
GENESE 

GENESE 1 

Mehla ya boholoholo ho tloha tlholong ya dintho ho isa ho 
Abrahama, 1 — 11:9. 

Tlholo ya dintho. 

1Tshimolohong, Modimo o ne o hlole mahodimo le lefatshe. 

2Lefatshe le ne le hloka sebopeho, le le feela; lefifi le ne le le hodima bodiba, mme 

Moya wa Modimo o ne o solla hodima metsi. 

3Modimo wa re: Lesedi ha le be teng, mme lesedi la eba teng. 

4Modimo wa bona hoba lesedi le molemo; mme Modimo wa arohanya lesedi le lefifi. 

5Modimo wa bitsa lesedi motshehare, mme lefifi wa le bitsa bosiu. Mme ha eba 

mantsiboya, ha eba hosasa: e bile letsatsi la pele. 

6Jwale Modimo wa re: Sebaka ha se be teng mahareng a metsi, mme se arohanye 

metsi le metsi. 

7Modimo wa etsa sebaka, mme wa arohanya metsi a katlase ho sebaka le metsi a ka 

hodimo le sebaka. Mme ha eba jwalo. 

8Modimo wa bitsa sebaka mahodimo. Mme ha eba mantsiboya, ha eba hosasa: e bile 

letsatsi la bobedi. 

9Jwale Modimo wa re: Metsi a katlase ho mahodimo a bokellwe hammoho sebakeng 

se le seng, mme ho hlahe moo ho omileng. Mme ha eba jwalo. 

10Modimo wa bitsa moo ho omileng lefatshe, pokello ya metsi wa e bitsa mawatle; 

mme Modimo wa bona hoba ho molemo. 

11Modimo wa re: Lefatshe le hlahise jwang, le dimela tse behang peo, le difate tse 

behang ditholwana ka mefuta ya tsona, tse nang le peo ya tsona lefatsheng. Mme ha 

eba jwalo. 

12Lefatshe la hlahisa jwang, le dimela tse behang peo ka mefuta ya tsona, le difate tse 

behang ditholwana tse nang le peo ka mefuta ya tsona, mme Modimo wa bona hoba 

ho molemo. 

13Mme ha eba mantsiboya, ha eba hosasa: e bile letsatsi la boraro. 

14Yaba Modimo o re: Masedi ha a be teng sebakeng sa mahodimo, ho arohanya 

motshehare ho bosiu, e be dipontsho tsa dinako tse beilweng, le tsa matsatsi, le tsa 

dilemo, 

15mme e be wona masedi sebakeng sa mahodimo ho bonesa lefatshe. Mme ha eba 

jwalo. 

16Modimo wa etsa masedi a mabedi a maholo, lesedi le leholo la wona ho busa 

motshehare, le lesedi le lenyenyane la wona ho busa bosiu, wa etsa le dinaledi. 

17Modimo wa di bea sebakeng sa mahodimo, ho edisa lefatshe, 

18le ho busa motshehare le bosiu, le ho arohanya lesedi le lefifi. Mme Modimo wa 

bona hoba ho molemo. 

19Mme ha eba mantsiboya, ha eba hosasa: e bile letsatsi la bone. 

20Jwale Modimo wa re: Metsi ha a hlahise ka bongata dibopuwa tse nyekenyehang, 

tse phelang, mme tse rurang ha di rure hodima lefatshe, sebakeng sa mahodimo. 

21Modimo wa etsa dihlapi tsa ditonana, le dibopuwa tsohle tse phelang, tse 

nyekenyehang, tse hlahisitsweng ke metsi ka bongata ka mefuta ya tsona, le tse rurang 

tsohle ka mefuta ya tsona. Mme Modimo wa bona hoba ho molemo. 

22Modimo wa di hlohonolofatsa, wa re: Ngatafalang, le ate, mme metsi a mawatle a 

tlale tsona, mme tse rurang di ate lefatsheng. 

23Mme ha eba mantsiboya, ha eba hosasa: e bile letsatsi la bohlano. 

24Jwale Modimo wa re: Lefatshe ha le hlahise dibopuwa tse phelang ka mefuta ya 

tsona, dikgomo, le dihahabi, le diphoofolo tsa lefatshe ka mefuta ya tsona. Mme ha 

eba jwalo. 

25Modimo wa etsa diphoofolo tsa lefatshe ka mefuta ya tsona, le makgomo ka mefuta 

ya wona, le dihahabi tsohle tsa lefatshe ka mefuta ya tsona. Mme Modimo wa bona 

hoba ho molemo. 

26Modimo wa ntoo re: A re etseng motho ka setshwantsho sa rona le ka ho tshwana ha 

rona, mme a buse dihlapi tsa lewatle, le tse rurang tsa mahodimo, le makgomo, le 

lefatshe lohle, le dihahabi tsohle tse hahabang lefatsheng. 

27Yaba Modimo o etsa motho ka setshwantsho sa wona: wa mo etsa ka setshwantsho 

sa Modimo. Wa ba esta e le e motona le e motshehadi. 

28Modimo wa ba hlohonolofatsa, mme Modimo wa re ho bona: Ngatafalang, le ate, le 

tlale lefatsheng, le rene hodima lona, mme le buse dihlapi tsa lewatle, le tse rurang tsa 

mahodimo, le tsohle tse phelang, tse hahabang lefatsheng. 

29Modimo wa re: Bonang, ke le neile dimela tsohle tse beang peo, tse kahohle 

lefatsheng, le sefate se seng le se seng se beang ditholwana tse nang le peo, e be dijo 

tsa lona. 

30Empa ha e le diphoofolo tsohle tsa lefatshe, le tse rurang tsohle tsa mahodimo, le 

dihahabi tsohle tsa lefatshe, tse utlwang ke di neile jwang bohle bo botala, e be dijo 

tsa tsona. Mme ha eba jwalo. 

31Modimo wa bona tsohle tseo o di entseng hoba di molemo haholo. Mme ha eba 

mantsiboya, ha eba hosasa: e bile letsatsi la botshelela. 

GENESE 2 

1Mahodimo a phethwa jwalo, le lona lefatshe le dintho tsohle tsa teng. 

2Modimo wa phetha ka letsatsi la bosupa mosebetsi oo o o entseng; mme ka tsatsi la 

bosupa wa phomola mosebetsing wohle oo o o entseng. 

3Modimo wa hlohonolofatsa letsatsi la bosupa, mme wa le kgetha, hobane o phomotse 

ka lona mosebetsing wohle oo Modimo o o entseng ka ho o sebetsa. 

Popo ya monna le mosadi. 

4Ke tsena ditaba tsa ho hlaha ha mahodimo le ha lefatshe mohla di bopjwang. Mohla 

Jehova Modimo a etsang lefatshe le mahodimo, 

5dimela tsohle tsa naha di ne di eso ho be lefatsheng, le jwang bohle ba naha bo ne bo 

eso ho mele, hobane Jehova Modimo o ne a eso ho nese pula lefatsheng, mme ho bo 

ho se motho ya lemang lefatshe; 

6empa ho ne ho nyoloha mohodi fatshe, mme o ne o kolobisa lefatshe lohle. 

7Jehova Modimo a bopa motho ka lerole la lefatshe, mme a budulela dinkong tsa hae 

phefumoloho ya ho phela, mme motho ya eba moya o phelang. 

8Jehova Modimo a hloma tshimo Edene ka nnqa botjhabela, mme a bea teng motho eo 

a mmopileng. 

9Jehova Modimo a medisa lefatsheng difate tsohle tse kgahlisang mahlo, tse monate 

ha di jewa, mme hara tshimo a medisa sefate sa bophelo, le sefate sa ho tseba botle le 

bobe. 

10Noka e ne e tswa Edene ho nosetsa tshimo, mme e ne e arohana teng, e ikentse 

dinoka tse nne. 

11Lebitso la ya pele ke Pisone, e teetseng naha yohle ya Havila hare, moo kgauta e 

leng teng. 

12Kgauta ya naha eo e ntle; bedela e teng le lejwe la onikse. 

13Lebitso la noka ya bobedi ke Gihone, e teetseng naha yohle ya Kushe hare. 

14Lebitso la noka ya boraro ke Hiddekele, e mathelang ka nnqa botjhabela ho Assiria. 

Noka ya bone ke Eufrate. 

15Yaba Jehova Modimo o nka motho, a mmea tshimong ya Edene, ho e lema le ho e 

lebela. 

16Jehova Modimo a laela motho, a re: Haele difate tsohle tsa tshimo, o tla di ja; 

17empa haele sefate sa ho tseba botle le bobe, o se ke wa se ja, hobane mohla o se 

jang, o tla shwa. 

18Yaba Jehova Modimo o re: Ha ho molemo hoba motho a dule a nnotshi; ke tla mo 

etsetsa molekane ya tshwanang le yena. 

19Jehova Modimo a bopa ka mobu diphoofolo tsohle tsa naha, le tse rurang tsa 

mahodimo; a ntoo di tlisa ho Adama, a tle a bone hore o tla di rea mabitso a jwang, le 

hore mabitso ao Adama a tlang ho bitsa dintho tsohle tse utlwang ka wona e be 

mabitso a tsona. 

20Adama a rea makgomo wohle mabitso, le tse rurang tsa mahodimo, le diphoofolo 

tsohle tsa naha; empa hae le bakeng sa motho ha ho a ka ha fumanwa molekane ya 

tshwanang le yena. 

21Yaba Jehova Modimo o robatsa Adama boroko bo boholo, mme Adama a ithoballa. 

Jehova a ntsha lehopo le leng ho yena, mme a busetsa dinama tulong tsa lona. 

22Jehova Modimo a bopa mosadi ka lehopo leo a le ntshitseng ho Adama, mme a mo 

tlisa ho Adama. 

23Adama a re: Jwale enwa ke lesapo la masapo a ka, ke nama ya nama ya ka; o tla 

bitswa mosadi, hobane o ntshitswe ho monna. 

24Ka baka lena, monna o tla tlohela ntatae le mmae, o tla kgomarela mosadi wa hae, 

mme e tla ba nama e le nngwe feela. 

Tshimo ya Edene le sebe sa Adama. 

25Adama le mosadi wa hae ba ne ba le feela ba babedi, ba se na dihlong. 

GENESE 3 

1Noha e ne e feta ka bohlale diphoofolo tsohle tsa naha, tseo Jehova Modimo a di 

entseng; mme ya re ho mosadi: A efela Modimo o itse: Le se ke la ja difate tsohle tsa 

tshimo na? 

2Mosadi a re ho noha: Re ka ja ditholwana tsa difate tse tshimong; 

3empa haele ditholwana tsa sefate se hara tshimo, Modimo o itse: Le se ke la di ja, 

mme le se ke la di ama, hore le tle le se ke la shwa. 

4Noha ya fetola mosadi, ya re: Haele ho shwa, le ke ke la shwa, 

5Modimo o mpa o tseba hobane, mohla le di jang, mahlo a lona a tla tutuboloha, mme 

le tla ba jwaloka medimo, le tsebe botle le bobe. 

6Mosadi eitse ha a bona hobane sefate se monate ho jewa, mme se kgahlisa mahlo, 

mme se lakatseha ke ho hlalefisa, a nka ditholwana tsa sona, a di ja, mme a nea 

monna wa hae ya neng a na le yena, mme le yena a ja. 

7Yaba mahlo a bona ba babedi a tutuboloha; ba tseba hobane ba feela; mme ba 

rokahanya mahlaku a sefate sa feiye, ba iketsetsa meitlamo ka wona. 

8Jwale ba utlwa lentswe la Jehova Modimo ha a tsamaya tshimong ka mantsiboya ha 

ho phodile. Adama le mosadi wa hae ba ipata hara difate tsa tshimo, ba tshaba 

sefahleho sa Jehova Modimo. 

9Yaba Jehova Modimo o bitsa Adama, a re ho yena: O hokae na? 

10Adama a re: Ke utlwile lentswe la hao tshimong, mme ke tshabile, kahobane ke 

feela, mme ke ipatile. 

11Jehova a re: Ke mang ya o tsebisitseng hobane o feela? Na ha o a ka wa ja sefate seo 

ke o laetseng, ka re: O se ke wa se ja, na? 

12Adama a re: Mosadi eo o nneileng yena hore a dule le nna, ke yena ya mphileng tsa 

sefate, ka di ja. 

13Jehova Modimo a bolella mosadi, a re: Na keng eo o e entseng? Mosadi a re: Noha 

e nthetsitse, mme ke jele. 

14Yaba Jehova Modimo o re ho noha: Erekaha o entse hoo, o rohakilwe hara 

makgomo wohle, le hara diphoofolo tsohle tsa naha; o tla tsamaya ka mpa ya hao, 

mme o tla ja lerole ka matsatsi wohle a ho phela ha hao. 

15Ke tla bea hloyano mahareng a hao le mosadi, le mahareng a peo ya hao le peo ya 

hae; peo eo e tla o kgoba hlooho, mme o tla e loma serethe. 

16A re ho mosadi: Ke tla o atisetsa bohloko ba hao haholoholo kemarong ya hao: o tla 

beleha bana ka bohloko; ditakatso tsa hao di tla ba ho monna wa hao, mme o tla 

buswa ke yena. 

17A re ho Adama: Erekaha o utlwile lentswe la mosadi wa hao, mme wa ja sefate seo 

ke o laetseng sona, ka re: O se ke wa se ja; lefatshe le rohakilwe ke hona ka baka la 

hao, mme o tla ja tsa lona ka thata, ka matsatsi wohle a ho phela ha hao; 

18le tla o medisetsa ditshehlo le meutlwa, mme o tla ja jwang ba naha. 

19O tla ja bohobe ka mofufutso wa phatla ya hao, o be o kgutlele mobung oo o 

ntshitsweng ho wona; hobane o lerole, mme o tla kgutlela leroleng. 

20Yaba Adama o rea mosadi wa hae Eva, kahobane e le mma ba utlwang bohle. 

21Jehova Modimo a etsetsa Adama le mosadi wa hae dikobo tsa matlalo, mme a ba 

apesa tsona. 

22Yaba Jehova Modimo o re: Bonang, motho o fetohile a be jwaloka e mong wa rona, 

o tseba botle le bobe; mme jwale, a se ke a isa letsoho la hae, a nka le ditholwana tsa 

sefate sa bophelo, a di ja, mme a phela kamehla. 

23Jehova Modimo a mo leleka tshimong ya Edene, a tle a ye ho lema mobu oo a 

ntshitsweng ho wona. 

24A leleka motho, mme a bea dikerubime ka nqa botjhabela ho tshimo ya Edene, tse 

nang le lerumo le benyang le omang ka nqa tsohle, ho thiba tsela ya sefate sa bophelo. 

GENESE 4 

Kaine le Abele. — Lesika la Kaine. 

1Yaba Adama o tseba Eva, mosadi wa hae, mme a emola, a tswala Kaine, a re: Ke 

itswaletse monna ka thuso ya Jehova. 

2A boela a tswala Abele, moenae. Abele ya eba modisa wa dinku, Kaine yena ya eba 

ya lemang mobu. 

3Ha isaisa, Kaine a tlisetsa Jehova kabelo ya tse mediswang ke lefatshe; 

4Abele le yena a mo tlisetsa matsibolo a mang a mohlape wa hae, le mafura a wona. 

Yaba Jehova o tadima Abele le kabelo ya hae; 

5empa ha a ka a tadima Kaine leha e le kabelo ya hae. Kaine a halefa haholo, mme 

sefahleho sa hae sa sosobana. 

6Jehova a re ho Kaine: O bohale keng? mme sefahleho sa hao se sosobanetseng? 

7Ekare ha o etsa hantle, na sefahleho sa hao se ke ke sa ela na? Mme ha o sa etse 

hantle, sebe se laletse monyako; mme ditakatso tsa sona di lebile ho wena, o mpe o se 

buse. 

8Kaine a bua le Abele moenae; mme ha ba le naheng, Kaine a tsohela Abele moenae 

matla, a mmolaya. 

9Jehova a re ho Kaine: Abele ngwaneno o kae? Kaine a re: Ha ke tsebe; a ke modisa 

wa ngwaneso na? 

10Jehova a re: O entseng? Lentswe la madi a ngwaneno le howeletsa ho nna le etswa 

mobung. 

11Mme jwale o rohakilwe ke lefatshe le ahlamisitseng molomo wa lona ho metsa madi 

a ngwaneno letsohong la hao. 

12Etlare ha o lema lefatshe, le ke ke la o hlahisetsa tsa lona; o tla ba mobalehi le 

moleleri lefatsheng. 

13Kaine a re ho Jehova: Kotlo ya ka e kgolo ho fetisa see nka se jarang. 

14Bona, o ntelekile naheng ena kajeno, mme ke tla patelwa sefahleho sa hao, mme ke 

tla ba mobalehi le moleleri lefatsheng: ka baka lena, mang le mang ya mphumanang o 

tla mpolaya. 

15Jehova a mo fetola, a re: Mang le mang ya ka bolayang Kaine, ho tla phetetswa ho 

yena hasupa. Jehova a beela Kaine pontsho ya hore, e mong le e mong ya mo 

fumanang a se ke a mmolaya. 

16Yaba Kaine o tloha pontsheng ya Jehova, a ya aha naheng ya Node ka nqa 

botjhabela ho Edene. 

17Kaine a tseba mosadi wa hae, mme a emola, a tswala Henoke; Kaine a haha motse, 

mme a reella motse oo lebitso la Henoke, mora wa hae. 

18Henoke a tswala Irade; Irade a tswala Mehujaele; Mehujaele a tswala Methusaele; 

Methusaele a tswala Lemeke. 

19Lemeke a nyala basadi ba babedi; lebitso la e mong e ne e le Ada, lebitso la e mong 

e le Tsilla. 

20Ada a tswala Jabale, e bileng ntata ba dulang ditenteng, ba disang mehlape. 

21Lebitso la moenae e ne e le Jubale; yena e bile ntata bohle ba letsang harepa le 

phala. 

22Tsilla le yena a tswala Tubale-Kaine, ya neng a tea mesebetsi yohle ya koporo le ya 

tshepe. Kgaitsedi ya Tubale-Kaine e ne e le Naama. 

23Lemeke a re ho basadi ba hae: Ada le Tsilla, utlwang lentswe la ka! Basadi ba 

Lemeke, le mamele polelo ya ka! Hobane monna ke mmolaetse leqeba la ka, le 

monna e motjha letetetso la ka. 

24Kaine ha a pheteletswa hasupa, Lemeke yena e tla ba ha mashome a supileng a 

balwang hasupa. 

25Adama a boela a tseba mosadi wa hae, mme a tswala mora, a mo rea lebitso la 

Setha, a re: Ke hoba Modimo o mphile ngwana e mong sebakeng sa Abele ya 

bolailweng ke Kaine. 

26Setha le yena a tswala mora, a mo rea lebitso la Enose. Ya eba moo ba qalang ho 

rapela lebitso la Jehova. 

GENESE 5 

Leloko la Adama ka Setha ho isa Nowe. 

1Ke ena buka ya leloko la Adama. Ka letsatsi leo Modimo o neng o bope motho ka 

lona, o mmopile ka setshwantsho sa Modimo. 

2Wa bopa e motona le e motshehadi, wa ba hlohonolofatsa, mme wa ba rea lebitso la 

motho, mohla ba bopjwang. 

3Adama a phela dilemo tse lekgolo le mashome a mararo, a tswala mora ka 

setshwantsho sa hae le ka sebopeho sa hae, a mo rea lebitso la Setha. 

4Eitse hobane Adama a tswale Setha, a phela dilemo tse makgolo a robileng meno e le 

mmedi; a tswala bara le baradi. 

5Ditshiu tsohle tseo Adama a phetseng ka tsona, e bile dilemo tse makgolo a robileng 

mono o le mong a mashome a mararo; mme a shwa. 

6Setha a phela dilemo tse lekgolo le metso e mehlano; a tswala Enose. 

7Eitse hobane Setha a tswale Enose, a phela dilemo tse makgolo a robileng meno e le 

mmedi le metso e supileng; a tswala bara le baradi. 

8Ditshiu tsohle tsa Setha e bile dilemo tse makgolo a robileng mono o le mong a 

leshome le metso e mmedi; mme a shwa. 

9Enose a phela dilemo tse mashome a robileng mono o le mong, mme a tswala 

Kenane. 

10Eitse Enose ha a tswetse Kenane, a phela dilemo tse makgolo a robileng meno e le 

mmedi a leshome le metso e mehlano; a tswala bara le baradi. 

11Ditshiu tsohle tsa Enose ya eba dilemo tse makgolo a robileng mono o le mong a 

metso e mehlano; mme a shwa. 

12Kenane a phela dilemo tse mashome a supileng, mme a tswala Mahalaleele. 

13Kenane ha a se a tswetse Mahalaleele, a phela dilemo tse makgolo a robileng meno 

e mmedi a mashome a mane; mme a tswala bara le baradi. 

14Ditshiu tsohle tsa Kenane ya eba dilemo tse makgolo a robileng mono o le mong le 

leshome le le leng; mme a shwa. 

15Mahalaleele a phela dilemo tse mashome a tsheletseng a metso e mehlano; mme a 

tswala Jerede. 

16Eitse Mahalaleele ha a tswetse Jerede, a phela dilemo tse makgolo a robileng meno 

e mmedi a mashome a mararo; mme a tswala bara le baradi. 

17Ditshiu tsohle tsa Mahalaleele ya eba dilemo tse makgolo a robileng meno e mmedi 

a mashome a robileng mono o le mong a metso e mehlano; mme a shwa. 

18Eitse Jerede ha a phedile dilemo tse lekgolo le mashome a tsheletseng a metso e 

mmedi, a tswala Henoke. 

19Jerede eitse hobane a tswale Henoke, a phela dilemo tse makgolo a robileng meno e 

le mmedi; mme a tswala bara le baradi. 

20Ditshiu tsohle tsa Jerede ya eba dilemo tse makgolo a robileng mono o le mong a 

mashome a tsheletseng a metso e mmedi; mme a shwa. 

21Henoke a phela dilemo tse mashome a tsheletseng a metso e mehlano; mme a tswala 

Methusela. 

22Henoke ha a tswetse Methusela, a tsamaya le Modimo ka dilemo tse makgolo a 

mararo; mme a tswala bara le baradi. 

23Ditshiu tsohle tsa Henoke ya eba dilemo tse makgolo a mararo a mashome a 

tsheletseng a metso e mehlano. 

24Henoke a tsamaya le Modimo; mme a ba siyo, hobane Modimo wa na wa mo nka. 

25Methusela ha a phedile dilemo tse lekgolo le mashome a robileng meno e mmedi a 

metso e supileng, a tswala Lemeke. 

26Methusela ha a tswetse Lemeke, a phela dilemo tse makgolo a supileng a mashome 

a robileng meno e mmedi a metso e mmedi; mme a tswala bara le baradi. 

27Ditshiu tsohle tsa Methusela ya eba dilemo tse makgolo a robileng mono o le mong 

a mashome a tsheletseng a metso e robileng mono o le mong; mme a shwa. 

28Lemeke ha a phedile dilemo tse lekgolo le mashome a robileng meno e mmedi a 

metso e mmedi, a tswala mora. 

29A mo rea lebitso la Nowe, a re: Enwa o tla re phomotsa mosebetsing wa rona le 

mokgathaleng wa matsoho a rona ho tswang lefatsheng le rohakilweng ke Jehova. 

30Lemeke ha a tswetse Nowe, a phela dilemo tse makgolo a mahlano a mashome a 

robileng mono o le mong a metso e mehlano; mme a tswala bara le baradi. 

31Ditshiu tsohle tsa Lemeke ya eba dilemo tse makgolo a supileng a mashome a 

supileng a metso e supileng; mme a shwa. 

32Nowe a phela dilemo tse makgolo a mahlano, a ntoo tswala Sema, le Kama, le 

Jafeta. 

GENESE 6 

Tshenyeho ya batho. — Morwallo wa metsi. 

1Eitse hobane batho ba qale ho ata lefatsheng, ha ba tswetse basetsana, 

2bara ba Modimo ba bona baradi ba batho hoba ba batle, mme ba inkela basadi hara 

bohle bao ba ikgethetseng bona. 

3Yaba Jehova o re: Moya wa ka o ke ke wa nna wa eba ho motho kamehla, etswe le 

hona e le nama feela; ditshiu tsa hae e tla ba dilemo tse lekgolo le mashome a mabedi. 

4Ho ne ho le difontwane tsa batho lefatsheng mehleng eo, hobane bara ba Modimo ba 

tle ho baradi ba batho, mme ba ba tswalle bana; ke tsona dinatla tsa boholoholo, tse 

mabitso a tumileng. 

5Jehova a bona bolotsana ba batho hoba bo boholo lefatsheng, le hoba mmopo wa 

mehopolo yohle ya dipelo tsa bona o mobe feela ka matsatsi wohle. 

6Jehova a belaela ke hobane a entse motho lefatsheng, mme pelo ya hae ya eba ntsho. 

7Jehova a re: Ke tla timetsa lefatsheng batho bao ke ba bopileng, ho qala ka batho ho 

isa ho makgomo le ho dihahabi le ho tse rurang hodimo, hobane ke belaela ka hoba ke 

di entse. 

8Empa Nowe a fumana mohau pela Jehova. 

9Ditaba tsa Nowe ke tsena: Nowe e ne e le motho ya lokileng, ya kgabane mehleng ya 

hae; mme Nowe o ne a tsamaya le Modimo. 

10Nowe a tswala bara ba bararo: Sema, le Kama, le Jafeta. 

11Empa lefatshe le ne le bodile pela Modimo, mme lefatshe le ne le tletse ho 

bolayana. 

12Modimo wa tadima lefatshe, mme wa bona hoba le bodile le hoba nama yohle e 

sentse mokgwa wa yona lefatsheng. 

13Yaba Modimo o re ho Nowe: Bofelo ba nama yohle bo fihlile pela ka, hobane 

lefatshe le tletse ho bolayana ha bona, mme jwale ke tla ba timeletsa le lefatshe. 

14O iketsetse areka ka difate tsa gofere; o etse dikarolo arekeng, mme o e tlotse ka 

boka kahare le kantle. 

15O e etse ka mokgwa ona: Ditswe tsa motopo wa areka di be makgolo a mararo, 

ditswe tsa bophara ba yona di be mashome a mahlano, mme ditswe tsa bophahamo ba 

yona di be mashome a mararo. 

16O siye lesoba arekeng, le be bolelele ba setswe se le seng ho tloha hodimo, o etse le 

monyako lehlakoreng la areka, o be o e etse dikarolo tse hlwellaneng, e katlase, le e 

kahare, le e kahodimo. 

17Bona, nna ke ya tlisa morwallo wa metsi lefatsheng, ho fedisa nama yohle e nang le 

phefumoloho ya ho phela tlasa lehodimo, mme hohle ho lefatsheng ho tla shwa. 

18empa ke tla hlaba selekane sa ka le wena, mme o tla kena arekeng, wena, le bara ba 

hao, le mosadi wa hao, le basadi ba bara ba hao hammoho le wena. 

19Ho tse phelang kaofela tsa nama yohle o nke ka pedi, e tona le e tshehadi, o di 

kenye arekeng, di tle di pholohe le wena; 

20dinonyana ka mefuta ya tsona, le diphoofolo ka mefuta ya tsona, le tsohle tse 

hahabang lefatsheng ka mefuta ya tsona, di tla tla kaofela ka pedi ho wena, di tle di 

pholohe. 

21O nke dijo tsohle tse jewang, o di bokelle ho wena arekeng, e be ho ja ha hao le ha 

tsona. 

22Yaba Nowe o etsa kahohle kamoo Modimo o mo laetseng kateng, a fela a etsa 

jwalo. 

GENESE 7 

1Jehova a re ho Nowe: Kena arekeng, wena le ba ntlo ya hao kaofela, hobane ke o 

bone o lokile pela ka lelokong lena. 

2Ho diphoofolo tsohle tse hlwekileng o nke ka supa, e tona le e tshehadi ya yona, le 

ho diphoofolo tse sa hlwekang o nke ka pedi, e tona le e tshehadi ya yona. 

3Le ho dinonyana tsa lehodimo o nke ka supa, e tona le e tshehadi, ho pholosetsa 

lefatshe lohle mefuta ya tsona. 

4Hobane matsatsi a sa tla supa, ke ntoo nesa pula hodima lefatshe ka matsatsi a 

mashome a mane le ka masiu a mashome a mane, mme ke tla fedisa lefatsheng tsohle 

tse leng teng, tseo ke di entseng. 

5Yaba Nowe o etsa kahohle kamoo Jehova a mo laetseng kateng. 

6Nowe e ne e le motho ya dilemo tse makgolo a tsheletseng, ha morwallo wa metsi o 

eba teng lefatsheng. 

7Nowe a kena ka arekeng, a na le bara ba hae, le mosadi wa hae, le basadi ba bara ba 

hae le yena, ba tshaba metsi a morwallo. 

8Diphoofolo tse hlwekileng, le diphoofolo tse sa hlwekang, le dinonyana, le tsohle tse 

hahabang lefatsheng, 

9tsa tla ka pedi arekeng ho Nowe, e tona le e tshehadi, jwalokaha Modimo o ne o 

laetse Nowe. 

10Eitse matsatsi a supileng ha a fetile, metsi a morwallo a eba teng lefatsheng. 

11Ka selemo sa makgolo a tsheletseng sa ho phela ha Nowe, ka kgwedi ya bobedi, ka 

tsatsi la leshome le metso e supileng la kgwedi, ka tsatsi leo, mehlodi ya bodiba bo 

boholo ya phunyeha, mme dithoba tsa lehodimo tsa thiboloha. 

12Pula ya na lefatsheng ka matsatsi a mashome a mane le ka masiu a mashome a 

mane. 

13Ka lona tsatsi leo, Nowe a kena ka arekeng, a na le Sema, le Kama, le Jafeta, bara 

ba Nowe, le mosadi wa Nowe, le basadi ba bararo ba bara ba hae, 

14bona, le diphoofolo tsohle ka mefuta ya tsona, le makgomo wohle ka mefuta ya 

wona, le dihahabi tsohle tse hahabang lefatsheng ka mefuta ya tsona, le tse rurang 

tsohle ka mefuta ya tsona, le dinonyana tsohle tse mapheo. 

15Pedi ka pedi tsa nama yohle e nang le phefumoloho ya ho phela, tsa tla ho Nowe 

arekeng. 

16Ho tse tlileng, ha tla e tona le e tshehadi tsa nama yohle, jwalokaha Modimo o ne o 

mo laetse. Yaba Jehova o a mo kwalla. 

17Morwallo wa tlala lefatsheng ditshiu tse mashome a mane; metsi a kokomoha, a 

phahamisa areka, mme ya emisetswa hodima lefatshe. 

18Metsi a eketseha, a hola haholo lefatsheng, mme areka e ne e sesa hodima metsi. 

19Metsi a ipha matla haholoholo lefatsheng; mme dithaba tsohle tse telele tse katlasa 

mahodimo wohle tsa apeswa. 

20Metsi a eketsa ho phahama ho isa ditsweng tse leshome le metso e mehlano, mme 

dithaba tsa kwahelwa. 

21Yaba nama yohle e nyekenyehang lefatsheng ya eshwa: dinonyana, le makgomo, le 

diphoofolo, le dihahabi tsohle tse hahabang lefatsheng, le batho kaofela. 

22Dintho tsohle tse neng di na le phefumoloho ya ho phela dinkong tsa tsona, kaofela 

ha tse dutseng moo ho omileng tsa eshwa. 

23Tsohle tse phelang tse lefatsheng tsa fediswa, ho qala ka batho ho isa ho diphoofolo, 

le ho dihahabi, le ho dinonyana tsa lehodimo, tsohle tsa timetswa lefatsheng, ha sala 

Nowe feela, le tsohle tseo a neng a na le tsona arekeng. 

24Mme metsi a eba matla lefatsheng ka ditshiu tse lekgolo le mashome a mahlano. 

GENESE 8 

1Yaba Modimo o hopola Nowe, le diphofolo tsohle, le makgomo kaofela a ho yena 

arekeng; mme Modimo o a fokisa moya lefatsheng, mme metsi a kgwehla. 

2Mehlodi ya bodiba le dithoba tsa lehodimo tsa thijwa, mme pula ya lehodimo ya 

seswa. 

3Metsi a nna a kgutla, a tloha hodima lefatshe, a tsamaya a ntse a kgwehla, mme 

ditshiu tse lekgolo le mashome a mahlano ha di fetile, metsi a be a kokobetse. 

4Ka tsatsi la leshome le metso a supileng la kgwedi ya bosupa, areka ya ema hodima 

dithaba tsa Ararate. 

5Metsi a nna a qepha ho isa kgweding ya leshome. Ka kgwedi ya leshome, ka tsatsi la 

pele la kgwedi, dihloro tsa dithaba tsa hlaha. 

6Eitse ditshiu tse mashome a mane ha di fetile, Nowe a bula lesoba la areka leo a neng 

a le entse. 

7A ntsha lekgwaba, mme ho yeng la ya, la boya, ho fihlela metsi a epsha lefatsheng. 

8A ba a ntsha leeba ho bona ha ekaba metsi a fokotsehile hodima lefatshe. 

9Empa leeba ha le a ka la bona tulo moo le ka beang bohato ba leoto la lona teng, 

yaba le kgutlela ho yena arekeng, hobane metsi a ne a sa le teng lefatsheng lohle, 

mme a nanabetsa letsoho la hae, a nka leeba, mme a le busetsa ho yena arekeng. 

10A boela a dula ditshiu tse supileng, a ntoo ntsha leeba hape arekeng. 

11Mantsiboya, leeba la kgutlela ho yena, mme bona, le ne le na le lehlaku la 

mohlwaare molomong wa lona, le kgweboditsweng; mme Nowe a tseba hobane metsi 

a kgwehlile lefatsheng. 

12A lebadisa hape ditshiu tse supileng, a boela a ntsha leeba, mme ha le a ka la hlola 

le kgutlela ho yena. 

13Ka selemo sa makgolo a tsheletseng a motso o mong sa ho phela ha Nowe, ka tsatsi 

la pele la kgwedi ya pele, metsi a be a se a monyetse lefatsheng; mme Nowe a tlosa 

sekwahelo sa areka, mme a bona lefatshe hoba le se le ponne. 

14Ka kgwedi ya bobedi, ka tsatsi la mashome a mabedi a metso e supileng, lefatshe la 

be le omile. 

15Yaba Modimo o bolella Nowe, wa re: 

16Tswa arekeng, wena, le mosadi wa hao, le bara ba hao, le basadi ba bara ba hao bao 

o nang le bona, 

17le diphoofolo tsohle tsa mefuta yohle tse ho wena, le dinonyana, le makgomo, le 

dihahabi tsohle tse hahabang lefatsheng, o di ntshe, di tswe le wena, di tle di tlale 

lefatsheng, mme di tswale, di ate lefatsheng. 

18Yaba Nowe o a tswa, yena, le bara ba hae, le mosadi wa hae, le basadi ba bara ba 

hae, bao a neng a na le bona, 

19le diphoofolo tsohle, le dihahabi tsohle, le dinonyana tsohle; ntho tsohle tse 

tsamayang lefatsheng ka mefuta ya tsona, tsa tswa arekeng. 

20Yaba Nowe o hahela Jehova aletare, mme ho diphoofolo tsohle tse hlwekileng, le ho 

dinonyana tsohle tse hlwekileng, a nka tse ding, a di etsa setjheso aletareng. 

21Jehova a fofonela monko o monate, mme Jehova a re ka pelong ya hae: Nke ke ka 

boela ka rohaka lefatshe ka baka la batho, etswe mehopolo ya motho e le mebe le 

botjheng ba hae, mme nke ke ka boela ka otla dintho tsohle tse utlwang, jwalokaha ke 

tswa etsa. 

22Lefatshe ha le sa ntse le le teng, ho jala le ho kotula, mohatsela le mofuthumela, 

lehlabula le mariha, bosiu je motshehare di ke ke tsa hlokahala. 

GENESE 9 

Nowe le bara ba hae. 

1Yaba Modimo a hlohonolofatsa Nowe le bara ba hae, wa re ho bona: Atang, le 

ngatafale, le tlale lefatsheng. 

2Diphoofolo tsohle tsa lefatshe, le dinonyana tsohle, le ntho tsohle tse hahabang 

lefatsheng le dihlapi tsohle tsa lewatle di le tshabe, di tshohe ke lona; di beilwe 

matsohong a lona. 

3Dintho tsohle tse tsamayang, tse phelang, e tla ba dijo tsa lona; ke le neile tsona 

tsohle, jwalokaha ke le neile dimela tse tala. 

4Empa le se ke la ja nama e nang le bophelo ba yona, ke ho re, madi a yona. 

5Kannete ke tla batla madi a lona, e leng bophelo ba lona, ke tla a batla ho tsohle tse 

phelang; ke tla batla bophelo ba motho ho motho, le ho ngwanabo motho. 

6Ya tshollang madi a motho, le madi a hae a tla tshollwa ke motho; hobane Modimo o 

entse motho ka setshwantsho sa wona. 

7Lona, atang, le ngatafale, le tlale haholo lefatsheng, mme le ngatafale teng. 

8Modimo wa bolella Nowe le bara ba hae bao a nang le bona, wa re: 

9Bonang, nna ke tiisa selekane sa ka le lona, le ditloholo tsa lona tse le hlahlamang, 

10le dintho tsohle tse utlwang tseo le nang le tsona, leha e le dinonyana, leha e le 

makgomo, le diphoofolo tsohle tsa lefatshe tseo le nang le tsona, ho qala ka tse 

tswileng arekeng ho isa ho tsohle tse utlwang lefatsheng. 

11Ke tiisa selekane sa ka le lona, mme nama yohle ha e sa tla boela e fediswe ka metsi 

a morwallo; mme ho ke ke ha hlola ho eba le morwallo o senyang lefatshe. 

12Modimo wa re: Pontsho eo ke le fang yona ya selekane sa ka le lona, le dintho 

tsohle tse utlwang tseo le nang le tsona, ho isa masikeng le masikeng, ke yona ena: 

13Ke bea mookodi wa ka marung, mme e tla ba pontsho ya selekane sa ka le lefatshe. 

14Etlare ha ke kwahetse lefatshe ka maru, mookodi o tla bonahala marung, 

15mme ke tla elellwa selekane sa ka se mahareng a ka le lona, le dintho tsohle tse 

utlwang tsa nama yohle, mme metsi a ke ke a boela a etsa morwallo, ho fedisa nama 

yohle. 

16Mookodi o tla bonahala marung, mme ke tla o tadima, ke elellwe selekane sa ka 

mehla se emeng mahareng a Modimo le dintho tsohle tse utlwang tsa nama yohle tse 

lefatsheng. 

17Modimo wa re ho Nowe: Ke yona pontsho ya selekane seo ke se beileng mahareng 

a ka le nama yohle e lefatsheng. 

18Bara ba Nowe ba tswileng arekeng ke Sema, le Kama, le Jafeta. Kama ke ntata 

Kanana. 

19Ke bona bara ba bararo ba Nowe bao lefatshe le tletseng batho ka bona. 

20Yaba Nowe o qala ho lema mobu, a hloma merara. 

21A nwa veine, a tahwa, mme a ikapola ka tenteng ya hae. 

22Kama, ntata Kanana, a bona bofeela ba ntatae, mme a ya bolella banababo ba babedi 

kantle. 

23Sema le Jafeta ba nka kobo, mme ba e bea mahetleng a bona ba babedi, mme ba 

tsamaya kasanthao, ba apesa bofeela ba ntata bona, difahleho tsa bona die furaletse, 

mme ba se ke ba bona bofeela ba ntata bona. 

24Nowe ha a hlaphohelwa ke veine ya hae, a tseba seo mora hae e monyenyane a mo 

entseng sona. 

25A re: Ho rohakwe Kanana; e tla ba mohlanka wa bahlanka ba banababo. 

26A re: Ho bokwe Jehova, Modimo wa Sema, mme Kanana e be mohlanka wa hae. 

27Modimo o atolose Jafeta, a dule ditenteng tsa Sema, mme Kanana e be mohlanka 

wa hae. 

28Nowe a phela kamorao ho morwallo dilemo tse makgolo a mararo a mashome a 

mahlano. 

29Dilemo tsohle tsa Nowe tsa eba makgolo a robileng mono o le mong a mashome a 

mahlano; mme a shwa. 

GENESE 10 

Lesika la bara babararo ba Nowe. 

1Ke tsema ditloholo tsa bara ba Nowe: Sema, Kama le Jafeta ba tswala bara kamorao 

ho morwallo. 

2Bara ba Jafeta ke Gomere, le Magogo, le Madai, le Javane, le Tubale, le Mesheke, le 

Tirase. 

3Bara ba Gomere ke Ashkenase, le Rifate, le Togarma. 

4Bara ba Javane ke Elisha, le Tarshishe, le Kittime, le Dodanime. 

5Dihlekehleke tsa ditjhaba di ne di arohane ka mafatshe a tsona ke batho bao, mong le 

mong ka puo ya hae, ka mefuta ya bona, le ka ditjhaba tsa bona. 

6Bara ba Kama ke Kushe, le Mitsraime, le Puthe, le Kanana. 

7Bara ba Kushe ke Saba, le Havila, le Sabta, le Raema, le Sabteka. Bara ba Raema ke 

Seba, le Dedane. 

8Kushe a tswala Nimrode; ke yena ya qadileng ho ba matla lefatsheng. 

9Ke yena eo e bileng setsomi sa senatla pela Jehova; ke moo ho yeng ho thwe: E ka 

Nimrode, setsomi sa senatla pela Jehova. 

10Qalo ya mmuso wa hae ya eba Babele, le Ereke, le Akkade, le Kalne, fatsheng la 

Shineare. 

11Ha tswa fatsheng leo Assure, mme a haha Ninive, le motse wa Rehobothe, le Kala, 

12le Resene pakeng tsa Ninive le Kala: ke wona motse o moholo. 

13Mitsraime a tswala Baludime, le Baanamime, le Balehabime, le Banaftuhime, 

14le Bapatrusime, le Bakasluhime, bao Bafilesta ba tswileng ho bona, le Bakaftorime. 

15Kanana a tswala Sidone, mora wa hae wa matsibolo, le Hethe, 

16le Bajebuse, le Baamore, le Bagirgashe, 

17le Baheve, le Baarke, le Basine, 

18le Baarvade, le Batsemare, le Bahamathe; mme kamorao mefuta ya Bakanana ya 

saballa. 

19Moedi wa Bakanana o ne o qala Sidone, ho leba Gerare ho isa Gasa, mme o leba 

Sodoma, le Gomorra, le Adama, le Tseboime ho fihlela Lesha. 

20Ke bona bao bara ba Kama, ka mefuta ya bona, ka dipuo tsa bona, ka mafatshe a 

bona, ka ditjhaba tsa bona. 

21Ha tswalwa bana le ho yena Sema, ntata bara ba Hebere kaofela, moholwane wa 

Jafeta. 

22Bara ba Sema ke Elame, le Assure, le Arpaksade, le Lude, le Arame. 

23Bara ba Arame ke Utse, le Hule, le Getere, le Mashe. 

24Arpaksade a tswala Shela, Shela a tswala Hebere. 

25Ha tswalwa bara ba babedi ho Hebere; lebitso la e mong e le Pelege, hobane 

lefatshe le nnile la arohanngwa mehleng ya hae; lebitso la ngwanabo e le Jokthane. 

26Jokthane a tswala Almodade, le Shelefe, le Hatsaremavethe, le Jerake, 

27le Hadorame, le Usale, le Dikla; 

28le Obale, le Abimaele, le Seba; 

29le Ofire, le Havila, le Jobabe: bao kaofela ke bara ba Jokthane. 

30Ho aha ha bona e ne e le ho tloha Mesha ho isa Sefare, thaba ya Botjhabela. 

31Ke bona bao bara ba Sema, ka mefuta ya bona, ka dipuo tsa bona, ka mafatshe a 

bona, ka ditjhaba tsa bona. 

32Ke yona eo mefuta ya bara ba nowe, ka meloko ya bona, le ka ditjhaba tsa bona, 

mme ditjhaba tse sabaletseng lefatsheng kamora morwallo di tswile ho bona. 

GENESE 11 

Tora ya Babele. 

1Lefatshe lohle le ne le na le puo e le nngwe le mantswe a le mang. 

2Yare ha ba fallela Botjhabela, ba fihlela lehwatata naheng ya Shineare, mme ba aha 

teng. 

3Yaba ba bolellana, ba re: Tloong hleng, re bope makote, re a bese ka mollo. Ba eba le 

makote bakeng sa majwe, le bitume bakeng sa seretse. 

4Jwale ba re: Tloong jwale, re ikgahele motse le tora, hloro ya yona e fihle 

lehodimong, mme re iketsetse lebitso, re tle re se ke ra qhalanyetswa lefatsheng lohle. 

5Yaba Jehova o theoha ho tla bona motse le tora e hahuwang ke bana ba batho. 

6Jehova a re: Bonang, ke setjhaba se le seng, puo ya bona kaofela e nngwe feela, mme 

haele mona ba qadile ho sebetsa, ha ba sa na ho thibelwa hore ba se ke ba phetha 

tsohle tseo ba di rerileng. 

7A re theoheng he, re ferekanye puo ya bona hona teng, hore e mong a se ke a utlwa 

puo ya e mong. 

8Yaba Jehova o ba qhalanya teng jwalo, ba ya le lefatshe lohle, ba lesa ho haha motse. 

9Ka baka leo, motse oo wa rewa Babele, kahobane ke moo Jehova a ferekantseng teng 

puo ya lefatshe lohle, le moo Jehova a ba qhalanyeditseng teng lefatsheng lohle.  

Bontatemoholo ba setjhaba sa Baiseraele ho tloha ho Abrahama ho 
isa ho Josefa, 11:10 — 50:26. 

Lesika la Sema. 

10Ditloholo tsa Sema ke tsena: Sema e ne e le motho ya dilemo tse lekgolo, mme a 

tswala Arpaksade, ka lemo sa bobedi ha morwallo o se o fetile. 

11Sema eitse hobane a tswale Arpaksade, a phela dilemo tse makgolo a mahlano; 

mme a tswala bara le baradi. 

12Arpaksade a phela dilemo tse mashome a mararo a metso e mehlano, a tswala Shela. 

13Arpaksade eitse hobane a tswale Shela, a phela dilemo tse makgolo a mane a metso 

e meraro; mme a tswala bara le baradi. 

14Shela a phela dilemo tse mashome a mararo, a tswala Hebere; 

15mme Shela ha a se a tswetse Hebere a phela dilemo tse makgolo a mane a metso e 

meraro; mme a tswala bara le baradi. 

16Hebere a phela dilemo tse mashome a mararo a metso e mene, a tswala Pelege; 

17mme Hebere ha a se a tswetse Pelege, a phela dilemo tse makgolo a mane a 

mashome a mararo; mme a tswala bara le baradi. 

18Pelege a phela dilemo tse mashome a mararo, a tswala Rehu; 

19mme Pelege eitse hobane a tswale Rehu, a phela dilemo tse makgolo a mabedi a 

metso e robileng mono o le mong; mme a tswala bara le baradi. 

20Rehu a phela dilemo tse mashome a mararo a metso e mmedi, a tswala Seruge; 

21mme Rehu ha a se a tswetse Seruge, a phela dilemo tse makgolo a mabedi a metso e 

supileng; mme a tswala bara le baradi. 

22Seruge a phela dilemo tse mashome a mararo, a tswala Nakore; 

23mme Seruge eitse hobane a tswale Nakore, a phela dilemo tse makgolo a mabedi; 

mme a tswala bara le baradi. 

24Nakore a phela dilemo tse mashome a mabedi a metso e robileng mono o le mong, a 

tswala Tera; 

25mme Nakore eitse hobane a tswale Tera, a phela dilemo tse lekgolo le leshome le 

metso e robileng mono o le mong; mme a tswala bara le baradi. 

26Tera a phela dilemo tse mashome a supileng, mme a tswala Abrame, Nakore le 

Harane. 

27Ditloholo tsa Tera ke tsena: Tera a tswala Abrame, Nakore le Harane; Harane a 

tswala Lota. 

28Empa Harane a shwa, Tera ntatae a sa ntse a le teng, lefatsheng leo a tswaletsweng 

ho lona, Ure wa Kalde. 

29Abrame le Nakore ba inkela basadi; lebitso la mosadi wa Abrame e le Sarai, lebitso 

la mosadi wa Nakore e le Milka, moradi wa Harane, ntata Milka le Jiska. 

30Empa Sarai e ne e le nyopa, a se na ngwana. 

31Tera a nka mora hae Abrame, le setloholo sa hae Lota, mora Harane, le ngwetsi ya 

hae Sarai, mohatsa Abrame, mora hae; mme ba tswa Ure wa Kalde ho ya lefatsheng la 

Kanana. Ba fihla Kharane, ba aha teng. 

32Ditshiu tsa Tera ya eba dilemo tse makgolo a mabedi a metso e mehlano; Tera a 

ntoo shwela Kharane. 

GENESE 12 

Abrame. — O fihla Kanana. — O ya ahella Egepeta. 

1Jehova a re ho Abrame: Tloha lefatsheng la heno, le ho mofuta wa hao, le tlung ya 

ntatao, o ye lefatsheng leo ke tlang ho o bontsha lona. 

2Ke tla o etsa setjhaba se seholo, ke o hlohonolofatse, mme ke tla hodisa lebitso la 

hao, mme o tla fetohela ba bang lehlohonolo. 

3Ke tla hlohonolofatsa ba o hlohonolofatsang, ke rohake ba o rohakang, mme mefuta 

yohle ya lefatshe e tla hlohonolofalla ho wena. 

4Yaba Abrame o a falla, kamoo Jehova a mmoleletseng kateng; mme Lota a falla le 

yena. Dilemo tsa Abrame, ha a tloha Kharane, di ne di le mashome a supileng a metso 

e mehlano. 

5Abrame a nka Sarai, mosadi wa hae; le Lota, mora moenae, le leruo lohle la bona leo 

ba neng ba le ruile, le batho bao ba neng ba ba ruile Kharane, mme ba tloha ho ya 

lefatsheng la Kanana, ba ba ba fihla lefatsheng la Kanana. 

6Abrame a haola naha ho ya fihla motseng wa Sikeme, difateng tsa eike tsa More; 

mme Bakanana ba ne ba le naheng eo mohlang oo. 

7Jehova a iponahatsa ho Abrame, a re: Lefatshe lena ke tla le nea ditloholo tsa hao. 

Teng Abrame a hahela Jehova ya iponahaditseng ho yena aletare. 

8A tloha teng, a ya thabeng e ka botjhabela ho Bethele, mme a hloma tente ya hae 

teng, Bethele a le ka bophirimela, Ai a le ka botjhabela; a hahela Jehova aletare teng, 

mme a rapela lebitso la Jehova. 

9Abrame a tloha, a tsamaya a ntse a lebile borwa. 

10Jwale tlala ya eba teng lefatsheng leo; yaba Abrame o theohela Egepeta ho ya ahella 

teng, kahobane tlala e ne e le kgolo lefatsheng leo. 

11Eitse ha a se a ya kena Egepeta, a re ho Sarai, mosadi wa hae: Bona hle, ke a tseba 

hoba o mosadi e motle ho tadingweng; 

12etlare ha Baegepeta ba o bona, ba ya re: Enwa ke mosadi wa hae! mme ba mpolaye, 

empa wena ba o lesele, o phele. 

13O hle o re, o kgaitsedi ya ka, ke tle ke etswe hantle ka baka la hao, mme moya wa 

ka o phele ka baka la hao. 

14Eitse ha Abrame a se a fihlile Egepeta, Baegepeta ba bona mosadi hoba o motle 

haholo. 

15Ditona tsa Faro le tsona tsa mmona, mme tsa mo rorisa pela Faro; mme mosadi a 

nkwa, a iswa ka tlung ya Faro. 

16Yaba Faro o etsa Abrame hantle ka baka la Sarai, mmeAbrame a rua dinku, le 

dikgomo, le diesele, le bahlanka ba batona le ba batshehadi, le diesele tse tshehadi, le 

dikamele. 

17Empa Jehova a otla Faro le ntlo ya hae ka dikotlo tse kgolo ka baka la Sarai, 

mohatsa Abrame. 

18Yaba Faro o bitsa Abrame, a re: O nketseditseng taba eo? Ha o a ka wa mopolella 

keng hoba ke mosadi wa hao? 

19Ke ka baka lang ha o itse: Ke kgaitsedi ya ka; ka ba ka mo nka hore e be mosadi wa 

ka? Jwale ke enwa mosadi wa hao. Mo nke, o ikele! 

20Yaba Faro o laela batho ba hae bakeng sa Abrame, mme ba mo kgutlisa, le mosadi 

wa hae, le tsohle tseo a nang le tsona. 

GENESE 13 

Abrame o boela Kanana. — O kgaohama le Lota. — Dipallo tsa Jehova. 

1Abrame a tloha Egepeta, yena, le mosadi wa hae, le dintho tsohle tsa hae, a na le 

Lota, ba lebile nnqa borwa ho Kanana. 

2Abrame o ne a ruile makgomo, le silefera, le kgauta haholoholo. 

3A nna a tsamaya, a qaqoma borwa, a ba a fihla pela Bethele, hona moo tente ya hae e 

neng e eme teng pele, pakeng tsa Bethele le Ai, 

4moo a neng a hahile aletare pele, mme Abrame a rapela teng lebitso la Jehova. 

5Le yena Lota, ya neng a tsamaya le Abrame, o ne a na le manku, le makgomo, le 

ditente. 

6Empa naha e ne e sa ba lekane ho dula hammoho, hobane maruo a bona a ne a le 

maholo, mme ba sitwa ho dula hammoho. 

7Yaba qabang e hlaha mahareng a badisa ba mehlape ya Abrame le badisa ba mehlape 

ya Lota. Mehleng eo Bakanana le Baferese ba ne ba ahile naheng eo. 

8Yaba Abrame o re ho Lota: Oho! qabang e se ke ya eba teng mahareng a ka le wena, 

kapa mahareng a badisa ba ka le badisa ba hao, hobane re bana ba motho a le mong. 

9Ha ke re, naha kaofela e pela hao na? Kgaohana le nna; ha ekaba o leba ka ho le 

letshehadi, nna ke tla leba ho le letona, mme ha o ka nka ho le letona, nna ke tla nka 

ho le letshehadi. 

10Yaba Lota o isa mahlo a hae, a bona lehwatata lohle la Jordane, hore le nosetsehile 

hohle ho isa Tsoware, le le jwaloka tshimo ya Jehova, le jwaloka lefatshe la Egepeta; 

mohlang oo, Jehova o ne a eso ho senye Sodoma le Gomora. 

11Yaba Lota o ikgethela lehwatata lohle la Jordane; a leba botjhabela, mme ba 

kgaohana. 

12Abrame a aha naheng ya Kanana, Lota yena a aha metseng ya lehwatata, mme a 

hloma ditente tsa hae ho ya fihla Sodoma. 

13Empa batho ba Sodoma e ne e le balotsana, e le baetsadibe pela Jehova ka ho 

fetisisa. 

14Eitse ha Lota a se a ikgaohantse le yena, Jehova a re ho Abrame: Ako emise mahlo 

a hao, mme ho tloha moo o leng teng, o tadime leboya, le borwa, le botjhabela, le 

bophirimela; 

15hobane naha yohle eo o e bonang, ke tla e nea wena le ditloholo tsa hao ka ho sa 

feleng. 

16Ke tla atisa ditloholo tsa hao jwaloka lerole la lefatshe, hore ha motho a ka tseba ho 

bala lerole la lefatshe, le ditloholo tsa hao a tsebe ho di bala. 

17Raoha, o itsamaele le lefatshe lena ka bolele ba lona le ka bophara ba lona, hobane 

ke tla o fa lona. 

18Yaba Abrame o thakgolla tente ya hae, a tsamaya, mme a ya aha dieikeng tsa 

Mamre, pela Hebrone; mme a hahela Jehova aletare teng. 

GENESE 14 

Abrame o hlola marena. — Melkisedeke. 

1Yare mehleng ya Amrafele, morena wa Shineare, le Arioke, morena wa Ellasare, le 

Kedorlaomere, morena wa Elame, le Tideale, morena wa Gojime, 

2marena ao a futuhela Bera, morena wa Sodoma, le Birsha, morena wa Gomora, le 

Shineabe, morena wa Adma, le Shemeebere, morena wa Tseboime, le morena wa 

Bela, ke ho re, wa Tsoware. 

3Marena ana kaofela a kgahlana lehwatateng la Sidime, moo kajeno e leng Lewatle la 

Letswai. 

4Ka dilemo tse leshome le metso e mmedi, a ne a busitswe ke Kedorlaomere, empa ka 

lemo sa leshome le metso e meraro a kweneha. 

5Yaba ka selemo sa leshome le metso e mene, Kedorlaomere a tla le marena a nang le 

yena, mme ba hlola ba Refaime Ashterothe-Karnaime, le Bazuzime Hame, le 

Baemime Shave-Kiryathaime, 

6le Bahore, thabeng ya bona ya Seire, ho isa eikeng e Parane, haufi le lefeella. 

7Ba ba ba kgutla, ba tla Ene-Mishpathe, ke ho re, Kadeshe, ba qhala Baamaleke le 

Baamore ba ahileng Hatsatsone-Thamare, naheng yohle ya bona. 

8Yaba ho tswa morena wa Sodoma, le morena wa Gomora, le morena wa Adama, le 

morena wa Tseboime, le morena wa Bela, ke ho re, wa Tsoware, mme a laola 

makgotla a wona lehwatateng la Sidime; 

9a re a lwantsha Kedorlaomere, morena wa Elame, le Tideale, morena wa Gojime, le 

Amrafele, morena wa Shineare, le Arioke, morena wa Ellasare: marena a mane a 

lwantsha marena a mahlano. 

10Lehwatata la Sidime le ne le na le mekotikoti ya bitume, mme eitse ha marena a 

Sodoma le a Gomora a baleha, a wela ho yona, mme ba phonyohang ba balehela 

thabeng. 

11Yaba ho hapjwa maruo wohle a Sodoma le a Gomora, le dijo tsohle tse teng, ha 

kgutlwa. 

12Ha nkwa le Lota, mora moena Abrame, ya neng a ahile Sodoma, le maruo a hae 

kaofela, ha tsamauwa. 

13Yaba ho fihla mobalehi e mong, a bolella Abrame, Moheberu, ya ahileng dieikeng 

tsa Mamre, Moamore, ngwanabo Eshkole le Anere, ba neng ba ena le selekane le 

Abrame. 

14Eitse ha Abrame a utlwa hoba ngwanabo o tshwerwe, a phalla le batho ba hae ba 

hlakisitseng ba makgolo a mararo a leshome le metso e robileng meno e mmedi, ba 

tswaletsweng ka tlung ya hae, mme a ba tebela, a ba a fihla Dane. 

15Yaba o arola makgotla a hae, a ba patela bosiu, yena le bahlanka ba hae, a ba hlola, 

a ba tebela ho isa Khoba, ka ho le letshehadi ho Damaseka. 

16A kgutla le maruo kaofela; a ba a kgutla le Lota, ngwanabo, le maruo a hae, a ba a 

tla le basadi le batho. 

17Yaba morena wa Sodoma o tswa ho ya mo kgahlanyetsa, ha a kgutla, a se a hlotse 

Kedorlaomere le marena a neng a na le yena; mme a mo fihlela lehwatateng la Shave, 

ke ho re, lehwatata la morena. 

18Melkisedeke, morena wa Saleme, a tlisa bohobe le veine. E ne e le yena moprista 

wa Modimo o hodimodimo. 

19A mo hlohonolofatsa, a re: Ho hlohonolofatswe Abrame ke Modimo o hodimodimo, 

monga mahodimo le lefatshe! 

20Ho rokwe Modimo o hodimodimo, o neetseng dira tsa hao matsohong a hao! Yaba 

Abrame o mo abela karolo ya leshome ya ntho tsohle. 

21Morena wa Sodoma a re ho Abrame: Nnee batho, o inkele maruo. 

22Empa Abrame a araba morena wa Sodoma, a re: Ke emisitse letsoho la ka ho 

Jehova, Modimo o hodimodimo, monga mahodimo le lefatshe, 

23hore, leha e le tshwele, leha e le leqhwele la seeta, nke ke ka nka letho la hao, o tle o 

se ke wa re: Ke fumisitse Abrame. 

24Haese feela see bahlanka ba se jeleng, le kabelo ya banna ba ileng le nna, Boanere, 

le Eshkole, le Mamre, bona ba ke ba nke kabelo ya bona. 

GENESE 15 

Lefatshe le Kanana le ballwa leloko la Abrame. 

1Kamora taba tsena, lentswe la Jehova la fihla ho Abrame ka pono, la re: Se tshabe, 

Abrame; ke nna thebe ya hao, mme moputso wa hao o tla ba moholoholo. 

2Abrame a re: Morena Jehova, o tla nneang, ha e le mona ke ikela ke se na bana, mme 

mojalefa wa ntlo ya ka e le Modamaseka eo Eliesere? 

3Abrame a ba a re: Bona, ha o a nnea lesika, mme jwale ya tswaletsweng tlung ya ka e 

tla ba mojalefa wa ka. 

4Yaba ke moo lentswe la Jehova le fihlang ho yena, la re: Enwa a ke ke a ja lefa la 

hao, empa ya tlang ho tswa lethekeng la hao, ke yena ya tlang ho ja lefa la hao. 

5A ntoo mo isa kantle, a re: Lelala jwale, o tadime mahodimo, o bale dinaledi, ha 

ekaba o ka di bala. Yaba o re ho yena: Ditloholo tsa hao di tla ba kalo. 

6Yaba o dumela Jehova, mme Jehova a mmalla ho dumela ha hae hore ke ho loka. 

7A ntoo re ho yena: Ke nna Jehova ya o ntshitseng Ure wa Kalde, ke tle ke o fe 

lefatshe lena, e be lefa la hao. 

8Mme a re: Morena Jehova, ke tla tseba kang hoba ke tla le rua? 

9Yaba Jehova o re ho yena: Nkukele sethole se lemo tse tharo, le podi e tshehadi e 

lemo tse tharo, le pheleu e lemo tse tharo, le leebakgorwana, le leeba. 

10Yaba o mo nkela tsona kaofela, a di kgekgetha kalehare, a bea mokgekgetho o 

mong malebana le o mong; empa dinonyana tsona a se ke a di kgekgetha. 

11Mme eitse ha manong a tsubellela dinameng, Abrame a a tshosa. 

12Yare ha letsatsi le ya dikela, boroko bo boholo ba tshwara Abrame, mme bona, 

botshabeho jwa lefifi le leholo jwa mo wela hodimo. 

13Yaba o re ho Abrame: Tseba hoba ditloholo tsa hao e tla ba bajaki naheng eo e seng 

ya bona, mme e tla ba bahlanka, mme ba tla tujwa ka dilemo tse makgolo a mane. 

14Empa setjhaba seo ba tla beng ba se sebeleditse, ke tla se ahlola, mme kamorao ba 

tla tswa teng ba na le maruo a maholo. 

15Haele wena, o tla orohela ho bontatao ka kgotso, o epelwe ha o se o hodile ho hotle. 

16Empa bona ba tla kgutlela kwano ka leloko la bone, hobane ho fihlela moo, 

bokgopo jwa Baamore bo ya be bo eso ho tlale. 

17Eitse ha letsatsi le se le diketse, ho se ho phirimile, bonang, ha eba sebopi se 

kubellang, mme lelakabe la mollo la tsamaya pakeng tsa mekgekgetho eo. 

18Ka letsatsi leo, Jehova a hlaba selekane le Abrame, a re: Ditloholo tsa hao ke di 

neile lefatshe lena, ho nka nokeng ya Egepeta ho isa nokeng e kgolo, noka ya Eufrate; 

19ke ho re, lefatshe la Bakene, le la Bakenise, le la Bakadmone, 

20le la Bahethe, le la Baferese, le la Barefaime, 



26 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

21le la Baamore, le la Bakanana, le la Bagirgashe, le la Bajebuse. 

GENESE 16 

Agare. — Tswalo ya Ishmaele. 

1Sarai, mohatsa Abrame, o ne a sa mo tswalle bana, empa o ne a na le lekgabunyane 

le tswang Egepeta, le bitswang Agare. 

2Sarai a re ho Abrame: Bona hle, Jehova o ntlhokisitse pelehi; ako kene ho 

lekgabunyane la ka, ekaba ke tla fuwa bana ka yena. Abrame a dumela lentswe la 

Sarai. 

3Yaba Sarai, mohatsa Abrame, o nka Agare, Moegepeta, lekgabunyane la hae, ho se 

ho le dilemo tse leshome Abrame a aheletse lefatsheng la Kanana, mme a mo neela 

Abrame, monna wa hae, hore e be mosadi wa hae. 

4Abrame a kena ho Agare, mme a emola; mme eitse ha a bona hoba o emotse, 

mofumahadi wa hae a nyediseha mahlong a hae. 

5Yaba Sarai o re ho Abrame: Nyediso ya ka e wela hodimo hao! Ke neetse 

lekgabunyane la ka sefubeng sa hao, mme ke mona, ha le bona hoba le emotse, nna ke 

nyediseha mahlong a lona. Jehova a ahlole mahareng a ka le wena! 

6Abrame a re ho Sarai: Bona, lekgabunyane la hao ke lena, le diatleng tsa hao, o le 

etse kamoo o ratang kateng. Yaba Sarai o a le hlorisa, la ba la mo balehela. 

7Lengeloi la Jehova la le fumana pela sediba sa metsi feelleng, sedibeng se tseleng ya 

Shure. 

8La re: Agare, lekgabunyane la Sarai, o tswa kae, mme o ya kae? A re: Ke balehetse 

Sarai, mofumahadi wa ka. 

9Lengeloi la Jehova la re ho yena: Kgutlela ho mofumahadi wa hao, o ikokobetse tlasa 

letsoho la hae. 

10Lengeloi la Jehova la ba la re ho yena: Ke tla ngatafatsa ditloholo tsa hao haholo, 

bongata ba tsona bo be bo sitehe ho balwa. 

11Hape, lengeloi la Jehova la re ho yena: Bona, o emotse, mme o tla tswala mora, 

mme o tla mo rea lebitso la Ishmaele, hobane Jehova o mametse ho hloriswa ha hao. 

12Haele yena o tla tshwana le pitsi e hlaha, letsoho la hae le tla lwantsha bohle, mme 

letsoho la bohle le tla mo lwantsha, mme o tla aha pontsheng ya banababo kaofela. 

13Yaba o rea Jehova ya buileng le yena lebitso la Atta-Ele-roi (Wena, Modimo, o a 

mpona), hobane a re: Kanthe le mona ke bone ke se ke bonwe. 

14Ke ka baka lena sediba seo se reilweng Lakai-roi (Sediba sa Mophedi ya mponang); 

bonang, se pakeng tsa Kadeshe le Barede. 



27 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

15Agare a tswalla Abrame mora, mme Abrame a rea mora wa hae, eo a mo 

tswaletsweng ke Agare, lebitso la Ishmaele. 

16Mohla Agare a tswallang Abrame Ishmaele, dilemo tsa Abrame di ne di le mashome 

a robileng meno e mmedi a metso e tsheletseng. 

GENESE 17 

Abrame o rewa lebitso la Abrahama. — Lebollo. 

1Eitse ha Abrame e se e le motho ya dilemo tse mashome a robileng mono o le mong 

a metso e robileng mono o le mong, Jehova a iponahatsa ho Abrame, a re ho yena: Ke 

nna Modimo o matla wohle. Tsamaya pela ka, o be kgabane; 

2mme ke tla tiisa selekane sa ka, se mahareng a ka le wena, ke o atise haholoholo. 

3Yaba Abrame o wa ka sefahleho, mme Modimo wa nna wa bua le yena, wa re: 

4Haele nna, bona, selekane sa ka se ho wena, mme o tla ba ntata letshwele la ditjhaba. 

5Lebitso la hao ha ho sa tla thwe ke Abrame (ntate ya phahameng), empa lebitso la 

hao e tla ba Abrahama, hobane, ke o beile hore o be raditjhabatjhaba. 

6Ke tla o atisetsa bana haholoholo, ke o etse ditjhaba, mme marena a tswe ho wena. 

7Ke tla tiisa selekane sa ka, se mahareng a ka le wena, le ditloholo tsa hao tse o 

hlahlamang ka meloko ya tsona, e be selekane se sa feleng, ke be Modimo wa hao le 

wa leloko la hao le o hlahlamang. 

8Mme lefatshe la bojaki ba hao, lefatshe lohle la Kanana, ke le nea wena le ditloholo 

tsa hao tse kamora hao, le le rue ka ho sa feleng, mme ke tla ba Modimo wa bona. 

9Modimo wa ba wa re ho Abrahama: Haele wena, o boloke selekane sa ka, wena le 

ditlholo tsa hao tse kamorao ho wena. 

10Ke wena selekane sa ka seo le tlang ho se boloka, se mahareng a ka le lona, le 

ditloholo tsa hao tse kamora hao: Ba batona bohle ho lona ba bolotswe. 

11Le pome nama ya ntlha ya dipele tsa lona, mme e tla ba pontsho ya selekane sa ka le 

lona. 

12Ngwana ya matsatsi a robileng meno e le mmedi hara lona a bolotswe, ba batona 

kaofela melokong ya lona, ya tswallwang tlung, leha e le ya rekilweng ka tjhelete ho 

moditjhaba ofe le ofe, eo e seng wa mofuta wa hao. 

13Ho bolotswe ya tswallwang tlung ya hao, le ya rekwang ka tjhelete ya hao, selekane 

sa ka se be nameng ya lona, e be selekane se sa feleng. 

14Motho e motona wa leqai ya sa bolotswang nameng ya hae, motho eo o tla kgaolwa 

setjhabeng sa hae, hobane o sentse selekane sa ka. 

15Hape Modimo wa re ho Abrahama: Sarai, mosadi wa hao, ha a sa tla hlola a bitswa 

ka lebitso la Sarai (ya ikgethang), empa lebitso la hae e tla ba Sara (mofumahadi). 

16Mme ke tla mo hlohonolofatsa, hape ke tla o fa mora ka yena; mme ke tla mo 

hlohonolofatsa, e tla ba mma ditjhaba, mme marena a ditjhaba a tla tswa ho yena. 

17Yaba Abrahama o wa ka sefahleho, a tsheha, mme a re ka pelong ya hae: Na monna 

ya dilemo tse lekgolo a ka bona ngwana, le Sara ya dilemo tse mashome a robileng 

mono o le mong, hleka a ka beleha na? 

18Abrahama a re ho Modimo: Ishmaele a ke a phele pela hao! 

19Modimo wa re: Tjhe, Sara, mosadi wa hao, o tla o tswalla mora, mme o tla mo rea 

lebitso la Isaaka; ke tla tiisa selekane sa ka le yena, le leloko la hae le kamora hae, e 

be selekane se sa feleng. 

20Haele bakeng sa Ishmaele, ke o utlwile: Bona, ke tla mo hlohonolofatsa, ke mo 

atise, ke mo ngatafatsa haholoholo; o tla tswala marena a leshome le metso e mmedi, 

mme ke tla mo etsa setjhaba se seholo. 

21Empa selekane sa ka ke tla se tiisa le Isaaka, eo Sara a tlang ho o tswalla yena isao, 

wona motsotsong ona. 

22Yaba o lesa ho bua le yena, mme Modimo wa myoloha, wa tloha ho Abrahama. 

23Yaba Abrahama o nka Ishmaele, mora wa hae, le bohle ba tswaletsweng tlung ya 

hae, le bohle ba rekilweng ka tjhelete ya hae, ba batona bohle ba ntlo ya Abrahama, a 

ba bolotsa ka lona letsatsi leo, kamoo Modimo o mmoleletseng kateng. 

24Abrahama e ne e le motho ya dilemo tse mashome a robileng mono o le mong a 

metso e robileng mono o le mong, mohla a bolotswang; 

25mme Ishmaele, mora hae, o ne a na le dilemo tse leshome le metso e meraro, mohla 

a bolotswang. 

26Ka lona tsatsi leo, Abrahama a bolla le Ishmaele, mora hae, 

27le banna bohle ba tswaletsweng tlung ya hae, le ba rekilweng ka tjhelete ho 

baditjhaba, ba bolla le yena. 

GENESE 18 

Abrahama o rapella Sodoma. 

1Jehova a iponahatsa ho Abrahama dieikeng tsa Mamre, a dutse monyako wa tente, 

motshehare, ha ho futhumetse. 

2A emisa mahlo, a tadima, mme a bona banna ba bararo, ba eme pela hae; eitse ha a 

ba bona, a tloha monyako wa tente ya hae, a titima, a ba kgahlanyetsa, a inamela 

fatshe, 

3a re: Morena ka, ha ekaba ke bone mohau mahlong a hao, oho, o se ke wa fapoha 

mohlanka wa hao. 

4A ho ke ho tliswe metsinyana, le hlatswe maoto a lona, mme le kgatholohe tlasa fate 

sena. 

5Ke tla tlisa sengwathwana sa bohobe, le ke le hlaphole dipelo tsa lona, le ntoo feta; 

hobane ke ka baka leo le fetang pela mohlanka wa lona. Ba re: Etsa jwalokaha o 

boletse. 

6Yaba Abrahama o phakisa a kena tenteng ho Sara, a re: Phakisa o nke ditekanyo tse 

tharo tsa phofo e thumisitsweng, o dube, o etse dinkgwana. 

7Abrahama a titimela mohlapeng, a nka namane e nama e boreletsana, e monate, a e 

neela mohlanka, hore a phakise a e apehe. 

8A nka mafi, le lebese, le namane e apehilweng, a di bea pela bona; empa yena a 

ikemela pela bona katlasa sefate, mme ba eja. 

9Yaba ba re ho yena: Sara, mohatsa hao o kae? A re: Ke enwa ka tenteng. 

10A re: Ke tla kgutlela ho wena kannete, ha selemo se boya, mme bona, Sara, mosadi 

wa hao, o tla ba le mora. Athe Sara o ne a ntse a mametse monyako wa tente, kamora 

hae. 

11Abrahama le Sara ba ne ba tsofetse, ba se ba hodile; mme ho ne ho se ho se ho Sara 

ka mokgwa wa basadi. 

12Sara a tsheha kahare ho yena, a re: Ha ke se ke tsofetse, nka hla ka hlahelwa ke 

takatso, etswe le monga ka e le leqheku! 

13Yaba Jehova o re ho Abrahama: Ke ka baka lang Sara ha a tsheha, a re: Hleka 

kannete nka beleha, haele moo ke tsofetse? 

14Hleka taba e teng e ka sitang Jehova? Ka nako e beilweng, ke tla kgutlela ho wena, 

ha selemo se boya, mme Sara o tla ba le mora. 

15Empa Sara a latola, a re: Ha ke a ka ka tsheha; hobane o ne a tshaba. Mme Jehova a 

re: Tjhe, o ile wa tsheha. 

16Yaba banna bao ba ema, ba tloha teng, ba leba nqa Sodoma; mme Abrahama a 

tsamaya le bona, a ba felehetsa. 

17Jwale Jehova a re: Na nka patela Abrahama seo ke yang ho se etsa, 

18athe Abrahama e tla ba setjhaba se seholo, se matla, mme mefuta yohle ya lefatshe e 

tla hlohonolofalla ho yena? 

19Ke tswe ke mo tseba hoba, o tla laela bana ba hae, le ntlo ya hae kamora hae, hore 

ba boloke tsela ya Jehova, ba etse ka ho loka le ka tshwanelo, Jehova a be a hlahisetse 

Abrahama seo a mmaletseng sona. 



30 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

20Yaba Jehova o re: Erekaha mohoo o tswang Sodoma le Gomora o le moholo, mme 

sebe sa bona se atile haholo, 

21ke sa theoha ke tle ke bone hore na ba fela ba entse kamoo mohoo o fihlileng ho nna 

kateng; mme ha ho se jwalo, ke tla tseba. 

22Yaba banna ba tloha, ba leba Sodoma; empa Abrahama a sala pela Jehova. 

23Jwale Abrahama a atamela, a re: Hleka o ka timetsa ya lokileng hammoho le ya 

bolotsana na? 

24Ekaba ba lokileng ba mashome a mahlano ba teng motseng; hleka o ka timetsa 

motse, o sa o baballe ka baka la ba lokileng ba mashome a mahlano ba ho wona na? 

25Oho! o se ke wa etsa taba e jwalo le hanyenyane, wa bolaya ya lokileng hammoho 

le ya bolotsana, hore ya lokileng a hlahelwe ke ntho e le nngwe le molotsana. Taba eo 

e be hole le wena! Hleka moahlodi wa lefatshe a ke ke a etsa ka ho loka na? 

26Jehova a re: Ha nka fumana ba lokileng ba mashome a mahlano ba le teng motseng 

wa Sodoma, ke tla baballa motse kaofela ka baka la bona. 

27Abrahama a araba, a re: Bona hle, ke betile pelo ho buisana le Morena, leha ke le 

lerole le molora feela. 

28Ekaba ho ba lokileng ba mashome a mahlano bao, ho ka hlokahala ba le bahlano; 

hleka o ka fedisa motse kaofela ka baka la batho ba le bahlano na? A re: Ha ke 

fumana ba lokileng ba mashome a mane a metso e mehlano, nke ke ka o fedisa. 

29A boela a bua le yena, a re: Ekaba ho ka fumanwa teng ba lokileng ba mashome a 

mane feela. A re: Nke ke ka etsa taba ena ka baka la baoba mashome a mane. 

30A re: Oho! Morena a se ke a halefa, ha ke ntse ke bua. Ekaba ho ka fumanwa teng 

ba lokileng ba mashome a mararo feela. Mme a re: Ha nka fumana ba lokileng ba 

mashome a mararo, nke ke ka etsa. 

31A re: Bona hle, ke betile pelo ho bua le Morena: Ekaba ho ka fumanwa teng ba 

lokileng ba mashome a mabedi feela. A re: Nke ke ka o senya ka baka la ba mashome 

a mabedi bao. 

32A re: Oho! Morenaka a se ke a halefa, mme ke tla boela ke bue hang feela: Ekaba 

ho ka fumanwa teng ba lokileng ba leshome feela. A re: Nke ke ka o senya ka baka la 

ba lokileng bao ba leshome. 

33Yaba Jehova o a ikela; ha a se a qetile ho bua le Abrahama; mme Abrahama a 

kgutlela ha hae. 

GENESE 19 

Tshenyeho ya Sodoma le Gomora. — Qalo ya Bamoabe le Baammone. 

1Mangeloi a mabedi a fihla Sodoma mantsiboya, mme Lota o ne a dutse kgorong ya 

Sodoma. Lota, eitse ha a a bona, a ema, a ya a a kgahlanyetsa, mme a inamela fatshe 

ka sefahleho, 

2a re: Oho hle, beng ba ka, a le keng le fapohele tlung ya mohlanka wa lona, le robale 

teng, mme le hlatswe maoto a lona; le ntoo tsohela tseleng ya lona. Ba re: Tjhe, re tla 

mpe re robale lepatlelong. 

3Empa a ba phehella haholo, ba ba ba fapohela ho yena, ba kena ka tlung ya hae; mme 

a ba etsetsa selallo, a ba apehela dinkgwana tse se nang ditomoso, mme ba eja. 

4Empa eitse ba eso ho robale, banna ba motse, bona banna ba Sodoma, ba bokanela 

ntlo, bana le ba hodileng, batho kaofelafela. 

5Ba bitsa Lota, ba re ho yena: Ba kae banna ba tlileng ho wena bosiung bona? Re 

ntshetse bona, re tle re ba tsebe. 

6Yaba Lota o tswela ho bona monyako, mme a kwala lehlafi kamora hae. 

7A re: Oho banabeso, se etseng sehloho. 

8Bonang hle, ke na le baradi ba babedi ba esong ho tsebe monna; ke tla le tlisetsa 

bona kantle, le ba etse kamoo le ratang kateng. Empa feela banna bana, le se ke la ba 

etsa letho, etswe e le ka baka leo ba keneng moriting wa marulelo a ka. 

9Ba re: Suruha moo! Ba ba ba re: Motho enwa o tlile ho jaka, mme jwale o rata hoba e 

be moahlodi! Jwale re tla o etsa hampe ho fetisa bona! Jwale monna eo Lota ba mo 

hatella haholo, mme ba atamela ho thuha lehlafi. 

10Yaba banna bano ba nanabetsa matshoho, mme ba hulela Lota ka tlung ho bona, 

mme ba kwala monyako. 

11Yaba ba otla banna ba neng ba le pela monyako wa ntlo ka bofofu, ho tloha ho e 

monyenyane ho isa ho e moholo, ba ba ba kgathala ke ho batla monyako. 

12Yaba banna bao ba re ho Lota: Ke bafe bao o sa nang le bona mona? Bakgwenyana, 

kapa bara, kapa baradi, leha e le mang le mang eo o nang le yena motseng, o ba ntshe 

motseng; 

13hobane rona re ya senya motse ona, hobane mohoo o ba qosang ho Jehova o hlile o 

moholo, mme Jehova o re romile ho o timeletsa. 

14Yaba Lota o tswa ho ya tsebisa bakgwenyana ba hae, ba neng ba tla nyala baradi ba 

hae, mme a re: Tsohang, le tswe nqalong ena, hobane Jehova o ya timeletsa motse! 

Empa ho bakgwenyana ba hae ha eba jwaloka hojane o a swaswa. 

15Eitse ha meso e hlaha, mangeloi a akofisa Lota, a re: Tsoha, o nke mosadi wa hao, 

le baradi ba hao ba babedi ba leng mona, esere mohlomong wa timela tshenyehong ya 

motse ona. 

16A re a sa dikadika, banna bao ba mo tshwara ka letsoho, ba tshwara le letsoho la 

mosadi wa hae, le matsoho a baradi ba hae ba babedi, ka baka la mohau wa Jehova ho 

yena, mme ba mo ntsha, ba mo tlohela kantle ho motse. 

17Eitse ha ba se ba ntsheditswe kantle, e mong wa bona a re: Baleha, o boloke 

bophelo ba hao; o se ke wa hetla kamorao, o se ke wa ema lehwatateng lohle; balehela 

thabeng, esere mohlomong wa timeletswa. 

18Lota a re ho bona: O tjhe, monghadi! Ke o a rapela; 

19bona hle, mohlanka wa hao o fumane mohau mahlong a hao, mme lereko la hao le 

bile leholo leo o nthekolohetseng ka lona, wa boloka bophelo ba ka; empa nna ke 

sitwa ho balehela thabeng, kotsi e ka tshoha e nkwela hodimo, ka shwa. 

20Bona hle, motse wane o haufi, nke ke balehele ho wona; na ha o monyenyane na? 

mme moya wa ka o tla phela. 

21A re ho yena: Bona, ke tla o hauhela le tabeng ena, mme ha nka ke ka fatakanya 

motse ona oo o buang ka wona. 

22Phakisa o balehele teng, hobane ke sitwa ho etsa letho, o eso fihle teng. Ke ka baka 

leo motse oo o reilweng lebitso la Tsoware. 

23Letsatsi le ne le tjhabela lefatshe, ha Lota a kena Tsoware. 

24Yaba Jehova o nesetsa Sodoma le Gomora sebabole le mollo o tswang ho Jehova 

mahodimong. 

25A timeletsa metse eo, lehwatata lohle, le bohle ba ahileng metseng, le tse 

mediswang ke mobu. 

26Empa mosadi wa Lota a tadima morao, mme a fetoha seemahale sa letswai. 

27Abrahama a tsoha e sa le hosasa, a ya nqalong moo a neng a eme teng pela 

sefahleho sa Jehova. 

28A isa mahlo nqa Sodoma le Gomora, le nqa naheng yohle ya lehwatata, a tadima, 

mme bonang, mosi wa naha eo o ne o nyoloha jwaloka mosi wa sebopi. 

29E ne eitse ha Modimo o timeletsa metse ya lehwatata, Modimo wa hopola 

Abrahama, mme wa phonyosa Lota tshenyong eo o sentseng ka yona metse eo Lota a 

neng a ahile ho yona. 

30Lota a tloha Tsoware, a ya aha thabeng, a ena le baradi ba hae ba babedi; hobane o 

ne a tshaba ho dula Tsoware. A aha lehaheng, yena le baradi ba hae ba babedi. 

31Yaba moradi wa hae e moholo o re ho moenae: Ntata rona o tsofetse, mme ha ho 

monna lefatsheng ya ka tlang ho rona ka mokgwa wa lefatshe lohle. 

32Tloo, re nose ntata rona veine, mme re robale le yena, mme re tsosetse ntata rona 

leloko. 



33 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

33Yaba ba nosa ntata bona veine ka bosiu boo, mme e moholo a kena, a robala le 

ntatae; mme Lota ha a ka a mo lemoha, ha a robala, leha a tsoha. 

34Ka hosasane, e moholo a re ho moenae: Bona, ke letse ke robetse le ntate; a re mo 

nose veine hape ka bosiu ba kajeno, mme o kene, o robale le yena, mme re tsosetse 

ntata rona leloko. 

35Yaba ba boela ba nosa ntata bona veine ka bosiu boo, mme e monyenyane a tsoha, a 

ya robala le yena; mme ha a ka a tseba, ha a robala, leha a tsoha. 

36Yaba baradi ba babedi ba Lota ba emodiswa ke ntata bona. 

37E moholo a tswala mora, a mo rea lebitso la Moabe; ke yena ntata Bamoabe le 

kajeno. 

38E monyenyane le yena a tswala mora, a mo realebitso la Ben-Ammi; ke yena ntata 

bana ba Ammone le kajeno. 

GENESE 20 

Abrahama o ahella Gerare. 

1Abrahama a tloha moo a leng teng, a leba naheng ya Borwa, a aha pakeng tsa 

Kadeshe le Shure, a hlola Gerare. 

2Abrahama o ne a boletse bakeng sa Sara, mosadi wa hae, a re: Ke kgaitsedi ya ka. 

Yaba Abimeleke, morena wa Gerare, o a romela, mme a nka Sara. 

3Empa Modimo wa tla ho Abimeleke bosiu torong, mme wa re ho yena: Bona, o 

motho ya shweleng ka baka la mosadi eo o mo nkileng, hobane o nyetswe ke monna. 

4Empa Abimeleke o ne a eso ho mo atamele; mme a re: Morena, hleka o ka bolaya 

setjhaba, leha se lokile na? 

5A monna eo ha a ka a re ho nna: Enwa ke kgaitsedi ya ka? Mme le yena, yena ka 

sebele, na ha a ka a re: Ke kgaitsedi ya ka? Ke entse hoo ka pelo e lokileng le ka 

matsoho a hlwekileng. 

6Modimo wa re ho yena torong: Le nna ke a tseba hobane o entse hoo ka pelo e 

hlwekileng, mme ke bile ke o thibetse hore o tle o se ke wa ntshitelwa; ke ka baka leo 

ke sa kang ka o lesa le hore o mo ame. 

7Jwale he, busetsa mosadi ho monna wa hae: etswe e le moporofeta, mme o tla o 

rapella hore o pholohe. Empa ha o ke ke wa mmusetsa, o tsebe hoba o tla shwa le ho 

shwa, wena le bohle bao o nang le bona. 

8Yaba Abimeleke o tsoha e sa le ka meso, a bitsa bahlanka ba hae kaofela, mme a ba 

phetela mantswe ao kaofela; mme batho bao ba tshoha hampe. 

9Abimeleke a bitsa Abrahama, a re ho yena: O re entseng? Kapa ke o sitetswe kae, ha 

o tla tlisa molato o moholo hakalo hodima ka le hodima mmuso wa ka? O nkentse 

taba e sa keng e be e etswe. 

10Abimeleke a ba a re ho Abrahama: O boneng, ha o tla etsa taba eo? 

11Yaba Abrahama o re: Ke hobane ke itse: Eka ha ho tshajwe Modimo motseng ona, 

mme ba tla mpolaya ka baka la mosadi wa ka. 

12Kwana kannete ke kgaitsedi ya ka, etswe e le moradi wa ntate, leha empa e se 

moradi wa mme, mme ebile ke mosadi wa ka. 

13Eitse ha Modimo o nntsha tlung ya ntate, hore ke be mojaki, ka re ho yena: Molemo 

oo o tla nketsetsa wona ke ona: Hohle moo re yang, ha o mpolela, o nne o re: Ke 

kgaitsedi ya ka. 

14Yaba Abimeleke o nka dinku, le dikgomo, le bahlanka, le makgabunyane, a di abela 

Abrahama, a ba a kgutlisetsa Sara mosadi wa hae ho yena. 

15Abimeleke a ba a re: Bona, naha ya ka e pela hao; ikahele moo o ithatelang. 

16Ho Sara a re: Bona, ke neile kgaitsedi ya hao dishekele tse sekete tsa silefera; a e be 

lesira mahlong ha hao, le ho bohle ba nang le wena, mme o tla loka le pela batho 

bohle. 

17Yaba Abrahama o rapela Modimo, mme Modimo wa fodisa Abimeleke, le mosadi 

wa hae, le makgabunyane a hae, mme ba nna ba tswala. 

18Hobane Jehova o ne a hlile a nyopisitse dipopelo tsohle tsa ba ntlo ya Abimeleke ka 

baka la Sara, mohatsa Abrahama. 

GENESE 21 

Tswalo ya Isaaka. — Agare ha a le feelleng. — Selekane sa Abrahama le 
Abimeleke. 

1Jehova a etela Sara kamoo a neng a boletse kateng, mme Jehova a etsetsa Sara 

kamoo a neng a mmaletse kateng. 

2Yaba Sara o emola, a tswalla Abrahama mora botsofading ba hae, motsotsong oo 

Modimo o neng o mmehetse wona. 

3Abrahama a rea mora wa hae, eo a mo tswaletseng, eo Sara a mo tswaletseng yena, 

lebitso la Isaaka. 

4Abrahama a bolotsa Isaaka, mora hae, mohla a nang le matsatsi a robileng meno e 

mmedi, kamoo Modimo o neng o mo laetse kateng. 

5Dilemo tsa Abrahama di ne di le lekgolo mohla a tswallwang Isaaka, mora wa hae. 

6Jwale Sara a re: Modimo o mphile ditsheho, mme le bohle, ha ba utlwa, ba tla tsheha 

le nna. 

7A ba a re: Ke mang ya ka beng a boleletse Abrahama hore Sara o tla anyesa bana, 

haele moo ke mo tswaletse mora botsofading ba hae? 

8Ngwana a hola, a ba a kgwiswa; mme Abrahama a etsa mokete o moholo ka letsatsi 

leo Isaaka a kgwiswang ka lona. 

9Empa Sara a bona mora wa Agare, Moegepeta, eo Agare a mo tswaletseng 

Abrahama, a ntse a tsheha. 

10Yaba o re ho Abrahama: Lelekisa lekgabunyane leo le mora wa lona, hobane mora 

wa lekgabunyane leo a ke se ke a ja lefa hammoho le mora ka Isaaka. 

11Empa lentswe lena la eba bohloko haholo ho Abrahama ka baka la mora hae. 

12Yaba Modimo o re ho Abrahama: Ho se ke ha eba bohloko ho wena bakeng sa 

moshanyana le sa lekgabunyane la hao; polelo tsohle tseo Sara a o bolellang tsona, o 

mpe o di mamele, hobane ka Isaaka ho tla tswa lesika le tla reellwa wena. 

13Empa haele mora wa lekgabunyane, yena ke tla mo etsa setjhaba, hobane ke 

ngwanahao. 

14Yaba Abrahama o tsoha ka meso, a nka bohobe le sehwana sa metsi, a di nea Agare, 

a mo jarisa tsona lehetleng, a mo nea le ngwana,mme a mo fa tsela. A tloha a ya 

phaila lefeelleng la Beerseba. 

15Yaba metsi a fela ka sehwaneng; yaba Agare o bea ngwana katlasa sehlahla, 

16a sutha, a ya dula malebana le yena sebaka se ka ka sa motsu ha o phoswa: hobane o 

ne a re: Ke se ke ka bona ngwana ha a eshwa. A nna a dula malebana le yena, a 

phahamisitse lentswe, a lla. 

17Yaba Modimo o utlwa lentswe la moshanyana; mme lengeloi la Modimo la 

howeletsa Agare le le lehodimong, le re ho yena: O jewa keng Agare? Se tshabe, 

hobane Modimo o utlwile lentswe la moshanyana, moo a leng teng. 

18Tsoha, o emise moshanyana, o mo tshware ka letsoho, hobane ke tla mo etsa 

setjhaba se seholo. 

19Yaba Modimo o tutubolla mahlo a hae, mme a bona sediba sa metsi; a ya, a tlatsa 

sehwana, a nwesa ngwana. 

20Modimo wa eba le moshanyana, mme a hola, a aha feelleng; ha a se a le moholo, ya 

eba mophosi. 

21A aha lefeelleng la Parane, mme mmae a mo nkela mosadi fatsheng la Egepeta. 

22Mehleng eo, Abimeleke le Pikole, molaodi wa makgotla a hae, ba bua le Abrahama, 

ba re: Modimo o na le wena nthong tsohle tseo o di etsang. 

23Ka baka leo, ntlhapanyetse mona jwale, ka Modimo, hore o ke se ke wa etsa ka 

bohata ho nna, leha e le ho bana ba ka, leha e le ho ditloholo tsa ka; le hore kamoo 

nna ke o etseditseng kateng ka molemo, o etse jwalo ho nna le ho naha eo o jakileng 

ho yona. 

24Abrahama a re: Ke tla hlapanya. 

25Empa Abrahama a nyatsa Abimeleke ka baka la sediba sa metsi seo bahlanka ba 

Abimeleke ba neng ba se nkile ka manganga. 

26Abimeleke a re: Ha ke tsebe hore na taba eo e entswe ke mang: etswe le wena o sa 

ka wa mpolella, le ho utlwa ha ke eso ho ba ke utlwa ho fihlela kajeno. 

27Yaba Abrahama o nka dinku le dikgomo, a di nea Abimeleke, mme ba hlaba 

selekane ba babedi. 

28Abrahama a bea dithole tsa dinku tse supileng ka hosele. 

29Yaba Abimeleke o re ho Abrahama: Dithole tsee tse supileng, tseo o di beileng 

kathoko, di reng na? 

30A re: Ke ho re, dinku tsena tse supileng o di amohele letsohong la ka, e tle e be 

bopaki ba ka ba hore ke nna ke tjhekileng sediba sena. 

31Ka baka leo, nqalo eo e reilwe lebitso la Beerseba, kahobane ba hlapantse teng ba 

babedi. 

32Ba hlaba selekane jwalo Beerseba; yaba Abimeleke o tloha le Pikole, molaodi wa 

makgotla a hae, ba kgutlela lefatsheng la Bafilesta. 

33Abrahama a hloma difate Beerseba, mme a rapela teng lebitso la Jehova, Modimo 

wa kamehla yohle. 

34Abrahama a hlola matsatsi a mangata naheng ya Bafilesta. 

GENESE 22 

Abrahama o laelwa ke Jehova ho mo hlabela mora hae Isaaka. 

1Kamora taba tseo, Modimo wa leka Abrahama. Wa re ho yena: Abrahama! A re: Ke 

nna enwa. 

2Wa re: Nka mora wa hao, ya mong ho wena, eo o mo ratang, yena Isaaka; o ye 

naheng ya Moria, o mo etse teng sehlabelo sa setjheso hodima thaba e nngwe eo ke 

tlang ho o bolella yona. 

3Yaba Abrahama o tsoha ka meso, a qhaneha esele ya hae, a nka bahlanka ba babedi 

le yena, le Isaaka, mora hae; mme a ratha patsi ya setjheso; yaba o tloha, a leba 

nqalong eo Modimo o mmoletseng yona. 

4Ka tsatsi la boraro, Abrahama a emisa mahlo, a bonela nqalo eo hole. 

5Yaba Abrahama o re ho bahlanka ba hae: Salang mona le esele, mme nna le 

mohlankana re tla ya mane, re rapele, re ntoo kgutlela ho lona. 



37 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

6Abrahama a nka patsi ya setjheso, a e jarisa Isaaka, mora hae, a nka le mollo 

letsohong la hae le thipa; mme ba ya ba babedi hammoho. 

7Yaba Isaaka o bua le Abrahama, ntatae, a re: Ntate! A re: Ke nna enwa, mora ka. A 

re: Mollo le patsi ke tsena, empa nku ya setjheso e kae na? 

8Abrahama a re: Mora ka, Modimo o tla iponela nku ya setjheso. Yaba ba tsamaya ba 

babedi hammoho. 

9Jwale ba fihla nqalong eo Modimo o mmoleletseng yona. Abrahama a haha aletare 

teng, a lokisa patsi; a tlama Isaaka, mora hae, a mmea aletareng hodima patsi. 

10Abrahama a nanabetsa letsoho la hae, a nka thipa ho hlaba mora hae. 

11Yaba lengeloi a Jehova le mo howeletsa, le le lehodimong, la re: Abrahama! 

Abrahama! A re: Ke nna enwa. 

12La re: Se ise letsoho la hao ho moshanyana, o se ke wa mo etsa letho; hobane jwale, 

ke a tseba hoba o tshaba Modimo, ha o sa ka wa nkganela le mora wa hao, ya mong 

ho wena. 

13Yare ha Abrahama a emisa mahlo a hae, a tadima, mme a bona pheleu e le kamora 

hae, e tshwasehile dihlahleng ka manaka; yaba Abrahama o ya, a nka pheleu, mme a e 

etsa setjheso bakeng sa mora wa hae. 

14Abrahama a rea nqalo eo lebitso la Jehova-Jire (Jehova o tla iponela); ke moo ho 

thweng kajeno: O tla iponela thabeng ya Jehova. 

15Yaba lengeloi la Jehova le howeletsa Abrahama la bobedi le le lehodimong, 

16la re: Ho thwe ke Jehova: Ke hlapantse ka nna hore, ka baka la hobane o entse taba 

eo, o sa ka wa nkganela le mora wa hao, ya mong ho wena, 

17ho hlohonolofatseng ke tla o hlohonolofatsa, mme ho atiseng ke tla atisa moloko wa 

hao, o be ka ka dinaledi tsa mahodimo le lehlabathe le lebopong la lewatle, mme 

moloko wa hao o tla rua dikgoro tsa dira tsa wona. 

18Ditjhaba tsohle tsa lefatshe di tla itlhohonolofatsa lelokong la hao, ka baka la 

hobane o mametse lentswe la ka. 

19Yaba Abrahama o kgutlela ho bahlanka ba hae; mme ba tloha, ba ya hammoho 

Beerseba. Mme Abrahama a aha Beerseba. 

20Kamora ditaba tsena, Abrahama a behelwa hore: Bona, le Milka o tswaletse Nakore, 

moenao bara: 

21wa matsibolo ke Utse, moenae ke Buse, le Kemuele, ntata Arame; 

22le Kesede, le Haso, le Pildashe, le Jidlafe, le Bethuele. 

23Bethuele o tswetse Rebeka. Bao ba robileng meno e mmedi, Milka o ba tswaletse 

Nakore, moena Abrahama. 

24Le serethe sa hae se bitswang Reuma, le sona se mo tswaletse Thebake, le Gahame, 

le Tahashe, le Maaka. 

GENESE 23 

Ho shwa le ho epelwa ha Sara. 

1Ditshiu tsa Sara ya eba dilemo tse lekgolo le mashome a mabedi a metso e supileng; 

ke tsona dilemo tsa ho phela ha Sara. 

2Sara a shwela Kiryath-Arba, e leng Hebrone, naheng ya Kanana; mme Abrahama a 

tla bofifing ba Sara ho mo llela. 

3Abrahama a tloha pela mofu wa hae, a bua le bara ba Hethe, a re: 

4Ke moditjhaba le mojaki hara lona; nneeng setsha sa mabitla hara lona, e be sa ka, ke 

tle ke pate mofu wa ka teng, a tloswe pela ka. 

5Bara ba Hethe ba araba Abrahama, ba re ho yena: 

6O re mamele, monghadi: O kgosana ya Modimo hara rona; pata mofu wa hao 

lebitleng la rona leo o tla le kgetha. Ha ho motho ho rona ya ka o hanelang le lebitla la 

hae, leo o ka patang mofu wa hao ho lona. 

7Yaba Abrahama o a ema, a inama ho baahi ba naha, bara ba Hethe; 

8a ba bolella, a re: Ha pelo tsa lona di se di dumetse hore ke pate mofu wa ka, ke mo 

tlose pela ka, mmameleng, mme le nthapelle ho Efrone, mora Tsohare, 

9hore a nnee lehaha la Makpela, leo e leng la hae, le leng pheletsong ya tshimo ya hae; 

a nnee lona pontsheng ya lona, hodima ditjhelete tse lekaneng, mme e be setsha sa ka 

sa ho epela. 

10Efrone o ne a ahile hara bara be Hethe. Efrone, Mohethe, a araba Abrahama, bara ba 

Hethe le bohle ba fetang ka kgoro ya motse wa hae ba ntse ba mametse, a re: 

11Tjhe, morena, ako mamele: Ke o nea tshimo, le lehaha le ho yona ke o nea lona; ke 

o nea tsona pontsheng ya bara ba setjhaba se heso: pata mofu wa hao. 

12Yaba Abrahama o inama pela baahi ba naha. 

13A bua le Efrone, batho ba naha ba ntse ba mametse, a re: Hojane wa ka wa 

mmamela! Ke tla o nea tjhelete ya tshimo; e nke hle ho nna, mme ke tla pata mofu wa 

ka teng. 

14Yaba Efrone o araba Abrahama, a re ho yena: 

15Monghadi, ako nkutlwe: Tshimo e rekwang ka dishekele tse makgolo a mane tsa 

silefera e ka ba eng mahareng a ka le wena? Hlo o mpe o pate mofu wa hao. 

16Yaba Abrahama o dumela Efrone; Abrahama a lekanyetsa Efrone ditjhelete tseo a di 

boletseng, bara ba Hethe ba mametse: dishekele tsa silefera tse makgolo a mane tsa 

tseo ho rekwang ka tsona ho bahwebi. 

17Yaba tshimo ya Efrone e Makpela, e leng pela Mamre, tshimo le lehaha le ho yona, 

le difate tsohle tse tshimong le moeding wohle wa yona kahohle, ho a tiiswa, 

18hore e tla ba leruo la Abrahama pontsheng ya bara ba Hethe le ya bohle ba fetang 

kgorong ya motse wa hae. 

19Kamora tseo, Abrahama a pata Sara, mosadi wa hae, lehaheng la tshimo ya Makpela 

e pela Mamre, e leng Hebrone, naheng ya Kanana. 

20Tshimo le lehaha le ho yona tsa tiiselletswa Abrahama ke bana ba Hethe, hore e be 

setsha sa hae sa ho epela. 

GENESE 24 

Isaaka o nyala Rebeka. 

1Abrahama o ne a tsofetse, a atetswe ke matsatsi, mme Jehova o ne a hlohonolofaditse 

Abrahama dinthong tsohle. 

2Jwale Abrahama a re ho mohlanka wa hae e moholo ka tlung ya hae, ya neng a laola 

tsohle tseo a nang le tsona: Ako bee hle seatla sa hao katlasa serope sa ka, 

3ke tle ke o antshe ka Jehova, Modimo wa mahodimo le Modimo wa lefatshe, hore o 

ke ke wa nkela mora wa ka mosadi ho baradi ba Bakanana, bao ke ahileng hara bona; 

4o mpe o ye lefatsheng la heso, le ho ba heso, o nkele mora wa ka Isaaka mosadi teng. 

5Yaba mohlanka o re ho yena: Ekaba mohlomong mosadi a ke ke a dumela ho ntshala 

morao, ho tla naheng ena; hleka ke tla boela ke kgutlisetse mora wa hao naheng eo o 

tswileng ho yona na? 

6Abrahama a re ho yena: O se ke wa ba wa leka ho kgutlisetsa mora wa ka teng. 

7Jehova, Modimo wa mahodimo, ya ntlositseng tlung ya ntate le lefatsheng la 

banabeso, ya buileng le nna, ya nlthapanyeditseng, a re: Lesika la hao ke tla le nea 

naha ena; ke yena ya tlang ho roma lengeloi la hae pele ho wena, mme o tla nkela 

mora wa ka mosadi teng. 

8Ekare ha mosadi a sa rate ho o sala morao, etlaba o lokolohile kanong ena ya ka; 

empa feela, mora wa ka o se ke wa mo kgutlisetsa kwana. 

9Yaba mohlanka o bea seatla sa hae katlasa serope sa Abrahama, mong a hae, a mo 

anela taba eo. 

10Yaba mohlanka o nka dikamele tse leshome ho dikamele tsa mong a hae, a tsamaya; 

etswe dintho tsohle tsa mong a hae di ne di le diatleng tsa hae; a tloha, a ya 

Mesopotamia, motseng wa Nakore. 

11Teng a kgumamisa dikamele kantle ho motse, pela sediba sa metsi, nakong ya 

mantsiboya, motsotsong oo basadi ba tswelang ho kga metsi. 

12Yaba o re: Jehova, Modimo wa Abrahama, mong a ka, ako mphihlisetse botle 

kajeno, mme o etsetse Abrahama, mong a ka, ka mohau. 

13Bona, ke eme pela sediba sa metsi, mme baradi ba batho ba motse ba ya tswela ho 

kga metsi. 

14A e ke e re, morwetsana eo ke reng ho yena: Ako kokobetse nkgo ya hao, nke ke 

nwe, mme a re: Nwa, mme ke tla nosa le dikamele tsa hao, e ke e be yena eo o mo 

laoletseng Isaaka, mohlanka wa hao, mme ke tle ke tsebe kahoo hobane o etseditse 

mong a ka ka mohau. 

15Yare a eso ho qete ho bua, a bona Rebeka, ya tswetsweng ke Bethuele, mora wa 

Milka, mosadi wa Nakore, moena Abrahama, a etswa a jere nkgo ya hae lehetleng la 

hae. 

16E ne e le morwetsana e motle haholo ho bonwa, e ne e sa ntse e le morwetsana, a 

eso ho tsejwe ke monna; a theohela sedibeng, a tlatsa nkgo ya hae, a ntoo nyoloha. 

17Yaba mohanka o matha, a mo kgahlanyetsa, a re: Ako mphe hle metsinyana a nkgo 

ya hao. 

18A re: Nwa, monghadi. A phakisa a kokobeletsa nkgo ya hae letsohong la hae, a mo 

nosa. 

19Eitse hobane a qete ho mo nwesa, a re: Ke tla kgella le dikamele tsa hao, le tsona di 

ke di nwe, di kgolwe. 

20Yaba o phakisa a tshollela nkgo ya hae senwelong sa dintho, a boela a titimela 

sedibeng ho ya kga, a kgella dikamele tsa hae kaofela. 

21Monna eo a nna a mmoha a ikgutseditse, hore a tle a tsebe hore a Jehova o mo 

atliseditse leeto la hae na, kapa tjhe. 

22Yare hobane dikamele di qete ho nwa, monna eo a nka lesale la kgauta la boima ba 

halofo ya shekele, le mefitshana e mmedi ya matsoho ya dishekele tse leshome tsa 

kgauta, 

23a re: O moradi wa mang? Ako mpolelle! Hleka sebaka se teng ka tlung ya ntatao 

moo re ka hlolang bosiu teng? 

24Yaba o re ho yena: Ke moradi wa Bethuele, mora wa Milka, eo a mo tswaletseng 

Nakore. 

25A ba a re ho yena: Re na le mooko, le furu e ngata ho rona, le sebaka moo ho ka 

robalwang teng. 

26Yaba monna eo o inama, a kgumamela Jehova, 

27a re: Ho bokwe Jehova, Modimo wa mong a ka Abrahama, ya sa kang a hlokisa 

mong a ka lereko la hae le botshepehi ba hae! Haele nna, Jehova o fela a ntsamaisitse 

ho ntlisa tlung ya banababo mong a ka. 

28Yaba morwetsana o matha, a ya bolella ba ntlo ya mmae ditaba tseo. 

29Rebeka o ne a na le kgaitsedi, lebitso la hae e le Labane. Yaba Labane o a tswa, a 

mathela kantle ho monna sedibeng. 

30Yare hobane a bone lesale, le mefitshana matsohong a kgaitsedi ya hae, mme a 

utlwe le dipolelo tsa Rebeka, kgaitsedi ya hae, ha a re: Monna o buile le nna ka hore 

hoitseng; a ya ho monna eo, a mmona a sa ntse a dutse ho dikamele pela sediba. 

31A re: Tloo, mohlohonolofatsuwa wa Jehova! O duletseng kantle na, kanthe ke se ke 

lokisitse ntlo le sebaka sa dikamele? 

32Yaba monna eo o kena ka tlung; mme Labane a mo qhanollela dikamele tsa hae, a 

ba a nea dikamele mooko le furu, a mo fa le metsi a hlatswang maoto a hae le maoto a 

batho ba nang le yena. 

33A ntoo beelwa dijo. Empa a re: Nke ke ka ja, ha ke eso ho bolele ditaba tsa 

ka. Labane a re: Bolela. 

34Yaba o re: Ke mohlanka wa Abrahama. 

35Jehova o hlohonolofaditse mong a ka haholo, ebile ke motho e moholo, mme o mo 

neile manku le makgomo, le silefera, le kgauta, le bahlanka ba batona le ba 

batshehadi, le dikamele le diesele. 

36Sara, mosadi wa mong a ka, leha a ne a se a tsofetse, o tswaletse mong a ka mora, 

mme yena o mo neile tsohle tseo a nang le tsona. 

37Mong a ka o ntlhapantshitse, a re: O se ke wa nkela mora wa ka mosadi ho baradi ba 

Bakanana, bao ke ahileng hara bona, 

38haese hobane o ka ya tlung ya ntate, le mofuteng wa ka, mme o nkele mora wa ka 

mosadi teng. 

39Ka re ho mong a ka: Ekaba mohlomong mosadi a ke ke a ntshala morao! 

40Yaba o re ho nna: Jehova eo ke tsamayang pontsheng ya hae, o tla roma lengeloi la 

hae ho wena, a atlise leeto la hao, mme o tla nkela mora wa ka mosadi mofuteng wa 

ka le tlung ya ntate. 

41Ke moo o tlang ho lokoloha kanong ya ka, ha o ka fela wa ya ho mofuta wa ka; 

mme leha ba sa o nee, etlaba o lokolohile kanong ya ka. 

42Mme kajeno, ha ke fihla sedibeng, ka re: Jehova, Modimo wa mong a ka Abrahama, 

ha o ka fela wa ithatela ho atlisa tsela ya ka eo ke tsamayang ho yona, 

43bona, ke eme pela sediba sa metsi, mme etlere morwetsana ya tswelang ho kga 

metsi, eo ke reng ho yena: Ako nnose metsinyana nkgong ya hao; 

44mme a re ho nna: Inwelle wena, mme le dikamele tsa hao ke tla di kgella; e ke e be 

yena mosadi eo Jehova a mo laoletseng mora wa mong a ka! 

45Yare ke eso ho qete ho bua ka pelong ya ka, ka tshoha Rebeka a etswa, a na le nkgo 

lehetleng; a theohela sedibeng, a kga; yaba ke re ho yena: Ako mphe, ke nwe. 

46Yaba o phakisa a kokobeletsa nkgo ya hae lehetleng la hae, a re: Nwa, mme ke tla 

nosa le dikamele tsa hao. Yaba ke a nwa, mme a nosa le dikamele. 

47Ka ntoo mmotsa, ka re: O moradi wa mang? A re: Ke moradi wa Bethuele, mora 

Nakore, eo a mo tswaletsweng ke Milka. Yaba ke kenya lesale nkong ya hae, ka mo 

rwesa, le mefitshana matsohong a hae. 

48Ka inama, ka kgumamela Jehova; ka boka Jehova, Modimo wa mong a ka 

Abrahama, ya ntsamaisitseng ka tsela e lokileng, ke tle ke nkele mora mong a ka 

moradi wa banababo. 

49Mme jwale, ha ekaba le fela le rata ho etsetsa mong a ka ka lerato le ka botshepehi, 

mpolelleng; kapa ho seng jwalo, le teng le mpolelle, ke tle ke tsebe ho leba ho le 

letona, kapa ho le letshehadi. 

50Yaba Labane le Bethuele ba araba, ba re: Taba ena e tswa ho Jehova; re sitwa ho o 

arabela hampe kapa hantle. 

51Bona, Rebeka o pela hao, mo nke, o ye le yena, e be mosadi wa mora mong a hao, 

kamoo Jehova a boletseng kateng. 

52Yare ha mohlanka wa Abrahama a utlwa ditaba tsa bona, a kgumama fatshe pela 

Jehova. 

53Yaba mohlanka o ntsha mekgabo ya silefera, le mekgabo ya kgaura, le meaparo, a e 

nea Rebeka; mme a nea kgaitsedie le mmae mesebetsi ya bohlokwa. 

54Ba eja, ba enwa, yena le batho ba nang le yena, ba ba ba robala. Ka 

meso, mohlanka a tsoha, a re: Nkgutlisetseng ho mong a ka. 

55Empa kgaitsedi ya Rebeka le mmae ba re: Morwetsana ha a a ke a due ditshiu le 

rona, leha di le leshome, a ntano tsamaya. 

56A re ho bona: Le se ke la ntiehisa; Jehova o atlisitse tsela ya ka, ntokolleng, ke tle 

ke boele ho mong a ka. 

57Yaba ba re: Re tla bitsa morwetsana, re mmotse molomo wa hae. 

58Yaba ba bitsa Rebeka, ba re ho yena: A o tla ya le monna enwa na? A re: Ke tla ya. 

59Yaba ba lokolla Rebeka, kgaitsedi ya bona, le mofepi wa hae, le mohlanka wa 

Abrahama, le batho ba hae. 

60Ba hlohonolofatsa Rebeka, ba re ho yena: Oho, kgaitsedi ya rona, o be mma dikete 

tsa diketekete, mme ditloholo tsa hao di rue dikgoro tsa dira tsa tsona! 

61Rebeka a tloha le makgabunyane a hae, mme ba palama dikamele, ba sala monna eo 

morao; mme mohlanka a nka Rebeka, a tsamaya. 

62Isaaka o ba a kgutla a etswa sedibeng sa Lakai-roi, hobane o ne a ahile naheng ya 

Borwa. 

63Isaaka o ne a tswetse naheng ho ya imamela haele mantsiboya, mme a emisa mahlo 

a hae, a tshoha a bona dikamele di etla. 

64Rebeka le yena a emisa mahlo a hae, a bona Isaaka; yaba o tlholoha kamele, 

65hobane o ne a itse ho mohlanka: Monna elwa ke mang, ya tsamayang naheng, ya 

lebileng ho rona? Mohlanka a re: Ke mong a ka. Yaba Rebeka o nka lesira, a 

ikwahela. 

66Mohlanka a tsebisa Isaaka ditaba tsohle tseo a di entseng. 

67Jwale Isaaka a isa Rebeka ka tenteng ya Sara, mmae, a mo nka hore e be mosadi wa 

hae, a mo rata; mme Isaaka a tshediseha bakeng sa mmae. 

GENESE 25 

Ho shwa ha Abrahama. 

1Abrahama a boela a nka mosadi, lebitso la hae e le Ketura. 

2Mosadi eo a mo tswalla Simrane, le Jokshane, le Medane, le Midiane, le Jishbake, le 

Shua. 

3Jokshane a tswala Seba le Dedane; bara ba Dedane ya eba Baashurime, le 

Baletushime, le Baleummime. 

4Bara ba Midiane ke Efa, le Efere, le Henoke, le Abida, le Eldaa: bohle bao ke bara ba 

Ketura. 

5Abrahama a abela Isaaka tsohle tseo a nang le tsona. 

6Empa haele bara ba basadi ba bang, bao Abrahama a neng a na le bona, Abrahama a 

ba abela dimpho, mme a ba tlosa pela Isaaka, mora hae, a sa ntse a phela, a ba isa ka 

nqa botjhabela, naheng ya Botjhabela. 

7Ditshiu tsa bophelo ba Abrahama tseo a phetseng ka tsona, ke tsena: ke dilemo tse 

lekgolo le mashome a supileng a metso e mehlano. 

8Abrahama a neela moya, a shwa botsofading bo botle, a hodile ho kgodisang; mme a 

orohela setjhabeng sa habo. 

9Isaaka le Ishmaele, bara ba hae, ba mo pata lehaheng la Makpela, tshimong ya 

Efrone, mora Tsohare, Mohethe, e pela Mamre. 

10Tshimo eo ke eo Abrahama a neng a e rekile ho bara ba Hethe: ya eba moo 

Abrahama a patwang teng le Sara, mosadi wa hae. 

11Yare Abrahama ha a se a shwele, Modimo wa nna wa hlohonolofatsa Isaaka, mora 

hae; mme a aha sedibeng sa Lakai-roi. 

Lesika la Ishmaele. 

12Ke tsena ditloholo tsa Ishmaele, mora Abrahama, eo Agare, Moegepeta, 

lekgabunyane la Sara, a mo tswaletseng Abrahama. 

13Mabitso a bara ba Ishmaele, ka lenaneo la bona, ka ho tswalwa ha bona, ke wona 

ana: Ke Nebajothe, letsibolo la Ishmaele, le Kedare, le Adbeele, le Mibsame, 

14le Mishma, le Duma, le Masa, 

15le Hadade, le Thema, le Jethure, le Nafishe, le Kedma. 

16Ke bona bao bara ba Ishmaele, ke ao mabitso a bona ka metse ya bona, le ka meaho 

ya bona, mahosana a leshome le metso e mmedi a ditjhaba tsa wona. 

17Dilemo tsa bophelo ba Ishmaele ke tsena: e bile dilemo tse lekgolo le mashome a 

mararo a metso e supileng, mme a neela moya, a shwa, a orohela setjhabeng sa habo. 

18Ba lesika la hae ba ahela ho nka Havila ho isa Shure e pela Egepeta ka nqa Asiria; 

Ishmaele a aha jwalo pontsheng ya banababo kaofela. 

Bara ba babedi ba Isaaka. 

19Ke tsena ditloholo tsa Isaaka, mora Abrahama. Abrahama o ne a tswale Isaaka. 

20Isaaka o ne a na le dilemo tse mashome a mane ha a nyala Rebeka, moradi wa 

Bethuele, Moarame wa Paddan-Arame, kgaitsedi ya Labane, Moarame. 

21Isaaka a rapela Jehova bakeng sa Rebeka, mosadi wa hae, hobane e ne e le nyopa; 

Jehova a utlwa thapelo ya hae, mme Rebeka, mosadi wa hae, a emola. 

22Mafahla a ne a thala maleng a hae; yaba o re: Ha ho le jwalo, taba eo e 

ntlhahellang? Yaba o ya botsa Jehova. 

23Jehova a re ho yena: Ditjhaba tse pedi di ka popelong ya hao; mefuta e mmedi e tla 

ikarohanya e etswa maleng a hao, setjhaba se tla hlola setjhaba se seng, mme e 

moholo o tla sebeletsa e monyenyane. 

24Ditshiu tsa hae tsa ho beleha ha di phethahala, a tshoha mafahla a le popelong ya 

hae; 

25wa pele a tswa a le mofubedu kahohle, a tshwana le kobo ya boya, mme ba mo rea 

lebitso la Esau. 

26Moenae a tswa kamora hae, letsoho la hae le tshwere serethe sa Esau; mme a rewa 

lebitso la Jakobo. Isaaka e ne e le motho ya dilemo tse mashome a tsheletseng, mohla 

ba tswalwang. 



45 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

27Bashanyana ba hola. Esau ya eba setsomi se masene, motho wa dinaha; Jakobo yena 

ya eba motho ya se nang mokgwa, ya dulang ditenteng. 

28Isaaka a rata Esau, kahobane a ne a eja dinama tse tsomilweng ke yena, mme 

Rebeka a rata Jakobo. 

29Mohlomong,Jakobo o ne a phehile dijo; Esau a fihla a etswa naheng, a kgathetse. 

30Yaba Esau o re ho Jakobo: Ako mphe hle, ke je bofubedu boo, hobane ke kgathetse. 

Ke ka baka leo a reilweng lebitso la Edomo. 

31Jakobo a re: Nthekisetse boholo ba hao pele. 

32Yaba Esau o re: Bona, ke se ke ya shwa, mme boholwane boo bo tla nthusang? 

33Jakobo a re: Ntlhapanyetse he pele. Yaba o a mo hlapanyetsa, a rekisa ka 

boholwane ba hae ho Jakobo. 

34Yaba Jakobo o fa Esau bohobe le moapeho wa dinawa; mme a ja, a nwa, a ntoo 

ikela. Esau o ne a nyedise boholwane ba hae ka mokgwa o jwalo. 

GENESE 26 

Isaaka o ya naheng ya Bafilesta. — O etsa selekane le Abimeleke. 

1Jwale tlala ya boela ya eba teng lefatsheng leo, kantle ho tlala ya pele e bileng teng 

mehleng ya Abrahama; Isaaka a fallela Gerare, ha Abimeleke, morena wa Bafilesta. 

2Yaba Jehova o iponahatsa ho yena, a re: O se ke wa theohela Egepeta, o mpe o sale 

naheng eo ke tla o bolella yona. 

3Dula naheng ena, mme ke tla ba le wena, ke o hlohonolofatse, hobane dinaha tsena 

kaofela ke tla di nea wena le ditloholo tsa hao, ke tiise kano eo ke e anetseng 

Abrahama, ntatao. 

4Ke tla ngatafatsa ditloholo tsa hao, di be ka ka dinaledi tsa lehodimo; dinaha tsena 

kaofela ke tla di nea ditloholo tsa hao, mme ditjhaba tsohle tsa lefatshe di tla 

hlohonolofalla molokong wa hao, 

5ka baka la hobane Abrahama a utlwile lentswe la ka, mme a bolokile mekgwa ya ka, 

le ditaelo tsa ka, le ditaolo tsa ka, le melao ya ka. 

6Yaba Isaaka o dula Gerare. 

7Ha batho ba motse ba mmotsa hodima mosadi wa hae, a re: Ke kgaitsedi ya ka, 

hobane o ne a tshaba ho re: Ke mosadi wa ka, e tle e se ke ya re mohlomong batho ba 

motse ba mmolaya ka baka la Rebeka, hobane a ne a le motle ho tadingweng. 

8Yare ha Isaaka a se a ahetse teng haleletsana, Abimeleke, morena wa Bafilesta, a 

tadima ka fenetere, mme a tshoha a bona Isaaka a ntse a bapala le Rebeka, mosadi wa 

hae. 

9Yaba Abimeleke o bitsa Isaaka, a re: Bona, kannetemotho eo ke mosadi, wa hao; ke 

ka baka lang ha o itse: Enwa ke kgaitsedi ya ka? Isaaka a re ho yena: Ke hobane ke 

itse mohlomong nka bolawa ka baka la hae. 

10Abimeleke a re: O re etseditseng taba eo? Hle! motho e mong o ba a ka robala le 

mosadi wa hao, mme wa re tlama ka molato! 

11Yaba Abimeleke o laela setjhaba kaofela hore: Ya ka amang monna enwa, kapa 

mosadi wa hae, o tla bolawa. 

12Isaaka a lema naheng eo, a kotula ha lekgolo ka selemo seo; mme Jehova a mo fa 

lehlohonolo. 

13Motho eo a ba moholo, a tsamaya a ntse a hola, ho fihlela a eba moholoholo. 

14A rua mehlape ya manku, le mehlape ya makgomo, le bahlanka ba bangata, 

Bafilesta ba ba ba mo honohela. 

15Didiba tsohle tse neng di tjhekilwe ke bahlanka ba ntatae, mehleng ya Abrahama, 

ntatae, Bafilesta ba di thiba, ba di kata ka mobu. 

16Yaba Abimeleke o re ho Isaaka: Tloha ho rona, hobane o matlafetse ho fetisa rona 

haholo. 

17Yaba Isaaka o tloha teng a hloma ditente tsa hae sekgutlong sa Gerare, mme a aha 

teng. 

18Isaaka a boela a tjheka didiba tse neng di tjhekilwe mehleng ya Abrahama, ntatae, 

hobane Bafilesta ba ne ba di katile, hoba Abrahama a shwe; a boela a di rea mabitso 

ao di neng di reilwe wona ke ntatae. 

19Bahlanka ba Isaaka ba tjheka sekgutlong, ba fumana teng sediba sa metsi a kollang. 

20Empa badisa ba Gerare ba tsekisana le badisa ba Isaaka, ba re: Metsi ana ke a rona. 

Yaba o rea sediba seo lebitso le Eseke (tseko), kahobane ba tsekisane le yena. 

21Ba tjheka sediba se seng, empa le sona sa tsekwa; yaba o se rea lebitso la Sitna 

(molwantshi). 

22Yaba o tloha teng, a tjheka sediba se seng, mme sona ha se a ka sa tsekwa, mme a se 

rea lebitso la Rehobothe (sebaka), a re: Jwale, Jehova o re etseditse sebaka, mme re tla 

ata lefatsheng. 

23A tloha teng, a ya Beerseba. 

24Yaba Jehova o iponahatsa ho yena ka bona bosiu boo, a re: Ke nna Modimo wa 

Abrahama, ntatao; se tshabe, hobane ke na le wena; ke tla o hlohonolofatsa, ke atise 

ditloholo tsa hao ka baka la Abrahama, mohlanka wa ka. 

25Isaaka a haha aletere teng, a rapela lebitso la Jehova; a ba a hloma tente ya hae teng, 

mme bahlanka ba hae ba tjheka sediba teng. 

26Yaba Abimeleke o theoha Gerare, a tla ho yena, a na le Akusathe, motswalle wa 

hae, le Pikole, molaodi wa makgotla a hae. 

27Isaaka a re ho bona: Ke ka baka lang ha le tlile ho nna, haele moo le ntlhoile, mme 

le ntelekile habo lona? 

28Ba re: Ke kahobane re bona kannete hoba Jehova o na le wena, mme re re: Kano e 

ke e be teng pakeng tsa rona le wena, re hlabe selekane le wena, 

29sa ho re, o ke ke wa re etsa hampe, jwalokaha le rona re sa ka ra o ama, le jwalokaha 

re o etseditse molemo feela, ra ba ra o kgutlisa ka kgotso, mme ke mona o sa ntse o le 

mohlohonolofatsuwa wa Jehova. 

30Yaba o ba etsetsa mokete, ba eja, ba enwa. 

31Ba ntano tsoha ka meso, ba hlapanyetsana; yaba Isaaka o a ba kgutlisa, ba tloha ho 

yena ka kgotso. 

32Ka lona tsatsi leo, bahlanka ba Isaaka ba tla, ba mo tsebisa taba ya sediba seo ba 

neng ba ntse ba se tjheka, ba re ho yena: Re fumane metsi. 

33A se bitsa Seba (hlapanyo); ka baka leo, lebitso la motse oo wa eba Beerseba 

(sediba sa hlapanyo), ho fihlela la kajeno. 

34Esau e ne e le motho ya dilemo tse mashome a mane, mme a nyala Judithe, moradi 

wa Beeri, Mohethe, le Basmathe, moradi wa Elone, Mohethe. 

35Bao e bile bohloko pelong tsa Isaaka le Rebeka. 

GENESE 27 

Jakobo o hlohonolofatswa ke ntatae Isaaka. 

1Yare hobane Isaaka a tsofale, mme mahlo a hae a sitwe ho bona, a bitsa Esau, mora 

wa hae e moholo, a re ho yena: Mora ka! A re: Ke nna enwa. 

2Isaaka a re: Bona hle, ke tsofetse, mme ha ke tsebe letsatsi leo ke tlang ho shwa ka 

lona. 

3Ka baka leo, ako nke jwale dibetsa tsa hao, kgohlopo ya hao le seqha sa hao, o ye 

naheng, o ntsomele phoofolo; 

4o nketsetse nama e hlabosang, eo ke e ratang, o ntlisetse yona, ke je, moya wa ka o 

tle o o hlohonolofatse, ke eso ho shwe. 

5Kanthe Rebeka o ne a ntse a utlwa ha Isaaka a bolella Esau, mora hae. Yaba Esau o 

ya naheng ho ya tsoma phoofolo eo a tlang ho e tlisa. 

6Yaba Rebeka o bua le Jakobo, mora hae, a re: Bona, ke utlwile ntatao a bolella Esau, 

ngwaneno, a re: 

7Ako ntlisetse phoofolo, o nkapehele nama e hlabosang, ke tle ke e je, mme ke o 

hlohonolofatse pela Jehova, ke eso ho shwe. 

8Jwale, mora wa me, mamela lentswe la ka kamoo ke tlang ho o laela kateng. 

9Eya mohlapeng, o ntshwarele teng dipotsanyane tse pedi tse ntle, mme ke tla 

lokisetsa ntatao nama, e hlabosang ka tsona, kamoo a e ratang kateng. 

10O tla e isa ho ntatao a tle a e je, a o hlohonolofatse, a eso ho shwe. 

11Yaba Jakobo o re ho Rebeka, mmae: Bona, Esau, ngwaneso, ke motho ya mohwete, 

nna ke motho ya lehwete. 

12Ekaba ntate o tla mphopholetsa, mme ke tla ba ho yena jwaloka mothetsi, ke tlise 

thohako hodima ka, e seng lehlohonolo. 

13Mmae a re ho yena: Thohako e ka tlang ho wena a e be hodima ka, mora wa me; 

wena empa, mamela lentswe la me, o tsamaye, o ntshwarele tsona. 

14Yaba o a ya, a di nka, a di tlisa ho mmae, mme mmae a apeha nama e hlabosang, 

kamoo ntatae a e ratang kateng. 

15Rebeka a ba a nka diaparo tse ntle tsa Esau, mora wa hae wa letsibolo, tse leng ho 

yena ka tlung, a apesa Jakobo mora wa hae e monyenyane, ka tsona. 

16A apesa matsoho a hae le moo ho leng lehwete molaleng wa hae, ka matlalo a 

dipotsanyane. 

17A bea nama e hlabosang le bohobe boo a bo apehileng diatleng tsa Jakobo, mora 

hae. 

18Yaba o ya ho ntatae, a re: Ntate! A re: Ke nna enwa; o mang, mora ka? 

19Jakobo a re ho ntatae: Ke nna Esau, letsibolo la hao; ke entse kamoo o ntaetseng 

kateng; tsoha he, o dule, o je se tsomilweng ke nna, moya wa hao o tle o 

ntlhohonolofatse. 

20Isaaka a re ho mora hae: O phakisitse hakaakang ho se fumana, mora wa ka! A re: 

Ke hoba Jehova, Modimo wa hao, a se tlisitse pela ka. 

21Isaaka a re ho Jakobo: Ako atamele, ke o phopholetse, mora wa ka, ke tle ke 

tsebe hore na o fela o le mora wa ka Esau, kapa ha o yena. 

22Yaba Jakobo o atamela Isaaka, ntatae, mme eo a mo phopholetsa, a re: Lentswe ke 

lentswe la Jakobo, empa matsoho ke matsoho a Esau. 

23Ha a ka a mo lemoha, hobane matsoho a hae a ne a le mohwete jwaloka matsoho a 

Esau, moholwane wa hae; yaba o a mo hlohonolofatsa, 

24a re: A o fela o le mora wa ka Esau na? A re: Ke yena. 

25Yaba o re: Ntlisetse, ke je se tsomilweng ke mora wa ka, mme moya wa ka o o 

hlohonolofatse. Jwale a mo tlisetsa, mme a ja; a ba a mo tlisetsa veine, a nwa. 

26Isaaka, ntatae, a re ho yena: Atamela jwale, o nkake, mora wa ka. 

27Yaba o atamela, a mo aka. Isaaka a utlwa monko wa diaparo tsa hae, a mo 

hlohonolofatsa, a re: Bona, monko wa mora wa ka o jwaloka monko wa tshimo eo 

Jehova a e hlohonolofaditseng! 

28Modimo o ke o o fe phoka ya lehodimo le lefura la lefatshe, le nala ya koro le ya 

veine! 

29Ditjhaba di ke di o sebeletse, merabe e iname tlasa hao! O be morena wa banabeno, 

mme bara ba mmao ba iname pela hao! Ho rohakwe ya o rohakang, mme ho 

hlohonolofatswe ya o hlohonolofatsang! 

30Yare Isaaka ha a sa tswa qeta ho hlohonolofatsa Jakobo, mme Jakobo a sa tswa tswa 

pontsheng ya Isaaka, ntatae, Esau, moholwane wa hae, a fihla a etswa tsholong. 

31Le yena a lokisa nama e hlabosang, a e tlisa ho ntatae, a re ho ntatae: Ntate a ke a 

tsohe, a je se tsomilweng ke mora hae, hore moya wa hao o ntlhohonolofatse. 

32Isaaka, ntatae, a re ho yena: o mang na? A re: Ke nna Esau, mora wa hao wa 

letsibolo. 

33Yaba Isaaka o a nyaroha, a tshoha haholo ka ho fetisisa, a re: Ke mang ya tsomileng 

phoofolo, a e tlisa ho nna, mme ka ja tsohle o eso ho tle, ka ba ka mo hlohonolofatsa, 

mme o tla fela a hlohonolofale? 

34Yare ha Esau a utlwa mantswe a ntatae, a meketsa ka lentswe le leholo le bohloko 

ka ho fetisisa, a re ho ntatae: Oho, ntlhohonolofatse le nna, ntate! 

35A re: Moenao o tlile ka mano, o inketse lehlohonolo la hao. 

36A re: Na ha a rewa lebitso la Jakobo? Ke enwa, o nthetsitse habedi: o nkamohile 

boholwane ba ka, mme bona, le jwale o nkamohile lehlohonolo la ka! A eketsa a re: 

Na ha o a ka wa mpolokela lehlohonolo na? 

37Isaaka a arabela Esau, a re: Bona, ke mo entse morena wa hao, mme ke mo neile 

banababo kaofela hore e be bahlanka ba hae; ke bile ke mo babaletse le ka koro le 

veine; mme jwale wena, nka o neang, mora wa ka? 

38Esau a re ho ntatae: A ke yona hlohonolofatso ya hao e nnotshi, ntate? Oho, 

ntlhohonolofatse le nna, ntate! Yaba Esau o phahamisa lentswe la hae, a lla. 

39Isaaka, ntatae, a mo arabela, a re ho yena: Bona, moaho wa hao o tla hloka lefura la 

lefatshe, le phoka ya lehodimo e tswang hodimo. 

40empa o tla phela ka lerumo la hao, o sebeletse moenao; etlare ha o etsa ka matla, o 

tla roba joko ya hae, o e kwele molaleng wa hao. 

41Esau a hloya Jakobo ka baka la hlohonolofatso eo ntatae a mo hlohonolofaditseng 

ka yona, mme Esau a re ka pelong ya hae: Ditshiu tsa bofifi ba ntate di haufi, ke tla 

bolaya moena ka, Jakobo. 

42Rebeka a sebelwa polelo ya Esau mora wa hae e moholo; yaba o romela, a bitsa 

Jakobo, mora wa hae e monyenyane, a re ho yena: Bona, Esau, moholwane wa hao, o 

rata ho iphetetsa ka wena ka ho o bolaya. 

43Jwale, mora wa ka, mamela lentswe la ka: o tlohe, o ipalehele Harane ho kgaitsedi 

ya ka, Labane; 

44o hlole ditshiu tse ding ha hae, ho fihlela ho befelwa ha moholwane wa hao ho ba ho 

kokobela; 

45mme etlare ha bohale ba moholwane wa hao bo o tlohela, mme a lebala seo o mo 

entseng sona, ke hona ke tla romela ho o lata. Nka timellwa jwang ke lona ba babedi 

ka tsatsi le le leng? 

46Rebeka a re ho Isaaka: Ke tennwe ke ho phela ha ka ka baka la baradi ba Hethe; 

ekare ha Jakobo a ka inkela mosadi ho baradi ba Hethe, ya jwaloka barwetsana ba 

naha ena, na bophelo ba ka e tla ba bo jwang? 

GENESE 28 

Jakobo o balehela Paddan-Arame. — Pono ya lere. 

1Isaaka a bitsa Jakobo, a mo hlohonolofatsa, a mo laela, a re ho yena: O se ke wa 

inkela mosadi ho baradi ba Kanana. 

2Tloha, o ye Paddan-Arame, tlung ya Bethuele, ntatao moholo, o inkele mosadi teng 

wa baradi ba Labane, malomao. 

3Modimo o matla wohle o o hlohonolofatse, o o atise, o o anafatse, o tle o fetohe 

letshwele la ditjhaba. 

4O o nee lehlohonolo la Abrahama, wena le mofuta wa hao o o hlahlamang, o tle o rue 

lefatshe leo o jakileng ho lona, leo Modimo o le neileng Abrahama. 

5Yaba Isaaka o fa Jakobo tsela; eo a ya Paddan-Arame, ho Labane, mora Bethuele, 

Moarame, kgaitsedi ya Rebeka, mmae a Jakobo le Esau. 

6Yare ha Esau a bona hoba Isaaka o hlohonolofaditse Jakobo, o mo rometse Paddan-

Arame hore a inkele mosadi teng, le hoba, eitse ha a mo hlohonolofatsa, o mo laetse, a 

re: O se ke wa inkela mosadi wa baradi ba Kanana; 

7mme Jakobo a utlwile ntatae le mmae, a ile Paddan-Arame; 

8yaba Esau o lemoha hoba baradi ba Kanana ba babe mahlong a Isaaka, ntatae. 

9Yaba Esau o ya ho Ishmaele, a nka Mahalathe, moradi wa Ishmaele, mora 

Abrahama, kgaitsedi ya Nebajothe, hore e be mosadi wa hae, kantle ho basadi bao a 

neng a se a ena le bona. 

10Haele Jakobo a tloha Beerseba, a ya Kharane. 

11A fihla nqalong e nngwe, a lala teng, hobane letsatsi le ne le se le diketse. A nka 

lejwe le leng teng, a le sama, a robala teng. 

12A lora a bona lere e emisitswe fatshe, ntlha ya yona e fihla lehodimong, a bona le 

mangeloi a Modimo a nyoloha, a be a theoha ho yona. 

13A bona le Jehova a eme hodima yona, a re: Ke nna Jehova, Modimo wa Abrahama, 

ntatao, le Modimo wa Isaaka. Naha eo o robetseng ho yona, ke tla e nea wena le 

ditloholo tsa hao. 

14Ditloholo tsa hao di tla ba ka ka lerole la lefatshe; o tla namela bophirimela le 

botjhabela, le leboya le borwa, mme mefuta kaofela ya lefatshe e tla hlohonolofalla ho 

wena le ho mofuta wa hao. 

15Bona, nna ke na le wena; ke tla o boloka hohle moo o ka yang teng, ke be ke o 

kgutlisetse naheng ena, hobane nke ke ka o tlohela, ke eso ho o etse seo ke o baletseng 

sona. 

16Yaba Jakobo o phaphama borokong ba hae, a re: Kannete Jehova o teng nqalong 

ena, kanthe ke sa tsebe. 

17A tshoha, a re: Nqalo ena e tshabeha hakakang! Mona ke ntlo ya Modimo, ke 

monyako wa lehodimo! 

18Ka meso, Jakobo a tsoha, a nka lejwe leo a neng a le samile, a le emisa hore e be 

mokolokotwane, mme a tshela ole hodima lona. 

19A rea nqalo eo lebitso la Bethele (ntlo ya Modimo); hobane pele, lebitso la motse oo 

e ne e le Luse. 

20Jakobo a ana kano, a re: Ha Modimo o ka ba le nna, wa mpoloka leetong lena leo ke 

le tsamayang; ha o ka nna wa mpha bohobe ke tle ke je, le diaparo ke tle ke apare; 

21ka ba ka kgutlela ka kgotso tlung ya ntate, Jehova e tla ba Modimo wa ka; 

22lejwe lena leo ke le emisitseng mokolokotwane, e tla ba ntlo ya Modimo; mme ke 

tla o ntshetsa karolo ya leshome ya tsohle tseo o tlang ho nnea tsona. 

GENESE 29 

Jakobo ha a le ha Labane. — O nyala Lea le Ragele. — Bana ba Jakobo. 

1Yaba Jakobo o tswela pele, a ya naheng ya bana ba Botjhabela. 

2Jwale a tadima, a bona sediba naheng, a bona mehlape e meraro ya dinku e bothileng 

pela sona, hobane mehlape e ne e noswa sedibeng seo; letlapa le neng le beilwe 

hodima molomo wa sediba le ne le le leholo. 

3Mehlape kaofela e ne e buswa e bokellelwa teng, mme letlapa le ne le ribollwa 

hodima molomo wa sediba, ho tle ho noswe mehlape; eba letlapa le busetswa tulong 

tsa lona hodima molomo wa sediba. 

4Yaba Jakobo o re ho bona: Banabeso, le ba kae? Ba re: Re ba Kharane. 

5Yaba o re ho badisa: A le tseba Labane, mora wa Nakore? Ba re: Re a mo tseba. 

6A re: O ntse a phela hantle, na? Ba re: O ntse a phela hantle, mme Ragele, moradi wa 

hae, ke enwa ya tlang le mohlape. 

7Yaba o re: Bonang, e sa le motshehare o moholo, ha e eso ho be nako ya ho phutha 

mehlape; nosang dinku, le tswe le ya di alosa. 

8Ba re: Re a sitwa, haele mona mehlape kaofela e eso ho phuthehe, ho tswe ho 

ribollwa letlapa le hodima molomo wa sediba, e le hona re nosang dinku. 

9A re a sa ntse a bua le bona, Ragele a fihla le dinku tsa ntatae, hobane e ne e le yena 

ya di disang. 

10Eitse ha Jakobo a bona Ragele, moradi wa Labane, kgaitsedi ya mmae, le dinku tsa 

Labane, kgaitsedi ya mmae, Jakobo a atamela, a ribolla letlapa le leng hodima 

molomo wa sediba, a nosa dinku tsa Labane, malomae. 

11Jakobo a aka Ragele, a phahamisa lentswe la hae, a lla. 

12Jakobo a bolella Ragele hoba ke yena wabo ntatae, le hore ke mora wa Rebeka; ya 

ba o matha, a tsebisa ntatae. 

13Yare ha Labane a utlwa ditaba tsa Jakobo, mora kgaitsedie, a titima, a mo 

kgahlanyetsa, a mo phothoma, a mo aka, a mo tlisa ka tlung ya hae. Yaba o bolella 

Labane ditaba tseo kaofela. 

14Labane a re ho yena: Efela o lesapo la ka le nama ya ka! Jakobo a dula ho yena 

matsatsi a kgwedi. 

15Yaba Labane o re ho Jakobo: Haele moo o le ngwaneso, na o tla ntshebeletsa feela? 

Ako mpolelle hore moputso wa hao e tla ba eng? 

16Labane o ne a na le baradi ba babedi, lebitso la e moholo e le Lea, lebitso la e 

monyenyane e le Ragele. 

17Lea o ne a na le mahlo a fokolang, empa Ragele o ne a bopehile hantle, a le motle 

ho bonweng. 

18Jakobo a rata Ragele, a re: Ke tla o sebeletsa ka dilemo tse supileng, ha o ka nnea 

Ragele, moradi wa hao e monyenyane. 

19Labane a re: Ho molemo ha nka o nea yena ho fetisa ha nka mo nea monna e mong; 

itulele ha ka. 

20Jakobo a nna a sebelletsa Ragele ka dilemo tse supileng, mme tsa eba ho yena 

jwaloka matsatsi a seng makae, kahobane a ne a mo rata. 

21Yaba Jakobo o re ho Labane: Nnee mosadi wa ka, ke tle ke tle ho yena, hobane 

matsatsi a ka a phethahetse. 

22Yaba Labane o lalletsa batho ba teng kaofela, a etsa mokete. 

23Eitse ha ho phirimile, a nka Lea, moradi wa hae, a mo isa ho yena, mme Jakobo a ya 

ho yena. 

24Labane a nka Silpa, lekgabunyane la hae, a mo nea Lea, moradi wa hae, hore e be 

lefielo la hae. 

25Yare ha bo esa, Jakobo a tshoha ha a bona hoba ke Lea, mme a re ho Labane: Ke 

taba e jwang eo o nkentseng yona? Ha ke a ka ka o sebeletsa bakeng sa Ragele na? Ke 

ka baka lang ha o nkgohlisitse na? 

26Labane a re: Ha ho ke ho etswa jwalo mona haeso, hore e monyenyane a ntshwe 

pele ho e moholo. 

27Qeta veke ya enwa, mme re tla o nea le yane hodima tshebeletso eo o tlang ho 

ntshebeletsa ka yona ka dilemo tse ding tse supileng. 

28Jakobo a etsa jwalo, a qeta veke ya Lea; yaba Labane o mo nea Ragele, moradi wa 

hae, hore e be mosadi wa hae. 

29Labane a nea Ragele, moradi wa hae, Bilha, lekgabunyane la hae, hore e be lefielo 

la hae. 

30Jakobo a ba a ya le ho Ragele; a mpa a rata Ragele ho feta Lea; mme a boela a 

sebeletsa Labane ka dilemo tse ding tse supileng. 

31Jehova a bona hoba Lea o hloilwe, mme a mo thibolla popelo: empa Ragele ya eba 

nyopa. 

32Lea a emola, a tswala mora, a mo rea lebitso la Rubene (bonang mora), kahobane a 

ne a re: Jehova o tadimile ho hlora ha ka, mme jwale monna wa ka o tla nthata. 

33A boela a emola, a tswala mora, a re: Kahobane Jehova o utlwile hore ke hloilwe, o 

boetse o nneile le enwa; mme a mo rea lebitso la Simeone (kutlo). 

34A boela a emola, a tswala mora, a re: Jwale, lekgetlo lena monna wa ka o tla 

kgomarelana le nna, hobane ke mo tswaletse bara ba bararo. Ka baka lena, a rewa 

lebitso la Levi (kgomarelano). 

35A ba a emola hape, a tswala mora, a re: Kajeno, ke tla boka Jehova. Ka baka lena, a 

mo rea lebitso la Juda (poko ya Jehova). Yaba o dula ho beleha. 

GENESE 30 

1Eitse ha Ragele a bona hoba ha a tswalle Jakobo bana, Ragele a honohela 

moholwane wa hae, a re ho Jakobo: Nnee bana; ho seng jwalo, ke a shwa. 

2Yaba Jakobo o halefela Ragele, a re: A ke eme bakeng sa Modimo o o hanetseng le 

ho beleha na? 

3A re: Lekgabunyane la me, Bilha, ke lena; eya ho lona, le tle le tswale bana 

mangoleng a me, mme ke bone bara ka lona. 

4A mo nea Bilha, lekgabunyane la hae, hore e be mosadi wa hae; mme Jakobo a ya ho 

yena. 

5Bilha a emola, a tswalla Jakobo mora. 

6Yaba Ragele o re: Modimo o nkahloletse, o bile o mametse lentswe la ka, o nneile 

mora. Ka baka leo, a mo rea lebitso la Dane (moahlodi). 

7Bilha, lekgabunyane la Ragele, a boela a emola, a tswalla Jakobo mora wa bobedi. 

8Ragele a re: Ke lwanne le moholwane wa me ntwa e kang ya Modimo, ke bile ke mo 

hlotse. Yaba o mo rea lebitso la Nefthali (ntwa ya ka). 

9Eitse ha Lea a bona hoba o dutse ho beleha, a nka Silpa, lekgabunyane la hae, a mo 

nea Jakobo, hore e be mosadi wa hae. 

10Silpa, lekgabunyane la Lea, a tswalla Jakobo mora. 

11Lea a re: Ke lehlohonolo! Mme a mo rea lebitso la Gade (lehlohonolo). 

12Silpa, lekgabunyane la Lea, a boela a tswalla Jakobo mora wa bobedi. 

13Lea a re: Ke lehlohonolo, hobane baradi ba batho ba tla mpitsa ya lehlohonolo; mme 

a mo rea lebitso la Asere (ya lehlohonolo). 

14Yare ha Rubene a ile naheng mohla ho kotulwang koro, a fumana diduda naheng, a 

di tlisetsa Lea, mmae. Yaba Ragele o re ho Lea: Ako nkarolele diduda tsa mora hao. 

15Lea a re ho yena: Hleka ke ntho e nyenyane ha o nkamohile monna wa me? a o ya 

nkamoha le diduda tsa mora wa me na? Ragele a re: O tla robala le wena bosiung 

bona, bakeng sa diduda tsa mora hao. 

16Eitse ha Jakobo a oroha naheng mantsiboya, Lea a tswa, a ya mo kgahlanyetsa, a re: 

O tla tla ha ka, hobane ke o ananne ruri ka diduda tsa mora wa me. Yaba o robala le 

yena ka bosiu boo. 

17Jwale Modimo wa utlwa Lea, mme a emola, a tswalla Jakobo mora wa bohlano. 

18Lea a re: Jehova o nneile moputso wa me, kamoo ke neileng monna wa me 

lekgabunyane la me. A mo rea lebitso la Issaskare (moputso). 

19Lea a boela a emola, a tswalla Jakobo mora wa botshelela. 

20Yaba Lea o re: Modimo o ntshitsitse ka neo e ntle; jwale, monna wa me o tla dula 

ha ka, hobane ke mo tswaletse bara ba tsheletseng. Mme a mo rea lebitso la Sabulone 

(moaho). 

21Kamorao, a tswala moradi, a mo rea lebitso la Dina. 

22Yaba Modimo o hopola Ragele, Modimo wa ba wa mo utlwa, wa thibolla popelo ya 

hae. 

23A emola, a tswala mora, a re: Modimo o tlositse sekgobo sa me. 

24Mme a mo rea lebitso la Josefa (kekeletso), a re: Jehova a nkekeletse mora e mong. 

25Eitse hobane Ragele a tswale Josefa, Jakobo a re ho Labane: Ntokolle, ke ye heso, 

lefatsheng la heso. 

26O nnee basadi ba ka le bana ba ka, bao ke ba sebeleditseng ho wena, ke ikele, etswe 

o tseba tshebeletso ya ka eo ke o sebeleditseng ka yona. 

27Labane a re ho yena: A nke ke fumane mohau mahlong a hao, hobane ke lemohile 

hoba Jehova o ntlhohonolofaditse ka baka la hao. 

28A ba a re: Mpehele moputso wa hao, mme ke tla o nea. 

29Jakobo a re ho yena: O tseba kamoo ke o sebeleditseng kateng, le kamoo mehlape 

ya hao e eketsehileng ho nna kateng. 

30Hobane o ne o na le ntho di se kae, ha ke eso ho tle, empa jwale, di atile haholo, 

mme Jehova o o file lehlohonolo haesale ke etla; mme jwale, ntlo ya ka yona ke tla e 

sebeletsa neneng? 

31Labane a re: Ke o neeng? Jakobo a re: O se ke wa nnea letho; empa ha o ka 

nketsetsa kamoo ke tla o bolella kateng, ke tla boela ke dise mehlape ya hao, ke e 

boloke: 

32ke tla lekola mehlape ya hao kaofela kajeno, ke kgethe ho yona nku tsohle tse 

tsasana, le tse thoboshana, le nku tsohle tse nang le bokgunwana mohlapeng wa 

dinku, le dipodi tse tshasana, le tse thoboshana, mme e tla ba wona moputso wa ka. 

33Ke moo ho loka ha ka ho tla nkemela mehleng e tlang, mohla o tlang ho bona 

moputso wa ka; e nngwe le e nngwe e seng tshasana, kapa thoboshana hara dipodi, le 

e seng kgunwana hara dinku tsa ka, etlaba ke ya boshudu ho nna. 

34Labane a re: Ke teng, a ho be jwalokaha o boletse. 

35Yaba ka lona tsatsi leo o kgetha dipodi tse tona kaofela tse tshasa le tse thobosha, le 

dipodi tse tshehadi kaofela tse tshasana le tse thoboshana, le tsohle tse nang le 

bosuwana, le tse kgunwana hara dinku, a di nea bara ba hae matsohong. 

36A bea sebaka sa matsatsi a mararo pakeng tsa hae le Jakobo; mme Jakobo a disa 

mehlape ya Labane e setseng. 

37Yaba Jakobo o inkela makala a matala a poplire, le a haselaare, le a tjhesnute, a a 

ebola, a a etsa metaka e mesweu, a hlahisa bosweu bo ho wona. 

38A bea dithupa tseo a di ebotseng pela mehlape dinwelong le dikgatamping tsa metsi, 

tseo dinku di lemaletseng ho nwa ho tsona, di tle di itlhokise ha di tla nwa. 

39Dinku tsa itlhokisa pela dithupa, tsa tswala dikonyana tse tshasana, le tse 

thoboshana, le tse mebalabala. 

40Jakobo a kgetha dikonyana, a lebisa diphatla tsa mehlape ho tse tshasana le ho 

tsohle tse kgunwana tse mohlapeng wa Labane; a bea mehlape ya hae ka hosele, a se 

ke a e kopanya le mehlape ya Labane. 

41Ya na ya re ha dinku tse matla di itlhokisa, Jakobo a bee dithupa pela mahlo a dinku 

dikgatamping, di tle di itlhokise pela dithupa. 

42Empa haele dinku tse fokolang, a se ke a di bea; ya eba moo tse fokolang e bang tsa 

Labane, tse tiileng ya eba tsa Jakobo. 

43Monna eo a rua haholoholo, a ba le mehlape e mengata, le bahlanka ba batshehadi, 

le bahlanka ba batona, le dikamele, le diesele. 

GENESE 31 

Jakobo o boela fatsheng la Kanana. — O phallelwa ke Labane. — O romela ho 
Esau. — O lwana le lengeloi. — O boelana le Esau. — O fihla Kanana. — Dina le 

Sikeme. — Ho shwa ha Isaaka. 

1Jakobo a utlwa dipolelo tsa bara ba Labane, ba re: Jakobo o inketse ntho tsa ntata 

rona kaofela, mme o ruile letlotlo lena lohle ka tsa ntata rona. 

2Jakobo a lemoha sefahleho sa Labane, a bona hobane ha se sa le bakeng sa hae 

jwaloka pele. 

3Jehova a re ho Jakobo: Kgutlela lefatsheng la bontatao le ho banabeno, mme ke tla 

ba le wena. 

4Yaba Jakobo o romela, a biletsa Ragele le Lea naheng, mehlapeng ya hae. 

5A re ho bona: Ke bone sefahleho sa ntata lona, hobane ha se sa le jwaloka pele 

bakeng sa ka, empa Modimo wa ntate o bile le nna. 

6Le a tseba hoba ke sebeleditse ntata lona ka matla a ka wohle, 

7empa ntata lona o nthetsitse, o fetotse moputso wa ka haleshome; leha ho le jwalo, 

Modimo ha o a ka wa mo dumella hore a nketse hampe. 

8Mohla a neng a re: Moputso wa hao e tla ba tse tshasana, mehlape kaofela e ne e 

tswala tse tshasana; mohla a reng: Tse thoboshana e tla ba moputso wa hao, eba dinku 

kaofela di ne di itswalla tse thoboshana. 

9Modimo o amohile ntata lona mehlape ya hae, o nneile yona. 

10Ya na ya re mohla dinku di itlhokisang, ka lelatsa mahlo a ka, ka tadima ke ntse ke 

lora, ka bona dipheleu tse hlokang dinku e le tse tshasa, le tse thobosha, le tse rolo. 

11Lengeloi la Modimo la re ho nna torong: Jakobo! Ka re: Ke nna enwa. 

12La re: Ako lelatse mahlo a hao, o bone hobane dipheleu kaofela tse hlokang dinku 

ke tse tshasa, le tse thobosha, le tse rolo; hobane ke bone tsohle tseo Labane a o 

entseng tsona. 

13Ke nna Modimo wa Bethele, moo o kileng wa tlotsa mokolokotwane, le moo o 

kileng wa nkanela ka kano. Raoha jwale, o tlohe naheng ena, o boele lefatsheng la ba 

heno. 

14Yaba Ragele le Lea ba araba, ba re ho yena: Na re sa na le kabelo kapa lefa ka tlung 

ya ntata rona na? 

15Na ha a re tadime jwaloka baditjhaba na, a reka ka rona, a ba a ja tjhelete ya theko 

ya rona? 

16Hobane letlotlo lohle leo Modimo o le amohileng ntata rona, ke la rona le la bana ba 

rona; etsa tsohle tseo Modimo o o laetseng tsona. 

17Yaba Jakobo o ema, a bea bana ba hae le basadi ba hae dikameleng. 

18A nka le mehlape ya hae kaofela, le maruo a hae kaofela, mehlape e neng e le ya hae 

eo a e ruileng Paddan-Arame, a tloha ho ya ho Isaaka, ntatae, lefatsheng la Kanana. 

19Athe Labane o ne a ile ho kuta dinku tsa hae. Yaba Ragele o utswa diterafime tsa 

ntatae. 

20Jakobo a thobela Labane Moarame jwalo, a se ke a mo tsebisa ha a tloha. 

21A thoba jwalo le tsohle tseo a nang le tsona; mme a tloha, a tshela noka, a leba 

thabeng ya Gileade. 

22Labane a tsebiswa ka tsatsi la boraro hoba Jakobo o thobile. 

23Yaba o nkana le banababo, a mo phallela, a tsamaya matsatsi a supileng, a mo 

fihlela thabeng ya Gileade. 

24Empa Modimo wa tla ho Labane, Moarame, torong ya bosiu, wa re ho yena: O 

itemohele, o se ke wa bua le Jakobo leha e le hantle, leha e le hampe. 

25Yaba Labane o fihlela Jakobo. Jakobo o ne a hlomile tente ya hae thabeng, mme 

Labane le banababo le bona ba hloma thabeng ya Gileade. 

26Yaba Labane o re ho Jakobo: O entseng haele moo o thobile wa mphantsha, wa 

inkela baradi ba ka jwaloka hoja ba hapilwe ka thebe? 

27O balehile ka sephiring ka baka lang, wa ikutswa ho nna, o sa ka wa mpolella na? 

Athe nka be ke o kgutlisitse ka thabo, le ka dipina, le ka meropa, le ka dithomo. 

28Ha o a ka wa mpha sebaka sa ho aka bara ba ka le baradi ba ka. Jwale, o entse ka 

bothoto, ha o entse jwalo. 

29Ke na le matla a ho le etsa hampe, empa Modimo wa bontata lona o buile le nna 

maobane, wa re: O itemohele, esere o ka bua le Jakobo leha e le hantle, leha e le 

hampe. 

30Empa, leha ho tsamayeng o tsamaile ka baka la hobane o hlolohetswe ntlo ya ntatao 

ka ho fetisisa, na o utsweditseng medimo ya ka na? 

31Jakobo a fetola, a re ho Labane: Ke hobane ke ne ke tshaba, ke re, ekaba o tla 

nkamoha baradi ba hao. 

32Empa eo o fumanang medimo ya hao ho yena, a se ke a phela! Pontsheng ya 

banababo rona, batla ntho ya hao ho nna, mme o e nke. Kanthe Jakobo ha a tsebe 

hobane Ragele o e utswitse. 

33Yaba Labane o kena tenteng ya Jakobo, le tenteng ya Lea, le ditenteng tsa 

makgabunyane a mabedi; empa a se ke a e fumana; yaba o tswa tenteng ya Lea, a 

kena tenteng ya Ragele. 

34Ragele o ne a nkile diterafime, a di kentse qhaneng ya kamele; o ne a dutse hodima 

tsona. Labane a batlisisa tente kahohle, a se ke a di fumana. 

35Yaba Ragele o re ho ntatae: Morena wa me a se ke a halefa, ha ke sitwa ho ema pela 

hao, hobane ke na le seo basadi ba nang le sona. A batla diterafime, a se ke a di bona. 

36Yaba Jakobo o halefa, a omanya Labane. Jakobo a fetola Labane, a re: Sebe sa ka ke 

sefe, mme molato wa ka ke ofe, oo o mphalletseng ka baka la wona na? 

37Ha o tswa fatakanya mesebetsi ya ka kaofela, ke efe ya mesebetsi yohle ya ntlo ya 

hao eo o e fumaneng na? E bee mona pela banabeso le banabeno, ba tle ba re ahlolele. 

38Ke dutse ho wena ka dilemo tsena tse mashome a mabedi; dinku tsa hao le dipodi 

tsa hao ha di a ka tsa folotsa, le dipheleu tsa mohlape wa hao ha ke a ka ka di ja. 

39Ha ke a ka ka o tlisetsa tse harotsweng; ke nna ke senyehetsweng ke tsona; o batlile 

diatleng tsa ka tse utswitsweng motshehare, le tse utswitsweng bosiu. 

40Ka etsa jwalo, ke qetwa ke letsatsi motshehare, le ke serame bosiu, boroko bo le 

siyo mahlong a ka. 

41Dilemo tsa ka di mashome a mabedi tseo ke o sebeleditseng ka tsona ka tlung ya 

hao; dilemo tse leshome le metso e mene bakeng sa baradi ba hao ba babedi, le dilemo 

tse tsheletseng bakeng sa mehlape ya hao; mme o fetotse moputso wa ka haleshome. 

42Hojane Modimo wa ntate, Modimo wa Abrahama, o tshajwang ke Isaaka, o se ke 

wa eba le nna, o ka be o nkgutlisitse ke le feela. Modimo o bone ho hloreha ha ka, le 

ho kgathala ha diatla tsa ka, mme o o kgalemetse maobane. 

43Labane a fetola Jakobo, a re: Baradi bana ke baradi ba ka, mme bara bana ke bara ba 

ka, mehlape ena ke mehlape ya ka, mme tsohle tseo o di bonang ke tsa ka; nka etsang 

kajeno lena ho baradi ba a ba ka, le ho bara bao ba ba tswetseng? 

44Tloo he jwale, re hlabe selekane, nna le wena, e be bopaki pakeng tsa ka le wena. 

45Yaba Jakobo o nka lejwe, a le emisa hore e be sefika. 

46Jakobo a re ho banababo: Bokellang majwe. Ba nka majwe, ba etsa mokolokotwane, 

mme ba jela teng hodima mokolokotwane. 

47Labane a o rea Jegare-Sahadutha (mokolokotwane wa bopaki), Jakobo a o rea 

Galede (mokolokotwane wa bopaki). 

48Yaba Labane o re: Mokolokotwane ona e be paki mahareng a ka le wena kajeno. Ke 

ka baka leo lebitso la wona ho thweng ke Galede, 

49leha e le Mitspe (nqalo ya ho lebela), kahobane a re: Jehova a lebele pakeng tsa ka 

le wena ha re se re sa bonane, 

50hore, ha o ka hlokofatsa baradi ba ka, kapa o ka nka basadi ba bang kantle ho baradi 

ba ka, hase motho ya tla ba le rona; o iponele, Modimo ke wona o tla ba paki ho nna 

le wena. 

51Labane a boela a re ho Jakobo: Mokolokotwane ke ona, mme sefika ke sena seo ke 

se hahileng pakeng tsa ka le wena. 

52Mokolokotwane ona e be paki, le sefika sena e be paki tsa hobane, nna, ha nka ke ka 

feta mokolokotwane ona ho ya ho wena, le hoba wena, ha o ka ke wa feta 

mokolokotwane ona, le sefika sena ho tla ho nna ka taba tse mpe. 

53Modimo wa Abrahama, le Modimo wa Nakore, Modimo wa bontata bona o re 

ahlolele. Yaba le Jakobo o hlapanya ka ya tshajwang ke Isaaka, ntatae. 

54Jakobo a hlaba sehlabelo thabeng, a bitsa bahabo ho tla ja bohobe; yaba ba ja 

bohobe, ba robala thabeng. 

55Hosasa Labane a tsoha, a aka bara ba hae le baradi ba hae, a ba hlohonolofatsa. 

Yaba Labane o tloha, a kgutlela ha habo. 

GENESE 32 

1Jakobo a ikela ka tsela ya hae, mme mangeloi a Modimo a mo kgahlanyetsa. 

2Eitse ha Jakobo a a bona, a re: Ana ke makgotla a Modimo! Mme nqalo eo a e rea 

lebitso la Mahanaime (makgotla a mabedi). 

3Jakobo a eteletsa manqosa pele, a yang ho Esau, moholwane wa hae, naheng ya 

Seire, lefatsheng la Edomo; 

4a a laela, a re: Le tle le re ho Esau, morenaka: Jakobo, mohlanka wa hao, o re: Ke ne 

ke jakile ho Labane, ka dula teng ho fihlela jwale; 

5ke bone dikgomo, le diesele, le dinku, le bahlanka, le makgabunyane, mme ke 

romela ho tsebisa morena ka, hore ke tle ke fumane mohau mahlong a hao. 

6Manqosa a boela ho Jakobo, a re: Re ile ra fihla ho moholwane wa hao, ho Esau, 

mme o bile o a tla ho o kgahlanyetsa a na le batho ba makgolo a mane le yena. 

7Yaba Jakobo o tshoha haholo, a tsieleha, a arola batho bao a nang le bona, le manku 

le makgomo, le dikamele, a etsa dihlopha di le pedi. 

8A re: Ekare ha Esau a etla ho sehlopha se seng, a se qhala, sehlopha se salang se tla 

tlola. 

9Jakobo a re: Modimo wa ntate Abrahama, Modimo wa ntate Isaaka, Jehova ya itseng 

ho nna: Boela fatsheng la heno, le ho baheno, mme ke tla o etsa hantle! 

10ha ke a lekanwa ke mehau ya hao kaofela, le ke ditshepiso tsohle tsa hao tseo o 

tshepisitseng mohlanka wa hao ka tsona, kanthe ke ne ke tshele Jordane ena ke na le 

lere la ka feela, mme jwale ke fetohile matshwele a le mabedi. 

11Oho, o ntwele letsohong la moholwane wa ka, letsohong la Esau, hobane ke a mo 

tshaba, hoba a ka tla a mpolaya, le mma bana le bana. 

12Kanthe wa na wa re: Ruri ke tla o etsa hantle, mme ke tla atisa ditloholo tsa hao, di 

be ka ka lehlabathe la lewatle le sitwang ho balwa ka baka la bongata ba lona. 

13A hlola teng bosiu boo, mme a nka ho tse leng diatleng tsa hae ho nyehella Esau, 

moholwane wa hae: 

14dipodi tse tshehadi tse makgolo a mabedi, le diphooko tse mashome a mabedi, dinku 

tse tshehadi tse makgolo a mabedi, le dipheleu tse mashome a mabedi: 

15dikamele tsa ditswetse tse mashome a mararo le dikamelana tsa tsona, dikgomo tse 

mashome a mane le dipoho tse leshome, diesele tse tshehadi tse mashome a mabedi le 

dieselana tse leshome. 

16A di nea bahlanka ba hae, mohlape o mong le o mong wa ya ka bonngwe; mme a re 

ho bahlanka ba hae: Nketelleng pele, mme le bee sebaka hara mohlape o mong le o 

mong. 

17A laela wa pele, a re: Etlere ha moholwane wa ka, Esau, a kgahlana le wena, mme a 

o botsa, a re: O wa mang? mme o ya kae? tse ka pele ho wena ke tsa mang? 

18o tle o re: Ke tsa mohlanka wa hao Jakobo, ke nyehelo e iswang ho Esau, morena 

wa ka, mme le yena ke enwa ya tlang kamora rona. 

19Le wa bobedi a mo laela jwalo, le wa boraro, le bohle ba neng ba qhoba mehlape, a 

re: Le tle le bue ka hore hoitseng le Esau, ha le kgahlana le yena; 

20le re: Mohlanka wa hao Jakobo ke enwa ya tlang kamora rona. Hobane o ne o re: Ke 

tla mo thethefatsa ka nyehelo e nketellang pele, ke ntoo bona sefahleho sa hae; ekaba 

o tla nkamohela. 

21Yaba nyehelo e mo etella pele, mme yena a sala le thoto ka bosiu boo. 

22A tsoha bosiung boo, a nka basadi ba hae ba babedi le makgabunyane a hae a 

mabedi, le bana ba hae ba leshome le motso o mong, a tshela lediboho la Jabboke. 

23A ba nka, a ba tshedisa noka, a tshedisa le tseo a nang le tsona. 

24Yaba Jakobo o sala a nnotshi, mme motho a betana le yena ho isa mafube ha a 

hlaha. 

25Eitse ha a bona hoba o sitwa ho mo hlola, a ama motso wa noka ya hae, yaba motso 

wa noka ya Jakobo o a nonyetseha, a sa ntse a betana le yena. 

26Yaba o re: Ntese ke ye, hobane mafube a hlahile. A mpa a re: Ha nka ke ka o lesa 

wa ya, o eso ho ntlhohonolofatse. 

27A re ho yena: Lebitso la hao o mang? A re: Ke Jakobo. 

28A re ho yena: Lebitso la hao ha ho sa tla thwe ke Jakobo, empa e tla ba Iseraele (ya 

betaneng le Modimo), hobane o lwanne le Modimo le batho, mme o hlotse. 

29Jakobo a mmotsa, a re: Ako mpolelle hle lebitso la hao. Yaba o re: Ke ka baka lang 

ha o mpotsa lebitso la ka? A mo hlohonolofatsa moo. 

30Jakobo a rea nqalo eo lebitso la Peniele (sefahleho sa Modimo), ka ho re: Ke 

tadimane difahleho le Modimo, mme bophelo ba ka bo bolokehile. 

31Letsatsi la mo tjhabela, ha a re o feta Peniele, mme a hlotsa noka ya hae. 

32Ka baka lena, bana ba Iseraele ha ba je potongwane e motsong wa noka, hobane o 

ne a ame motso wa noka ya Jakobo potongwaneng. 

GENESE 33 

1Jakobo a lelatsa mahlo a hae, a tadima, mme a bona Esau a etla a na le batho ba 

makgolo a mane. Yaba bana o ba arolela Lea, le Ragele, le makgabunyane a mabedi. 

2A bea makgabunyane le bana ba wona kapele, mme kamora bona a bea Lea le bana 

ba hae, mme Ragele le Josefa a ba bea kamoraorao. 

3Yena a fetela pele ho bona, a inamela fatshe makgetlo a supileng, a ba a fihla ho 

moholwane wa hae. 

4Esau a titima ho mo kgahlanyetsa, a mo phothoma a wela molaleng wa hae, a mo 

aka; mme a lla. 

5A lelatsa mahlo a hae, a bona basadi le bana, a re: Ke bomang bao o nang le bona? A 

re: Ke bana bao Modimo o ba neileng mohlanka wa hao. 

6Yaba makgabunyane a atamela, wona le bana ba wona, a inama. 

7Lea le yena a atamela le bana ba hae, ba inama; kamorao ha tla Josefa le Ragele, ba 

inama. 

8A re: O hopotseng ka mehlape eo yohle eo ke kgahlaneng le yona? A re: Ke hore ke 

fumane mohau mahlong a hao, morenaka. 

9Esau a re: Ke se ke na le tse ngata, ngwaneso; tsa hao e be tsa hao! 

10Yaba Jakobo o re: Tjhe bo, ke a o rapela, ha ke fela ke fumane mohau mahlong a 

hao, ako amohele nyehelo ya ka letsohong la ka, etswe ke tadimile sefahleho sa hao, 

jwalokaha motho a tadima sefahleho sa Modimo, mme wa nthabela. 

11Amohela hle nyehelo ya ka e isitsweng ho wena, hobane Modimo o nneile 

lehlohonolo, mme ke bile ke na le tsohle. A mo phehella jwalo; yaba o a di nka. 

12Esau a re: A re tloheng, re tsamaye, mme ke tla o etella pele. 

13Jakobo a re ho yena: Morenaka, o a tseba hobane bana ba sa ntse ba fokola, mme ke 

na le dinku le dikgomo tse anyesang; ekare ha di ka potlakiswa ka letsatsi le le leng, 

mohlape kaofela o ka shwa. 

14Morenaka a ke a etelle mohlanka wa hae pele, mme nna ke tla qhobaqhoba 

butlenyane ka ho lekanya maoto a dintho tse pela ka, le maoto a bana, ke be ke 

finyelle Seire ho morenaka. 

15Esau a re: A nke ke o siele batho ba bang bao ke nang le bona. Yaba o re: Ke haele 

ka baka lang? A ke mpe ke fumane mohau mahlong a morenaka! 

16Yaba Esau o kgutla ka tsela ya hae ka lona tsatsi leo, a ya Seire. 

17Jakobo a ya Sukkothe, a ikgahela ntlo, mme mehlape ya hae a e etsetsa 

metlotlwane; ke ka baka leo motse oo o bitswang Sukkothe. 

18Jakobo a fihla ka kgotso motseng wa Sikeme, o leng naheng ya Kanana, a sa ntse a 

etswa Paddan-Arame; a hloma tente tsa hae pela motse. 

19A reka sekoto sa naha, seo a hlomileng tente ya hae ho sona, ho bana ba Hamore, 

ntata Sikeme, ka dikesita tse lekgolo. 

20A haha aletare teng, a e rea El-Elohe-Iseraele (Modimo ke Modimo wa Iseraele) 

GENESE 34 

1Dina, moradi wa Lea, eo a mo tswaletseng, Jakobo, a tswa ho tjhakela barwetsana ba 

naha eo. 

2Yaba Sikeme, mora Hamore, Moheve, morena wa naha, a mmona, a mo nka, a 

robala le yena, a mo senya. 

3Pelo ya hae ya kgomarela Dina, moradi wa Jakobo, a rata morwetsana, mme a buisa 

pelo ya morwetsana. 

4Jwale Sikeme a bua le Hamore, ntatae, a re: Nkopele morwetsana enwa, e tle e be 

mosadi wa ka. 

5Jakobo o ne a utlwile hobane o sentse Dina, moradi wa hae; empa bara ba hae ba ne 

ba le naheng le mehlape; mme Jakobo a ikgutsetsa ho fihlela ha ba oroha. 

6Yaba Hamore, ntata Sikeme, o ya ho Jakobo, ho ya bua le yena. 

7Bara ba Jakobo, eitse ha ba utlwa taba tsena ba etswa naheng, banna bao ba tlalwa ke 

dipelo, ba halefa hampe, kahobane Sikeme a entse manyala ho Iseraele, a robetse le 

moradi wa Jakobo, a entse taba e se tshwanelang ho etswa. 

8Yaba Hamore o bua le bona, a re: Pelo ya mora wa ka Sikeme e kgomaretse moradi 

wa lona; a le keng le mo nee yena, e be mosadi wa hae. 

9Le nyallaneng le rona, le re nee baradi ba lona, mme le inkele baradi ba rona. 

10Le aheng le rona, naha ke eo e pela lona; ahang le rona, le hwebe, le be barui ho 

yona. 

11Sikeme a re ho ntata morwetsana le ho bokgaitsedie: A nke ke fumane mohau 

mahlong a lona, mme ke tla le nea seo le ka mpolellang sona; 

12mpalleng thepa ya bohadi leha e ka ba kgolo, kapa dimpho, mme ke tla le nea 

kamoo le mpolellang kateng; empa le nnee morwetsana, e be mosadi wa ka. 

13Bara ba Jakobo ba araba Sikeme le Hamore, ntatae, ba bua ka mano, kahobane o ne 

a sentse Dina, kgaitsedi ya bona, 

14ba re ho bona: Re ka sitwa ho etsa taba ena, ra nea motho ya sa bollang kgaitsedi ya 

rona; e ka ba sekgobo ho rona. 

15Feela moo re ka le dumellang, ke ha le eba jwaloka rona, mme e mong le e mong e 

motona ho lona, a bolotswe; 

16ke hona re ka le neang baradi ba rona, ra inkela baradi ba lona, ra aha le lona, ra ba 

setjhaba se le seng. 

17Empa ha le sa dumele ho bolla, re tla nka moradi wa rona, re ikele. 

18Polelo tsa bona tsa kgahlisa Hamore le Sikeme, mora wa Hamore. 

19Mohlankana ha a ka a tswafa ho etsa taba eo, kahobane a ne a kgahlilwe ke moradi 

wa Jakobo; e ne e le yena ya hlomphehang ho fetisisa ho ba ntlo ya ntatae kaofela. 

20Yaba Hamore le Sikeme, mora hae, ba ya kgorong ya motse wa bona, ba bua le 

batho ba motse wa bona, ba re: 



64 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

21Batho bana ba dutse ka kgotso le rona; eka ba ka dula naheng ena, ba hweba teng, 

etswe naha e le ena e phatlaletse ho ba lekana le bona; re tla inkela baradi ba bona e 

be basadi ba rona, mme re tla ba nea baradi ba rona. 

22Feela, moo banna bana ba ka re dumellang ba aha le rona, ya eba setjhaba se le seng 

le rona, ke ha ba batona bohle ba ho rona ba ka bolla, jwalokaha bona ba bolotse. 

23Mehlape ya bona, le maruo a bona, le makgomo a bona kaofela, na ha di yo ba tsa 

rona na? Feela, re ba dumele, ba ahe le rona. 

24Yaba bohle ba tswang ka kgoro ya motse ba mamela Hamore le Sikeme, mora hae; 

ba batona kaofela ba bolla, e leng bohle ba neng ba tswa kgorong ya motse. 

25Yare ka tsatsi la boraro ha ba ntse ba petla, bara ba babedi ba Jakobo, Simeone le 

Levi, kgaitsedi tsa Dina, ba nka e mong le e mong lerumo la hae, ba ya, motse o 

iketlile, ba hlaba ba batona kaofela. 

26Ba bolaya le Hamore le Sikeme, mora hae, ka bohale ba lerumo, ba nka Dina ka 

tlung ya Sikeme, ba itswela. 

27Yaba bara ba Jakobo ba tla ho ba bolailweng, mme ba phahla motse, kahobane 

kgaitsedi ya bona a ne a sentswe. 

28Ba hapa manku a bona, le makgomo a bona, le diesele tsa bona, se neng se le 

motseng le se neng se le naheng. 

29Le matlotlo a bona kaofela, le bana ba bona kaofela, le basadi ba bona ba ba hapa, 

mme ba nka le tsohle tse neng di le ka matlung. 

30Yaba Jakobo o re ho Simeone le ho Levi: Le ntsieditse ka ho nketsa sebodu ho 

baahi ba naha, ho Bakanana le ho Bafarese, kanthe batho ba ka ha ba bakae, 

mme jwale ba tla mpokanela, ba mpolaye, mme ke tla timetswa nna le ntlo ya ka. 

31Ba re: Na kgaitsedi ya rona e ka etswa jwaloka seotswa na? 

GENESE 35 

1Modimo wa re ho Jakobo: Raoha, o ye Bethele, o ahelle teng, o etse teng aletare ho 

Modimo o iponahaditseng ho wena mohla o balehelang Esau, moholwane wa hao. 

2Yaba Jakobo o re ho ba ntlo ya hae, le ho bohle ba neng ba na le yena: Lahlang 

medimo esele e hara lona; le itlhatswe, le apare diaparo disele. 

3Re ntoo tloha, re ye Bethele, ke tswe ke etsa teng aletare ho Modimo o nkarabileng 

mohla ke leng tsietsing, mme wa eba le nna tseleng eo ke e tsamaileng. 

4Yaba ba nea Jakobo medimo yohle esele e diatleng tsa bona, le masale a ditsebeng 

tsa bona; Jakobo a di epela tlasa sefate sa eike se pela Sikeme. 

5Yaba ba tloha; letsoso la Modimo la eba hodima metse e mabapa le bona,batho ba 

teng ba se ke ba phallela bara ba Jakobo. 

6Jakobo le batho bohle bao a nang le bona, ba fihla Luse, ke ho re Bethele, naheng ya 

Kanana, 

7a haha aletare teng; mme motse oo a o rea Ele-Bethele, (Modimo wa Bethele), 

kahobane ke moo Modimo o nong o iponahatse ho yena, mohla a balehelang 

moholwane wa hae. 

8Debora, mofepi wa Rebeka, a shwa, mme a patwa katlase ho Bethele, tlasa sefate sa 

eike, mme a se rea lebitso la Allone-Bakuthe (eike ya dillo). 

9Modimo wa boela wa iponahatsa ho Jakobo a se a kgutlile Paddan-Arame, wa mo 

hlohonolofatsa. 

10Mme Modimo wa re ho yena: Lebitso la hao o Jakobo, kajeno lebitso la hao ha ho 

sa tla thwe ke Jakobo, empa lebitso la hao e tla ba Iseraele. Mme wa mo rea lebitso la 

Iseraele. 

11Modimo wa re ho yena: Ke nna Modimo o matla wohle. Ata, o ngatafale; setjhaba 

le letshwele la ditjhaba di tla tswa ho wena, mme marena a tla tswa lethekeng la hao. 

12Le naha eo ke e neileng Abrahama le Isaaka, ke tla o nea yona; le ditloholo tsa hao 

tse kamora hao, ke tla di nea naha ena. 

13Yaba Modimo o a nyoloha, wa tloha ho yena nqalong eo o buileng le yena ho yona. 

14Yaba Jakobo o emisa sefika nqalong eo o buileng le yena ho yona, sefika sa majwe, 

mme a tshela nyehelo e nowang hodima sona, a ba a tshela le ole ho sona. 

15Mme Jakobo a rea nqalo eo Modimo o buileng le yena ho yona lebitso la Bethele. 

16Yaba ba tloha Bethele, mme yare ho sa ntse ho le sebakanyana ho ya fihla Efrata, 

Ragele a itshihlolla, mme a ba le pelehi e thata. 

17Yare ha pelehi ya hae e le thata, mmelehisi a re ho yena: Se tshohe, hobane o boetse 

o tlelwa ke mora. 

18Yare ha a neela moya, a se a eshwa, a mo rea lebitso la Benoni (mora wa bohloko 

ba ka); empa ntatae a mo rea la Benjamine (mora wa le letona la ka). 

19Ragele a shwa jwalo, mme a epelwa tseleng e yang Efrata, e leng yena Bethlehema. 

20Jakobo a haha sefika hodima lebitla la hae; ke sona sefika sa lebitla la Ragele le 

kajeno. 

21Iseraele a tswela pele, a hloma tente ya hae kapele ho Migdale-Edere. 

22Yare Iseraele ha a sa aheletse naheng eo, Rubene a ya robala le Bilha, serethe sa 

ntatae; mme Iseraele a utlwa taba eo. 

23Bara ba Jakobo ba ne ba le leshome le metso e mmedi. Bara ba Lea ke Rubene, 

mora wa Jakobo wa letsibolo, le Simeone, le Levi, le Juda, le Issaskare, le Sabulone. 

24Bara ba Ragele ke Josefa le Benjamine. 

25Bara ba Bilha, lekgabunyane le Ragele, ke Dane, le Nefthali. 

26Bara ba Silpa, lekgabunyane la Lea, ke Gade, le Asere. Ke bona bara ba Jakobo bao 

a ba tswaletsweng Paddan-Arame. 

27Jakobo a fihla ho Isaaka, ntatae, Mamre, motseng wa Kiryath-Arba, e leng Hebrone, 

moo boAbrahama le Isaaka ba kileng ba ahella teng. 

28Ditshiu tsa Isaaka ya eba dilemo tse lekgolo le mashome a robileng meno e mmedi. 

29Yaba Isaaka o neela moya, a shwa, a orohela setjhabeng sa habo, a tsofetse, a 

atetswe ke matsatsi; mme Esau le Jakobo, bara ba hae, ba mo epela. 

GENESE 36 

Leloko la Esau. 

1-2Leloko la Esau, e leng yena Edomo, ke lena: Esau o ne a inkele basadi ba hae ho 

baradi ba Kanana: Ada, moradi wa Elone, Mohethe; le Oholibama, moradi wa Ana, 

moradi wa Tsibeone, Moheve; 

3le Basmathe, moradi wa Ishmaele, kgaitsedi ya Nebajothe. 

4Ada a tswalla Esau Elifase; Basmathe a tswala Reuele; 

5Oholibama a tswala Jeushe, le Jaelama, le Kore: bao ke bara ba Esau bao a ba 

tswaletsweng naheng ya Kanana. 

6Esau a nka basadi ba hae, le bara ba hae, baradi ba hae, le batho kaofela ba ntlo ya 

hae, le mehlape ya hae, le dikgomo tsa hae kaofela, le letlotlo la hae lohle leo a le 

boneng naheng ya Kanana, mme a ya naheng esele, hole le Jakobo, moenae. 

7Hobane maruo a bona a ne a le maholo, a ba sitisa ho aha hammoho, mme naha eo ba 

neng ba jakile ho yona e ne e sa ba lekane ka baka la mehlape ya bona. 

8Yaba Esau o ya aha thabeng ya Seire. Esau ke yena Edomo. 

9Meloko ya Esau, ntata Baedomo, thabeng ya Seire, ke yona ena. 

10Mabitso a bara ba Esau ke ana: Elifase, mora Ada, mohatsa Esau; Reuele, mora 

Basmathe, mohatsa Esau; 

11bara ba Elifase ya eba Themane, le Omare, le Tsefo, le Gaethame, le Kenase. 

12Serethe sa Elifase, mora Esau, e ne e le Thimna, mme a tswalla Elifase Amaleke. Ke 

bona bara ba Ada, mosadi wa Esau. 

13Bara ba Reuele ke bana: Nahathe le Sera, Shamma le Missa. Bana ya eba bara ba 

Basmathe, mosadi wa Esau. 

14Bara ba Oholibama, mosadi wa Esau moradi wa Ana, moradi wa Tsibeone, ya eba 

bana: A tswalla Esau Jeushe le Jaelame, le Kore. 

15Mahosana a bara ba Esau ke ana: Ho bara ba Elifase, mora Esau wa letsibolo, ke 

kgosana Themane, le kgosana Omare, le kgosana Tsefo, le kgosana Kenase, 

16le kgosana Kore, le kgosana ya Gaethame, le kgosana Amaleke. Ke wona mahosana 

a Elifase naheng ya Edomo. Bao ke bara ba Ada. 

17Bara ba Reuele, mora Esau, ke bana: Ke kgosana Nahathe, le kgosana Sera, le 

kgosana Shamma, le kgosana Missa. Bao ke mahosana a Reuele naheng ya Edomo. 

Ke bona bara ba Basmathe, mosadi wa Esau. 

18Bara ba Oholibama, mosadi wa Esau, ke bana: Ke kgosana Jeushe, le kgosana 

Jaelame, le kgosana Kore. Bao ke mahosana a Oholibama, moradi wa Ana, mosadi wa 

Esau. 

19Bao ke bara ba Esau, e leng yena Edomo, le mahosana a bona ke ao. 

20Bara be Seire, Mohore, bao e neng e le baahi ba naha, ke bana: Lothane, le Shobale, 

le Tsibeone, le Ana, 

21le Dishone, le Etsere, le Dishane. Ke wona mahosana a Bahore, bara ba Seire, 

naheng ya Edomo. 

22Bara ba Lothane ya eba Hori, le Hemame; kgaitsedi ya Lothane ya eba Thimna. 

23Bara ba Shobale ke bana: Alvane, le Manahathe, le Ebale, le Shefo, le Oname. 

24Bara ba Tsibeone ke bana: Aja, le Ana, ke yena Ana ya boneng didiba tse 

futhumetseng, lefeelleng, ha a ntse a disa diesele tsa Tsibeone, ntatae. 

25Bana ba Ana ke bana: Dishone le Oholibama, moradi wa Ana. 

26Bara ba Dishone ke bana: Hemdane le Eshbane, le Jithrane, le Kerane. 

27Bara ba Etsere ke bana: Bilhane, le Saavane, le Akane. 

28Bara ba Dishane ke bana: Utse le Arane. 

29Mahosana a Bahore ke ana: Ke kgosana Lothane, le kgosana Shobale, le kgosana 

Tsibeone, le kgosana Ana, 

30le kgosana Dishone, le kgosana Etsere, le kgosana Dishane. Ke wona mahosana a 

Bahore, mahosana a bona naheng ya Seire. 

31Ke ana marena a busitseng naheng ya Edomo ho eso ho buse morena ho bana ba 

Iseraele. 

32Naheng ya Edomo ha busa Bela, mora Beore, mme lebitso la motse wa hae e ne e le 

Dinhaba. 

33Bela a shwa, mme kamorao ho yena ha busa Jobabe, mora Sera wa Botsra. 

34Jobabe a shwa, mme kamora hae ha busa Hushame wa naha ya Bathemane. 

35Hushame a shwa, mme kamora hae ha busa Hadade, mora Bedade, ya kileng a hlola 

Bamidiane, naheng ya Moabe; mme lebitso la motse wa hae e ne e le Avithe. 

36Hadade a shwa, mme kamora hae ha busa Samla wa Masreka. 

37Samla a shwa, mme kamora hae ha busa Saule wa Rehobothe ya nokeng. 

38Saule a shwa, mme kamora hae ha busa Baale-Hanane, mora Akbore. 

39Baale-Hanane, mora Akbore, a shwa, mme kamora hae ha busa Hadare, mme 

lebitso la motse wa hae e ne e le Pau, lebitso la mosadi wa hae e le Mehethabeele, 

moradi wa Mathrede, moradi wa Mesahabe. 

40Mabitso a mahosana a tswileng ho Esau ka mefuta ya wona, ka metse ya wona, ka 

mabitso a wona, ke ana: Kgosana Thimna, kgosana Alva, kgosana Jethethe, 

41kgosana Oholibama, kgosana Ela, kgosana Pinone, 

42kgosana Kenase, kgosana Themane, kgosana Mibtsare, 

43kgosana Magdiele, kgosana Irame. Ke wona mahosana a Baedomo ka dinaha tsa 

ona lefatsheng leo ba le ruileng. O jwalo Esau, ntata Baedomo. 

GENESE 37 

Josefa o rekiswa ke banababo. 

1Jakobo a nna a aha naheng eo ntatae a neng a jakile ho yona, naha ya Kanana. 

2Meloko ya Jakobo ke ena: Josefa o ne a le dilemo tse leshome le metso e supileng; o 

ne a ntse a alosa dinku le banababo, mme mohlankanyana eo o ne a tsamaya le bara 

ba Bilha le bara ba Silpa, basadi ba ntatae; empa Josefa o ne a ntse a sebela ntata bona 

ditaba tse mpe tsa bona. 

3Iseraele o ne a rata Josefa ho fetisa bana ba hae kaofela, kahobane e le mora wa 

botsofadi ba hae, mme a mo etsetsa seaparo se mebalabala. 

4Eitse ha banababo ba bona hoba ntata bona o mo rata ho fetisa banababo kaofela, ba 

mo hloya, ba sitwa ho bua le yena ka kgotso. 

5Josefa a lora toro, a e bolella banababo; yaba ba eketsa ho mo hloya. 

6A re ho bona: A le keng le mamele toro ena eo ke e lorileng. 

7Ke lorile re tlama mangata masimong, mme ka bona mangata a lona a teela ngata ya 

ka hare, a inama pela yona. 

8Yaba banababo ba re ho yena: Hleka o re, o tla rena hodima rona na? kapa o tla fela o 

re buse na? Ba eketsa ho mo hloya ka baka la ditoro tsa hae, le ka baka la dipolelo tsa 

hae. 

9A lora toro e nngwe hape, a e bolella banababo, a re: Bonang, ke boetse ke lorile 

toro: letsatsi, le kgwedi, le dinaledi tse leshome le motso o mong di ne di inama pela 

ka. 

10A bolella ntatae le banababo; yaba ntatae o a mo kgalemela, a re ho yena: Keng toro 

eo o e lorileng? Hleka ruri nna, le mmao, le banabeno, re tla tla, re inamele fatshe pela 

hao na? 

11Banababo ba mo honohela, empa ntatae a nahana taba eo. 

12Banababo ba tsamaya ho ya alosetsa dinku tsa ntata bona Sikeme. 

13Yaba Iseraele o re ho Josefa: Ha ke re, banabeno ba alositse Sikeme? Tloo, ke o 

romele ho bona. A re ho yena: Ke nna enwa. 

14Yaba o re ho yena: Ako ye hle, o bone hore na ho ntse ho dutswe hantle ke 

banabeno le ke mehlape, o ntoo ntlela le ditaba. Yaba o mo roma a le sekgutlong sa 

Hebrone, mme a ya Sikeme. 

15Motho a mo fumana, a bona a ntse a phaila naheng, mme motho eo a mmotsa, a re: 

O batlang? 

16A re: Ke batla banabeso, ako mpolelle moo ba aloseditseng teng. 

17Motho eo a re: Ba se ba tlohile mona, hobane ke ba utlwile ba re: A re yeng 

Dothane. Yaba Josefa o latela banababo, a ba fihlela Dothane. 

18Yare ha ba mmona a sa le hole, a eso ho atamele, ba mo rera ho mmolaya. 

19Ba bolellana, ba re: Bonang raditoro, ke yane ya tlang! 

20Tloong jwale, re mmolayeng, re mo diheleng lemeneng le leng, re tle re re: O 

rusolotswe ke selalome; re bone hore ditoro tsa hae di tla fella kae. 

21Empa Rubene a ba utlwa, mme a mo namolela diatleng tsa bona, a re: Re se keng ra 

ama bophelo ba hae. 

22Rubene a ba a re ho bona: Se tsholleng madi, le mpe le mo diheleng lemeneng lena 

le nahathothe, le se ke la bea letsoho hodima hae. A rialo hore a tle a mo namolele 

matsohong a bona, a mmusetse ho ntatae. 

23Yare ha Josefa a fihla ho banababo, ba hlobodisa Josefa seaparo sa hae, seaparo se 

mebalabala seo a se apereng; 

24ba mo nka, ba mo dihela lemeneng; mme lemena leo le ne le le feela, le se na metsi. 

25Yaba ba dula ho ja bohobe. Yare ha ba emisa mahlo a bona, ba bona sehlopha sa 

Baishmaele se etswa Gileade, dikamele tsa bona di belesitse dinoko, le balsame, le 

mirra, ba tsamaya, ba di isa Egepeta. 

26Juda a re ho banababo: Na re tla ruang, leha re ka bolaya ngwanabo rona, ra peta 

madi a hae na? 

27Tloong, re mo rekiseng ho Baishmaele, re tle re se ke ra isa matsoho a rona hodima 

hae, hobane ke ngwanabo rona, nama ya rona. Banababo ba mo dumela. 

28Yare ha ho feta bahwebi bao ba Midiane, ba nyolla Josefa, ba mo ntsha lemeneng, 

ba mo rekisa ho baishmale ka ditjhelete tse mashome a mabedi; mme ba ikela Egepeta 

le Josefa. 

29Yare ha Rubene a kgutlela lemeneng, a fumana Josefa a le siyo ka lemeneng, mme a 

hahola diaparo tsa hae, 

30a boela ho banababo, a re: Ngwana ha a sa le yo, mme nna ke tla leba kae na? 

31Yaba ba nka seaparo sa Josefa, ba hlaba phorohlwana ya podi, ba qopetsa seaparo 

mading; 

32Ba romela seaparo se mebalabala, ba se isa ho ntata bona, ba re: Re fumane ntho 

ena; ako e tsebe hore na ke seaparo sa mora hao, kapa ha se sona? 

33A se tseba, a re: Seaparo sa mora ka! Selalome se mo jele; jo! Josefa o harotswe, o 

harotswe! 

34Yaba Jakobo o hahola dikobo tsa hae, a itlama letheka ka lesela le mahwashe, a llela 

mora wa hae ka ditshiu tse ngata. 

35Bara ba hae kaofela, le baradi ba hae kaofela, ba tla ho mo tshedisa, empa a hana ho 

itshedisa, a re: Ke tla theohela nqalong ya bafu ho mora wa ka, ke ntse ke lla. Ntatae a 

mo llela jwalo. 

36Bamidiane ba mo rekisa Egepeta ho Potifaro, tona ya Faro, hlooho ya balebedi. 

GENESE 38 

Juda le Tamare. 

1Ya na ya re mehleng eo, Juda a tloha ho banababo, a fapohela ha monna wa 

Adullame, ya bitswang Hira. 

2Juda a bona teng moradi wa motho wa Kanana, ya bitswang Shua; a mo nyala, a tla 

ho yena. 

3A emola, a tswala mora, mme a mo rea lebitso la Ere. 

4A boela a emola, a tswala mora, mme a mo rea lebitso la Onane. 

5A boela a tswala mora hape, a mo rea lebitso la Shela. Juda o ne a le Kesibe, ha eo a 

tswalwa. 

6Juda a nkela Ere, mora wa hae wa letsibolo, mosadi, lebitso la hae e le Tamare. 

7Ere, mora wa letsibolo wa Juda, e ne e le motho e mobe mahlong a Jehova, mme 

Jehova a mmolaya. 

8Yaba Juda o re ho Onane: Eya ho mosadi wa moholwane wa hao, o mo kenele, kaha 

o le ngwanabo monna wa hae, o tsosetse moholwane wa hao leloko. 

9Empa Onane, ka ho tseba hobane bana e ke ke ya eba ba hae, e ne e re ha a eya ho 

mosadi wa moholwane wa hae, o ne a ithusetsa fatshe, a tle a se ke a fa moholwane 

bana. 

10Seo a neng a se etsa, sa eba sebe mahlong a Jehova, mme a mmolaya le yena. 

11Yaba Juda o re ho Tamare, ngwetsi ya hae: Kgutlela tlung ya ntatao o le 

mohlolohadi, ho fihlela Shela, moraka, a hola. Hobane o ne a re, esere mohlomong le 

yena a shwa jwaloka banababo. Yaba Tamare o a tsamaya, a boela tlung ya ntatae. 

12Ha isaisa ditshiu tse ngata, mme mohatsa Juda, moradi wa Shua, a shwa; eitse ha 

Juda a tshedisehile, a nyoloha ho ya Thimna ho bakuti ba dinku tsa hae, yena le 

molekane wa hae Hira, wa Adullame. 

13Tamare a bolellwa, ha thwe: Bona, matsalao o nyolohetse Thimna ho kuta dinku tsa 

hae. 

14Yaba o hlobola diaparo tsa hae tsa bohlolohadi, a ikapesa ka lesira, a ipopa, a ye 

dula kgorong ya Enaime, e tseleng ya Thimna; hobane o ne a bona hoba Shela o 

hodile, a mpa a sa mo newe hore e be mosadi wa hae. 

15Juda a mmona, a re ekaba ke seotswa, hobane a ne a ipatile sefahleho. 

16A fapohela ho yena tseleng, a re: Ako ntumelle hore ke tle ho wena. Kanthe ha a 

tsebe hoba ke ngwetsi ya hae. Yaba o re: O tla nneang, ha o ka tla ho nna? 

17A re: Ke tla o romela phorohlwana ya podi ya mohlape wa ka. A re: Ke ha o ka 

nnea tebeletso ho fihlela o ba o e romela. 

18A re: Ke o nee tebeletso efe? A re: Lesale la tiiso la hao, le leqhwele la hao, le lere 

le letsohong la hao. Yaba o a mo nea, a yo ho yena; mosadi a emodiswa ke yena. 

19A tloha a ikela, a rola lesira leo a neng a le rwetse, a apara diaparo tsa bohlolohadi. 

20Juda a romela potsanyane ka letsoho la Hira, wa Adullame, molekane wa hae, ho tla 

lata tebeletso e diatleng tsa mosadi, empa a se ka a mmona. 

21Yaba o botsa batho ba motse, a re: Se kae seotswa se neng se le Enaime, pela 

mmila? Ba re: Ha ho a ka ha eba seotswa mona. 

22Yaba o kgutlela ho Juda, a re: Ha ke a ka ka mo fumana, mme banna ba motse ba 

bile ba mpolella, ba re: Ha ho seotswa mona. 

23Juda a re: A ipolokele, esere mohlomong re ka hlabiswa dihlong; kanthe potsanyane 

eo ke e rometse, mme ha o a ka wa mo fumana. 

24Kamora tseo, ha kgwedi di batla ho ba tharo, Juda a tsebiswa, ha thwe: Tamare, 

ngwetsi ya hao, o febile, o bile o emodisitswe ke bofebe ba hae. Juda a re: Mo 

ntsheng, a tjheswe! 

25Eitse ha ba re ba mo ntsha, a romela ho matsalae, a re: Ke emodisitswe ke monna eo 

ntho tsena e leng tsa hae; mme a re: Ako tsebe hore na tsena ke tsa mang; lesale la 

tiiso, le leqhwele, le lere? 

26Juda a di tseba, mme a re: O lokile ho fetisa nna, hobane ha ke a ka ka mo nea 

Shela, moraka. Yaba ha a sa pheta ho ya ho yena. 

27Ha a itshihlolla, a tshoha e le mafahla ka mpeng ho yena. 

28Yare ha a se a le pelehing, ngwana e mong a hlahisa seatla, mme mmelehisi a se 

nka, a se tlamella ka tshwele e kgubedu, ka ho re: Enwa ke ya tswileng pele. 

29Eitse ha a honyetsa letsoho la hae, ngwanabo a hlaha: yaba mmelehisi o re: O a 

monyoha jwang? Monyoho ke wa hao. A mo rea lebitso la Peretse (monyoho). 

30Kamorao ha hlaha ngwanabo, ya rwetseng tshwele e kgubedu letsohong la hae, 

mme a mo rea lebitso la Sera (ho benya). 

GENESE 39 

Josefa ha a le Egepeta. 

1Josefa a iswa Egepeta, mme Potifaro, tona ya Faro, hlooho ya balebedi, Moegepeta, a 

mo reka ho Baishmaele ba mo isitseng teng. 

2Jehova a ba le Josefa, ya eba motho ya lehlohonolo, mme a dula ka tlung ya monga 

hae Moegepeta. 

3Monga hae a bona hoba Jehova o na le yena, le hoba tsohle tseo a di etsang Jehova o 

mo atlisetsa tsona letsohong la hae. 

4Josefa a fumana mohau mahlong a hae, a mo sebeletsa, monga hae a mmea hore e be 

molaodi wa ntlo ya hae, mme tsohle tseo a nang le tsona a di bea letsohong la hae. 

5Ha a se a mo entse molaodi wa ntlo ya hae le wa tsohle tseo a nang le tsona, Jehova a 

hlohonolofatsa ntlo ya Moegepeta ka baka la Josefa, mme lehlohonolo la Josefa la eba 

ho tsohle tseo a nang le tsona ka tlung le naheng. 

6Ntho tsohle tsa hae a di tlohela diatleng tsa Josefa, a se ke a hlola a botsa letho la hae 

haese bohobe boo a bo jang. Josefa o ne a na le sebopeho se setle, le tshobotsi e ntle. 

7Kamora ditaba tsena, mosadi wa mong a Josefa a isa mahlo ho yena, a re: Robala le 

nna! 

8Empa a hana, a re ho mosadi wa monga hae: Bona, mong a ka ha a mpotse letho la 

tsa ntlo ya hae, tsohle tseo a nang le tsona o di beile matsohong a ka; 

9ha ho e moholo ho nna ka tlung ena, mme ha a nkganele le letho haese le wena, 

kahobane o le mosadi wa hae; nka etsa jwang bobe bo boholo hakalo, ka sitelwa 

Modimo na? 

10Leha a ne a bua le Josefa ka matsatsi le matsatsi, ha a ka a mo dumela hore a robale 

le yena, leha e le ho ba le yena. 

11Mohlomong, ha a ile ka tlung ho etsa mosebetsi wa hae, mme ho se le a mong wa 

batho ba ntlo teng ka tlung, 

12a mo tshwara ka kobo, a re ho yena: Robala le nna! Yaba o siya kobo ya hae 

matsohong a hae, a baleha, a tswela ntle. 

13Eitse ha a bona hoba o siile kobo ya hae matsohong a hae, a balehile, 

14a bitsa batho ba ntlo ya hae, a ba bolella, a re: Bonang, ho tlisitswe monna wa 

Moheberu ho rona ho bapala ka rona. O tlile ho nna, a re, o robala le nna, mme ka 

hoeletsa ka lentswe le leholo; 

15eitse ha a utlwa hoba ke phahamisa lentswe la ka, ke howeletsa, a siya kobo ya hae 

ho nna, a baleha, a tswela ntle. 

16A boloka kobo ya Josefa pela hae, ho fihlela mong a hae ha a etla hae. 

17Yaba o bua le yena ka polelo tsa hore hoitseng, a re: Mohlanka wa Moheberu eo o 

mo tlisitseng ho rona, o ile a tla ho nna ho bapala ka nna. 

18Yare ha ke phahamisa lentswe la ka, ke bitsa, a siya kobo ya hae ho nna, a balehela 

ntle. 

19Eitse ha mong a hae a utlwa polelo tsa mosadi wa hae; tseo a mmolellang tsona ka 

ho re: Mohlanka wa hao o nkentse ka hore hoitseng, bohale ba hae ba tuka. 

20Yaba mong a Josefa o na mo nka a mo kenya tlung ya teronko, nqalong eo 

baholehuwa ba morena ba holehilweng teng; mme a dula teng, ka tlung ya teronko. 

21Jehova a ba le Josefa, a mo etsetsa ka lereko, a mo fumantsha mohau mahlong a 

mong a ntlo ya teronko. 

22Mong a ntlo ya teronko a neela matsohong a Josefa baholehuwa kaofela ba leng ka 

tlung ya teronko, mme tsohle tse neng di etswa teng e ne e le yena ya di etsang. 

23Mong a ntlo ya teronko o ne a sa hlahlobe letho la dintho kaofela tse leng 

matsohong a hae, hoba Jehova o ne a na le yena, mme seo a neng a se etsa, Jehova o 

ne a mo atlisetsa sona. 

GENESE 40 

1Yare kamora ditaba tsena, moqhatsetsi wa morena wa Egepeta le moapehedi wa 

hae ba sitelwa mong a bona, morena wa Egepeta. 

2Faro a halefela ditona tseo tse pedi tsa hae, molaodi wa baqhatsetsi le molaodi wa 

baapehedi. 

3A ba neela hore ba bolokwe tlung ya molaodi wa balebedi, tlung ya teronko, moo 

Josefa a keneng teronkong teng. 

4Molaodi wa balebedi a ba laeletsa Josefa hore a ba baballe; mme ba dula ditshiu 

teronkong. 

5Jwale ba lora toro ba babedi, mong ka mong toro ya hae, ka bosiu bo le bong, mong 

ka mong ka hlalosetso ya toro ya hae, moqhatsetsi le maopehedi, wa morena wa 

Egepeta, ba neng ba holehilwe ka tlung ya teronko. 

6Josefa a tla ho bona ka meso, a ba bona ba hlwentse. 

7A botsa ditona tsa Faro, tse neng di kentswe teronkong le yena ka tlung ya mong a 

hae, a re: Ke ka lebaka lang ha difahleho tsa lona di hlwentse kajeno? 

8Ba re ho yena: Re lorile ditoro, mme ha ho ya di phuthollang. Josefa a re ho bona: 

Diphuthollo na ha di tswe ho Modimo na? A le ke le mpolelle hle. 

9Yaba molaodi wa baqhatsetsi o bolella Josefa toro ya hae, a re ho yena: Ke lorile ke 

bona sefate sa morara pela ka; 

10sefate se ne se na le makala a mararo; yare ha se thunya, sa tswa dipalesa, mme 

masihla a sona a hlahisa ditholwana tse butswitseng. 

11Senwelo sa Faro se ne se le letsohong la ka; yaba ke nka ditholwana, ka di tlhotlella 

senwelong sa Faro, mme ka neela senwelo seatleng sa Faro. 

12Yaba Josefa o re ho yena: Phuthollo ya yona ke ena: Makala a mararo ke matsatsi a 

mararo; 

13ho sa tla feta matsatsi a mararo, Faro a ntoo emisa hlooho ya hao, a o busetsa 

kabelong ya hao, mme o tla neela Faro senwelo letsohong la hae ka mokgwa wa pele, 

ha o ne o sa le moqhatsetsi wa hae. 

14Empa etlere ha ho dutse hantle le wena, o nkgopole, o nketsetse ka mohau, o 

mpuelle ho Faro, o tle o nntshe tlung ena. 

15Hobane ke utswitswe fatsheng la Baheberu, mme le kwano ha ke a etsa letho leo ba 

neng ba ka nkenya teronkong ka baka la lona. 

16Yaba molaodi wa baapehedi ha a bona hoba phuthollo e monate, o re ho Josefa: Le 

nna torong ya ka ke bone ke rwetse diroto tse tharo tsa mahobe a masweu hloohong 

ya ka. 

17Serotong se ka hodimo ho ne ho le dijo tsa mefutafuta tsa tse phehwang tsa Faro, 

mme dinonyana tsa di ja serotong seo ke se rwetseng hloohong ya ka. 

18Yaba Josefa o mo araba, a re: Phuthollo ya teng ke ena: Diroto tse tharo ke matsatsi 

a mararo; 

19ho sa tla feta matsatsi a mararo, Faro o tla o tlosa hlooho, a o fanyehe sefateng; mme 

dinonyana di tla ja nama ya hao e ho wena. 

20Yare ka tsatsi la boraro, tsatsi la ho tswalwa ha Faro, a etsetsa bahlanka ba hae 

bohle mokete; yaba o emisa hlooho ya molaodi wa baqhatsetsi, le hlooho ya molaodi 

wa baapehedi hara bahlanka ba hae; 

21a busetsa molaodi wa baqhatsetsi ho qhatsetseng ha hae, hore a nne a nee Faro 

senwelo letsohong; 

22mme a fanyeha molaodi wa baapehi, kamoo Josefa a neng a ba phutholletse kateng. 

23Empa molaodi wa baqhatsetsi ha a ka a hopola Josefa, a mpa a mo lebala. 

GENESE 41 

1Yare dilemo tse pedi ha di fetile, Faro a lora a eme pela noka. 

2A bona dikgomo tse supileng tsa dithole, tse ntle, tse nama di mafura, di etswa 

nokeng, di fula mohlakeng; 

3a boela a bona dikgomo tse ding tsa dithole tse supileng di etswa nokeng kamora 

tseo, e le tse mpe ha di tadingwa, tse nama di otileng; tsa ema pela dikgomo tse ding 

lebopong la noka. 

4Yaba dikgomo tse mpe ha di tadingwa, tsa meketa, di ja kgomo tse supileng, tse ntle 

ho bonwa, tse nonneng. Yaba Faro o a phaphama. 

5A boela a robala, a lora hape a bona diqwapi tse supileng tsa koro di medile 

lehlakeng le le leng, tse nonneng, tse ntle. 

6A ba a bona le qwapi tse supileng tse phutsitseng, tse tjheleng ke moya wa 

botjhabela, di mela kamora tseo. 

7Diqwapi tse phutsitseng tsa metsa diqwapi tse supileng tse nonneng, tse ntle. Yaba 

Faro o a phaphama, a fumana hoba ke toro. 

8Yare hosasa, moya wa hae wa be o tshohile; a romela ho bitsa dinohe kaofela tsa 

Egepeta, le ba bohlale ba teng. Yaba Faro o ba bolella ditoro tsa hae, empa ha ho a ka 

ha eba le a mong ho bona ya tsebang ho di phuthollela Faro. 

9Yaba molaodi wa baqhatsetsi o bua le Faro, a re: Melato ya ka ke e eleditswe kajeno. 

10Faro o ne a halefele bahlanka ba hae, a nkenya teronkong ka tlung ya molaodi wa 

balebedi, nna le molaodi wa baapehedi. 

11Ra lora ditoro bosiung bo le bong, nna le yena, mong le mong toro ya hae ka 

phuthollo ya yona. 

12Mohlankana o ne a le teng le rona, wa Moheberu, mofo wa molaodi wa balebedi, 

mme ra mmolella; yaba o re phuthollela ditoro tsa rona, motho ka mong ka toro ya 

hae. 

13Yare kamoo a neng a re phutholletse kateng, ha fela ha eba jwalo; nna, Faro a 

mpusetsa kabelong ya ka, mme elwa a mo fanyeha. 

14Yaba Faro o romela ho bitsa Josefa; ba phakisa ba mo ntsha teronkong, mme a 

beolwa, a apeswa diaparo disele, a tla ho Faro. 

15Faro a re ho Josefa: Ke lorile toro, mme ha ho ya e phuthollang, mme ke utlwile ba 

o bolela hore, ha o utlwile toro, o a e phutholla. 

16Josefa a araba Faro, a re: Hase nna, Modimo ke wona o ka arabelang Faro ka karabo 

ya kgotso. 

17Yaba Faro o re ho Josefa: Ho loreng ha ka, bona, ke ne ke eme lebopong la noka. 

18Yaba ho tswa nokeng kgomo tse supileng tsa dithole, tse nonneng, tse ntle ho 

tadingweng, mme tsa nna tsa fula mohlakeng. 

19Ka boela ka bona ho etswa kgomo tse ding tse supileng kamora tsona, e le meketa, 

di le mpe haholo ha di tadingwa, di otile dinama; ke ne ke eso ho ka ke bona tse mpe 

hakalo lefatsheng lohle la Egepeta. 

20Dikgomo tse otileng tsa meketa, tsa eja dikgomo tse supileng tsa pele, tse nonneng. 

21Eitse hoba di di metse, ha di a ka tsa bonahala hoba di di kwentse kahare, tsa mpa 

tsa sala di le mpe ho tadingweng jwaloka pele. Yaba ke a phaphama. 

22Ho loreng ha ka ka bona diqwapi tse supileng di medile lehlakeng le le leng, di 

nonne, di le ntle. 

23Ka ba ka bona diqwapi tse supileng tse phutsitseng, tse otileng, tse tjheleng ke moya 

wa botjihabela, di etswa kamora tseo; 

24mme diqwapi tse otileng tsa metsa diqwapi tse supileng tse ntle. Ke boleletse 

dinohe, empa ha ho motho ya mphuthollelang. 

25Yaba Josefa o re ho Faro: Toro ya Faro e nngwe. Modimo o tsebisitse Faro seo o 

yang ho se etsa. 

26Dikgomo tse ntle tse supileng ke dilemo tse supileng, le diqwapi tse ntle tse 

supileng ke dilemo tse supileng. Ke toro e le nngwe. 

27Dikgomo tse supileng tse otileng, tse mpe, tse tswileng kamora tseo, ke dilemo tse 

supileng; le diqwapi tse supileng tse phutsitseng, tse tjheleng ke moya wa botjhabela, 

e tla ba dilemo tse supileng tsa tlala. 

28Ke yona taba eo ke e boleletseng Faro: Seo Modimo o tlang ho se etsa o se 

bontshitse Faro. 

29Bona, ho tla dilemo tse supileng tsa nala e kgolo naheng yohle ya Egepeta; 

30mme ho tla hlaha dilemo tse supileng tsa tlala kamora tsona, mme nala kaofela e tla 

lebalwa lefatsheng la Egepeta, tlala e qete naha. 

31Ha ho ka ke ha bonahala hoba nala e bile teng naheng ena ka baka la tlala eo e 

hlahlamang, hobane e tla ba tlala e kgolo haholo. 

32Ha toro e kile ya phetelwa Faro habedi, ke ho re, ke taba e tiisitsweng ke Modimo, 

mme Modimo o tla phakisa o e phethe. 

33Jwale, Faro a ke a bone motho ya masene, ya bohlale, mme a mmee hodima naha ya 

Egepeta. 

34Faro a ke a etse, a bee bahlahlobi naheng yohle, mme a nke karolo ya bohlano ya tse 

mediswang naheng ya Egepeta dilemong tse supileng tsa nala; 

35ba bokelle dijo tsohle tsa dilemo tseo tse ntle tse tlang, ba bee koro matleng a Faro, 

ba boloke dijo metseng. 

36Dijo tseo e tla ba nyase ya naha ka dilemo tse supileng tsa tlala tse tlang ho ba teng 

naheng ya Egepeta, naha e tle e se ke ya eshwa ke tlala. 

37Taba ena ya kgahlisa Faro le bahlanka ba hae kaofela. 

38Yaba Faro o re ho bahlanka ba hae: Na re ka hla ra fumana motho ya tshwanang le 

enwa, eo Moya wa Modimo o leng ho yena? 

39Faro a re ho Josefa: Haele mona Modimo o o senoletse taba tsena tsohle, ha ho 

motho ya utlwisisang, ya bohlale jwaloka wena. 

40Ke wena ya tlang ho ba mmusisi wa ntlo ya ka, mme setjhaba sa ka kaofela se tla 

buswa ka molomo wa hao; ke tla ba moholo ho wena ka terone feela. 

41Faro a ba a re ho Josefa: Bona, ke o beile hodima naha yohle ya Egepeta. 

42Yaba Faro o ntsha lesale la hae monwaneng wa hae, a le kenya monwaneng wa 

Josefa, mme as mo hlopha ka masela a lene a tshesane, a mo rwesa letjekwana la 

kgauta molaleng. 

43A mo dudisa koloing e hlahlamang ya hae, mme ha hoeletswa kapele ho yena, ha 

thwe: Inamang! mme a mmea hodima lefatshe lohle la Egepeta. 

44Faro a re ho Josefa: Ke nna Faro, mme haese ka taelo ya hao, ha ho motho ya ka 

emisang letsoho la hae, kapa leoto la hae naheng yohle ya Egepeta. 

45Faro a rea Josefa lebitso la Tsafnathe-Paeneake (mophutholli wa tse patilweng), 

mme a mo nea mosadi, Asnathe, moradi wa Poti-Fera, moprista wa One. Yaba Josefa 

o ya hlahloba lefatshe la Egepeta. 

46Josefa o ne a na le dilemo tse mashome a mararo mohla a emang pela Faro, morena 

wa Egepeta. Mme Josefa a tswa pela Faro, a ya lekola naha yohle ya Egepeta. 

47Ka dilemo tse supileng tsa nala, lefatshe la bea ka ho fetisisa. 

48Yaba o bokella dijo kaofela tsa dilemo tse supileng, tse nnileng tsa eba teng 

fatsheng la Egepeta, a boloka dijo metseng, a bea motseng o mong le o mong dijo tsa 

naha e ka mathoko. 

49Josefa a bokella koro e ka ka lehlabathe la lewatle ka bongata, e ngata-ngata, ho 

fihlela a ba a lesa ho e bala, hobane e ne e se na palo. 

50Bara ba babedi ba ne ba tswallwe Josefa dilemo tsa tlala di eso ho fihle, bao 

Asnathe, moradi wa Poti-Fera, moprista wa One, a neng a mo tswalle bona. 

51E moholo, Josefa a mo rea lebitso la Manasse (ya lebadisang), a re: Ke hobane 

Modimo o ntebadisitse ho hlora ha ka kaofela, le ntlo yohle ya ntate. 

52E monyenyane a mo rea lebitso la Efraime (ya behang), a re: Ke hobane Modimo o 

nkatiseditse lefatsheng la tlokotsi ya ka. 

53Yaba dilemo tse supileng tsa nala tse bileng teng naheng ya Egepeta di a fela; 

54mme dilemo tse supileng tsa tlala tsa qala ho fihla, kamoo Josefa a neng a boletse 

kateng, tlala ya eba teng dinaheng tsohle, empa naheng yohle ya Egepeta bohobe bo 

ne bo le teng. 

55Yare ha naha yohle ya Egepeta e kenwa ke tlala, setjhaba sa llela bohobe ho Faro; 

Faro a re ho Baegepeta kaofela: Eyang ho Josefa, le etseng seo a tlang ho le bolella 

sona. 

56Tlala e ne e aparetse naha yohle; yaba Josefa o bula mediko kaofela, a rekisa ho 

Baegepeta; mme tlala ya nna ya tota lefatsheng la Egepeta. 

57Ba dinaha tsohle ba tla Egepeta, ho tla reka ho Josefa, hobane tlala e ne e le kgolo 

lefatsheng lohle. 

GENESE 42 

Banababo Josefa. — Tlala. 

1Eitse ha Jakobo a bona hoba koro e teng Egepeta, Jakobo a re ho bara ba hae: Le 

tadimelanang? 

2A ba a re: Bonang, ke utlwile hoba koro e teng Egepeta, theohang, le ye teng, le re 

rekele teng, re tle re pholohe, re se ke ra shwa. 

3Yaba banababo Josefa ba leshome ba theoha ho ya reka koro Egepeta. 

4Empa haele Benjamine, moena Josefa, Jakobo ha a ka a mo roma le banababo, 

kahobane o ne a re: Mohlomong a ka tshoha a hlahelwa ke kotsi. 

5Yaba bara ba Iseraele ba ya reka, ba na le ba bang ba yang teng, hobane tlala e ne e le 

teng naheng ya Kanana. 

6Josefa e ne e le yena ya busang naha, ya rekisang ho batho bohle ba naha; yaba 

banababo Josefa ba tla, ba inamela fatshe ka difahleho pela Josefa. 

7Josefa a bona banababo, a ba tseba, empa a iketsa motho ya sa ba tsebeng; a bua le 

bona ka matla, a re ho bona: Le tswa kae? Ba re: Re tswa naheng ya Kanana; re tlile 

ho reka dijo. 

8Josefa a tseba banababo, empa bona ha ba ka ba mo tseba. 

9Yaba Josefa o hopola ditoro tseo a neng a di lorile hodima bona, a re ho bona: Le 

dihlwela, le tlile ho bona dibaka tsa naha tse leng feela. 

10Ba re ho yena: Tjhe, morena, re bahlanka ba hao ba tlileng ho reka dijo. 

11Kaofela ha rona re bara ba monna a le mong, re batho ba sebele, bahlanka ba hao, 

ha re dihlwela. 

12A re ho bona: Tjhe bo, le mpa le tlile ho bona dibaka tsa naha tse leng feela. 

13Ba re: Bahlanka ba hao, re batho ba leshome le metso e mmedi, bara ba monna a le 

mong, naheng ya Kanana, mme e monyenyane o kwana ho ntata rona kajeno, e mong 

yena o se a le siyo. 

14Josefa a re ho bona: Ke yona taba eo ke le boleletseng yona, ka re: 

15Le dihlwela! Le tla lekwa ka taba ena: Ka bophelo ba Faro, ha le ka ke la tswa 

mona, haese hoba moenalona e monyenyane a tle kwano. 

16Romang e mong wa lona, a ye ho lata moena lona; haele lona, le tla sala le tlamilwe, 

hore ho tle ho bonahale hore na nnete e teng mantsweng a lona. Ha ho se jwalo, ka 

bophelo ba Faro, etlaba le dihlwela. 

17Yaba o ba kenya teronkong hammoho ka ditshiu tse tharo. 

18Ka tsatsi la boraro, Josefa a re ho bona: Etsang hona, le tle le phele; ke motho ya 

tshabang Modimo. 

19Ha ekaba le fela le le batho ba sebele, e mong wa lona, ngwanabo lona, ha a ke a 

sale tlung ya teronko ya lona, mme lona le tsamaye, le isetse ba habo lona ba tlaleng 

koro, 

20le ntoo ntlisetsa ngwanabo lona e monyenyane, mantswe a lona a tle a netafale, le 

tle le se ke la shwa. Mme ba etsa jwalo. 

21Yaba ba bolellana, ba re: Kannete, ra na ra sitelwa ngwanabo rona, ha re ne re bona 

masisapelo a hae, ra mpa ra hana ho mo utlwa, ha a ntse a re rapela; ke ka baka lena 

tlokotsi ena e re hlahelang. 

22Rubene a ba araba, a re: Na ha ke a ka ka le bolella, ka re: Se etseng sehloho ka 

ngwanabo lona, la mpa la hana ho utlwa? Ke mona madi a hae a latilwe. 

23Empa ba ne ba sa tsebe hobane Josefa o a ba utlwa; hobane o ne a buisana le bona 

ka motoloki. 

24Josefa a ba tlohela, a ya lla. Yaba o boela a kgutlela ho bona, a bua le bona, a kgetha 

Simeone ho bona, a mo tlama pela bona. 

25Yaba Josefa o laela hore mekotla ya bona e tlatswe ka koro, le hore tjhelete ya e 

mong le e mong e busetswe mokotleng wa hae, mme ba newe mefaho ya tsela. Ba 

etsetswa jwalo. 

26Yaba ba belesa diesele tsa bona koro, ba tloha. 

27E mong wa bona eitse ha a lokolla mokotla wa hae, a re o fepa esele ya hae moo ho 

robalwang teng, a bona tjhelete ya hae e dutse molomong wa mokotla wa hae. 

28A re ho banababo: Tjhelete ya ka ke e buseditswe, ebile ke ena mokotleng wa ka! 

Yaba pelo tsa bona di a tepella, ba bolellana ba tshohile, ba re: Na Modimo o re 

etseditseng taba ena? 

29Yare ha ba fihla ho Jakobo, ntata bona, naheng ya Kanana, ba mo tsebisa tsohle tse 

ba hlahetseng, ba re: 

30Monna eo, e leng yena morena wa naha, o buile le rona kathata, a re, re tlile ho 

hlwela naha; 

31mme ra re ho yena: Re batho ba sebele, ha re dihlwela; 

32re batho ba leshome le metso e mmedi, bara ba monna a le mong; e mong wa rona o 

se a le siyo, mme e monyenyane o ho ntata rona kwana naheng ya Kanana. 

33Monna eo, e leng morena wa naha, a re ho rona: Moo ke tlang ho tseba hoba le 

batho ba sebele, ke ha le ka tlohela e mong wa banababo lona ho nna, mme la nkela 

ba matlo a lona ba tlaleng dijo, la ikela; 

34la ntoo ntlisetsa ngwanabo lona e monyenyane; mme ke hona ke tla tseba hoba ha le 

dihlwela, le mpa le le batho ba sebele, ke tswe ke le nea ngwanabo lona, mme le tsebe 

ho hweba naheng ena. 

35Eitse ha ba tsholla mekotla ya bona, ba fihlela e mong le e mong a ena le seshoba sa 

tjhelete ya hae mokotleng wa hae. Yare ha ba bona dishoba tsa tjhelete ya bona, ba 

tshoha, bona le ntata bona. 

36Yaba Jakobo, ntata bona, o re ho bona: Le ntlhokisitse bana! Josefa o siyo, le 

Simeone o siyo, mme jwale le nkamoha le Benjamine; ditaba tsena kaofela di a 

mpolaya. 

37Rubene a arabela ntatae, a re: Ha ke sa mo kgutlisetse ho wena, o tle o bolaye bara 

ba ka ba babedi; nnee yena matsohong a ka, mme ke tla mmusetsa ho wena. 

38Empa a re: Moraka a ke se ke a tsamaya le lona; hobane moholwane wa hae o 

shwele, mme yena o siilwe a nnotshi; ekare ha a ka hlahelwa ke kotsi leetong leo le le 

tsamayang, le tla theosetsa moriri wa ka o moputswa nqalong ya bafu ka bohloko. 

GENESE 43 

1Tlala ya nna ya tota lefatsheng. Eitse hobane ba qete koro eo ba neng ba e setse 

Egepeta, ntata bona a re ho bona: Boelang le ye ho re rekela dijonyana. 

2-3Yaba Juda o bua, a re: Motho elwa o hlile o tiisitse, a re ho rona: Ha le ka ke la 

bona sefahleho sa ka, haese hobane ngwanabo lona a be le lona. 

4Ha o ka dumela ho roma ngwanabo rona le rona, re tla theoha, re o rekele dijo: 

5empa ha o sa mo rome, re ke ke ra theoha, hobane motho eo o itse ho rona: Le ke ke 

la bona sefahleho sa ka, ha ngwanabo lona a se ho lona. 

6Yaba Iseraele o re: Ke ka baka lang ha le nketseditse hampe hakalo, la bolella motho 

eo hoba le sa na le ngwanabo lona? 

7Ba re: Monna eo o re botsisitse hodima rona le hodima babo rona, a re: A ntata lona 

o sa phela na? A ngwanabo lona e mong o teng na? Ra mmolella kamoo a re botsang 

kateng. Na re ne re ka tseba jwang hoba o tla re: Tsamayang, le ye ho lata ngwanabo 

lona? 

8Juda a a ba a re ho Iseraele, ntatae: Roma moshanyana le rona, re tswe re tloha re 

tsamaya, re tle re pholohe, re se ke ra shwa, rona, le wena, le bana ba rona. 

9Ke itlama bakeng sa hae, o tla mmatla letsohong la ka, mme ha ke sa mo kgutlisetse 

ho wena, ka mmea pela hao, ke tla ba molato ho wena kamehla; 

10hobane hojane ha re a dieha, re ka be re se re boile makgetlo a mabedi jwale. 

11Yaba Iseraele, ntata bona, o re ho bona: Ha e ka kgona ho be jwalo, etsang hona: 

Kenyang mekotleng ya lona dintho tsa bohlokwa tsa naha, le nyehelle motho eo ka 

tsona; le nkeng balsame, le dinotshi, le dinoko, le mirra, le ditholwana, le diamanda. 

12Le nkeng le tjhelete e nngwe hape matsohong a lona, le tjhelete e kgutliseditsweng 

melomong ya mekotla ya lona le e kgutliseng; ekaba e ne e le kgakang. 

13Le be le nke ngwanabo lona, le tloheng, le boeleng ho motho eo. 

14Modimo o matla wohle o ke o le fumanise mohau ho motho eo, a tle a le buseletse 

ngwanabo lona e mong le Benjamine! Haele nna, ha ke timellwa ke bana, ke mpe ke 

timellwe! 

15Yaba banna bao ba nka nyehelo eo, ba nka le tjhelete e nngwe hape matsohong a 

bona, ba nka le Benjamine, ba tloha, ba ya Egepeta, ba hlaha pela Josefa. 

16Eitse ha Josefa a bona Benjamine a le ho bona, a re ho mohlahlobi wa ntlo ya hae: 

Isa banna bana hae, o hlabe, o lokise; hobane banna bana ba tla ja le nna motshehare. 

17Monna eo a etsa kamoo Josefa a laetseng kateng, a isa banna bao tlung ya Josefa. 

18Yaba banna bao ba tshoha, ha ba iswa tlung ya Josefa, ba re: Ke ka baka la tjhelete 

tse kgutliseditsweng mekotleng ya rona mohlang oo re iswang teng, re tle re tsekiswe, 

a re tsohele matla, a re tshware rona le diesele tsa rona, a re etse makgoba a hae. 

19Ba atamela mohlahlobi wa ntlo ya Josefa, ba bua le yena monyako wa ntlo, 

20ba re: Oho monghadi, re fela re ne re tlile la pele ho tla reka dijo; 

21yare ha re fihla moo ho robalwang, ra lokolla mekotla ya rona; ra tshoha tjhelete ya 

e mong le e mong e le molomong wa mokotla wa hae, tjhelete ya rona ka tekanyo ya 

yona, mme re boetse re e tlisitse matsohong a rona. 

22Re bile re tlisitse le tjhelete e nngwe matsohong a rona ho tla reka dijo; ha re tsebe 

hore a ke mang ya buseditseng tjhelete ya rona mekotleng ya rona. 

23A re ho bona: Kgotso e be le lona! Se tshabeng; Modimo wa lona, e leng le Modimo 

wa ntata lona, ke wona o le neileng leruo mekotleng ya lona; tjhelete ya lona ya na ya 

fihla ho nna. A ba a ba tlisetsa Simeone. 

24Yaba motho eo o tlisa banna bao ka tlung ya Josefa, a ba nea metsi a hlatswang 

maoto a bona, a fepa le diesele tsa bona. 

25Ba lokisa nyehelo ho e beela Josefa ha a etla motshehare; ka hoba ba ne ba utlwile 

hore ba tla ja teng. 

26Eitse ha Josefa a etla ka tlung, ba mo tlisetsa tlung nyehelo eo ba nang le yona 

matsohong, mme ba inamela fatshe pela hae. 

27Yaba o ba botsa tsa ho phela ha bona, a re: Ntata lona o sa ntse a dutse hantle, 

leqheku leo le mpoleletseng lona na? O sa ntse a phela na? 

28Ba re: Mohlanka wa hao, ntata rona, o dutse hantle, o sa ntse a pholohile. Ba inama, 

ba kgumama. 

29Yaba o lelatsa mahlo a hae, a bona Benjamine, moenae, ngwana mmae, a re: A ke 

yena eo ngwanabo lona e monyenyane, eo le mpoleletseng yena? A re: Modimo o o 

rekolohele, mora wa ka! 

30Josefa a phakisa a tloha, hobane pelo ya hae e ne e hlomohela moenae, mme a batla 

moo a ka llelang teng; a kena tlung e kahare, a llela teng. 

31A ntoo iphotla sefahleho, a boela a tswa a itiisa, a re: Tsholang dijo. 

32Ba mo tsholela kahosele, le bona ba tsholelwa kahosele, le Baegepeta ba jang le 

yena ba tsholelwa kahosele; hobane Baegepeta ha ba na ho ja le Baheberu, hobane ke 

manyala ho Baegepeta. 

33Ba dudiswa pela hae, e moholo ka boholo ba hae, le e monyenyane ka bonyenyane 

ba hae, mme banna bao ba tadimana ka ho tsota. 

34A ba abela dijo tse pela hae, mme kabelo ya Benjamine ya fetisa dikabelo tsa bona 

kaofela hahlano. Mme ba enwa, ba thaba le yena. 

GENESE 44 

1Josefa a laela mohlahlobi wa ntlo ya hae, a re: Tshela mekotla ya batho bao koro, o 

lekanye kamoo ba ka belesang kateng; o busetse tjhelete ya e mong le e mong 

molomong wa mokotla wa hae. 

2O kenye le senwelo sa ka, senwelo sa silefera, molomong wa mokotla wa e 

monyenyane, le tjhelete ya koro ya hae. A etsa kamoo Josefa a mo laetseng kateng. 

3Yare ka meso banna bao ba kgutliswa le diesele tsa bona. 

4Eitse hobane ba tswe motseng, ba eso ho be hole, Josefa a re ho mohlahlobi wa ntlo 

ya hae: Raoha, a phallele batho bao, mme moo o ba fihlelang, o re ho bona: Ke ka 

baka lang ha le lefeletse botle ka bobe? 

5Na ha le na senwelo seo morena ka a nwang ho sona, le ho noha a bileng a noha ka 

sona? Le sitilwe ha le entse jwalo! 

6Yare moo a ba fihlelang, a ba bolella jwalo. 

7Ba re ho yena: We! ke ka baka lang ha morena a bua taba tse jwalo? Ekaba ke 

sehloho se jwang ha ronabahlanka ba hao re ka etsa jwalo! 

8Hle ke moo tjhelete eo ra nang ra e fumana melomong ya mekotla ya rona re hlile re 

e buseditse ho wena ha re etswa naheng ya Kanana; a re ne re ka utswa jwang silefera 

kapa kgauta ka tlung ya morena wa hao na? 

9Ho bahlanka ba hao eo se ka fumanwang ho yena, ha a shwe; esita le rona re tla ba 

makgoba a morena. 

10A re: Ke teng, a ho etswe ka polelo tsa lona; motho eo se ka fumanwang ho yena, e 

tla ba lekgoba la ka, mme lona etlaba ha le molato. 

11Yaba ba phakisa ba bofollela mekotla ya bona fatshe, e mong le e mong a lokolla 

mokotla wa hae. 

12Yaba o phenyokolla ho qala ka e moholo ho qetella ka e monyenyane; mme 

senwelo sa fumanwa mokotleng wa Benjamine. 

13Yaba ba hahola diaparo tsa bona, mme e mong le e mong a boela a belesa esele ya 

hae, ba kgutlela motseng. 

14Juda le banababo ba tla tlung ya Josefa, hobane o ne a sa ntse a le teng, mme ba 

itihela fatshe pela hae. 

15Josefa a re ho bona: Ke ho etsa jwang ha le etsa jwalo? Na ha le tsebe hoba motho 

ya jwaloka nna o fela a tseba ho noha? 

16Juda a re: Re tla reng ho morena ka? re tla bua dife, kapa re tle itlhatswa jwang? 

Modimo o fihletse bokgopo jwa bahlanka ba hao; bona, re se re le makgoba a morena 

ka, rona le motho eo senwelo se fumanweng ho yena. 

17Yaba o re: Nke ke ka ba ka etsa taba eo! Motho eo senwelo se fumanweng ho yena, 

ke yena ya tlang ho ba lekgoba la ka, empa lona, ikeleng ka kgotso ho ntata lona. 

18Yaba Juda o mo atamela, a re: Oho, morena, mohlanka wa hao a ke a bue lentswe le 

le leng ditsebeng tsa morena wa ka, mme bohale ba hao bo se ke ba tukela mohlanka 

wa hao, hobane o lekana le Faro. 

19Morena ka o kile a botsa bahlanka ba hao, a re: A le na le ntata lona, kapa 

ngwanabo lona na? 

20Ra re ho morena rona: Re na le ntata rona, motho ya tsofetseng, le ngwana ya mo 

hlahetseng botsofading ba hae, e monyenyane: ngwanabo o shwele, mme ke yena ya 

setseng wa mmae a nnotshi, mme ntatae o a mo rata. 

21Wa re ho bahlanka ba hao: Mo tliseng ho nna, ke tle ke mmone ka mahlo a ka. 

22Ra re ho morena ka: Mohlankana eo ha a na ho tlohela ntatae; ha a ka tloha ho 

ntatae,ntatae a ka shwa. 

23Wa re ho bahlanka ba hao: Ha moena lona e monyenyane a sa tle le lona, le ke ke la 

hlola le bona sefahleho sa ka. 

24Eitse hobane re boele ho mohlanka wa hao, ntate, ra mmolella mantswe a morena 

ka. 

25Ntate a re ho rona: Kgutlelang le ye ho re rekela dijonyana. 

26Ra re ho yena: Re sitwa ho boela; ekare ha ngwanabo rona e monyenyane a na le 

rona, ke hona re ka theohang, hobane re ke ke ra bona sefahleho sa monna eo, ha 

ngwanabo rona e monyenyane a se ho rona. 

27Mohlanka wa hao, ntate, a re ho rona: Le a tseba hobane mosadi wa ka o ne a 

ntswalle bara ba le babedi. 

28E mong o ntahlehetse, mme ke itse: Ruri o rusolotswe, mme ho tloha moo ha ke a 

ka ka hlola ke mmona. 

29Ekare ha le ka tlosa le enwa ho nna, mme a hlahelwa ke kotsi, le tla theosetsa moriri 

wa ka o moputswa nqalong ya bafu ka bohloko. 

30Mme jwale, ha nka kgutlela ho mohlanka wa hao, ntate, re se na ngwana eo moya 

wa ntate o kgomarelaneng le moya wa hae, 

31etlare ha a bona hoba ngwana o siyo, o tla shwa, mme etlaba rona bahlanka ba hao 

re theoseditse moriri o moputswa wa mohlanka wa hao, ntata rona, nqalong ya bafu 

ka bohloko. 

32Hobane ke le mohlanka wa hao, ke itlamile ho ntate ka ngwana, ka re: Ekare ha ke 

sa mo kgutlisetse ho wena, ke tla ba le molato ho ntate kamehla. 

33Jwale he, ke a o rapela, ke le mohlanka wa hao, nke ke sale bakeng sa ngwana, ke 

be mofo wa morena, mme ngwana a kgutlele le banababo. 

34Hobane nka kgutlela jwang ho ntate, ke se na ngwana eo? Oho! ke se ke ka bona 

mahlomola a tlang ho hlahela ntate! 

GENESE 45 

1Ebile moo Josefa a sitwang ho itiisa pontsheng ya bohle ba mo teetseng hare, mme a 

howa, a re: Batho bohle ba ho nna ba tswe. Mme ha ho a ka ha eba motho ya salang le 

yena, ha a itsebisa banababo. 

2Yaba o phahamisa lentswe, a lla, mme Baegepeta ba utlwa, le ba ntlo ya Faro ba 

utlwa. 

3Yaba Josefa o re ho banababo: Ke nna Josefa; a ntate o sa phela na? Empa banababo 

ba sitwa ho mo araba, hobane ba ne ba sisimoloha ha ba mmona. 

4Josefa a re ho banababo: Nkatameleng hle! Ba mo atamela. A re: Ke nna Josefa, 

ngwanabo lona, eo le rekileng ka nna, ke tle ke iswe Egepeta. 

5Mme jwale, le se ke la tsieleha, la itlhonamela ka hoba la na la rekisa ka nna, ka tla 

kwano, hobane Modimo o nthomile kapele ho lona hore ke tle ke le pholose. 

6Hobane dilemo ke tsena di pedi tlala e bileng teng lefatsheng, mme ho sa tla dilemo 

tse hlano tseo ho lema le ho kotula ho tlang ho ba siyo ho tsona. 

7Modimo o nthomile kapele ho lona ho le boloka lefatsheng, le ho le pholosa ka 

pholoso e kgolo. 

8Mme jwale, hase lona le nthometseng kwano, ke Modimo; o mpeile hore ke be ntata 

Faro, le morena wa ntlo ya hae yohle, le mmusi wa naha yohle ya Egepeta. 

9Phakisang le ye ho ntate, le re ho yena: Mora hao, Josefa, o re: Modimo o nkentse 

morena wa Egepeta yohle; theoha, o tle ho nna, o se ke wa dieha! 

10O tla aha naheng ya Goshene, o be haufi le nna, wena le bana ba hao, le bana ba 

bana ba hao, le manku a hao, le makgomo a hao, le tsohle tseo o nang le tsona. 

11Ke tla o otla teng, hobane dilemo tsa tlala di sa tla di le hlano; hore o se ke wa 

fumaneha wena le ntlo ya hao, le ba leng ho wena kaofela. 

12Mme jwale, le bona ka mahlo le Benjamine, moenaka o bona ka mahlo hoba ke 

molomo wa ka o buang le lona; 

13le tle le bolelle ntate boholo ba ka kaofela kwano Egepeta, le tsohle tseo le di 

bonang, mme le phakiseng le tlise ntate kwano. 

14Yaba o wela molaleng wa Benjamine, moenae, a lla, mme Benjamine le yena a llela 

molaleng wa hae. 

15A ba a aka banababo kaofela, a lla le bona; yaba banababo ba buisana le yena. 

16Botumo ba utlwahala ka tlung ya Faro ba hore banababo Josefa ba tlile. Faro le 

bahlanka ba hae ba itumela. 

17Yaba Faro o re ho Josefa: Bolella banabeno, o re: Etsang hona: belesang dipelesa tsa 

lona, le tsamaye, le boele naheng ya Kanana, 

18le nke ntata lona, le ba matlo a lona; le tle ho nna, ke tswe ke le nea moo ho fetisang 

ka botle naheng ya Egepeta, mme le je monono wa naha. 

19Mme, jwale, o filwe tokelo ke nna, etsang hona: nkang naheng ya Egepeta 

makoloi a latang bana ba lona, le basadi ba lona; mme le nke ntata lona, le tle. 

20Le se ke la qenehela mesebetsi ya lona, hobane tsohle tse ntle tsa lefatshe lohle la 

Egepeta ke tsa lona. 

21Yaba bara ba Iseraele ba etsa jwalo, mme Josefa a ba nea makoloi ka taelo ya Faro, 

a ba fa le mefaho ya tsela. 

22A ba nea bohle dikobo, e mong le e mong, tseo ba di aparang tsa mokete, empa a 

nea Benjamine ditjhelete tse makgolo a mararo, le dikobo tse hlano tsa ho apara ka 

mokete. 

23Ho ntatae a romela diesele tse leshome, di belesitse mesebetsi ya Egepeta e fetisang 

ka botle, le diesele tse tshehali tse leshome di belesitse koro, le bohobe, le mefaho ya 

ntatae ya tsela. 

24A ntoo kgutlisa banababo hore ba tsamaye, mme a re ho bona: Le se ke la qabana 

tseleng. 

25Yaba ba tloha Egepeta, ba fihla naheng ya Kanana ho Jakobo, ntata bona. 

26Ba mo tsebisa, ba re: Josefa o sa phela, mme ebile ke yena molaodi wa lefatshe 

lohle la Egepeta. Empa pelo ya hae ya idibana, kahobane a sa kgolwe ke bona. 

27Yaba ba mo phetela mantswe wohle a Josefa, ao a ba boleletseng wona; eitse ha a 

bona makoloi a rometsweng ke Josefa ho mo lata, pelo ya Jakobo, ntata bona, ya 

boela ya hlaphoha. 

28Iseraele a re: Ho lekane! Josefa, moraka, o sa phela; ke tla ya, ke ye ho mmona, ke 

eso ho shwe. 

GENESE 46 

Jakobo le bana ba hae ba fihla Egepeta, ba aha teng. 

1Iseraele a tloha a na le ntho tsa hae kaofela, a fihla Beerseba, a etsetsa Modimo wa 

Isaaka, ntatae, mahlabelo. 

2Modimo wa bua le Iseraele ka dipono tsa bosiu, wa re: Jakobo! Jakobo! A re: Ke nna 

enwa. 

3Yaba o re: Ke nna Modimo, Modimo wa ntatao; o se ke wa tshaba ho theohela 

Egepeta, hobane ke tla o etsa setjhaba se seholo teng. 

4Ke tla theohela Egepeta le wena, ke be ke o buse teng, mme Josefa o tla o kwala 

mahlo. 

5Yaba Jakobo o tloha Beerseba, mme bara ba Iseraele ba tsamaisa Jakobo, ntata bona, 

le bana ba bona, le basadi ba bona, ka makoloi ao Faro a a rometseng ho ba lata. 

6Ba nka makgomo a bona, le mesebetsi eo ba e ruileng naheng ya Kanana, ba tla 

Egepeta: Jakobo le lesika la hae kaofela; 

7bara ba hae le bara ba bara ba hae, baradi ba hae la baradi ba bara ba hae, mofuta wa 

hae wohle wa tla le yena Egepeta. 

8Mabitso a bara ba Iseraele ba ileng Egepeta ke ana: Jakobo le bara ba hae: Rubene, 

wa letsibolo wa Jakobo. 

9Bara ba Rubene: Henoke le Pallu, le Hetsrone, le Karmi. 

10Bara ba Simeone: Jemuele, le Jamina, le Ohade, le Jakine, le Tsohare, le Saule, 

mora wa mosadi wa Mokanana. 

11Bara ba Levi: Gershone, Kehathe, le Merari. 

12Bara ba Juda: Ere, le Onane, le Shela, le Peretse, le Sera. Empa Ere le Onane ba ne 

ba shwele naheng ya Kanana. Bara ba Peretse e ne e le Hetsrone, le Hamule. 

13Bara ba Issaskare: Thola le Puva, le Jobo, le Shimrone. 

14Bara ba Sabulone: Serede, le Elone, le Jahleele. 

15Ke bona bara ba Lea, bao a ba tswaletseng Jakobo Paddan-Arame, le Dina, moradi 

wa hae. Bara ba hae le baradi ba hae kaofela e ne e le batho ba mashome a mararo a 

metso e meraro. 

16Bara ba Gade: Tsifione, le Haggi, le Shuni, le Etsbone, le Eri, le Arodi, le Areeli. 

17Bara ba Asere: Jimna, le Jishva, le Jishvi, le Beria, le Sera, kgaitsedi ya bona. Bara 

ba Beria ke Hebere le Malkiele. 

18Bao ke bara ba Silpa, eo Labane a neng a mo neile Lea, moradi wa hae, mme a ba 

tswalla Jakobo; ke batho ba leshome le metso e tsheletseng. 

19Bara ba Ragele, mohatsa Jakobo: Josefa le Benjamine. 

20Naheng ya Egepeta, Josefa a tswala Manasse le Efraime, bao a ba tswaletsweng ke 

Asnathe, moradi wa Poti-Fera, moprista wa One. 

21Bara ba Benjamine: Bela, le Bekere, le Ashbele, le Gera, le Naamane, le Ehi, le 

Roshe, le Muppime, le Huppime, le Arde. 

22Ke bona bao bara ba Ragele, bao a ba tswaletseng Jakobo; ke batho ba leshome le 

metso e mene. 

23Bara ba Dane: Hushime. 

24Bara ba Nefthali: Jathetseele, le Guni, le Jetsere, le Shilleme. 

25Ke bona bara ba Bilha, eo Labane a neng a mo neile Ragele, moradi wa hae, mme a 

ba tswalla Jakobo; ke batho ba supileng. 

26Batho kaofela ba tlileng le Jakobo Egepeta, ba tswileng lethekeng la hae, e ne e le 

batho ba mashome a tsheletseng a metso e tsheletseng kantle ho basadi ba bara ba 

Jakobo. 

27Bara ba Josefa, bao a ba tswaletseng naheng ya Egepeta, ba ne ba le babedi. Batho 

kaofela ba ntlo ya Jakobo ba neng ba tle Egepeta ba ne ba le mashome a supileng. 

28Jakobo a eteletsa Juda pele, a mo romela ho Josefa, a tle a tsebe ho mo lebisa 

Goshene; mme ba fihla naheng ya Goshene. 

29Yaba Josefa o bofa koloi ya hae, a ya kgahlanyetsa Iseraele, ntatae, Goshene; eitse 

ha a fihla ho yena, a wela molaleng wa hae, a lla halelele molaleng wa hae. 

30Iseraele a re ho Josefa: A ke shwe jwale, haele mona ke bone sefahleho sa hao, hoba 

o sa ntse o phela. 

31Josefa a re ho banababo le ho ba ntlo ya ntatae: Ke sa ya, ke ye ho tsebisa Faro, ke 

re ho yena: Banabeso le ba ntlo ya ntate ba neng ba le naheng ya Kanana ba fihlile ho 

nna. 

32Ke badisa, hobane mosebesti wa bona ke ho alosa mehlape, mme ba tlisitse manku 

le makgomo a bona, le dintho tsohle tseo ba nang le tsona. 

33Etlere ha Faro a le botsa, a re: Mosebetsi wa lona ke ofe? 

34le tle le re: Bahlanka ba hao re disa mehlape esale le botjheng ba rona ho fihlela 

jwale, rona le bontata rona; le tle le dule naheng ya Goshene. Hobane badisa kaofela 

ba mehlape ke manyala ho Baegepeta. 

GENESE 47 

1Yaba Josefa o a ya, a tsebisa Faro, a re: Ntate o tswile Kanana, a na le banabeso, le 

manku a bona, le makgomo a bona, le ntho tsohle tsa bona, mme ke bao naheng ya 

Goshene. 

2A ba a nka banna ba bahlano ho banababo, a ba hlahisa pela Faro. 

3Faro a re ho banababo Josefa: Mosebetsi wa lona ke ofe? Ba re ho Faro: Bahlanka ba 

hao re badisa, rona le bontata rona. 

4Ba ba ba re ho Faro: Re tlile ho jaka naheng ena, hobane ha ho makgulo a mehlape 

ya bahlanka ba hao, ka hoba tlala e kgolo naheng ya Kanana, mme re a o rapela jwale, 

hore bahlanka ba hao ba ke ba ahe naheng ya Goshene. 

5Faro a bolella Josefa, a re: Ntatao le banabeno ba tlile ho wena. 

6Naha ya Egepeta e pela hao; bea ntatao le banabeno naheng e fetisang ka botle, o ba 

bee naheng ya Goshene, mme ha o tseba banna ba mahlahahlaha hara bona, o ba bee 

bahlahlobi ba mehlape ya ka. 

7Josefa a tlisa Jakobo, ntatae, a mmea pela Faro, mme Jakobo a hlohonolofatsa Faro. 

8Faro a re ho Jakobo: Ditshiu tsa ho phela ha hao di kae na? 

9Jakobo a re ho Faro: Ditshiu tsa ho jaka ha ka ke dilemo tse lekgolo le mashome a 

mararo; ditshiu tsa ho phela ha ka di bile kgutshwanyane, di bile mpe, mme ha di a 

fihla ditshiung tsa dilemo tsa bontate mehleng ya ho jaka ha bona. 

10Jakobo a hlohonolofatsa Faro, mme a tloha pela Faro. 

11Yaba Josefa o bea ntatae le banababo, a ba nea sebaka naheng ya Egepeta, 

mononong wa naha, naheng ya Ramsese, kamoo Faro a neng a buile kateng. 

12Josefa a otla ntatae ka bohobe, le banababo, le ntlo ya ntatae kaofela, a ba 

lekanyetsa ka bongata ba bana. 

13Bohobe bo ne bo le siyo lefatsheng lohle, hobane tlala e ne e totile haholo, mme 

naha ya Egepeta le naha ya Kanana di ne di tepeletse ka baka la tlala. 

14Josefa a bokella ditjhelete tsohle tse neng di le teng lefatsheng la Egepeta le 

lefatsheng la Kanana, e leng tsona tsa koro eo ba e rekang, mme Josefa a tlisa 

ditjhelete tseo ka tlung ya Faro. 

15Eitse ha ditjhelete di fedile naheng ya Egepeta le naheng ya Kanana, Baegepeta 

kaofela ba tla ho Josefa, ba re: Re fe bohobe; a re ka hla ra shwa pela hao haele mona 

tjhelete e fedile na? 

16Yabo Josefa o re: Tlisang makgomo a lona, ke tla le fa bohobe bakeng sa makgomo 

a lona, ha ditjhelete di fedile. 

17Yaba ba tlisa makgomo a bona ho Josefa, mme Josefa a ba nea bohobe bakeng sa 

dipere, le sa manku le sa mehlape ya makgomo, le sa diesele, mme a ba fepa ka 

bohobe ka selemo seo sohle bakeng sa mehlape ya bona. 

18Selemo seo ha se fetile, ba tla ho yena ka lemo sa hlahlamang, ba re ho yena: 

Monghadi, re ke ke ra o patela hoba tjhelete e fedile, le mehlape ya dintho e feletse ho 

mong a rona, mme ha ho letho le setseng pela mong a rona, haese mmele ya rona le 

masimo a rona. 

19Na re ka shwa jwang pela hao, rona le lefatshe la rona? Ako re reke jwale, rona le 

masimo a rona, ka bohobe, mme rona le masimo a rona re tla ba bahlanka ba Faro, 

mme u re nee peo, re tle re phele, mme re se ke ra shwa, mme masimo a rona a se ke a 

fetoha nahathothe. 

20Yaba lefatshe lohle la Egepeta Josefa o le rekela Faro, hobane Baegepeta ba ne ba 

rekisa e mong le e mong ka tshimo ya hae, kahobane tlala e ne e ba qetile, mme naha 

ya ruwa ke Faro. 

21Haele batho, a ba bokella metseng, ho tloha meeding e ka nqa e nngwe ya Egepeta 

ho isa nqa e nngwe. 

22Feela, naha ya baprista a se ke a e reka, ka hoba baprista ba ne ba na le kabelo e 

lekantsweng ke Faro, mme ba eja kabelo ya bona eo ba neng ba e fuwa ke Faro; ke ka 

baka leo ba sa kang ba rekisa ka masimo a bona. 

23Josefa a re ho setjhaba: Bonang, ke le rekelletse Faro kajeno le masimo a lona; peo 

ya lona ke ena, le tle le leme naha. 

24Etlare mohla ho kotulwang, karolo ya bohlano le tla e nea Faro, mme karolo tse nne 

e tla ba tsa lona bakeng sa ho jala masimo le sa ho le fepa le ba matlo a lona, le sa ho 

fepa bana ba lona. 

25Ba re: O re pholositse! mme jwale, a re boneng mohau mahlong a morena, mme re 

tla ba bahlanka ba Faro. 

26Ebile moo Josefa a hlomang molao lefatsheng la Egepeta, ho fihlela 

kajenoabokajeno, hore Faro a newe karolo ya bohlano; masimo a baprista ke wona 

feela a sa kang a nkwa ke Faro. 

27Yaba Iseraele o aha lefatsheng la Egepeta, naheng ya Goshene, mme ba rua teng, ba 

ata, ba ngatafala haholoholo. 

28Jakobo a phela lefatsheng la Egepeta dilemo tse leshome le metso e supileng; 

ditshiu tsa dilemo tsa bophelo ba Jakobo ya eba dilemo tse lekgolo le mashome a 

mane a metso e supileng. 

29Yare nako eo Jakobo a tlang ho shwa ka yona ha e atametse, a bitsa Josefa, mora 

hae, a re ho yena: Ekare ha ke fela ke bone mohau mahlong a hao, ako bee letsoho la 

hao katlasa serope sa ka, mme o nketsetse ka molemo le ka nnete; ke a o rapela, o se 

ke wa mpata Egepeta, 

30ke mpe ke phomole le bontate; o ntlose Egepeta, o ye ho mpata mabitleng a bona. A 

re: Ke tla etsa jwalokaha o boletse. 

31A re: Nkanele. Mme a mo anela. Yaba Iseraele o inamela mosamong wa malao a 

hae. 

GENESE 48 

1Kamora ditaba tsena ba re ho Josefa: Utlwa, ntatao o bohloko. Yaba o nka bara ba 

hae ba babedi, Manasse le Efraime. 

2Ha tsebiswa Jakobo, ha thwe: Mora hao Josefa ke enwa ya tlang ho wena. Mme 

Iseraele a itiisa, a dula diphateng. 

3Yaba Jakobo o re ho Josefa: Modimo o matla wohle o kile wa iponahatsa ho nna 

Luse, naheng ya Kanana, wa ntlhohonolofatsa, 

4wa re ho nna: Bona, ke tla o atisa, ke o anafatse, ke o etse letshwele la ditjhaba, ke o 

fe lefatshe lena, wena le ditloholo tsa hao kamorao ho wena, e be lefa la kamehla. 

5Mme jwale, bara ba hao ba babedi bao o ba tswaletsweng naheng ya Egepeta, ke eso 

ho tle ho wena naheng ya Egepeta, e tla ba ba ka; Efraime le Manasse e tla ba ba ka 

jwaloka Rubene le Simeone. 

6Empa bana ba hao bao o tlang ho ba tswala kamorao ho bana, e tla ba ba hao, mme 

lefeng la bona ba tla balwa mabitsong a banababo bona. 

7Haele nna, ya na ya re ha ke kgutla Paddane, ka shwelwa ke Ragele naheng ya 

Kanana, tseleng, ho sa setse sebaka se seng sekae ho ya fihla Efrata, mme ka mo pata 

teng tseleng e yang Efrata, ke ho re, Bethlehema. 

8Iseraele a bona bara ba babedi ba Josefa, a re: Bao ke bomang? 

9Josefa a re ho ntatae: Ke bara ba ka, bao Modimo o nneileng bona kwano. Yaba o re: 

Ako ba tlise ho nna, ke ba hlohonolofatse. 

10Empa mahlo a Iseraele a ne a fifetse ke ho tsofala, a sitwa ho bona. Josefa a ba 

atametsa ho yena; yaba Iseraele o a ba aka, a ba phothoma, 

11Iseraele a re ho Josefa: Ke ne ke sa hopole hoba ke sa tla bona sefahleho sa hao, 

kanthe ke mona Modimo o bile o ntadimisitse le bana ba hao. 

12Yaba Josefa o ba tlosa mangoleng a ntatae, a inamela fatshe ka sefahleho. 

13Josefa a ntoo ba nka ba babedi a bea Efraime letsohong la hae le letona 

ho lebisana le letsoho le letshehadi la Iseraele, le Manasse letsohong la hae le 

letshehadi ho lebisana le letsoho le letona la Iseraele, a ba atametsa ho yena. 

14Empa Iseraele a nanabetsa letsoho le letona, a le bea hloohong ya Efraime, kanthe e 

le e monyenyene, mme letsoho la hae le letshehadi a le bea hloohong ya Manasse, a 

fapanya matsoho ka boomo, kanthe Manasse e ne e le e moholo. 

15Yaba o hlohonolofatsa Josefa, a re: Modimo oo bontate Abrahama le Isaaka ba 

tsamaileng pontsheng ya wona, Modimo o ntisitseng esale ke hlaha ho fihlela kajeno 

lena, 

16e leng lengeloi le nnamoletseng bobeng bohle, o hlohonolofatse bahlankana bana; 

ba rewe lebitso la ka, le mabitso a bontate Abrahama le Isaaka, mme ba anafale 

haholoholo lefatsheng. 

17Empa, eitse ha Josefa a bona hoba ntatae o beile letsoho la hae le letona hloohong 

ya Efraime, ya eba taba e mo hlokofatsang, mme a emisa letsoho la ntatae ho le tlosa 

hloohong ya Efraime, a tle a le bee hloohong ya Manasse. 

18Josefa a re ho ntatae: E seng jwalo, ntate, hobane enwa ke e moholo; bea letsoho la 

hao le letona hloohong ya hae. 

19Empa ntatae a hana, a re: Ke a tseba, mora ka, ke a tseba! le yena e tla ba setjhaba, 

le yena o tla ba moholo; leha ho le jwalo, moenae o tla ba moholo ho yena, mme 

ditloholo tsa hae e tla ba letshwele la ditjhaba. 

20Yaba o ba hlohonolofatsa ka tsatsi leo, a re: Iseraele o tla nne a hlohonolofatse ka 

wena, a re: Modimo o o etse jwaloka Efraime le jwaloka Manasse. A bea jwalo 

Efraime ka pele ho Manasse. 

21Iseraele a re ho Josefa: Bona, ke se ke ya shwa, empa Modimo o tla ba le lona, o le 

busetse lefatsheng la bontata lona. 

22Ke o nea kabelo e nngwe kantle ho ya banabeno, e leng eo ke e hapileng ho 

Baamore ka lerumo le ka le ka seqha sa ka. 

GENESE 49 

Boporofeta ba Jakobo hodima bara ba hae. — Ho shwa ha hae. — Ho epelwa ha 
hae Kanana. — Ho shwa ha Josefa. 

1Jakobo a ntoo bitsa bara ba hae, a re: Phuthanang, ke tle ke le tsebise tse tlang ho le 

hlahela mehleng e tlang. 

2Phuthanang, le mamele, lona bara ba Jakobo, mamelang ntata lona Iseraele. 

3Rubene, ke wena letsibolo la ka, matla a ka, sehlooho sa bonna ba ka; o tshwere 

sehlooho sa boholo, le sehlooho sa bonatla. 

4O mahlahahlaha jwaloka metsi, ha o ka ke wa ba kapele, hobane wa na wa hlwella 

malaong a ntatao; o silafaditse malao a ka mohla monene, ha o a hlweletse. 

5Simeone le Levi, ke bana ba mpa; marumo a bona ke dibetsa tse sehloho. 

6Moya wa ka o se ke wa kena lekunutung la bona, bohlophehi ba ka bo se ke ba 

ikopanya le morero wa bona; hobane bohaleng ba bona ba na ba bolaya batho, mme 

kgalefong ya bona ba na ba kgaola mesifa ya dipoho. 

7Ho rohakwe bohale ba bona, hobane e bile bo tukang, le kgalefo ya bona, hobane e 

ne e sa qenehele! Ke tla ba qadikanya hara Jakobo, ke ba hasanye hara Iseraele. 

8Juda, ke wena eo banabeno ba tlang ho o rorisa; letsoho la hao le tla ba hodima 

melala ya dira tsa hao, bana ba ntatao ba tla inama pela hao. 

9Juda ke tauana; moraka, o kgutla ho hapeng! o a lalla, o nanara jwaloka tau, le 

jwaloka tauhadi; ke mang ya ka mo tsosang? 

10Molamu wa borena o ke ke wa tloha ho Juda, kapa lere la bolaodi pakeng tsa maoto 

a hae, ho be ho fihle Shilo, le ditjhaba di be di mo utlwe. 

11O holehile esele ya hae sefateng sa morara, le petsana ya eselana sefateng sa morara 

se kgethilweng: o hlatswitse diaparo tsa hae veineng, le kobo ya hae mading a morara; 

12mahlo a hae a hadima ke veine, le meno a hae a masweu ke lebese. 

13Sabulone o tla ahella lebopong la lewatle; o tla ba phihlelong ya dikepe, mme meedi 

ya hae e tla tshwara ho isa Sidone. 

14Issaskare ke esele e matla e bothileng kahara masaka; 

15o bone hoba phomolo e monate, le naha hoba ke e kgahlisang; yaba o sekamisetsa 

lehetla phahlong, a iketsa mofo ya ntshang lekgetho. 

16Dane o tla ikahlolela setjhaba sa hae jwaloka o mong wa mefuta ya Iseraele. 

17Dane e tla ba noha tseleng, noha e mebalabala mmileng e lomang ditlhako tsa pere, 

mokalli wa yona a we kasanthao. 

18Jehova, ke lebeletse topollo ya hao! 

19Gade o tla lwantshwa ke makgotla, empa o tla a qhala, a a phallele. 

20Haele Asere, bohobe ba hae e tla ba bo nonneng, o tla hlahisa menate ya marena. 

21Nefthali ke letsa le lokolohileng; dipolelo tsa he ke tse monate. 

22Josefa ke lekala la sefata se behang, lekala la sefate se behang se pela sediba, seo 

makala a sona a nametseng hodima lerako. 

23Ba phosang ka diqha ba mo phepheditse, ba mo phositse, ba mo hlorisitse. 

24Empa seqha sa hae se dutse se tiile, mme matla a matsoho a hae a tiisitswe ke 

matsoho a senatla sa Jakobo, e leng Modisa le Lefika la Iseraele. 

25Modimo wa ntatao o o thusitseng, Ya matla wohle ya o hlohonolofaditseng ka 

mahlohonolo a lehodimo le o okametseng, le ka mahlohonolo a bodiba bo dutseng 

katlase, le ka mahlohonolo a matshwele le a popelo. 

26Dihlohonolofatso tsa ntatao di fetisitse hlohonolofatso tsa bontate moholo, di 

fihletse matlotlo a marallana a sa feleng; di tla dula hodima hlooho ya Josefa, 

hloohong ya ya kgethetsweng borena hara banababo! 

27Benjamine ke phiri e rusollang; ka hosasa o ja nama ya se bolailweng, mantsiboya a 

ikarolele thepa. 

28Ke yona ena meloko kaofela ya Iseraele, e leshome le metso e mmedi, mme ke 

tsona ditaba tseo ntata bona a di buileng ho bona, a ba hlohonolofatsa, a 

hlohonolofatsa e mong le e mong ka hlohonolofatso ya hae. 

29A ba laela, a re ho bona: Nna, ke orohela setjhabeng sa heso, le tle le mpate ho 

bontate, lehaleng le tshimong ya Efrone, Mohethe; 

30lehaheng le tshimong ya Makpela, ka nqa botjihabela ho Mamre, naheng ya Kanana, 

leo Abrahama a le rekileng hammoho le tshimo ho Efrone, Mohethe, e tle e be setsha 

sa hae sa mabitla. 

31Ke moo Abrahama le Sara, mohatsa hae, ba patilweng teng; ke moo Isaaka le 

Rebeka, mohatsa hae, ba patilweng teng; ke moo ke patileng Lea teng. 

32Tshimo le lehaha le ho yona di rekilwe ho bana ba Hethe. 

33Eitse ha Jakobo a qetile ho laela bara ba hae, a busetsa maoto a hae diphateng, a 

neela moya, a orohela setjhabeng sa habo. 

GENESE 50 

1Yaba Josefa o itihela hodima sefahleho sa ntatae, a lla hodima hae, a mo aka. 

2Josefa a laela dingaka tse mo sebeletsang hore di noke ntatae; mme dingaka tsa noka 

Iseraele. 

3Ha feta ditshiu tse mashome a mane, hobane ditshiu tsa ba nokwang di ba kalo. 

Baegepeta ba mo llela matsatsi a mashome a supileng. 

4Eitse hobane matsatsi a bofifi ba hae a fete, Josefa a bua le ba ntlo ya Faro, a re: Ha 

ekaba ke fumane mohau mahlong a lona, a le keng le bue ditsebeng tsa Faro, le re: 

5Ntate o ntlhapantshitse, a re: Bona, ke a shwa; o tle o mpate lebitleng la ka leo ke 

itheketseng lona lefatsheng la Kanana. Ako ntumelle jwale, ke ye ho pata ntate, ke 

ntoo kgutla. 

6Yaba Faro o re: Tsamaya, o ye ho pata ntatao, kamoo a o hlapantshitseng kateng. 

7Yaba Josefa o tsamaya ho ya pata ntatae; mme bahlanka kaofela ba Faro ba ya le 

yena, le matona a ntlo ya hae, le marena kaofela a lefatshe la Egepeta, 

8le ba ntlo ya Josefa kaofela, le banababo, le ntlo ya ntatae; ha sala bana ba bona, le 

manku le makgomo a bona feela naheng ya Goshene. 

9Ha ya le yena makoloi le ba dipere, letshwele ya eba le leholoholo. 

10Yaba ba fihla seotlong sa Athade, se leng mose ho Jordane, mme ba lla teng ka 

dikgapha tse kgolo tsa mahlomola; mme Josefa a dulela ntatae teng bofifi ba ditshiu 

tse supileng. 

11Baahi ba naha eo, Bakanana, eitse ha ba bona dikgapha tse etswang seotlong sa 

Athade, ba re: Bofifi bona jwa Baegepeta bo boholo. Ke ka baka lena seotlo se mose 

ho Jordane se reilweng Abele-Mitsraime (bofifi ba Baegepeta). 

12Bara ba Jakobo ba etsa ka yena kamoo a neng a ba laetse kateng. 



95 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

13Bara ba hae ba mo isa naheng ya Kanana, ba mo pata lehaheng la tshimo ya 

Makpela, leo Abrahama a neng a le rekile hammoho le tshimo, hore e be setsha sa hae 

sa mabitla, ho Efrone, Mohete, ka nqa botjhabela ho Mamre. 

14Eitse ha Josefa a patile ntatae a kgutlela Egepeta, yena le banababo, le bohle ba 

neng ba ile le yena ho ya pata ntatae. 

15Yare ha banababo Josefa ba bona hoba ntata bona o shwele, ba bolellana, ba re: 

Jwale Josefa o tla re hloya, a busetse ho rona bobe bohle boo re kileng ra mo etsa 

bona? 

16Yaba ba bolella Josefa, ba re: Ntatao o kile a re bolella a eso ho shwe, a re: 

17Le tle le re ho Josefa: Oho! ke a o rapela, ako tshwarele molato wa banabeno le sebe 

sa bona sa mohla ba o etsang hampe! Mme jwale, re a o rapela hore o tshwarele sebe 

sa bahlanka ba Modimo wa ntatao! Josefa a lla, ha ba bua le yena. 

18Banababo ba itlisa ka sebele, ba itihela pela hae, ba re: Bona, re bafo ba hao. 

19Yaba Josefa o re ho bona: Le se ke la tshoha; a nka hla ka ipea sebakeng sa 

Modimo? 

20Lona, le na be le hopotse ho nketsa hampe, kanthe Modimo o rerile molemo, hore o 

etse se hlahileng kajeno lena, o pholose tjhaba se sengata. 

21Se tshabeng, le tla fepjwa ke nna, lona le bana ba lona. Mme a ba tshedisa, a bua le 

dipelo tsa bona. 

22Josefa a aha Egepeta, yena le ntlo ya ntatae: Josefa a phela dilemo tse lekgolo le 

nang le leshome. 

23Josefa a bona bana ba Efraime ho isa ho ba leloko la boraro, mme bara ba Makire, 

mora Manasse, le bona ba tswallwa mangoleng a Josefa. 

24Josefa a re ho banababo: Ke se ke ya shwa, mme Modimo o tla le etela ruri, a le 

ntshe naheng ena, a le ise naheng eo a hlapanyeditseng Abrahama, le Isaaka, le 

Jakobo, hore o tla ba nea yona. 

25Josefa a hlapantsha bana ba Iseraele, a re: Ruri, Modimo o tla le etela, 

mme mohlang oo le tle le tlose masapo a ka kwano. 

26Yaba Josefa o a shwa, a na le dilemo tse lekgolo le nang le leshome, mme ba mo 

noka, ba mo kenya lekeseng Egepeta. 

EKSODA 

EKSODA 1 

Setjhaba se Iseraele ha se le Egepeta, 1 — 15, 21. 
Mahlomola a Baiserale Egepeta. 

1Ke ana mabitso a bana ba Iseraele, ba neng ba ye Egepeta le Jakobo, e mong le e 

mong a ya le ba ntlo ya hae: 

2Rubene, Simeone, Levi le Juda; 

3Issaskare, Sabulone, le Benjamine; 

4Dane le Nefthali, Gade le Asere. 

5Batho bohle ba tswileng lethekeng la Jakobo e ne e le batho ba mashome a supileng; 

haele Josefa, o ne a se a le Egepeta. 

6Josefa a shwa, le banababo le moloko oo kaofela. 

7Mme bana ba Iseraele ba ata, ba ngatafala, ba anafala, ba natlafala haholoholo, mme 

naha ya Egepeta ya tlala bona. 

8Yaba ho hlaha morena osele Egepeta, ya neng a sa ka a tseba Josefa. 

9A re ho setjhaba sa hae: Bonang, setjhaba sa bana ba Iseraele ke sena se re feta ka 

bongata le ka matla 

10Tloong, re se etsetseng ka bohlale, se tle se se ke sa ngatafala, mme ya tla ya re ha 

ntwa e ka tsoha, sa tlatsana le dira tsa rona, sa re lwantsha, mme sa tloha naheng ena. 

11Yaba ho bewa balaodi ba mosebetsi hodima sona, ho se tuba ka mesebetsi e boima. 

Ba hahela Faro metse ya mediko, Pithome le Ramsese. 

12Empa ba tswatswile ba ba tuba, ya eba hona moo ba atang, ba ngatafalang; mme ba 

teneha ke bana ba Iseraele. 

13Baegepeta ba tuba bana ba Iseraele ka bokgoba; 

14ba ba sulafaletsa bophelo ba bona ka mosebetsi o boima wa seretse le wa setene, le 

ka mesebetsi yohle ya masimo, mosebetsi oo, wohle wa bona ba ne ba ba sebedisa 

wona ka ho ba tuba. 

15Morena wa Egepeta a bolella babelehisi ba Baheberu, lebitso la e mong e le Shifra, 

la e mong e le Pua, 

16a re: Ha le belehisa basadi ba Baheberu, mme le bona hoba ba se ba ya beleha, ere 

ha e le ngwana e motona, le mmolaye, mme ha ekaba ke ngwana wa mosetsana, a 

pholohe. 

17Empa babelehisi ba ne ba tshaba Modimo, mme ha ba ka ba etsa kamoo morena wa 

Egepeta a neng a ba laetse kateng, empa ba tlohela bashanyana hore ba phele. 

18Yaba morena wa Egepeta o bitsa babelehisi, a re ho bona: Ke ka baka lang ha le 

entse taba ena, le tlohetse bana ba batona hore ba phele? 

19Babelehisi ba re ho Faro: Ke kahobane basadi ba Baheberu ha ba tshwane le basadi 

ba Baegepeta, hobane ke basadi ba hlaha, mme ere mmelehisi a eso fihle ho bona, ba 

be ba se ba belehile. 

20Ka baka lena, Modimo wa etsetsa babelehisi ka molemo, mme setjhaba sa ata, sa 

natlafala haholo. 

21Ka baka la hobane babelehisi ba tshabile Modimo, wa ba hlohonolofaletsa matlo a 

bona. 

22Yaba Faro o laela setjhaba sa hae kaofela a re: Bana bohle ba batona ba hlahang, le 

tle le ba lahlele nokeng, mme bana bohle ba batshehadi le ba tlohele. 

EKSODA 2 

Tswalo ya Moshe. — O balehela naheng ya Midiane. 

1Monna wa ntlo ya Levi a ya, a nyala morwetsana wa leloko la Levi. 

2Mosadi eo a emola, a tswala mora; eitse ha a bona hobane ke ngwana e motle, a mo 

pata ka kgwedi tse tharo. 

3Empa a sitwa ho mo pata halele; yaba o mo nkela sethoto sa moseme, a se bitiela ka 

tiri le ka boka, a kenya ngwana ka ho sona, a se bea lehlakeng, lebopong la noka. 

4Mme kgaitsedi ya ngwana a ema hojana, ho bona se tlang ho mo hlahela. 

5Yaba moradi wa Faro o theohela nokeng ho ya tola, mme barwetsana ba hae ba nna 

ba itsamaela lebopong la noka; eitse ha a bona sethoto hara lehlaka, a roma 

lekgabunyane la hae ho ya se nka. 

6Yaba o a se kwaholla, a bona ngwana, a fihlela e le ngwana wa moshanyana a ntse a 

lla, mme a mo qenehela, a re: Ke ngwana e mong wa Baheberu. 

7Kgaitsedi ya ngwana a re ho moradi wa Faro: A nka ya, ka o bitsetsa moanyesi ho 

basadi ba Baheberu, a tle a o anyesetse ngwana na? 

8Moradi wa Faro a re ho yena: Eya. Yaba morwetsana o a ya, a lata mma ngwana. 

9Yaba moradi wa Faro o re ho yena: Nka ngwana enwa, o nkanyesetse yena, mme ke 

tla o fa moputso wa hao. Mosadi a nka ngwana, a ya mo anyesa. 

10Eitse ha ngwana a hodile, a mo tlisa ho moradi wa Faro, mme ya eba mora wa hae, a 

mo rea lebitso la Moshe, a re: Ke hobane ke mo ntshitse metsing. 

11Mehleng ya ha Moshe a se a hodile, a tswa ho ya etela banababo, a tadima ho 

tubeha ha bona, mme a bona monna wa Moegepeta a otla monna wa bahabo, wa 

Moheberu. 

12Yaba o thalatsa kwana le kwana, mme eitse ha a bona ho se motho, a bolaya 

Moegepeta, a mo pata lehlabatheng. 

13Ka hosasane, a boela a tswa, a bona banna ba babedi ba Baheberu ba lwana; a re ho 

ya nang le molato: O otlelang wa heno? 

14Eo a re: Ke mang ya o beileng morena le moahlodi wa rona? Na o rata ho mpolaya, 

jwalokaha o bolaile Moegepeta na? Yaba Moshe o a tshoha, a re: Ruri taba eo e a 

tsejwa. 

15Eitse ha Faro a utlwa taba eo, a batla Moshe hore a mmolaye. Yaba Moshe o 

thobela Faro, a ya ahella naheng ya Midiane; a fihla a dula pela seliba. 

16Moprista wa Midiane o ne a na le baradi ba supileng, mme ba tla kga metsi, ba tlatsa 

dinwelo tsa dintho, ho nosa dinku tsa ntata bona. 

17Badisa ba fihla, ba ba lelekisa; empa Moshe a ema, a ba namolela, mme a nosa 

dinku tsa bona. 

18Yare ha ba boetse ho Reuele, ntata bona, a re: Le kgutlile kapele hakakang kajeno! 

19Ba re: Moegepeta o re namoletse matsohong a badisa, a ba a re kgella metsi, a nosa 

dinku. 

20Yaba o re ho baradi ba hae: Homme o kae? Monna eo le mo sietseng? Mmitseng, a 

tlo ja bohobe. 

21Moshe a rata ho aha ha monna eo, mme a mo nyadisa Sefora, moradi wa hae. 

22A tswala mora, a mo rea lebitso la Gershome, a re: Ke mojaki naheng ya ditjhaba. 

23Ditshiu tse ngata ha di fetile, morena wa Baegepeta a shwa. Haele bana ba Iseraele, 

ba ne ba ntse ba dumaela ka baka la ho tubeha ha bona, ba meketsa, mme ho meketsa 

ha bona ha fihla ho Modimo, kamoo ba tubehang kateng. 

24Modimo wa utlwa ho dumaela ha bona, mme Modimo wa hopola selekane sa wona 

le boAbrahama le Isaaka le Jakobo. 

25Modimo wa tadima bana ba Iseraele, mme wa ba hlokomela. 

EKSODA 3 

Sehlahla se sa tjheng. 

1Moshe a nna a alosa manku a Jethro mohwehadi wa hae, moprista wa Midiane; mme 

a isa mohlape kapele ho lefeella, a fihla thabeng ya Modimo, Horebe. 

2Yaba lengeloi la Jehova le itlhahisa ho yena, kgabong ya mollo, kahare ho sehlahla, 

mme ha a tadima, a bona sehlahla se tuka ke mollo, empa se sa tjhe. 

3Moshe a re: A nke ke fapohele, ke shebe pono ena e kgolo, ke tle ke bone hore ke ka 

baka lang ha sehlahla se sa tjhe. 

4Eitse ha Jehova a bona hobane o fapoha ho tla sheba, Modimo wa mmitsa o le hara 

sehlahla, wa re: Moshe! Moshe! A re: Ke nna enwa. 

5Wa re: O se ke wa atamela mona; rola meqathatso ya hao maotong a hao, hobane 

nqalo eo o emeng ho yona ke mobu o halalelang. 

6Yaba o re: Ke nna Modimo wa ntatao, Modimo wa Abrahama, Modimo wa Isaaka, 

Modimo wa Jakobo. Yaba Moshe o ipata sefahleho, kahobane o tshaba ho tadima 

Modimo. 

7Jehova a re: Ke bone, ke bontshisitse ho tshwenyeha ha tjhaba sa ka Egepeta; ke 

utlwile ho meketsa ha bona bakeng sa batubi ba bona, hobane ke tseba mahlomola a 

bona. 

8Ke theohile ho ba namolela matsohong a Baegepeta, le ho ba ntsha naheng eo, ke ba 

ise naheng e ntle, e kgolo, naheng e kollang lebese le dinotshi, moo ho ahileng 

Bakanana, le Bahethe, le Baamore, le Baferese, le Baheve, le Bajebuse. 

9Mme jwale, ke mona mohoo wa bana ba Iseraele o fihlile ho nna, ke bile ke bone le 

ho tuba hoo Baegepeta ba ba tubang ka hona. 

10Tloo he jwale, ke o rome ho Faro, mme setjhaba sa ka, bana ba Iseraele, o ba ntshe 

Egepeta. 

11Moshe a re ho Modimo: A nna ke mang, nka yang ho Faro, ka ntsha bana ba 

Iseraele Egepeta? 

12Wa re: Ke tla ba le wena, mme pontsho ya hobane ke nna ke o romang, e tla ba ena: 

Mohla o ntshang setjhaba Egepeta, le tla tla sebeletsa Modimo hodima thaba ena. 

13Moshe a re ho Modimo: Bona, ke tla ya ho bana ba Iseraele, mme ke tla re ho bona: 

Modimo wa bontata lona o nthomile ho lona; etlare ha ba re ho nna: Lebitso la wona 

ke mang? ke tla reng ho bona? 

14Yaba Modimo o re ho Moshe: Ke nna Ya-leng-teng. Hape wa re: O tla rialo ho bana 

ba Iseraele, o re: Ya-leng-teng o nthomile ho lona. 

15Modimo wa eketsa wa re ho Moshe: O tle o re ho bana ba Iseraele: Jehova, Modimo 

wa bontata lona, Modimo wa Abrahama, Modimo wa Isaaka, Modimo wa Jakobo, o 

nthomile ho lona. Ke lona lebitso la ka ka ho sa feleng, mme ke yona kgopotso ya ka 

melokong le melokong. 

16Tsamaya, o phuthe baholo ba Iseraele, o re ho bona: Jehova, Modimo wa bontata 

lona, Modimo wa Abrahama, wa Isaaka le wa Jakobo, o iponahaditse ho nna, wa re: 

Ho le lekola, ke le lekotse; ke bone seo le se etswang Egepeta; 

17mme ke itse: Ke tla le ntsha mahlomoleng a Egepeta, ke le ise lefatsheng la 

Bakanana, le la Bahethe, le la Baamore, le la Baferese, le la Baheve, le la Bajebuse, 

lefatshe le kollang lebese le dinotshi. 

18Ba tla mamela lentswe la hao, mme o tla ya, wena le baholo ba Iseraele, ho morena 

wa Egepeta, mme le tla re ho yena: Jehova, Modimo wa Baheberu, o tlile ho rona, 

mme jwale, ako re dumelle; re ye tsela ya matsatsi a mararo lefeelleng, re tle re 

hlabele Jehova, Modimo wa rona, mahlabelo. 

19Empa ke tseba hoba morena wa Egepeta ha a ka ke a le dumella ho tsamaya, esita 

leha a ka etswa ka letsoho le matla. 

20Empa ke tla otlolla letsoho la ka, ke otle Egepeta ka mehlolo yohle ya ka, eo ke tla e 

etsa teng, mme kamorao o tla le tlohela, le tsamaye. 

21Ke tla etsa hore setjhaba sena se fumane mohau mahlong a Baegepeta, mme etlare 

ha le tsamaya ha le ka ke la tsamaya le sa nka letho. 

22Empa mosadi e mong le e mong o tla kopa ho ya ahisaneng le yena, le ho eo ya 

ahileng le yena, mesebatsi ya silefera, le mesebetsi ya kgauta, le diaparo, le tle le 

apese bara ba lona le baradi ba lona ka tsona; le tla hlobodisa Baegepeta jwalo. 

EKSODA 4 

1Yaba Moshe o araba, a re: Empa bona, ha ba ka ke ba ntumela, mme ha ba ka ke ba 

mamela lentswe la ka, hobane ba tla re: Jehova ha a ka a iponahatsa ho wena. 

2Jehova a re ho yena: Keng eo e letsohong la hao? A re: Ke lere. 

3A re: Le lahlele fatshe. A le lahlela fatshe; yaba le fetoha noha, mme a baleha pela 

yona. 

4Jehova a re ho Moshe: Nanabetsa letsoha la hao, o e tshware ka mohatla. Yaba o 

nanabetsa letsoho la hae, a e tshwara, mme ya boela ya fetoha lere seatleng sa hae. 

5Ke hore ba tle ba kgolwe hobane Jehova, Modimo wa bontata bona, Modimo wa 

Abrahama, Modimo wa Isaaka, Modimo wa Jakobo, o iponahaditse ho wena. 

6Jehova a eketsa a re ho yena: Ako kenye letsoho la hao sefubeng sa hao. A kenya 

letsoho la hao sefubeng sa hae; eitse ha a le ntsha, a bona letsoho la hae le le jwaloka 

lehlwa ke lepera. 

7Yaba o re: Busetsa letsoho la hao sefubeng sa hao. A busetsa letsoho la hao sefubeng 

sa hae; a bona le boetse le le jwaloka nama ya hae. 

8Etlare ha ba sa o dumele, mme ba sa utlwe puo ya pontsho ya pele, ba tla kgolwa ke 

puo ya pontsho ya bobedi. 

9Ekare ha ba sa kgolwe le ke dipontsho tsena tse pedi, mme ba sa utlwe lentswe la 

hao, o tla nka metsi a noka, o a tshollele fatshe, mme metsi ao o a kgileng nokeng a tla 

fetoha madi hodima lefatshe. 

10Yaba Moshe o re ho Jehova: Oho Morena, ha ke monna ya buang habonolo, leha e 

le maobane, leha e le maoba, esita le jwale, haesale o bua le mohlanka wa hao; ke 

motho ya molomo o boima, le ya leleme le boima. 

11Yaba Jehova o re ho yena: Ke mang ya etseditseng motho molomo, kapa ke mang 

ya etsang motho semumu, kapa ya tsebetutu, kapa ya bonang, kapa ya sefofu? Na hase 

nna Jehova na? 

12Tsamaya he jwale, mme etlaba nna ke bang le molomo wa hao; mme ke tla o ruta 

seo o tla se bolela. 

13A re: Oho Morena, ke a o rapela, roma eo o mo romang. 

14Yaba kgalefo ya Jehova e tukela Moshe, a re: Aarone Molevi, ngwaneno, na ha a yo 

na? Ke tseba hobane yena o bua hantle, mme ebile ke enwa ya tlang ho o 

kgahlanyetsa; etlare ha a o bona, o tla thaba pelong ya hae. 

15O tle o bue le yena, o kenye ditaba molomong wa hae, mme nna ke tla ba le 

molomo wa hao, ke be le molomo wa hae, mme ke tla le ruta seo le tla se etsa. 

16E tla ba yena mmueli wa hao ho setjhaba, e be yena molomo wa hao, mme wena o 

be bakeng sa Modimo ho yena. 

17O tla nka lere lena letsohong la hao, o tle o etse mehlolo ka lona. 

Moshe o boela Egepeta. 

18Yaba Moshe o a tsamaya, a boela ho Jethro mohwehadi wa hae, a re ho yena: Ako 

ntumelle, nke ke boele ho banabeso ba Egepeta, ke bone hore na ba sa ntse ba phedile 

na. Jethro a re ho Moshe: Tsamaya ka kgotso. 

19Jehova a re ho Moshe naheng ya Midiane: Tsamaya, o kgutlele Egepeta, hobane 

batho kaofela ba neng ba batla bophelo ba hao ba shwele. 

20Yaba Moshe o nka mosadi wa hae le bara ba hae, a ba palamisa diesele, a kgutlela 

lefatsheng la Egepeta. Moshe a nka lere la Modimo letsohong la hae. 

21Jehova a re ho Moshe: Ha o ntse o tsamaya, o boela Egepeta, o lemohe mehlolo 

yohle eo ke e beileng letsohong la hao, o tle o e etse pela Faro, empa nna ke tla 

thatafatsa pelo ya hae, hore a se ke a lokolla setjhaba, hore se tsamaye. 

22O tle o re ho Faro: Ho thwe ke Jehova: Iseraele ke mora wa ka wa letsibolo; 

23ke re ho wena: Lokolla moraka, a ye ho ntshebeletsa; empa ha o hana ho mo lokolla, 

bona, ke tla bolaya mora wa hao wa letsibolo. 

24Mme ha ba le tseleng, moo ba robalang teng, Jehova a kgahlana le Moshe, a batla 

ho mmolaya. 

25Yaba moo Sefora a nkang lehakwe, a kgaolang mora hae nama ya ntlha ya dipejana, 

a e lahlela maotong a hae, a re: Ruri, ho nna o mohatsa ya madi. 

26Yaba Jehova o a mo tlohela. Ke ha mosadi a re: O mohatsa ya madi! A rialo ka baka 

la lebollo. 

27Jehova o ne a itse ho Aarone: Tsamaya, o yo kgahlanyetsa Moshe lefeelleng. O na 

be a ile, a mo fumana thabeng ya Modimo, a mo aka. 

28Moshe a tsebisa Aarone mantswe wohle a Jehova kamoo a mo romileng kateng, le 

dipontsho tsohle tseo a mo laetseng tsona hore a di etse. 

29Moshe le Aarone ba ya, ba phutha baholo ba bana ba Iseraele kaofela; 

30Aarone a ba bolella mantswe kaofela ao Jehova a a buileng ho Moshe, mme a etsa 

dipontsho mahlong a setjhaba. 

31Setjhaba sa dumela, sa utlwa hoba Jehova o etetse bana ba Iseraele, le hobane o 

tadimile ho hloreha ha bona; mme ba inama, ba rapela. 

EKSODA 5 

Moshe le Aarone ba itlhahisa ho Faro. — Mosebetsi wa setjhaba o totiswa ke 
Faro. 

1Hamorao, Moshe le Aarone ba tla ho Faro, ba re ho yena: Ho thwe ke Jehova, 

Modimo wa Iseraele: Lokolla setjhaba sa ka, se yo nketsetsa mokete lefeelleng. 

2Yaba Faro o re: Jehova ke mang hore ke utlwe lentswe la hae, mme ke lokolle 

Iseraele? Jehova ha ke mo tsebe, le Iseraele nke ke ka mo lokolla. 

3Ba re: Modimo wa Baheberu o itlhahisitse ho rona; ako re dumelle, re tsamaele 

lefeelleng matsatsi a mararo, re ye ho etsetsa Jehova, Modimo wa rona, sehlabelo, 

esere mohlomong a re wela hodimo ka lefu, leha e le ka lerumo. 

4Morena wa Egepeta a re ho bona: Ke ka baka lang, Moshe le Aarone, ha le tlohedisa 

setjhaba mesebetsi ya sona? Kgutlelang mesebetsing ya lona! 

5Faro a ba a re: Batho bana, naheng ena, ba se ba le bangata, mme le ba tlohedisa 

mesebetsi ya bona. 

6Jwale ka lona letsatsi leo, Faro a laela bahlahlobi ba setjhaba la balaedi ba sona, a re: 

7Le se ke la hlola le nea setjhaba setroi ho etsa setene, jwaloka pele; a ba mpe ba ye 

ba ipatlele setroi e le bona. 

8Leha ho le jwalo, palo ya setene seo ba neng ba ntse ba se etsa pele, le nne le e batle 

ho bona, le se ke la e qephisa, hobane ba botswa, ke ka baka leo ba howahowang, ba 

re: A re yeng re ye ho hlabela Modimo wa rona sehlabelo. 

9Mosebetsi a o ke o imele banna bana, mme ba eme ho wona, ba tle ba se ke ba 

mamela dipolelo tsa leshano. 

10Yaba bahlahlobi ba setjhaba le balaedi ba sona ba tswa, ba bolella setjhaba, ba re: 

Ho thwe ke Faro: Ha ke sa tla le nea setroi. 

11Mpang le ye e le lona, le ipatleleng setroi moo le ka se fumanang teng, hobane ha ho 

qephiswe letho la mosebetsi wa lona oo le o laetsweng. 

12Yaba setjhaba se qhalanela naheng yohle ya Egepeta ho bokella ditlhoka bakeng sa 

setroi. 

13Bahlahlobi ba ba potlakisa, ba nna ba re: Phethang mesebetsi ya lona; ho etswe 

mosebetsi wa tsatsi le leng le le leng, jwaloka setroi ha se sa le teng. 

14Ba shapa balaedi ba bana ba Iseraele, ba beilweng hodima bona ke bahlahlobi ba 

Faro, ba re: Ke ka baka lang ha le sa ka la phetha mosebetsi wa lona wa ho etsa setene 

maobane le kajeno jwaloka pele? 

15Yaba balaedi ba bana ba Iseraele ba ya, ba lla ho Faro, ba re: Ho ya kang, ha o 

etsetsa bahlanka ba hao jwalo? 

16Re le bahlanka ba hao, ha re fuwe setroi, mme ho thwe ho rona: Etsang setene! Re 

le bahlanka ba hao, re a otlwa, jwaloka hoja batho ba hao ba sebile. 

17A re: Le botswa, le botswa! ke ka baka leo le reng: A re yo hlabela Jehova 

mahlabelo. 

18Tsamayang bo! le sebetse, mme ha le ka ke la fuwa setroi, empa le tla nne le phethe 

palo ya setene. 

19Ke moo balaedi ba bana ba Iseraele ba boneng hoba ba dutse bothateng, ha ho thwe: 

Le se ke la qephisa palo ya setene sa lona sa tsatsi le leng le le leng. 

20Ba teana le Moshe le Aarone, ba eme ba ba lebeletse ha ba etswa ho Faro; 

21ba re ho bona: Jehova a le tadime, mme a re ahlolele, haele mona le re entse sebodu 

mahlong a Faro le mahlong a bahlanka ba hae, mme le ba neile lerumo la ho re 

bolaya. 

22Yaba Moshe o kgutlela ho Jehova, a re: Morena, ke ka baka lang ha o entse setjhaba 

sena hampe? Ke ka baka lang ha o nthomile? 

23Hobane haesale ke eya ho Faro, ke bua ka lebitso la hao, o entse setjhaba sena 

hampe, le ho lwela setjhaba sa hao ha o a se lwela. 

EKSODA 6 

Jehova o tshepisa Baiseraele hore o tla ba lwela ho Faro. 

1Yaba Jehova o re ho Moshe: Jwale, o tla bona seo ke tlang ho se etsa ho Faro; ke ka 

letsoho la ka le matla a tla se lokolla, mme ke ka letsoho la ka le matla a tla se leleka 

naheng ya hae. 

2Modimo wa bua le Moshe, wa re ho yena: Ke nna Jehova. 

3Ka na ka iponahatsa ho Abrahama, le ho Isaaka, le ho Jakobo, ke le Modimo o matla 

wohle, empa ke ne ke sa tsejwe ke bona ka lebitso la ka la Jehova. 

4Hape, ka na ka tiisa selekane sa ka le bona ho ba nea lefatshe la Kanana, lefatshe la 

ho jaka ha bona, leo ba bileng ba ahella ho lona. 

5Ke bile ke utlwile ho dumaela ha bana ba Iseraele, kamoo Baegepeta ba ba entseng 

makgoba kateng, mme ke hopotse selekane sa ka. 

6Ka baka lena, e reng ho bana ba Iseraele: Ke nna Jehova, ke tla le jarolla boima ba 

Baegepeta, ke le lwele ditlamong tsa bona, ke le lopolle ka letsoho le otlolohileng, le 

ka dikahlolo tse kgolo. 

7Ke tla inkela lona le be setjhaba sa ka, ke be Modimo wa lona, mme le tla tseba 

hobane ke nna Jehova, Modimo wa lona, ya le jarollang boima ba Baegepeta. 

8Ke tla le isa naheng eo ke emisitseng letsoho la ka, ka re, ke tla e nea Abrahama le 

Isaaka le Jakobo; ke tla le nea yona, e be lefa la lona; ke nna Jehova. 

9Moshe a bolela jwalo ho bana ba Iseraele, empa ha ba ka ba mamela Moshe ka baka 

la bohloko ba pelo le la bokgoba bo thata. 

10Jehova a bua le Moshe, a re: 

11Eya, o bolelle Faro, morena wa Egepeta, hore a lesele bana ba Iseraele ba tswe 

naheng ya hae. 

12Moshe a bua pela Jehova, a re: Bona, bana ba Iseraele ha ba ka ba nkutlwa, mme 

Faro a ka nkutlwa jwang, nna ke leng motho ya molomo o thata? 

13Jehova a bua le Moshe le Aarone, a ba nea molaetsa ho bana ba Iseraele le ho Faro, 

morena wa Egepeta, ho ntsha bana ba Iseraele lefatsheng la Egepeta. 

Leloko la Moshe le la Aarone. 

14Dihlooho tsa matlo a bontata bona ke tsena: Bara ba Rubene, letsibolo la Iseraele: 

Henoke, Pallu, Hetsrone le Karmi. Mefuta ya Rubene ke yona eo. 

15Bara ba Simeone: Jemuele, Jamine, Ohade, Jakine, le Tsohare; le Saule, mora wa 

mosadi wa Mokanana; ke yona mefuta ya Simeone. 

16Mabitso a bara ba Levi ka masika a bona ke ana: Gershone, Kehathe le Merari; 

mme dilemo tsa ho phela ha Levi tsa eba lekgolo le mashome a mararo a metso e 

supileng. 

17Bara ba Gershone: Libni le Shimei, ka masika a bona. 

18Bara ba Kehathe: Amrame, le Jitsehare, Hebrone, le Usiele: mme dilemo tsa ho 

phela ha Kehathe tsa eba lekgolo le mashome a mararo a metso e meraro. 

19Bara ba Merari: Makli le Mushi. Ke yona mefuta ya Balevi ka masika a yona. 

20Amrame o ne a nyetse Jokebede, rakgadiae, mme a mo tswalla Aarone le Moshe. 

Dilemo tsa ho phela ha Amrame tsa eba lekgolo le mashome a mararo a metso e 

supileng. 

21Bara ba Jitsehare: Kore, Nefege le Sikri. 

22Bara ba Usiele: Mishaele, Eltsafane, le Sithri. 

23Aarone o ne a nyetse Elisheba, moradi wa Amminadabe, kgaitsedi ya Nashone, 

mme a mo tswalla Nadabe le Abihu, Eleasare, le Ithamare. 

24Bara ba Kore: Assire, le Elkana, le Abiasafe; ke yona meloko ya Bakore. 

25Eleasare, mora Aarone, a nyala e mong wa baradi ba Puthiele, mme a mo tswalla 

Finease. Ke tsona dihlooho tsa bontata Balevi ka masika a bona. 

26Ke bona boAarone le Moshe, bona bao Jehova a itseng ho bona: Ntshang bana ba 

Iseraele Egepeta ka makgotla a bona. 

27Ke bona ba neng ba bue le Faro, morena wa Egepeta, hore bana ba Iseraele ba tswe 

Egepeta. E, ke bona Moshe le Aarone. 

28Mohla Jehova a buang le Moshe naheng ya Egepeta, 

29Jehova a bolella Moshe, a re: Ke nna Jehova. Bolella Faro, morena wa Egepeta, 

tsohle tseo ke o boleletseng tsona. 

30Moshe a bua pela Jehova, a re: Ke motho ya molomo o thata; Faro o tla nkutlwa 

jwang? 

EKSODA 7 

Dikotlo tse leshome. 

1Jehova a re ho Moshe: Bona, ke o beile Modimo ho Faro, mme Aarone moholwane 

wa hao, e tla ba moporofeta wa hao. 

2O tla pheta tsohle tseo ke o laelang tsona, mme Aarone, moholwane wa hao, o tla 

bolella Faro, a tle a lesele bana ba Iseraele ba tswe lefatsheng la hae. 

3Mme nna, ke tla thatafatsa pelo ya Faro, ke atise dipontsho tsa ka le dimakatso tsa ka 

naheng ya Egepeta. 

4Faro ha a ka ke a le utlwa, mme ke tla bea letsoho la ka hodima Egepeta, ke ntshe 

makgotla a ka, e leng setjhaba sa ka, bana ba Iseraele, lefatsheng la Egepeta ka 

dikahlolo tse kgolo. 

5Baegepeta ba tla tseba hoba ke nna Jehova, ha ke otlolla letsoho la ka hodima 

Egepeta, ke ntsha bana ba Iseraele mahareng a bona. 

6Moshe le Aarone ba etsa kamoo Jehova a ba laelang kateng; ba fela ba etsa jwalo. 

7Moshe o ba a na le dilemo tse mashome a robileng meno e mmedi, Aarone a na le tse 

mashome a robileng meno e mmedi a metso e meraro, mohla ba buang le Faro. 

8Jehova a bolella Moshe le Aarone, a re: 

9Etlere ha Faro a le bolella, a re: Etsang mohlolo; o tle o re ho Aarone: Nka lere la 

hao, o le lahlele pela Faro, mme le tla fetoha noha. 

10Yaba Moshe le Aarone ba ya ho Faro, ba etsa kamoo Jehova a ba laetseng kateng; 

Aarone a lahlela lere la hae fatshe pela Faro le pela bahlanka ba hae, mme la fetoha 

noha. 

11Yaba Faro o bitsa dingaka le baupelli, mme le bona, ka ha e ne e le bahlalefi ba 

Egepeta, ba etsa jwaloka boupelli ba bona. 

12E mong le e mong a lahlela lere la hae, mme mare a fetoha dinoha, empa lere la 

Aarone la kwenya mare a bona. 

13Empa pelo ya Faro ya thatafala, mme ha a ka a ba utlwa, jwalokaha Jehova a ne a 

boletse. 

14Jehova a re ho Moshe: Pelo ya Faro e thatafetse, o hana ho lokolla setjhaba. 

15Eya ho Faro ka hosasane; bona, o tla tswa ho ya metsing; o mo emele lebopong la 

noka ha a etla, o tshwere ka letsohong la hao lere le neng le fetohe noha; 

16o re ho yena: Jehova, Modimo wa Baheberu, o nthomile ho wena, a re: Tlohela 

setjhaba sa ka, se ye ho ntshebeletsa lefeelleng; ke mona ho fihlela jwale, ha o eso ho 

utlwe. 

17Ho thwe ke Jehova: O tla tseba ka hona hoba ke nna Jehova: Ke tla otla metsi a 

noka ka lere le letsohong la ka, mme a tla fetoha madi. 

18Dihlapi tse nokeng di tla shwa, noka e be sebodu, mme Baegepeta ba tla nyonya ho 

nwa metsi a noka. 

19Jehova a re ho Moshe: Ere ho Aarone: Nka lere la hao, o otlolle letsoho la hao 

hodima metsi a Egepeta, hodima melatswana ya bona, le dinoka tsa bona, hodima 

matsha le metsi wohle a bona a emeng, a tle a fetohe madi; madi a be teng naheng 

yohle ya Egepeta, dinkgong tsa mahong le tsa majwe. 

20Yaba Moshe le Aarone ba etsa kamoo Jehova a ba laetseng kateng; a emisa lere la 

hae, a otla metsi a noka pontsheng ya Faro le pontsheng ya bahlanka ba hae; mme 

metsi kaofela a noka a fetoha madi. 

21Dihlapi tse nokeng tsa eshwa, noka ya eba sebodu, mme Baegepeta ba sitwa ho nwa 

metsi a noka; mme madi a eba teng naheng yohle ya Egepeta. 

22Dingaka tsa Egepeta tsa etsa jwalo le tsona ka boupelli ba tsona; mme pelo ya Faro 

ya thatafala hore a se ke a ba utlwa, jwalokaha Jehova a ne a boletse. 

23Faro a kgutla, a ya ka tlung ya hae; taba ena ha a ka a e ela hloko. 

24Baegepeta kaofela ba tjheka mathokong a noka, ho batla metsi a nowang, hobane ba 

ne ba sitwa ho nwa metsi a noka. 

25Ha feta matsatsi a supileng hobane Jehova a otle noka. 

EKSODA 8 

1Yaba Jehova o re ho Moshe: Eya ho Faro, o re ho yena: Ho thwe ke Jehova: Tlohela 

setjhaba sa ka se ye ho ntshebeletsa. 

2Ha o hana ho se lokolla, bona, ke tla otla naha yohle ya hao ka dihohwana. 

3Noka e tla nyekenyeha dihohwana; di tla nyoloha, di kene ka tlung ya hao, le ka 

taong tsa malao a hao, ho fihlela le malaong a hao, le ka matlung a bahlanka ba hao le 

a setjhaba sa hao, le diontong tsa hao le merifing ya hao eo ho dubelwang bohobe ho 

yona. 

4Dihohwana di tla o hlwellela hodimo, wena le setjhaba sa hao, le bahlanka ba hao 

kaofela. 

5Jehova a re ho Moshe: Ere ho Aarone: Otlollela letsoho la hao, le lere la hao 

melapong le dinokeng le matsheng, mme o nyolle dihohwana di tlale naha ya Egepeta. 

6Yaba Aarone o otlollela letsoho la hae metsing a Egepeta; dihohwana tsa hlaha, tsa 

aparela naha ya Egepeta. 

7Dingaka le tsona tsa etsa jwalo ka boupelli ba tsona, tsa nyolla dihohwana naheng ya 

Egepeta. 

8Yaba Faro o bitsa Moshe le Aarone, a re: Rapelang Jehova hore a tlose dihohwana 

ho nna le ho setjhaba sa ka; ke tswe ke lokolla setjhaba, se tle se ye ho etsetsa Jehova 

mahlabelo. 

9Moshe a re ho Faro: Mpeele nako eo ke tlang ho o rapella ka yona, wena le bahlanka 

ba hao, le setjhaba sa hao, hore dihohwana di tlohe ho wena, le matlung a hao, di sale 

nokeng feela. 

10A re: Hosasane. Yaba o re: Ho tla ba jwalokaha o boletse o tle u tsebe hobane ha ho 

ya tshwanang le Jehova, Modimo wa rona. 

11Dihohwana di tla tloha ho wena, le matlung a hao, le ho bahlanka ba hao, le ho 

setjhaba sa hao, di sale nokeng feela. 

12Yaba Moshe le Aarone ba tloha pela Faro, mme Moshe a howeletsa ho Jehova ka 

baka la dihohwana tseo a di hlahiseditseng Faro. 

13Yaba Jehova o etsa kamoo Moshe a kopang kateng; dihohwana tsa eshwa matlung, 

le metseng, le naheng. 

14Ba di bokella, ba etsa diqubuqubu, lefatshe la ba la nkga. 

15Empa eitse ha Faro a bona hobane ho kgaoditswe, a ithatafatsa pelo, a se ke a ba 

mamela, jwalokaha Jehova a ne a boletse. 

16Yaba Jehova o re ho Moshe: Ere ho Aarone: Emisa lere la hao, o otle lerole la 

lefatshe, le tle le fetohe dinta naheng yohle ya Egepeta. 

17Yaba ba etsa jwalo, mme Aarone a otlolla letsoho la hae, a tshwere lere la hae, a 

otla lerole la lefatshe, la fetoha dinta ho batho, le ho diphoofolo; lerole kaofela la 

lefatshe la fetoha dinta naheng yohle ya Egepeta. 

18Dingaka le tsona tsa leka ho etsa jwaloka boupelli ba tsona, hore, di hlahise dinta, 

empa tsa sitwa; dinta tsa eba teng ho batho le ho diphoofolo. 

19Yaba dingaka di re ho Faro: Ke monwana wa Modimo. Leha ho le jwalo, pelo ya 

Faro ya thatafala, a se ke a ba utlwa, jwalokaha Jehova a ne a boletse. 

20Yaba Jehova o re ho Moshe: Tsohela ka meso, o ye ho ema pela Faro; o tla mmona 

ha a tswela metsing; o re ho yena: Ho thwe ke Jehova: Lokolla setjhaba sa ka, se ye 

ho ntshebeletsa. 

21Hobane ekare ha o hana ho lokolla setjhaba sa ka, bona, ke tla romela menwang ho 

wena, le ho bahlanka ba hao, le ho setjhaba sa hao, le matlung a hao; matlo a 

Baegepeta a tla tlala menwang, le mobu oo ba emeng hodima wona. 

22Ka tsatsi leo, ke tla kgetha naha ya Goshene, eo setjhaba sa ka se dutseng ho yona, 

mme ha ho ka ke ha eba menwang teng, hore o tle o tsebe hobane nna Jehova ke teng 

hara lefatshe. 

23Ke tla bea kgaohanyo dipakeng tsa setjhaba sa ka le sa setjhaba sa hao; pontsho ena 

e tla hlaha hosasane. 

24Yaba Jehova o etsa jwalo, mme menwang ya tla ka bongata ka tlung ya Faro, le ka 

matlung a bahlanka ba hae, lefatsheng lohle la Egepeta; mme lefatshe la senyeha ke 

menwang. 

25Yaba Faro o bitsa Moshe le Aarone, a re: Tsamayang, le ye ho hlabela Modimo wa 

lona naheng ena. 

26Moshe a re: Ha ho a lokela ha re ka etsa jwalo, hobane seo re se hlabelang Jehova, 

Modimo wa rona, ke seo e leng manyala ho Baegepeta. Hleka ha re hlaba ntho e 

manyala ho Baegepeta mahlong a bona, na ba ke ke ba re tlepetsa ka majwe na? 

27Re tla ya leeto la matsatsi a mararo feelleng, e be hona re hlabelang Jehova, 

Modimo wa rona kamoo a tlang ho re bolella kateng. 

28Yaba Faro o re: Ke tla le lokolla, le tle le ye ho hlabela Jehova, Modimo wa lona, 

lefeelleng; empa le se ke la ya hole hakakang; nthapelleng. 

29Moshe a re: Bona, ke ya tloha ho wena, mme ke tla rapela Jehova; hosasane, 

menwang e tla tloha ho Faro, le ho bahlanka ba hae, le ho setjhaba sa hae, empa feela 

Faro a se ke a hlola a etsa ka mano, a hana ho lokolla setjhaba hore se ye ho hlabela 

Jehova. 

30Yaba Moshe o tloha pela Faro, mme a rapela Jehova. 

31Jehova a etsa ka thapelo ya Moshe, a tlosa menwang ho Faro, le ho bahlanka ba hae, 

le ho setjhaba sa hae; ho se ke ha sala le o mong. 

32Empa Faro a boela a ithatafatsa pelo le ka lekgetlo lena, mme a se ke a lokolla 

setjhaba. 

EKSODA 9 

1Yaba Jehova o re ho Moshe: Eya ho Faro, o re ho yena: Ho thwe ke Jehova, Modimo 

wa Baheberu: Lokolla setjhaba sa ka, se ye ho ntshebeletsa. 

2Hobane ha o hana ho se lokolla, o ntse o ba thibela, 

3bona, letsoho la Jehova le tla ba boima hodima mehlape ya hao e naheng, dipere le 

diesele le dikamele le makgomo le manku, ka lefu le leholo ka ho fetisisa. 

4Jehova o tla kgetha mehlape ya Iseraele ho mehlape ya Baegepeta, mme ha ho ka ke 

ha eshwa letho la tsohle tsa bana ba Iseraele. 

5Jehova a bea nako, a re: Ka hosasa, Jehova o tla etsa taba ena naheng ena. 

6Ka hosasa, Jehova a fela a etsa taba eo, mme mehlape ya Baegepeta ya eshwa 

kaofela, empa mehlapeng ya bana ba Iseraele ho se ke ha eshwa ntho le e nngwe. 

7Yaba Faro o a romela, a fumana hoba ha ho a shwa ntho leha e le nngwe mehlapeng 

ya Iseraele. Empa pelo ya Faro ya thatafala, a se ke a lokolla setjhaba. 

8Yaba Jehova o re ho Moshe le ho Aarone: Kakolang molora seboping, le o tlatse 

matsoho, mme Moshe a o akgele hodimo pela Faro. 

9O tla fetoha lerole le lesesane naheng yohle ya Egepeta, o hlahise dithopane, le 

lekgopho le etsang diso ho batho le ho diphoofolo naheng yohle ya Egepeta. 

10Yaba ba nka molora seboping, ba hlaha pela Faro; Moshe a o hasanyetsa hodimo, 

wa hlahisa dithopane le lekgopho le etsang diso ho batho le ho diphoofolo. 

11Dingaka tsa sitwa ho ema pela Moshe ka baka la dithopane; hobane dingaka le 

Baegepeta bohle ba ne ba tswile dithopane. 

12Empa Jehova a thatafatsa pelo ya Faro, mme ha a ka a ba utlwa, jwalokaha Jehova a 

ne a boleletse Moshe. 

13Yaba Jehova o re ho Moshe: Tsohela ka meso, o itlhahise pela Faro, o re ho yena: 

Ho thwe ke Jehova, Modimo wa Baheberu: Lokolla setjhaba sa ka, se ye ho 

ntshebeletsa. 

14Hobane ka lekgetlo lena ke tla romela dikotsi tsa ka tsohle pelong ya hao, le hodima 

bahlanka ba hao, le hodima setjhaba sa hao, hore o tle o tsebe hobane ha ho ya 

tshwanang le nna lefatsheng lohle. 



110 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

15Hobane hojane ke otlolotse letsoho la ka, ka o otla, wena le setjhaba sa hao, ka lefu 

le akaretsang, o ka be o timetse lefatsheng. 

16Empa ke o tloheletse hona hoo, ke bonahatse matla a ka ka wena, le hore lebitso la 

ka le tume lefatsheng lohle. 

17Ekare ha o sa ntse o ikgantsha ka setjhaba sa ka, o hana ho se lokolla, 

18bona, hosasa, ka nako ena, ke tla nesa sefako se seholo ka ho fetisisa, seo ho esong 

ho be se jwalo Egepeta, haesale e eba teng ho fihlela la kajeno. 

19Romela jwale, o balehise mehlape ya hao, le tsohle tsa hao tse naheng, hobane batho 

bohle le diphoofolo tse fihlelwang naheng, tse sa kang tsa phuthelwa matlung, sefako 

se tla di otla, mme di tla shwa. 

20Yaba ba tshabileng polelo ya Jehova, hara bahlanka ba Faro, ba balehisetsa 

bahlanka ba bona, le mehlape ya bona ka matlung. 

21Empa ba neng ba sa ele lentswe la Jehova hloko, ba tlohela bahlanka ba bona le 

mehlape ya bona naheng. 

22Yaba Jehova o re ho Moshe: Otlollela letsoho la hao hodimo, sefako se tle se be 

teng naheng yohle ya Egepeta, hodima batho, le hodima diphoofolo, le hodima dimela 

tsohle tsa naha, lefatsheng la Egepeta. 

23Yaba Moshe o emisetsa lere la hae hodimo, mme Jehova a hlahisa diaduma le 

sefako; mollo wa matha fatshe, mme Jehova a nesa sefako hodima naha ya Egepeta. 

24Sefako sa eba teng, le mollo o tswakaneng le sefako, se tshabehang haholo, seo ho 

neng ho eso ho be se jwalo naheng yohle ya Egepeta, haesale e eba setjhaba. 

25Sefako sa otla, naheng yohle ya Egepeta, tsohle tse neng di le naheng, ho tloha ho 

batho ho isa diphoofolong; sa otla dimela tsohle tsa lefatshe, sa robaka difate tsohle 

tsa naha. 

26Feela sefako sa eba siyo naheng ya Goshene, moo bana ba Iseraele ba neng ba le 

teng. 

27Yaba Faro o romela ho bitsa Moshe le Aarone, a re ho bona: Kajeno ke sitetswe 

Jehova; ke yena ya lokileng, nna le setjhaba sa ka re molato. 

28Rapelang Jehova hore ho se ke ha hlola ho eba diaduma tsa Modimo, kapa sefako; 

ke tla le lokolla le ye, mme ha le sa tla hlola le thibelwa. 

29Yaba Moshe o re ho yena: Etlare ha ke etswa motseng, ke tla otlollela matsoho a ka 

ho Jehova; diaduma di tla kgaotsa, sefako le sona se fele, hore o tle o tsebe hobane 

lefatshe ke la Jehova. 

30Empa haele wena le bahlanka ba hao, ke a tseba hobane le tla be le eso ho tshabe 

Jehova Modimo. 

31Lene le harese di ne di otlilwe, hobane harese e ne e se e tswetse, mme lene e ne e 

se e na le dipalesa; 

32empa koro le mabele di ne di sa ka tsa otlwa, hobane di dieha ho mela. 

33Yaba Moshe o tloha pela Faro, a tswa motseng; a otlollela matsoho a hae ho Jehova; 

yaba diaduma le sefako di a kgaotsa, le pula ya esa lefatsheng. 

34Eitse ha Faro a bona hobane pula le sefako le diaduma di kgaoditse, a eketsa ho etsa 

hampe, a ithatafatsa pelo, yena le bahlanka ba hae. 

35Pelo ya Faro ya thatafala, a se ke a lokolla bana ba Iseraele, jwalokaha Jehova a ne a 

boletse ka molomo wa Moshe. 

EKSODA 10 

1Yaba Jehova o re ho Moshe: Eya ho Faro, hobane ke thatafaditse pelo ya hae le 

dipelo tsa bahlanka ba hae, hore ke tle ke etse dipontsho tsena tsa ka pela hae; 

2le hore o tle o phetele mora hao le setloholo sa hao taba tseo ke di entseng ho 

Baegepeta, le dipontsho tsa ka tseo ke di entseng hara bona, mme le tle le tsebe 

hobane ke nna Jehova. 

3Yaba Moshe le Aarone ba ya ho Faro, ba re ho yena: Ho thwe ke Jehova, Modimo 

wa Baheberu: O tla hana ho fihlela neng ho ikokobetsa pela ka? Lokolla setjhaba sa 

ka, se ye ho ntshebeletsa. 

4Hobane ha o hanela setjhaba sa ka ha se tsamaya, bona, hosasane ke tla tlisa ditsie 

lefatsheng la hao; 

5di tla aparela bophara ba naha, motho a be a sitwe ho bona lefatshe; di tla ja 

mesaletsa e phonyohileng, eo le e sietsweng ke sefako, di je difate tsohle tse ntseng di 

metse masimong a lona. 

6Di tla tlala matlung a hao, le matlung a bahlanka ba hao kaofela, le matlung a 

Baegepeta kaofela; bontatao, kapa bontata bontatao ha ba eso ho bone tse kalo, 

haesale ba hlaha lefatsheng ho fihlela la kajeno. Yaba Moshe o a kgutla, a tloha pela 

Faro. 

7Bahlanka ba Faro ba re ho yena: Monna eo e tla ba leraba ho rona ho fihlela neneng? 

Lokolla batho bao, ba tle ba ye ho sebeletsa Jehova, Modimo wa bona. Na ha o eso ho 

lemohe hobane Egepeta e senyehile na? 

8Yaba Moshe le Aarone ba kgutlisetswa ho Faro, mme a re ho bona: Tsamayang, le ye 

ho sebeletsa Jehova, Modimo wa lona. Na ho tla ya bomang le bomang? 

9Moshe a re: Re tla ya, re na le bahlankana ba rona le maqheku a rona; re ye le bara ba 

rona le baradi ba rona, ka manku a rona le makgomo a rona, hobane re etsetsa Jehova 

mokete. 

10A re ho bona: Jehova a be le lona jwalo, jwalokaha ke fela ke tla le lokolla hore le 

tsamaye, lona le bana ba lona! Iponeleng, hobane kotsi e kapele ho lona. 

11Le ho leka! Tsamayang, lona le leng banna, le ye ho sebeletsa Jehova, hobane ke 

yona taba eo le e qetseng. Yaba ba tebelwa pontsheng ya Faro. 

12Yaba Jehova o re ho Moshe: Otlollela letsoho la hao hodima lefatshe la Egepeta, 

tsie e ke e tle naheng ya Egepeta, e je dimela tsohle tsa lefatshe, tsohle tse siilweng ke 

sefako. 

13Yaba Moshe o emisetsa lere la hae hodima naha ya Egepeta, mme Jehova a fokisa 

moya wa botjhabela lefatsheng ka tsatsi leo lohle le ka bosiu boo bohle; ha bo esa, 

moya wa botjhabela wa fihlisa tsie. 

14Tsie ya aparela lefatshe lohle la Egepeta, ya dula fatshe dinaheng tsohle tsa Egepeta, 

e le ngata hampe; pele ho yona ho ne ho eso ho be tsie e ka ka yona, le kamorao ho 

yona ha ho ka ke ha eba e kalo. 

15Hobane e ne e kwahele bophara bohle ba lefatshe, naha ya ba ya fifala; ya eja 

dimela tsohle tsa naha le ditholwana tsohle tsa difate tse neng di siilwe ke sefako; ha 

ho a ka ha ba ha sala botala difateng, leha e le dimeleng tsa naha, lefatsheng lohle la 

Egepeta. 

16Yaba Faro o phakisa a bitsa Moshe le Aarone, a re: Ke sitetswe Jehova, Modimo wa 

lona, le lona. 

17Jwale, ako tshwarele sebe sa ka lekgetlo lena feela, mme o rapele Jehova, Modimo 

wa lona, a ke a tlose lefu lena feela ho nna. 

18Yaba o tloha pela Faro, a rapela Jehova. 

19Jehova a fokisa moya o matla haholo wa bophirimela, mme wa fefola tsie, wa e 

lahlela Lewatleng le Lefubedu, mme ha ho a ka ha sala tsie leha e le nngwe naheng 

yohle ya Egepeta. 

20Empa Jehova a thatafatsa pelo ya Faro, mme ha a ka a lokolla bana ba Iseraele. 

21Yaba Jehova o re ho Moshe: Otlollela letsoho la hao hodimo, lefifi le tle le be teng 

naheng ya Egepeta, motho a tle a be a phopholetse lefifing leo. 

22Moshe a otlollela letsoho la hae hodimo, mme lefifi le letsho la eba teng naheng 

yohle ya Egepeta ka tshiu tse tharo. 

23Batho ba sitwa ho bonana, mme ho se ke ha eba motho ya tsohang ditulong tsa hae 

ka ditshiu tse tharo; empa bana ba Iseraele kaofela ba eba le lesedi moo ba ahileng 

teng. 

24Yaba Faro o bitsa Moshe, a re: Tsamayang, le ye ho sebeletsa Jehova, empa feela ha 

ho sale manku a lona le makgomo a lona, le ye le bana ba lona. 

25Moshe a re: E ka kgona o re fe matsohong tseo re tlang ho etsetsa Jehova, Modimo 

wa rona, mahlabelo le ditjheso ka tsona. 

26E ka kgona le mehlape ya rona e tsamaye le rona; ho ke ke ha sala le tlhako, hobane 

re tla nka ho tsona, ha re sebeletsa Jehova, Modimo wa rona; etswe re ke ke ra tseba 

hoba e ka kgona re nyehelle Jehova ka dife, ho fihlela re ba re fihla teng. 

27Empa Jehova a thatafatsa pelo ya Faro, mme a hana ho ba lokolla. 

28Faro a re ho yena: Tloha ho nna, o itemohele, o se ke wa hlola o bona sefahleho sa 

ka, hobane ka tsatsi leo o bonang sefahleho sa ka ka lona, o tla shwa. 

29Moshe a re: O a bolela, ha ke sa tla hlola ke bona sefahleho sa hao. 

EKSODA 11 

1Yaba Jehova o re ho Moshe: Ke sa tlisa kotsi e le nngwe hodima Faro le hodima 

Egepeta, e be hona a le dumellang ho tsamaya; mme etlare ha a le lokolla, o tla le 

lelekisa mona, a be a le lelekise. 

2Ako bue jwale ditsebeng tsa setjhaba, hore monna e mong le e mong a kope ho ya 

ahisaneng le yena, le mosadi e mong le e mong a kope ho ya ahisaneng le yena 

mesebetsi ya silefera le mesebetsi ya kgauta. 

3Jehova a hauhedisa Baegepeta setjhaba. Hape, le Moshe e ne e le motho e moholo 

haholo naheng ya Egepeta, mahlong a bahlanka ba Faro, le mahlong a setjhaba. 

4Moshe a re: Ho thwe ke Jehova: Ka bosiu bo boholo, ke tla haola ka Egepeta; 

5matsibolo kaofela a lefatshe la Egepeta a tla shwa, ho qala ka letsibolo la Faro ya 

dutseng teroneng ya hae, ho isa ho letsibolo la lekgabunyane le dutseng kamora 

lelwala, le matsibolo kaofela a diphoofolo. 

6Ho ya ba dillo tse kgolo naheng yohle ya Egepeta, tseo ho esong ho be tse kalo, mme 

ho ke keng ha hlola ho eba tse kalo. 

7Empa ho bana ba Iseraele kaofela, leha e le ho batho, leha e le ho diphoofolo, ha ho 

ka ke ha eba le ntja e itshisinyang leleme, le tle le tsebe hobane Jehova o kgethile 

Baegepeta ho Baiseraele. 

8Bahlanka bana ba hao kaofela ba ya tla ho nna, ba iname ho nna, ba re: Tswa, wena, 

le setjhaba sohle se o setseng morao; mme e be hona ke tswang. Yaba Moshe o tloha 

ho Faro, a tletse bohale. 

9Jehova a re ho Moshe: Faro ha a ka ke a le utlwa, e le hore mehlolo ya ka e tle e 

atiswe naheng ya Egepeta. 

10Moshe le Aarone ba ne ba entse mehlolo eo kaofela pela Faro, empa Jehova o na a 

thatafaditse pelo ya Faro, mme ha a ka a lesela bana ba Iseraele hore ba tswe naheng 

ya hae. 

EKSODA 12 

Paseka e a hlongwa. — Matsibolo a Baegepeta a timetswa. — Baiseraele ba tloha 
Egepeta. 

1Jehova a bua le Moshe le Aarone naheng ya Egepeta, a re: 

2Kgwedi ena e tla ba kgwedi ya pele ho lona, e be yona eo le qalang dikgwedi tsa 

ngwaha ka yona. 

3Bolellang phutheho yohle ya Iseraele, le re: Ka tsatsi la leshome la kgwedi ena, e 

mong le e mong a inkele konyana, kapa potsanyane, ka matlo a bontata bona, ntlo le 

ntlo e be le konyana. 

4Ekare ha ba ntlo ba sa lekane ho ja konyana, ba nkane le ba ntlo e bapileng le ya 

bona, ka palo ya batho: ho balwe e mong le e mong ka ho ja ha hae, ha ho nkwa 

konyana. 

5E be konyana e se nang sekodi, e tona, ya lemo se le seng; le inkele yona dinkung 

leha e le dipoding. 

6E tla dula ho lona le e bolokile ho fihlela tsatsi la leshome le metso e mene la kgwedi 

ena, e ntoo hlajwa mantsiboya ke phutheho yohle ya Iseraele. 

7Ba tla kgella madi a yona, ba foke dikosene tsa menyako le mosehlelo o hodima 

menyako ya matlo ao ba jelang ho wona. 

8Ba ja nama ya yona ka bosiu boo e besitswe ka mollo, ba e jellele le bohobe bo se 

nang ditomoso, le meroho e babang. 

9Le se ke la e ja e sa butswa; le se ke la e hladiya ka metsi, e mpe e beswe mollong, 

hlooho, le maoto, le dikateng tsa yona. 

10Le se ke la itshiella letho la yona hosasane, mme ho ka salang ha yona hosasane, le 

ho tjhese mollong. 

11Le tle le e je ka mokgwa ona: le itlamile matheka, le rwetse dieta tsa lona maotong a 

lona, le tshwere lere la lona matsohong a lona, le e je le potlaka: ke Paseka ya Jehova. 

12Ka bosiu boo, ke tla haola ka naha ya Egepeta, ke otle matsibolo kaofela a naha ya 

Egepeta, a batho le a diphoofolo, mme ke tla hlahisa dikahlolo hodima medimo ya 

Egepeta. Ke nna Jehova. 

13Madi e tla ba letshwao la lona matlung ao le dutseng ho wona; ke tla bona madi, ke 

le fete, mme kotsi ha e ka ke ya eba hodima lona ho le bolaya, ha ke otla naha ya 

Egepeta. 

14Letsatsi leo le tla nne le le hopole; le tle le le kgethele Jehova e be mokete; ebe 

mokete ka taelo e sa feleng, melokong ya lona. 

15Le tla ja bohobe bo se nang ditomoso ka matsatsi a supileng, le tlose ditomoso 

matlung a lona ka tsatsi la pele; hobane ya ka jang bohobe bo nang le ditomoso ho 

qala ka tsatsi la pele ho isa ho la bosupa, motho eo o tla kgaolwa Iseraeleng. 

16Ka tsatsi la pele, phutheho e kgethehileng e tla ba teng, le ka tsatsi la bosupa ho be 

le phutheho e kgethehileng hara lona. Ha ho ka ke ha etswa mosebetsi le o mong ka 

matsatsi ao, haese wa seo batho ba se jang; ke wona feela o ka etswang ke lona. 

17Le tla nne le kgethe mokete wa bohobe bo se nang ditomoso, hobane e tla be e le ka 

letsatsi leo ke ntshitseng makgotla a lona naheng ya Egepeta; le tla boloka letsatsi leo 

melokong ya lona, ke taelo e sa feleng. 

18Ka kgwedi ya pele, ka tsatsi la leshome le metso e mene la kgwedi, mantsiboya, le 

tla ja bohobe bo se nang ditomoso, ho fihlela letsatsi la mashome a mabedi a motso o 

mong la kgwedi, mantsiboya. 

19Ka matsatsi a supileng, ditomoso di se ke tsa fumanwa matlung a lona, hobane ya ka 

jang se lomositsweng, motho eo o tla tloswa phuthehong ya Iseraele, kapa e leng 

moditjhaba, kapa e leng ya tswaletsweng naheng ya lona. 

20Le se ke la ja letho le lomositsweng; matlung a lona kaofela le tla ja tse sa 

lomoswang. 

21Yaba Moshe o bitsa baholo ba Iseraele kaofela, a re ho bona: Kgethang, mme le 

inkele konyana ka matlo a lona, mme le hlabe Paseka. 

22Le nke sehlotshwana sa hisopa, le e qopetse mading a mokekaneng; le foke sefate se 

hodimo le dikosene tsa menyako ka madi a leng mokekaneng; ho se ke ha tswa motho 

ka monyako wa ntlo ya hae ho fihlela hosasa. 

23Hobane Jehova o tla haola ka Egepeta, a e otle, mme etlare ha a bona madi sefateng 

se hodimo le dikoseneng, Jehova o tla feta hodima monyako, a se ke a dumella 

mosenyi hore a kene ka matlung a lona ho le otla. 

24Le tla boloka taelo ena, e be molao ho lona le ho bana ba lona ka ho sa feleng. 

25Etlare ha le fihlile lefatsheng leo Jehova a tlang ho le nea lona, kamoo a le baletseng 

kateng, le tle le boloke mokgwa ona. 

26Etlare ha bana ba lona ba le botsa, ba re: Le lekanyang ka ketso ena na? 

27le tla re ho bona: Ke sehlabelo sa Paseka ya Jehova, kamoo a kileng a feta pela 

matlo a bana ba Iseraele Egepeta kateng, mme a sireletsa matlo a rona. Yaba setjaba 

se a inama, sa rapela. 

28Yaba bana ba Iseraele ba ya, ba etsa kamoo Jehova a laetseng Moshe le Aarone 

kateng: ba fela ba etsa jwalo. 

29Ka bosiu bo boholo, Jehova a otla matsibolo a naha ya Egepeta kaofela, ho tloha ho 

letsibolo la Faro ya dutseng teroneng ya hae, ho isa ho matsibolo a motshwaruwa ya 

ka tlung ya teronko, le matsibolo kaofela a diphoofolo. 

30Yaba Faro o tsoha bosiu, yena le bahlanka ba hae kaofela, le Baegepeta bohle; ha 

eba seboko se seholo Egepeta, hobane ho ne ho se ntlo e hlokang mofu. 

31A bitsa Moshe le Aarone bosiu, a re: Tlohang, le tswe setjhabeng sa ka, lona le bana 

ba Iseraele, le ye, le sebeletse Jehova, jwalokaha le boletse. 

32Le nke le manku a lona, le makgomo a lona, kamoo le boletseng kateng, le tsamaye, 

le be le ntlhohonolofatse. 

33Baegepeta ba horohosa setjhaba ka matla, ba se potlakisa hore se tswe naheng ya 

bona, hobane ba ne ba re: Re tla shwa kaofela. 

34Batho ba inkela hlama ya bona e eso ho hohomohe, ba phuthela merifi ya bona ya 

ho dubela dikobong tsa bona, ba e jaramahetleng a bona. 

35Bana ba Iseraele ba etsa kamoo Moshe a boletseng kateng, ba qela mesebetsi ya 

silefera le mesebetsi ya kgauta le diaparo ho Baegepeta. 

36Jehova a etsa hore setjhaba se bone mohau mahlong a Baegepeta hore ba ba nee, 

mme ba hlobodisa Baegepeta. 

37Bana ba Iseraele ba tloha Ramsese, ba ya Sukkothe, e le banna ba maoto ba dikete 

tse makgolo a tsheletseng, kantle ho bana. 

38Letshwele le kopakaneng la ya le bona, le mehlape ya manku le ya makgomo a 

mangata haholo. 

39Ba apeha dinkgwa tse sa lomoswang tsa hlama eo ba tswileng Egepeta le yona, 

hobane e ne e sa ka ya lomoswa, etswe ba ne ba potlakisitswe Egepeta, ba sitwa le ho 

e apeha, le mefaho ba sa ka ba iketsetsa yona. 

40Kahello ya bana ba Iseraele Egepeta e bile dilemo tse makgolo a mane a mashome a 

mararo. 

41Qetellong ya dilemo tse makgolo a mane a mashome a mararo, ka lona tsatsi leo, 

makgotla kaofela a Jehova a tswa naheng ya Egepeta. 

42Bosiu boo ke bosiu bo kgethelwang Jehova, ka hoba a ba ntshitse lefatsheng la 

Egepeta ka bona; ke bona bosiu bo kgethelwang Jehova, bo tlang ho bolokwa ke bana 

ba Iseraele kaofela melokong ya bona. 

43Jehova a re ho Moshe le ho Aarone: Taelo ya Paseka ke ena: Ha ho motho wa 

moditjhaba ya tlang ho e ja. 

44Empa mohlanka wa motho, ya rekilweng ka ditjhelete, ekare ha o mmoloditse, e tla 

ba hona a e jang. 

45Mojaki, kapa ya tholetsweng moputso, a ke ke a e ja. 

46E tla jelwa ka tlung e le nngwe; o ke ke wa isa letho la nama ya yona kantle ho ntlo; 

le se ke la roba lesapo la yona. 

47Phutheho ya Iseraele kaofela e tla etsa taba ena. 

48Ekare ha motho wa moditjhaba a aheletse ho wena, mme a rata ho etsetsa Jehova 

Paseka, e ka kgona a bolotse ba batona kaofela ba ho yena, e be hona a atamelang ho 

e etsa; a tshwane le ya tswaletsweng hae, hobane ya sa bollang a ke ke a e ja. 

49Molao o tla ba mong ho ya tswaletsweng hae, le ho moditjhaba ya jakileng ho lona. 

50Bana ba Iseraele kaofela ba etsa kamoo Jehova a laetseng Moshe le Aarone kateng; 

ba fela ba etsa jwalo. 

51Ka lona tsatsi leo, Jehova a ntsha bana ba Iseraele naheng ya Egepeta ka makgotla a 

bona. 

EKSODA 13 

Taelo tsa Paseka le tsa matsibolo. 

1Jehova o bua le Moshe, a re: 

2Nkgethele matsibolo kaofela, tsohle tse qalang mpa hara bana ba Iseraele, leha e le a 

batho, leha e le a diphoofolo; ke a ka. 

3Moshe a re ho setjhaba: Elellwang letsatsi lena leo le tswileng ka lona Egepeta, tlung 

ya bohlanka, hobane Jehova o le ntshitse teng ka letsoho le matla; le se ke la ja se 

lomositsweng ka lona. 

4Le tswile ka tsatsi lena, ka kgwedi ya Abibe. 

5Etlere ha Jehova a le fihlisitse lefatsheng la Bakanana, le la Bahethe, le la Baamore, 

le la Baheve, le la Bajebuse, leo a hlapanyeditseng bontata lona hore o tla le nea lona, 

lefatshe le kollang lebese le dinotshi, le tle le etse mokgwa ona ka kgwedi ena. 

6Le je bohobe bo sa lomoswang ka matsatsi a supileng, mme tsatsi la bosupa ebe 

mokete wa Jehova. 

7Bohobe bo sa lomoswang bo jewe ka matsatsi a supileng, mme bohobe bo 

lomositsweng bo se ke ba bonwa ha hao, le ditomoso di se ke tsa bonwa ha hao 

naheng yohle ya hao. 

8O tla tsebisa mora hao ka tsatsi leo, o re: Hona ke kgopotso ya seo Jehova a 

nketseditseng sona, mohla ke tswang Egepeta. 

9E tla ba pontsho ho wena letsohong la hao, le kgopotso dipakeng tsa mahlo a hao, 

molao wa Modimo o tle o be molomong wa hao, hobane Jehova o o ntshitse Egepeta 

ka letsoho le matla. 

10O boloke taelo ena ka nako ya yona, ka mengwaha yohle. 

11Etlere ha Jehova a o fihlisitse naheng ya Bakanana, kamoo a le hlapanyeditseng 

wena le bontatao kateng, mme a o neile yona, 

12o tle o abele Jehova matsibolo wohle a batho, le matsibolo wohle a diphoofolo tse 

ho wena; tse tona ebe tsa Jehova. 

13Matsibolo kaofela a diesele o a lopolle ka konyana; ha o sa a lopolle, o a robe 

molala; matsibolo wohle a batho, baneng ba hao, o a lopolle. 

14Etlare ha mora hao a o botsa mehleng e tlang, a re: Taba ee e reng? o re ho yena: 

Jehova o re ntshitse ka letsoho le matla Egepeta, tlung ya bohlanka. 

15Enile ya re ha Faro a ntse a hana ho re lokolla, Jehova a bolaya matsibolo kaofela a 

naha ya Egepeta, ho tloha matsibolong a batho, ho isa matsibolong a diphoofolo; ke 

ka baka lena ke hlabelang Jehova matsibolo wohle a matona. Bara ba ka kaofela ba 

matsibolo ke a ba lopolla. 

16E tla ba pontsho letsohong la hao, le moqhaka dipakeng tsa mahlo a hao, hoba 

Jehova o na a re ntshe Egepeta ka letsoho le matla. 

Ho uwa nqa feelleng. — Ho tshelwa lewatle le Lefubedu. 

17Eitse hoba Faro a lokolle setjhaba, Modimo ha o a ka wa ba tsamaisa ka tsela ya 

naha ya Bafiliseta, leha e ne e le haufi; hobane Modimo wa na wa re: E se re 

mohlomong setjhaba sa kweneha ha se bona ntwa, mme sa boela Egepeta. 

18Empa Modimo wa tsamaisa setjhaba ka tsela e potolohang e lebileng lefeelleng la 

Lewatle le Lefubedu. Bana ba Iseraele ba tswa naheng ya Egepeta ba hlometse. 

19Moshe a nka le masapo a Josefa; hobane Josefa o ne a hlapantshitse bana ba 

Iseraele, a re: Modimo o tla le etela ruri, mme le tle le tlohe kwano le nkile masapo a 

ka. 

20Yaba ba tloha Sukkothe, ba fihla ba hloma ditente Ethame, moeding wa lefeella. 

21Jehova o ne a ba eteletse pele ka topallo ya leru motshehare, ho ba bontsha tsela, le 

bosiu ka topallo ya mollo ho ba bonesetsa, hore ba tsamaye motshehare le bosiu. 

22Topallo ya leru e ne e sa suthe kapele ho setjhaba motshehare, leha e le topallo ya 

mollo bosiu. 

EKSODA 14 

1Yaba Jehova o bua le Moshe, a re: 

2Bolella bana ba Iseraele hore ba kgelohe, mme ba hlome ditente pela Pi-Hahirothe, 

dipakeng tsa Migdole le lewatle, malebana le Baale-Tsefone; le hlome ditente maloka 

le teng pela lewatle. 

3Faro o tla re ka bana ba Iseraele: Ba lahlehile hara naha, lefeella le ba thibetse. 

4Ke tla thatafatsa pelo ya Faro, a tle a ba phallele, mme ke tla itlotlisa ka Faro le ka 

sera sa hae kaofela, Baegepeta ba tle ba tsebe hoba ke nna Jehova. Yaba ba etsa jwalo. 

5Eitse ha ho tsebiswa morena wa Egepeta hore setjhaba se balehile, pelo ya Faro 

le dipelo tsa bahlanka ba hae tsa kweneha bakeng sa setjhaba, ba re: Re ne re etsang, 

ha re lokolla Iseraele mosebetsing wa rona? 

6Yaba o bofa koloi ya hae, a nka le batho ba hae. 

7A nka le makoloi a makgolo a tsheletseng a kgethilweng le makoloi a Egepeta 

kaofela, a kentse bahale ho wona kaofela. 

8Jehova a thatafatsa pelo ya Faro, morena wa Egepeta, hore a phallele bana ba 

Iseraele; hobane bana ba Iseraele ba ne ba tswile ka letsoho le phahameng. 

9Baegepeta ba ba phallela, mme mapere le makoloi kaofela a Faro le bapalami ba hae 

le sera sa hae kaofela ba ba fihlela ba emisitse pela lewatle, pela Pi-Hahirothe, 

malebana le Baale-Tsefone. 

10Yare ha Faro a atamela, bana ba Iseraele ba lelatsa mahlo, ba bona Baegepeta ba ba 

phalletse, mme ba tshoha hampe; bana ba Iseraele ba howeletsa ho Jehova. 

11Ba re ho Moshe: Hleka ho ne ho se mabitla Egepeta, ha o re tlisitse ho shwela 

lefeelleng na? O ne o re etsang, ha o re ntsha Egepeta? 

12Na hase yona taba eo re o boleletseng yona Egepeta, ra re: Re tlohele, re sebeletse 

Baegepeta? Ho ne ho le molemo ho rona ho nna re sebeletsa Baegepeta, ho fetisa ho 

tla shwa lefeelleng. 

13Yaba Moshe o re ho setjhaba: Se tshoheng; ikemeleng, le bone pholoso eo Jehova a 

tla le etsetsa yona kajeno, hobane Baegepeta bao le ba bonang kajeno, ha le sa tla 

hlola le ba bona hape, le ka ho sa feleng. 

14Jehova o tla le lwanela; haele lona, ikgutsetseng. 

15Jehova a re ho Moshe: O ntse o howelletsang ho nna? Bolella bana ba Iseraele hore 

ba tsamaye. 

16Haele wena, emisa lere la hao, o otlollele letsoho la hao hodima lewatle, o le 

phatlole, bana ba Iseraele ba tsamaye hara lewatle moo ho omileng. 

17Haele nna, bona, ke tla thatafatsa pelo tsa Baegepeta, ba tle ba le sale morao, mme 

ke tla tlotleha ka Faro le ka sera sa hae kaofela, ka makoloi a hae, le ka bapalami ba 

hae. 

18Baegepeta ba tla tseba hoba ke nna Jehova, ha ke tlotlehile ka Faro, ka makoloi a 

hae, le ka bapalami ba hae. 

19Lengeloi la Modimo le eteletseng makgotla a Iseraele pele, la tloha, la tla ema 

kamora bona; mme topallo ya leru ya tloha kapele ho bona, ya fihla ya ema kamora 

bona. 

20Ya tla dipakeng tsa ntwa ya Egepeta le tsa ntwa ya Iseraele, ya eba maru le lefifi ka 

nqe nngwe, ka nqe nngwe ya bonesa bosiu; ha ba ka ba atamelana ka bosiu bohle. 

21Moshe a otlollela letsoho la hae hodima lewatle, mme Jehova a suthisa lewatle ka 

moya o matla wa botjhabela o fokang ka bosiu bohle, lewatle a le fetola mobu o 

omileng, mme metsi a phatloha. 

22Bana ba Iseraele ba tsamaya kahara lewatle mobung o omileng, metsi ya eba lerako 

ho bona ka letsohong le letona le ka leqeleng. 

23Baegepeta ba ba phallela, ba kena kamora bona kahara lewatle, ka mapere a Faro 

kaofela, makoloi a hae, le bakalli ba hae. 

24Ka tebelo ya meso, Jehova a shadima lekgotla la Baegepeta a le topallong ya mollo 

le ya leru, mme a tsherehanya lekgotla la Baegepeta. 

25A pshemola maoto a makoloi a bona, hore a tsamaiswe ka boima. Yaba Baegepeta 

ba re: A re baleheleng Baiseraele, hobane Jehova o a ba lwanela, o lwantsha 

Baegepeta. 

26Yaba Jehova o re ho Moshe: Otlollela letsoho la hao hodima lewatle, metsi a boele 

hodima Baegepeta, le hodima makoloi a bona, le hodima bakalli ba bona. 

27Moshe a otlollela letsoho la hae hodima lewatle, mme lewatle la kgutlela tulong tsa 

lona ha bosiu bo esa; Baegepeta ha ba se ba baleha, ba kgahlana le lona, mme Jehova 

a dihela Baegepeta hara lewatle. 

28Metsi a boya, a kwahela makoloi le bakalli le lekgotla lohle la Faro le neng le ba 

lateletse lewatleng; ha ho a ka ha sala le a mong wa bona. 

29Empa bana ba Iseraele ba ne ba tsamaile moo ho omileng, hara lewatle, metsi a ba 

etseditse lerako ka letsohong le letona le ka leqeleng. 

30Jehova a namolela Iseraele ka tsatsi leo matsohong a Baegepeta, mme Iseraele a 

bona Baegepeta lebopong la lewatle e se e le ditopo. 

31Iseraele a bona matla a maholo ao Jehova a a bonahaditseng ho Baegepeta, mme 

setjhaba sa tshaba Jehova, sa dumela Jehova le Moshe, mohlanka wa hae. 

EKSODA 15 

Sefela. 

1Yaba Moshe le bana ba Iseraele ba binela Jehova thoko ena; ba bina, ba re: Ke tla 

binela Jehova, hobane o itlotlisitse le ho itlotlisa; pere le mokalli wa yona o di dihetse 

lewatleng. 

2Matla a ka le thoko ya ka ke Jehova, ebile yena ho pholoha ha ka: ke yena Modimo 

wa ka, ke tla mo rorisa; ke Modimo wa ntate, ke tla mo tlotlisa. 

3Jehova ke mohale, Jehova ke lebitso la hae. 

4Makoloi a Faro le lekgotla la hae o a dihetse lewatleng, dinatla tsa hae tse 

kgethehileng di nwetse Lewatleng le Lefubedu. 

5Maqhubu a ba apesitse; ba tebetse tlase bodibeng jwaloka lejwe. 

6Letsoho la hao le letona, Jehova, le tumile ka matla a lona; tsoho la hao le letona, 

Jehova, le thuhakantse sera. 

7Ka boholo jwa borena ba hao o dihile ba neng ba o tsohetse matla; o ntshitse bohale 

ba hao, ba ba tjhesa jwaloka hoja e le mooko. 

8Ka phefumoloho ya dinko tsa hao metsi a ne a boele hammoho, maqhubu a ema 

jwaloka lerako, madiba a tiya ka mpeng ya lewatle. 

9Sera sa re: Ke tla phalla, ke ba tshware, ke tla hapisa thepa, moya wa ka o tla ikgorisa 

ka bona; ke tla tsomola sabole, letsoho la ka le tla ba qeta. 

10O budutse ka moya wa hao, lewatle le ba aparetse, o ba tebetse jwaloka loto metsing 

a tshabehang. 

11Ke mang ya ka ka wena Jehova, hara medimo? Ke mang ya kganyang ka hlweko 

jwaloka wena? O tshabeha ka dithoko, o etsa mehlolo. 

12O nanabeditse letsoho la hao le letona, lefatshe le ba hohlomeditse. 

13O tsamaisitse setjhaba seo o se lopolotseng ka mohau wa hao, o se isitse ka matla a 

hao kahong e halalelang ya hao. 

14Ditjhaba ha di utlwa, di a thothomela, masisapelo a tshwere baahi ba Filisetia. 

15Mahosana a Edomo a kile a tlakasela, dinatla tsa Moabe di bolailwe ke matswalo, 

baahi bohle ba Kanana ba qhibilihile. 

16Tshoho le masisapelo di ba wetse hodimo; boholo jwa letsoho la hao bo ba fetotse 

dimumu jwaloka majwe; ho fihlela tjhaba sa hao se tshela, Jehova, ho fihlela tjhaba se 

tshela, setjhaba seo o se namoletseng. 

17O tla ba finyeletsa, o ba hlome thabeng ya lefa la hao, setsheng seo o iketseditseng 

sona, Jehova, hore o dule teng, sehalalelong seo matsoho a hao a se theileng, Morena. 

18Jehova o tla rena kamehla e sa feleng. 

19Hobane pere tsa Faro, le makoloi a hae, le bakalli ba hae ba kene lewatleng, mme 

Jehova o buseditse metsi a lewatle hodima bona, kanthe bana ba Iseraele ba tsamaile 

moo ho omileng, mahareng a lewatle. 

20Yaba Miriame moporofeta, kgaitsedi ya Aarone, le yena o nka moropa letsohong la 

hae; basadi kaofela ba tswa, ba mo sala morao, ba nkile meropa, ba tlaka. 

21Miriame a dumellana le bona, a re: Rokang Jehova, hobane o itlotlisitse le ho 

itlotlisa; o dihetse pere le mopalami wa yona lewatleng.  

Setjhaba sa Iseraele ha se le nahathothe, 15, 22 — 40, 38. 
Metsi a Mara. — Ho dumaduma ha Baiseraele lefeelleng la Sine. — Dikwekwe le 

manna. — Tsatsi la Sabatha. 

22Yaba Moshe o tlosa Baiseraele Lewatleng le Lefubedu, ba tsamaela lefeelleng la 

Shure, ba tsamaya ka matsatsi a mararo feelleng, ba sa bone metsi. 

23Ba ba ba fihla Mara, empa ba sitwa ho nwa metsi a Mara, kahobane a ne a baba; ke 

ka baka lena a reilweng bitso la Mara (ho baba). 

24Setjhaba sa ngangisa Moshe, sa re: Re tla nwang? 

25Yaba o howeletsa ho Jehova, mme Jehova a mmontsha sefate; a se akgela metsing; 

yaba metsi a ba monate. A ba beela molao le taelo teng; a ba leka teng, 

26a re: Ekare ha o mamedisisa lentswe la Jehova, Modimo wa hao, o etsa se lokileng 

mahlong a hae, o sekehela taelong ya hae tsebe, o boloka melao yohle ya hae, etlaba 

mafu kaofela ao ke a tlisitseng hodima Baegepeta, ha ke sa a tlisa hodima hao, hobane 

ke nna Jehova, mooki wa hao. 

27Ba fihla Elime, moo didiba di neng di le teng, tse leshome le metso e mmedi, le 

difate tsa palema tse mashome a supileng, mme ba hloma ditente teng pela metsi. 

EKSODA 16 

1Ba tloha Elime, e le phutheho yohle ya bana ba Iseraele, ba fihla lefeelleng la Sine, le 

leng dipakeng tsa Elime le Sinai, ka tsatsi la leshome le metso e mehlano la kgwedi ya 

bobedi ha ba se ba tswile naheng ya Egepeta. 

2Phutheho yohle ya bana ba Iseraele ya ngangisana le Moshe le Aarone lefeelleng. 

3Bana ba Iseraele ba re ho bona: Hojane ra itjhwella ka letsoho la Jehova lefatsheng la 

Egepeta re ntse re ituletse pela dipitsa tsa nama, re eja bohobe, re kgora! Hobane le re 

ntshitse teng, la re tlisa lefeelleng lena, hore le bolaye setjhaba sena kaofela ka tlala. 

4Yaba Jehova o re ho Moshe: Bona, ke tla le nesetsa bohobe bo tswang lehodimong, 

setjhaba se tla tswa se ipokellele ho lekanang letsatsi, ka matsatsi wohle, ke tle ke ba 

leke, ke bone hore na ba tla tsamaya ka molao wa ka, kapa ho seng jwalo. 

5Etla nne ere ka tsatsi la botshelela, ba bokelle habedi ho lekanang tsatsi le leng le le 

leng. 

6Yaba Moshe le Aarone ba re ho bana ba Iseraele kaofela: Mantsiboya le tla tseba 

hobane ke Jehova ya le ntshitseng lefatsheng la Egepeta. 

7Ha ho esa, le tla bona kganya ya Jehova; hobane o utlwile kamoo le dumadumetseng 

Jehova kateng. Na rona re bomang, le ka re ngangisang? 

8Moshe a ba a re: Ruri, Jehova o tla le fa nama mantsiboya le je, hosasane a le nee 

bohobe le kgore; hobane o utlwile ho dumaduma ha lona, kamoo le mo ngangisitseng 

kateng. Rona re eng? Ha le ngangise rona, le ngangisa Jehova. 

9Moshe a re ho Aarone: E re ho phutheho yohle ya bana ba Iseraele: Atamelang pela 

Jehova, hobane o utlwile ho dumaduma ha lona. 

10Yare ha Aarone a ntse a bolella phutheho yohle ya bana ba Iseraele, ha ba qala ho 

tadima nqa lefeelleng, ba tshoha kganya ya Jehova e bonahala lerung. 

11Jehova a bua le Moshe, a re: 

12Ke utlwile ho dumaduma ha bana ba Iseraele; ba bolelle, o re: Mantsiboya le tla ja 

nama, mme ha ho esa, le tla kgora bohobe, mme le tla tseba hobane ke nna Jehova, 

Modimo wa lona. 

13Yare mantsiboya, dikwekwe tsa nyoloha, tsa aparela diahelo, mme ka hosasa, phoka 

ebe e letse e dikadikeditse diahelo. 

14Eitse ha phoka e neng e letse e tlohile, bonang, hodima lebala la nahathothe ho bo 

ho le ntho e kang dihlakunyana, e tshesane jwaloka matlalepula hodima lefatshe. 

15Bana ba Iseraele ha ba e bona, ba botsana ba re: Ke eng eo? Hobane ba ne ba sa 

tsebe hoba keng. Yaba Moshe o re ho bona: Ke bona bohobe boo Jehova a le neang 

bona, hore le bo je. 

16Ke yona taba eo Jehova a le laetseng yona, a re: E mong le e mong ho lona a 

ipokellele ho lekaneng ho ja ha hae, motho a inkele homere, ka palo ya batho bao le 

nang le bona; motho a nkele ba tenteng ya hae. 

17Bana ba Iseraele ba etsa jwalo, ba ola e mong haholo, e mong hanyenyane. 

18Yaba ba itekenyetsa ka homere, mme ya neng a odile haholo, ha a ka a sallwa, mme 

ya neng a odile hanyenyane, ha a ka a haellwa; e mong le e mong a itekanya kamoo a 

jang kateng. 

19Moshe a re ho bona: Ho se be motho ho lona ya bolokelang le tsatsi la hosasane. 

20Empa ha ba ka ba utlwa Moshe; batho ba bang hara bona ba bo beela hosasane; 

yaba ho tswa diboko, ha nkga; mme Moshe a ba halefela. 

21Ba nna ba ola ka meso le meso, e mong le e mong kamoo a jang kateng, mme enere 

ha tsatsi le futhumala, ho qhibolihe. 

22Ka tsatsi la botshelela, ba ola bohobe habedi hakalo, ho lekana homere tse pedi ho 

motho a le mong; baholo kaofela ba phutheho ba tla, ba tsebisa Moshe. 

23A re ho bona: Ke yona taba e boletsweng ke Jehova: Hosasane ke tsatsi la phomolo, 

e leng Sabatha e kgethetsweng Jehova; boo le bo apehang le bo apehe kajeno, le bese 

boo le bo besang; bo salang kaofela le bo beele hosasane. 

24Yaba ba bo bolokela hosasane, kamoo Moshe a laetseng kateng, mme ha bo a ka ba 

nkga, le diboko ha di a ka tsa eba teng. 

25Moshe a re: Bo jeng kajeno, hobane kajeno ke Sabatha ya Jehova, kajeno le ke ke la 

bo fumana naheng. 

26Le tla nne le ole ka matsatsi a tsheletseng, empa tsatsi la bosupa ke Sabatha, ka lona 

ha ho ka ke ha eba letho. 

27Ka tsatsi la bosupa, batho ba bang ba setjhaba ba tswa ho ya ola, empa ba se ke ba 

fumana letho. 

28Yaba Jehova o re ho Moshe: Ho tla nne ho ise kae, le ntse le hana ho boloka taelo 

tsa ka le melao ya ka? 

29Bonang, haele mona Jehova a le neile Sabatha, ke ka baka leo a le neang bohobe 

jwa matsatsi a mabedi ka tsatsi la botshelela; e mong le e mong a ke a dule ha hae, 

mme ho se ke ha eba le motho ya tswang ha hae ka tsatsi la bosupa. 

30Yaba moo setjhaba se phomolang ka tsatsi la bosupa. 

31Ba ntlo ya Iseraele ba rea ntho eo lebitso la manna; e ne e tshwana le hlaku tse 

tshweu tsa koriandere, mme monateng e le jwaloka dinkgwa tse dubilweng ka 

dinotshi. 

32Moshe a re: Taba e laetsweng ke Jehova ke ena: A ho bolokwe homere e tletseng 

manna, e bolokelwe ditloholo tsa lona, di tle di bone bohobe boo ke le fepileng ka 

bona lefeelleng, mohla ke le ntshang lefatsheng la Egepeta. 

33Yaba Moshe o re ho Aarone: Nka nkgo, o e tshele homere e tletseng ya manna, o e 

bee pela Jehova, e tle e bolokelwe ditloholo tsa lona. 

34Kamoo Jehova a laetseng Moshe kateng, Aarone a fela a e bea pela bopaki, hore e 

bolokwe. 

35Bana ba Iseraele ba ne ba je manna ka dilemo tse mashome a mane, ho fihlela ba 

kena naheng eo batho ba leng teng ho yona; ba eja manna ho isa ha ba fihla moeding 

wa lefatshe la Kanana. 

36Homere ke karolo ya leshome ya efa. 

EKSODA 17 

Ho dumaduma ha Baiseraele ha ba le Refidine. — Lefika la Horebe. — Baamaleke 
ba hlolwa. 

1Phutheho yohle ya bana ba Iseraele ya tloha lefeelleng la Sine, ka taelo ya Jehova, ba 

ntse ba eya ka ho tsamaya ha bona; ba fihla ba hloma ditente Refidime, empa ho ne ho 

se metsi ao setjhaba se ka a nwang. 

2Yaba setjhaba se tsekisa Moshe, sa re: Re feng metsi, re nwe! Moshe a re ho bona: 

Le ntsekisetsang? Le lekelang Jehova? 

3Setjhaba se fela se ne se nyoretswe metsi, sa ngangisa Moshe, sa re: O ne o re 

ntshetsang Egepeta, ho tla re bolaisa lenyora rona le bana ba rona, le makgomo a 

rona? 

4Yaba Moshe o howeletsa ho Jehova, a re: Ke tla etsang ka setjhaba sena? Ba se ba 

batla ba ntlepetsa! 

5Jehova a re ho Moshe: Tswela kapele ho setjhaba, o tsamaye le baholo ba Iseraele, o 

nke lere la hao, leo o otlileng noka ka lona, letsohong la hao, o ye. 

6Bona, ke tla ema pela hao mane lefikeng la Horebe; o tla tea lefika, mme metsi a tla 

tswa ho lona, sesetjhaba se nwe. Moshe a etsa jwalo pontsheng ya baholo ba Iseraele. 

7A rea nqalo eo lebitso la Massa le Meriba (teko le tseko) ka baka la tseko ya bana ba 

Iseraele, le kahobane ba ne ba lekile Jehova, ba re: Hleka Jehova o teng hara rona, 

kapa ha a yo na? 

8Yaba ho tla Amaleke, a lwana le Iseraele Refidime. 

9Moshe a re ho Joshua: Re kgethele banna, o tswe, o lwantshe Amaleke: haele nna, 

hosasane, ke tla ema qhoweng ya thaba, ke nkile lere la Modimo letsohong la ka. 

10Yaba Joshua o etsa kamoo Moshe a mmoleletseng kateng, a lwana le Amaleke. 

Moshe le Aarone le Hure ba nyolohela qhoweng ya thaba. 

11Enere ha Moshe a emisa letsoho, Iseraele a hlole; ha a kokobetsa letsoho, Iseraele a 

hlole; ha a kokobetsa letsoho, Amaleke a hlole. 

12Empa matsoho a Moshe a kgathala; yaba ba nka lejwe, ba le bea katlasa hae, a dula 

hodima lona, mme Aarone le Hure ba tshehetsa matsoho a hae, e mong ka ho le leng, 

e mong ka ho le leng; matsoho a hae a tiya jwalo ho fihlela letsatsi ha le dikela. 

13Yaba Joshua o qhala Amaleke le setjhaba sa hae ka bohale ba lerumo. 

14Yaba Jehova o re ho Moshe: Ngola taba ena bukeng, e be kgopotso, o be o e phete 

ditsebeng tsa Joshua, hoba ruri ke tla timeletsa le ho hopolwa ha Amaleke katlasa 

lehodimo. 

15Moshe a aha aletare, a e rea lebitso la Jehova-nissi (Jehova ke folaga ya ka). 

16A re: Hobane letsoho la Amaleke le ile la phahamela terone ya Jehova, ntwa ya 

Jehova e tla nne e be teng ho Amaleke kamehla le mehla. 

EKSODA 18 

Jethro o etela Moshe 

1Jethro, moprista wa Midiane, mohwehadi wa Moshe, a utlwa tsohle tseo Modimo o 

di etseditseng Moshe le Iseraele, setjhaba sa wona, le hoba Jehova o ntshitse Iseraele 

Egepeta. 

2Yaba Jethro, mohwehadi wa Moshe o nka Sefora, mosadi wa Moshe, eo a neng a mo 

rometse hae; 

3a nka le bara ba hae ba babedi, lebitso la e mong e le Gershome, hobane a na a itse: 

Ke bile mojaki naheng esele; 

4lebitso la e mong e le Eliesere, hobane a na a itse: Modimo wa ntate ebile thuso ya 

ka, mme o nnamoletse lerumong la Faro. 

5Jethro, mohwehadi wa Moshe, a tla le bara ba Moshe le mosadi wa hae ho yena 

lefeelleng, moo a neng a emisitse teng thabeng ya Modimo. 

6A tsebisa Moshe, a re: Nna, Jethro, mohwehadi wa hao, ke tla ho wena ke na le 

mosadi wa hao, le bara ba babedi ba hae bao a nang le bona. 

7Yaba Moshe o ya kgahlanyetsa mowehadi wa hae, a inama, a mo aka, mme hoba ba 

botsane tsa ho phela ha bona, ba ntoo kena tenteng. 

8Yaba Moshe o phetela mohwehadi wa hae tsohle tseo Jehova a di entseng ho Faro le 

ho Baegepeta ka baka la Iseraele, le ditsietsi tsohle tseo ba hlahetsweng ke tsona 

tseleng, le kamoo Jehova a ba ntshitseng ho tsona kateng. 

9Jethro a itumela ka baka la molemo wohle oo Jehova a o etseditseng Iseraele, ha a ba 

namoletse letsohong la Baegepeta. 

10Jethro a re: Ho bokwe Jehova ya le namoletseng letsohong la Baegepeta le 

letsohong la Faro, ya namoletseng setjhaba letsohong la Baegepeta. 

11Jwale, ke a tseba hobane Jehova o moholo ho medimo e meng kaofela, hobane o ba 

hlotse tabeng eo ba neng ba ikgantshitse ka yona. 

12Yaba Jethro, mohwehadi wa Moshe, o tlisetsa Modimo setjheso le mahlabelo, mme 

Aarone le baholo kaofela ba Iseraele ba tla ho tla ja bohobe le mohwehadi wa Moshe, 

pontsheng ya Modimo. 

13Hosasane, Moshe a dula ho ahlolela sejhaba; setjhaba sa ema pela Moshe ho qala 

hosasa, ho isa mantsiboya. 

14Eitse ha mohwehadi wa Moshe a bona tsohle tseo a di etsetsang setjhaba, a re: Taba 

eo o e etsetsang setjhaba ke efe? O dula o nnotshi ka baka lang, mme setjhaba sohle se 

emetseng pela hao ho qala hosasa ho fihlela mantsiboya? 

15Yaba Moshe o re ho mohwehadi wa hae: Ke hobane setjhaba se tla ho nna ho botsa 

Modimo. 

16Mohla ba nang le nyewe, ba ye ba tle ho nna, mme ke ye ke ahlolele e mong le e 

mong, ke ba tsebise ditaelo tsa Modimo le melao ya wona. 

17Yaba mohwehadi wa Moshe o re ho yena: Taba eo o e etsang ha e molemo. 

18O ta kgathala ruri, wena le setjhaba sena se nang le wena, hobane mosebetsi o ya o 

imela, o ka sitwa ho o phetha o nnotshi. 

19Mamela jwale lentswe la ka, ke o eletse, mme Modimo o be le wena! A e be wena 

ya emang pela Modimo bakeng sa setjhaba, e be wena ya isang ditaba ho Modimo. 

20O ba rute ditaelo le melao, o ba tsebise tsela eo e ka khonang ba ye ka yona, le seo 

ba tshwanetseng ho se etsa. 

21O ikgethele banna ba bohlale hara setjhaba, ba tshabang Modimo, banna ba sebele, 

ba ilang bokgonatha; o ba bee balaodi ba dikete, balaodi ba makgolo, balaodi ba 

mashome a mahlano le balaodi ba mashome. 

22Ba ahlolele setjhaba kamehla; nyewe tse kgolo kaofela ba di tlise ho wena, dinyewe 

tsohle tse nyenyane ba di ahlole e le bona, ba o imolle, ba jare hammoho le wena. 

23Ekare ha o ka etsa taba ena, mme Modimo ha o ka o laela yona, o tla tseba ho tiya, 

le setjhaba sena kaofela se tla finyella nqalong ya sona ka kgotso. 

24Yaba Moshe o mamela keletso ya mohwehadi wa hae, a etsa tsohle tseo a 

mmoleletseng tsona. 

25Moshe a kgetha hara Iseraele kaofela banna ba loketseng, a ba bea dihlooho tsa 

setjhaba, balaodi ba dikete, balaodi ba makgolo, balaodi ba mashome a mahlano, le 

balaodi ba mashome. 

26Ba nna ba ahlolela setjhaba kamehla; dinyewe tse thata ba di tlisa ho Moshe, empa 

dinyewe tsohle tse nyenyane ba di ahlola e le bona. 

27Moshe a ntoo dumedisana le mohwehadi wa hae, mme eo a boela naheng ya habo. 

EKSODA 19 

Lefeella la Sinai le thaba ya Sinai. 

1Ka kgwedi ya boraro hobane bana ba Iseraele ba tswe lefatsheng la Egepeta, ka lona 

letsatsi leo, ba kena lefeelleng la Sinai. 

2Eitse ha ba tloha Refidime, ba fihla lefeelleng la Sinai, ba hloma ditente lefeelleng; 

Iseraele a hloma ditente malebana le thaba. 

3Moshe a nyolohela ho Modimo, mme Jehova a mmitsa a le qhoweng ya thaba, a re: 

Bua le ntlo ya Jakobo, o bolelle bana ba Iseraele, o re: 

4Le bone seo ke se entseng ho Baegepeta, le kamoo ke le pepileng kateng ka mapheo 

a ntsu, ka le tlisa ho nna. 

5Mme jwale ekare ha le ka fela la utlwa lentswe la ka, la boloka selekane sa ka, le tla 

ba le letlotlo la ka la sebele hara ditjhaba tse ding kaofela, etswe lefatshe lohle e le la 

ka. 

6Le tla ba ho nna mmuso wa baprista, le setjhaba se kgethehileng. Ke wona mantswe 

ao o tlang ho a bolela ho bana ba Iseraele. 

7Yaba Moshe o ya bitsa baholo ba setjhaba, a ba phetela mantswe ana kaofela ao 

Jehova a mo laetseng wona. 

8Setjhaba kaofela sa araba hammoho, sa re: Tsohle tseo Jehova a di buileng re tla di 

etsa. 

9Moshe a busetsa karabo ya setjhaba ho Jehova. 

10Jehova a re ho Moshe: Bona, ke tla tla ho wena, lerung le letenya, hore setjhaba se 

tle se utlwe ha ke bua le wena, se be se o dumele kamehla. Moshe a tsebisa Jehova 

mantswe a setjhaba. 

11Yaba Jehova o re ho Moshe: Eya ho setjhaba, o se hlwekise kajeno le hosasane: ba 

hlatswe diaparo tsa bona. Ba itokisetse letsatsi la boraro, hobane ka tsatsi la boraro 

Jehova o tla theohela hodima thaba ya Sinai, mahlong a setjhaba kaofela. 

12O tle o beele setjhaba moedi o teelang thaba hare, o re: Itemoheleng, le se ke la 

nyolohela thabeng, kapa la ama mosiko wa yona; motho e mong le e mong ya ka 

amang thaba, o tla bolaelwa ruri. 

13Ho se be motho ya e amang ka letsoho, a mpe a tlepetswe ka majwe, mohlomong a 

bolawe ka metsu; kapa e leng phoofolo, kapa e leng motho a ke ke a phela. Etlare ha 

terompeta e lla, ba tle ba tle thabeng. 

14Yaba Moshe o theoha thabeng, a ya ho setjhaba; a hlwekisa setjhaba, mme ba 

hlatswa diaparo tsa bona. 

15A re ho setjhaba: Itokisetseng letsatsi la boraro, mme le se ke la atamela basadi. 

16Ka tsatsi la boraro, ha bo esa, diaduma tsa eba teng, le mahadima, mme leru le 

letenya la eba hodima thaba, le modumo wa terompeta o matla ka ho fetisisa; mme 

setjhaba kaofela se neng se le diahelong sa thothomela. 

17Yaba Moshe o ntsha setjhaba diahelong ho tla kgahlanyetsa Modimo, mme ba ema 

katlasa thaba, fatshe. 

18Thaba ya Sinai e ne e kubella mosi kahohle hobane Jehova o ne a theohetse ho yona 

a le mollong; mosi wa yona wa lopallela hodimo jwaloka mosi wa sebopi, mme thaba 

kaofela ya reketla haholo. 

19Eitse ha modumo wa terompeta o ntse o kokomoha ka ho fetisisa, Moshe a bua, 

mme Modimo wa mo arabela ka lentswe le matla. 

20Jehova a theohela hodima thaba ya Sinai, qhoweng ya thaba; Jehova a biletsa 

Moshe qhoweng ya thaba, mme Moshe a nyoloha. 

21Yaba Jehova o re ho Moshe: Theoha, o laele setjhaba, ba se tshohe ba phunyelletsa 

ka ho Jehova ho tla boha, mme ha eshwa ba bangata ho bona. 

22Esita le baprista ba atamelang Jehova, ba ikgalaletse le bona, esere Jehova a ba 

bolaya. 

23Yaba Moshe o re ho Jehova: Ha ho kamoo setjhaba se ka nyolohelang thabeng ya 

Sinai kateng, hobane o se o re boleletse, wa re: Etsetsang thaba moedi, e be ntho e 

halalelang. 

24Yaba Jehova o re ho yena: Tsamaya, o theohe, le ntano nyoloha, wena le Aarone, 

empa baprista le setjhaba ba se ke ba phunyelletsa ho tla nyolohela ho Jehova, esere a 

tshoha a ba bolaya. 

25Yaba Moshe o theohela ho setjhaba, a se bolella. 

EKSODA 20 

Melao e shome. 

1Yaba Modimo o bolela mantswe ana kaofela, wa re: 

2Ke nna Jehova, Modimo wa hao, o o ntshitseng lefatsheng la Egepeta, tlung ya 

bohlanka. 

3O se ke wa ba le medimo e meng pela sefahleho sa ka. 

4O se ke wa iketsetsa setshwantsho se betlilweng, leha e le setshwantsho se le seng sa 

tse hodimo mahodimong, leha e le sa tse tlase lefatsheng, leha e le sa tse metsing 

katlase ho lefatshe. 

5O se ke wa di kgumamela, o se ke wa di sebeletsa: hobane nna Jehova, Modimo wa 

hao, ke Modimo o boulelang, o otlang bana ka bokgopo ba batswadi ba bona ho isa 

molokong wa boraro le wa bone wa ba ntlhoyang; 

6empa ke hauhela ba nthatang, ba bolokang melao ya ka, ho isa melokong e sekete. 

7O se ke wa tlaela ka lebitso la Jehova, Modimo wa hao, hobane Jehova a ke ke a 

latola molato wa ya tlaelang ka lebitso la hae. 

8Hopola letsatsi la phomolo ho le kgetha. 

9O tla sebetsa ka matsatsi a tsheletseng, mme o etse mosebetsi wa hao kaofela. 

10Empa letsatsi la bosupa ke phomolo ya Jehova, Modimo wa hao; o se ke wa etsa 

mosebetsi le o mong ka letsatsi leo, leha e le wena, leha e le mora wa hao, leha e le 

moradi wa hao, leha e le mohlanka wa hao e motona, leha e le e motshehadi, leha e le 

kgomo tsa hao, leha e le moeti wa hao ya ka menyakong ya hao. 

11Hobane ka matsatsi a tsheletseng, Jehova o ne a etse mahodimo, le lefatshe, le 

lewatle, le dintho tsohle tse ho tsona, mme a phomola ka letsatsi la bosupa; ka baka 

lena, Jehova o hlohonolofaditse letsatsi la phomolo, mme o le beile le kgethehileng. 

12Hlonepha ntatao le mmao, matsatsi a hao a tle a eketsehe lefatsheng leo o le newang 

ke Jehova, Modimo wa hao. 

13O se ke wa bolaya. 

14O se ke wa feba. 

15O se ke wa utswa. 

16O se ke wa etselletsa wa heno ka leshano. 

17O se ke wa lakatsa ntlo ya wa heno; o se ke wa lakatsa mosadi wa hae, leha e le 

mohlanka wa hae e motona, leha e le e motshehadi, leha e le kgomo ya hae, leha e le 

esele ya hae, leha e le ntho e nngwe e leng ya wa heno. 

18Setjhaba sohle se ne se tadimile se utlwa diaduma, le mahadima, le modumo wa 

terompeta, le thaba e ntse e kubella mosi; setjhaba eitse ha se bona tseo, sa 

thothomela, sa ikemela hole. 

19Ba re ho Moshe: Wena, bua le rona, mme re tla mamela, Modimo o mpe o se ke wa 

bua le rona, ra tshoha re eshwa. 

20Moshe a re ho setjhaba: Se tshoheng, feela ke Modimo o tlileng ho le leka, hore le 

nne le o tshabe, le tle le se ke la etsa sebe. 

21Setjhaba sa nna sa ema hole jwalo, Moshe yena a atamela pela leru le letenya moo 

Modimo o leng teng. 

22Jehova a re ho Moshe: Ere ho bana ba Iseraele: Le bone ha ke bua le lona ke le 

mahodimong. 

23Le se ka la iketsetsa medimo ya silefera, kapa medimo ya kgauta ho e bapisa le nna; 

le se ke la iketsetsa yona. 

24Hape, o nketsetse aletare ya mobu, eo o tla hlabela ho yona mahlabelo a hao a 

ditjheso le a diteboho, e leng nku tsa hao le kgomo tsa hao. Hohle moo ke tla o 

hopotsa lebitso la ka, ke tla tla ho wena teng, ke tle ke o hlohonolofatse. 

25Leha o ka nketsetsa aletare ya majwe, o se ke wa e haha ka majwe a betlilweng; 

hobane ha o ka tsamaisa tshepe lejweng, ke ho le silafatsa. 

26O se ke wa hlwa aletareng ya ka ka methati hore bofeela ba hao bo se ke ba apoha 

teng. 

EKSODA 21 

Melao e disang makgoba le bophelo ba motho. 

1Ke tsena ditaelo tseo o tla di bea pela bona: 

2Etlare hobane o reke lekgoba la Moheberu, le tla o sebeletsa ka lemo tse tsheletseng; 

ka sa bosupa, le tla tswa feela, le sa lefe letho. 

3Ha le ne le tlile ha hao le le nnotshi, le tla tloha le le nnotshi; ha le ne le tlile le ena le 

mosadi, le tla tloha le mosadi wa lona. 

4Ha monga lona a ne a le neile mosadi, mmemosadi eo e le tswaletse bara le baradi, 

mosadi le bana bao e tla ba ba monga lona, haele yena monna, o tla tloha a le mong. 

5Ekare ha lekgoba le tiisa, le re: Ke rata monga ka, ke rata le mosadi wa ka le bana ba 

ka, ha ke rate ho tloha ke ikela; 

6teng, monga lona o tla le atametsa pela Modimo, a le atametse pela lemati la 

monyako kapa kosene ya lona, mme monga lona o tla le phunya tsebe ka lemao, mme 

le tla nne le mo sebeletse ka ho sa feleng. 

7Ekare ha motho a rekisitse ka moradi wa hae ho mo etsa lekgoba, a ke ke a lokoloha 

ka mokgwa wa makgoba a matona. 

8Ha a le mobe mahlong a monga hae ya mo lebeleditseng, o tla re, a lopollwe; ha a na 

kamoo a ka rekang ka yena kateng ho ba tjhaba sesele, etswe a mo thetsitse. 

9Ha a mo nketse mora wa hae, o tla mo etsetsa kamoo motho a etsetsang baradi ba hae 

kateng. 

10Leha a ka nka mosadi e mong, ha a na ho mo fokoletsa dijo, kapa diaparo, kapa 

ditokelo tsa hae tsa lenyalo. 

11Ekare ha a sa mo fe ntho tsena tse tharo, o tla itswela a sa lefe letho, ho se topollo. 

12Ekare ha e mong a bata motho, mme eo a eshwa, a bolawe. 

13Ha a na a sa mo lalle, Modimo o mpa o mo dihile ka letsoho la eo, ke tla o kgethela 

moo a ka balehelang teng. 

14Ha e mong a tsohela e mong matla ka bolotsana hore a mmolaye ka mano, o tla 

mo tshwara, leha a se a balehetse aletareng ya ka, o mmolaye. 

15Ya ka otlang ntatae, kapa mmae, a bolawe. 

16Ekare ha e mong a utswa motho, a rekisa ka yena, kapa a fumanwa matsohong a 

hae, a bolawe le yena. 

17Ya rohakang ntatae, kapa mmae, a bolawe. 

18Ekare ha ba bang ba phea kgang, mme e mong a otla e mong ka lejwe, kapa ka 

setebele, ha a sa shwe, a mpa a robatswa diphateng, 

19ha a ka tsoha, a ba a itsamaela kantle ka lere la hae, ya mo otlileng o tla hloka 

molato, feela o tla lefela ho dula ha hae, mme a mo oke, a be a fole ruri. 

20Ekare ha e mong a otla lekgoba la hae la monna kapa la mosadi ka thupa, la eshwa 

ka letsoho la hae, le tla lefetswa; 

21ha le ka phela tsatsi le le leng, kapa a mabedi, le ke ke la lefetswa, hobane ke 

tjhelete tsa hae. 



132 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

22Banna ha ba lwana, mme ba thula mosadi wa moimana, mpa e senyeha, a mpa a sa 

tswe kotsi e isang lefung, ho tla lefshwa tefo e ka bewang ke monna wa mosadi eo, 

mme e tla lefshwa baahlodi ba le teng. 

23Empa ekare ha kotsi e hlahile, o tla lefa bophelo ka bophelo, 

24leihlo ka leihlo, leino ka leino, letsoho ka letsoho, leoto ka leoto, 

25tlabolo ka tlabolo, leqeba ka leqeba, letetetso ka letetetso. 

26Ekare ha monna a otla leihlo la lekgoba la hae la monna kapa la mosadi, a le senya, 

o tla le tlohela, le itsamaele ka baka la leihlo la lona. 

27Ekare ha a roba leino la lekgoba la hae la monna kapa la mosadi, o tla le tlohela, le 

itsamaele ka baka la leino la lona. 

28Ekare ha kgomo e hlaba monna, kapa mosadi, mme eo a eshwa, kgomo e tla 

tlepetswa ka majwe, mme nama ya yona e ke ke ya jewa; haele monga kgomo, yena 

ha a na molato. 

29Empa kgomo eo, ha e ne e na le mokgwa wa ho hlaba, mme monga yona a eletswa, 

a mpa a se ke a e lebela, ekare ha e bolaya monna, kapa mosadi, kgomo e tla tlepetswa 

ka majwe, le yena monga yona a bolawe. 

30Ha a lefiswa, a lefelle bophelo ba hae kahohle kamoo a ka lefiswang kateng. 

31Leha e hlabile mora, kapa moradi wa motho, e ke e etswe ka taelo eo. 

32Ha kgomo e hlabile lekgoba la monna kapa la mosadi, monga lona o tla lefelwa ka 

dishekele tse mashome a mararo tsa silefera, kgomo yona e tlepetswe. 

33Ekare ha motho a tjhekile lemana, kapa ha motho a tjhekile mokoti, a sa ka a o 

kwahela, mme ho ka wela ho wona kgomo, kapa esele, monga lemena o tla lefa; 

34o tla busetsa ho monga phoofolo tjhelete tsa yona, lebole lona e be la hae. 

35Ekare ha kgomo ya motho e mong e hlaba kgomo ya e mong, e eshwa, ba tla reka 

ka kgomo e phelang, ba arolelane tjhelete tsa yona; ba arolelane lebole. 

36Empa ha kgomo e ne e tsejwa hoba e ne e ntse e na le mokgwa wa ho hlaba, mme 

monga yona a sa ka a e lebela, o tla lefa ka tefo e shwetseng, kgomo ka kgomo, lebole 

lona e be la hae. 

EKSODA 22 

Melao e disang leruo la motho le mekgwa ya hae. 

1Ekare ha motho a utswa kgomo, kapa konyana, a e hlaba, kapa a rekisa ka yona, o tla 

busa kgomo tse hlano hodima kgomo, le dinku tse nne hodima konyana. 

2Ekare ha leshodu le tshwarwa le phunya, mme le bolawa le eshwa, ha ho molato wa 

madi ho ya le bolaileng. 

3Ekare ha letsatsi le ne le tjhabile, molato wa madi o tla ba teng; haele leshodu, le tla 

lefa ka tefo e shwetseng; ha le se na letho, ho tla rekiswa ka lona ho lefella kutso ya 

lona. 

4Ekare ha ntho e utswitsweng e fumanwa matsohong a lona e ntse e phela, kapa e leng 

kgomo, kapa esele, kapa konyana, o tla e lefa habedi. 

5Ha e mong a fudisitse tshimong kapa serapeng sa morara, mme a tlohetse kgomo tsa 

hae, tsa ya ja tshimo ya motho e mong, o tla lefa ka se setle sa tshimo ya hae le ka se 

setle sa morara wa hae. 

6Ekare ha hlaha e nama, mme e fumana meutlwa, kapa qubu ya mangata, kapa koro e 

ntseng e eme, kapa tshimo, e ba e etjha, ya tjhesitseng hlaha o tla lefa ka tefo e 

shwetseng. 

7Ekare ha motho a nea wa habo ditjhelete, kapa mesebetsi ho e boloka, mme e utsuwa 

tlung ya motho eo, ha leshodu le ka fumanwa, le tla lefa habedi. 

8Ha leshodu le sa fumanwe, monga ntlo o tla atamela pela Modimo, hore ho bonwe 

hore na ha a ka a isa letsoho mesebetsing ya wa habo na. 

9Haele tabeng efe le efe ya molato wa kgomo, kapa wa esele, kapa wa konyana, kapa 

wa seaparo, leha e ka ba wa ntho e lahlehileng eo ho ka thweng, ke yona ntho e 

tsekwang ke batho bao ba babedi, e tla tliswa pela Modimo; eo Modimo o tla re, o 

molato, o tla lefela wa habo habedi. 

10Ekare ha motho a nea wa habo esele, kapa kgomo, kapa konyana, leha e le phoofolo 

e nngwe ho e boloka, mme e eshwa, kapa e robeha setho, kapa e utsuwa ho sa bonwe 

motho; 

11kano ya ho ana ka Jehova e tla bewa mahareng a batho bao ba babedi, hore ho 

bonwe hore na ha a ka a isa letsoho nthong ya wa habo; monga yona o tla 

dumela kano,mme ha a ka ke a lefelwa letho. 

12Empa ha ho fihlelwa hoba phoofoloe kile ya utsuwa, o tla lefela monga yona. 

13Ha e fela e ne e harolwe, a hlahise bopaki; ha a na ho lefa se harotsweng. 

14Ekare ha motho a adimile phoofolo ho wa habo, mme ya tshoha e robeha setho, 

kapa ya eshwa, monga yona a le siyo, o tla e lefa. 

15Ha monga yona a ne a le teng, ha a na ho lefa; ha e ne e adimilwe, tefo ya kadimo e 

eme bakeng sa yona. 

16Ekare ha motho a thetsa morwetsana ya sa lebeletswang, mme a robala le yena, e ka 

kgona a mo etse mosadi wa hae, a be a mo ntshetse mpho. 

17Ha ntatae a hana ruri ho mo nea yena, o tla lefa ka tjhelete, kamoo serwala sa 

barwetsana se leng kateng. 

18O se ke wa tlohela moloi a phela. 

19Ya robalang le phoofolo, a bolawe. 

20Ya hlabelang medimo esele mahlabelo, kantle ho Jehova a nnotshi, a neelwe 

anathema. 

21O se ke wa hatakela le ho tuba moditjhaba, hobane le lona le bile baditjhaba 

lefatsheng la Egepeta. 

22Le se ke la tshwenya mosadi wa mohlolohadi, leha e le kgutsana. 

23Ekare ha o ba tshwenya, mme ba tla, ba howeletsa ho nna, ke tla mamela 

mehoeletso ya bona; 

24bohale ba ka bo tla tuka, mme ke tla le bolaya ka lerumo, basadi ba lona e be 

bahlolohadi, le bana ba lona e be dikgutsana. 

25Leha o adima e mong wa setjhaba sa ka tjhelete, kapa e leng mofutsana ya leng ha 

hao, o se ke wa mo etsa kamoo ho ka etsang ya adimelang phaello kateng; o se ke wa 

mo tlamela phaello. 

26Leha o ka nka seaparo sa wa heno ho se etsa tebeletso, o tle o e buse letsatsi le eso 

ho dikele; 

27hobane ha a na seaparo se seng; ke yona kobo ya hae ya ho apesa letlalo la hae. A 

ka robala kang? Leha a ka howeletsa ho nna, ke tla mo utlwa, hobane ke mohau. 

28O se ke wa rohaka Modimo wa hao; hape, o se ke wa nyefola morena wa setjhaba sa 

heno. 

29O se ke wa dieha ho ntsha lekgetho la seo modiko wa hao o tletseng sona, le la se 

rothang sehatelong sa hao. O tlo o nnee letsibolo la bara ba hao. 

30O etse jwalo le ka kgomo ya hao le ka nku ya hao; di tla dula le bomma tsona tshiu 

tse supileng; ka la boroba meno e le mmedi, o tla nnea tsona. 

31Ho nna le tla ba batho ba kgethehileng, mme le se ke la ja nama e harotsweng 

naheng; le tle le e akgele dintja. 

EKSODA 23 

Melao e disang mekgwa ya batho le tshebeletso ya Modimo. 

1O se ke wa tsamaisa taba ya leshano. O se ke wa emela e mobe, hore o be paki ya 

bohata bo etswang ke yena. 

2O se ke wa latela bongata ho ya etsa tse mpe; hape nyeweng o se ke wa bua o 

sekamela bongateng, ho kgopamisa ho loka. 

3Empa le teng o se ke wa etsetsa mofutsana leema nyeweng ya hae. 

4Ekare ha o teana le kgomo ya sera sa hao, kapa esele ya sona e lahlehileng, o e 

busetse ho sona. 

5Leha o bona esele ya ya o hloileng e imetswe ke phahlo ya yona, o se ke wa e tlohela 

o sa e imolla, o ntoo tloha le yona. 

6O se ke wa kgelosa nyewe e lokileng ya mofutsana wa heno. 

7Balehela kahlolo e leshano, mme o se ke wa bolaya ya se nang molato le ya lokileng, 

hobane nke ke ka etsetsa e mobe jwaloka hoja a lokile. 

8O se ke wa amohela mpho; etswe mpho e foufatsa ba bontshisang, mme e kgopamisa 

dipuo tsa ba lokileng. 

9O se ke wa tuba moditjhaba; le lona le tseba maikutlo a moditjhaba hobane le bile 

baditjhaba lefatsheng la Egepeta. 

10Ka lemo tse tsheletseng, o tle o jale tshimo ya hao, o be o kotule tse bewang ke 

yona; 

11ka sa bosupa, o tlo o e tlohele e lale, e phomole, hore mofutsana wa tjhaba sa heno a 

je, mme ho salang ho jewe ke diphoofolo tsa naha. Etsa jwalo ka morara wa hao le ka 

mohlwaare wa hao. 

12O tla etsa mosebetsi wa hao ka matsatsi a tsheletseng, mme o phomole ka la bosupa, 

hore kgomo ya hao le esele ya hao di phomole le tsona, le hore mora lekgoba la hao le 

moditjhaba ba kgatholohe. 

13Le hlokomele tsohle tseo ke le boleletseng tsona; le se ke la ba la bolela lebitso la 

medimo e meng; le se ke la bolelwa ke molomo wa hao. 

14O nketsetse mokete hararo ka selemo. 

15O tla boloka mokete wa mahobe a sa lomoswang; ka matsatsi a supileng, ka nako e 

beilweng ya kgwedi ya Abibe, o tla ja mahobe a se nang ditomoso, jwalokaha ke o 

laetse; hobane ke ka yona kgwedi eo o tswileng Egepeta. Motho a se ke a hlaha pela 

ka a sa tshwara letho. 

16O boloke mokete wa kotulo, e leng dilopotsiya tsa mosebetsi wa hao, tsa tseo o 

nong o di jadile masimong: o boloke le mokete wa kotulo, ha ho fela selemo, e leng 

mohla o bokellang mofufutso wa mosebetsi wa hao masimong. 

17Hararo ka selemo, ba batona ba hao bohle ba tle ba hlahe pela Morena Jehova. 

18O se ke wa hlahisa madi a mahlabelo a ka hammoho le bohobe bo lomositsweng, 

mme mafura a mokete wa ka a se ke a lala a boloketswe hosasane. 

19O tlo o tlise tlung ya Jehova, Modimo wa hao, dilopotsiya tsa tse bewang ke lefatshe 

la hao, tsa ho qala. O se ke wa apeha potsanyane ka lebese la mma yona. 

20Bona, ke roma lengeloi la ka, hore le o etelle pele, le tle le o boloke tseleng, le o ise 

nqalong eo ke e lokisitseng. 



136 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

21O ke o itise ka baka la lona, o mamele lentswe la lona. O se ke wa ikgantshetsa lona, 

hobane le ke ke la o tshwarela boikgantsho ba hao, etswe lebitso la ka le le ho lona. 

22Ha o mpa o mamedisisa lentswe la lona, o etsa tsohle tseo ke tla o bolella tsona, ke 

tla ba sera ho dira tsa hao, ke lwantshe ba o lwantshang. 

23Etlare ha lengeloi la ka le o eteletseng pele, le o fihlisitse ho Baamore, le ho 

Bahethe, le ho Baferese, le ho Bakanana, le ho Baheve, le ho Bajebuse, ha ke se ke ba 

fedisitse, 

24o se ke wa ba wa kgumamela medimo ya bona, mme o se ke wa e sebeletsa, leha e 

le ho ya ka diketso tsa yona, o mpe o e fedisetse ruri, mme o robakisise ditshwantsho 

tsa yona. 

25Sebeletsang Jehova, Modimo wa lona, mme o tla hlohonolofatsa bohobe ba hao le 

metsi a hao, mme lefu ke tla le kgelosa ho wena. 

26Ho ke ke ha eba mosadi ya tswang mpa, kapa ya nyopileng lefatsheng la hao; hape, 

ke tla phetha palo ya ditshiu tsa hao. 

27Ke tla romela letsoso la ka le o etelle pele, mme ke qhale tjhaba se seng le se seng 

seo o tla fihla ho sona, ke balehise pela hao dira tsohle tsa hao. 

28Ke tla romela bobi, hore bo o etelle pele, mme bo tla leleka Baheve, le Bakanana, le 

Bahethe pela hao. 

29Nke ke ka ba tlosa pela lona ka lemo se le seng, esere lefatshe la fetoha nahathothe, 

le dibatana tsa naha tsa ata, tsa le ja. 

30Ke tla nne ke ba leleke pela hao, ho fihlela o ata, o rua lefatshe lohle. 

31Ke tla bea meedi ya hao ho tloha Lewatleng le Lefubedu ho isa Lewatleng la 

Bafiliseta, le ho tloha lefeelleng ho isa nokeng; hobane ke tla neela matsohong a lona 

ba ahileng fatsheng lena, o tle o ba leleke pela hao. 

32O se ke wa etsa selekane le bona, kapa le medimo ya bona. 

33Ba ke ke ba aha lefatsheng la hao, esere ba etsa hore o ntshitelwe ka ho sebeletsa 

medimo ya bona; hobane hoo e ka ba leraba ho wena. 

EKSODA 24 

Moshe ha a le thabeng ya Sinai. 

1Yaba Modimo o re ho Moshe: Nyolohela ho Jehova, le ena le Aarone, le Nadabe, le 

Abihu, le baholo ba mashome a supileng ba Iseraele, mme le kgumame le sa le hole. 

2Ho atamele Moshe a nnotshi pela Jehova, ba bang ba se ke ba atamela, le sona 

setjhaba se se ke sa nyoloha le yena. 

3Yaba Moshe o ya, a phetela setjhaba mantswe wohle a Jehova le ditaelo tsohle tsa 

hae, mme setjhaba sa araba ka ntswe le le leng, sa re: Taba tsohle tse boletsweng ke 

Jehova re tla di etsa. 

4Moshe a ngola mantswe wohle a Jehova. Yaba o tsoha e sa le hosasa, a haha aletare 

tlasa thaba, a hloma le majwe a leshome le metso e mmedi ho lekana le meloko e 

leshome le metso e mmedi ya Iseraele. 

5A roma bahlankana ba bana ba Iseraele ho ya hlaba mahlabelo a ditjheso; ba hlabela 

Jehova mahlabelo a teboho a dipoho. 

6Moshe a nka madi a mang, a a tshela merifing; a mang madi a a tshollela aletareng. 

7A ba a nka buka ya selekane, a e balla setjhaba; mme ba re: Tseo tsohle Jehova a di 

boletseng, re tla di etsa le ho di utlwa. 

8Yaba Moshe o nka madi, a foka setjhaba ka wona, a re: Ke ana madi a selekane seo 

Jehova a se tlabotseng le lona ka baka la mantswe ana kaofela. 

9Moshe le Aarone, le Nadabe, le Abihu, le baholo ba Iseraele ba mashome a supileng, 

ba nyoloha; ba bona Modimo wa Iseraele; 

10ba bona katlasa maoto a wona mosebetsi wa safire o bonaletsang, o hlwekileng 

jwaloka lehodimo. 

11Ha o a ka wa isa letsoho hodima ba kgethilweng ba bana ba Iseraele; ba bona 

Modimo, mme ba eja, ba enwa. 

12Jehova a re ho Moshe: Nyolohela ho nna thabeng, mme o hlole teng; ke tla o nea 

matlapa a nang le molao le taelo tseo ke di ngodileng hore ba rutwe tsona. 

13Moshe a tloha a ena le Joshua ya mo sebeletsang; Moshe a nyolohela thabeng ya 

Modimo. 

14A re ho baholo: Le re emeleng mona, re be re kgutlele ho lona. Le ka bona, Aarone 

le Hure ke bana, ba tla ba le lona; mang le mang ya nang le taba, a tle ho bona. 

15Yaba Moshe o nyolohela thabeng, mme leru la apesa thaba. 

16Kganya ya Jehova ya dula thabeng ya Sinai, mme leru la e apesa ka matsatsi a 

tshseletseng; ka la bosupa, a bitsa Moshe a le lerung. 

17Ponahalo ya kganya ya Jehova e ne e ka mollo o timetsang qhoweng ya thaba, 

mahlong a bana ba Iseraele. 

18Moshe a kena lerung, a hlwella thabeng, mme Moshe a hlola thabeng matsatsi a 

mashome a mane le masiu a mashome a mane. 

EKSODA 25 

Tabernakele e laelwa ho etswa. — Ho tshwa-tshwa areka, tafole le kandelare. 

1Yaba Jehova o bua le Moshe, a re: 

2Bua le bana ba Iseraele hore ba nntshetse kabelo ya seo ba nang le sona; le amohele 

kabelo ya motho ka mong ya nntshetsang yona ka pelo e ntle. 

3Ke ena kabelo eo le tla e nka ho bona: Kgauta, silefera, le koporo; 

4purepera, sekarelata, krimsone, lene e ntle le boya ba podi; 

5le matlalo a dipheleu a tlotsitsweng ka bofubedu, matlalo a diqibi le difate tsa leoka; 

6ole ya lebone, le diarubetso tsa ole ya tlolo le tsa dibano; 

7mahakwe a onikse le mahakwe a tla kenngwa efodeng le mokgajwaneng. 

8Ba tla nketsetsa nqalo e halalelang, ke tle ke dule hara bona. 

9Le tla etsa tsohle ka tekanyetso ya tabernakele le ya mesebetsi yohle ya yona, kamoo 

ke le bontshang kateng. 

10Ba etse areka ya fate sa leoka: bolelele ba yona e be tswe tse pedi tse nang le halofo, 

bophara ba yona e be setswe se nang le halofo, mme bophahamo ba yona e be setswe 

se nang le halofo. 

11O tle o e manehe ka kgauta e hlwekileng. O e manehe kahare le kantle, mme o e 

etsetse mofapo wa kgauta o e potolohang. 

12O e tshollele mehwele e mene ya kgauta eo o tla e bea dintlheng tse nne tsa yona: 

mehwele e mmedi e be lehlakoreng le leng la yona, e meng mehwele e mmedi e be 

lehlakoreng le leng la yona. 

13O e etsetse mejaro ya sefate sa leoka, mme o e manehe ka kgauta. 

14O ntoo kenya mejaro mehweleng, mahlakoreng a areka, ho jara areka ka yona. 

15Mejaro e tla nne e dule mehweleng ya areka; e se ke ya tloswa. 

16O tla bea arekeng bopaki boo ke tla o nea bona. 

17O tla etsa sekwahelo ka kgauta e hlwekileng; bolelele ba sona e be ditswe tse pedi 

tse nang le halofo, mme bophara ba sona e be setswe se nang le halofo. 

18Hape, o etse dikerubime tse pedi tsa kgauta: o tle o di etse ka kgauta e teilweng, o di 

bee dintlheheng tse pedi tsa sekwahelo. 

19O etse kerubime e nngwe ntlheng e ka kwano, mme o bee kerubime e nngwe 

ntlheng e ka kwana. Le tle le etse dikerubime hammoho le sekwahelo, dintlheng tsa 

sona tse pedi. 

20Dikerubime di ke di otlollele dipheo tsa tsona hodimo, di kgurumetse sekwahelo ka 

dipheo tsa tsona, mme di tadimane ka difahleho; difahleho tsa dikerubime di tadime 

nqa sekwahelong. 

21O tla bea sekwahelo hodima areka, mme ka arekeng o bee bopaki boo ke tla o nea 

bona. 

22Ke hona moo ke tla teana le wena, ke bue le wena ke le hodima sekwahelo, pakeng 

tsa dikerubime tse hodima areka ya bopaki, hore ke tle ke o bolelle tsohle tseo ke tla o 

laela tsona bakeng sa bana ba Iseraele. 

23Hape, o tla etsa tafole ya sefate sa leoka; bolelele ba yona e be ditswe tse pedi, 

bophara ba yona e be ba tswe se le seng, bophahamo ba yona e be setswe se nang le 

halofo. 

24O tle o e manehe ka kgauta e hlwekileng, mme o e etsetse mofapo wa kgauta o e 

potolohang. 

25O tle o e etsetse moqhaka o bophara ba seatla o e kopang, mme o e etsetse mofapo 

wa kgauta o potang moqhaka wa yona. 

26O tla e etsetsa mehwele e mene ya kgauta, mme o bee mehwele dintlheng tse nne tse 

maotong a mane a yona. 

27Mehwele e ke e be haufi le moqhaka, ho kenya ho yona mejaro ya ho jara tafole. 

28O tla etsa mejaro ya sefate sa leoka, o e manehe ka kgauta, mme tafole e tla jarwa 

ka mejaro. 

29O tle o etse mafiso a yona, le mehope ya yona, le dinkgwana tsa yona, le merifi ya 

yona eo ho tla etswa ditshelo ka yona; o di etse ka kgauta e hlwekileng. 

30O tla bea mahobe a pontsha tafoleng a nne a be teng pela ka kamehla. 

31O etse kandelare ya kgauta e hlwekileng: kandelare e etswe ka kgauta e teilweng; 

leoto la yona, le kutu ya yona, le meritshwana ya yona, le dinoko tsa yona, le dipalesa 

tsa yona, e be ntho e le nngwe le yona. 

32Ho tla tswa makala a tsheletseng mahlakoreng a yona; makala a mararo a etswe 

lehlakoreng le leng la kandelare, a mang makala a mararo a tswe lehlakoreng le leng 

la kandelare. 

33Meritshwana e meraro e kang amanda, le senoko le palesa di be teng lekaleng le 

leng; lekaleng le leng, ho be meritshwana e meraro, e kang amanda, le senoko le 

palesa; makala a tsheletseng a tswang kandelareng a etswe jwalo. 

34Ho yona kandelare, meritshwana e mene e ke e be teng e kang amanda, hammoho le 

dinoko le dipalesa tsa yona; 

35senoko se be teng tlasa makala a mabedi a tswang kandelareng, senoko se seng se 

be teng tlasa makala a mang a mabedi a tswang kandelareng, mme senoko se seng se 

be teng tlasa makala a mang a mabedi a tswang kandelareng,ho lekana makala a 

tsheletseng a tswang kandelareng. 

36Dinoko le makala di tswe ho yona, mme e be ntho e le nngwe hammoho e entsweng 

ka kgauta e teilweng, e hlwekileng. 

37O tle o e etsetse dilampi tse supileng; mme dilampi tseo tse supileng di ke di bewe 

ka mokgwa wa hore di bonesetse ka nqa kapele. 

38Matlawana a yona le dipitsana tsa yona tsa molora di ke di etswe ka kgauta e 

hlwekileng. 

39E etswe hammoho le mesebetsi ya yona yohle ka talenta ya kgauta e hlwekileng. 

40O hlokomele ho etsa ntho tseo ka tekanyetso eo o e bontshitsweng thabeng. 

EKSODA 26 

Setshwantsho sa tabernakele. 

1O tla etsa tabernakele ka masela a leshome a lene e ntle e lohilweng, a purepera, a 

sekarelata, a krimsone; o tla homela dikerubime ho wona, e be mosebetsi o etswang 

ka masene. 

2Bolelele ba lesela le leng e tla ba ditswe tse mashome a mabedi a metso e robileng 

meno e le mmedi, bophara ba lona e be ditswe tse nne; masela wohle a etswe ka 

tekanyo e tshwanang. 

3Masela a mahlano a ke a rokellwe hammoho, mme masela a mang a mahlano a 

rokellwe hammoho. 

4O tla etsa mahokelo a purepera mophethong wa lesela, ntlheng e nngwe ya masela a 

rokeletsweng hammoho; o boele o etse jwalo mophethong wa lesela le ntlheng ya a 

mang a rokeletsweng hammoho. 

5O tla bea mahokelo a mashome a mahlano leseleng le leng, o bee hape mahokelo a 

mashome a mahlano ntlheng ya lesela le qetellang masela a rokeletsweng hammoho, 

mahokelo a tle a lokelane. 

6O ntoo etsa dikgoketsane tsa kgauta tse mashome a mahlano, mme o tle o kopanye 

masela hammoho ka dikgoketsane tseo, tabernakele e tle e be ntho e le nngwe feela. 

7O tlo o etse masela a boya ba podi ho etsa tente ya tabernakele; o tle o etse masela a 

jwalo a leshome le motso o mong. 

8Bolelele ba lesela e be ditswe tse mashome a mararo, bophara ba lona e be tswe tse 

nne; masela a leshome le motso o mong a etswe ka tekanyo e le nngwe. 

9O ke o rokelle masela a mahlano ka nqe nngwe, le masela a tsheletseng ka hosele, 

mme o menahanye lesela la botshelela kapele ho tente. 

10O tla bea mahokelo a mashome a mahlano mophethong wa lesela le ntlheng 

ya masela a rokeletsweng hammoho, le mahokelo a mashome a mahlano mophethong 

wa lesela le ntlheng ya a mang a rokeletsweng hammoho. 

11O tla etsa dikgoketsane tse mashome a mahlano tsa koporo, mme o kenye 

dikgoketsane tseo mahokelong; o kopanye tente hammoho, e tle e be ntho e le nngwe 

feela. 

12Haele mmeno o setseng maseleng a tente, sekoto sa mmeno o setseng se tla lepella 

maraong a tabernakele. 

13Setswe se ka kwano le setswe se ka kwana, tse setseng boleleleng ba masela a tente, 

di tla lepella mahlakoreng a tabernakele, ka kwano le ka kwana, ho e kwahela. 

14O ntoo etsetsa tente sekgurumetso sa matlalo a dipheleu a tlotsitsweng ka bofubedu, 

le sekgurumetso sa matlalo e diqibi ho apesa sa matlalo a dipheleu. 

15O tla etsetsa tabernakele dipolanka tsa sefate sa leoka tse tla emiswa; 

16bolelele ba polanka e tla ba tswe tse leshome, mme bophara ba polanka e be setswe 

se nang le halofo ya setswe. 

17Polanka e nngwe le e nngwe e tle e etsetswe dimapo tse pedi tse bapaneng, o tle o 

etse dipolanka tsohle tsa tabernakele jwalo. 

18Dipolanka tseo o di etsang tsa tabernakele, o tla bea tse mashome a mabedi ka nqa 

borwa; 

19o tla etsa didulwana tsa silefera tse mashome a mane tse tla bewa tlasa dipolanka tse 

mashome a mabedi, polanka e be le didulwana tse pedi le dimapo tse pedi tsa tsona, e 

nngwe polanka e be le didulwana tse pedi le dimapo tse pedi tsa tsona. 

20Lehlakore la bobedi la tabernakele le ka nqa leboya o tla le etsetsa dipolanka tse 

mashome a mabedi; 

21o etse le didulwana tsa tsona tsa silefera tse mashome a mane, polanka e nngwe e be 

le didulwana tse pedi, e nngwe polanka e be le didulwana tse pedi. 

22Haele motseo wa tabernakele, nqa bophirimela, o o etsetse dipolanka tse 

tsheletseng. 

23O tla etsetsa dikgutlo tsa tabernakele, motseo, dipolanka tse pedi. 

24Di tla kopanngwa katlase, hape di kopanngwe le kahodimo ka mofapo; di etswe 

jwalo tse pedi; mme di fele di be dikgutlong tse pedi. 

25Ha ho le jwalo, teng ho tla ba le dipolanka tse robileng meno e le mmedi tse nang le 

didulwana tsa tsona tsa silefera; didulwana tsona di tla bo leshome le metso e 

tsheletseng, di be ka bobedi katlasa polanka e nngwe, le ka bobedi katlasa polanka e 

nngwe. 

26O ntoo etsa maballo a sefate sa leoka; a be mahlano dipolankeng tse lehlakoreng le 

leng la tabernakele; 

27maballo a mang a mahlano a be dipolankeng tsa lehlakore la bobedi la tabernakele; 

hape, maballo a be mahlano dipolankeng lehlakoreng la tabernakele le ka nqa 

bophirimela, motseo. 

28Leballo le hare le be hara dipolanka, ho di kopanya hammoho. 

29O tla maneha dipolanka ka kgauta, mme o etse mefapo ya tsona ya kgauta eo 

maballo a tla kenngwa ho yona; le wona maballo o a manehe ka kgauta. 

30O hlome tabernakele ka mokgwa oo o o bontshitsweng thabeng. 

31O tla etsa lesira le purepera le sekarelata le krimsone le lene e ntle e lohilweng; le tle 

le etswe ka mokgwa wa mosebetsi o etswang ka masene, mme ho homelwe 

dikerubime ho lona. 

32O tla le fanyeha ditshiyeng tse nne tsa sefate sa leoka, tse manehilweng ka kgauta, 

tse nang le dikgoketsane tsa tsona tsa kgauta; hape di hlomelwe didulwaneng tse nne 

tsa silefera. 

33O tle o bee lesira tlasa dikgoketsane, mme hona teng, kahare ho lesira, o tla kenya 

areka ya bopaki, lesira lena le tla le arolela sehalalelo ho sehalaledisiso. 

34O tla bea sekwahelo hodima areka ya bopaki, sehalaledisisong. 

35Tafole yona o e bee kantle ho lesira, kandelare yona e eme malebana le tafole, 

lehlakoreng la tabernakele le ka nqa borwa; o bee tafole ka nqa leboya. 

36O tle o etsetse monyako wa tente lesela la la purepera le sekarelata le krimsone le 

lene e ntle e lohilweng, e be mosebetsi o homilweng. 

37Lesela leo o tla le etsetsa tshiya tse hlano tsa leoka, tseo o tla di maneha ka kgauta, 

tse nang le dikgoketsane tsa tsona tsa kgauta, mme o di etsetse didulwana tse hlano tsa 

koporo. 

EKSODA 27 

Setshwantsho sa aletare ya mahlabelo le sa lebala. 

1O tla etsa aletare ya sefate sa leoka; bolelele ba yona e be tswe tse hlano, bophara ba 

yona e be tswe tse hlano. Aletare e be le mahlakore a mane a lekanang, mme 

bophahamo ba yona e be tswe tse hlano. 

2Dintlheng tse nne tsa aletare o tle o etse dinaka; naka tseo di tswe ho yona, mme o tle 

o e manehe ka koporo. 

3O tla etsa dipitsana tsa yona tsa molora, le dikgarafu, le mehope, le difereko, le 

dipitsa tsa mashala; mesebetsi yohle ya yona o e etse ka koporo. 

4O tla e etsetsa rostere ya koporo; rostereng eo o tla etsa mehwele e mene ya koporo 

dintlheng tse nne tsa yona; 

5o e kenye tlasa moseho wa aletare, mme e fihle mahareng a aletare. 

6O tla etsetsa aletare mejaro, mejaro ya sefate sa leoka, mme o e manehe ka koporo. 

7Mejaro e tle e kenngwe mehweleng. Mejaro eo e tla ba mahlakoreng a aletare, mohla 

e jarwang. 

8O tla e etsa sekoti kahare, ka dipolanka, kamoo o e bontshitsweng thabeng kateng; e 

ke e etswe jwalo. 

9O tla etsa le lebala la tabernakele, ka nqa borwa lebala le tle le etsetswe masela a 

lepeletseng a line e ntle e lohilweng; a be bolelele ba tswe tse lekgolo ka lehlakoreng 

le leng; 

10ho etswe tshiya tse mashome a mabedi le didulwana tsa tsona tsa koporo tse 

mashome a mabedi; dipekere tsa ditshiya le dithupa tsa tsona e be tsa silefera. 

11Ho etswejwalo le ka nqa leboya; ka boleleleng ba lebala, masela a lepeletseng a 

etswe bolelele ba tswe tse lekgolo, ho etswe le tshiya tsa wona tse mashome a mabedi 

le didulwana tsa tsona tsa koporo tse mashome a mabedi; haele dipekere tsa ditshiya 

le dithupa tsa tsona, e tla ba silefera 

12Haele bakeng sa bophara ba lebala, ka nqa bophirimela, ho bewe masela a 

lepeletseng a ditswe tse mashome a mahlano, le tshiya tsa wona tse leshome, le 

didulwana tsa tsona tse leshome. 

13Haele bakeng sa bophara ba lebala, ka nqa botjhabela, ho lekanngwe ditswe tse 

mashome a mahlano; 

14ho etswe masela a lepeletseng a ditswe tse leshome le metso e mehlano ka 

lehlakoreng le leng; 

15mme ka lehlakoreng le leng, ho be masela a lepeletseng a ditswe tse leshome le 

metso e mehlano, le tshiya tsa wona tse tharo, le didulwana tsa tsona tse tharo. 

16Haele monyako wa lebala, ho etswe lesela la wona le ditswe tse mashome a mabedi 

la purepera le sekarelata le krimsone le lene e ntle e lohilweng, e be lesela le 

homilweng; ho etswe le ditshiya tsa lona tse nne, le didulwana tsa tsona tse nne. 

17Ditshiya tsohle tse kopileng lebala di tla ballwa ka dithupa tsa silefera; dipekere tsa 

tsona e be tsa silefera, didulwana tsa tsona e be tsa koporo. 

18Bolelele ba lebala e be tswe tse lekgolo, bophara ba lona e be tse mashome a 

mahlano kahohle, mme bophahamo ba lona e be tswe tse hlano. Masela a lona a tla 

etswa ka lene e ntle e lohilweng; didulwana tsona e be tsa koporo. 

19Haele dintho tsohle tsa tabernakele, le tsa tshebeletso yohle ya yona, le dithakgisa 

tsohle tsa yona, le dithakgisa tsohle tsa lebala, e be tsa koporo. 

20O tla laela bana ba Iseraele hore ba o tlisetse ole e hlwekileng ya ditholwana tsa 

mohlwaare tse tutsweng, e tle e be ya ho bonesa, hore lampi e tuke kamehla. 

21Aarone le bara ba hae ba tla e qhatsa ka tenteng ya pokano, kantle ho lesira le pela 

bopaki, hore e bonese ho tloha mantsiboya ho isa hosasa, pela Jehova. Hoo e tla ba 

taelo e sa feleng ho bana ba Iseraele melokong ya bona. 

EKSODA 28 

Setshwantsho sa diaparo tsa baprista. 

1O atametse Aarone, moholwane wa hao, pela hao, a tle le bara ba hae, ba kgethwe ho 

bana ba Iseraele, hore ba etse mosebetsi wa boprista pela ka: e be Aarone, le Nadabe, 

le Abihu, le Eleasare, le Ithamare, bara ba Aarone. 

2O etsetse Aarone, moholwane wa hao, diaparo tse kgethehileng, tsa kganya le tsa 

khabiso. 

3O bue le banna ba masene, bao ke ba tshetseng ka moya wa hlalefo, ba tle ba etsetse 

Aarone diaparo tse mo kgethang, hore a tle a sebetse mosebetsi wa boprista pela ka. 

Diaparo tseo ba tla di etsa, ke tsona tsena: 

4Mokgajwana, le efoda, le kobo, le kojwana e homilweng le moqhwele, le senyepa. 

Ba etsetse Aarone moholwane wa hao, le bara ba hae diaparo tse kgethehileng, ba tle 

ba etse mosebetsi wa boprista pela ka. 

5Ba nke kgauta, le purepera, le sekarelata, le krimsone le lene e ntle. 

6Ba etse efoda ka kgauta, le purepera, le sekarelata, le krimsone, le line e ntle e 

lohilweng, e be mosebetsi o etswang ka masene. 

7E be le mabanta a mabedi a yona a mahetla a e kopanyang dintlheng tsa yona tse 

pedi; e fele e kopanngwe jwalo. 

8Senyepa se e tlamang, e be ntho e le ngwe le yona; se tla bewa hodima yona, e be sa 

mofuta o le mong le yona, se etswe ka kgauta, le purepera, le sekarelata, le krimsone, 

le lene e ntle e lohilweng. 

9O nke mahakwe a mabedi a onikse, o ngole ho wona mabitso a bana ba Iseraele; 

10mabitso a tsheletseng a ngolwelehakweng le leng, a mang mabitso a tsheletseng 

lehakweng le leng, ka ho ya ka meloko ya bona. 

11O tla ngola mabitso mahakweng ao a mabedi kamoo ho ka etsang ya ngolang 

mahakweng kateng, ka mokgwa oo ho ngolwang tiiso ya mongolo, mabitso a ngolwe 

ka lenaneo la bana ba Iseraele; o a kenye dikoomaneng tsa kgauta. 

12Mahakwe a mabedi o tla a bea mahetleng a efoda, e be mahakwe a kgopotso ho 

bana ba Iseraele; Aarone o tla jara jwalo mabitso a bona pela Jehova mahetleng a hae 

a mabedi, ho etsa kgopotso. Dikoomana o tla etsa tsa kgauta; 

13o etse le maqakatsa a mabedi a kgauta e hlwekileng; 

14o etse a ohlilweng ka mokgwa wa mosebetsi o tshophilweng, mme o hokele 

maqakatsa a tshopilweng dikoomaneng. 

15O tla etsa mokgajwana wa kahlolo ka mokgwa wa mosebetsi o etswang ka masene; 

o o etse ka mokgwa o le mong le efoda; o o etse ka kgauta, le purepera, le sekarelata, 

le krimsone, le lene e ntle e lohilweng. 

16O be le mahlakore a mane, a mennweng; bolelele ba wona e be boahlamo ba 

menwana, le bophara ba wona e be boahlamo ba menwana. 

17O kenye ho wona, ka mokgwa oo mahakwe a bewang ka wona, melana e mene ya 

mahakwe: molaneng o mong ho bewe rubise, topase, le emeralde, ke molana wa pele; 

18molaneng wa bobedi, ho bewe karbunkle, le safire, le daemane; 

19molaneng wa boraro, ho bewehiasinthe, le agate, le amethiste; molaneng wa 

bone, ho bewe krisolite, onikse, le jaspe. 

20Mahakwe ao a ke a kenngwe kgauteng, dikoomaneng tsa wona. 

21Mahakwe a tla bewa ka ho ya ka lenaneo lamabitso a bana ba Iseraele, a le leshome 

le metso e mmedi ka palo yamabitso a bona; e tla ba a meloko e leshome le metso e 

mmedi, le leng le le leng le be le lebitso la lona, le ngodilweng ka mokgwa wa tiiso ya 

mangolo. 

22Mokgajwaneng o tla hokela maqakatsa a lohilweng, ka mokgwa wa mosebetsi o 

tshophilweng, a kgauta e hlwekileng. 

23Mokgajwaneng o tla etsa mehwele e mmedi ya kgauta, mme mehwele eo e mmedi o 

tle o e bee dintlheng tsa mokgajwana; 

24maqakatsa a tshopilweng a kgauta, o tla a kenya mehweleng eo e mmedi, dintlheng 

tsa mokgajwana. 

25Dintlha tse ding tse pedi tsamaqakatsa a tshophilweng o tle o di kenye dikoomaneng 

tse pedi, di bewe mabanteng a mahetla a efoda, kapele ho wona. 

26O tla etsa mehwele e mmedi ya kgauta, mme o tla e bea pheletsong tse pedi tsa 

mokgajwana, mophethong o bapaneng le efoda, kahare. 

27O etse hape mehwele e mmedi ya kgauta, mme o e bee mabanteng a mabedi a 

mahetleng a efoda, katlase, kapele ho wona, haufiufi le moo e rokahantsweng teng, 

kahodima senyepa sa efoda. 

28Mokgajwana o ke o hokelwe ka mehwele ya wona mehweleng ya efoda ka kgole ya 

purepera, hore o tle o eme kahodima senyepa sa efoda, mokgajwana o tle o se ke wa 

sutha efodeng. 

29Etlare ha Aarone a kena sehalalelong, o tla jara sefubeng sa hae, ka mokgajwana wa 

kahlolo, mabitso a bana ba Iseraele, e tle e be kgopotso e sa feleng pela Jehova. 

30Mokgajwaneng wa kahlolo o tla bea Urime le Thummime, di tle di be sefubeng sa 

Aarone, ha a kena pela Jehova; Aarone o tla jarela bana ba Iseraele kahlolo sefubeng 

sa hae, pela Jehova, ka ho sa feleng. 

31Kobo ya efoda o e etse kaofela ha yona ka purepera; 

32e be le lesoba la hlooho bohareng ba yona; mmenong wa lesoba e be le moqhaka o 

tshophilweng; lesoba leo le be jwaloka lesoba la seaparo sa bahlabani hore kobo e se 

ke ya taboha. 

33Melekeng ya yona o tla etsamohomo wa digaranata tsa purepera le sekarelata, le 

krimsone o e potolohang melekeng ya yona; dipakeng tsa tsona kahohle o 

etsediklokonyana tsa kgauta; 

34ho bewe klokonyana ya kgauta le garanata, ho boele ho bewe klokonyana ya kgauta 

le garanata, melekeng ya kobo, ho e potoloha. 

35Aarone o tla e apara ha a phetha tshebeletso; ho lla ha tsona ho tla utlwahala ha a 

kena sehalalelong pela Jehova, leha a etswa, hore a tle a se ke a shwa. 

36O tla etsa le lebenyane la kgauta e hlwekileng, mme o tla ngola ho lona ka mokgwa 

wa tiiso ya mangolo taba e reng: Kgalalelo ho Jehova. 

37O le hokele ka kgole ya purepera, mme le bewe moqhweleng; le dule kapele ho 

moqhwele. 

38Le tla ba phatleng ya Aarone, mme Aarone o tla jara bokgopo ba ntho tse 

kgethehileng tseo bana ba Iseraele ba di kgethang, e leng dineo tsohle tsa ntho tsa 

bona tse kgethehileng. Le tle le be phatleng ya hae kamehla, hore ba fumane mohau 

pela Jehova. 

39O tla etsa kojwana ya lene e ntle e lohilweng; hape, o tla etsa moqhwele wa lene e 

ntle e lohilweng, hape o etse senyepa se homilweng. 

40O tla etsetsa bara ba Aarone dikojwana, o ba etsetse le dinyepa le dikatiba tsa 

kganya le kgabiso; 

41o ntoo apesa Aarone, moholwane wa hao, hammoho le bara ba hae. O tla ba tlotsa, o 

ba hlwekise, o ba kgethe hore ba etse mosebetsi wa boprista pela ka. 

42O ba etsetse le marikgwana a lene ho apesa bofeela ba bona; a tla tloha lethekeng, a 

fihle diropeng. 

43Aarone le bara ba hae ba ke ba a tene, ha ba kena tenteng ya pokano, leha ba 

atamela aletareng, ho phetha tshebeletso ya sehalalelo, ba tle ba se ke ba etsa molato, 

mme ba se ke ba eshwa; ke taelo e sa feleng, e neilweng yena le ditloholo tsa hae tse 

tla mo hlahlama. 

EKSODA 29 

Kgetho ya baprista. — Sehlabelo se sa feleng. 

1Ha o ba kgetha, hore ba etse mosebetsi wa boprista pela ka, o tla etsa ka mokgwa 

ona: 

2O nke pohwana le dipheleu tse pedi tse hlokang sekodi, le bohobe bo sa lomoswang, 

le dinkgwana tse se nang ditomoso, tse dubilweng ka ole, le maqebekwane a se nang 

ditomoso, a tlotsitwseng ka ole; o tle o di etse ka phofo e sefilweng ya koro; 

3o di kenye serotong, mme o di hlahise ka seroto, hammoho le pohwana le dipheleu 

tse pedi. 

4O ntoo atametsa Aarone le bara ba hae pela monyako wa tente ya pokano, o ba 

hlatswe ka metsi. 

5O tla nka diaparo, o apese Aarone kojwana, le kobo ya efoda, le efoda, le 

mokgajwana oo o tla o tlama hodima hae ka senyepa sa efoda; 

6o ntoo mo rwesa moqhwele hloohong, mme moqhweleng o bee lebenyane le 

kgethehileng. 

7O tla nka ole ya setlolo, o e tshollele hloohong ya hae, mme o mo tlotse jwalo. 

8Le bara ba hae o tla ba atametsa, o ba apese dikojwana; 

9o ntoo tlama Aarone le bara ba hae ka dinyepa, o ba rwese dikatiba; boprista e tla ba 

ba bona ka taelo ya kamehla, mme o kgethe Aarone le bara ba hae jwalo. 

10O atametse pohwana pela tente ya pokano, mme Aarone le bara ba hae ba tla bea 

matsoho a bona hloohong ya poho; 

11o ntoo hlaba poho pela Jehova, monyako wa tente ya pokano. 

12O nke madi a poho o a bee manakeng a aletare ka monwana; madi a mang kaofela o 

a tshollele fatshe pela aletare. 

13O ntoo nka mafura wohle a apesang mala, le maapara a hodima sebete, le diphio tse 

pedi, le mafura a tsona; o di tjheseletse aletareng. 

14Haele nama ya poho, le letlalo la yona, le moswang wa yona, o di tjhese kantle ho 

diahelo; ke sehlabelo sa sebe. 

15O tla nka pheleu e nngwe, mme Aarone le bara ba hae ba tla bea matsoho a bona 

hloohong ya pheleu; 

16o ntoo hlaba pheleu, mme o nke madi a yona, o a tshollele aletareng ka nqa tsohle. 

17O tla direla pheleu ka dikoto tsa yona, o hlatswe mala a yona le ditlhako tsa yona; o 

di bee dikotong tsa yona le hloohong ya yona; 

18mme o tjheseletse pheleu kaofela aletareng; ke setjheso sa Jehova se monko o 

monate, ke sehlabelo se tjheseditsweng Jehova. 

19O tla nka pheleu ya bobedi, mme Aarone le bara ba hae ba tla bea matsoho a bona 

hloohong ya pheleu; 

20o hlabe pheleu, o nke madi, mme ka wona o tlotse ntlha ya tsebe e tona ya Aarone, 

le dintlha tsa tsebe tse tona tsa bara ba hae, le menwana e metona ya matsoho a bona a 

matona, le menwana e metona ya maoto a bona a matona; madia mang o a tshollele 

aletareng ka nqa tsohle. 

21O ntoo nka madi a aletareng, le ole ya setlolo; o fafatse Aarone le diaparo tsa hae, le 

bara ba hae le diaparo tsa bona, hammoho le yena; etlaba o kgethehile, yena le diaparo 

tsa hae, hammoho le bara ba hae le diaparo tsa bona. 

22O tla nka mafura a pheleu, le mohatla, le mafura a apesang mala, le maapara 

a hodima sebete, le diphio tse pedi, le mafura a tsona, le letsoho le letona (hobane ke 

pheleu ya peo), 

23le polokwe, le senkgwa sedubilweng ka ole, le leqebekwane, o di ntshe serotong sa 

mahobe a sa lomoswang se dutseng pela Jehova; 

24o di bee kaofela ha tsona diatleng tsa Aarone, le diatleng tsa bara ba hae, mme o di 

tsokotse pela Jehova, e le seabelo se tsokotswang; 

25o ntoo di tlosa matsohong a bona, mme o di tjheseletse aletareng, setjhesong, e be 

monko o monate pela Jehova; ke sehlabelo se tjheseditsweng Jehova. 

26O tla nka sefuba sa pheleu ya peo ya Aarone, mme o tla se tsokotsa pela Jehova, e le 

seabelo se tsokotswang; etlaba seabo sa hao. 

27O kgethe sefuba sa seabelo se tsokotswang le letsoho la hlokolo, e leng se 

tsokoditsweng le se hlokotsweng sa pheleu ya peo, sa ya Aarone le sa ya bara ba hae. 

28Hoo ho Aarone le bara ba hae e tla ba kabelo ya kamehla hara bana ba Iseraele; 

hobane ke seabelo sa hlokolo; seabelo sa hlokolo se tla ba teng sa bana ba Iseraele, sa 

mahlabelo a bona a teboho. Seabelo sa bona sa hlokolo e tla ba sa Jehova. 

29Diaparo tse kgethehileng tsa Aarone e tla ba tsa bara ba hae, ha a se a le siyo, hore 

ba tle ba di apare mohla ba tlotswang, le mohla ba kgethelwang boprista. 

30Mora wa hae, eo e tla ba moprista tulong tsa hae, ya tla kena tenteng ya pokano ho 

etsa tsa tshebeletso sehalalelong, o tla di apara ka tshiu tse supileng. 

31O tla nka pheleu ya peo, o apehe nama ya yona nqalong e halalelang; 

32Aarone le bara ba hae ba tla ja nama ya pheleu le bohobe bo leng serotong, 

monyako wa tente ya pokano; 

33ba je tseo pheko e entsweng ka tsona ho ba kgethela tshebeletso, le ho ba hlwekisa; 

di se ke tsa jewa ke moditjhaba, hobane ke ntho tse kgethehileng. 

34Leha ho ka salla hosasane nama e nngwe ya kgethelo, le bohobe bo bong, ho 

setseng o tla ho tjhesa; ho se ke ha jewa, hobane ho kgethehile. 

35O tla etsetsa Aarone le bara ba hae jwalo, o ye ka tsohle tseo ke o laetseng tsona, o 

tle o ba kgethele tshebeletso ka tshiu tse supileng. 

36Hape, ka tsatsi le leng le le leng, o tla hlaba poho ya sehlabelo sa sebe ho etsa 

pheko; o tla hlwekisa aletare ka ho e etsetsa pheko, o e tlotse hore o tle o e 

kgethele tshebeletso. 

37Ka ditshiu tse supileng, o tla etsetsa aletare pheko, o be o e 

kgethele tshebeletso, mme aletare e tla ba ntho e kgethehileng haholo; eng le eng e ka 

amang aletare e kgethehile. 

38Tseo o tla di hlabela aletareng ke konyana tse pedi tse lemo se le seng, ka tsatsi le 

leng le le leng, kamehla yohle. 

39Konyana e nngwe o tla e hlaba hosasa, konyana ya bobedi o e hlabe mantsiboya; 

40o hlahise konyana e nngwe le e nngwe e na le tekanyo ya leshome ya phofo e 

sefilweng, e dubilweng tekanyong ya bone ya hine ya ole e hlwekileng, le tshelo ya 

karolo ya bone ya hine ya veine. 

41Konyana ya bobedi o tla e hlaba mantsiboya; o e hlahise e na le nyehelo le tshelo, 

jwaloka ya hosasa, e tle e be monko o monate le sehlabelo se tjheseditsweng Jehova. 

42E tla ba sona setjheso sa kamehla sa meloko yohle ya lona, se hlahiswang monyako 

wa tente ya pokano pela Jehova, moo ke tla teana le lona, hore ke tle ke bue le wena 

teng. 

43Ke tla teana teng le bana ba Iseraele, mme tente e tla kgetheha ka kganya ya ka; 

44ke tla kgetha tente ya pokano le aletare, ke kgethe le Aarone le bara ba hae, hore ba 

etse mosebetsi wa boprista pela ka. 

45Ke tla aha hara bana ba Iseraele, ke be Modimo wa bona; 

46ba tla tseba hoba ke Jehova, Modimo wa bona, ya ba ntshitseng lefatsheng la 

Egepeta, hore ke tle ke ahe hara bona: Ke nna Jehova, Modimo wa bona. 

EKSODA 30 

Setshwantsho sa aletare ya dibano le sa morifi. — Tswakanyo ya ole e 
kgethehileng le ya dibano. 

1O etse aletare ho tjhesetsa dibano teng, o e etse ka fate sa leoka. 

2Bolelele ba yona e be ba tswe se le seng, bophara le bona e be tswe se le seng; e be le 

mahlakore a mane a lekanang; bophahamo ba yona e be tswe tse pedi. 

3Manaka a yona e be ntho e le nngwe le yona. O e manehe ka kgauta e hlwekileng, 

kahodimo le kahohle mahlakoreng le manakeng; o e etsetse mofapo wa kgauta o e 

potolohang. 

4O e etsetse mehwele e mmedi ya kgauta tlasa mofapo, mahlakoreng a yona a mabedi; 

o etse jwalo mahlakoreng a mabedi; mehwele eo e be ya ho kenya mejaro, eo e 

jarwang ka yona. 

5O etse mejaro ya sefate sa leoka, o e manehe ka kgauta. 

6O tla bea aletare malebana le lesira le pela areka ya bopaki, ho tadimana le 

sekwahelo se hodima bopaki, e leng moo ke tla teana le wena teng. 

7Aarone a tjhesetse ho yona ka hosasa ho hong le ho hong dibano tse monko o 

monate; a di tjhese ha a lokisa dilampi. 

8Etlare ha Aarone a hoteditse dilampi mantsiboya, a tjhese dibano; e tla ba dibano tse 

sa feleng pela Jehova, melokong ya lona. 

9Le se ke la tjhesetsa teng dibano disele, kapa setjheso, kapa nye helo, mme le se ke la 

etsa ditshelo teng. 

10Aarone a tle a etse pheko manakeng a aletare hang ka selemo se seng le se seng; a 

etse pheko teng hang ka selemo, melokong ya lona, ka madi a sehlabelo sa sebe. E tla 

ba ntho e kgethehileng haholo ho Jehova. 

11Hape, Jehova a bolella Moshe, a re: 

12Etlare ha o bala bana ba Iseraele ho tseba palo ya bona, e mong le e mong a tle a 

ntshetse moya wa hae topollo, pela Jehova, mohla ba balwang, hore ba se ke ba 

welwa ke bolwetse, mohla ba balwang. 

13Bohle ba balwang ba tla ntsha hona: ba ntshe halofo ya shekele (ka ho ya ka shekele 

ya sehalalelo, e leng shekele e nang le gera tse mashome a mabedi), ke re,halofo ya 

shekele, e be kabelo e abelwang Jehova. 

14Mang le mang ya balwang, ho tloha ho ya dilemo tse mashome a mabedi le ho ya 

pele, o tla ntsha kabelo e abelwang Jehova. 

15Morui a se ke a eketsa, mme mofutsana a se ke a fokotsa halofo ya shekele ka letho, 

ha ho ntshwa kabelo e newang Jehova, ho etsa topollo ya meya ya lona. 

16O nke tjhelete tsa topollo tse ntshwang ke bana ba Iseraele, o di ntshetse tshebeletso 

ya tente ya pokano; e tla ba kgopotso ho bana ba Iseraele pela Jehova, ha ho etsetswa 

meya ya lona topollo. 

17Jehova a boela a bolella Moshe, a re: 

18O etse morifi wa koporo o nang le sedulwana sa koporo ho itlhatswetsa ho wona, o 

o bee mahareng a tente ya pokano le aletare; o tshele metsi, 

19hore Aarone le bara ba hae ba tle ba itlhatswe matsoho le maoto teng. 

20Etlare ha ba etla tenteng ya pokano, ba itlhatswe ka metsi, ba tle ba se ke ba 

eshwa;ba itlhatswe hape, ha ba atamela aletareng ho etsa tshebeletso, ho tjhesa 

sehlabelo se tjhesetswang Jehova. 

21Ba itlhatswe matsoho le maoto, ba tle ba se ke ba eshwa; hoo e tla ba taelo ya 

kamehla ho bona, ke re, ho Aarone le ditloholo tsa hae, melokong ya bona. 

22Hape, Jehova a bolella Moshe, a re: 

23O nke dibano tse kgethehileng, tsa mirra e metsi tse boima ba dishekele tse makgolo 

a mahlano le halofo ya boima bo kalo ya sinnamone e monko o monate, e 

leng dishekele tse makgolo a mabedi a mashome a mahlano, le lehlaka le monko o 

monate le boima ba dishekele tse makgolo a mabedi a mashome a mahlano, 

24le dishekele tse makgolo a mahlano tsa kasia, ha ho lekanngwa ka shekele ya 

sehalalelo, le tekanyo ya hine ya ole ya mohlwaare. 

25Ka tseo, o tla etsa ole ya setlolo e kgethehileng, tswako e monko o monate, e 

entsweng ka mokgwa wa motswaki wa tse nkgang hamonate. E tla ba ole ya setlolo e 

kgethehileng. 

26Ka yona, o tla tlotsa tente ya pokano le areka ya bopaki, 

27le tafole le mesebetsi yohle ya yona, le kandelare le mesebetsi yohle ya yona, le 

aletare ya dibano, 

28le aletare ya ditjheso le mesebetsi yohle ya yona, le morifi le sedulwana sa wona. 

29O di kgethe e be dintho tse kgethehileng haholo; tsohle tse tla di ama di tla kgetheha 

le tsona. 

30O tlotse Aarone le bara ba hae, mme o ba kgethe hore ba etse mosebetsi wa boprista 

pela ka. 

31O bolelle bana ba Iseraele, o re: 

32Ke yona ole ya setlolo e kgethehileng ho nna melokong ya lona; e se ke ya tshelwa 

nameng ya motho, mme le se ke la etsa e tshwanang le yona ho tswakweng ha yona. E 

kgethehile, le ho lona e kgethehile. 

33Mang le mang ya ka etsang ditlolo tse jwalo, kapa ya ka tlotsang moditjhaba ka 

tsona, a kgaolwe tjhabeng sa habo. 

34Hape, Jehova a re ho Moshe: O nke ntho tse monko o monate, setakte, le dikgetla 

tse monko o monate, le kgalbano, le dibano tse hlwekileng; di ke di lekane ka boima; 

35o di etse dibano tse monko o monate, ka mokgwa wa motswaki wa tse monko o 

monate, di be letswai, hape e be tse hlwekileng, tse kgethehileng. 

36O di tudisise haholo, o di bee pela bopaki, tenteng ya pokano, moo ke tla teana le 

wena teng; ho lona e tla ba ntho e kgethehileng haholo. 

37Ha o etsa dibano tseo, le se ke la iketsetsa tse tswakilweng ka mokgwa oo; ho wena 

e be tse kgethetsweng Jehova. 

38Mang le mang ya ka etsang tse jwalo ho di fofonela, a kgaolwe tjhabeng sa habo. 

EKSODA 31 

Ho kgethwa basebetsi ba tabernakele. — Letsatsi la sabbatha ha le hopotswa. — 
Matlapa a melao. 

1Jehova a bolella Moshe, a re: Bona, ke bitsitse Betsaleele, mora Uri, mora Hure, wa 

leloko la Juda, ka lebitso la hae, 

3ke mo tlatsitse ka moya wa Modimo, ka bohlale, ka kutlwisiso, ka tsebo, hore a tle a 

tsebeho etsa mesebetsi ya mefutafuta, 

4leha e le ho qapa e meng, ho sebetsa kgauta, le silefera, le koporo, 

5le ho betla mahakwe a kenngwang dikoomaneng le ho betla difate, le ho etsa 

mesebetsi ya mefutafuta. 

6Bona, ke beile le Oholiabe, mora Akisamake, wa leloko la Dane; hape ke kentse 

bohlale pelong tsa batho bohle ba masene, hore ba sebetse tsohle tsee ke o laetseng 

tsona; 

7ke ho re tente ya pokano, le areka ya bopaki, le sekwahelo se bewang hodima yona, 

le mesebetsi yohle ya tabernakele; 

8le tafole le mesebetsi ya yona, le kandelare e hlwekileng le mesebetsi yohle ya yona, 

le aletare ya dibano; 

9le aletare ya ditjheso le mesebetsi yohle ya yona, le morifi le sedulwana sa wona; 

10le diaparo tsa tshebeletso, le diaparo tse kgethehileng tsa Aarone moprista, le 

diaparo tsa bara ba hae tsa ho etsa mosebetsi wa boprista; 

11le ole ya setlolo, le dibano tse monko o monate tsa sehalalelo. Ba tla sebetsa tsohle 

tseo ke o laetseng tsona. 

12Hape, Jehova a bolella Moshe a re: 

13Ako bue le bana ba Iseraele, o re: Le fele le boloke Disabatha tsa ka, hobane ke 

pontsho mahareng a ka le lona, melokong ya lona, e le hore le tsebe hoba ke nna 

Jehova ya le kgethileng. 

14Le boloke tsatsi la Sabatha, hobane, ho lona e tla ba le kgethehileng; ya le 

hlomphollang a bolawe; hobane ekare ha e mong a ka etsa mosebetsi tsatsing leo, 

motho eo a ke a kgaolwe tjhabeng sa habo. 

15Ka matsatsi a tsheletseng ho tla sebetswa, mme la bosupa e tla ba la Sabatha, la 

phomolo e kgethetsweng Jehova; mang le mang ya ka etsang mosebetsi ka tsatsi la 

Sabatha, a bolawe. 

16Bana ba Iseraele ba tla boloka la Sabatha, hore ba boloke Sabatha melokong ya 

bona, e be selekane sa kamehla. 

17Ke pontsho ya kamehla mahareng a ka le bana ba Iseraele; hobane ka matsatsi a 

tsheletseng, Jehova o entse mahodimo le lefatshe, mme ka la bosupa o phomotse, a 

kgatholoha. 

18Eitse hobane Modimo o qetelle ho bua le Moshe, thabeng ya Sinai, wa mo nea 

matlapa a mabedi a bopaki, matlapa a majwe a ngodilweng ka monwana wa Modimo. 

EKSODA 32 

Namane ya kgauta. 

1Setjhaba eitse ha se bona hoba Moshe o diehile ho theoha thabeng, setjhaba sa 

bokanela Aarone, sa re ho yena: Ema, o re etsetse modimo o re etellang pele; hobane 

haele Moshe eno, monna ya re ntshitseng fatsheng la Egepeta, ha re tsebe se mo 

hlahetseng. 

2Yaba Aarone o re: Rodisang basadi ba lona le bara ba lona le baradi ba lona masale a 

kgauta a ditsebeng tsa bona, le ntlisetse wona. 

3Yaba setjhaba kaofela se rola masale a kgauta a ditsebeng tsa sona, ba a tlisa ho 

Aarone. 

4Yena a a amohela matsohong a bona, a seta kgauta ka moseto, mme a etsa namane e 

tsholotsweng. Ba re: Oho Iseraele, modimo wa hao ke oo, o o ntshitseng fatsheng la 

Egepeta! 

5Eitse ha Aarone a bona taba eo, a haha aletare pela namane, a howeletsa, a re: 

Hosasane, e tla ba mokete wa Jehova! 

6Hosasane ba tsoha e sa le hosasa, ba hlaba mahlabelo a ditjheso, ba hlahisa 

mahlabelo a teboho. Setjhaba sa dula fatshe ho ja le ho nwa, sa ntoo ema sa hobela. 

7Yaba Jehova o re ho Moshe: Ema, o theohe, hobane tjhaba sa hao, seo o se 

nyolotseng fatsheng la Egepeta, se itshentse. 

8Ba se ba kgelohile tsela eo ke neng ke ba laetse yona. Ba iketseditse namane e 

tsholotsweng, ba kgumamile pela yona, ba bile ba e hlabetsemahlabelo, ba itse: Oho 

Iseraele, modimo wa hao ke oo, o o ntshitseng fatsheng la Egepeta! 

9Jehova a boela a re ho Moshe: Ke se bone setjhaba seno, mme ke re, ke setjhaba se 

melala e sataletseng. 

10Jwale, o ntlohele, bohale ba ka bo tle bo ba tukele, ke ba timetse; haele wena, ke tla 

o etsa setjhaba se seholo. 

11Moshe a nolofatsa Jehova, Modimo wa hae, a re: Oho Jehova, na bohale ba hao bo 

ya tukellang setjhaba sa hao seo o se ntshitseng fatsheng la Egepeta ka matla a maholo 

le ka letsoho le matla? 

12E tla ba ka baka lang ha Baegepeta ba ka re: O ba ntsheditse ho ya ba ntsha kotsi, e 

le ho ya ba bolaela dithabeng le ho ba timetsa lefatsheng? Kgutla bohaleng ba kgalefo 

ya hao, mme o tlohele bobe boo o bo hopoletseng setjhaba sa hao. 

13Hopola Abrahama, le Isaaka, le Jakobo, bahlanka ba hao, bao o ba hlapanyeditseng 

ka wena, wa re ho bona: Ke tla atisa ditloholo tsa lona, di be ka ka dinaledi tsa 

mahodimo, ke nee ditloholo tsa lona lefatshe lohle leo ke le boletseng, mme di le rue 

ka ho sa feleng. 

14Yaba Jehova o tlohela bobe boo a neng a bo hopoletse setjhaba sa hae. 

15Yaba Moshe o a kgutla, a theoha thabeng, a ena le matlapa a mabedi a bopaki 

matsohong a hae; matlapa ao a ne a ngodilwe ka nqa tse pedi, a ngodilwe ka kwano le 

ka kwana. 

16Matlapa ao e ne e le mosebetsi wa Modimo; lengolo e ne e le lengolo la Modimo, le 

ngodilweng matlapeng. 

17Joshua a utlwa mantswe a setjhaba ha se ntse se duduetsa; a re ho Moshe: Ho na le 

modumo wa ntwa diahelong. 

18Moshe a re: Hase mantswe a bahlodi ba arabelanang, kapa mantswe a ba hlotsweng 

ba arabelanang, ke utlwa mantswe a dumellanang a dipina. 

19Eitse ha a atamela diahelong, a bona namane le mehobelo. Yaba bohale ba Moshe 

bo a tuka, mme a lahla matlapa ka matsoho a hae, a a bolaya mosifeng wa thaba. 

20A nka namane e entsweng ke bona, a e tjhesa mollong, a ba a e tula phofo e 

tshesane haholo, a e akgela metsing, a e nosa bana ba Iseraele. 

21Yaba Moshe o re ho Aarone: Setjhaba sena se o entse jwang ha o tla se dihela 

sebeng se sekalo? 

22Aarone a re: Bohale ba monga ka bo se ke ba tuka. Tjhaba sena o a se tseba hoba se 

sekametse bobeng. 

23Ba itse ho nna: Re etsetse modimo o re etellang pele, hobane haele Moshe eno, 

monna ya re ntshitseng fatsheng la Egepeta, ha re tsebe se mo hlahetseng. 

24Ka ba ka re ho bona: Mang le mang ya nang le kgauta, a e role! Ba fela ba nneile, 

mme ke kentse kgauta mollong, mme ho tswile namane eo. 

25Moshe a bona setjhaba hoba ha se sa ikutlwa, hobane Aarone o ne a ba dihetse, hore 

ba songwe ke dira tsa bona. 

26Yaba Moshe o ya ema monyako wa diahelo, a re: Mang le mang ya reng ka Jehova 

a tle ho nna! Yaba bara ba Levi ba phuthehela ho yena. 

27A re ho bona: Jehova, Modimo wa Iseraele, o re: E mong le e mong wa lona a tlame 

sabole ya hae thekeng la hae, le ye le diahelo ho tloha monyakong o mong ho ya ho o 

mong, mme e mong le e mong wa lona a bolaye ngwanabo, mang motswalle wa hae, 

mang wa habo. 

28Bara ba Levi ba etsa ka polelo ya Moshe, mme tsatsing leo ha eshwa batho ba 

batlileng ho etsa kete tse tharo hara setjhaba. 

29Hobane Moshe o ne a itse: Ikgetheleng Jehova kajeno, leha e ka ba ho lwantsha e 

mong le e mong mora wa hae le ngwanabo, hore Modimo o tle o le hlohonolofatse 

kajeno. 

30Ka hosasane, Moshe a re ho setjhaba: Le sitilwe ka tshito e kgolo; jwale, a nke ke 

nyolohele ho Jehova; mohlomong nka etsa pheko ya tshito ya lona. 

31Moshe a boela ho Jehova, a re: Oho, tjhaba sena se sitilwe ka tshito e kgolo, ha se 

iketseditse modimo wa kgauta. 

32Jwale, hoja o ka ba tshwarela tshito ya bona! Ha ho se jwalo, hlakola hle lebitso la 

ka bukeng ya hao eo o e ngodileng. 

33Jehova a re ho Moshe: Ya ntshitelwang, ke yena eo ke tla mo hlakola bukeng ya ka. 

34Jwale, tloha, o ise setjhaba moo ke o boleletseng: Bona, lengeloi la ka le tla o etella 

pele; mme tsatsing leo ke otlang ka lona, ke tla ba otlela tshito ya bona. 

35Jehova a otla setjhaba jwalo, kahobane se ne se entse namane e entsweng ke 

Aarone. 

EKSODA 33 

1Yaba Jehova o re ho Moshe: Tloha le setjhaba seo o se ntshitseng fatsheng la 

Egepeta, le ye fatsheng leo ke le hlapanyeditseng Abrahama, le Isaaka, le Jakobo, ka 

re: Ke tla le nea ditloholo tsa hao. 

2Ke tla roma lengeloi le tla o etella pele, ke leleke Bakanana, le Baamore, le Bahethe, 

le Baferese, le Baheve, le Bajebuse; 

3ke lefatshe le kollang lebese le dinotshi. Hobane nna, nke ke ka nyoloha le wena, 

hobane o setjhaba se melala e sataletseng, esere mohlomong ka o timetsa tseleng. 

4Setjhaba sa utlwa lentswe leo le tshabehang, sa lla, mme ba se ke ba ikgabisa ka 

dikgabiso tsa bona. 

5Hobane Jehova o ne a itse ho Moshe: E re ho bana ba Iseraele: Le setjhaba se melala 

e sataletseng; hoja nka tsamaya ho se hokae le wena, ke be nka o timetsa; jwale, rola 

dikgabiso tsa hao, ke tle ke tsebe hore na ke tla o etsa jwang. 

6Ka mokgwa oo, bana ba Iseraele ba rola dikgabiso tsa bona ho tloha thabeng ya 

Horebe. 

7Moshe a nka tente, a itlhomela yona kantle ho diahelo, hole le diahelo; a e bitsa tente 

ya pokano; mang le mang ya batlang Jehova, o ne a tswela tenteng ya pokano e kantle 

ho diahelo. 

8Enere ha Moshe a tswela tenteng, batho bohle ba ne ba raoha, ba eme e mong le e 

mong monyako wa tente ya hae; ba ise mahlo ho Moshe ho fihlela ha a kena tenteng. 

9Enere hobane Moshe a kene tenteng, topallo ya leru e ne e theoha, e eme monyako 

wa tente, mme Jehova o ne a bua le Mosheteng. 

10Topallo ya leru e ne e bonwa ke setjhaba kaofela ha e ema monyako wa tente, mme 

setjhaba kaofela se ne se ema, mme ba kgumama e mong le e mong monyako wa tente 

ya hae. 

11Jehova o ne a bua le Moshe ba tadimane difahleho, ka mokgwa oo motho a buang le 

motswalle wa hae ka wona, o ntoo kgutlela diahelong; haele mohlanka wa hae, 

Joshua, mora Nune, wa mohlankana, o ne a sa tlohe tenteng. 

12Yaba Moshe o re ho Jehova: Bona, o itse ho nna: Tsamaisa setjhaba sena, empa ha o 

a ka wa ntsebisa eo o tla mo roma ho ya le nna, leha o fela o itse: Ke o tseba ka lebitso 

la hao, o bile o bone mohau ho nna. 

13Jwale hle, ha ekaba ke bone mohau ho wena, o tle o ntsebise le ditsela tsa hao, ke tle 

ke o tsebe, ke fele ke bone mohau ho wena; mme o bone hoba tjhaba sena ke setjhaba 

sa hao. 

14Jehova a re: Sefahleho sa ka se tla ya, mme ke tla o phomotsa. 

15Moshe a re ho yena: Ha sefahleho sa hao se sa ye le rona, o se ke wa re tlosa mona. 

16Ho tla tsejwa kang hoba ke bone mohau ho wena, nna le setjhaba sa hao? 

17Ha ke re, ke ha o ka tsamaya le rona, hore, nna le setjhaba sa hao re tle re kgethehe 

ho ditjhaba tsohle tse lefatsheng? 

18Jehova a re ho Moshe: Ke tla etsa le seo o se boletseng, hobane o bone mohau ho 

nna, mme ke o tsebile ka lebitso la hao. Moshe a re: Ako mpontshe sefahleho sa hao. 

19Jehova a re: Ke tla fetisa molemo wohle wa ka pontsheng ya hao; ke bolele lebitso 

la Jehova pela hao; ke tla hauhela eo ke mo hauhelang, ke rekolohele eo ke mo 

rekolohelang. 

20Hape a re: O ke ke wa bona sefahlelo sa ka, hobane ha ho motho ya ka mponang, 

mme a phela. 

21Jehova a boela a re: Bona, ho na le sebaka se seng pela ka; o tla ema lefikeng. 

22Etlare ha kganya ya ka e feta, ke tla o kenya lefarung la lefika, ke o kgurumetse ka 

letsoho la ka, ho fihlela ke ba ke feta. 

23Ke ntoo tlosa letsoho la ka, mme o tla mpona kamorao; empa sefahleho sa ka, sona 

ha se na ho bonwa. 

EKSODA 34 

Selekane sa Jehova. — Matlapa a matjha. 

1Yaba Jehova o re ho Moshe: O betle matlapa a mabedi a kang a pele, mme ke tla 

ngola matlapeng mantswe a neng a le matlapeng a pele ao o a bolaileng. 

2O itokise e sa le hosasa, mme o hlwelle thabeng ya Sinai hosasa; o eme teng pela ka, 

qhoweng ya thaba. 

3Ho se ke ha nyoloha motho le wena; ho se ke ha bonwa motho thabeng yohle; esita le 

dinku le dikgomo, di se ke tsa tla fula pela thaba ena. 

4Moshe a betla matlapa a mabedi a kang a pele; mme a tsoha e sa le hosasa, a hlwella 

thabeng ya Sinai, jwalokaha Jehova a ne a mo laetse, a ya a nkile matlapa a mabedi 

matsohong a hae. 

5Yaba Jehova o theohela lerung, a ema teng le yena, a bolela lebitso la Jehova. 

6Jehova a feta pela hae, a re: Ke nna Jehova, Jehova, Modimo o mohau, o lereko, o 

diehang ho halefa, o tletseng mohau le nnete, 

7o hauhelang meloko e dikete, o tshwarelang motho bokgopo le boikgantsho le sebe, o 

sa latoleng molato wa motho ya nang le wona, o otlang bana le ditloholo ho isa 

lelokong la boraro le la bone ka baka la bokgopo ba bontata bona. 

8Moshe a phakisa a inamela fatshe, a kgumama, 

9a re: Morena, ha ke fela ke bone mohau ho wena, Morena a ke a tsamaye hle le rona. 

Ho jwalo ruri, ke setjhaba se melala e sataletseng; o mpe o re tshwarele makgopo a 

rona le dibe tsa rona, mme o re nke, re be lefa la hao. 

10Jehova a araba, a re: Bona, ke hlaba selekane; ke tla etsa, pontsheng ya setjhaba sa 

hao kaofela, mehlolo e sa kang ya etswa kae le kae lefatsheng, leha e le tjhabeng sefe 

le sefe; setjhaba sohle seo o leng hara sona, se tla bona mosebetsi wa Jehova oo ke tla 

o sebetsa ka wena, hoba ke o tshabehang hakakang. 

11Seo ke o laelang sona kajeno o se ele hloko; bona, ke se ke tla leleka pela hao 

Baamore, le Bakanana, le Bahethe, le Baferese, le Bahefe, le Bajebuse. 

12O tle o iponele, esere mohlomong wa etsa selekane le ba ahileng fatsheng leo o tla 

fihla ho lona, ba tle ba se ke ba o fetohela leraba. 

13Le mpe le qhaqhe dialetare tsa bona, le robake ditshwantsho tsa bona, le tlose 

diashera tsa bona; 

14hobane ha o na ho kgumamela modimo osele, etswe Jehova a bitswa ya boulelang; 

ke Modimo o boulelang; 

15o se ke wa etsa selekane le baahi ba fatshe leo, esere, ha o feba le medimo ya bona, 

mme o hlabela medimo ya bona, ba o biletsa ho tla ja nama tsa mahlabelo a bona, 

16mme wa nkela bara ba hao baradi ba bona, yaba baradi ba bona, ka ho feba le 

medimo ya bona, ba febisa le bara ba lona le medimo ya bona. 

17O se ke wa iketsetsa modimo o tsholotsweng ka tshepe. 

18O ke o boloke mokete wa mahobe a se nang ditomoso: ka matsatsi a supileng o tla 

ja mahobe a se nang ditomoso, jwalokaha ke o laetse, nakong e beilweng ya kgwedi 

ya Abibe: hobane ke ka kgwedi ya Abibe o tswileng Egepeta. 

19Matsibolo wohle a bana ke a ka, le matsibolo a dikgomo le a dinku tsa mehlape 

yohle ya hao. 

20O lopolle letsibolo la esele ka konyana; ha o sa le lopolle, o le robe molala. O tla 

lopolla letsibolo la bara ba hao; hape le se ke la hlaha pela ka le sa tshwara letho. 

21O tla sebetsa matsatsi a tsheletseng, mme o phomole ka letsatsi la bosupa; o 

phomole jwalo ha ho lengwa, leha ho kotulwa. 

22O etse mokete wa dibeke, e leng wa dilopotsiya tsa kotulo ya koro, le mokete wa 

kotulo, ha selemo se fela. 

23Ba batona ba lona ba hlahe hararo ka selemo pela Morena Jehova, Modimo wa 

Iseraele. 

24Hobane ke fela ke tla falatsa ditjhaba pela hao, ke atolose meedi ya hao, mme ha ho 

motho ya tla lakatsa fatshe la heno, mohla o nyolohang hararo ka selemo, ho ya hlaha 

pela Jehova, Modimo wa hao. 

25O se ke wa hlahisa madi a sehlabelo sa ka a ena le bohobe bo lomositsweng, mme 

sehlabelo sa mokete wa Paseka se se ke sa hloha bosiu ho bolokelwa hosasane. 

26O tla tlisa tlung ya Jehova, Modimo wa hao, dilopotsiya tsa dithakangwaha tsa 

masimo a hao. O se ke wa hladiya potsanyane ka lebese la mma yona. 

27Hape, Jehova a re ho Moshe: Ngola mantswe ana, hobane ke entse selekane le wena 

le Iseraele ka mantswe ana. 

28Moshe a ba le Jehova matsatsi a mashome a mane, le masiu a mashome a mane, a sa 

je bohobe, a sa nwe metsi; a ngola matlapeng mantswe a selekane, e leng mantswe a 

leshome. 

29Eitse ha Moshe a theoha thabeng ya Sinai, a theoha thabeng a tshwere matlapa a 

mabedi a bopaki matsohong a hae, mme o ne a sa tsebe hobane letlalo la sefahleho sa 

hae le a kganya, kahobane a ne a buile le Jehova. 

30Mme Aarone le bana ba Iseraele kaofela ha ba tadima Moshe, ba bona letlalo la 

sefahleho sa hae le kganya, mme ba tshaba ho mo atamela. 

31Moshe a ba bitsa. Yaba Aarone le marenana wohle a phutheho ba kgutlela ho yena, 

mme Moshe a bua le bona. 

32Kamora tseo, bana ba Iseraele bohle ba atamela; a ba laela taba tsohle tseo Jehova a 

mmoleletseng tsona thabeng ya Sinai. 

33Eitse hobane Moshe a qetelle ho bua le bona, a ikgurumetsa sefahleho ka lesira. 

34Enere ha Moshe a kena pela Jehova, ho bua le yena, o ne a tlosa lesira, ho fihlela a 

ba a etswa; ha a etswa, a bolelle bana ba Iseraele tse o a di laetsweng. 

35Bana ba Iseraele ba ne ba bona hoba letlalo la sefahleho sa Moshe le a kganya; 

Moshe a boele a busetse lesira sefahlehong sa hae, ho fihlela a boela a kena ho ya bua 

le Jehova. 

EKSODA 35 

Dineo tse ntsheditsweng tabernakele. 

1Yaba Moshe o bokella phutheho yohle ya bana ba Iseraele, a re ho bona: Ke tsena 

ditaba tseo Jehova a laetseng ho di etsa. 

2Ho tla sebetswa ka matsatsi a tsheletseng, mme letsatsi la bosupa ho lona e tla ba 

Sabatha ya phomolo e kgethetsweng Jehova; mang le mang ya ka etsang mosebetsi 

tsatsing leo, o tla bolawa. 

3Le se ke la besa mollo matlung wohle a lona ka tsatsi la Sabatha. 

4Moshe a bolella phutheho yohle ya bana ba Iseraele, a re: Se laetsweng ke Jehova ke 

sena: 

5Ntshang ho tsa lona seo le se abelang Jehova. Motho ka mong eo pelo ya hae e 

ratang, a ke a tlise se abetsweng Jehova, kgauta, silefera, le koporo; 

6purepera, sekarelata, krimsone, lene e ntle le boya ba podi; matlalo a dipheleu a 

tlotsitsweng ka bofubedu, le matlalo a diqibi, le difate ta leoka; 

8ole ya ho bonesa, le dibano tsa ole ya setlolo, le dibano tse monko o monate; 

9mahakwe a onikse, le mahakwe a kenngwang dikoomaneng a efoda le a 

mokgajwana. 

10Banna bohle ba masene ba hara lona ba tle ba tle, ba sebetse tsohle tseo Jehova a di 

laetseng; 

11e le tabernakele le tente ya yona, le sekgurumetso sa yona, le mahokelo a yona, le 

dipolanka tsa yona, le maballo a yona, le ditshiya tsa yona, le didulwana tsa yona; 

12le areka le mejaro ya yona, le sekwahelo, le lesela le homilweng; 

13le tafole le mejaro ya yona, le mesebetsi yohle ya yona, le mahobe a pontsha; 

14le kandelare ya ho bonesa le mesebetsi ya yona, le dilampi tsa yona le ole ya ho 

bonesa; 

15le aletare ya dibano le mejaro ya yona, le ole ya setlolo le dibano tse nkgang 

hamonate, le lesela le homilweng la monyako le etsetswang monyako wa tabernakele; 

16le aletare ya ditjheso, le rostere ya koporo, le mejaro ya yona le mesebetsi ya yona, 

le morifi le sedulwana sa wona; 

17le masela a lebala, le ditshiya tsa lona le didulwana tsa tsona, le lesela le homilweng 

la monyako wa lebala; 

18le dithakgisa tsa tabernakele, le dithakgisa tsa lebala le mehala ya tsona; 

19le diaparo tsa ho etsa tshebeletso sehalalelong, e leng diaparo tse kgethehileng tsa 

Aarone moprista, le diaparo tsa bara ba hae, tsa ho etsa mosebetsi wa boprista. 

20Yaba phutheho yohle ya bana ba Iseraele e tloha ho Moshe. 

21Motho ka mong ya eleditsweng ke pelo ya hae le bohle ba pelo di ithatetseng, ba 

fihla ba tlisetsa Jehova dikabelo ho sebetsa tente ya pokano, le tsohle tsa tshebeletso 

ya yona, le diaparo tse kgethehileng. 

22Banna ba tla ba ena le basadi; bohle ba pelo tse ithatetseng ba tlisa dihaka, le 

masale, le ditona, le mefitshana, le mesebetsi e meng ya kgauta ya mefutafuta; motho 

ka mong a hlahisa mpho ya kgauta eo a e hlahisetsang Jehova. 

23E mong le e mong ya neng a ena le purepera, le sekarelata, le krimsone, le lene e 

ntle, le boya ba podi, le matlalo a dipheleu a tlotsitsweng ka bofubedu, le matlalo a 

diqibi, ba di tlisa. 

24Mang le mang ya ntshitseng karolo ya silefera le ya koporo e aroletsweng Jehova, a 

tlisa karolo e abetsweng Jehova: le bohle ba neng ba ena le difate tsa leoka tsa ho 

sebetsa mesebetsi ya tshebetso, ba di tlisa. 

25Basadi bohle ba masene ba loha ka matsoho a bona, mme ba tlisa seo ba se lohileng, 

e le purepera, sekarelata, le krimsone, le lene e ntle. 

26Basadi bohle ba eleditsweng ke pelo tsa bona, ba masene, ba loha boya ba podi. 

27Haele marenana, a tlisa mahakwe a onikse, le mahakwe a kenngwang dikoomaneng 

a efoda le a mokgajwana; 

28le dibano, le ole ya ho bonesa, le ole ya setlolo, le ya dibano tse monko o monate. 

29Bana ba Iseraele bohle le basadi bohle ba ithatetseng ho tlisantho tsa mosebetsi 

wohle oo Jehova a neng a laetse ka Moshe hore o etswe, ba tlisetsa Jehova dikabelo 

tsa boithatelo. 

30Yaba Moshe o re ho bana ba Iseraele: Bonang, Jehova o bitsitse ka lebitso la hae 

Betsaleele, mora Uri, mora Hure, wa leloko la Juda; 

31o mo tlatsitse ka moya wa Modimo, ka bohlale le ka kutlwisiso, le ka tsebo ya ho 

etsa mesebetsi yohle, 

32leha e le ho qapa e meng, le ho e etsa ka kgauta, le silefera, le koporo; 

33le ho betla mahakwe a kenngwang dikoomaneng, le ho betla difate, le ho etsa 

mesebetsi yohle e ka qapuwang. 

34O mo lemositse ho ruta ba bang; ho jwalo le bakeng sa Oholiabe, mora Akisamake, 

wa leloko la Dane. 

35O ba tlatsitse ka bohlale, hore ba tle ba sebetse mesebetsi yohle e sebetswang ke 

dibetli, le diqapi, le dihomi tsa purepera le sekarelata le krimsone le lene e ntle, le 

dilohi, hore ho etswe mesebetsi yohle e ka sebetswang le e ka qapuwang. 

EKSODA 36 

Tabernakele e a hahuwa. 

1Jwale, Betsaleele le Oholiabe, le banna bohle ba masene bao Jehova a ba neileng 

bohlale le kutlwisiso ya tsebo le ya ketso, ba tla ho etsa mosebetsi wohle wa 

tshebeletso ya sehalalelo, kahohle kamoo Jehova a laetseng kateng. 

2Yaba Moshe o bitsa Betsaleele le Oholiabe, le banna bohle ba masene bao Jehova a 

kentseng bohlale pelong tsa bona, e leng bohle ba kgannilweng ke pelo tsa bona ho tla 

etsa mosebetsi. 

3Ba nka ho Moshe dikabelo tsohle tse abetsweng Jehova, tse tlisitsweng ke bana ba 

Iseraele ho etsa mesebetsi ya tshebeletso ya sehalalelo. Le jwale, ka ho rata, ba ne ba 

ntse ba tlisa dikabelo ka hosasa ho hong le ho hong. 

4Yaba banna bohle ba masene, ba sebetsang mesebetsi yohle ya sehalalelo, ba tlohela 

e mong le e mong mosebetsi oo a o sebetsang, ba tla, ba re ho Moshe: 

5Setjhaba se se se tlisitse ho fetisa ho lekaneng mesebetsi eo Jehova a e laetseng hore 

e etswe. 

6Yaba Moshe o laela hore ho tumiswe diahelong taba e reng: Banna le basadi ba se ke 

ba hlola ba tlisa dikabelo tse abetsweng mosebetsi wa sehalalelo. Setjhaba sa thibelwa 

kahoo ho nna se tlisa; 

7hobane dintho tsa ho sebetsa mosebetsi wohle di ne di se di lekane; le ho sala di ne di 

tla sala. 

8Banna bohle ba masene, ba sebetsang mesebetsi, ba sebetsa tabernakele ka masela a 

leshome a lene e ntle e lohilweng, a purepera le sekarelata, le krimsone; a etswa a 

homilweng ka dikerubime, ka mokgwa wa mosebetsi o etswang ka masene; 

9bolelele ba lesela ya eba tswe tse mashome a mabedi a metso e robileng meno e le 

mmedi; bophara ba lesela ya eba tse nne; masela wohle a etswa ka tekanyo e le 

nngwe. 

10Ha rokellwa masela a mahlano hammoho, mme ha rokellwa masela a mang a 

mahlano. 

11Ha etswa mahokelo a purepera mophethong wa lesela le leng, ntlheng ya masela a 

rokeletsweng; ha etswa jwalo hape mophethong wa lesela, le ntlheng ya masela a 

mang a rokeletsweng. 

12Ha etswa mahokelo a mashome a mahlano leseleng le leng, hape ha etswa mahokelo 

a mashome a mahlano ntlheng ya lesela le qetellang a mang a rokeletsweng, hore 

mahokelo a bape. 

13Ha etswa dikgoketsane tse mashome a mahlano tsa kgauta, ha kopanngwa masela 

hammoho ka dikgoketsane; ka mokgwa o jwalo tabernakele ya eba ntho e 

phethehileng. 

14Hape, ha etswa masela a boya ba podi a ho etsa tente ya tabernakele; ha etswa 

masela e leshome le motso o mong. 

15Bolelele ba lesela ya eba ditswe tse mashome a mararo; bophara ba lesela ya eba 

ditswe tse nne; masela ao a leshome le motso o mong a etswa ka tekanyo e le nngwe. 

16Ha rokellwa masela a mahlano hammoho, ha boela ha rokellwa masela a tsheletseng 

kahosele. 

17Ha etswa mahokelo a mashome a mahlano mophethong wa lesela le ntlheng 

ya masela a mang a rokeletsweng hammoho; hape, ha etswa mahokelo a mashome a 

mahlano mophethong wa lesela le qetellang masela a mang a rokeletsweng hammoho. 

18Hape, ha etswa dikgoketsane tsa koporo ho kopanya tente, hore e etse ntho e le 

nngwe. 

19Tente ya etsetswa sekgurumetso sa matlalo a dipheleu a tlotsitsweng ka bofubedu; 

le sona sa apeswa ka sekgurumetso sa matlalo a diqibi. 

20Ha etswa dipolanka tsa tabernakele ka fate tsa leoka, hore e tsebe ho ema; 

21bolelele ba polanka ya eba ditswe tse leshome, bophara ba polanka ya eba setswe se 

nang le halofo. 

22Polanka e nngwe le e nngwe ya etsetswa dimapo tse pedi tse bapileng. Dipolanka 

tsohle tsa tabernakele tsa etswa jwalo le tsona. 

23Ha etswa dipolanka tsa tabernakele tse mashome a mabedi ka nqa borwa; 

24ha etswa didulwana tsa silefera tse mashome a mane, tsa bewa tlasa dipolanka tse 

mashome a mabedi; polanka e le nngwe ya eba le didulwana tse pedi le dimapo tse 

pedi tsa tsona, mme polanka e nngwe ya eba le didulwana tse pedi le dimapo tse pedi 

tsa tsona. 

25Lehlakore la bobedi la tabernakele, le ka nqa leboya, la etsetswa dipolanka tse 

mashome a mabedi, 

26le didulwana tsa tsona tsa silefera tse mashome a mane; polanka e nngwe ya eba le 

didulwana tse pedi, e nngwe hape polanka ya eba le didulwana tse pedi. 

27Haele motseo wa tabernakele, ka nqa bophirimela, wa etsetswa dipolanka tse 

tsheletseng. 

28Le dikgutlo tsa tabernakele tse motsheo, tsa etsetswa dipolanka tse pedi. 

29Tsa kopanngwa katlase, hape tsa kopanngwa le kahodimo ka mofapo; dipolanka tse 

pedi tsa dikgutlo tse pedi tsa etswa jwalo. 

30Ha ho le jwalo, ha etswa dipolanka tse robileng meno e le mmedi le didulwana tsa 

tsona tsa silefera; didulwana tsa eba leshome le metso e tsheletseng, tsa eba ka bobedi 

tlasa polanka e le nngwe, tsa eba ka bobedi tlasa polanka e nngwe hape. 

31Hape, ha etswa maballo a sefate sa leoka, ha etswa a le mahlano dipolankeng tsa 

lehlakore le leng la tabernakele; 

32hape, maballo a eba mahlano lehlakoreng la bobedi la tabernakele; le motsheo ka 

nqa bophirimela, maballo a eba mahlano dipolankeng tsa tabernakele. 

33Ha etswa le leballo le mahareng, ho tiisa dipolanka mahareng a tsona le ho di 

kopanya. 

34Dipolanka tsa manehwa ka kgauta, le mehwele ya tsona ya etswa ka kgauta, mme 

tsa kenngwa maballo a tsona; le wona maballo a manehwa ka kgauta. 

35Yaba ho etswa lesira la purepera le sekarelata, le krimsone, le lene e ntle e 

lohilweng, ka mokgwa wa mosebetsi o homilweng ka dikerubime; 

36la etsetswa tshiya tse nne tsa sefate sa leoka, mme tsa manehwa ka kgauta; tsa eba le 

dikgoketsane tsa kgauta, mme tsa tshollelwa didulwana tse ne tsa silefera. 

37Monyako wa tente wa etsetswa lesela le lepeletseng, la purepera, le sekarelata, le 

krimsone le lene e ntle e lohilweng, 

38e le mosebetsi o homilweng; ha etswa le ditshiya tsa lona tse hlano le dikgoketsane 

tsa tsona, mme ha manehwa dihlooho tsa tsona le dithupa tsa tsona ka kgauta, mme 

didulwana tsa tsona tse hlano tsa etswa ka koporo. 

EKSODA 37 

Ho etswa areka, tafole, kandelare, le aletare ya dibano. 

1Yaba Betsaleele o etsa areka ya sefate sa leoka; bolelele ba yona ya eba ditswe tse 

pedi tse nang le halofo, bophara ba yona ya eba setswe se nang le halofo, bophahamo 

ba yona ya eba setswe se nang le halofo. 

2Ya manehwa ka kgauta e hlwekileng, kahare le kantle, mme ya etsetswa mofapo wa 

kgauta o e potolohang. 

3Ya tshollelwa mahwele e mene ya kgauta e bewang dintlheng tse nne tsa yona; 

mehwele e mmedi ya bewa lehlakoreng le leng la yona, e meng mehwele e mmedi 

lehlakoreng le leng la yona. 

4Ha etswa mejaro ya sefate sa leoka, ya manehwa ka kgauta; 

5mejaro ya kenngwa mehweleng, mahlakoreng a areka, ho jara areka. 

6Ha etswa le sekwahelo sa kgauta e hlwekileng; bolelele ba sona ya eba tswe tse pedi 

tse nang le halofo, bophara ba sona ya eba setswe se nang le halofo. 

7Ha etswa dikerubime tse pedi tsa kgauta; tsa etswa ka kgauta e teilweng dintlheng tse 

pedi tsa sekwahelo; 

8kerubime e nngwe ya bewa ntlheng e ka kwano; kerubime e nngwe ya bewa ntlheng 

e ka kwana; ha etswa dikerubime hammoho le sekwahelo, dintlheng tse pedi tsa sona. 

9Dikerubime di ne di otlollela dipheo tsa tsona hodimo, di kgurumeditse sekwahelo ka 

dipheo tsa tsona, difahleho di tadimane; mme difahleho tsa dikerubime di ne di 

tadimile nqa sekwahelong. 

10Ha etswa le tafole ya sefate sa leoka, bolelele ba yona e le ditswe tse pedi, bophara 

ba yona e le setswe se le seng, bophahamo ba yona e le setswe se nang le halofo. 

11Ya menehwa ka kgauta e hlwekileng, mme ya etsetswa mofapo wa kgauta o e 

potolohang. 

12Hape, ya etsetswa moqhaka o bophara ba seatla o e potolohang; ya etsetswa mofapo 

wa kgauta o potang moqhaka wa yona. 

13Ya tshollelwa mehwele e mene ya kgauta; mehwele ya bewa dintlheng tse nne tse 

maotong a mane a yona. 

14Mehwele e ne e le haufi le moqhaka, ho kenya mejaro ya ho jara tafole. 

15Ha etswa mejaro ya sefate sa leoka, ya manehwa ka kgauta, ho jara tafole. 

16Ha etswa le mesebetsi e bewang tafoleng, e leng mafiso a yona, le mehope ya yona, 

le dinkgwana tsa yona, le merifi ya yona ya ho etsa ditshelo; tsa etswa ka kgauta e 

hlwekileng. 

17Ha etswa le kandelare ya kgauta e hlwekileng: Kandelare ya etswaka kgauta e 

teilweng; leoto la yona, le kutu ya yona, le meritshwana ya yona, le dinoko tsa yona, 

le dipalesa tsa yona, e ne e le ntho e le nngwe le yona. 

18Ho ne ho etswa makala a tsheletseng mahlakoreng a yona; makala a mararo a 

kandelare a ne a etswa lehlakoreng le leng la yona, a mang makala a mararo a ne a 

etswa lehlakoreng le leng la yona. 

19Ha etswa meritshwana e meraro e kang amanda, le sonoko le palesa lekaleng le 

leng; ha etswa hape meritshwana e meraro e kang amanda le senoko le palesa lekaleng 

le leng; ha etswa jwalo makaleng a tsheletseng a tswang kandelareng. 

20Ho yona kandelare, ho ne ho ena le meritshwana e mene e kang amanda, le dinoko 

tsa yona le dipalesa tsa yona; 

21senoko se le teng tlasa makala a mabedi a tswangkandelareng, senoko se seng se le 

teng tlasa makala a mabedi a tswangkandelareng; ho le jwalo makaleng a tsheletseng 

a tswang kandelareng. 

22Dinoko le makala e ne e le ntho e le nngwe le yona, mme yona e le ntho e le nngwe 

hammoho e entsweng ka kgauta e hlwekileng, e teilweng. 

23Ha etswa dilampi tsa yona tse supileng, le matlawana a yona, le dipitsana tsa yona 

tsa melora tsa kgauta e hlwekileng. 

24Hammoho le mesebetsi yohle ya yona, ya etswa ka talenta ya kgauta e hlwekileng. 

25Ha etswa le aletare ya dibano ka sefate sa leoka; bolelele ba yona e le setswe se le 

seng, bophara ba yona e le setswe se le seng; e ne e le mahlakore a mane a lekanang; 

bophahamo ba yona ya eba ditswe tse pedi; manaka a yona a tswile ho yona. 

26Ya manehwa ka kgauta e hlwekileng, kahodimo le kahohle mahlakoreng le 

manakeng; ya etsetswa mofapo wa kgauta o e potolohang. 

27Ya etsetswa le mehwele e mmedi ya kgauta tlasa mofapo, mahlakoreng a yona a 

mabedi, le mahlakoreng a mang a mabedi, ya ho kenya mejaro, hore e tle e jarwe ka 

yona. 

28Ha etswa mejaro ya sefate sa leoka, mme ya manehwa ka kgauta. 

29Hape, ha etswa ole ya setlolo e kgethehileng, le dibano tse hlwekileng tse monko o 

monate, ka mokgwa wa motswaki wa tse nkgang hamonate. 

EKSODA 38 

Ho etswa aletare ya mahlabelo, le morifi, le lebala. — Palo ya dintho tsa 
tabernakele. 

1Ha ntoo etswa aletare ya ditjheso ka sefate sa leoka; bolelele ba yona ya eba ditswe 

tse hlano, bophara ya eba ditswe tse hlano; e ne e le mahlakore a mane a lekanang, 

bophahamo bona e le tswe tse tharo. 

2Ya etsetswa dinaka dintlheng tse nne; dinaka tsa yona di ne di tswa ho yona, mme ya 

manehwa ka koporo. 

3Hape, ha etswa mesebetsi ya aletare, dipitsana tsa molora, le dikgarafu, le mehope, le 

difereko, le dipitsa tsa dibano; mesebetsi yohle ya yona ya etswa ka koporo. 

4Aletare ya etsetswa rostere ya koporo, e bewang tlasa mophetho wa yona, mahareng 

a yona. 

5Ya tshollelwa mehwele e mene ya koporo, dintlheng tse nne tsa rostere, ho kenya 

mejaro. 

6Mejaro yona ya etswa ka sefate sa leoka, mme ya manehwa ka koporo; 

7mejaro ya kenngwa mehweleng, mahlakoreng a aletare, hore e jarwe ka yona; ya 

etswa ka dipolanka, e le sekoti kahare. 

8Yaba ho etswa morifi wa koporo, le sedulwana sa wona sa etswa ka koporo, ho 

nkilwe diipone tsa ho ipona tsa basadi ba sebetsang, ba neng ba etla tshebeletsong ka 

dihlopha, monyako wa tente ya pokano. 

9Ha ntoo etswa lebala; ka nqa borwa, ha etswa masela a lepeletseng a lebala a lene e 

ntle e lohilweng a ditswe tse lekgolo; 

10ha etswa le ditshiya tse mashome a mabedi, le didulwana tsa tsona tse mashome a 

mabedi tsa koporo, le dipekere tsa ditshiya le dithupa tsa tsona tsa silefera. 

11Ka nqa leboya, ha etswa masela a ditswe tse lekgolo, le ditshiya tsa wona tse 

mashome a mabedi, le didulwana tsa tsona tse mashome a mabedi tsa koporo; le 

dipekere tsa ditshiya le dithupa tsa tsona tsa silefera. 

12Ka nqa bophirimela, ha etswa masela a lepeletseng a ditswe tse mashome a 

mahlano, le ditshiya tsa wona tse leshome le didulwana tsa tsona tse leshome le 

dipekere tsa ditshiya le dithupa tsa tsona tsa silifera. 

13Ka nqa botjhabela, ha etswa masela a ditswe tse mashome a mahlano; 

14ka nqa e nngwe ho monyako, ha etswa masela a lepeletseng a ditswe tse leshome le 

metso e mehlano, le ditshiya tsa wona tse tharo le didulwana tsa tsona tse tharo; 

15ka nqa e nngwe, ka ho re ho lekane ka nqa tse pedi ho monyako wa lebala, ha 

etswamasela a lepeletseng a tswe tse leshome le metso e mehlano, le ditshiya tsa wona 

tse tharo le didulwana tsa tsona tse tharo. 

16Masela wohle a lepeletseng a lebala a ka nqa tsohle a etswa ka lene e ntle e 

lohilweng; 

17didulwana tsa ditshiya tsa etswa ka koporo; dipekere tsa ditshiya le dithupa tsa tsona 

ka silefera; dihlooho tsa tsona tsa manehwa ka silefera; mme ditshiya tsohle tsa lebala 

tsa kgabiswa ka dithupa tsa silefera. 

18Lesela le lepeletseng la monyako wa lebala la etswa le homilwe ka purepera, le 

sekarelata, le krimsone, le lene e ntle e lohilweng, le ena le bolelele ba ditswe tse 

mashome a mabedi, le boholo ba tswe tse hlano, bo lekanang le bophara ba masela a 

lepeletseng a lebala; 

19ditshiya tsa wona tse nne le didulwana tsa tsona tse nne tsa etswa ka koporo; 

dipekere tsa tsona tsa etswa ka silefera, mme dihlooho tsa tsona le dithupa tsa 

tsona tsa etswa ka silefera. 

20Haele dithakgisa tsa tabernakele le tsa lebala lohle, tsa etswa ka koporo. 

21Ke yona palo ya mesebetsi ya tabernakele, e leng tabernakele ya bopaki, e entsweng 

ka taelo ya Moshe; ya eba mosebetsi wa Balevi, ba laelwa ke Ithamare, mora Aarone, 

moprista. 

22Haele Betsaleele, mora Uri, mora Hure, wa leloko la Juda, a etsa tsohle tseo Jehova 

a di laetseng Moshe, 

23a ena le Oholiabe, mora Akisamake, wa leloko la Dane, e le sebetli, le seqapi, le 

sehomi se homang ka purepera, le sekarelata, le krimsone, le lene e ntle. 

24Haele kgauta kaofela e keneng mosebetsing, e leng mosebetsi wohle wa sehalalelo, 

ke ena: Kgauta ya kabelo e tsokoditsweng ya eba talenta tse mashome a mabedi a 

metso e robileng mono o le mong tse nang le dishekele tse makgolo a supileng a 

mashome a mararo, ha ho uwa ka shekele ya sehalalelo. 

25Haele silefera ya bohle ba phutheho ba badilweng, ya eba ditalenta tse lekgolo le 

nang le dishekele tse sekete se nang le makgolo a supileng a mashome a supileng a 

metso e mehlano, ha ho uwa ka shekele ya sehalalelo; 

26ya eba beka bakeng sa e mong le e mong, halofo ya shekele, ha ho uwa ka shekele 

ya sehalalelo, bakeng sa bohle ba badilweng, ho tloha ho ba dilemo tse mashome a 

mabedi le ho ya pele,ba etsa dikete tse makgolo a tsheletseng a metso e meraro tse 

nang le makgolo a mahlano a mashome a mahlano. 

27Ka ditalenta tsa silefera tse lekgolo, ha tshollwa didulwana tsa sehalalelo le 

didulwana tsa lesira: Ha etswa didulwana tse lekgolo ka ditalenta tse lekgolo, 

sedulwana se seng ka talenta e le nngwe. 

28Ka dishekele tse sekete se nang le makgolo a supileng a mashome a supileng a 

metso e mehlano, ha etswa dipekere tsa ditshiya, ha manehwa dihlooho tsa 

tsona, mmeditshiya tsa kgabiswa ka dithupa. 

29Haele koporo ya kabelo e tsokoditsweng, ya eba talenta tse mashome a supileng a 

nang le dishekele tse kete tse pedi tse nang le makgolo a mane. 

30Ka yona ha etswa didulwana tsa monyako wa tente ya pokano, le aletare ya koporo, 

le rostere ya yona ya koporo, le mesebetsi yohle ya aletare; 

31ha etswa le didulwana tsa lebala lohle, le didulwana tsa monyako wa lebala, le 

dithakgisa tsa tabernakele, le dithakgisa tsa lebala lohle. 

EKSODA 39 

Ho etswa diaparo tsa baprista. 

1Ka purepera, le sekarelata, le krimsone, ha etswa diaparo tsa tshebetso e phethwang 

sehalalelong; ha etswa diaparo tse kgethehileng tsa Aarone, jwalokaha Jehova a ne a 

laetse Moshe. 

2Efoda ya etswa ka kgauta, le purepera, le sekarelata, le krimsone, le lene e ntle e 

lohilweng. 

3Ha otlollwa maleme a kgauta, a sehwa ho etsa dikgole tsa ho lohanngwa le purepera, 

le sekarelata, le krimsone, le lene e ntle e lohilweng, ka mokgwa wa mosebetsi o 

etswang ka masene. 

4Efoda ya etsetswa mabanta a ho kopanya, ya kopanngwa dintlheng tse pedi tsa yona. 

5Haele senyepa sa ho e tlama, se hodima efoda, se ne se etswa ho yona, e le mosebetsi 

o le mong le yona, e le sa kgauta, le purepera, le sekarelata, le krimsone, le lene e ntle 

e lohilweng, jwalokaha Jehova a ne a laetse Moshe. 

6Ha sebetswa mahakwe a onikse, a kenngwa dikoomaneng tsa kgauta; a ngolwa ka 

mokgwa wa tiiso ya mangolo, a ngolwa mabitso a bana ba Iseraele; 

7a bewa mabanteng a efoda, e le mahakwe a kgopotso ho bana ba Iseraele; jwalokaha 

Jehova a ne a laetse Moshe. 

8Mokgajwana wona wa etswa ka mokgwa oa mosebetsi o etswang ka masene, le ka 

mokgwa o le mong le efoda; wa etswa ka kgauta, le purepera, le sekarelata, le 

krimsone, le lene e ntle e lohilweng; 

9o ne o na le mahlakore a mane. Mokgajwana wa etswa o mennwe; o ne o le bolelele 

ba boahlamo ba menwana, le bophara ba wona e ne e le ba boahlamo ba menwana; o 

ne o mennwe. 

10Wa etsetswa melana e mene ya mahakwe: molaneng o mong ha bewa rubise, le 

topase, le emeralde; ke wona mola wa pele; 

11molaneng wa bobedi ha bewa karabunkle, le safire, le daemane; 

12molaneng wa boraro, ha bewa hiasinthe, le agate, le amethiste; 

13molaneng a bone, ha bewa krisolite, le onikse, le jaspe.Mahakwe ana a ne a 

dikadikeditswe ka kgauta dikoomeneng tsa wona. 

14Mahakwe a ne a dutse ka ho ya ka lenaneo la mabitso a bana ba Iseraele a leshome 

le metso e mmedi, e leng mabitso a leshome le metso e mmedi a meloko e leshome le 

metso e mmedi, le leng le le leng ha ngolwa lebitso la lona, ka mokgwa wa tiiso. 

15Mokgajwaneng ha etswa maqakatsa a lohilweng, ka mokgwa wa mosebetsi o 

tshopilweng, a kgauta e hlwekileng. 

16Ha etswa dikotjana tse pedi tsa kgauta le mehwele e mmedi ya kgauta; mehwele e 

mmedi ya bewa dintlheng tsa mokgajwana. 

17Ha bewa maqakatsa a mabedi a kgauta mehweleng e mmedi, dintlheng tsa 

mokgajwana; 

18dintlha tse ding tse pedi tsa maqakatsa a mabedi tsa kenngwa dikotjaneng tse pedi; 

tsa bewa mabanteng a efoda, kapele ho wona. 

19Hape, ha etswa mehwele e mmedi ya kgauta, ya bewa dintlheng tse pedi tsa 

mokgajwana, mophethong o bapileng le efoda, kahare. 

20Ha ha etswa mehwele e meng e mmedi ya kgauta ya bewa mabanteng a mabedi a 

efoda, katlase, kantle ho yona, haufiufi le moo e rokahantsweng teng, kahodima 

senyepa sa efoda. 

21Mokgajwana wa hokelwa ka mehwele ya wona mehweleng ya efoda ka kgole ya 

purepera, o tle o eme hodima senyepa sa efoda, le hore makgajwana o se ke wa sutha 

efodeng, jwalokaha Jehova a ne a laetse Moshe. 

22Kobo ya efoda yona ya lohuwa, ya etswa ka purepera kaofela ha yona; 

23lesoba la kobo le hare ho yona le ne le le jwaloka lesoba la seaparo sa bahlabani; 

mmenong wa lesoba ho ne ho ena le moqhaka o tshophilweng o potang kahohle, hore 

kobo e tle e se ke ya taboha. 

24Melekeng ya kobo, ha etswa mohomo wa digaranata tsa purepera, le sekarelata, le 

krimsone, e lohilweng. 

25Ha etswa le dikolokonyana tsa kgauta e hlwekileng; dikolokonyana tsena tsa bewa 

dipakeng tsa digaranata, melekeng ya kobo, ho e potoloha dipakeng tsa digaranata; 

26ha bewa kolokonyana le garanata, hape kolokonyana le garanata, melekeng ya kobo 

ka nqa tsohle, tsa ho etsa tshebetso, jwalokaha Jehova a ne a laetse Moshe. 

27Yaba ho etswa dikojwana tsa lene e ntle, tse lohilweng, e le tsa Aarone le bara ba 

hae; 

28ha etswa le moqhwele wa lene e ntle, le dikatiba tsa kgabiso tsa lene e ntle, le 

marikgwana a lene e ntle e lohilweng; 

29le senyepa sa lene e ntle e lohilweng le purepera, le sekarelata, le krimsone, ka 

mokgwa wa mesebetsi e homilweng, jwalokaha Jehova a ne a laetse Moshe. 

30Hape, ha etswa lebenyane la kgauta e hlwekileng la moqhwele o kgethehileng; ha 

ngolwa ho lona lengolo la tiiso le reng: Kgalalelo ho Jehova; 

31la hokelwa ka kgole ya purepera, hore le bewe moqhweleng, kahodima wona, 

jwalokaha Jehova a ne a laetse Moshe. 

Ho hlongwa tabernakele. — Kganya ya Jehova e theohela tabernakeleng. 

32Tsohle tsa tshebetso ya tabernakele, e leng tente ya pokano, tsa phethwa jwalo, mme 

bana ba Iseraele ba etsa ka tsohle tseo Jehova a di laetseng Moshe; ba etsa jwalo. 



170 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

33Yaba Moshe o tlisetswa tabernakele, le tente le mesebetsi yohle ya yona, le 

dikgoketsane tsa yona, le dipolanka tsa yona, le maballo a yona, le ditshiya tsa yona, 

le didulwana tsa yona; 

34le sekgurumetso sa matlalo a dipheleu a tlotsitsweng ka bofubedu, le sekgurumetso 

sa matlalo a diqibi, le lesira le homilweng le kgaolang; 

35le areka ya bopaki le mejaro ya yona, le sekwahelo, 

36le tafole, le mesebetsi yohle ya yona, le mahobe a pontsha; 

37le kandelare ya kgauta e hlwekileng ka dilampi tsa yona, e leng dilampi tse 

lokiseditsweng yona, le mesebetsi yohle ya yona le ole ya ho bonesa; 

38le aletare ya kgauta, le ole ya setlolo le dibano tse monko o monate, le lesela le 

homilweng la monyako wa tente; 

39le aletare ya koporo le rostere ya koporo ya yona, le mejaro ya yona le mesebetsi 

yohle ya yona; le morifi le sedulwana sa wona; 

40le masela a lepeletseng a lebala, le ditshiya tsa lona, le didulwana tsa lona, le lesela 

le homilweng la monyako wa lebala, le mehala ya lona, le dithakgisa tsa lona, le 

mesebetsi yohle ya tshebetso ya tabernakele, le ya tente ya pokano. 

41Ha tliswa le diaparo tsa tshebetso tsa ho sebetsa sehalalelong, e leng diaparo tse 

kgethehileng tsa Aarone moprista, le diaparo tsa bara ba hae tsa ho etsa mosebetsi wa 

boprista. 

42Bana ba Iseraele ba hla be etsa mosebetsi wohle kamoo Jehova a neng a laetse 

Moshe kateng. 

43Moshe a tadima mosebetsi wohle, mme a fihlela ba o entse jwalokaha Jehova a ne a 

laetse; ba o etsa jwalo. Yaba Moshe o a ba hlohonolofatsa. 

EKSODA 40 

1Yaba Jehova o bolella Moshe, a re: 

2Ka tsatsi la ho qala la kgwedi ya pele, o tle o hlome tabernakele ya tente ya pokano. 

3O tle o kenye ho yona areka ya bopaki, o sireletse areka ka lesira. 

4O ntoo tlisa tafole, o e lokisetse tsa yona; o ntoo tlisa kandelare, o lokise dilampi tsa 

yona. 

5Aletare ya kgauta ya dibano, o tla e bea pela areka ya bopaki, o bee lesela le 

homilweng monyakong wa tabernakele. 

6Aletare ya ditjheso yona o tla e bea pela monyako wa tabernakele ya tente ya 

pokano. 

7Hape, o bee morifi pela tente ya pokano le aletare, mme o o tshele metsi. 

8Lebala lona o tla le bea ka mathoko, o bee lesela le homilweng monyako wa lebala. 

9O tla nka ole ya setlolo, mme ka yona o tlotse tabernakele le tsohle tse ho yona; ka 

ho etsa jwalo, o tla e kgetha le yona mesebetsi yohle ya yona, mme e tla kgetheha. 

10Hape, o tlotse aletare ya ditjheso le mesebetsi yohle ya yona, mme o kgethe aletare; 

aletare e tla ba ntho e halalelang haholo. 

11O tlotse le morifi le sedulwana sa oona, o o kgethe. 

12O ntoo atametsa Aarone le bara ba hae monyako wa tente ya pokano, o ba hlatswe 

ka metsi. 

13O be o apese Aarone ka diaparo tse kgethehileng, o mo tlotse, o mo kgethe, hore a 

tle a etse mosebetsi wa boprista pela ka. 

14O atametse le bara ba hae, o ba apese dikojwana, 

15o ba tlotse, jwalokaha o tlotsitse ntata bona, hore ba etse mosebetsi wa boprista pela 

ka; mme tlolo ya bona ho bona e tla ba boprista ba kamehla, melokong ya bona. 

16Moshe a etsa jwalo; a etsa tsohle kamoo Jehova a mo laetseng kateng. 

17Ka kgwedi ya ho qala ya selemo sa bobedi, ka tsatsi la pele la kgwedi, tabernakele 

ya hlongwa. 

18Moshe a hloma tabernakele, a bea didulwana, a bea le dipolanka, a bea le maballo, a 

emisa ditshiya. 

19Hape, a ala tente hodima tabernakele, mme hodima yona a bea sekgurumetso sa 

tente, jwalokaha Jehova a ne a laetse Moshe. 

20Jwale, a nka bopaki, a bo kenya arekeng; a kenya mejaro arekeng; a ntoo bea 

sekwahelo hodima areka. 

21Yaba o tlisa areka tabernakeleng, a fanyeha lesira le homilweng le kgaolang, a 

sireletsa jwalo areka ya bopaki, jwalokaha Jehova a ne a laetse Moshe. 

22Yaba o isa tafole tenteng ya pokano, lehlakoreng la tabernakele le leng ka nqa 

leboya, kantle ho lesira, 

23a lokisa mahobe pela Jehova, jwalokaha Jehova a ne a laetse Moshe. 

24Kandelare yona a e bea tenteng ya pokano, mabapa le tafole, lehlakoreng la 

tabernakele le leng ka nqa borwa; 

25a lokisa dilampi pela Jehova, jwalokaha Jehova a ne a laetse Moshe. 

26A ntoo isa aletare ya kgauta tenteng ya pokano, pela lesira; 

27teng a tjhesetsa dibano tse monko o monate, jwalokaha Jehova a ne a laetse Moshe. 

28Lesela le homilweng lona a le fanyeha monyakong wa tabernakele. 

29Aletare ya ditjheso yona a e bea monyakong wa tabernakele ya tente ya pokano, a 

hlahisa teng mahlabelo a ditjheso le nyehelo, jwalokaha Jehova a ne a laetse Moshe. 

30Yaba o bea morifi pakeng tsa tente ya pokano le aletare, a o tshela metsi hore ho tle 

ho itlhatsuwe teng. 

31Moshe, le Aarone, le bara ba hae ba itlhatswa matsoho le maoto; 

32enere ha ba kena tenteng ya pokano, leha ba atamela pela aletare, ba ne ba itlhatswa, 

jwalokaha Jehova a laetse Moshe. 

33Hape, a hloma lebala le potang tabernakele le aletare; a fanyeha lesela le homilweng 

monyako wa lebala; kahoo, Moshe a phetha mosebetsi. 

34Yaba leru le kgurumetsa tente ya pokano, mme khanya ya Jehova ya tlala 

tabernakele. 

35Esita le Moshe a sitwa ho kena tenteng ya pokano, hobane leru le ne le dutse 

hodima yona, le kganya ya Jehova e ne e tletse tabernakeleng. 

36Enere ha leru le phahama hodima tabernakele, bana ba Iseraele ba ne ba tloha; ha 

eba jwalo ho tsamayeng hohle ha bona. 

37Empa ha leru le ne le sa phahame, ba ne ba sa tlohe, ho fihlela letsatsi leo le 

phahamang ka lona. 

38Hobane leru la Jehova le ne le le tabernakeleng motshehare, bosiu e be mollo, 

pontsheng ya ba ntlo yohle ya Iseraele, ho tsamayeng hohle ha bona. 

LEVITIKE 

LEVITIKE 1 

Ditjheso. 

1Jehova a bitsa Moshe, a bua le yena a le tenteng ya pokano, a re: 

2Bolela bana ba Iseraele, o re ho bona: Ekare ha motho hara lona a rata ho hlahisetsa 

Jehova sehlabelo, e tla ba sehlabelo kapa sa kgomo kapa sa tse kgutshwane. 

3Ha sehlabelo sa hae e le setjheso sa kgomo, a hlahise e tona e se nang sekodi, a e 

hlahise monyako wa tente ya pokano, a tle a amohelwe ke Jehova. 

4O tla bea letsoho la hae hloohong ya setjheso se tla amohelwa ke Jehova, hore a 

etsetswe pheko ka sona. 

5A ntoo hlaba pohwana eo pela Jehova, mme baprista, e leng bara ba Aarone, ba tla 

hlahisa madi, ba a tshollele kahohle aletareng e monyako wa tente ya pokano. 

6O tla buha poha ya setjheso, a e tshele ditho. 

7Bara ba moprista Aarone ba tla bea mollo hodima aletare, ba lokise patsi hodima 

mollo. 

8Bara ba Aarone, baprista, ba tla lokisa ditho tseo, hlooho le mafura, hodima patsi e 

beilweng hodima mollo o aletareng. 

9Empa diteng le ditlhako, o tla di hlatswa ka metsi; moprista o tla tjhesa ntho tseo 

kaofela aletareng: ke setjheso, sehlabelo se tjhesitsweng ka mollo, se monko o monate 

ho Jehova. 

10Sehlabelo sa hae haele setjheso sa dikgutshwane, sa dinku, kapa sa dipodi, o tla 

ntsha e tona, e se nang sekodi. 

11O tla e hlaba pela Jehova, lehlakoreng la aletare le lebileng nqa leboya; bara ba 

Aarone, baprista, ba tla tshollela madi a yona aletareng ka nqa tsohle. 

12Jwale o tla tshela ditho tsa yona, hammoho le hlooho le mafura a yona, mme 

moprista o tla di lokisa hodima patsi e beilweng aletareng, hodima mollo. 

13O tla hlatswa diteng le ditlhako ka metsi, mme moprista o tla tjhesa ntho tseo 

kaofela aletareng: ke sona setjheso, sehlabelo se tjhesitsweng ka mollo, se monko o 

monate ho Jehova. 

14Ha sehlabelo sa hae seo a etsetsang Jehova setjheso ka sona, e le sa dinonyana, o tla 

hlahisa sehlabelo sa maebakgorwana, leha e le sa madinyane a maeba. 

15Moprista o tla e hlahisa aletareng, mme o tla e tweba hlooho ka lenala, a ntoo e 

tjhesa aletareng, madi a yona a rothisetswe lehlakoreng la aletare. 

16O tla nka kiila le ho kahare ho yona, a di lahlele thotobolong ya molora, pela aletare, 

nqa botjhabela. 

17O tla roba nonyana pakeng tsa mapheo, empa a sa e kgaole kalehare, mme moprista 

o tla e tjhesa aletareng hodima patsi e beilweng mollong; ke setjheso, sehlabelo se 

tjhesitsweng ka mollo, se monko o monate ho Jehova. 

LEVITIKE 2 

Dinyehelo. 

1Ekare ha motho a rata ho hlahisetsa Jehova nyehelo, nyehelo ya hae a e be ya lefi la 

phofo; o tla le tshela ka ole, a le nonetse ka dibano. 

2O tla le isa ho baprista, bara ba Aarone; moprista o tla qotsa ho lona lefi la phofo le 

tshetsweng ka ole ka seatla, le dibano kaofela, mme moprista o tla di tjhesa aletareng, 

e be kgopotso aletareng, e le sehlabelo se tjhesitsweng ka mollo, se monko o monate 

ho Jehova. 

3Se setseng sa nyehelo eo e tla ba sa Aarone le bara ba hae; ke kabelo e halalelang 

haholo hara mahlabelo a tjheseditsweng Jehova. 

4Ekare ha o rata ho hlahisa nyehelo ya tse apehwang seboping, a e ke e be dinkgwa 

tse se nang ditomoso, tsa lefi la phofo tse dubilweng ka ole, le maqebekwane a sa 

lomoswang, a tlotsitsweng ka ole. 

5Ha nyehelo ya hao e le ya tse apehwang paneng, a e ke e be ya lefi la phofo e sa 

lomoswang, e dubilweng ka ole. 

6O e kume, mme o tshele ole hodima yona: ke nyehelo. 

7Ekare ha nyehelo ya hao e le ya tse apehwang pitseng, e tla etswa ka lefi la phofo le 

apehilweng ka ole. 

8O tla isa nyehelo ya ntho tseo ho Jehova, mme e tla hlahiswa ho moprista ya tla e 

tlisa pela aletare. 

9Moprista o tla ngwatha nyehelong se tshwanetseng ho ba kgopotso, a se tjhese 

aletareng: ke sehlabelo se tjhesitsweng ka mollo, se monko o monate ho Jehova. 

10Se setseng nyehelong eo e tla ba sa Aarone le bara ba hae; ke kabelo e halalelang 

haholo hara mahlabelo a tjheseditsweng Jehova. 

11Leha le hlahisetsa Jehova nyehelo efe le efe, e se ke ya etswa ka ditomoso, hobane 

le ke ke la tjhesetsa Jehova nyehelo ya setjheso e nang le ditomoso, leha e le dinotshi. 

12Le ka nyehella Jehova ka tsona dinyehelong tsa lona tsa dilopotsiya; empa di se ke 

tsa hlahiswa aletareng jwaloka monko o monate. 

13O tla noka ka letswai nyehelo tsohle tseo o di hlahisang; o ke ke wa lebala le ka 

mohla o le mong letswai la selekane sa Modimo wa hao nyehelong ya hao; o tla kenya 

letswai nyehelong e nngwe le e nngwe eo o e hlahisang. 

14Ekare ha o rata ho etsetsa Jehova nyehelo ya dilopotsiya, o tla hlahisa diqwapi tse 

qalang ho butswa, tse besitsweng mollong, dihlaku tse hohlilweng, e be nyehelo ya 

dilopotsiya tsa hao; 

15o tla di tshela ka ole, o di nonetse ka dibano: ke nyehelo. 

16Moprista o tla tjhesa karolo ya kgopotso ya dihlaku tse hohlilweng, le ya ole le 

dibano kaofela: ke nyehelo e tjheseditsweng Jehova. 

LEVITIKE 3 

Mahlabelo a teboho. 

1Ekare ha e mong a nyehella Jehova ka sehlabelo sa teboho, mme a nyehela ka kgomo 

e tona kapa ka e tshehadi, o tla e hlahisa pela Jehova, e hloka sekodi. 

2O tla bea letsoho la hae hodima hlooho ya kgomo eo ya sehlabelo sa hae, o tla e 

hlaba monyako wa tente ya pokano; baprista, bara ba Aarone, ba tla tshollela madi 

aletareng ka nqa tsohle. 

3Sehlabelong seo sa teboho o tla nka seo a tlang ho etsa ka sona sehlabelo se 

tjhesetswang Jehova, e leng mafura a apesang mala, le mafura kaofela a kgomaretseng 

mala, 

4le diphio tse pedi, le mafura a tsona, ho isa ho a mahlono, a nke le mafura a kguto a 

katlase ho sebete, ao a tlang ho a kgaola ho a diphio. 

5Bara ba Aarone ba tla a tjhesetsa aletareng, hodima setjheso se seng se leng hodima 

patsi e beilweng mollong, e be sehlabelo se tjhesitsweng ka mollo, se monko o 

monate ho Jehova. 

6Ha a nyehela ka e kgutshwane e tona, kapa e tshehadi, e le sehlabelo sa teboho, o tla 

e hlahisa pela Jehova, e hloka sekodi. 

7Ha a nyehela ka nku e tona, a hlahise sehlabelo sa hae pela Jehova; 

8a bee letsoho la hae hodima hlooho ya sehlabelo seo sa hae, a se hlabe pela tente ya 

pokano, mme bara ba Aarone ba tla tshollela madi aletareng ka nqa tsohle. 

9Sehlabelong seo sa teboho, o tla nka seo a tla se etsa sehlabelo se tjheswang ka mollo 

pela Jehova, e leng mafura, le mohatla kaofela, oo a tlang ho o pomela senokong sa 

sefutsi, le mohlehlo o apesang mala, le mafura wohle a kgomaretseng mala, 

10le diphio tse pedi, le mafura a tsona ho isa le ho a mahlono, le mafura a kguto a 

katlase ho sebete, ao a tlang ho a kgaola pela diphio. 

11Moprista o tla di tjhesa aletareng: ke sejo sa sehlabelo se tjheseditsweng Jehova. 

12Ekare ha a nyehela ka podi, o tla e tlisa pela Jehova; 

13o tla bea letsoho la hae hodima hlooho ya yona, mme o tla e hlaba pela tente ya 

pokano; bara ba Aarone ba tla tshollela madi a yona aletareng ka nqa tsohle. 

14Sehlabelong sa hae, o tla hlahisa seo a se tjhesetsang Jehova, mohlehlo o apesang 

mala, le mafura wohle a kgomaretseng mala, 

15le diphio tse pedi, le mafura a tsona, ho isa ho a mahlono, le mafura a sebete, ao a 

tlang ho a kgaola pela diphio. 

16Moprista o tla tjhesa mafura ao kaofela aletareng: mafura kaofela ke sejo sa 

sehlabelo sa setjheso se tjheswang ka mollo, se monko o monate ho Jehova. 

17Molao ona e tla ba wa kamehla melokong ya lona, kahohle moo le tla aha teng: Le 

se ke la ja mafura, leha e le madi. 

LEVITIKE 4 

Mahlabelo a sebe. 

1Jehova a bua le Moshe, a re: 

2Bolella bana ba Iseraele, o re: Etlare ha motho a tlotse ka ho se tsebe o mong wa 

melao ya Jehova, ka ho etsa se sa tshwanelang ho etswa: 

3Ha ekaba ya entseng sebe ke moprista ya tlotsitsweng, mme kahoo a dihetse batho 

molatong, o tla hlahisetsa Jehova pohwana e se nang sekodi ka baka la sebe seo a se 

entseng, e le sehlabelo sa sebe. 

4O tla tlisa pohwana eo pela tente ya pokano; o tla bea letsoho la hae hloohong ya 

pohwana eo, mme o tla e hlaba pela Jehova. 

5Moprista ya tlotsitsweng o tla nka madi a mang a poho eo, a a tlise ka tenteng ya 

pokano. 

6Moprista o tla qopetsa monwana wa hae mading ao, mme a foke ka wona hasupa 

pela Jehova, pela lesira la sehalalelo. 

7Moprista o tla bea madi a mang manakeng a aletare ya dibano tse nkgang hamonate, 

e pela Jehova, tenteng ya pokano; madi kaofela a setseng a poho, o tla a tshollela 

fatshe aletareng ya ditjheso e emeng pela monyako wa tente ya pokano. 

8O tla nka mafura wohle a poho ya sehlabelo sa sebe, e leng mohlehlo o apesang 

mala, 

9le mafura kaofela a kgomaretseng mala, le diphio tse pedi, le mafura a tsona ho isa 

ho a mahlono, le mafura a kguto a katlase ho sebete, mme o tla a kgaola pela diphio. 

10Moprista o tla nka ntho tseo ka mokgwa oo di nkwang ka wona pohong ya sehlabelo 

sa teboho, mme o tla di tjhesa aletareng ya ditjheso. 

11Empa letlalo la poho eo, le nama ya yona yohle, le hlooho ya yona, le ditlhako tsa 

yona, le mala a yona, le moswang wa yona, 

12ke re, poho kaofela, e tla hulelwa kantle ho diahelo, nqalong e hlwekileng, 

thotobolong ya melora, mme o tla e tjhesa ka patsi feela; e tla tjheseletswa 

thotobolong ya melora. 

13Ha ekaba ke phutheho ya Iseraele kaofela e wetseng sebeng ka ho se tsebe le ka ho 

se lemohe, e tlotse o mong wa melao ya Jehova, ka ho etsa tse sa tshwanelang ho 

etswa, mme ho entswe molato: 

14etlare ha sebe se entsweng se lemohuwa, phutheho e tla hlahisa pohwana bakeng sa 

sebe, mme e tla tliswa pela tente ya pokano. 

15Baholo ba phutheho ba tla bea matsoho a bona hloohong ya poho, pela Jehova, mme 

poho e tla hlajwa pela Jehova. 

16Moprista ya tlotsitsweng o tla isa madi a mang a poho tenteng ya pokano; 

17moprista o tla qopetsa monwana wa hae mading ao, mme o tla foka hasupa pela 

Jehova, malebana le lesira; 

18madi a mang o tla a bea manakeng a aletare e pela Jehova, tenteng ya pokano; madi 

kaofela a setseng o tla a tshollela fatshe aletareng ya ditjheso e monyako wa tente ya 

pokano. 

19O tla nka mafura a yona kaofela, a a tjhese aletareng. 

20O tla etsa ka poho eo kamoo a entseng ka poho ya sehlabelo sa sebe kateng; o tla e 

etsa jwalo. Moprista o tla ba etsetsa pheko jwalo, ba tle ba tshwarelwe. 

21Poho e tla thothelwa kantle ho diahelo, mme e tla tjheswa, jwalokaha ho tjhesitswe 

poho ya pele: ke sona sehlabelo sa sebe sa phutheho. 

22Ha ekaba ke kgosana e entseng sebe, e tlotseng o mong wa melao ya Jehova, 

Modimo wa yona, ka ho se tsebe le ka ho etsa tse sa tshwanelang ho etswa, e entse 

molato. 

23Etlare ha e bontshwa sebe seo e se entseng, e tla hlahisa podi e tona e se nang 

sekodi, e be sehlabelo sa yona. 

24E tla bea letsoho la yona hloohong ya podi, mme e tla e hlaba moo ho hlabelwang 

ditjheso teng, pela Jehova; ke sehlabelo sa sebe. 

25Moprista o tla qopetsa monwana wa hae mading a sehlabelo sa sebe, a a bee 

manakeng a aletare ya ditjheso, mme madi a setseng o tla a tshollela fatshe aletareng 

ya ditjheso. 

26O tla tjhesa mafura kaofela a podi aletareng, jwaloka mafura a sehlabelo sa teboho; 

moprista o tla etsetsa motho eo pheko ya sebe sa hae jwalo, a tle a tshwarelwe. 

27Ha ekaba ke motho feela wa setjhaba ya entseng sebe ka ho se tsebe, ka ho tlola o 

mong wa melao ya Jehova, ka ho etsa se sa tshwanelang ho etswa, o entse molato. 

28Etlare ha a lemoswa sebe seo a se entseng, o tla hlahisa sehlabelo bakeng sa sebe 

seo a se entseng, e le podi e tshehadi, e se nang sekodi. 

29O tla bea letsoho la hae hloohong ya podi ya sehlabelo sa sebe, mme o tla e hlaba 

nqalong ya ditjheso. 

30Moprista o tla nka madi a mang a yona ka monwana, a a bee manakeng a aletare ya 

ditjheso; madi a setseng kaofela o tla a tshollela fatshe aletareng. 

31O tla nka mafura a yona kaofela, jwalokaha ho nkwa mafura a sehlabelo sa teboho, 

mme moprista o tla a tjhese aletareng, e be monko o monate ho Jehova; moprista o tla 

mo etsetsa jwalo pheko ya sebe seo a se entseng, mme o tla se tshwarelwa. 

32Ha ekaba a hlahisa nku ya sehlabelo sa sebe, o tla hlahisa e tshehadi, e sa nang 

sekodi. 

33A bee letsoho la hae hloohong ya nku ya sehlabelo sa sebe, a e hlabe bakeng sa sebe 

sa hae moo ho hlabelwang ditjheso. 

34Moprista o tla nka ka monwana wa hae madi a mang a nku, a a bee manakeng a 

aletare ya ditjheso, mme madi a setseng kaofela a ntoo a a tshollela fatshe aletareng. 

35O tla nka mafura kaofela kamoo ho nkwang mafura kateng, a nku e tona ya 

sehlabelo sa teboho, mme moprista o tla e tjhesa aletareng, e be sehlabelo se 

tjheseditsweng Jehova ka mollo. Moprista o tla mo etsetsa jwalo pheko ya sebe seo a 

se entseng, mme o tla se tshwarelwa. 

LEVITIKE 5 

Mahlabelo a molato. 

1Ekare ha motho, e leng paki e hlapatshitsweng ka molao, a entse sebe ka ho se bolele 

seo a se boneng ka mahlo, leha e le seo a se tsebang, o tla jara molato wa hae. 

2Leha motho a amile, a sa tsebe, ntho e sa hlwekang, jwaloka setopo sa phoofolo e sa 

hlwekang, e le setopo sa phoofolo ya naha kapa sa e ruilweng, kapa setopo sa 

sehahabi, o itshilafaditse, o molato. 

3Ekare ha motho a ama ntho efe le efe e ditshila ya motho e mong, leha a sa ka a 

tseba, ha a qala ho tseba, eba o molato. 

4Ekare ha motho a itlama feela ka molomo, mme a hlapanya hore o tla etsa bobe, kapa 

botle, ka mokgwa ofe le ofe oo motho a ka buang ka wona, leha a sa ka a lemoha, ha a 

qala ho lemoha, eba o molato. 

5Motho ya tlang ho ba le molato wa ntho e nngwe ya tseo, o tla bolela sebe sa hae; 

6o tla hlahisetsa Jehova sehlabelo sa molato ka baka le sebe seo a se entseng, e be sa 

ntho e tshehadi ya tse kgutshwane, kapa nku, kapa podi, e be sehlabelo sa sebe, hore 

moprista a mo etsetse pheko ya sebe sa hae. 

7Empa ha a ka sitwa ho ntsha nku kapa podi ka baka la ho fumaneha, o tla hlahisetsa 

Jehova, ho etsa sehlabelo sa molato ka baka la sebe seo a se entseng, maebakgorwana 

a mabedi, leha e le madinyane a mabedi a maeba, le leng e be sehlabelo sa sebe, le 

leng e be setjheso. 

8O tla a tlisa ho moprista, ya tlang ho hlahisa pele leo e leng la sehlabelo sa sebe, 

mme o tla le tweba hlooho ka lenala ka nqa ka sekotlong, empa a se ke a le kgaolela 

ruri. 

9Ka madi a sehlabelo sa sebe, o tla fokela lehlakoreng la aletare, mme madi a setseng 

a tla tshollelwa fatshe, pela aletare: ke sehlabelo sa sebe. 

10Ka nonyana ya bobedi, o tla etsa setjheso ka molao wa teng; moprista o tla mo 

etsetsa pheko jwalo, bakeng sa sebe seo a se entseng, mme o tla tshwarelwa. 

11Empa ha a sitwa ho ntsha maebakgorwana a mabedi, kapa madinyane a mabedi a 

maeba, o tla tlisa ka baka la sebe sa hae karolo ya leshome ya efa ya lefi la phofo, e be 

sehlabelo sa sebe, mme a se ke a e tshela ka ole, leha e le ka dibano, kahobane ke 

sehlabelo sa sebe. 

12O tla e tlisa ho moprista; moprista o tla qotsa ho yona ka seatla, ho etsa kgopotso, o 

tla e tjhesa aletareng, jwaloka dinyehelo tse tjhesetswang Jehova: ke sehlabelo sa 

sebe. 

13Ka mokgwa o jwalo, moprista o tla etsetsa motho eo pheko ka baka la sebe seo a se 

entseng tabeng e nngwe ya tseno, mme o tla tshwarelwa. Se setseng e tla ba sa 

moprista, jwaloka ha ho etswa ka nyehelo. 

14Jehova a bua le Moshe, a re: 

15Ekare ha e mong a etsa ho sa lokang, mme a seba ka ho se tsebe, ka ho fotha ntho 

ho tse kgethetsweng Jehova, o tla hlahisetsa Jehova sehlabelo sa molato wa hae, e 

leng pheleu e se nang sekodi ya mohlape wa hae, ka ho ya ka tekanyetso eo o tla e 

lekanya ka dishekele tsa silefera, e leng ka shekele ya sehalalelo, e be sehlabelo sa 

molato. 

16O tla busa jwalo theko ya ntho eo a e fothileng ho tse halalelang, mme o tla e 

ekeletsa ka bohlano ba yona. O tla e nea moprista; moprista o tla mo etsetsa pheko ka 

pheleu e ntshitsweng, e be sehlabelo sa molato, mme o tla tshwarelwa. 

17Ekare ha e mong a etsa sebe, a sa tsebe, ka ho tlola o mong wa melao ya Jehova, ka 

ho etsa tse sa tshwanelang ho etswa, o molato, mme o tla jara molato wa hae. 

18O tla tlisa ho moprista pheleu e se nang sekodi, e nkilweng mohlapeng wa hae ka 

tekanyetso ya hao, e be sehlabelo sa molato. Moprista o tla mo etsetsa pheko ka baka 

la molato wa hae, oo a o entseng a sa tsebe, mme o tla tshwarelwa. 

19Ke sona sehlabelo sa molato. Motho eo efela o ne a sitetswe Jehova. 

LEVITIKE 6 

1Jehova a bua le Moshe, a re: 

2Ekare ha e mong a etsa sebe, mme a etsa ho sa lokang pela Jehova, ka ho thetsa wa 

habo ka ntho e beilweng ho yena, leha e le ka ntho e beilweng polokong ya hae, leha e 

le ka ntho e utswitsweng, leha e le ka ntho e nkilweng ka mano, 

3leha e le ka ho latola ntho eo a e thotseng, e neng e lahlehile, kapa ka ho hlapanya ka 

leshano hodima ntho efe le efe eo ho ka thweng ke sebe; 

4ha a ka etsa sebe se jwalo, a etsa molato, o tla busa seo a se utswitseng, kapa seo a se 

nkileng ka mano, kapa se neng se beilwe ho yena, leha e le ntho eo a e thotseng, e 

neng e lahlehile; 

5kapa ntho efe le efe eo a hlapantseng ka leshano hodima yona, o tla e busa kaofela ha 

yona, a eketse hodima yona bohlano bo bong, mme o tla e busetsa ho monga yona ka 

letsatsi leo ho fumanweng molato wa hae ka lona. 

6O tla tlisetsa Jehova sehlabelo sa hae sa molato, e leng pheleu e sa neng sekodi e 

kgethilweng mohlapeng, ka tekanyetso ya hao e le sehlabelo sa molato se tlisetswang 

moprista. 

7Moprista o tla mo etsetsa pheko pela Jehova, mme o tla tshwarelwa, leha molato wa 

hae e ka ba ofe le ofe oo a o entseng. 

Melao ya ditjheso, le dinyehelo, le mahlabelo a mefuta. 

8Jehova a bua le Moshe, a re: Laela Aarone le bara ba hae, o re: Molao wa ditjheso ke 

wona ona: 

9Setjheso se tla sala leifong la aletare ka bosiu bohle ho isa hosasa, mme mollo 

aletareng o nne o sohleletswe. 

10Moprista o tla apara kojwana ya hae ya lene; o tla apesa bofeela ba hae ka 

borikgwana ba lene, a ole molora wa setjheso se tjhesitsweng ka mollo aletareng, 

mme a o bee kathoko ho aletare. 

11O tla hlobola diaparo tsa hae, a apare tse ding ho thothela molora kantle ho diahelo, 

nqalong e hlwekileng. 

12Mollo wa aletare o tla nne o tuke ho yona, o se ke wa tima. Ka hosasa ho hong le ho 

hong, moprista o tla besa patsi hodima yona, a lokise setjheso hodima mollo, a ntoo 

tjhesa mafura a mahlabelo a teboho. 

13Mollo o tla nne o tuke aletareng kamehla, mme o ke ke wa leswa wa tima. 

14Molao wa nyehelo ke wona ona: Bara ba Aarone ba tla e hlahisa pela Jehova, pela 

aletare. 

15Moprista o tla qotsa ho yona seatla sa lefi la phofo, le ole, le dibano kaofela tse 

nyehelong, mme o tla di tjhesa aletareng e le kgopotso, e le monko o monate ho 

Jehova. 

16Aarone le bara ba hae ba tla ja se setseng sa nyehelo, mme se tla jewa se sa 

lomoswa, nqalong e halalelang; ba tla se jela lebaleng la tente ya pokano. 

17Se ke ke sa apehwa ka ditomoso. Ke ba neile sona e be kabelo ya bona dinyehelong 

tsa ka tse tjheswang ka mollo; ke ntho e halalelang haholo, jwaloka sehlabelo sa sebe 

le sa molato. 

18Ba batona bohle ho bara ba Aarone ba tla se ja. Ke taelo ya kamehla melokong ya 

lona, bakeng sa dinyehelo tse tjhesetswang Jehova ka mollo. Motho ya di amang o 

kgethehile. 

19Jehova a bua le Moshe, a re: 

20Nyehelo ya Aarone le bara ba hae eo ba tlang ho e hlahisetsa Jehova ka letsatsi leo 

ba tla tlotswa ka lona, ke yona ena: Karolo ya leshome ya efa ya lefi la phofo e be 

nyehelo ya bona ya kamehla, eo halofo ya yona e tla hlahiswa hosasa, mme halofo e 

nngwe mantsiboya. 

21E tla apehwa ka ole, paneng; o tla e tlisa e hadikilwe hantle; o tla e hlahisa e 

apehilwe jwaloka nyehelo e kumilweng, e be monko o monate ho Jehova. 

22Ho bara ba Aarone, eo ya tlang ho tlotsuwa ho nka sebaka sa hae le yena, o tla etsa 

nyehelo eo. Ke taelo ya kamehla ya Jehova, e tla tjheswa kaofela ha yona. 

23Nyehelo e nngwe le e nngwe ya baprista e tla tjheswa kaofela ha yona; ha e na ho 

jewa. 

24Jehova a bua le Moshe, a re: 

25Bolella Aarone le bara ba hae, o re: Molao wa sehlabelo sa sebe ke wona ona: 

Sehlabelo sa sebe se tla hlajwa pela Jehova, nqalong eo setjheso se hlabelwang teng; 

ke ntho e halalelang haholo. 

26Moprista ya se hlahisang bakeng sa sebe, o tla se ja; se tla jelwa nqalong e 

halalelang, lebaleng la tente ya pokano. Ya ka amang nama ya sona, o kgethehile. 

27Mali a mang ha a ka hasa seaparo, seaparo se hasitsweng se tla hlatsuwa nqalong e 

kgethehileng. 

28Pitsa ya letsopa e se apehileng e tla bolawa, mme ha se apehilwe pitseng ya koporo, 

e tla kutlulwa, e ntoo hlatsuwa ka metsi. 

29Ba batona bohle hara baprista ba tla se ja; ke ntho e halalelang haholo. 

30Empa ho ke ke ha jewa sehlabelo sa sebe leha se le seng seo madi a mang a sona a 

iswang tenteng ya pokano, ho etswa pheko sehalalelong: se tla tjheswa ka mollo. 

LEVITIKE 7 

1Molao wa sehlabelo sa molato ke wona ona: ke ntho e halalelang haholo: Ho tla 

hlajwa sehlabelo sa molato nqalong eo setjheso se hlabelwang teng, mme madi a sona 

a tla tshelwa aletareng ka nqa tsohle. 

3Ho tla hlahiswa mafura wohle a sona a mohatla, le mohlehlo o apesang mala, 

4le diphio tse pedi le mafura a tsona, ho isa ho a mahlono, le mafura a kguto a katlasa 

sebete, a tlang ho kgaolwa pela diphio. 

5Moprista o tla a tjhesa aletareng, e le sehlabelo se tjheseditsweng Jehova ka mollo; 

ke sehlabelo sa molato. 

6Ba batona bohle hara baprista ba tla se ja; se tla jelwa nqalong e halalelang: se 

halalela haholo. 

7Kamoo sehlabelo sa sebe se leng kateng, le sehlabelo sa molato se jwalo feela; molao 

o mong feela ho se seng le se seng sa tsona; sehlabelo e tla ba sa moprista ya tlang ho 

etsa pheko. 

8Moprista ya hlahisang setjheso sa e mong, o tla newa letlalo la ntho e entsweng 

setjheso seo a se hlahisitseng. 

9Nyehelo e nngwe le e nngwe e apehilweng seboping, kapa e apehilweng pitseng, 

kapa paneng, e tla ba ya moprista ya e hlahisitseng; ke ya hae. 

10Nyehelo e nngwe le e nngwe e dubilweng ka ole, e omileng, e tla ba ya bara ba 

Aarone kaofela, leha e le mang kapa mang wa bona. 

11Molao wa sehlabelo sa teboho se hlahisetswang Jehova, ke wona ona: 

12Ekare ha e mong a se hlahisa ka teboho, e ka kgona a hlahise hammoho le sehlabelo 

sa teboho bohobe bo sa lomoswang, bo dubilweng ka ole, le maqebekwane a sa 

lomoswang, a tlotsitsweng ka ole, le dinkgwana tsa lefi la phofo tse hadikilweng ka 

ole, tse dubilweng ka ole. 

13O tla hlahisa nyehelo ya hae, le dinkgwana tsa bohobe bo lomositsweng, hammoho 

le sehlabelo sa hae sa teboho le sa kgotso. 

14Karolo ya nyehelo e nngwe le e nngwe e tla hlahiswa ho Jehova e emisitswe, mme e 

tla ba ya moprista ya tsholotseng madi a se entsweng sehlabelo sa teboho. 

15Nama ya sehlabelo sa teboho, sa kgotso e tla jewa ka lona letsatsi leo motho a 

hlahisitseng nyehelo ya hae ka lona; ho se ke ha sala letho la yona ho isa hosasa. 

16Ekare ha motho a hlahisa sehlabelo ho lefa kano eo a anneng ka yona, kapa e le 

sehlabelo sa boithatelo, nama ya sona e tla jewa ka lona letsatsi la sehlabelo, mme se 

ka salang se tla jewa hosasane. 

17Se setseng sa nama ya sehlabelo ho isa letsatsing la boraro, se tla tjheswa ka lona, 

ka mollo. 

18Ha ekaba motho a ka leka ho ja nama ya sehlabelo sa hae sa teboho ka letsatsi la 

boraro, se ke ke sa amohelwa, mme se ke ke sa ballwa ya se entseng; e tla ba ntho e 

manyala, mme motho ya se jang o tla jara molato wa hae. 

19Nama e amilweng ke ntho e sa hlwekang, ha e na ho jewa; empa e tla tjheswa ka 

mollo. Haele nama e jewang, motho e mong le e mong ya hlwekileng a ka e ja. 

20Empa motho ya ditshila, ha a ka ja nama ya sehlabelo sa teboho, e leng sa Jehova, o 

tla kgaolwa setjhabeng sa habo. 

21Motho ya amileng ntho efe le efe e sa hlwekang, kapa sesila sa motho, kapa 

phoofolo e sa hlwekang, leha e le ntho e nngwe le e nngwe e manyala, e ditshila, ha a 

ka ja nama ya sehlabelo sefe le sefe sa teboho, e leng sa Jehova, o tla kgaolwa 

setjhabeng sa habo. 

22Jehova a bua le Moshe, a re: 

23Bolella bana ba Iseraele, o re: Le se ke la ba la ja mafura a kgomo le a nku, le a 

podi. 

24Mafura a phoofolo e itjhweletseng, kapa mafura a phoofolo e rusolotsweng, le ka 

itshebeletsa ho hong hofe le hofe ka wona, empa le wona, le ke ke la a ja. 

25Hobane, mang le mang ha a ka ja mafura a dintho tseo ho etswang ka tsona 

mahlabelo a tjhesetswang Jehova, ya a jeleng, o tla kgaolwa hara setjhaba sa habo. 

26Le ke ke la ba la ja madi le hanyenyane, meahong ya lona kaofela; leha e le a 

dinonyana, leha e le a tse maoto a mane. 

27Ya ka jang madi afe le afe, motho eo o tla kgaolwa setjhabeng sa habo. 

28Jehova a bua le Moshe, a re: 

29Bolella bana ba Iseraele, o re: Ya tlang ho hlahisa sehlabelo sa hae sa teboho ho 

Jehova, o tla tlisa ho Jehova nyehelo ya hae e nkilweng sehlabelong sa hae sa teboho. 

30O tla tlisa ka matsoho a hae tse tlang ho tjhesetswa Jehova; o tla tlisa mafura le 

sefuba, sefuba se tle se tsokotswe pela Jehova. 

31Moprista o tla tjhesa mafura aletareng, mme sefuba e be sa Aarone le bara ba hae. 

32Mahlabelong a lona a teboho, le tla nea moprista letsoho le letona, a le hlahise ka 

kemiso. 



184 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

33Hara bara ba Aarone, ya tlang ho hlahisa ho Jehova madi le mafura a sehlabelo sa 

teboho, letsoho le letona e tla ba kabelo ya hae. 

34Hobane mahlabelong a teboho a bana ba Iseraele, ke nka sefuba se tlang ho 

tsokotswa, le letsoho le tlang ho hlahiswa ka kemiso, mme ke di nea moprista Aarone 

le bara ba hae ka taelo ya kamehla, e tlang ho bolokwa ke bana ba Iseraele. 

35Ke yona tokelo ya Aarone, le ya bara ba hae, eo ba e neilweng ka ho tlotsuwa ha 

bona, mahlabelong a tjhesetswang Jehova, ho qala ka letsatsi leo ba hlahiswang ka 

lona hore ba sebetse mosebetsi wa Jehova wa boprista. 

36Ke tseo Jehova a laelang bana ba Iseraele ho ba nea tsona, ho qala letsatsing leo a ba 

tlotsitseng ka lona. Hoo e tla ba molao wa kamehla melokong ya bona. 

37Ke wona oo molao wa setjheso, le wa nyehelo, le wa sehlabelo sa sebe, le wa 

sehlabelo sa molato, le wa peo ya boprista, le wa sehlabelo sa teboho, 

38oo Jehova a o laetseng Moshe, thabeng ya Sinai, ka letsatsi leo a laetseng bana ba 

Iseraele ho hlahisa dinyehelo tsa bona ho Jehova, feelleng la Sinai. 

LEVITIKE 8 

Kgethelo ya Aarone le bara ba hae. 

1Jehova a bua le Moshe, a re: 

2Nka Aarone le bara ba hae, le diaparo, le ole ya tlolo, le pohwana ya sehlabelo sa 

sebe, 

3le dipheleu tse pedi, le seroto sa mahobe a se nang ditomoso, mme o biletse monyako 

wa tente ya pokano phutheho kaofela. 

4Moshe a etsa kamoo Jehova a mo laetseng kateng, mme phutheho yohle ya 

phuthehela monyako wa tente ya pokano. 

5Yaba Moshe o re ho phutheho: Ke sena seo Jehova a laetseng ho se etsa. 

6Yaba Moshe o atametsa Aarone le bara ba hae, mme a ba hlatswa ka metsi, a apesa 

Aarone kojwana; 

7a mo tlama ka senyepa, a mo apesa kobo, a mo apesa le efoda, eo a e tlamileng ka 

senyepa se homilweng se efoda eo a mo apesitseng yona. 

8A ntoo mo apesa mokgajwana, mme mokgajwaneng a bea Urime le Thummime. 

9A mo rwesa moqhwele hloohong, mme moqhweleng, kapele ho wona, a hloma 

diadema ya kgauta, e leng lebenyane le kgethehileng, jwalokaha Jehova a ne a laetse 

Moshe. 

10Moshe a ntoo nka ole ya tlolo, mme a tlotsa tente ya pokano, le dintho kaofela tse 

neng di le kateng, mme a di kgetha jwalo; 

11a foka hasupa ka yona aletareng, mme a tlotsa aletare le dintho tsa yona, le morifi, le 

sedulwana sa wona, ho di kgetha. 

12A tshollela hloohong ya Aarone ole ya tlolo, a mo tlotsa, a tle a kgethwe. 

13Moshe a atametsa le bara ba Aarone; le bona a ba apesa dikojwana, a ba tlama ka 

dinyepa, mme a ba hokella dikatiba, kamoo Jehova a neng a laetse Moshe kateng. 

14A atametsa pohwana ya sehlabelo sa sebe, mme Aarone le bara ba hae ba bea 

matshoho a bona hloohong ya pohwana ya sehlabelo sa sebe. 

15Moshe a e hlaba, a nka madi a yona, a a bea ka monwana wa hae manakeng a 

aletare ka nqa tsohle; kahoo a hlwekisa aletare; madi a setseng a a tshollela fatshe 

aletareng, mme a e kgetha jwalo, ho tle ho etswe pheko teng. 

16Moshe a nka mafura kaofela a mohlehlo, le mafura a kguto a katlasa sebete, le 

diphio tse pedi le mafura a tsona, mme a di tjhesa aletareng. 

17A ntoo tjhesa kantle ho diahelo pohwana, le letlalo la yona, le nama ya yona le 

moswang wa yona jwalokaha Jehova a ne a laetse Moshe. 

18Moshe a atametsa pheleu ya setjheso, mme Aarone le bara ba hae ba bea matsoho a 

bona hloohong ya pheleu. 

19Moshe a e hlaba, mme a tshollela madi a yona aletareng ka nqa tsohle. 

20Ha direlwa pheleu ka dikoto tsa yona, mme Moshe a tjhesa hlooho, le dikoto, le 

mafura a yona. 

21Diteng tsa yona le ditlhako tsa yona tsa hlatsuwa ka metsi, mme pheleu kaofela 

Moshe a e tjhesa aletareng; ya eba setjheso le sehlabelo se tjhesitsweng ka mollo, se 

monko o monate ho Jehova, kamoo Jehova a neng a laetse Moshe kateng. 

22A atametsa pheleu ya bobedi, pheleu ya peo; Aarone le bara ba hae ba bea matsoho 

a bona hloohong ya pheleu eo. 

23Moshe a e hlaba, a nka madi a yona, mme a tlotsa ka wona ntlha ya tsebe e tona ya 

Aarone, le monwana o motona wa letsoho la hae le letona, le monwana o motona wa 

leoto la hae le letona. 

24Moshe a atametsa le bara ba Aarone, mme ka madi ao a ba tlotsa ntlha ya tsebe e 

tona, le monwana o motona wa letsoho le letona, le monwana o motona wa leoto le 

letona; mme Moshe a tshollela aletareng ka nqa tsohle madi a setseng. 

25A nka mafura, le mohatla, le mafura kaofela a apesang mala, le mafura a kguto a 

katlasa sebete, le diphio tse pedi le mafura a tsona, le letsoho le letona. 

26Serotong sa mahobe a se nang ditomoso, se neng se le pela Jehova, a nka senkgwa 

se sa lomoswang, le polokwe e dubilweng ka ole le leqebekwane, mme tseo a di bea 

hodima mafura le hodima letsoho le letona. 

27Ntho tseo kaofela a di bea matsohong a Aarone, le matsohong a bara ba hae, mme a 

di tsokotsa pela Jehova. 

28Moshe a tlosa ntho tseo matsohong a bona, a di tjhesa aletareng, hodima setjheso, e 

le sehlabelo sa peo, sehlabelo se tjhesitsweng ka mollo, se monko o monate pela 

Jehova. 

29Moshe a nka pheleung ya peo sefuba, a se tsokotsa pela Jehova; ya eba kabelo ya 

Moshe, kamoo Jehova a neng a laetse Moshe kateng. 

30Moshe a nka ole ya tlolo, le madi a neng a le aletareng, a foka Aarone le diaparo tsa 

hae ka wona, hammoho le bara ba hae, le diaparo tsa bona; a kgetha jwalo Aarone le 

diaparo tsa hae, hammoho le bara ba hae le diaparo tsa bara ba hae. 

31Moshe a re ho Aarone le ho bara ba hae: Apehang dinama monyako wa tente ya 

pokano, le di je hona teng, le bona bohobe bo serotong sa peo, kamoo ke laetseng 

kateng, ka re: Aarone le bara ba hae ba tla di ja. 

32Se ka salang sa nama le sa bohobe, le tla se tjhesa ka mollo. 

33Ka matsatsi a supileng, le ke ke la tloha monyako wa tente ya pokano, ho fihlela 

matsatsi a peo ya lona a ba a phetheha; hobane matsatsi a peo ya lona a supile. 

34Se entsweng kajeno, Jehova o laetse hore se etsetswe pheko ya lona. 

35Le tla hlola le dutse motshehare le bosiu ka matsatsi a supileng, monyako wa tente 

ya pokano, mme le tla etsa seo Jehova a le laetseng sona, hore le se etse, hore le se tlo 

shwa; hobane ke laetswe jwalo. 

36Aarone le bara ba hae ba etsa tsohle tseo Jehova a neng a di laetse ka Moshe. 

LEVITIKE 9 

Aarone le bara ba hae ba qala ho hlaba mahlabelo. 

1Ka letsatsi la boroba meno e le mmedi, Moshe a bitsa Aarone, le bara ba hae, le 

baholo ba Iseraele, a re ho Aarone: 

2Nka pohwana e be sehlabelo sa sebe, le pheleu ya setjheso, di hloka sekodi tse pedi, 

mme o di hlabe pela Jehova. 

3O tla bolella bana ba Iseraele, o re: Nkang phooko ya sehlabelo sa sebe; le nke 

le namane le konyana tsa setjheso, e be tse lemo se le seng, tse hlokang sekodi; 

4le nke le kgomo le pheleu tsa sehlabelo sa teboho, tse tla hlajwa pela Jehova; le 

nke le nyehelo e dubilweng ka ole; hobane kajeno, Jehova o tla iponahatsa ho lona. 

5Yaba ba tlisa monyako wa tente ya pokano tseo Moshe a di laetseng; phutheho 

kaofela ya atamela, ya ema pela Jehova. 

6Moshe a re: Ke tseo Jehova a di laetseng; di etseng, mme kganya ya Jehova e tla 

iponahatsa ho lona. 

7Moshe a re ho Aarone: Atamela pela aletare, o etse sehlabelo sa hao sa sebe, le 

setjheso sa hao; o etse le pheko ya hao le ya setjhaba; o etse le setjheso sa setjhaba, le 

pheko bakeng sa sona, kamoo Jehova a laetseng kateng. 

8Yaba Aarone o atamela pela aletare, mme namane a e hlabela sehlabelo sa sebe. 

9Bara ba Aarone ba mo tlisetsa madi; a qopetsa monwana wa hae mading, a a bea 

manakeng a aletare; a ntoo tshollela fatshe aletareng madi a setseng. 

10Mafura, le diphio, le mafura a kguto a katlasa sebete, a sehlabelo sa sebe, a a tjhesa 

aletareng, kamoo Jehova a neng a laetse Moshe kateng. 

11Nama le letlalo a di tjhesetsa kantle ho diahelo. 

12A ntoo hlaba setjheso; bara ba Aarone ba mo tlisetsa madi, mme a a tshollela 

aletareng ka nqa tsohle. 

13Ba mo hlahisetsa setjheso se diretsweng ka dikarolo tsa sona, le hlooho, mme a di 

tjhese aletareng. 

14A hlatswa diteng le ditlhako, mme a di tjhesa hodima setjheso, aletareng. 

15A ntoo hlahisa sehlabelo sa setjhaba; a nka phooko ya sehlabelo sa sebe sa setjhaba; 

a e hlaba, a e etsa sehlabelo sa sebe, kamoo a neng a entse sa pele kateng. 

16A etsa setjheso, mme a ya ka molao wa teng. 

17A hlahisa nyehelo, a qotsa ho yona ka seatla, a e tjhesa aletareng kantle ho setjheso 

sa hosasa. 

18A hlaba kgomo le pheleu, e be sehlabelo sa teboho bakeng sa setjhaba; bara ba 

Aarone ba mo tlisetsa madi, mme a a tshollela aletareng ka nqa tsohle. 

19Ba mo tlisetsa le mafura a kgomo le a pheleu, mohatla, le mohlehlo, le diphio, le 

mafura a kguto a katlasa sebete; 

20ba bea mafura hodima difuba, mme a tjhesa mafura aletareng. 

21Aarone a tsokotsa difuba tseo le letsoho le letona pela Jehova, e le kabelo e 

tsokotswang, kamoo Jehova a neng a laetse Moshe kateng. 

22Aarone a otlollela matsoho a hae ka nqa setjhabeng, a se hlohonolofatsa; a ntoo 

theoha ha a se a qetile sehlabelo sa sebe, le setjheso, le sehlabelo sa teboho. 

23Moshe le Aarone ba kena tenteng ya pokano, mme ha ba etswa ho yona, ba 

hlohonolofatsa setjhaba. Yaba kganya ya Jehova e iponahatsa ho setjhaba kaofela. 

24Ha tswa mollo pontsheng ya Jehova, wa tjhesa setjheso le mafura aletareng; 

setjhaba kaofela sa ba sa bona, mme batho ba tshela mehoo ya thabo, ba wela fatshe 

ka difahleho. 

LEVITIKE 10 

Bara ba babedi ba Aarone ba timetswa ke mollo wa Jehova. 

1Nadabe le Abihu, bara ba Aarone, ba nka e mong le e mong pitsana ya ho tjhesa 

dibano, ba okga mollo ka tsona, ba ntoo di tshela ka dibano, mme ba hlahisa pela 

Jehova mollo osele, e le seo a sa kang a ba laela sona. 

2Yaba mollo o tswa pela Jehova, wa ba tjhesa; mme ba eshwa pela Jehova. 

3Moshe a re ho Aarone: Ke seo Jehova a na beng a se boletse, a re: Ke tla halaletswa 

ka ba emang pela ka, mme ke tla hodiswa mahlong a setjhaba kaofela. 

4Aarone a kgutsa. Moshe a bitsa Mishaele le Eltsafane, bara ba Usiele, rangwana 

Aarone, a re ho bona: Atamelang, mme le jarele banababo lona hole le sehalalelo, 

kantle ho diahelo. 

5Ba atamela, ba ba jarela kantle ho diahelo, ka dikojwana tsa bona, kamoo Moshe a 

laetseng kateng. 

6Moshe a re ho Aarone le ho Eleasare le Ithamare, bara ba hae: Le se ke la rola 

hloohong tsa lona, le se ke la hahola diaparo tsa lona, hore le tle le se ke la shwa, mme 

Jehova a tle a se ke a halefela phutheho kaofela; lesang banababo lona, ba ntlo ya 

Iseraele kaofela, ba lle hodima tjheso e kgolo e tukisitsweng ke Jehova. 

7Le se ke la tloha monyako wa tente ya pokano, hore le tle le se ke la shwa; etswe ole 

ya tlolo e dutse hodima lona. Ba etsa ka polelo ya Moshe. 

Aarone le bara ba hae ba laelwa hore ba se nwe veine, ha ba ya kena 
tabernakeleng. — Dikarolo tsa mahlabelo le tsa dinyehelo tseo ba di abelwang. 

8Jehova a bua le Aarone, a re: 

9O se ke wa nwa veine, leha e le jwala, wena, leha e le bara ba hao, bao o nang le 

bona, ha le se le tla kena tenteng ya pokano, hore le tle le se ke la shwa. Ke taelo ya 

kamehla melokong ya lona yohle e tlang ho tla, 

10hore le tle le tsebe ho lemoha se kgethehileng, le se sa kgethehang, le se sa 

hlwekang, le se hlwekileng; 

11le ho ruta bana ba Iseraele melao yohle eo Jehova a ba laetseng yona ka molomo wa 

Moshe. 

12Moshe a re ho Aarone le ho Eleasare le Ithamare, bara ba hae ba babedi ba 

pholohileng: Nkang nyehelo e setseng ya mahlabelo a tjheseditsweng Jehova, mme le 

e je e sa lomoswa, kathoko ho aletare; hobane e halalela haholo. 

13Le tla e jela nqalong e kgethehileng, hoba e le kabelo ya hao, le kabelo ya bara ba 

hao mahlabelong a tjhesetswang Jehova, hobane ke laetswe jwalo. 

14Haele sefuba se tsokoditsweng, le letsoho le emisitsweng, le tla di jela nqalong e 

hlwekileng, wena le bara ba hao, le baradi ba hao hammoho le wena; hobane di 

neilwe lona, e le kabelo ya hao, le kabelo ya bara ba hao mahlabelong a teboho a bana 

ba Iseraele. 

15Kantle ho mahlabelo a tjheswang a mafura, ba tla tlisa letsoho le emiswang le 

sefuba se tsokotswang, di tle di hlahiswe ka tsokotso pela Jehova; e tla ba tsa hao le 

tsa bara ba hao, ka taelo ya kamehla, kamoo Jehova a laetseng kateng. 

16Moshe a botsa phooko ya sehlabelo sa sebe; empa a fumana hobane ba e tjhesitse. 

17Yaba o halefela Eleasare le Ithamare, bara ba Aarone ba pholohileng, a re: Ha le a 

ka la ja keng phooko ya sehlabelo sa sebe nqalong e halalelang? athe ke ntho e 

halalelang haholo; Jehova o le neile yona, hore le tle le tlose sebe sa phutheho, mme 

le e etsetse pheko ka yona pela Jehova. 

18Bonang, esita le madi a yona ha a ka a tliswa kahare ho sehalalelo; athe le ka be le 

jele sehlabelo seo sehalalelong, kamoo ke laetseng kateng. 

19Yaba Aarone o re ho Moshe: Bona, kajeno ba hlahisitse sehlabelo sa bona sa sebe le 

setjheso sa bona pela Jehova, mme haele moo ke hlahetswe ke taba tse itseng, na 

kajeno ke be nka ja jwang sehlabelo sa sebe? Na e ne e tla ba ntho e ntle mahlong a 

Jehova na? 

20Ha Moshe a utlwa hoo, a ba kgotso. 

LEVITIKE 11 

Molao o kgethang diphoofolo tse hlwekileng ho tse sa hlwekang. 

1Jehova a bua le Moshe le Aarone, a re ho bona: 

2Bolellang bana ba Iseraele, le re: Tse utlwang tseo le ka di jang hara diphoofolo 

tsohle tse lefatsheng ke tsena: 

3Phoofolo e nngwe le e nngwe e nang le dikgola tse pedi le tlhako e arohaneng, e 

busolosa, e be dijo ho lona. 

4Haele tse busolosang feela, kapa tse ditlhako di arohaneng feela, tsona le se ke la di 

ja: ke kamele, hobane e a busolosa, empa ha e na tlhako e arohaneng; e tla ba sesila ho 

lona; 

5le pela, hobane e a busolosa, empa ha e na tlhako e arohaneng; e tla ba sesila ho lona; 

6le moutla, hobane o a busolosa, empa ha o na tlhako e arohaneng; o tla ba sesila ho 

lona; 

7le kolobe, hobane leha e na le tlhako e arohaneng, le dikgola tse pedi, ha e busolose; 

e tla ba sesila ho lona. 

8Le se ke la ja nama ya tsona, leha e le ho ama ditopo tse shweleng tsa tsona; di tla ba 

ditshila ho lona. 

9Haele tse utlwang tse ka metsing, tseo le ka di jang, ke kaofela ha tse nang le 

maphewana a ho hlapa le makgakgapha; tse jwalo tse ka metsing, le mawatleng, le 

dinokeng, e tla ba dijo ho lona; 

10empa tsohle tse se nang maphewana a ho hlapa le makgakgapha, tse ka mawatleng 

le dinokeng, leha e le tsohle tse nyekenyehang metsing, le tse utlwang tse phelang ka 

metsing, di tla ba manyala ho lona. 

11E hle e be manyala ho lona. Le se ke la ja nama ya tsona; le ditopo tse shweleng tsa 

tsona e ke e be manyala ho lona. 

12Tsohle tse ka metsing, tse se nang maphewana a ho hlapa le makgakgapha, e tla ba 

manyala ho lona. 

13Haele dinonyana tseo le tla re ke manyala, tse se nang ho jewa, tse tlang ho ba 

manyala ho lona, ke tsena: Ntsu, le seodi, le ntsu ya lewatle; 

14letlaka, le nkgodi, ka mefuta ya tsona; 

15mefuta yohle ya makgwaba; 

16mpshe, kgohwadira, letlakapipi, le phakwe ka mefuta ya tsona; 

17sephooko, seinodi, lengangane; 

18lehalanyane, moholodi, kokolofitwe, 

19mokotatsie, masianoke, ka mefuta ya tsona, le lehehemu, le mmankgane. 

20Diphoofotswanyana tsohle tse rurang, tse tsamayang ka maoto a mane, e tla ba 

manyala ho lona. 

21Diphoofotswanyana tse rurang, tse tsamayang ka maoto a mane, tseo le ka di jang, 

ke tsona feela tse nang le menoto maotong a tsona ya ho qotoma hodima lefatshe. 

22Tseo le ka di jang, ke tsie ka mefuta ya yona, le seongwane ka mefuta ya sona, le 

marutle ka mefuta ya wona, le bookgolane ka mefuta ya bona. 

23Empa diphoofotswanyana tse ding tse rurang kaofela, tse maoto a mane, e tla ba 

manyala ho lona, di tla ba ditshila ho lona. 

24E mong le e mong ya tlang ho ama ditopo tse shweleng tsa tsona, o tla ba sesila ho 

isa mantsiboya; 

25e mong le e mong ya jereng setopo se shweleng sa tsona, o tla hlatswa diaparo tsa 

hae, mme a be sesila ho isa mantsiboya. 

26Phoofolo tsohle tse tlhako tse arohaneng, tseo dikgola tsa tsona di seng pedi, tse sa 

busoloseng, di tla ba ditshila ho lona; e mong le e mong ya di amang, o tla ba sesila. 

27Tsohle tse maoto a mane, tse tsamayang ka maro a tsona, di tla ba sesila ho lona; e 

mong le e mong ya amang ditopo tse shweleng tsa tsona, o tla ba sesila ho isa 

mantsiboya. 

28Ya tlang ho jara ditopo tse shweleng tsa tsona, o tla hlatswa diaparo tsa hae, mme o 

tla ba sesila ho isa mantsiboya. Di tla ba sesila ho lona. 

29Haele diphoofotswanyana tse nyekenyehang lefatsheng, tseo le tla di tadima hore di 

ditshila, ke kgwiti, le tweba, le bommampharwane ka mefuta ya bona; 

30le hlong, le sehoho, le lekgala, le kgofu, le lenwabo. 

31Tseo e tla ba ditshila ho lona hara tsohle tse nyekenyehang; e mong le e mong ya 

tlang ho di ama ha di shwele, o tla ba sesila ho isa mantsiboya. 

32Ntho efe le efe eo ditopo tsa tsona di wetseng hodima yona, e tla ba sesila, leha e ka 

ba ntho efe le efe ya lehong, leha e le seaparo, kapa letlalo, kapa mokotla, kapa ntho 

efe le efe eo ho sebetswang eng le eng ka yona; e tla inwa metsing, mme e tla ba 

sesila ho isa mantsiboya, mme kamora moo, e tla ba e hlwekile. 

33Pitsa efe le efe ya letsopa eo ho welang ho hong ha tsona ho yona, e tla ba sesila, le 

tsohle tse ka teng di tla ba sesila le tsona, mme le tla thuha pitsa eo. 

34Dijo tsohle tse jewang tseo metsi a ntho tseo tse shweleng a tsholohetseng hodima 

tsona, di tla ba ditshila, hammoho le tse nowang kaofela, leha di le pitseng efe le efe, 

di tla ba ditshila. 

35Ntho efe le efe eo ho wetseng ntho e nngwe ya ditopo tsa tsona hodima yona, e tla 

ba sesila; sebopi le leifo di tla thuhakanngwa, hobane di le ditshila, mme le ho lona di 

tla ba ditshila. 

36Haele mehlodi ya didiba le mamena ao bokellwang metsi ho wona, ke tsona feela 

tse sa tlong ho ba ditshila; empa leha e ka ba mang ya tlang ho ama ditopo 

tse didibeng tseo, o tla welwa ke sesila. 

37Ekare ha ntho e nngwe ya ditopo tsa tsona e wetse hodima dipeo tse seng di tla 

jalwa, di ke se ke tsa lesa ho hlweka; 

38empa dipeo tseo ha di ka kolobiswa, mme ntho e nngwe ya ditopo tsa ntho tseo e ka 

wela hodima tsona, e tla ba sesila ho lona. 

39Ha ho ka shwa phoofolo e nngwe ya tseo le ka di jang, motho ya tlang ho ama 

setopo sa yona, o tla ba sesila ho isa mantsiboya. 

40Ya ka jang nama ya setopo sa yona, o tla hlatswa diaparo tsa hae, a be sesila ho isa 

mantsiboya; ya tlang ho jara setopo sa yona, o tla hlatswa diaparo tsa hae, a be sesila 

ho isa mantsiboya. 

41Tsohle tse hahabang fatshe e tla ba manyala ho lona; le ke ke la di etsa dijo. 



192 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

42Haele tse hahabang fatshe, tse kunyapang, le tse kgasang ka maoto a mane, leha a 

ka ba mangata, e ke ke ya eba dijo ho lona; di ditshila. 

43Le se ke la itshela ditshila mmeleng ya lona ka dihahabi tsohle tseo tse hahabang, 

mme le se ke la itshilafatsa ka ho ama manyala a tsona; 

44hobane ke nna Jehova, Modimo wa lona; le tshwanetse ho ikgetha, le be le halalele, 

hobane ke a halalela; ka baka lena, le tse ke la tshela mmele ya lona ditshila ka tse 

hahabang fatshe. 

45Hobane ke nna Jehova ya le nyolotseng naheng ya Egepeta, hore ke be Modimo wa 

lona. Halalelang ke hona, hobane ke a halalela. 

46Ke wona molao o beilweng hodima diphoofolo le dinonyana, le tse utlwang kaofela, 

tse nyekenyehang metsing, le tse hahabang lefatsheng kaofela, 

47oo le tlang ho rutwa ka wona ho kgetha se hlwekileng le se sa hlwekang, phoofolo e 

jewang le e sa jeweng. 

LEVITIKE 12 

Molao bakeng sa motswetse. 

1Jehova a bua le Moshe, a re: 

2Bolella bana ba Iseraele, o re: Ekare ha mosadi a emola, a ba a tswala ngwana e 

motona, o tla ba sesila ka matsatsi a supileng; o tla ba sesila jwaloka mohla a ileng 

kgweding. 

3Ka letsatsi la boroba meno e le mmedi, ngwana o tla bolotswa, ho pongwe nama ya 

ntlha ya pejana ya hae. 

4Mosadi eo o tla dula tlung ka matsatsi a mashome a mararo a metso e meraro ho 

itlhatswa madi a hae; a se ke a ama letho le kgethehileng; hape, a se ke a kena 

sehalalelong, matsatsi a ho itlhatswa ha hae a eso ho phethehe. 

5Ekare ha a beleha ngwanana, o tla ba sesila ka veke tse pedi, jwaloka mohla a ileng 

kgweding, mme o tla dula tlung ka matsatsi a mashome a tsheletseng a metso e 

tsheletseng, a ntse a itlhatswa madi a hae. 

6Ho feleng ha matsatsi a ho itlhatswa ha hae, bakeng sa mora, kapa bakeng sa moradi 

wa hae, o tla hlahisa konyana e lemo se le seng, e be setjheso, le leebana, kapa 

leebakgorwana, e be sehlabelo sa sebe, a di tlise monyako wa tente ya pokano, 

7ho moprista ya tlang ho di hlahisetsa Jehova, mme o tla mo etsetsa pheko, hore a tle a 

hlatswehe tsholohong ya madi a hae. Ke wona molao wa mosadi ya belehileng 

ngwana e motona, kapa e motshehadi. 

8Ha a ka hloka konyana, a nke maebanakgorwana a mabedi, kapa maeba a mabedi, le 

leng e be la setjheso, le leng e be la sehlabelo sa sebe. Moprista o tla mo etsetsa 

pheko, hore a hlweke. 

LEVITIKE 13 

Molao wa lepera. 

1Jehova a bua le Moshe le Aarone, a re: 

2Ekare ha ho hlaha kokobalo letlalong la mmele wa motho, kapa seso, kapa setlapedi 

se sesweu, se batlang ho tshwana le leqeba la lepera letlalong la mmele wa hae, o tla 

iswa ho moprista Aarone, leha e le ho e mong wa baprista, bara ba hae. 

3Moprista o tla tadimisisa leqeba letlalong la mmele wa hae; ekare ha mohwete wa 

leqeba o sweufetse, mme leqeba le phobetse ho feta letlalo la mmele wa hae, ke 

bohloko ba lepera; moprista ya mmoneng, o tla mmolela hoba o sesila. 

4Empa ha setlapedi se sesweu se sa bonahale hoba se phobetse ho feta letlalo, le 

mohwete o sa ka wa sweufala, moprista o tla kwalla mobabi tlung ka matsatsi a 

supileng. 

5Ka letsatsi la bosupa, moprista o tla se tadimisisa, mme ha a bona hobane bohloko bo 

ntse bo le jwalo, bo sa ka ba keka letlalong, moprista o tla boela a mo kwalle tlung la 

bobedi, ka matsatsi a supileng; 

6moprista o tla boela a tadime ka letsatsi la bosupa, mme ha a bona hobane leqeba le 

sobane, mme ha le a ka la keka letlalong, moprista o tla mmolela hore o hlwekile; ke 

setlapedi feela; a ke a hlatswe diaparo tsa hae, mme o tla hlweka. 

7Empa ekare ha a ne a se a itlhahisitse ho moprista hore a bolelwe hoba o hlwekile, 

mme setlapedi se boetse se kekile letlalong, o tla boela a itlhahise ho moprista. 

8Moprista o tla boela a mo tadimisise, mme ha setlapedi se kekile letlalong, moprista 

o tla mmolela hore o sesila; ke lona lepera. 

9Ekare ha motho a jewa ke bohloko ba lepera, o tla iswa ho moprista. 

10Moprista o tla mo tadimisisa. Ha kokobalo e tshweu e le teng letlalong, e 

sweufaditseng mohwete, mme hodima kokobalo eo ho bonahala nama e petohileng, 

11ke lepera le meletseng letlalong la mmele wa hae; moprista o tla mmolela hore o 

sesila; a ke ke a mo kwalla tlung, hobane o se a le sesila. 

12Empa ekare ha lepera le hlaha hohle jwaloka lekgopho le apesitseng letlalo kaofela 

la mobabi, ho nka hloohong ho isa maotong, hohle moo moprista a ka tadimang teng, 

13mme moprista ha a tadima, a bona hoba lepera le apesitse mmele wa hae kaofela, o 

tla bolela hore mobabi o hlwekile; ha a se a fetohile a be mosweu kahohle, o hlwekile. 

14Empa ka letsatsi leo nama e petohileng e bonahalang ho yena ka lona, etlaba o 

sesila; 

15etlare hobane moprista a bone nama e petohileng, o tla mmolela hore o sesila; nama 

e petohileng ke sesila, ke lona lepera. 

16Empa ha nama e petohileng e sweufala, o tla itlhahisa ho moprista; 

17moprista o tla mo tadimisisa, mme ha nama eo e boetse e sweufetse, moprista o tla 

bolela hore mobabi o hlwekile; o fela a hlwekile. 

18Ekare ha seso se hlahile letlalong la nama ya motho, se ba se fola, 

19mme ho hlaha kokobalo e tshweu bakeng sa sona, kapa letheba le bosweu bo 

bofubetswana, mobabi o tla tshwanela ho itlhahisa ho moprista. 

20Moprista o tla se tadima, mme ha a bona hoba se phobetse ho feta letlalo, le 

mohwete o ho sona o sweufetse, moprista o tla mmolela hore o sesila; ke sephobe sa 

lepera le hlahileng kahara seso. 

21Etlare ha moprista a tadima, mme a bona ho se mohwete o sweufetseng, ho se le 

sephobe se phobetseng ho feta letlalo, empa se bonahala eka se sobane, moprista o tla 

mo kwalla tlung ka matsatsi a supileng. 

22Ekare ha se kekile letlalong, moprista o tla mmolela hore o sesila; ke bohloko ba 

lepera. 

23Empa ha letheba le ntse le dutse bodulong ba lona, le sa ka la keka, ke leqeba la 

seso; moprista o tla mmolela hore o hlwekile. 

24Ekare ha motho a ena le lebadi la ho tjha letlalong la mmele wa hae, mme ho hlaha 

lebading leo letheba le lesweu, kapa le bosweu bo bofubetswana, moprista o tla le 

tadimisisa. 

25Ha mohwete o lethebeng o sweufetse, mme letheba le phobetse ho feta letlalo, ke 

lepera le hlahileng lebading la ho tjha; moprista o tla bolela motho eo hoba o sesila; 

ke bohloko ba lepera. 

26Empa moprista ha a bona hoba mohwete ha o a ka wa fetoha wa eba mosweu 

lethebeng, mme le sa ka la phobela ho feta letlalo, le hoba le boetse bosweung, 

moprista o tla mo kwalla tlung ka matsatsi a supileng. 

27Etlare hobane moprista a mo tadimisisa ka letsatsi la bosupa, ekare ha bohloko bo 

kekile letlalong, moprista o tla mmolela hore o sesila; ke bohloko ba lepera. 

28Empa ekare ha letheba le ntse le dutse bodulong ba lona, le sa ka la keka letlalong, 

le sobane feela, ke lebadi la ho tjha; moprista o tla mmolela hore o hlwekile, hobane 

ke lebadi la ho tjha. 

29Ekare ha monna, kapa mosadi, a ena le setshwa hloohong, leha e le ditedung, 

moprista o tla tadimisisa setshwa seo; 

30ha a bona hoba se phobetse ho feta letlalo, mme mohwete o mosehlana o mosesane 

o le teng, moprista o tla mmolela hore o sesila; ke setshwa; ke lepera la hlooho, leha e 

le la ditedu. 

31Ekare ha moprista a tadimisisa bohloko ba setshwa, mme ha a lemoha hoba ha ho 

sephobe se phobetseng ho feta letlalo, empa mohwete o motsho o le siyo teng, 

moprista o tla kwalla motho eo ya jewang ke setshwa ka matsatsi a supileng. 

32Moprista o tla tadimisisa bohloko boo ka letsatsi la bosupa; ha a fumana hoba 

setshwa ha se a ka sa keka, mme ha ho mohwete o mosehlana, le hoba setshwa ha se a 

ka sa hlahisa sephobe se phobetseng ho feta letlalo, 

33mobabi o tla ipeola, empa a se ke a beola moo setshwa se leng teng; moprista o tla 

kwalla la bobedi motho ya jewang ke setshwa ka matsatsi a supileng. 

34Moprista o tla tadimisisa setshwa ka letsatsi la bosupa, mme ekare ha a fihlela hoba 

ha se a ka sa keka letlalong, ho sa bonahale hore se phobetse ho feta letlalo, moprista 

o tla mmolela hore o hlwekile; o tla hlatswa diaparo tsa hae, mme o tla hlweka. 

35Empa etlare hobane a bolelwe hoba o hlwekile, setshwa ha se kekile letlalong, 

moprista o tla tadima, 

36mme ha a fihlela hore setshwa se kekile letlalong, moprista ha a sa na ho batlisisa 

mohwete o mosehlana, o sesila. 

37Empa ha setshwa se ntse se dutse bodulong ba sona, mme mohwete o motsho o 

medile ho sona, setshwa se fodile; o hlwekile, mme moprista o tla mmolela hore o 

hlwekile. 

38Ekare ha monna, kapa mosadi, a ena le matheba letlalong la mmele wa hae, e le 

matheba a masweu, 

39mme moprista ha tadimisisa, a fihlela hore matheba a letlalong la mmele wa hae a 

bosweu bo fifetseng, ke matheba feela a itlhahetseng letlalong; o hlwekile. 

40Ekare ha hlooho ya motho e phumuhile, ke lefatla: o hlwekile. 

41Ekare ha a phumuhile ka phatleng, ke lekulo, o hlwekile. 

42Empa ekare ha lephotong le boreledi la hae, leha e le phatleng e kulehileng ya hae, 

letheba le bosweu bo bofubetswana le le teng, ke lekgopho la lepera lephotong la hae 

le boreledi, leha e le phatleng ya hae e kulehileng. 

43Moprista o tla mo tadimisisa, mme ha a fihlela hoba letheba ke lekgopho le bosweu 

bo bofubetswana lephotong le boreledi la hae, kapa phatleng ya hae e kulehileng, le 

tshwanang le lepera le letlalong la mmele, 

44ke molepera, o na le sesila; moprista a ke ke a lesa ho mmolela hore o sesila; leqeba 

la hae le hloohong. 

45Jwale, motho ya jewang ke lepera, e ka kgona diaparo tsa hae di haholwe, hlooho ya 

hae e beolwe, a itshirele ditedu, a howe: Sesila! sesila! 

46O tla ba le sesila mehleng yohle eo a nang le bohloko boo; o sesila, mme o tla aha a 

nnotshi: boaho ba hae bo tla ba kantle ho diahelo. 

47Ekare ha letheba la lepera le le seaparong, leha e le seaparong sa boya ba nku, 

48kapa seaparong sa lene, kapa ho sa ditshwele tse otlolohileng, kapa tse 

tshekaletseng, e le tsa lene, kapa tsa boya, kapa letlalong, leha e le mosebetsing o 

entsweng ka letlalo, 

49mme ha letheba le le letalana, kapa le le lefubetswana, le hlahile seaparong, leha e le 

letlalong, ditshweleng tse otlolohileng, kapa ho tse tshekaletseng, kapa mosebetsing o 

mong o entsweng ka letlalo, ke letheba la lepera; le tla bontshwa moprista. 

50Moprista o tla tadimisisa letheba leo, a kwalle ka matsatsi a supileng seo letheba le 

leng ho sona. 

51Ka la bosupa, ekare ha moprista a bona hoba letheba le kekile seaparong, 

ditshweleng tse otlolohileng, kapa ho tse tshekaletseng, kapa letlalong, leha e le 

mosebetsing o mong o entsweng ka letlalo, ke letheba la lepera le topetseng; se 

jewang ke lona se sesila. 

52Ho tla tjheswa seaparo seo, kapa ditshwele tse otlolohileng, kapa tse tshekaletseng 

tsa lene, kapa tsa boya, leha e le mosebetsi ofe le ofe wa letlalo o nang le letheba, 

etswe e le lepera le topetseng; e ka kgona o tjheswe ka mollo. 

53Empa ha moprista a bona hoba letheba ha le a ka la keka seaparong, le ditshweleng 

tse otlolohileng, kapa ho tse tshekaletseng, kapa mosebetsing ofe le ofe wa letlalo, 

54moprista o tla laela hore ho hlatsuwe seo letheba le leng ho sona, mme moprista o 

tla se kwalla la bobedi ka matsatsi a supileng. 

55Etlare hobane se nang le letheba se hlatsuwe, moprista o tla se tadimisisa; ha a bona 

hoba letheba ha le a ka la fetoha mmala, le hobane ha le a ka la keka, se ntse se le 

ditshila, mme se tla tjheswa ka mollo: ke phureho ka lehlonong la sona, leha e le ka 

bophumulehong ba sona. 

56Empa etlare hobane letheba le hlatsuwe, moprista ha a le tadimisisa, mme a bona 

hoba le sobane, o tla le hahola, le tlohe seaparong, kapa letlalong, kapa ditshweleng 

tse otlolohileng, kapa ho tse tshekaletseng. 

57Ha letheba le ka boela la hlaha seaparong, kapa ditshweleng tse otlolohileng, kapa 

ho tse tshekaletseng, leha e le mosebetsing ofe le ofe o entsweng ka letlalo, ke 

lekgopho la lepera; seo le leng ho sona se tla tjheswa ka mollo. 

58Empa seaparo, kapa ditshwele tse otlolohileng, kapa tse tshekaletseng, leha e le 

mosebetsi ofe le ofe wa letlalo o hlatswitsweng moo letheba le hlakohileng, o tla 

hlatsuwa la bobedi, mme o tla hlweka. 

59Ke wona molao bakeng se letheba la lepera diaparong tsa boya, kapa tsa lene, leha e 

le ditshweleng tse otlolohileng, kapa ho tse tshekaletseng, leha e le mosebetsing ofe le 

ofe o entsweng ka letlalo, ho tle ho bolelwe ka wona ha ntho e hlwekile, leha e sa 

hlweka. 

LEVITIKE 14 

Molao wa hlatsuo ya lepera. 

1Jehova a bua le Moshe, a re: 

2Molao oo molepera a tlang ho ya ka wona ka letsatsi la ho itlhatswa ha hae, ke wona 

ona: 

3O tla tliswa ho moprista; moprista o tla tswela kantle ho diahelo, mme moprista o tla 

mo tadimisisa. Ha a bona hoba molepera o fodile bohlokong ba hae, 

4moprista o tla laela hore ya tshwanetseng ho itlhatswa, a tlisetswe dirobele di le pedi 

di sa utlwa, tse hlwekileng, le lehong la kedare, le krimsone, le hisopa. 

5Moprista o tla laela hore serobele se le seng se hlabelwe pitseng ya letsopa, e 

tshetseng metsi a molatswana. 

6Jwale o tla nka serobele se utlwang, le lehong la kedare, le krimsone, le hisopa, mme 

o tla di qopetsa hammoho le serobele se utlwang mading a serobele se hlabetsweng 

hodima metsi a molatswana; 

7o tla foka hasupa hodima motho ya itlhatswang lepera la hae, mme o tla re, o 

hlatswehile, a ntoo lesa serobele se sa utlwang se fofele nahathothe. 

8Ya itlhatswang a hlatswe diaparo tsa hae, a beole mohwete wa hae kaofela, a ntoo 

itlhatswa ka metsi, mme etlaba o hlwekile; ke hona a tla lokela ho boela a kgutlela 

diahelong; empa o tla tshwanela ho dula kantle ho tente ya hae ka matsatsi a supileng. 

9Ka letsatsi la bosupa, o tla beola mohwete wa hae kaofela; a beole sehlotho sa hae, le 

ditedu, le dintshi, mohwete wa hae kaofela; o tla hlatswa diaparo tsa hae, a hlatswe le 

mmele wa hae ka metsi; o tla hlweka jwalo. 

10Ka letsatsi la boroba meno e le mmedi, o tla tlisa dikonyana tse pedi tse tona, tse se 

nang sekodi, le nku e lemo se le seng, e se nang sekodi, le dikarolo tse tharo tsa 

boshome ba efa ya lefi la phofo le dubilweng ka ole, ho di etsa nyehelo, le loge ya ole 

e be teng. 

11Moprista ya etsang hlatsuo, o tla hlahisa motho ya itlhatswang le dintho tseo pela 

Jehova, monyako wa tente ya pokano. 

12Moprista o tla nka e nngwe ya dikonyana tse tona, eo a tlang ho e hlahisa le loge ya 

ole, e be sehlabelo sa molato, mme o tla di tsokotsa, e be kabelo e tsokoditsweng pela 

Jehova. 

13O tla hlaba konyana e tona nqalong eo ho hlabelwang ho yona mahlabelo a sebe le 

ditjheso, nqalong e kgethehileng, hobane, jwalokaha ntho ya sehlabelo sa sebe e le ya 

moprista, ho jwalo le ntho ya sehlabelo sa molato; e halalela haholo. 

14Moprista o tla nka madi a mang a sehlabelo sa molato, o tla a bea lereteng la tsebe e 

tona ya motho ya itlhatswang, le monwaneng o motona wa letsoho le letona la hae, le 

monwaneng o motona wa leoto la hae le letona. 

15Moprista o tla nka logeng ya ole, mme o tla tshela koting sa seatla sa hae se 

setshehadi; 

16moprista o tla qopetsa monwana wa hae wa letsoho le letona oleng eo a nang le 

yona seatleng sa hae se setshehadi, mme ka monwana wa hae o tla foka hasupa pela 

Jehova. 

17Ole e setseng seatleng sa hae, moprista o tla bea e nngwe lereteng la tsebe e tona ya 

motho ya hlatsuwang, le monwaneng o motona wa letsoho le letona la hae, le 

monwaneng o motona wa leoto le letona la hae, hodima madi a sehlabelo sa molato. 

18Se setseng sa ole e seatleng sa hae, moprista o tla se bea hodima hlooho ya motho 

ya itlhatswang, mme moprista o tla mo etsetsa pheko pela Jehova. 

19Moprista o tla hlahisa sehlabelo sa sebe, e be pheko ya eo e ka kgonang a hlatswehe 

sesila sa hae; kamora moo, a hlabe nku yasetjheso. 

20Moprista o tla tlisa setjheso aletareng, le nyehelo; moprista o tla mo etsetsa pheko, 

hore a tle a hlweke. 

21Empa ekare haele mofumanehi, mme a sitwa ho hlahisa ntho tseo, o tla nka konyana 

e tona e le nngwe, e be sehlabelo sa molato, mme o tla e hlahisa ka tsokotso, e be 

pheko ya hae; a tlise le karolo ya leshome ya efa ya lefi la phofo le dubilweng ka ole, 

e be nyehelo, le loge ya ole, 

22le maebanakgorwana a mabedi, leha e le madinyane a mabedi a maeba, kamoo a ka 

ntshang kateng, le leng e be sehlabelo sa sebe, le leng e be setjheso. 

23Ka letsatsi la boroba meno e le mmedi, o tla tlisa ntho tseo, tseo a itlhatswang ka 

tsona, ho moprista, monyako wa tente ya pokano, pela Jehova. 

24Moprista o tla nka konyana ya sehlabelo sa molato, le loge ya ole, tseo a tlang ho di 

hlahisa, e be kabelo e tsokotswang pela Jehova. 

25Moprista o tla hlaba konyana ya sehlabelo sa molato, mme o tla nka madi a mang a 

sehlabelo sa molato, a a bee lereteng la tsebe e tona ya motho ya itlhatswang, le 

monwaneng o motona wa letsoho la hae le letona, le monwaneng o motona wa leoto 

le letona la hae. 

26Moprista o tla tshela ole e nngwe koting sa seatla sa hae se setshehadi, sa hae 

moprista; 

27mme ka monwana wa hae wa letsoho le letona, moprista o tla foka ka ole eo a nang 

le yona ka seatleng se setshehadi, hasupa pela Jehova. 

28Moprista o tla bea ole eo a nang le yona seatleng sa hae lereteng la tsebe e tona ya 

ya itlhatswang, le monwaneng o motona wa letsoho le letona la hae, le monwaneng o 

motona wa leoto la hae le letona, moo a beileng madi a sehlabelo sa molato. 

29Ole e setseng eo a nang le yona seatleng sa hae, moprista o tla e bea hloohong ya ya 

itlhatswang, a tle a mo etsetse pheko pela Jehova. 

30A ntoo hlaba le leng la maebanakgorwana, leha e le le leng la madinyane a maeba, 

kamoo a ntshitseng kateng; 

31le leng e be sehlabelo sa sebe, le leng e be setjheso se tla hlahiswa hammoho le 

nyehelo, mme moprista o tla etsetsa ya itlhatswang pheko pela Jehova. 

32Ke oo molao wa ho itlhatswa oo ya jewang ke lepera a tshwanetseng ho ya ka wona, 

ha a haellwa. 

33Jehova a boela a bua le Moshe, le Aarone, a re: 

34Etlare hobane le kene naheng ya Kanana eo ke le neang yona, le e rue, ha nka otla 

ntlo efe le efe ya naha eo le tlang ho e rua ka lefu la lepera, 

35monga ntlo o tla tla ho moprista ho mo tsebisa ka ho re: Ke lemohile ho kang 

letheba ka tlung ya ka. 

36Moprista ha a eso ho kene ho tadimisisa letheba leo, o tla laela hore ntlo eo e 

phahlwe, hore se ka tlung se se ke sa tshwaetswa ke sesila; jwale moprista o tla kena 

ho tadimisisa ntlo eo. 

37O tla tadimisisa letheba; ha a bona hoba le hlahisitse dikotjana maboteng a ntlo tse 

phobetsehileng leboteng, tse mmala o motalana, kapa o mofubetswana, 

38moprista o tla tswa tlung eo; etlare ha a le monyako wa ntlo, a o kwale ka matsatsi a 

supileng. 

39Moprista o tla kgutlela tlung eo ka la bosupa, mme ha a bona hobane letheba le 

namile maboteng a ntlo, 

40o tla laela hore ho qhebollwe majwe ao lefu le namathetseng ho wona, a lahlelwe 

kantle ho motse, nqalong e sesila. 

41Ho ntoo hopuwa ntlo kahare kahohle, mme ho tlositsweng leboteng le hopilweng ho 

tla tshollelwa kantle ho motse, nqalong e sesila. 

42Ho tla nkwa majwe a mang a tlang ho bewa bakeng sa majwe a pele, ho nkwe mobu 

o mong o dubilweng ho bateha ntlo. 

43Ekare ha letheba leo le boela le hlaha, mme le thopohela leboteng la ntlo, ha ho se 

ho qhebolotswe majwe, mme ha ho hopilwe lebota lantlo ho bile ho batehilwe; 

44moprista o tla tla, mme ha a bona hoba letheba le thopohetse lebota la ntlo, ke lepera 

le fukutlang, le jang ntlo;ntlo eo e sesila. 

45Ntlo eo e tla heletswa, le majwe a yona, le difate tsa yona, le mabota a yona; ntho 

tseo kaofela di tla thothelwa kantle ho motse, nqalong e sesila. 

46Leha e ka ba mang le mang ya keneng ka tlung eo ka matsatsi ao e kwetsweng ka 

wona, o tla ba sesila ho isa mantsiboya. 

47E mong le e mong ya robetseng ka tlung eo, o tla hlatswa diaparo tsa hae; leha e ka 

ba mang le mang ya jetseng ka tlung eo, o tla hlatswa diaparo tsa hae. 

48Empa ekare ha moprista a kgutlela, mme a bona hoba letheba ha le a ka la 

thopohela leboteng la ntlo, ha e se e batehilwe, moprista o tla bolela hore e hlwekile, 

hobane letheba le fedile. 

49Hlatsuo ya ntlo eo e tla etswa ke moprista ka dirobele tse pedi, le lehong la kedare, 

le krimsone, le hisopa. 

50Se seng sa dirobele o tla se hlabela pitseng ya letsopa e tshetseng metsi a 

molatswana; 

51o tla nka lehong la kedare, le hisopa, le krimsone, le serobele se utlwang, mme o tla 

di qopetsa hammoho mading a serobele se hlabilweng, le metsing a molatswana, mme 

o tla foka ntlo eo hasupa ka wona. 

52O tla etsa jwalo pheko ya ntlo ka madi a serobele, le ka metsi a molatswana, le ka 

serobele se utlwang, le ka lehong la kedare, le ka hisopa, le ka krimsone. 

53Haele serobele se utlwang, o tla se tlohela a le kantle ho motse, nahathothe. Ho tla 

etswa jwalo pheko ya ntlo, mme etlaba e hlwekile. 

54Ke wona oo molao o beetsweng mefuta yohle ya lepera, le setshwa, 

55le lepera la diaparo, le la matlo, 

56le diso, le makgopho, le matheba, 

57ho tle ho tsejwe ka wona ntho e sesila, le ntho e hlwekileng. Ke oo molao bakeng sa 

lepera. 

LEVITIKE 15 

Molao o disang ditshila tsa monna le tsa mosadi. 

1Jehova a bua le Moshe le Aarone, a re: 

2Bolellang bana ba Iseraele, le re ho bona: Monna e mong le e mong ya nang le ho 

dutla mmeleng wa hae, o sesila ka baka la ho dutla ha hae. 

3Ka baka la ho dutla ha hae o sesila; leha mmele wa hae o keleketlisa ho dutla hoo ha 

hae, kapa a ho thibela, o sesila. 

4Diphate tsohle tseo a robalang ho tsona, di sesila, le ntho e nngwe le e nngwe eo a 

dulang hodima yona, e sesila. 

5E mong le e mong ya amang diphate tsa hae, o tla hlatswa diaparo tsa hae, a itlhatswe 

metsing; a be sesila ho isa mantsiboya. 

6Ya ka dulang moo monna eo a neng a dutse teng, o tla hlatswa diaparo tsa hae, a 

itlhatswe metsing; a be sesila ho isa mantsiboya. 

7Ya amang mmele wa monna eo, o tla hlatswa diaparo tsa hae, a itlhatswe metsing, 

mme a be sesila ho isa mantsiboya. 

8Ekare ha ya dutlang a ka tshwela e mong ya hlwekileng ka mathe, eo o tla hlatswa 

diaparo tsa hae, a itlhatswe metsing, mme o tla ba sesila ho isa mantsiboya. 

9Qhana efe le efe eo monna eo a kileng a palama ka yona, e tla ba sesila. 

10E mong le e mong ya tlang ho ama ntho efe le efe e neng e le tlasa hae, o tla ba 

sesila ho isa mantsiboya; ya ileng a e jara e ka kgona a hlatswe diaparo tsa hae, a 

itlhatswe metsing, mme a be sesila ho isa mantsiboya. 

11Motho eo monna eo a mo amang, a sa ka a hlapa matsoho pele, o tla hlatswa diaparo 

tsa hae, a itlhatswe metsing, mme a be sesila ho isa mantsiboya. 

12Pitsa e nngwe le e nngwe ya letsopa e amilweng ke monna eo, e tla thuhakanngwa; 

haeba ke morifi wa lehong, o tla hlatsuwa ka metsi. 

13Etlare ha monna eo a fodile, o tla bala matsatsi a supileng a ho itlhatswa; o tla 

hlatswa diaparo tsa hae, a hlatswe mmele wa hae metsing a molatswana; etlaba o 

hlwekile. 

14Ka letsatsi la boroba meno e le mmedi, o tla inkela maebanakgorwana a mabedi, 

leha e le madinyane a maeba a mabedi; o tla itlhahisa pela Jehova monyako wa tente 

ya pokano, mme o tla a neela moprista ya tlang ho a hlahisa; 

15le leng e be sehlabelo sa sebe, le leng e be setjheso; moprista a mo etsetse pheko 

jwalo pela Jehova, ka baka la ho dutla ha hae. 

16Etlare ha monna a hlapile, o tla hlatswa mmele wa hae kaofela metsing, a be sesila 

ho isa mantsiboya: 

17seaparo se seng le se seng le letlalo le leng le le leng le rothetsweng ke mohlapo, e 

tla hlatsuwa, e tla ba sesila ho isa mantsiboya. 

18Ekare ha mosadi a kopana jwalo le monna, ba tla itlhatswa metsing ba babedi, ba be 

sesila ho isa mantsiboya. 

19Etlare ha mosadi a idile moilo wa hae o tswang mmeleng wa hae, o tla ba le sesila 

ka matsatsi a supileng. E mong le e mong ya mo amang, o tla ba sesila ho isa 

mantsiboya. 

20Phate tseo a robetseng hodima tsona a sa ntse a le sesileng sa hae, di tla ba sesila, 

mme ntho efe le efe eo a ka dulang hodima yona, e tla be sesila. 

21E mong le e mong ya tlang ho ama phate tsa hae, o tla hlatswa diaparo tsa hae, a 

itlhatswe metsing, a be sesila ho isa mantsiboya. 

22E mong le e mong ya tlang ho ama ntho eo a neng a dutse hodima yona, o tla 

hlatswa diaparo tsa hae, a itlhatswe metsing, a be sesila ho isa mantsiboya. 

23Ya tlang ho ama ntho e beilweng hodima diphate tsa hae, leha e le hodima seo a 

neng a dutse hodima sona, o tla ba sesila ho isa mantsiboya. 

24Ekare ha monna a robetse le yena, mme sesila sa moilo wa hae se mo amile, o tla ba 

sesila ka matsatsi a supileng, mme diphate kaofela tseo a tlang ho robala ho tsona di 

tla ba sesila. 

25Ekare ha mosadi a ka ba le letlang kantle ho kgwedi ya hae, kapa letlang la hae le ka 

feta dinako tsa lona, o tla ba sesila ka matsatsi wohle a letlang la hae, jwaloka mohla a 

idileng. 

26Diphate kaofela tseo a robetseng ho tsona ha a ntse a ena le letlang, di tla ba jwaloka 

diphate tsa hae tsa mohla a idileng, mme dintho tsohle tseo a dulang hodima tsona di 

tla ba sesila, ka sesila se le seng le sa ho ila ha hae. 

27E mong le e mong ya di amang, o tla itshela sesila, mme o tla hlatswa diaparo tsa 

hae, a itlhatswe metsing, a be sesila ho isa mantsiboya. 

28Etlare hobane letlang la hae le kgaotse, o tla bala matsatsi a supileng, mme etlaba o 

hlwekile. 

29Ka letsatsi la boroba meno e le mmedi, o tla inkela maebanakgorwana a mabedi, 

leha e le madinyane a maeba a mabedi, ao a tlang ho a hlahisa ho moprista monyako 

wa tente ya pokano. 

30Moprista o tla hlahisa le leng, e be sehlabelo sa sebe, le leng e be setjheso; moprista 

o tla mo etsetsa pheko pela Jehova ka baka la letlang le neng le mo tshetse sesila. 

31Le tla kgaohanya jwalo bana ba Iseraele le tseo ba itshelang sesila ka tsona, hore ba 

se ke ba shwela ditshileng tsa bona, ka ho silafatsa tente ya ka ya pokano e hara bona. 

32Ke oo molao o beetsweng modutli, le ya leng sesila ka mohlapo, 

33le mosadi ya idileng, le ya nang le ho dutla, kapa e leng monna, kapa e leng mosadi, 

le ya robalang le mosadi ya dutseng sesileng sa hae. 

LEVITIKE 16 

Molao wa mokete wa dipheko. 

1Jehova a bua le Moshe, ha ho se ho shwele bara ba babedi ba Aarone ba neng ba 

shwe mohla ba itlhahisitseng pela Jehova. 

2Jehova a re ho Moshe: Bolella moholwane wa hao Aarone, hore a se ke a nna a kena 

kamehla yohle sehlalelong kamora lesira pela sekwahelo se leng hodima areka, hore a 

se tlo shwa; hobane ke tla iponahatsa lerung hodima sekwahelo. 

3Ke ona mokgwa oo Aarone a tlang ho kena ka wona sehalalelong: O tla nka pohwana 

e be sehlabelo sa sebe, le pheleu e be setjheso. 

4O tla ikapesa ka kojwana e kgethehileng ya lene, a tene mmeleng wa hae borikgwana 

ba lene, a itlame ka senyepa sa lene, a rwale lesela la lene hloohong; ke tsona diaparo 

tse kgethehileng, tseo a tlang ho ikapesa ka tsona, ha a se a hlatswitse mmele wa hae 

metsing. 

5O tla newa ke phutheho ya bana ba Iseraele diphooko tse pedi ho etsa sehlabelo sa 

sebe, le pheleu ho etsa setjheso. 

6Aarone o tla hlahisa pohwana ya hae ya sehlabelo sa sebe, mme o tla iketsetsa 

pheko, a etsetse le ba ntlo ya hae. 

7O tla nka diphooko tse pedi, mme a di tlise pela Jehova monyako wa tente ya 

pokano. 

8O tla laola diphooko tse pedi, hore ho laola ho tle ho ntshe eo e leng ya Jehova, le eo 

e leng ya Asasele. 

9Aarone o tla atametsa phooko e kgethetsweng Jehova, mme o tla e hlaba, e etswe 

sehlabelo sa sebe. 

10Haele phooko e kgethetsweng Asasele, e tla hlahiswa e sa utlwa pela Jehova, hore 

ho tle ho etswe pheko ka yona, e ntoo tlohelwa, e ikele feelleng, e be ya Asasele. 

11Aarone o tla hlahisa pohwana ya hae ya sehlabelo sa sebe, mme o tla iketsetsa 

pheko, a etsetse le ba ntlo ya hae. Pohwana ya hae ya sehlabelo sa sebe o tla e hlaba. 

12O tla nka pitsana ya dibano e tletseng mashala a hlenneng a okgilweng aletareng 

pela Jehova, mme o tla ngwatha habedi dibano tse nkgang hamonate tse 

hlahlathilweng, mme o tla isa ntho tseo kamora lesira. 

13O tla bea dibano hodima mollo pela Jehova, hore sesi sa dibano se aparele 

sekwahelo se kwahetseng bopaki, hore a se tlo shwa. 

14A nke madi a mang a pohwana ka monwana wa hae, a foke hodima sekwahelo ka 

wona, ka nqa botjhabela; o tla foka ka madi hasupa ka monwana wa hae pela 

sekwahelo. 

15O tla hlabela setjhaba phooko ya sehlabelo sa sebe; o tla isa madi a yona kamora 

lesira, mme o tla etsa ka madi ao jwalokaha a entse ka madi a pohwana, o tla foka ka 

wona hodima sekwahelo, le pela sona. 

16Ka mokgwa o jwalo, o tla etsetsa sehalalelo pheko, ka baka la ditshila tsa bana ba 

Iseraele, le la dibe tsohle tseo ba sitilweng ka tsona; o tla etsa jwalo le bakeng sa tente 

ya pokano e beilweng ho bona le hara tse sa hlwekang tsa bona. 

17Ho se ke ha eba motho tenteng ya pokano, ha a tla kena ho etsa pheko sehalalelong, 

a be a tswe; o tla iketsetsa jwalo pheko, a etsetse le ba ntlo ya hae, le phutheho yohle 

ya Iseraele. 

18Etlare ha a etswa, o tla ya aletareng e pela Jehova, mme o tla e etsetsa pheko ka ho 

nka madi a pohwana le madi a phooko, ao a tlang ho a bea manakeng a aletare ka nqa 

tsohle; 

19o tla foka aletare ka madi ao hasupa ka monwana wa hae, a e hlwekise, a e halaletse 

ka baka la tse sa hlwekang tsa bana ba Iseraele. 

20Etlare hobane a etsetse sehalalelo le tente ya pokano le aletare pheko, o tla hlahisa 

phooko e utlwang. 

21Aarone o tla bea matsoho a hae a mabedi hloohong ya phooko e utlwang, a bolele 

hodima yona makgopo kaofela a bana ba Iseraele, le ditlolo tsohle tseo ba sitilweng ka 

tsona; o tla di bea hloohong ya phooko, a ntoo e kgannela feelleng ka motho ya 

kgethetsweng hoo, 

22phooko e tle e ise naheng e se nang batho dibe tsohle tsa bona, tseo e di jereng; mme 

e tla tebellwa feelleng. 

23Aarone o tla kena tenteng ya pokano, ho ya hlobola diaparo tsa lene tseo a neng a di 

apere ha a tla kena sehalalelong, mme a di tlohele teng; 

24o tla hlatswa mmele wa hae metsing, nqalong e halalelang, mme o tla boela a apare 

diaparo tsa hae. Hamorao, o tla tswa, a hlabe setjheso sa hae le setjheso sa setjhaba, a 

iketsetse pheko, a etsetse le setjhaba. 

25O tla tjhesa hodima aletare mafura a sehlabelo sa sebe. 

26Ya isitseng phooko ya Asasele, o tla hlatswa diaparo tsa hae, mme a hlatswe le 

mmele wa hae metsing, a ntoo kgutlela diahelong. 

27Pohwana ya sehlabelo sa sebe, le phooko ya sehlabelo sa sebe, tseo madi a tsona a 

isitsweng sehalalelong ho ba pheko, di tla thothelwa kantle ho diahelo, mme matlalo, 

le dinama, le meswang ya tsona di tla tjheswa ka mollo. 

28Ya di tjhesitseng o tla hlatswa diaparo tsa hae, a hlatswe le mmele wa hae metsing; 

a ntoo kgutlela diahelong. 

29Molao oo e tla ba o sa feleng ho lona, ke wona ona: Ka kgwedi ya bosupa, ka 

letsatsi la leshome la kgwedi, le tla hlomola dipelo tsa lona; le tla lesa mesebetsi 

yohle, kapa e leng ba tswaletsweng ha habo lona, kapa e leng ba jakileng hara lona. 

30Hobane ka letsatsi leo, le tla etsetswa pheko, le tle le hlatsuwe: le tla hlatsuwa dibe 

tsa lona tsohle pela Jehova. 

31E tla ba ho lona Sabatha, letsatsi la phomolo, mme le tla hlomola dipelo tsa lona. Ke 

molao o sa feleng. 

32Pheko e tla etswa ke moprista ya tlotsitsweng, ya beilweng ho etsa boprista bakeng 

sa ntatae, mme o tla apara diaparo tsa lene, diaparo tse kgethehileng. 

33O tla etsetsa sehalaledisiso se kgethehileng pheko; o tla etsetsa tente ya pokano le 

aletare pheko; o tla etsetsa le baprista le batho kaofela ba phutheho pheko. 

34Molao oo e tla ba o sa feleng ho lona, hore pheko e etsetswe bana ba Iseraele, hang 

ka ngwaha, ka baka la dibe tsa bona. Ha etswa seo Moshe a se laetsweng ke Jehova. 

LEVITIKE 17 

Nqalo ya mahlabelo. 

1Jehova a boela a re ho Moshe: 

2Bolella Aarone le bara ba hae, le bana ba Iseraele kaofela, o re ho bona: Se laetsweng 

ke Jehova ke sena: 

3Ekare ha motho wa ntlo ya Iseraele a hlaba kgomo, leha e le nku, kapa podi, 

diahelong, kapa kantle ho diahelo, 

4a sa e tlise monyako wa tente ya pokano hore e be nyehelo ho Jehova pela 

tabernakele ya Jehova, madi a yona e tla ba molato ho yena, mme motho eo, ya 

tsholotseng madi, o tla kgaolwa setjhabeng sa habo; 

5hore bana ba Iseraele, bakeng sa ho hlabela dintho tsa bona naheng, ba di tlise ho 

moprista pela Jehova, monyako wa tente ya pokano, mme ba di hlahisetse Jehova, e 

be mahlabelo a teboho. 

6Moprista o tla tshollela madi a yona aletareng ya Jehova, monyako wa tente ya 

pokano, mme o tla tjhesa mafura, e be monko o monate ho Jehova. 

7ba se ke ba hlola ba hlabela diphooko tseo ba di latelang bootsweng ba tsona. Ke oo 

molao o sa feleng oo ba tlang ho ya ka wona melokong yohle ya bona. 

8O fele o re ho bona: Ekare ha motho wa ntlo ya Iseraele, leha e le wa baditjhaba ba 

ikahetseng ho bona, a hlahisa setjheso, leha e le sehlabelo, 

9a sa ka a se tlisa monyako wa tente ya pokano ho se hlahisetsa Jehova, motho eo o tla 

tloswa hara setjhaba sa habo. 

Molao wa ho se je madi. 

10Ekare ha motho wa ntlo ya Iseraele, leha e le wa baditjhaba ba ikahetseng hara lona, 

a ka ja madi afe le afe, ke tla tjamela motho eo ya jang madi, ke mo tlose hara 

setjhaba sa habo. 

11Hobane moya wa nama o mading. Ke le neile wona aletareng, a tle a etsetse meya 

ya lona pheko, hobane ke ka baka la moya madi a ka etsang pheko. 

12Ke ka baka leo ke itseng ho bana ba Iseraele: Ho se be motho hara lona ya jang 

madi; le yena moditjhaba ya ikahetseng hara lona, a se ke a ja madi. 

13Ekare ha motho hara bana ba Iseraele, leha e le wa baditjhaba ba ikahetseng hara 

bona, a tshwara phoofolo tsholong, leha e le nonyana ya tse jewang, o tla tsholla madi 

a yona, a a kwahele ka mobu. 

14Hobane madi ke moya wa nama tsohle, madi a tsona ke wona moya wa tsona. Ke ka 

baka leo ke itseng ho bana ba Iseraele: Le ke ke la ja madi a nama efe le efe, hobane 

moya wa dinama tsohle ke madi a tsona; mang le mang ya tlang ho a ja, a tloswe. 

15Mang le mang hara ba tswaletsweng ha habo lona, leha e le moditjhaba, ya tlang ho 

ja ntho e shweleng, leha e le e harotsweng, o tla hlatswa diaparo tsa hae, a itlhatswe 

metsing, a be sesila ho isa mantsiboya; e ntoo ba ya hlwekileng. 

16Ekare ha a sa hlatswe diaparo tsa hae, a sa hlatswe le mmele wa hae, o tla jara 

boima ba molato wa hae. 

LEVITIKE 18 

Manyalo a sa dumellwang. — Dibe tse senyang mokgwa wa motho wa hlaho. 

1Jehova a boela a bua le Moshe, a re: 

2Bolella bana ba Iseraele, o re ho bona: 

3Ke nna Jehova, Modimo wa lona. Le se ke la lekisa se etswang naheng ya Egepeta, 

moo le kileng la aha teng, leha e le se etswang naheng ya Kanana eo ke ya le kenya ho 

yona, mme le se ke la latela mekgwa ya bona. 

4Le tla ya ka ditaelo tsa ka, le boloke melao ya ka ho ya ka yona. Ke nna Jehova, 

Modimo wa lona. 

5Le tla boloka ke hona melao ya ka le ditaelo tsa ka; motho ya tlang ho ya ka tsona, o 

tla phela ke tsona. Ke nna Jehova. 

6Ho se ke ha eba ya atamelang ho mosadi e leng wa madi a le mang le yena ho apola 

bofeela ba hae. Ke nna Jehova. 

7O se ke wa apola bofeela ba ntatao, ke hore bofeela ba mmao; ke mmao, o se ke wa 

apola bofeela ba hae. 

8O se ke wa apola bofeela ba mosadi wa ntatao; ke bofeela ba ntatao. 

9O se ke wa apola bofeela ba kgaitsedi ya hao, moradi wa ntatao, leha e le moradi wa 

mmao, ya tswaletsweng hae, kapa e leng letlalepepilwe. 

10O se ke wa apola bofeela ba moradi wa mora wa hao, leha e le ba moradi wa moradi 

wa hao, hobane ke bofeela ba hao. 

11O se ke wa apola bofeela ba moradi wa mohatsa ntatao ya tswetsweng ke ntatao, 

hobane ke kgaitsedi ya hao; o se ke wa apola bofeela ba hae. 

12O se ke wa apola bofeela ba rakgadiao, hobane ke madi a ntatao. 

13O se ke wa apola bofeela ba ngwanabo mmao, hobane ke madi a mmao. 

14O se ke wa apola bofeela ba ngwanabo ntatao, ke ho re o se ke wa atamela mosadi 

wa hae, hobane ke mmangwanao. 

15O se ke wa apola bofeela ba ngwetsi ya hao, hobane ke mosadi wa mora wa hao; o 

se ke wa apola bofeela ba hae. 

16O se ke wa apola bofeela ba mohatsa ngwaneno, ke bofeela ba ngwaneno. 

17O se ke wa apola bofeela ba mosadi le ba moradi wa hae; o se ke wa nka moradi wa 

mora hae, leha e le moradi wa moradi wa hae ho apola bofeela ba bona; hobane e ntse 

e le ba madi a le mang; ke polao. 

18O se ke wa nyala ngwanabo mosadi wa hao ho baka lefufa, ka ho apola bofeela ba 

hae mabapa le mosadi wa hao, ha a sa ntse a phela. 

19O se ke wa atamela mosadi ya idileng, ho apola bofeela ba hae. 

20O se ke wa bokana le mosadi wa wa heno ho itshela sesila le yena. 

21O se ke wa neela ngwana leha a le mong wa bana ba hao hore a abelwe Moloke, o 

tle o se ke wa nyefola lebitso la Modimo wa hao. Ke nna Jehova. 

22O se ke wa robala le monna, jwalokaha ho robalwa le mosadi: ke ntho e manyala. 

23O se ke wa kopano le phoofolo ho itshela sesila ka yona. Mosadi a se ke a emela 

phoofolo ho robala le yona: ke manyala a tshabehang. 

24Le se ke la itshela sesila ka efe le efe ya ntho tseo, hobane ke ka dintho tseo kaofela 

ditjhaba tseo ke yang ho di lelekisa pela lona di itshetseng ditshila. 

25Ke ka tseo ba di entseng naha e silafetseng; jwale, ke tla e otla ka manyala a yona, 

mme e tla hlatsa baahi ba yona. 

26Le boloke ke hona melao le ditaelo tsa ka, mme le se ke la etsa leha le le leng la 

manyala ao, leha e le ya tswaletsweng ha eno, leha e le moditjhaba ya jakileng hara 

lona. 

27Hobane ke wona manyala wohle ao a kileng a etswa ke batho ba naha eo, ba neng 

ba ahile teng pele, mme naha e kile ya silafala. 

28Iponeleng hore naha e se ke ya le hlatsa, ha le e silafatsa, jwalokaha e hlatsitse 

ditjhaba tse neng di le ho yona pele. 

29Hobane bohle ba tlang ho etsa leha le le leng la manyala ao, ba tla tloswa hara 

setjhaba sa ba habo bona. 

30Le boloke melao ya ka, mme le se ke la etsa leha o le mong wa mekgwa e manyala 

e neng e etswa le eso ho kene, mme le se ke la itshela ditshila ka yona. Ke nna Jehova, 

Modimo wa lona. 

LEVITIKE 19 

Melao ya borapedi, ya tshebeletso, le ya mekgwa ya motho. 

1Jehova a boela a bua le Moshe, a re: 

2Bolella phutheho yohle ya bana ba Iseraele, o re ho bona: Halalelang, hobane ke a 

halalela, nna Jehova, Modimo wa lona. 

3E mong le e mong ho lona a hlonephe ntatae le mmae, mme le boloke Disabatha tsa 

ka. Ke nna Jehova, Modimo wa lona. 

4Le se ke la rapela medimo ya lefeela, mme le se ke la iketsetsa medimo ya 

ditshwantsho. Ke nna Jehova, Modimo wa lona. 

5Etlare ha le hlabela Jehova sehlabelo sa teboho, le tla se hlahisa ka mokgwa oo se ka 

dumelehang ka wona: 

6se tla jewa ka letsatsi la sehlabelo, leha e le ka le hlahlamang, mme ho ka salang ho 

isa tsatsing la boraro, ho tla tjheswa ka mollo. 

7Ha se ka jewa ka letsatsi la boraro, e tla ba ntho e sebodu, le sehlabelo se ke keng sa 

dumeleha. 

8Ya tlang ho se ja, o tla jara boima ba molato wa hae, hobane o nyefotse se 

kgethetsweng Jehova; motho eo o tla tloswa hara setjhaba sa habo. 

9Etlare ha le kotula masimo a naha ya lona, o se ke wa kotudisa lehlakore la tshimo ya 

hao, mme o se ke wa thonakisa se ka salang tshimong. 

10Hape, o se ke wa kgwahlapisa morara wa hao, mme o se ke wa thonaka ditholwana 

tse weleng merareng. O di tlohelle bafumanehi le moditjhaba. Ke nna Jehova, 

Modimo wa lona. 

11Le se ke la utswa, mme le se ke la thetsana ka mashano, leha e le ho phoma ba bang. 

12Le se ke la hlapanya ka leshano ka lebitso la ka, hobane moo etlaba ke ho nyefola 

lebitso la Modimo wa hao. Ke nna Jehova. 

13O se ke wa katella wa heno, leha e le ho mo tlatlapa. Moputso wa ya o sebeletsang 

ka letsatsi, o se ke wa o boloka ho isa hosasane. 

14O se ke wa rohaka ya tsebetutu; o se ke wa bea letho pela sefofu le ka mo kgopang. 

Tshaba Modimo wa hao. Ke nna Jehova. 

15Ha o ahlola, o se ke wa ahlola ka bokgopo; o se ke wa tadima tshobotsi ya ba 

eisehang, mme o se ke wa emela kahlolong ka ho ba hlompha ba leng baholo, o mpe o 

ahlole wa heno ka ho loka. 

16O se ke wa etselletsa le a mong wa setjhaba sa heno ka leshano, mme o se ke wa 

itlhahisa ho ba paki ya ho tsholla madi a wa heno. Ke nna Jehova. 

17O se ke wa hloya wa heno pelong ya hao; o ka mo kgalemela, empa o se ke wa 

itjarisa sebe ka baka la hae. 

18O se ke wa iphetetsa, mme o se ke wa bolokela bana ba setjhaba sa heno lonya. Rata 

wa heno jwalokaha o ithata. Ke nna Jehova. 

19Bolokang melao ya ka. O se ka wa hwedisana diphoofolo tsa hao tse seng tsa 

mofuta o le mong. O se ke wa jala tshimo ya hao ka dipeo tsa mefuta e mmedi, mme o 

se ke wa apara diaparo tse lohilweng ka ditshwele tsa mefuta e mmedi. 

20Etlare ha monna a robala le mosadi ya ruilweng, mme e le morwetsana ya 

lebeleditsweng ke e mong, empa a eso ho lopollwe, kapa a eso ho lokolohe, kotlo e tla 

ba teng; empa ba ke ke ba bolawa, hobane o ne a eso ho lokolohe. 

21Monna o tla tlisa sehlabelo sa hae sa molato pela Jehova, monyako wa tente ya 

pokano, ke hore pheleu e be sehlabelo sa molato. 

22Moprista o tla mo etsetsa pheko pela Jehova, ka pheleu e tlisitsweng ya sehlabelo sa 

molato, ka baka la sebe seo a se entseng; mme sebe seo a se entseng o tla tshwarelwa 

sona. 

23Etlare hobane le kene naheng ya lona, ha le se le hlomile teng mefuta yohle ya 

difate tse behang ditholwana, le tla ila ditholwana tsa tsona, jwalokaha eka ha di a 

bolla; ka dilemo tse tharo di tla ba ho lona jwaloka eka ha di a bolla, mme di ke ke tsa 

jewa. 

24Ka selemo sa bone, ditholwana kaofela tsa tsona di tla kgethelwa Jehova ka thabo. 

25Ka selemo sa bohlano le tla itjella ditholwana tsa tsona, mme ya be esale le ikgella 

tsona. Ke nna Jehova, Modimo wa lona. 

26Le se ke la jellela letho le madi. Le se ke la upella, mme le se ke la noha. 

27Le se ke la beola moriri wa lona ho o etsa botjhitja, mme o se ke wa beola mathoko 

a ditedu tsa hao. 

28Le se ke la phatsa mmele wa lona ka baka la mofu, mme le se ke la ingola 

ditshwantsho ka lehare. Ke nna Jehova. 

29O se ke wa senya moradi wa hao ka ho mo neela bootswa, esere naha ya senngwa 

ke bohlola, mme ya tlala bobe. 

30Le boloke Disabatha tsa ka, mme le hlomphe nqalo e halalelang ya ka. Ke nna 

Jehova. 

31Le se ke la kgelohela ho ba bitsang bafu, leha e le ho dinohe; le se ke la botsa ditaba 

ho bona, le tle le se ke la itshela ditshila ka bona. Ke nna Jehova, Modimo wa lona. 

32O eme pela moriri o moputswa, mme o hlomphe ya hodileng. Tshaba Modimo wa 

hao. Ke nna Jehova. 

33Ekare ha moditjhaba a ahella hara lona, naheng ya lona, le se ke la mo katella; 

34le etse moditjhaba jwalokaha le etsa ya tswaletsweng ha habo lona, mme le mo rate 

jwalokaha le ithata, hobane le ne le le baditjhaba naheng ya Egepeta. Ke nna Jehova, 

Modimo wa lona. 

35Le se ke la thetsa dikahlolong, leha e le ditekanyong tsa bolelele, leha e le 

ditekanyong tsa boima, leha e le ditekanyong tsa ho tshela. 

36Le be le sekala se lokileng, le boima bo lokileng, le efa e lokileng, le hine e 

lokileng. Ke nna Jehova, Modimo wa lona, ya le ntshitseng naheng ya Egepeta. 

37Le boloke jwalo melao ya ka kaofela, le ditaelo tsa ka kaofela, mme le ye ka tsona. 

Ke nna Jehova. 

LEVITIKE 20 

Dikotlo le dikahlolo tsa ho otla ba sitilweng. 

1Jehova a boela a bua le Moshe, a re: 

2E re ho bana ba Iseraele: Leha e ka ba mang ho bana ba Iseraele, le ho baditjhaba ba 

aheletseng hara Iseraele, ya tlang ho ntshetsa Moloke e mong wa bana ba hae, o tla 

bolawa: baahi ba naha ba tla mo tlepetsa ka majwe. 

3Mme nna motho eo ke tla mo tjamela, mme ke tla mo tlosa hara setjhaba sa habo; 

hobane o neetse Moloke e mong wa bana ba hae, mme o tshetse jwalo nqalo e 

halalelang ya ka ditshila; o nyefotse lebitso la ka le halalelang. 

4Ekare ha baahi ba naha ba sa re letho ka ketso ya motho ya neetseng Moloke e mong 

wa bana ba hae, mme ba sa mmolaye, 

5nna, motho eo ke tla mo tjamela le leloko la hae; ke tla mo tlosa hara setjhaba sa 

habo, yena le bohle ba mo latelang bootsweng ba hae ho ya boka le Moloke. 

6Ekare ha motho a kgelohela ho ba bitsang bafu, le ho dinohe, ho ya boka le bona, 

motho eo ke tla mo tjamela, ke mo tlose hara setjhaba sa habo. 

7Le ikgalaletse ke hona, le be le kgethehe, hobane ke nna Jehova, Modimo wa lona. 

8Le boloke melao ya ka, le ye ka yona. Ke nna Jehova ya le halaletsang. 

9Mang le mang ya rohakang ntatae, leha e le mmae, o tla bolawa; o rohakile ntatae le 

mmae: madi a hae a tla ba hodima hae. 

10Ekare ha motho a feba le mosadi wa e mong, ha a feba le mosadi wa wa habo, 

monna le mosadi ba febaneng ba tla bolawa. 

11Ekare ha e mong a feba le mosadi wa ntatae, eba o apotse bofeela ba ntatae: ba tla 

bolawa ba babedi, mme madi a bona a tla ba hodima bona. 

12Ekare ha e mong a feba le ngwetsi ya hae, ba tla bolawa ba babedi; ba ferekantse 

molao wa ditaba: madi a bona a tla ba hodima bona. 

13Ekare ha monna a robetse le monna e mong, jwalokaha ho robalwa le mosadi, ba 

entse ba babedi ntho e manyala, ba tla bolawa: madi a bona a tla ba hodima bona. 

14Ekare ha e mong a inkela mosadi le mmae ho ba etsa basadi, ke sebe se tshabehang: 

ba tla tjheswa mollong, yena le bona, hore sebe sena se se ke sa eba teng hara lona. 

15Ekare ha e mong a robala le phoofolo, o tla bolawa, le yona phoofolo le tla e bolaya. 

16Ekare ha mosadi a ka emela phoofolo hore a fejwe ke yona, o tla bolaya mosadi eo 

le yona phoofolo; mosadi o tla bolawa le yona phoofolo, mme madi a bona a tla ba 

hodima hae le hodima yona. 

17Ekare ha e mong a inkela kgaitsedi ya hae, moradi wa ntatae, kapa moradi wa 

mmae, ho mo etsa mosadi, mme monna a bona bofeela bakgaitsedi ya hae, le 

mosadi a bona bofeela ba kgaitsedie, ke ketso e manyala; ba tla tloswa hara bana ba 

setjhaba sa habo; monna o apotse bofeela ba kgaitsedie, o tla jara sebe sa hae. 

18Ekare ha monna a robala le mosadi ya idileng, a apola bofeela ba hae, mme a pepesa 

mohlapo wa hae, le yena mosadi a pepesa letlang la hae, ba tla tloswa ba babedi hara 

setjhaba sa habo bona. 

19O se ke wa apola bofeela ba ngwanabo mmao, leha e le ba kgaitsedi ya ntatao; 

hobane moo, ke ho apola madi a hao; ba tla jara sebe sa bona. 

20Ekare ha e mong a ka robala le mosadi wa ngwanabo ntatae, o apotse bofeela ba 

ngwanabo ntatae; ba tla jara sebe sa bona; ba tla shwa ba se na bana. 

21Ekare ha e mong a nka mosadi wa ngwanabo, ke ntho e sa lokang, o apotse bofeela 

ba ngwanabo; ba tla hloka bana. 

22Le tla boloka melao yohle ya ka, le ditaelo tsa ka kaofela, le ye ka tsona, hore naha 

eo ke le isang ho yona ho aha teng e se ke ya le hlatsa. 

23Le se ke la ya ka mekgwa ya ditjhaba tseo ke tla di lelekisa pela lona; hobane di 

entse dintho tseo kaofela, mme ho nna di manyala. 

24Ke le boleletse, ka re: Ke lona le tlang ho rua naha ya tsona, mme ke tla le fa yona, e 

be ya lona; ke naha e kollang lebese le dinotshi. Ke nna Jehova, Modimo wa lona, ya 

le kgaohantseng le ditjhaba. 

25Kgethahanyang phoofolo e hlwekileng ho phoofolo e sa hlwekang, le nonyana e 

hlwekileng ho nonyana e sa hlwekang, hore le tle le se ke la iketsa batho ba manyala 

ka diphoofolo, le ka dinonyana, le ka tsohle tse hahabang lefatsheng, tseo ke le 

tsebisitseng tsona hore ke tse sa hlwekang. 

26Kgethehelang nna, hobane ke kgethehile, nna, Jehova, mme ke le kgaohantse le 

ditjhaba, le tle le be ba ka. 

27Ekare ha e mong a fumanwa hara lona, e le monna, kapa mosadi, ya bitsang bafu, 

kapa a iketsa senohe, ba tla bolawa, ba tlepetswe ka majwe; madi a bona a tla ba 

hodima bona. 

LEVITIKE 21 

Melao e disang baprista. 

1Jehova a boela a re ho Moshe: Bolella baprista, bara ba Aarone, o re ho bona: Ho se 

ke ha eba moprista hara bona ya ipeang sesila ka baka la mofu hara setjhaba sa habo, 

2haese ka ba tswalaneng le yena, ba madi a le mang le yena, jwaloka mmae, kapa 

ntatae, kapa mora wa hae, kapa moradi wa hae, kapa ngwanabo, 

3leha e le kgaitsedi ya hae, eo e sa leng morwetsana eo a nang le yena, ya esong ho be 

le monna. 

4Ha ho a tshwanela hore eo e leng hlooho hara setjhaba sa habo, a ipee sesila ka ho 

itlhompholla. 

5Baprista ba se ke ba beola dihlooho tsa bona, leha e le ho tlosa mathoko a ditedu tsa 

bona, mme ba se ke ba phatsa mmele ya bona ka lehare. 

6Ba tla halalela ka baka la Modimo wa bona, mme ba ke ke ba tlotlolla lebitso la 

Modimo wa bona; hobane ke bona ba hlahisang mahlabelo a tjhesetswang Jehova, e 

leng sejo sa Modimo wa bona; a ba ke ba halalele ke hona. 

7Ba se ke ba nyala seotswa, leha e le mosadi ya tlotlolotsweng, ba se ke ba nyala le 

mosadi ya hladilweng ke monna wa hae, hobane ba kgethetswe Modimo wa bona. 

8O tla tadima moprista ka ho re ke motho ya hlalalelang, hobane ke yena ya hlahisang 

sejo sa Modimo wa hao; ho wena e tla ba motho ya halalelang, hobane le nna ke 

halalehile, nna Jehova ya le halaletsang. 

9Ekare ha moradi wa moprista a itlhompholla ka ho iketsa seotswa, o hlompholla 

ntatae; o tla tjheswa mollong. 

10Moprista e leng e moholo hara banababo, ya tshetsweng ole ya tlolo hloohong, ya 

kgethilweng, ya apesitsweng diaparo tse kgethehileng, a se ke a rola hloohong ya hae, 

leha e le ho hahola diaparo tsa hae. 

11A se ke a atamela mofu; esita le ka ntatae, leha e le ka mmae, a se ke a ipea sesila. 

12A se ke a tswa sehalalelong, mme a se ke a hlompholla sehalalelo sa Modimo wa 

hae, hobane ole ya tlolo ya Modimo wa hae ke mofapahlooho hloohong ya hae. Ke 

nna Jehova. 

13O tla inkela mosadi ya esong ho tsebe monna. 



213 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

14A se ke a nyala mohlolohadi, leha e le mosadi ya hladilweng, kapa ya 

tlotlolotsweng, kapa seotswa; empa o tla ikgethela morwetsana ya esong ho tsebe 

monna hara setjhaba sa habo. 

15A se ke a hlompholla lesika la hae hara setjhaba sa habo; hobane ke nna Jehova ya 

mo halaletsang. 

16Jehova a boela a bolella Moshe, a re: 

17Bolella Aarone, o re: Leha e ka ba mang le mang hara ditloholo tsa hao, melokong 

ya hao, ya nang le sekodi mmeleng, a se ke a atamela ho hlahisa sejo sa Modimo wa 

hae. 

18Motho ofe le ofe ya nang le sekodi mmeleng wa hae, a se ke a atamela, kapa e leng 

sefofu, kapa sehlotsa, kapa ya nko e pharameng, kapa ya nang le setho se bolelele bo 

tlodisang tekanyo, 

19kapa ya nang le leoto leha e le letsoho le robehileng, 

20kapa ya lekgutla, kapa e mokgutshwanyane, kapa ya nang le pabela leihlong, kapa 

ya lekgwekgwe, kapa setshwa, kapa eo marete a hae a pshatlehileng. 

21Hara ditloholo tsa Aarone moprista, ha ho ya nang le sekodi mmeleng, ya tlang ho 

dumellwa ho hlahisetsa Jehova mahlebelo a tjheswang ka mollo; o na le sekodi; a ke 

ke a atamela ho hlahisa sejo sa Modimo wa hae. 

22A ka ja dijo tsa Modimo wa hae, dintho tse kgethehileng haholo le tse halalelang. 

23Feela, a se ke a atamela pela lesira, leha e le pela aletare, hobane o na le sekodi; a se 

ke a tlotlolla meaho ya ka e halalelang, hobane ke nna Jehova ya e halaletsang. 

24Ditaba tseo, Moshe a di bolela jwalo ho Aarone, le ho bara ba hae, le ho bana ba 

Iseraele kaofela. 

LEVITIKE 22 

Dinqalo tseo dinama tsa mahlabelo di ke keng tsa jelwa ho tsona. — Seo e ka 
kgonang diphoofolo tse hlajwang di be sona. 

1Jehova a bua le Moshe, a re: 

2Bolella Aarone le bara ba hae hore, ba itemohele bakeng sa dintho tse halalelang, 

tseo ke di kgethelwang ke bana ba Iseraele, mme ba se ke ba hlompholla lebitso la ka 

le halalelang. Ke nna Jehova. 

3Ere ho bona: Mang le mang wa ditloholo tsa lona, leha e le wa leloko la lona, ya 

atamelang dintho tse halalelang, tse kgethelwang Jehova ke bana ba Iseraele, a le 

sesila, motho eo o tla tloswa pela ka. Ke nna Jehova. 

4Setloholo se seng le se seng sa Aarone se nang le lepera, kapa ho dutla, se ke ke sa 

eja dintho tse kgethehileng, se eso ho hlweke; ho jwalo, le bakeng sa e mong ya 

amileng motho ya leng sesila ke setopo, kapa ya hlapileng. 

5Kapa ha e mong a amile sehahabi, mme a le sesila kahoo, kapa ha a amile motho ya 

nang le sesila sefe le sefe, 

6ya amileng ntho tseo, o tla ba sesila ho isa mantsiboya, mme a ke ke a ja dintho tse 

kgethehileng, empa o tla hlatswa mmele wa hae metsing. 

7Etlare hobane letsatsi le dikele, etlaba o hlwekile, a ka ja dintho tse kgethehileng; 

hobane ke dijo tsa hae. 

8A se ke a ja ntho e shweleng, kapa e harotsweng, a tle a se ke a ba sesila. Ke nna 

Jehova. 

9Ba boloke melao ya ka, e se be ba jara boima ba sebe sa bona, mme ba se ka ba 

eshwa, kahobane ba hlomphollotse dintho tse kgethehileng. Ke nna Jehova ya ba 

halaletsang. 

10Ha ho moditjhaba ya tlang ho ja dintho tse halalelang; esita le moeti wa moprista, 

leha e le mohlanka wa hae ya lefjwang, ba ke ke ba eja dintho tse kgethehileng. 

11Empa ekare ha moprista a itheketse mohlanka ka tjhelete, yena o tla di ja; ho jwalo 

le bakeng sa ya tswaletsweng tlung ya hae; bona ba tla ja dijo tsa hae. 

12Ekare ha moradi wa moprista a nyalwa ke motho wa mofuta osele, a ke ke a hlola a 

eja dintho tse kgethehileng, tse hlahiswang ka tsokotso. 

13Empa ekare ha moradi wa moprista e le mohlolohadi, kapa ya hladilweng, a se na 

bana, mme a kgutlela tlung ya ntatae ho dula teng jwaloka botjheng ba hae, o tla ja 

dijo tsa ntatae; empa ha ho moditjhaba ya tlang ho di ja. 

14Ekare ha motho a eja dintho tse kgethehileng ka ho se tsebe, o tla busetsa ho 

moprista theko ya ntho eo e kgethehileng, mme o tla e ekeletsa ka bohlano ba yona. 

15Baprista ba se ke ba hlompholla dintho tse kgethehileng tsa bana ba Iseraele tseo ba 

di hlahisetsang Jehova ka tsokotso; 

16hobane kahoo ba ka ba jarisa boima ba sebe seo ba ka se etsang, ha ba eja dintho tse 

kgethehileng; hobane ke nna Jehova ya ba halaletsang. 

17Jehova a bua le Moshe, a re: Bolella Aarone, le bara ba hae, le bana ba Iseraele 

kaofela, o re ho bona: 

18Motho e mong le e mong wa ntlo ya Iseraele, kapa wa baditjhaba ya ahileng 

Iseraeleng, ya tlang ho hlahisetsa Jehova sehlabelo ka ho phetha kano, leha e le 

nyehelo ka ho ithatela, 

19o tla hlahisa ntho e tona e se nang sekodi, e kgethilweng dikgomong tsa lona, kapa 

dinkung tsa lona, kapa dipoding tsa lona; hore ntho ya hae e ke e dumelehe. 

20Le se ke la hlahisa letho le nang le sekodi, hobane le ke ke la dumeleha. 

21Ekare ha motho a hlahisetsa Jehova sehlabelo sa teboho ka ho phetha kano, kapa 

nyehelo ya ho ithatela, a nke dikgomong kapa dikgutshwaneng, e be ntho e hlokang 

sekodi, e tle e dumelehe; ho se ke ha eba sekodi ho yona. 

22Le se ke la hlahisa ntho e foufetseng, kapa e holofetseng, kapa e faotsweng, kapa e 

nang le dibebe, kapa e sekgwakgwa, kapa e nang le dihloba, mme le se ke la etsa ka 

yona aletareng sehlabelo se tjhesetswang Jehova. 

23O ka etsa nyehelo ya boithatelo ka kgomo, kapa ka nku e nang le setho se selelele, 

kapa se sekhutshwanyane; empa ntho e jwalo e ke ke ya dumellwa hore ho tle ho 

phethwe kano ka yona. 

24Le se ke la hlahisetsa Jehova ntho e marete a teteditsweng, kapa a pshatlilweng, 

kapa a qotsutsweng, kapa a pomilweng; mme le se ke la etsa sehlabelo ka e jwalo 

naheng ya lona. 

25Le se ke la amohela tse jwalo matsohong a baditjhaba ho etsa ka tsona sejo sa 

Modimo wa lona, hobane di holofetse, di na le dikodi; di ke ke tsa dumellwa ke hona. 

26Jehova a boela a bua le Moshe, a re: 

27Kgomo, nku, leha e le podi e tlang ho tswalwa, e tla dula le mma yona ka matsatsi a 

supileng; ho tloha letsatsing la boroba meno e le mmedi, le kamora lona, e tla 

dumellwa hore e hlahisetswe Jehova, e be sehlabelo se tjheswang ka mollo. 

28Empa ho makgomo le ho manku, le se ke la hlaba tswetse le ngwana yona ka tsatsi 

le le leng. 

29Etlare ha le hlahisetsa Jehova sehlabelo sa teboho, le se hlahise ka mokgwa oo se ka 

dumelehang ka wona. 

30Se tla jewa ka lona letsatsi leo, mme le se ke la bolokela hosasane eng le eng ya 

sona. Ke nna Jehova. 

31Le boloke melao ya ka, mme le ye ka yona. Ke nna Jehova. 

32Le se ke la hlompholla lebitso la ka le halalelang, ke tle ke kgethehe hara bana ba 

Iseraele. Ke nna Jehova ya le halaletsang, 

33ya le ntshitseng naheng ya Egepeta, ke tle ke be Modimo wa lona. Ke nna Jehova. 

LEVITIKE 23 

Mekete. 

1Jehova a boela a bua le Moshe, a re: 

2Bolella bana ba Iseraele, o re ho bona: Mekete ya Jehova eo le tla e mema, e tla ba 

diphutheho tse halalelang. Ke ena mekete ya ka: 

3Ho tla sebetswa ka matsatsi a tsheletseng, empa letsatsi la bosupa ke Sabatha, ke 

letsatsi la phomolo; ka lona phutheho e halalelang e tla ba teng. Le se ke la sebetsa 

mosebetsi leha o le mong; ke Sabatha ya Jehova meahong ya lona kaofela. 

4Ke ena mekete ya Jehova, le diphutheho tse halalelang tseo le tlang ho di mema 

nakong ya tsona: 

5Ka kgwedi ya pele, ka letsatsi la leshome le metso e mene la kgwedi, ka nako ya 

mantsiboya, e tla ba Paseka ya Jehova. 

6Ka letsatsi la leshome le metso e mehlano la kgwedi eo, e tla ba mokete wa mahobe a 

se nang ditomoso, o etsetswang Jehova; le tla ja mahobe a se nang ditomoso ka 

matsatsi a supileng. 

7Ka letsatsi la pele, le tla ba le phutheho e halalelang; le se ke la sebetsa mosebetsi le 

o mong. 

8Ka matsatsi a supileng, le tla hlahisetsa Jehova mahlabelo a tjheswang ka mollo. Ka 

letsatsi la bosupa, phutheho e halalelang e tla ba teng; le se ke la etsa mosebetsi le o 

mong ka lona. 

9Jehova a boela a bua le Moshe, a re: 

10Bolella bana ba Iseraele, o re ho bona: Etlare hobane le kene naheng eo ke le neang 

yona, mohla le kotulang masimo, le tla tlisa ho moprista ngata ya dilopotsiya tsa 

kotulo ya lona. 

11O tla tsokoletsa ngata ka nqa tsohle pela Jehova, e tle e dumellwe; moprista o tla e 

tsokotsa jwalo, ka le hlahlamang Sabatha. 

12Ka letsatsi leo ho tsokotswang ngata, le tla hlabela Jehova konyana e tona e lemo se 

le seng, e se nang sekodi, e be setjheso: 

13le tla se ekeletsa ka dikarolo tse pedi tsa boshome ba efa ya lefi la phofo le 

dubilweng ka ole, e be nyehelo e tjheswang ka mollo, e monko o monate ho Jehova: 

tshelo ya veine eo le tla e hlahisa e be ya karolo ya bone ya hine. 

14Le se ke la ja bohobe, leha e le dihlaku tsa koro e besitsweng, kapa e tutsweng, ho 

fihlela letsatsi lona leo le hlahisang nyehelo ho Modimo wa lona ka lona. Ke molao o 

sa feleng, oo le tlang ho ya ka wona, lona le ditloholo tsa lona meahong ya lona yohle. 

15Ho tloha letsatsing le hlahlamang Sabatha, e leng letsatsi leo le tlisitseng ngata hore 

e tsokotswe, le tla bala veke tse supileng tse tletseng. 

16Le tla bala matsatsi a mashome a mahlano ho isa letsatsing le hlahlamang la Sabatha 

ya bosupa; le tla etsetsa Jehova nyehelo e ntja. 

17Le tla tlisa mahobe a mabedi a tswang matlung a lona, a tlang ho tsokotswa, e le 

mahobe a entsweng ka karolo tse pedi tsa boshome tsa lefi la phofo, a phehilwe, a 

lomositswe; ke dilopotsiya tsa Jehova. 

18Mahobe a tla ekeletswa ka setjheso seo le tla se etsetsa Jehova ka konyana tse 

supileng tse lemo se le seng, tse se nang sekodi, le ka pohwana, le ka dipheleu tse 

pedi; le tla se hlahisa le nyehelo le ditshelo tsa sona, e tle e be sehlabelo se 

tjhesitsweng ka mollo, se monko o monate ho Jehova. 

19Le tla hlahisa phooko, e be sehlabelo sa sebe, le dikonyana tse tona tse pedi tse lemo 

se le seng, e be sehlabelo sa teboho. 

20Moprista o tla tsokotsa ntho tseo pela Jehova, hammoho le bohobe ba dilopotsiya, le 

dikonyana tse pedi; di tla kgethelwa Jehova, mme e tla ba tsa moprista. 

21Le tla mema mokete ka tsatsi lona leo, le etse phutheho e halalelang; le se ke la 

sebetsa mosebetsi le o mong. Ke molao o sa feleng, oo le tlang ho ya ka wona, lona le 

ditloholo tsa lona meahong ya lona kaofela. 

22Etlare ha le kotula naheng ya lona, o se ke wa qetela ho kotula lehlakore le leng la 

tshimo ya hao, mme o se ke wa thonaka se ka kgwahlapiswang. O tla se tlohella 

bafumanehi le moditjhaba. Ke nna Jehova, Modimo wa lona. 

23Jehova a boela a re ho Moshe: 

24Bolella bana ba Iseraele, o re: Ka kgwedi ya bosupa, ka letsatsi le qalang kgwedi, 

letsatsi la phomolo le tla ba teng, leo le tla le tsebiswa ka moletso wa diterompeta, 

mme phutheho e halalelang e tla ba teng. 

25Le se ke la sebetsa mosebetsi le o mong; empa le tla hlahisetsa Jehova mahlabelo a 

tjheswang ka mollo. 

26Jehova a boela a bua le Moshe, a re: 

27Ka letsatsi la leshome la kgwedi eo ya bosupa, e tla ba letsatsi la dipheko; le ke le be 

le phutheho e halalelang ka lona, mme le hlomole meya ya lona, mme le tla hlahisetsa 

Jehova mahlabelo a tjheswang ka mollo. 

28Ka letsatsi leo, le se ke la sebetsa mosebetsi le o mong, hobane ke letsatsi la dipheko 

leo e ka kgonang le etse pheko ka lona pela Jehova, Modimo wa lona. 

29Motho e mong le e mong ya sa tlong ho hlomoha ka letsatsi leo, o tla tloswa hara 

setjhaba sa habo. 

30Motho e mong le e mong ya tlang ho sebetsa mosebetsi ka letsatsi leo, ke tla mo 

timetsa hara setjhaba sa habo. Le se ke la etsa mosebetsi le o mong. 

31Ke molao o sa feleng oo le tlang ho ya ka wona meahong ya lona yohle, lona le 

ditloholo tsa lona kaofela. 

32Ho lona e tla ba Sabatha, letsatsi la phomolo; le tla hlomola meya ya lona; ho tloha 

mantsiboya a letsatsi la boroba mono o le mong ho isa mantsiboya a le hlahlamang, le 

tla boloka Sabatha ya lona. 

33Jehova a boela a bua le Moshe, a re: 

34Bolella bana ba Iseraele, o re: Ho tloha letsatsing la leshome le metso e mehlano la 

kgwedi eo ya bosupa, ho tla etsetswa Jehova ka matsatsi a supileng mokete wa 

Metlotlwane. 

35Ka letsatsi la pele, e tla ba phutheho e halalelang; le se ke la sebetsa mosebetsi le o 

mong. 

36Ka matsatsi a supileng le tla hlahisetsa Jehova mahlabelo a tjhesitsweng ka mollo. 

Ka letsatsi la boroba meno e le mmedi, le tla ba le phutheho e halalelang; le tla 

hlahisetsa Jehova sehlabelo se tjheswang ka mollo; e tla ba phutheho e phahameng; le 

se ke la sebetsa mosebetsi le o mong. 

37Ke yona eo mekete ya Jehova ya diphutheho tse halalelang, eo le tlang ho e mema, 

le tle le hlahisetse Jehova mahlabelo a tjheswang ka mollo, le ditjheso, le nyehelo, le 

mahlabelo, le ditshelo; ntho e nngwe le e nngwe e ke e etswe ka letsatsi le beetsweng 

yona. 

38Hape, le boloke Disabatha tsa Jehova, mme le nne le hlahisetse Jehova dineo tsa 

lona, le mahlabelo wohle a ho phetha dikano tsa lona, le dinyehelo tsohle tsa lona tsa 

boithatelo. 

39Ka letsatsi la leshome le metso e mehlano la kgwedi ya bosupa, ha le se le kotutse 

dijo tsa naha, le tla etsetsa Jehova mokete ka matsatsi a supileng. Le tla phomola ka 

letsatsi la pele, le be le phomole le ka letsatsi la boroba meno e le mmedi. 

40Ka letsatsi la pele, le tla inkela ditholwana tsa difate tse ntle, le makala a dipalema, 

le mahlaku a matenya a difate le a meduwane ya noka, mme le tla ithabela pela 

Jehova, Modimo wa lona, ka matsatsi a supileng. 

41Ka selemo se seng le se seng, le tla etsetsa Jehova mokete ka matsatsi a supileng. 

Ke molao o sa feleng melokong ya lona; le tla o etsa ka kgwedi ya bosupa. 

42Ka matsatsi a supileng, le tla hlola metlotlwaneng; bohle ba tswaletsweng naheng ya 

Iseraele ba tla hlola metlotlwaneng, 

43hore ditloholo tsa lona di tsebe hoba ke ahellisitse bana ba Iseraele metlotlwaneng, 

ha ke se ke ba ntshitse naheng ya Egepeta. Ke nna Jehova, Modimo wa lona. 

44Moshe a bolella bana ba Iseraele mekete ya Jehova ka mokgwa o jwalo. 

LEVITIKE 24 

Melao bakeng sa kandelare le mahobe a pontsha. 

1Jehova a boela a bua le Moshe, a re: 

2Laela bana ba Iseraele, hore ba o tlisetse ole e hlwekileng ya mohlwaare, hore 

dilampi di nne di tshelwe kamehla. 

3Ke ka kwano ho lesira le sirelang bopaki tenteng ya pokano Aarone a tlang ho e 

lokisa, hore dilampi di nne di tuke kamehla pela Jehova ho qala mantsiboya ho isa 

hosasa. Ke molao o sa feleng le ho ditloholo tsa lona. 

4O tla lokisa dilampi kandelareng ya kgauta e tshekilweng, hore di nne di tuke 

kamehla pela Jehova. 

5O tla nka lefi la phofo, o etse mahobe a leshome le metso e mmedi, bohobe bo bong 

le bo bong bo etswe ka dikarolo tse pedi tsa boshomeba efa. 

6O tla a hlahlamanya ka ditha tse pedi tafoleng ya kgauta e tshekilweng, pela Jehova; 

a be ka botshelela setheng se seng le se seng. 

7Hodima setha se seng le se seng, o tla bea dibano tse hlwekileng; e tla ba kgopotso le 

nyehelo e tjheseditsweng Jehova ka mollo. 

8Ka Disabatha tsohle o tla hlahlamanya mahobe ao pela Jehova kamehla, bakeng sa 

bana ba Iseraele, e be pontsho ya selekane se sa feleng. 

9E tla ba a Aarone le a bara ba hae, ba tlang ho a ja nqalong e halalelang, hobane ho 

bona e tla ba ntho e halalelang haholo, ke karolo ya dinyehelo tse tjhesetswang Jehova 

ka mollo. Ke molao o sa feleng. 

Molao wa ho se nyefole. 

10Mora wa mosadi wa Moiseraele, eo e neng e le mora wa Moegepeta, o ne a tlile 

hara bana ba Iseraele, mme a lwana le monna wa Moiseraele diahelong. 

11Mora wa mosadi wa Moiseraele a nyefola lebitso la Jehova, a le rohaka. Yaba ba 

mo isa ho Moshe. Lebitso la mmae e ne e le Shelomithe, moradi wa Dibri, wa leloko 

la Dane. 

12Ba mo lebela, ho fihlela ha Moshe a tla ba bolella ka taelo ya Jehova se ka etswang 

ka yena. 

13Yaba Jehova o bua le Moshe, a re: 

14Ntshetsa monyefodi kantle ho diahelo; bohle ba mo utlwileng ba bee matsoho a 

bona hloohong ya hae, mme a tlepetswe ke phutheho yohle. 

15O tla bolella bana ba Iseraele, o re ho bona: E mong le e mong ya rohakang Modimo 

wa hae, o tla jara molato wa sebe sa hae; 

16ya tlang ho nyefola lebitso la Jehova, o tla bolawa; o tla tlepetswa ke phutheho 

kaofela. Moditjhaba, leha e le ya tswaletsweng hae, ha a ka nyefola lebitso la Jehova, 

o tla bolawa. 

17Mang le mang ya bolayang motho, o tla bolawa. 

18Mang le mang ya bolayang kgomo, o tla bea e nngwe sebakeng sa yona: bophelo bo 

lefjwe ka bophelo. 

19Ekare ha e mong a hlahisetsa wa habo kotsi, o tla etswa seo a se entseng ngwanabo: 

20thobeho e lefjwe ka thobeho, leihlo ka leihlo, leino ka leino; kotsi eo a sentseng 

motho ka yona, le yena o tla etsetswa yona. 

21Ya bolayang kgomo, o tla bea e nngwe sebakeng sa yona, empa ya bolayang motho, 

o tla bolawa. 

22Le tla ahlola moditjhaba le ya tswaletsweng hae ka molao o le mong, hobane ke nna 

Jehova, Modimo wa lona. 

23Moshe a bua le bana ba Iseraele; yaba ba ntshetsa monyefodi kantle ho diahelo, ba 

mo tlepetsa. Bana ba Iseraele ba ya ka taelo eo Moshe a e neilweng ke Jehova. 

LEVITIKE 25 

Dilemo tsa Disabatha le sa Jubile. — Thekollo ya maruo le ya makgoba. 

1Jehova a bua le Moshe thabeng ya Sinai, a re: 

2Bolella bana ba Iseraele, o re ho bona: Etlare hobane le kene naheng eo ke le neang 

yona, lefatshe le tla lala, ebe Sabatha e hlomphang Jehova. 

3Ka dilemo tse tsheletseng, o tla jala tshimong ya hao, o be o hlaole merara ya hao, 

mme o kotule ditholwana tsa yona. 

4Empa selemo sa bosupa e tla ba Sabatha le phomolo, Sabatha e hlomphang Jehova; 

ka selemo seo o se ke wa jala letho tshimong ya hao; o se ke wa hlaola merara ya hao 

ka sona. 

5O se ke wa kotula matshwabodi a koro ya hao, mme o se ke wa kga ditholwana tsa 

merara ya hao e sa kang ya hlaolwa; e tla ba selemo sa phomolo ya masimo. 

6Empa ditholwana tsa Sabatha ya masimo e tla ba dijo tsa lona, tsa hao le tsa 

mohlanka wa hao e motona, le tsa e motshehadi, le tsa lekgoba la hao, le tsa 

moditjhaba ya ikahetseng ha eno, 

7le tsa makgomo a hao, le tsa diphoofolo tse naheng ya hao. Ho beha hohle ha yona e 

tla ba dijo. 

8O tla bala dilemo tse supileng tsa diSabatha, o bale hasupa dilemo tse supileng, mme 

matsatsi a Disabatha tseo tse supileng e tla ba dilemo tse mashome a mane a metso e 

robileng mono o le mong. 

9O tla letsa terompeta e mantswe a phepa ka kgwedi ya bosupa, ka letsatsi la leshome 

la kgwedi; ka letsatsi la dipheko, le tla letsa diterompeta naheng yohle ya lona. 

10Le tla halaletsa jwalo selemo sa mashome a mahlano, mme le tla tumisa tokoloho 

naheng ya lona ho baahi ba yona kaofela; e tla ba Jubile ho lona. E mong le e mong 

wa lona o tla kgutlela lefeng la hae, e mong le e mong a kgutlele mofuteng wa hae. 

11Selemo seo sa mashome a mahlano e tla ba Jubile ho lona; le se ke la jala, le se ke la 

kotula matshwabodi a sona, le se ke la kga merara e sa kang ya hlaolwa. 

12Hobane ke Jubile; e tla kgetheha ho lona; mme le tla ja dijo tse masimong. 

13Ka selemo seo sa Jubile, e mong le e mong o tla kgutlela lefeng la hae. 

14Ekare ha le ka rekisa ka tshimo ho wa habo lona, kapa leha le ka ithekela tshimo ho 

wa habo lona, le se ke la jana. 

15O tla bala dilemo ho tloha ho Jubile, ha o ithekela ho wa heno, mme o tla o rekela 

ka ho lekanya palo ya dilemo tsa ho kotula. 

16O tla phahamisa theko ka ho e bapisa le bongata ba dilemo tseo, o tla e fokotsa ka 

ho e bapisa le bonyenyane ba dilemo tseo; hobane o tla o rekela ka palo ya dilemo tsa 

ho kotula. 

17Ho se ke ha eba e mong hara lona ya jang wa habo; o tshabe Modimo wa hao, 

hobane ke nna Jehova, Modimo wa lona. 

18Le phethe melao ya ka, le boloke ditaelo tsa ka; le fele le di etse, mme le tla aha 

naheng ya lona ka boiketlo. 

19Naha e tla beha ditholwana tsa yona; le tla ja, le be le kgore, mme le tla aha ho yona 

ka boiketlo. 

20Empa ha le ka re: Re tla jang ka selemo sa bosupa, ha re sa jale, mme re sa kotule 

letho? 

21bonang, ke tla le hlohonolofatsa ka selemo sa botshelela, se tle se le hlahisetse dijo 

tse lekanang dilemo tse tharo. 

22Le tla jala ka selemo sa boroba meno e le mmedi, le ntse le itjella dinyase, ho isa 

selemong sa boroba mono o le mong, le ntse le lebeletse dikotulo tsa lona, le eja tsa 

kgale. 

23Masimo a se ke a rekiswa ka ho ela ruri, hobane naha ke ya ka, etswe lona le le 

baditjhaba, le ba ikaheletseng ha ka. 

24Naheng yohle eo le e ruileng, le tla nea motho tokelo ya ho rekolla tshimo ya hae. 

25Ekare ha ngwaneno ya fumanehileng a ka rekisa ka fapha le leng la naha ya hae, eo 

e leng wa habo ka ho tswalwa, ya nang le tokelo ya ho rekolla, ha e be yena ya 

rekollang se rekisitsweng ke ngwanabo. 

26Ekare ha e mong a se na motho ya nang le tokelo ya ho rekolla, empa a ipatletse e le 

yena seo a ka rekollang ka sona, o tla bala dilemo, ho tloha mohla ba rekaneng; 

27se setseng sa theko, a se busetse ho eo a neng a rekane le yena, mme o tla kgutlela 

lefeng la hae. 

28Empa ha a sitwa ho phetha seo a ka se busetsang ho yena, seo a se rekisitseng se tla 

dula matsohong a ya se rekileng, ho isa selemong sa Jubile, e be hona eo a tswang, le 

yane a kgutlelang lefeng la hae. 

29Ekare ha e mong a reka ka ntlo e hahilweng motseng o dikilweng ka marako, 

thekollo ya yona e ka etswa selemo se eso ho fele seo ho rekanweng ka sona; tokelo 

ya hae ya ho rekolla ke ya lemo se le seng feela. 

30Empa ntlo eo e ka motseng o dikilweng ka marako, ha e sa rekollwe, selemo se eso 

ho fele, e tla dula kamehla ho ya e rekileng, ho isa ditloholong tsa hae; e ke ke ya tswa 

ho yena le ka Jubile. 

31Empa matlo a metse e sa dikwang ka marako, a tla tadingwa jwaloka masimo; a ka 

rekollwa, mme ba a rekileng ba tla tswa ho wona ka Jubile. 

32Haele metse ya Balevi, le matlo ao ba tlang ho ba le wona teng, Balevi ba tla ba le 

tokelo ya ho a rekolla kamehla. 

33Ha e mong a reka ntlo e neng e rekiswa motseng wa Balevi, o tla tswa ho yona ka 

Jubile; hobane matlo a metse ya Balevi ke lefa la bona hara bana ba Iseraele. 

34Mme masimo a teetseng metse ya Balevi hare a ke ke a rekwa; ke leruo la bona ka 

ho sa feleng. 

35Ekare ha ngwaneno ya pela hao a fumaneha, mme letsoho la hae le fokola 

mosebetsing, o mo thole; o etse jwalo le ho motho wa setjhaba sesele, leha e le ho 

moeti, a tle a phele ha eno. 

36O se ke wa mo ja ka katiso, o se ke wa rua ka yena; o tshabe Modimo wa hao, 

ngwaneno a tle a phele ha eno. 

37O se ke wa mo adima tjhelete ya hao ka ho batla katiso, leha e le tse jewang tsa hao 

ka ho bitsa ka ho fetisa. 

38Ke nna Jehova, Modimo wa lona, ya le ntshitseng naheng ya Egepeta ho le fa naha 

ya Kanana, ke tle ke be Modimo wa lona. 

39Ekare ha ngwaneno a fumaneha pela hao, mme a ithekisa ho wena, o se ke wa mo 

sebedisa ka tshebetso ya lekgoba, 

40empa o tla dula ho wena jwaloka mohlanka, kapa moeti; o tla dula tshebeletsong ya 

hao ho isa selemong sa Jubile. 

41O tla tswa ho wena, yena le bana ba hae, mme o tla kgutlela mofuteng wa hae, le 

lefeng la botatae. 

42Hobane ke bahlanka ba ka bao ke ba ntshitseng naheng ya Egepeta; ho se ke ha 

rekwa ka bona jwalokaha ho rekwa ka makgoba. 

43O se ke wa mmusa ka thata, o mpe o tshabe Modimo wa hao. 

44Mohlanka e motona, leha e le e motshehadi, bao o tla ba rua, o tla ba nka ditjhabeng 

tse le kopileng; le ka ithekela ho tsona bahlanka ba batona le ba batshehadi. 

45Le ka ithekela le ho bana ba baditjhaba ba ikahetseng hara lona, le mefuteng ya 

bona e ho lona, ba tswaletsweng naheng ya lona, mme le tla ba rua; 

46le tla ba siya ka mokgwa wa lefa ho bara ba lona kamora lona, e be leruo; le tla ba 

boloka ka ho sa feleng tshebeletsong ya lona jwaloka makgoba. Empa haele ka 

banababo lona, e leng bana ba Iseraele, ho se be motho ya busang ka thata hodima 

ngwanabo. 

47Etlare ha moditjhaba, ya ahileng ha eno, a ka rua, mme ngwaneno a fumaneha pela 

hae, mme a ithekisa ho moditjhaba ya ikahetseng ha eno, leha e le ho setloholo sa 

moditjhaba, 

48thekollo ya hae e ka etswa; e mong wa banababo a ka mo rekolla, 

49kapa ngwanabo ntatae, kapa mora wa ngwanabo ntatae, kapa e mong wa mofuta wa 

hae ya haufi le yena ho tswalweng; kapa ha a na le matla, a ke a ithekolle e le yena. 

50O tla bala le moreki wa hae, a qale ka selemo seo a ithekisitseng ka sona, ho isa 

selemong sa Jubile; tjhelete ya thekollo e tla lekanngwa ka palo ya dilemo: dilemo di 

balwe jwaloka tsa motho ya lefjwang. 

51Ekare ha ho setse dilemo tse ngata, o tla lefa thekollo ya hae ka ho e bapisa le palo 

ya dilemo tseo, le ka tekanyo eo a neng a ruilwe ka yona; 

52ha ho setse dilemo di se kae ho isa ho Jubile, o tla di bala; a lefe thekollo ya hae ka 

tekanyo ya dilemo tseo. 

53O tla dula ho yena jwaloka motho ya lefjwang. A ke ke a mmusa ka thata mahlong a 

hao. 

54Ekare ha a sa rekollwe ka mokgwa oo, o tla tswa ka selemo sa Jubile, yena le bana 

ba hae. 

55Hobane Baiseraele ke bahlanka ba ka; ke bahlanka ba ka bao ke ba ntshitseng 

naheng ya Egepeta. Ke nna Jehova, Modimo wa lona. 

LEVITIKE 26 

Dihlohonolofatso le dithohako. 

1Le se ke la iketsetsa medimo ya lefeela; le se ke la ikemisetsa setshwantsho se 

betlilweng sa lehong, leha e le sa lejwe; le se ke la emisa ditshwantsho tse jwalo 

naheng ya lona, ho di kgumamela, hobane ke nna Jehova, Modimo wa lona. 

2Bolokang Disabatha tsa ka, mme le hlonephe sehalalelo sa ka. Ke nna Jehova. 

3Ekare ha le latela ditaelo tsa ka, mme le boloka melao ya ka, le ya ka yona, 



224 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

4ke tla le fa dipula ka nako ya tsona; lefatshe le tla hlahisa dijo tsa lona, mme difate 

tsa naha di tla beha ditholwana tsa tsona. 

5Nako ya ho pola e tla fihlelana le ya kotulo ya merara, mme kotulo ya merara e tla 

fihlelana le nako ya ho jala. Le tla ja bohobe ba lona, le be le khore, mme le tla aha 

naheng ya lona ka boiketlo. 

6Ke tla etsa kgotso naheng ya lona; le tla robala ho se motho ya le tsosang; ke tla 

fedisa dibatana tse harolang, mme lerumo le ke ke la feta ka naha ya lona. 

7Le tla lelekisa dira tsa lona, mme di tla dihuwa ke lerumo pela lona. 

8Ba bahlano ho lona ba tla lelekisa ba lekgolo, ba lekgolo ho lona ba tla lelekisa ba 

dikete tse leshome; mme dira tsa lona di tla dihuwa ke lerumo pela lona. 

9Ke tla nne ke le tadime, ke le atise, ke le ngatafatse, mme ke tla tiisa selekane sa ka 

le lona. 

10Le tla ja dikotulo tsa kgale, mme le tla tlosa tsa kgale ho suthela tse ntjha. 

11Ke tla nne ke ahe hara lona, mme Moya wa ka o ke ke wa tenwa ke lona. 

12Ke tla itsamaela hara lona, ke be Modimo wa lona, lona le be setjhaba sa ka. 

13Ke nna Jehova, Modimo wa lona, ya le ntshitseng naheng ya Egepeta, le tle le se ke 

la hlola le eba bahlanka ba bona; ke robile joko e neng e le imela, mme ke le 

tsamaisitse ka hlooho tse leletseng. 

14Empa ekare ha le sa nkutlwe, le sa phethe tsohle tseo ke le laetseng tsona, 

15ha le nyedisa melao ya ka, mme le tenwa ke dikahlolo tsa ka; ha le sa ye ka melao 

ya ka, mme le roba selekane sa ka, 

16bonang, ke tsena tseo le nna ke tla le etsa tsona: Ke tla le romela tshabo, le lefu la 

matshwafo, le febere e tjhesang, e leng tse jang mahlo, tse hlomolang moya; le tla 

jalla lelea dijalo tsa lona, mme di tla jewa ke dira tsa lona. 

17Ke tla le tjamela; le tla qhalwa ke dira tsa lona; le tla buswa ke ba le hloileng, mme 

le tla baleha, leha ho se motho ya le lelekisang. 

18Ekare ha le sa nkutlwe ka tseo, ke tla eketsa kotlo hasupa, ke tle ke le otle ka baka la 

dibe tsa lona. 

19Ke tla roba boikgohomoso ba matla a lona; ke tla etsa lehodimo la lona e ka tshepe, 

le naha ya lona e ke koporo. 

20Matla a lona a tla fella lelea; naha ya lona e ke ke ya medisa dijo, mme difate tsa 

naha di ke ke tsa bea ditholwana. 

21Ekare ha le ntshetakela, le hana ho nkutlwa, ke tla boela ke eketse kotlo ya dibe tsa 

lona hasupa. 

22Ke tla le nehella dibatana tsa naha, di tle di le hlokise bana, di senye makgomo a 

lona, di fokotse palo ya lona, ditsela tsa lona di be di hloke batho. 

23Ekare ha le sa bake le moo, le ntse le ntshetakela, le nna ke tla le setakela; 

24ke tla eketsa kotlo ya dibe tsa lona hasupa. 

25Ke tla kenya lerumo hara lona, le tlang ho pheteletsa selekane sa ka; etlare ha le 

bokane metseng ya lona, ke tla romela lefu la sewa hara lona, mme le tla neelwa 

matsohong a dira. 

26Mohla ke le timileng bohobe e leng seikokotlelo sa lona, sebopi se le seng se tla 

lekana basadi ba leshome ho le apehela bohobe; ba tla le lekanyetsa bohobe ba lona ka 

sekala; le tla ja, empa le ke se ke la kgora. 

27Ekare ha le sa nkutlwe ka tseo, le ntse le ntshetakela, 

28le nna ke tla le setakela ka kgalefo, mme le nna ke tla eketsa kotlo ya dibe tsa lona 

hasupa. 

29Le tla ja nama ya bara ba lona, le je le nama ya baradi ba lona. 

30Ke tla senya nqalo tsa lona tse diphahameng; ke tla diha ditshiya tsa lona tsa letsatsi, 

ke felahanye ditopo tsa lona hodima medimo ya lona ya ditshwantsho, mme moya wa 

ka o tla be o tenwe ke lona. 

31Ke tla senya metse ya lona, ke e etse dithako; ke tla sohlokanya dihalalelo tsa lona, 

mme ha ke sa tla hlola ke fofonela dibano tsa lona tse monko o monate. 

32Ke tla sohlokanya naha ya lona, ho fihlela dira tsa lona tse tlang ho aha ho yona di 

makala. 

33Ke tla le qhalanyetsa hara ditjhaba, ke le sale morao ka lerumo. Mme naha ya lona e 

tla fetoha lesupi, metse ya lona e fetohe dithako. 

34Ke moo naha e tla thabela Disabatha tsa yona ka tshiu tsohle tsa tshenyeho ya yona, 

ha le sa ntse le qhalane lefatsheng la dira tsa lona; ke moo naha e tla lala, e thabele 

Disabatha tsa yona. 

35Ka tshiu tsohle tsa tshenyeho ya yona, e tla ba le phomolo eo e sa kang ya eba le 

yona mehleng ya Disabatha, ha le ntse le ahile ho yona. 

36Haele ba ho lona ba tlang ho pholoha, ke tla ba etsa makwala dinaheng tsa dira tsa 

bona: mohwaso wa lehlaku le tsokotswang o tla ba balehisa, jwalokaha ho balehuwa 

pela lerumo, mme ba tla wa, leha ho se motho ya ba lelekisang. 

37Ba tla wa ka dihlooho, ba bang hodima ba bang, jwaloka hoja ba dihuwa ke lerumo, 

leha ho se motho ya ba lelekisang. 

38Le tla sitwa ho tiya pela bao e leng dira ho lona; le tla fella hara ditjhaba, mme le tla 

qetwa ke lefatshe la bao e leng dira ho lona. 

39Haele ba tlang ho pholoha ho lona, ba tla monyella naheng ya bao e leng dira ho 

lona ka baka la makgopo a bona; ba tla monyela le ka baka la makgopo a bontata 

bona. 

40Empa etlare ha ba ipolela makgopo a bona, le makgopo a bontata bona, le ditlolo 

tseo ba nketseditseng tsona, 

41le kamoo ba neng ba ntshetakela kateng, e leng tseo le nna ke neng ke ba setakela ka 

baka la tsona; ha ke ba isitse dinaheng tsa bao e leng dira ho bona, ha dipelo tsa bona 

tse manyala di ikokobetsa, mme ba lefa molato wa makgopo a bona, ke tla hopola 

selekane sa ka le Jakobo, 

42ke hopole le selekane sa ka le Isaaka, le selekane sa ka le Abrahama, ke hopole le 

naha ya bona. 

43Naha e tla tlohelwa ke bona, mme e tla thabela Disabatha tsa yona, ha e sa ntse e 

senyehile, ba le siyo; ba tla lefa molato wa makgopo a bona, ka baka la hobane ba 

nyatsitse dikahlolo tsa ka, mme ba kgesitse melao ya ka. 

44Leha ho le jwalo, ha ba sa ntse ba le naheng ya bao e leng dira ho bona, nke ke ka 

ba lahla, mme nke ke ka ba kgesa hore ke ba fedise, mme ke robe selekane sa ka le 

bona; hobane ke nna Jehova, Modimo wa bona. 

45Ke tla hopola ka baka la bona selekane sa ka le bontata bona moholo, bao ke ba 

ntshitseng naheng ya Egepeta mahlong a ditjhaba, ke tle ke be Modimo wa bona. Ke 

nna Jehova. 

46Ke tseo ditaelo, le dikahlolo, le melao eo Jehova a e beileng pakeng tsa hae le bana 

ba Iseraele, thabeng ya Sinai, ka Moshe. 

LEVITIKE 27 

Dikano le dikabelo tsa boshome. 

1Jehova a boela a bua le Moshe, a re: 

2Bolella bana ba Iseraele, o re ho bona: Etlare ha e mong a itlama ka kano, ka ho bea 

batho, e tla ba ba Jehova ka tekanyetso ya hao. 

3Ha o lekanyetsa e motona ya dilemo tse tlohang mashomeng a mabedi, ho isa 

mashomeng a tsheletseng, tekanyetso ya hao e tla ba dishekele tsa silefera tse 

mashome a mahlano, ka ho ya ka shekele ya sehalalelo; 

4haele mosadi, o tla mo lekanyetsa ka dishekele tsa silefera tse mashome a mararo. 

5Ba dilemo tse hlano, ho isa ho tse mashome a mabedi, o tla lekanyetsa e motona ka 

dishekele tse mashome a mabedi, ngwanana e be ka dishekele tse leshome; 

6haele ba kgwedi e le nngwe, ho isa dilemong tse hlano, o tla lekanyetsa e motona ka 

dishekele tsa silefera tse hlano, ngwanana ka dishekele tsa silefera tse tharo; 

7haele ba dilemo tse mashome a tsheletseng le tse fetisang, o tla lekanyetsa e motona 

ka dishekele tse leshome le metso e mahlano, mosadi e be ka dishekele tse leshome. 

8Ekare ha ya entseng kano a sitwa ho lefa dishekele ka tekanyetso ya hao, o tla iswa 

ho moprista ya tlang ho bolela tekanyetso ya hae; moprista o tla lekanyetsa ka ho 

bapisa le seo motho eo a se ruileng. 

9Ekare ha kano e le ka kgomo ya tse ntshetswang Jehova ka mokgwa wa sehlabelo, 

kgomo e newang Jehova e tla ba ntho e kgethehileng. 

10E se ke ya ananngwa; ho se ke ha bewa e mpe sebakeng sa e ntle, leha e le e ntle 

sebakeng sa e mpe; ekare ha ho ananngwa kgomo e nngwe ka e nngwe, e tla ba tse 

kgethehileng tse pedi. 

11Ekare haele phoofolo e sa hlwekang ya tse hlahisetsweng Jehova ka mokgwa wa 

sehlabelo, phoofolo eo e tla iswa ho moprista; 

12moprista o tla e lekanyetsa ka botle, kapa ka bobe ba yona; ho tla uwa ka theko e 

lekantsweng ke wena, moprista. 

13Ekare ha motho a rata ho e lopolla, o tla eketsa ka bohlano hodima theko e 

lekantsweng ke wena. 

14Ekare ha e le ntlo e kgethelwang Jehova, moprista o tla e lekanyetsa kamoo e leng 

kateng, ka botle, kapa ka bobe ba yona, mme ho tla uwa ka tekanyetso ya moprista; 

15Ekare ha ya kgethetseng ntlo ya hae a rata ho e lopolla, o tla eketsa ka bohlano ba 

tjhelete eo o e lekanyeditseng ka yona, mme ntlo e tla ba ya hae. 

16Ekare ha e mong a kgethela Jehova lefapha la tshimo ya lefa la hae, o tla le 

lekanyetsa ka bokae ba peo ya lona, e be dishekele tsa silefera tse mashome a 

mahlano ka homere ya peo ya harese. 

17Ekare ha a kgethela Jehova tshimo ya hae, ho tloha selemong sa Jubile, ho tla uwa 

ka tekanyetso ya hao; 

18empa ha a mo kgethela tshimo ya hae kamora Jubile, moprista o tla lekanyetsa theko 

ka palo ya dilemo tse setseng ho isa ho Jubile, mme o tla fokotsa tjhelete ka 

tekanyetso ya hao. 

19Ekare ha ya kgethetseng tshimo ya hae a rata ho e lopolla, o tla eketsa ka bohlano ba 

tjhelete e lekanyeditsweng ke wena, mme tshimo e tla kgutlela ho yena; 

20empa ha a sa rekolle tshimo ya hae, kapa e le tshimo eo a e rekisitseng ho e mong, 

ha e sa tla lopollwa; 

21tshimo eo ha e lokollwa ka Jubile e tla kgethelwa Jehova jwaloka tshimo e seng e 

tetswe; e tla ruwa ke moprista, e be ya hae. 

22Ekare ha e mong a kgethela Jehova tshimo eo a itheketseng yona, e se tshimo ya 

masimo a lefa la hae, 



228 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

23moprista o tla mo lekanyetsa theko ya yona ka tekanyetso ya hao le ka palo ya 

dilemo tse setseng ho isa ho Jubile, mme motho eo o tla o ntshetsa tjhelete eo o e 

lekantseng ka lona letsatsi leo, kaha e le ntho e kgethetsweng Jehova. 

24Ka selemo sa Jubile, tshimo e tla kgutlela ho eo a neng a itheketse yona ho yena, ho 

eo naha e leng ya hae. 

25Ditekanyetso tsa hao kaofela di tla etswa ka dishekele tsa sehalalelo: gera tse 

mashome a mabedi di etsa shekele e le ngwe. 

26Feela, ha ho motho ya ka kgethelang Jehova letsibolo la kgomo, etswe le se le 

kgethetswe Jehova ka ho tswalwa ha lona: letsibolo la kgomo, leha e le la nku, ke la 

Jehova. 

27Empa haele phoofolo e sa hlwekang, e tla lopollwa ka theko eo o tlang ho e 

lekanyetsa ka yona, ka ho eketsa ka bohlano ba yona; ha e sa ka ya lopollwa, ho tla 

rekwa ka yona ka tekanyetso ya hao. 

28Eng le eng eo motho a e kgethetseng Jehova ka anathema ho tseo a di ruileng, 

motho, kapa kgomo, kapa tshimo ya lefa la hae, e ke ke ya rekwa, leha e le ho 

rekollwa; eng le eng e kgethetsweng Jehova ka anathema ke ntho e halalelang. 

29Motho ya kgethilweng ka anathema, ha ho kamoo a ka lopollwang kateng; o tla 

bolawa. 

30Boshome bo bong le bo bong ba naha, ke hore boshome ba dikotulo tsa masimo, le 

ba ditholwana tsa difate, ke ba Jehova: bo kgethetswe Jehova. 

31Ekare ha e mong a rata ho lopolla ntho e nngwe ya boshome ba hae, o tla eketsa ka 

bohlano ba yona. 

32Boshome bo bong le bo bong ba dikgomo le ba tse kgutshwane, ba tsohle tse 

tsamayang tlasa lere le modisa, bo kgethetswe Jehova. 

33Ho ke ke ha tadingwa botle ba kgomo, kapa bobe ba yona; di se ke tsa ananngwa; 

ekare ha e nngwe e ananngwa ka e nngwe, e tla ba ntho tse halalelang tse pedi, di ke 

ke tsa lopollwa. 

34Ke yona melao eo Jehova a e neileng bana ba Iseraele ka Moshe, thabeng ya Sinai. 

NUMERE 

NUMERE 1 

Palo ya Baiseraele ha ba le lefeelleng. 

1Ka selemo sa bobedi sa ho tloha ha bona lefatsheng la Egepeta, ka tsatsi la pele la 

kgwedi ya bobedi, Jehova a bua le Moshe, lefeelleng la Sinai, ka tenteng ya pokano, a 

re: 

2Balang phutheho yohle ya bana ba Iseraele, ka matlo a bona le ka matlo a bontata 

bona; o ngole ka bonngwe mabitso a ba batona bohle, e leng a Baiseraele bohle ba ka 

yang ntweng, 

3ho qala ka ba dilemo tse mashome a mabedi ho isa ho ba fetang moo; wena le 

Aarone, le tle le bale palo eo ka makgotla a bona; mme le ikgethele monna lelokong le 

leng le le leng, eo e leng yena hlooho ya ntlo ya bontatae. 

5Ke ana mabitso a banna ba tlang ho le thusa: Lelokong la Rubene, ke Elitsure, mora 

Shedeure; 

6ho la Simeone, Shelumiele, mora Tsurishaddai; 

7ho la Juda, Nasone, mora Amminadabe; 

8ho la Issaskare, Nethaneele, mora Tsuare; 

9ho la Sabulone, Eliabe, mora Helone; 

10melokong ya bara ba Josefa: ho la Efraime, Elishama, mora Ammihude; ho la 

Manasse, Gamaliele, mora Pedahtsure; 

11ho la Benjamine, Abidane, mora Gideoni; 

12ho la Dane, Akiesere, mora Ammishaddai; 

13ho la Asere, Pagiele, mora Okrane; 

14ho la Gade, Eliasafe, mora Deuele; 

15ho la Nefthali, Akira, mora Enane. 

16Ke bona bao ba kileng ba memuwa phutheho; ke marena a meloko ya bontata bona; 

ke tsona dihlooho tsa dikete tsa Iseraele. 

17Moshe le Aarone ba nka banna bao ba neng ba tswa thonngwa, 

18ba mema phutheho yohle ka tsatsi la pele la kgwedi ya bobedi; e mong le e mong a 

bolela lesika la hae, ka ntlo ya hae, le ka ntlo ea bontatae; ha ngolwa ka bonngwe 

mabitso wohle a bona, ho qala ka ba dilemo tse mashome a mabedi ho isa ho ba 

fetang moo. 

19Moshe, kamoo a neng a laetswe ke Jehova kateng, a fela a ba bala, lefeelleng la 

Sinai. 

20Bara ba Rubene, letsibolo la Iseraele, ba ngolwa ka meloko ya bona, le ka matlo a 

bona, le ka matlo a bontata bona; mabitso a ba batona bohle ka bonngwe, ho qala ka 

ba dilemo tse mashome a mabedi, ho isa ho ba fetang moo, banna bohle ba ka yang 

ntweng. 

21Ba ngotsweng ba leloko la Rubene ya eba dikete tse mashome a mane a metso e 

tsheletseng, tse nang le makgolo a mahlano. 

22Ho bara ba Simeone, ha ngolwa ka meloko ya bona, le ka matlo a bona, le ka matlo 

a bontata bona, mabitso a ba batona bohle ka bonngwe, ho qala ka ba dilemo tse 

mashome a mabedi, ho isa ho ba fetang moo, banna bohle ba ka yang ntweng. 

23Ba ngotsweng ba Simeone ya eba dikete tse mashome e mahlano a metso e robileng 

mono o le mong, tse nang le makgolo a mararo. 

24Ho bara ba Gade, ha ngolwa ka meloko ya bona, le ka matlo a bona, le ka matlo a 

bontata bona, mabitso a banna bohle ba ka yang ntweng, ho qala ka ba dilemo tse 

mashome a mabedi ho isa ho ba fetang moo. 

25Ba ngotsweng ba leloko la Gade ya eba dikete tse mashome a mane a metso e 

mehlano, tse nang le makgolo a tsheletseng a nang le mashome a mahlano. 

26Ho bara ba Juda, ha ngolwa ka meloko ya bona, le ka matlo a bona, le ka matlo a 

bontata bona, mabitso a banna bohle ba ka yang ntweng, ho qala ka ba dilemo tse 

mashome a mabedi ho isa ho ba fetang moo. 

27Ba ngotsweng ba leloko la Juda ya eba dikete tse mashome a supileng a metso e 

mene, tse nang le makgolo a tsheletseng. 

28Ho bara ba Issaskare, ha ngolwa ka meloko ya bona, le ka matlo a bona, le ka matlo 

a bontata bona, mabitso a banna bohle ba ka yang ntweng, ho qala ka ba dilemo tse 

mashome a mabedi ho isa ho ba fetang moo. 

29Ba ngotsweng ba leloko la Issaskare ya eba dikete tse mashome a mahlano a metso 

e mene, tse nang le makgolo a mane. 

30Ho bara ba Sabulone, ha ngolwa ka meloko ya bona, le ka matlo a bona, le ka matlo 

a bontata bona, mabitso a banna bohle ba ka yang ntweng, ho qala ka ba dilemo tse 

mashome a mabedi ho isa ho ba fetang moo. 

31Ba ngotsweng ba leloko la Sabulone ya eba dikete tse mashome a mahlano a metso 

e supileng, tse nang le makgolo a mane. 

32Haele bara ba Josefa, ho bara ba Efraime ba ngolwa ka meloko ya bona, le ka matlo 

a bona, le ka matlo a bontata bona, mabitso a banna bohle ba ka yang ntweng, ho qala 

ka ba dilemo tse mashome a mabedi ho isa ho ba fetang moo. 

33Ba ngotsweng ba leloko la Efraime ya eba dikete tse mashome a mane, tse nang le 

makgolo a mahlano. 

34Ho bara ba Manasse, ha ngolwa ka meloko ya bona, le ka matlo a bona, le ka matlo 

a bontata bona, mabitso a banna bohle ba ka yang ntweng, ho qala ka ba dilemo tse 

mashome a mabedi ho isa ho ba fetang moo. 

35Ba ngotsweng ba leloko la Manasse ya eba dikete tse mashome a mararo a metso a 

mmedi, tse nang le makgolo a mabedi. 

36Ho bara ba Benjamine, ha ngolwa ka meloko ya bona, le ka matlo a bona, le ka 

matlo a bontata bona, mabitso a banna bohle ba ka yang ntweng, ho qala ka ba dilemo 

tse mashome a mabedi ho isa ho ba fetang moo. 

37Ba ngotsweng ba leloko la Benjamine ya eba dikete tse mashome a mararo a metso 

e mehlano, tse nang le makgolo a mane. 

38Ho bara ba Dane, ha ngolwa ka meloko ya bona, le ka matlo a bona, le ka matlo a 

bontata bona, mabitso a banna bohle ba ka yang ntweng, ho qala ka ba dilemo tse 

mashome a mabedi ho isa ho ba fetang moo. 

39Ba ngotsweng ba leloko la Dane ya eba dikete tse mashome a tsheletseng a metso e 

mmedi, tse nang le makgolo a supileng. 

40Ho bara ba Asere, ha ngolwa ka meloko ya bona, le ka matlo a bona, le ka matlo a 

bontata bona, mabitso a banna bohle ba ka yang ntweng, ho qala ka ba dilemo tse 

mashome a mabedi ho isa ho ba fetang moo. 

41Ba ngotsweng ba leloko la Asere ya eba dikete tse mashome a mane a motso o 

mong, tse nang le makgolo a mahlano. 

42Ho bara ba Nefthali, ha ngolwa ka meloko ya bona, le ka matlo a bona, le ka matlo a 

bontata bona, mabitso a banna bohle ba ka yang ntweng, ho qala ka ba dilemo tse 

mashome a mabedi ho isa ho ba fetang moo. 

43Ba ngotsweng ba leloko la Nefthali ya eba dikete tse mashome a mahlano a metso e 

meraro, tse nang le makgolo a mane. 

44Ke bona bao ba kileng ba ngolwa ke Moshe le Aarone, ba ena le banna ba leshome 

le metso e mmedi, marena a Iseraele; ho ne ho na le monna ka ntlo e nngwe le e 

nngwe ya bontata bona. 

45Ka mokgwa o jwalo, ho bara bohle ba Iseraele, ha ngolwa, ka matlo a bontata bona, 

banna bohle ba ka yang ntweng, ho qala ka ba dilemo tse mashome a mabedi ho isa 

ho ba fetang moo. 

46Ba ngotsweng bohle ya eba dikete tse makgolo a tsheletseng a metso a meraro, tse 

nang le makgolo a mahlano a nang le mashome a mahlano. 

47Haele Balevi, le leloko la bontata bona, ha ba ka ba baliwa hara ba ngotsweng. 

48Hobane Jehova a ne a boleletse Moshe, a re: 

49Feela, o se ke wa bala leloko la Levi, mme o se ke wa le ngolla hara bana ba 

Iseraele, 

50o mpe o bee Balevi balebedi ba tabernakele ya bopaki, le ba mesebetsi yohle ya 

yona. E tla ba bona ba tlang ho jara tabernakele le mesebetsi yohle ya yona; e tla ba 

bona ba tlang ho etsa tshebetso ya yona, mme ba tla teela tabernakele hare moo e 

hlongwang teng. 

51Etlere ha tabernakele e tloha, Balevi ba e thakgolle, mme etlere ha tabernakele e 

ema, Balevi ba e hlome; empa moditjhaba ya e atamelang, o tla bolawa. 

52Bana ba Iseraele ba tla emisa ka makgotla a bona, e mong le e mong sebakeng sa 

hae, haufi le folaga ya habo. 

53Empa Balevi, bona ba tla bofolla ka mathokong wohle a tabernakele ya bopaki, hore 

kgalefo ya ka e tle e se ke ya tukela phutheho ya bana ba Iseraele; Balevi ba tla boloka 

tabernakele ya bopaki. 

54Bana ba Iseraele ba etsa tsohle kamoo Jehova a di laetseng Moshe kateng; ba fela ba 

etsa jwalo. 

NUMERE 2 

Molao wa ho emisa diahelo. 

1Jehova a bua le Moshe le Aarone, a re: 

2Bana ba Iseraele ba tla hloma ditente tsa bona mabapa le difolaga tsa matlo a bontata 

bona, e mong le e mong haufi le folaga ya hae. Ba tla di hloma ba teetse tente ya 

pokano hare, malebana le yona. 

3Ka nqa botjhabela, pela tente, ho hlongwe folaga ya ntlo ya Juda, ka lekgotla la yona; 

ke morena wa banna ba Juda, Nasone, mora Amminadabe, 

4le lekgotla la hae, ka ba ngotsweng ba bona, bana ba dikete tse mashome a supileng a 

metso e mene, tse nang le makgolo a tsheletseng. 

5Pela hae, ho hlome ba leloko la Issaskare; ke morena wa banna ba Issaskare, 

Nethaneele, mora Tsuare, 

6le lekgotla la hae, ka ba ngotsweng ba hae, banna ba dikete tse mashome a mahlano a 

metso e mene, tse nang le makgolo a mane; 

7le ba leloko la Sabulone, e leng morena wa bana ba Sabulone, Eliabe, mora Helone, 

8le lekgotla la hae, ka ba ngotsweng ba hae, banna ba dikete tse mashome a mahlano a 

metso e supileng, tse nang le makgolo a mane. 

9Bongata jwa ba ngodilweng, ba diahelo tsa ntlo ya Juda, ya eba dikete tse lekgolo le 

le leng le nang le mashome a robileng meno e le mmedi a metso e tsheletseng, tse 

nang le makgolo a mane, ka palo ya makgotla a bona.Ke bona ba tla tloha pele. 

10Ka nqa borwa, ho hlongwe folaga ya ntlo ya Rubene, ka makgotla a yona; ke 

morena wa bana ba Rubene, Elitsure, mora Shedeure, 

11le lekgotla la hae, ka ba ngotsweng ba hae, ba dikete tse mashome a mane a metso e 

tsheletseng, tse nang le makgolo a mahlano. 

12Pela hae, ho hlome ba leloko la Simeone; ke morena wa bana ba Simeone, 

Shelumiele, mora Tsurishaddai, 

13le lekgotla la hae, ka ba ngotsweng ba hae, ba kete tse mashome a mahlano a metso 

e robileng mono o le mong, tse nang le makgolo a mararo; 

14le ba leloko la Gade; ke morena wa bana ba Gade, Eliasafe, mora Reuele, 

15le lekgotla la hae, ka ba ngotsweng ba hae, ba kete tse mashome a mane a metso e 

mehlano, tse nang le makgolo a tsheletseng a nang le mashome a mahlano. 

16Bongata jwa ba ngodilweng, ba diahelo tsa ntlo ya Rubene, ya eba dikete tse 

lekgolo le le leng le nang le mashome a mahlano a motso o mong, tse nang le 

makgolo a mane a nang le mashome a mahlano, ka palo ya makgotla a bona. Ke 

bona ba tlang ho tloha ba bobedi. 

17Jwale, ho ntoo tloha tente ya pokano le Balevi, ba le mahareng a matlo a mang; ba 

tla tsamaya ka mokgwa oo ba emisang ka wona, e mong le e mong ka ho boloka baka 

sa hae, tlasa folaga ya habo. 

18Ka nqa bophirimela, ho hlongwe folaga ya ntlo ya Efraime, ka makgotla a yona; ke 

morena wa bana ba Efraime, Elishama, mora Ammihude, 

19le lekgotla la hae, ka ba ngotsweng ba hae, ba dikete tse mashome a mane, tse nang 

le makgolo a mahlano. 

20Pela hae, ho hlome ba leloko la Manasse; ke morena wa bana ba Manasse; 

Gamaliele, mora Pedahtsure, 

21le lekgotla la hae, ka ba ngotsweng ba hae, ba kete tse mashome a mararo a metso e 

mmedi, tse nang le makgolo a mabedi; 

22le ba leloko la Benjamine; ke morena wa bana ba Benjamine Abidane, mora 

Gideoni, 

23le lekgotla la hae, ka ba ngotsweng ba hae, ba kete tse mashome a mararo a metso e 

mehlano, tse nang le makgolo a mane. 

24Bongata jwa ba ngodilweng, ba diahelo tsa ntlo ya Efraime, ya eba dikete tse 

lekgolo le le leng le metso e robileng meno e le mmedi, tse nang le lekgolo le le leng, 

ka palo ya makgotla a bona. Ke bona ba tlang ho tloha ba boraro. 

25Ka nqa leboya, ho hlongwe folaga ya ntlo ya Dane, ka makgotla a yona; ke morena 

wa bana ba Dane, Akiesere, mora Ammishaddai, 

26le lekgotla la hae, ka ba ngotsweng ba hae, ba kete tse mashome a tsheletseng a 

metso e mmedi tse nang le makgolo a supileng. 

27Ba tlang ho hloma pela hae, ke ba leloko la Asere; ke morena wa bana ba Asere, 

Pagiele, mora Okrane, 

28le lekgotla la hae, ka ba ngotsweng ba hae, ba kete tse mashome a mane a motso o 

mong, tse nang le makgolo a mahlano; 

29le ba leloko la Nefthali; ke morena wa bana ba Nefthali, Akira, mora Enane, le 

lekgotla la hae, ka ba ngotsweng ba hae, ba kete tse mashome a mahlano a metso e 

meraro, tse nang le makgolo a mane. 

30Bongata jwa ba ngodilweng, ba diahelo tsa ntlo ya Dane, ya eba dikete tse lekgolo 

le le leng le nang le mashome a mahlano a metso e supileng, tse nang le makgolo a 

tsheletseng. 

31Ke bona ba tlang ho tloha ba ho qetella le difolaga tsa bona. 

32Ke bona bao bana ba Iseraele, ba kileng ba ngolwa ka matlo a bontata bona. 

Bongata jwa ba ngodilweng ba matlo ao, ka makgotla a bona, ya eba dikete tse 

makgolo a tsheletseng a metso e meraro, tse nang le makgolo a mahlano a mashome a 

mahlano. 

33Empa Balevi ha ba ka ba ngollwa hara bana ba Iseraele, kamoo Jehova a neng a 

laetse Moshe kateng. 

34Bana ba Iseraele ba etsa tsohle kamoo Jehova a di laetseng Moshe kateng. Ba ne ba 

emisa jwalo mabapa le difolaga tsa bona, mme ba ne ba tloha jwalo, e mong le e 

mong ka ntlo ya hae le ka ntlo ya bontatae. 

NUMERE 3 

Palo ya Balevi. — Thekollo ya matsibolo. 

1Ke bana bana ba Aarone le Moshe, mohla Jehova a buang le Moshe thabeng ya 

Sinai. 

2Mabitso a bara ba Aarone ke ana: Wa letsibolo ke Nadabe; e ntoo baAbihu, le 

Eleasare, le Ithamare. 

3Ke wona ao mabitso a bara ba Aarone, baprista ba tlotsitsweng, ba kgethetsweng 

mosebetsi wa boprista. 

4Empa Nadabe le Abihu ba eshwa pela sefahleho sa Jehova, lefeelleng la Sinai, mohla 

ba hlahisitseng mollo osele pela sefahleho sa Jehova; ba ne ba se na bara; ke ka baka 

leo boEleasare le Ithamare ba kileng ba tshwara boprista pela Aarone, ntata bona. 

5Jehova a bolella Moshe, a re: Atametsa ba leloko la Levi, o ba emise pela Aarone, 

moprista, hore ba mo sebeletse. 

6Ba tla boloka tse beilweng ho yena, le tse beilweng ho phutheho yohle, 

7ba di bolokepela tente ya pokano, ha ba ntse ba phetha tshebetso ya tabernakele. 

8Ba tla boloka mesebetsi yohle ya tente ya pokano, le tse beilweng ho bana ba 

Iseraele, ba tle ba etse tshebetso ya tabernakele. 

9O tla nea Aarone le bara ba hae Balevi: o ba kgethe ho bana ba Iseraele, o mo nee 

bona ruri. 

10O ngole Aarone le bara ba hae, ba tle ba phethe mosebetsi wa boprista ba bona; 

moditjhaba ya tlang ho atamela, o tla bolawa. 

11Jehova a bua le Moshe, a re: 

12Bona, ke nkile Balevi mahareng a bana ba Iseraele; ke ba nkile bakeng sa matsibolo 

wohle a tswetsweng ke bomma bana ba Iseraele; ka mokgwa o jwalo Balevi ke ba ka. 

13Hobane matsibolo wohle ke a ka. Mohla ke otlang matsibolo wohle a lefatsheng la 

Egepeta, ke ne ke ikgethele matsibolo wohle a Iseraele, ho tloha ho a batho ho isa ho a 

dikgomo; e tla nne e be a ka. Ke nna Jehova. 

14Jehova a bua le Moshe, lefeelleng la Sinai, a re: 

15O ngole bara ba Levi, ka matlo a bontata bona, le ka matlo a bona. O ngole ba 

batona kaofela, ho qala ka ba nang le kgwedi e le nngwe ho isa ho ba fetang moo. 

16Yaba Moshe o a ba ngola ka taelo ya Jehova, le kamoo a neng a laetswe kateng. 

17Ke bana bara ba Levi ka mabitso a bona: Gershone, Kehathe le Merari. 

18Ke ana mabitso a bara ba Gershone ka matlo a bona: Libni le Shimei; 

19a bara ba Kehathe ka matlo a bona ke ana: Amrame, le Jitsehare, le Hebrone, le 

Usiele; 

20a bara ba Merari, ka matlo a bona ke ana: Mahali le Mushi. Ke wona matlo a Balevi 

ka matlo a bontata bona. 

21Ka Gershone ho hlahile ntlo ya Balibni le ntlo ya Bashimei; ke ao matlo a 

Bagershone. 

22Ba ngotsweng ba bona, ha ho balwa, ba batona bohle, ho qala ka ba kgwedi e le 

nngwe ho isa ho ba fetang moo, ke re, ba ngotsweng ba bona ya eba kete tse supileng 

tse makgolo a mahlano. 

23Ba matlo a Gershone ba ne ba hloma tente tsa bona kamora tabernakele, ka nqa 

Bophirimela. 

24Morena wa ntlo ya bontata Bagershone e ne e le Eliasafe, mora Laele. 

25Tseo bara ba Gershone ba neng ba di baballa, tseo e leng tsa tente ya pokano, e ne e 

le tabernakele le tente, le sekgurumetso sa yona, le lesira la monyako wa tente ya 

pokano, 

26le masela a lebala, le lesira la monyako wa lebala le teelang tabernakele le aletare 

hare ka nqa tsohle, le dikgwele tsa tente le tsa mesebetsi yohle ya yona. 

27Ka Kehathe ho hlahile ntlo ya Baamrame, le ntlo ya Bajitsehare, le ntlo ya 

Bahebrone, le ntlo ya Bausiele; ke ao matlo a Bakehathe. 

28Ha ho balwa ba batona bohle, ho qala ka ba kgwedi e le nngwe ho isa ho ba fetang 

moo, ya eba kete tse robileng meno e le mmedi, tse nang le makgolo a tsheletseng, ba 

baballang dintho tsa sehalalelo. 

29Ba matlo a bara ba Kehathe, ba ne ba hloma tente tsa bona ka lehlakoreng la 

tabernakele le ka nqa borwa. 

30Morena wa ntlo ya bontata matlo a Bakehathe e ne e le Elitsafane, mora wa Usiele. 

31Ba ne ba baballa areka, le tafole, le kandelare, le dialetare, le mesebetsi ya 

sehalalelo, eo ho etswang tshebeletso ka yona, le lesira, le tsona dintho tse yang le 

lona. 

32Morena wa marena a Balevi e ne e le Eleasare, mora Aarone, moprista. Eo o ne a 

hlahloba ba baballang dintho tsa sehalalelo. 

33Ka Merari ho hlahile ntlo ya Bamahali, le ntlo ya Bamushi; ke ao matlo a Bamerari. 

34Ba ngotsweng ba bona, ha ho balwa ba batona bohle, ho qala ka ba kgwedi e le 

nngwe ho isa ho ba fetang moo, ya eba kete tse tsheletseng, tse nang le makgolo a 

mabedi. 

35Morena wa ntlo ya bontata matlo a Merari, e ne e le Tsuriele, mora Abihaile. Ba ne 

ba hloma tente tsa bona mabapa le tabernakele, ka nqa leboya. 

36Bara ba Merari ba ne ba beilwe ho boloka dipolanka tsa tabernakele, le mekwallo ya 

yona, le ditshiya tsa yona, le dilulwana tsa yona, le mesebetsi yohle ya yona; 

37le ditshiya tsa lebala le teetseng tabernakele hare le didulwana tsa tsona, le 

dithakgisa tsa yona le dikgwele tsa yona. 

38Ba neng ba hloma ka nqa kapele ho tabernakele, ka nqa botjhabela, pela tente ya 

pokano, ka nqa botjhabatsatsi, e ne e le Moshe, le Aarone, ka bara ba hae, e leng bona 

ba baballelang bana ba Iseraele dintho tsa sehalalelo; moditjhaba ya tlang ho atamela, 

o tla bolawa. 

39Ba ngotsweng ba Balevi bao Moshe le Aarone ba ba ngodileng ka taelo ya Jehova, 

ka matlo a bona, ha ho teanngwa ba batona bohle, ho qala ka ba kgwedi e le nngwe ho 

isa ho ba fetang moo, ya eba kete tse mashome a mabedi a metso e mmedi. 



237 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

40Jehova a re ho Moshe: Ngola mabitso wohle a matsibolo a matona a bana ba 

Iseraele, ho qala ka ya nang le kgwedi e le nngwe ho isa ho ya fetang moo, o nke palo 

ya mabitso a wona. 

41O kgethele nna, ke leng Jehova, Balevi, bakeng sa matsibolo wohle a bana ba 

Iseraele; le dikgomo tsa Balevi bakeng sa matsibolo wohle a dikgomo tsa bana ba 

Iseraele. 

42Moshe a fela a ngola matsibolo wohle a bana ba Iseraele, kamoo Jehova a mo 

laetseng kateng; 

43palo ya matsibolo a matona, e leng palo ya mabitso a ba kgwedi e le nngwe le a ba 

fetang moo, kamoo a kileng a ngolwa kateng, ya eba kete tse mashome a mabedi a 

metso e mmedi, tse nang le makgolo a mabedi a mashome a supileng a metso e 

meraro. 

44Jehova a bua le Moshe, a re: 

45O nke Balevi bakeng sa matsibolo wohle a bana ba Iseraele, le dikgomo tsa Balevi 

bakeng sa dikgomo tsa bona, hore Balevi e be ba ka. Ke nna Jehova. 

46Haele ka topollo ya matsibolo a makgolo a mabedi a mashome a supileng a metso e 

meraro a bana ba Iseraele a fetileng palo ya Balevi, o nke dishekele tse hlano ka 

hlooho e nngwe le e nngwe; 

47o di nke ka tjhelete ya sehalalelo, e leng ka shekele ya digera tse mashome a 

mabedi. 

48O tla nea Aarone le bara ba hae tjhelete e lopollang matsibolo a fetileng palo ya 

Balevi. 

49Moshe a nka tjhelete e lopollang ba fetang palo ya ba seng ba lopolotswe ya Balevi, 

50mme hodima matsibolo ana a bana ba Iseraele, a nka dishekele tse kete se le seng se 

nang le makgolo a mararo a mashome a tsheletseng a metso e mehlano, e leng 

dishekele tsa sehalalelo; 

51Moshe a nea Aarone le bara ba hae tjhelete eo ya topollo,a ba nea yona ka taelo ya 

Jehova, le kamoo Jehova a laetseng Moshe kateng. 

NUMERE 4 

Mosebetsi wa Balevi. 

1Jehova a bua le Moshe le Aarone, a re: 

2A ho ke ho balwe bara ba Kehathe, ba kgethwe ha bara ba Levi, mme ba ngolwe ka 

matlo a bona le ka matlo a bontata bona, 

3ho qala ka ba dilemo tse mashome a mararo, ho isa ho ba dilemo tse mashome a 

mahlano, ke ho re, bohle ba ka etsang tshebetso ya tente ya pokano. 

4Ke ena tshebetso ya bara ba Kehathe ka tenteng ya pokano, bakeng sa ntho tse 

kgethehileng ka ho fetisa. 

5Etlare ha phutheho e tloha, Aarone le bara ba hae ba tla kena, ba fanyolle lesira la 

karohanyo; ba tla kwahela areka ya bopaki ka lona; 

6ba tla bea hodima yona sekgurumetso sa matlalo a diqibi, kahodimo ba tla ala lesela 

la purepera kahohle, mme ba tla kenya arekeng mejaro ya yona. 

7Hodima tafole ya mahobe a pontsha, ba tla ala lesela la purepera; ba tla bea hodima 

yona mekekana, le dinwelo, le merifi, le dipitsa tsa ditshelo; bohobe bo bewe hodima 

yona kamehla. 

8Hodima ntho tseo tsohle, ba tla ala lesela le krimsone, ba ntoo e kwahela ka 

sekgurumetso sa matlalo a diqibi, mme ba tla kenya ho yona mejaro ya yona. 

9Ba tla nka lesela la purepera, ba kwahele ka lona kandelare e bonesang, le dilampi tsa 

yona, le matlawana a yona, le dipitsana tsa yona tsa molora, le dipitsa tsohle tsa yona 

tsa ole, tseo ho etswang mosebetsi wa yona ka tsona; 

10ba tla phuthela kandelare le mesebetsi yohle ya yona sekgurumetsong sa matlalo a 

diqibi, mme ba tla e bea mejarong. 

11Hodima aletare ya kgauta, ba tla ala lesela la purepera, ba e kwahele ka 

sekgurumetso sa matlalo a diqibi, mme ba tla kenya mejaro ho yona. 

12Ba tla nka mesebetsi yohle eo ho etswang tshebetso yohle ka yona sehalalelong; ba 

tla e phuthela leseleng la purepera, ba e kwahele ka sekgurumetso sa matlalo a diqibi, 

mme ba e bee hodima mejaro. 

13Ba tla ola molora o aletareng, ba ale hodima yona lesela la purepera. 

14Kahodima yona, ba tla bea dintho tsohle tsa tshebetso ya yona, e leng dipitsa tsa 

dibano, le difereko, le dikgarashwana, le mehope ya dinwelo, le mesebetsi yohle ya 

aletare; ba tla ala kahodimo sekgurumetso sa matlalo a diqibi, ba kenye ho yona 

mejaro. 

15Etlare ha phutheho e tloha, mme Aarone le bara ba hae ba qetile ho phutha dintho 

tsa sehalalelo le mesebetsi yohle ya sehalalelo, bara ba Kehathe ba tla kena ho di jara. 

Ba se ke ba ama dintho tse kgethehileng, ba se tshohe ba eshwa. Ke eo phahlo ya bara 

ba Kehathe ho tsa tente ya pokano. 

16Eleasare, mora Aarone, moprista, o tla hlahloba ole ya kandelare, le dibano tse 

nkgang hamonate, le sehlabelo sa kamehla, le ole ya setlolo, a hlahlobe tabernakele 

yohle, le tsohle tse ka ho yona, e leng tsa sehalalelo le mesebetsi ya sona. 

17Jehova a bua le Moshe le Aarone, a re: 

18Le se ke la etsa taba e ka tlosang leloko la matlo a Bakehathe mahareng a Balevi, 

19le mpe le ba etsetse hona, ba tle ba phele, mme ba se ke ba eshwa, ha ba tshoba ba 

atamela sehalaledisiso: Aarone le bara ba hae ba ke ba kene, ba ba laele e mong le e 

mong mosebetsi wa hae le phahlo ya hae, 

20empa ba se ke ba kena ho ya bona dintho tse kgethehileng leha e le ka 

motsotsonyana, esere ba eshwa. 

21Jehova a bua le Moshe, a re: 

22A ho ke ho balwe bara ba Gershone,ba ngolwe ka matlo a bontata bona le ka matlo 

a bona. 

23O ba ngole ho qala ka ba dilemo tse mashome a mararo, ho isa ho ba dilemo tse 

mashome a mahlano, ke ho re, bohle ba ka etsang tshebetso ya tente ya pokano. 

24Tshebetso ya ba matlo ya Bagershone ke ena, seo ba tla se sebetsa, le seo ba tla se 

jara: 

25Ba tla jara masela a tabernakele le tente ya pokano, le sekwahelo sa yona, le 

sekgurumetso sa matlalo a diqibi se bewang kahodima sona, 

26le lesira la monyako wa tente ya pokano; le masela a lebala, le lesira la monyako wa 

lebala le teelang tabernakele le aletare hare, le dikgwele tsa wona, le dintho tsohle tse 

kenang mosebetsing wa wona; ba tla etsa mosebetsing wa wona; ba tla etsa mosebetsi 

wohle o tshwanelang ntho tseo. 

27Tshebetso yohle ya bara ba Bagershone e tla etswa ka taelo ya Aarone le bara ba 

hae, leha ba jara, leha ba sebetsa. Le tla e bea paballong ya bona, hore ba boloke 

tsohle tseo ba tlang ho di jara. 

28Ke yona tshebetso ya matlo a bara ba Bagershone, tenteng ya pokano, le tseo ba 

tlang ho di boloka, ba le taelong ya Ithamare, mora Aarone, moprista. 

29O tla ngola bara ba Merari, ka matlo a bona, le ka matlo a bontata bona. 

30O ba ngole ho qala ka ba dilemo tse mashome a mararo, ho isa ho ba dilemo tse 

mashome a mahlano, ke ho re, bohle ba ka etsang tshebetso ya tente ya pokano. 

31Ke tsena tseo ba tlang ho di jara le ho di baballa, e leng tsa tshebetso ya bona 

tenteng ya pokano: Dipolanka tsohle tsa tabernakele, le mekwallo ya yona, le ditshiya 

tsa yona, le didulwana tsa tsona; 

32le ditshiya tse teelang lebala hare, le didulwana tsa tsona, le dithakgisa tsa tsona, le 

dikgwele tsa tsona, le dintho tsa tsona, le tseo ho etswang mosebetsi wa ntho tseo ka 

tsona; le tla ba nea, ka ho di bala ka mabitso a tsona, ntho tsohle tseo ba tshwanetseng 

ho di baballa le ho di jara. 

33Ke yona tshebetso ya bara ba matlo a Bamerari, e leng tshebetso ya bona tenteng ya 

pokano, ba le taelong ya Ithamare, mora Aarone, moprista. 

34Moshe, le Aarone, le marena a phutheho, ba ngola bara ba Kehathe ka matlo a bona 

le ka matlo a bontata bona, 

35ho qala ka ba dilemo tse mashome a mararo, ho isa ho ba dilemo tse mashome a 

mahlano, ha ngolwa bohle ba etsang tshebetso ya tente ya pokano. 

36Bakehathe ba ngodilweng ka matlo a bona, ya eba dikete tse pedi tse nang le 

makgolo a supileng a mashome a mahlano. 

37Ke bao ba ngodilweng ba matlo a Bakehathe bohle, ba sebetsang ka tenteng ya 

pokano, e lengbao Moshe le Aarone ba ba ngodileng ka taelo eo Jehova a e neileng 

Moshe. 

38Haele bara ba Gershone ba ngodilweng ka matlo a bona le ka matlo a bontata bona, 

39ho qala ka ba dilemo tse mashome a mararo, ho isa ho ba dilemo tse mashome a 

mahlano, bohle ba kenang tshebetsong ya tente ya pokano, 

40ba ngodilweng ka matlo a bona le ka matlo a bontata bona, ya eba dikete tse pedi tse 

nang le makgolo a tsheletseng a mashome a mararo. 

41Ke bona bao ba ngodilweng ba matlo a bara ba Gershone, bohle ba sebetsang 

tenteng ya pokano, e leng bao Moshe le Aarone ba ba ngodileng ka taelo ya Jehova. 

42Haele ba matlo a bara ba Merari, ba ngodilweng ka matlo a bona le ka matlo a 

bontata bona, 

43ho qala ka ba dilemo tse mashome a mararo, ho isa ho ba dilemo tse mashome a 

mahlano, bohle ba kenang tshebetsong ya tente ya pokano, 

44ba ngodilweng ba bona ka matlo a bona le ka matlo a bontata bona, ya eba kete tse 

tharo tse nang le makgolo a mabedi. 

45Ke bona bao ba ngodilweng ba matlo a bara ba Merari, bao Moshe le Aarone ba ba 

ngodileng ka taelo eo Jehova a e neileng Moshe. 

46Ba ngodilweng bohle ba Balevi, bao Moshe, le Aarone, le marena a Iseraele ba ba 

ngodileng ka matlo a bona le ka matlo a bontata bona, 

47ho qala ka ba dilemo tse mashome a mararo ho isa ho ba dilemo tse mashome a 

mahlano, bohle ba sebetsang tenteng ya pokano, mme ba e jara; 

48ba ngodilweng bao bohle ya eba dikete tse robileng meno e le mmedi, tse nang le 

makgolo a mahlano a mashome a robileng meno e le mmedi. 

49Ba ngolwa ke Moshe, ka taelo ya Jehova, e mong le e mong ka tshebetso ya hae, e 

mong le e mong ka phahlo ya hae; ba ngolwa kamoo Jehova a neng a laetse Moshe 

kateng. 

NUMERE 5 

Batho ba ditshila ha ba na ho dula diahelong. 

1Jehova a bua le Moshe, a re: 

2Laela bana ba Iseraele hore ba ntshe diahelong molepera e mong le e mong, le motho 

e mong le e mong ya nang le ho dutla, leha e le motho e mong le e mong ya 

silafaditsweng ke setopo; 

3kapa e le monna, kapa e le mosadi le tla mo ntsha, le tla mo ntshetsa kantle ho 

diahelo, hore a se ke a silafatsa diahelo tsa bona, tseo ke ahileng hara tsona. 

4Bana ba Iseraele ba etsa jwalo, ba ba ntshetsa kantle ho diahelo. Kamoo Jehova a 

neng a buile le Moshe kateng, Baiseraele ba etsa jwalo. 

Molao wa ntho tse hlahisitseng molato. 

5Jehova a bua le Moshe, a re: 

6Bolella bana ba Iseraele, o re: Ha monna, kapa mosadi, a entse se seng sa dibe tseo 

batho ba sitelwang, ba sitelwang Jehova ka tsona, mme ha motho eo a le molato 

kahoo, 

7ba tla bolela sebe se entsweng ke bona, mme ba tla busa ntho kaofela e hlahisitseng 

molato, ba e ekeletse ka bohlano ba yona, mme ba tla e nea eo ba mo sitetsweng. 

8Ha ekaba eo a se na banababo ba ka buseletswang ntho eo, tefo e lefshwang e tla ba 

ya Jehova, newemoprista, le yona pheleu ya pheko eo ho tla etswa pheko ka yona. 

9Kabelo e nngwe le e nngwe ya dintho tse kgethelwang ke bana ba Iseraele, e tla ruwa 

ke moprista eo e iswang ho yena. 

10Dintho tse kgethelwang e tla ba tsa hae. Ntho e tlang ho iswa ho moprista e tla ba ya 

hae. 

Molao wa poulelo. 

11Jehova a bua le Moshe, a re: 

12Bolella bana ba Iseraele, o re ho bona: Ekare ha mosadi wa monna a kgeloha, mme 

a mo sitelwa; 

13ha monna e mong a mo feba, mme ketso eo e lobilwe mahlong a monna wa hae, ha 

a itshentse ka sephiring, ho se paki e ka mmolelang, a sa ka a tshwarwa a etsa sebe sa 

hae, 

14mme ha moya wa poulelo o tshwara monna wa hae, hore a belaele ka mosadi wa 

hae ya itshentseng, kapa ha moya wa poulelo o tshwara monna, mme o mo belaetsa ka 

mosadi wa hae, leha a sa ka a itshenya, 

15monna eo o tla tlisa mosadi wa hae ho moprista, a tlise le nyehelo ya hae ya 

boshome ba efa ya phofo ya harese. A ke ke a tshela ole ho yona, a ke ke a bea dibano 

teng, hobane ke nyehelo ya poulelo, nyehelo ya kgopotso, e hopotsang bokgopo. 

16Moprista o tla atametsa mosadi, a mo emise pela Jehova. 

17Moprista o tla nka metsi a kgethehileng ka pitseng ya letsopa; moprista o tla ola 

lerole fatshe tabernakeleng, a le tshele metsing ao; 

18moprista o tla emisa mosadi pela Jehova; o tla kwaholla hlooho ya mosadi, a bee 

diatleng tsa hae nyehelo ya kgopotso, e leng nyehelo ya poulelo; mme moprista o tla 

nka ka letsohong la hae metsi a babang a tlisang thohako. 

19Moprista o tla hlapantsha mosadi, a re ho yena: Ha ho se monna ya robetseng le 

wena, ha wena o leng matleng a monna o sa ka wa mo furalla o tle o itshenye, o ke o 

phonyohe metsing ana a babang, a tlisang thohako. 

20Empa ha wena o leng matleng a monna, o mo furaletse, o bile o itshentse, ha monna 

osele ho monna wa hao a kile a robala le wena ... 

21Mona moprista o tla hlapantsha mosadi ka kano ya thohako, mme o tla re ho 

mosadi: Jehova a o neele thohakong le hlapaolong hara setjhaba sa heno, a omeletse 

letheka la hao, a kokomose mpa ya hao; 

22metsi ana a tlisang thohako a kene maleng a hao, a kokomose mpa ya hao, mme a 

omeletse letheka la hao. Mme mosadi o tla re: Amen! amen! 

23Moprista o tla ngola bukeng e nngwe dithohako tseo, a ntoo di hlakola ka metsi a 

babang; 

24o tla nosa mosadi metsi a babang, a tlisang thohako, mme metsi a tlisang thohako a 

tla kena ho yena, a hlahise teng ho baba. 

25Moprista o tla nka diatleng tsa mosadi nyehelo ya poulelo; o tla tsokotsa nyehelo 

pela Jehova, mme o tla e bea aletareng. 

26Moprista o tla qotsa ho ka tlatsang seatla nyehelong eo, e be ya kgopotso, mme o tla 

ho tjhesa aletareng; kamora tseo o tla nosa mosadi metsi ao. 

27Etlare hobane a mo nose metsi ao, ho tla etsahala hore, ha a fela a itshentse, mme a 

sitetswe monna wa hae, metsi a tlisang thohako a tla kena ho yena, a hlahise teng ho 

baba; mpa ya hae e tla kokomoha, letheka la hae le omelle, mme mosadi eo e tla ba 

thohako hara setjhaba sa habo. 

28Empa ha mosadi a sa ka a itshenya, mme ha a hlwekile, a ke ke a hlahelwa ke letho, 

mme o tla nne a emole. 

29Ke oo molao wa poulelo. Etlare hobane mosadi ya leng matleng a monna a kgelohe, 

mme a itshenye, 

30ha moya wa poulelo o eja monna wa hae hore a belaele ka mosadi wa hae, o tla 

emisa mosadi pela Jehova, mme moprista o tla mo leka ka molao oo wohle. 

31Monna o tla hloka molato, empa mosadi eo o tla jara bokgopo ba hae. 

NUMERE 6 

Molao wa bonasari. 

1Jehova a bua le Moshe, a re: 

2Bolella bana ba Iseraele, o re ho bona: Ha monna, kapa mosadi, a ikgethetse ho 

ineela Jehova ka kano ya bonasari, 

3o tla itima veine le tse tahang; a se ke a nwa asene e entsweng ka veine, leha e le 

asene e entsweng ka tse tahang; a se ke a nwa dino tse entsweng ka ditholwana tsa 

morara, mme a se ke a ja ditholwana tsa morara tse ntjha, leha e le lengangajane la 

tsona. 

4Ka ditshiu tsohle tsa bonasari ba hae, a se ke a ja letho le tswang morareng, ho qala 

ka thootsenyana ya tholwana ho isa ho letlalo la yona. 

5Ka ditshiu tsohle tsa bonasari ba hae, lehare le se ke la feta hloohong ya hae; o tla 

kgetheha ho isa qetellong ya ditshiu tseo a ikgethetseng Jehova ka tsona, o tla lesela 

moriri wa hlooho ya hae ho hola. 

6Ka ditshiu tsohle tsa ho ikgethela Jehova ha hae, a se ke a atamela setopo se 

shweleng. 

7A se ke a itshilafatsa ka ntatae; leha e le ka mmae, leha e le ka ngwanabo, leha e le ka 

kgaitsedie, ha ba shwele, hobane boikgethelo ba hae ba ho ikgethela Modimo bo 

hloohong ya hae. 

8Ka ditshiu tsohle tsa bonasari ba hae o kgethetswe Jehova. 

9Ha e mong a ka tshoha a eshwa hanghang haufile yena, mme hlooho ya hae e 

kgethehileng e silafatswa ke hona, o tla e beola ka tsatsi la ho itlhwekisa ha hae, o tla 

e beola ka tsatsi la bosupa. 

10Ka tsatsi la boroba meno e le mmedi, o tla tlisetsa moprista, monyako wa tente ya 

pokano, maebanakgorwana a mabedi, kapa maebana a mabedi. 

11Moprista o tla etsa ka le leng sehlabelo sa sebe, ka le leng a etse setjheso; o tla mo 

etsetsa pheko ya sebe seo a leng ho sona ka baka la setopo seo; hape ka tsatsi leo o tla 

halaletsa hlooho ya hae. 

12O tla boela a kgethele Jehova ditshiu tsa bonasari ba hae, mme o tla tlisa konyana e 

tona e lemo se le seng, e be sehlabelo sa molato; hobane matsatsi a fetileng a ke ke a 

balwa, hobane bonasari ba hae bo ile ba silafala. 

13Ke ona molao wa bonasari. Etlare hobane matsatsi a bonasari ba hae a phethehe, 

monasari o tla tliswa monyako wa tente ya pokano. 

14O tla hlahisetsa Jehova kabelo ya hae, e leng konyana e tona e lemo se le seng, e se 

nang sekodi, e be setjheso; le sethole sa nku se se nang sekodi, se lemo se le seng, e 

be sehlabelo sa sebe, le pheleu e se nang sekodi, e be sehlabelo sa teboho; 

15le seroto sa mahobe a se nang ditomoso, le dinkgwana tse entsweng ka lefi la phofo, 

tse dubilweng ka ole, le maqebekwane a se nang ditomoso a tlotsitsweng ka ole, le 

dinyehelo tsa tsona le dino tsa tsona. 

16Moprista o tla hlahisa dintho tseo pela Jehova, mme o tla hlahisa sehlabelo sa 

monasari sa sebe le setjheso sa hae. 

17Ka pheleu o tla etsetsa Jehova sehlabelo sa teboho, hammoho le ka sona seroto sa 

mahobe a se nang ditomoso; o tla hlahisa nyehelo ya hae le dino tsa hae. 

18Monasari o tla beola hlooho e kgethehileng ya hae monyako wa tente ya pokano; o 

tla nka moriri wa hlooho e kgethehileng ya hae, mme a o kenye mollong o katlasa 

sehlabelo sa teboho. 

19Moprista o tla nka letsoho la pheleu le butswitseng, le senkgwana se seng se se nang 

ditomoso, le leqebekwane le leng le se nang ditomoso; o tla di bea diatleng tsa 

monasari, hlooho e kgethehileng ya hae ha e se e beotswe; 

20moprista o tla di tsokotsa jwaloka nyehelo e tsokotswang pela Jehova: ke ntho e 

kgethehileng ya moprista hammoho le sefuba se tsokotswang le letsoho le 

emisitsweng. Kamora tseo, monasari a ka nwa veine. 

21Ke oo molao wa ya iketsang monasari ka kano; ke eo nyehelo ya monasari ho 

Jehova, ho sa balwe tsee a ka nnang a mo abela tsona kamoo matla a hae a leng 

kateng: o tla phetha se laelwang bakeng sa kano ya hae kamoo molao wa bonasari o 

leng kateng. 

Hlohonolofatso. 

22Jehova a bua le Moshe, a re: 

23Bua le Aarone, le bara ba hae, o re: A le ke le hlohonolofatseng bana ba Iseraele 

jwalo, le re ho bona: 

24Jehova a o hlohonolofatse, mme a o boloke! 

25Jehova a o kgantshetse sefahleho sa hae, mme a o hauhele! 

26Jehova a retelletse sefahleho sa hae ho wena, mme a o fe kgotso! 

27Ke ka mokgwa o jwalo ba tla bea lebitso la ka hodima bana ba Iseraele, mme nna ke 

tla ba hlohonolofatsa. 

NUMERE 7 

Dikabelo tsa marena a meloko tse ntsheditsweng tabernakele. 

1Ka letsatsi leo Moshe a qetang ho emisa tabernakele, a e tlotsa, a e halaletsa le 

mesebetsi yohle ya yona, le aletare, le mesebetsi yohle ya yona; a di tlotsa, mme a di 

kgetha. 

2Yaba marena a Iseraele, dihlooho tsa matlo a bontata bona, tseo e leng marena a 

meloko, a beilweng ho hlahloba ho balwa ha setjhaba, a hlahisa dikabelo tsa wona. 

3A tlisa dikabelo tsa wona pela Jehova, e leng makoloi a tsheletseng a ditente, le 

dipholo tse leshome le metso e mmedi, ke ho re, koloi e le nngwe ka marena a 

mabedi, pholo e le nngwe ka morena a le mong; a di hlahisa pela tabernakele. 

4Jehova a bua le Moshe, a re: 

5Amohela dintho tseo ho bona, ho tle ho etswe tshebetso ya tente ya pokano ka tsona; 

o di abele Balevi, o nee e mong le e mong ka tshebetso ya hae. 

6Yaba Moshe o nka makoloi le dipholo, a di nea Balevi. 

7A nea bara ba Gershone, ka ho lekanyetsa mosebetsi wa bona, makoloi a mabedi le 

dipholo tse nne; 

8a nea bara ba Merari, ka ho lekanyetsa mosebetsi wa bona, makoloi a mane le 

dipholo tse robileng meno e le mmedi; ba ne ba le pusong ya Ithamare, mora Aarone, 

moprista. 

9Empa a se ke a nea bara ba Kehathe letho, kahobane ba ne ba beetswe tshebetso ya 

ho jara ntho tsa sehalalelo ka mahetla a bona. 

10Ka tsatsi leo aletare e neng e kgakolwe ka lona, mohla e tlotswang, marena a tlisa 

dikabelo tsa wona, marena a hlahisa dikabelo tsa wona pela aletare. 

11Jehova a re ho Moshe: Marena a ke a hlahise dikabelo tsa wona tsa ho kgakola 

aletare e mong ka tsatsi le leng, e mong ka le leng. 

12Ya kileng a hlahisa kabelo ya hae ka tsatsi la pele, ya eba Nasone, mora 

Amminadabe, wa leloko la Juda. 

13Kabelo ya hae ya eba mokeke wa silefera, boima ba wona e le dishekele tse lekgolo 

le nang le mashome e mararo; le morifi wa silefera, tse mashome a supileng, o leng 

dishekele tsa sehalalelo; tse pedi tseo di ne di tletse lefi la phofo le dubilweng ka ole, 

e be nyehelo; 

14le pitsa ya kgauta ya dishekele tse leshome, e tletseng dibano; 

15le pohwana ya kgomo, le pheleu, le konyana e tona e lemo se le seng, e be setjheso; 

16le phooko ya sehlabelo sa sebe; 

17tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Nasone, mora Amminadabe. 

18Ka tsatsi la bobedi, Nethaneele, mora Tsuare, morena wa Issaskare, a hlahisa kabelo 

ya hae. 

19A tlisa kabelo ya hae, e leng mokeke wa silefera, boima ba wona e le dishekele tse 

lekgolo le mashome a mararo; le morifi wa silefera, wa dishekele tse mashome a 

supileng, e leng dishekele tsa sehalalelo; tse pedi tseo di ne di tletse lefi la phofo le 

dubilweng ka ole e be nyehelo; 

20le pitsa ya kgauta ya dishekele tse leshome, e tletseng dibano; 

21le pohwana ya kgomo, le pheleu, le konyana e tona e lemo se le seng, e be setjheso; 

22le phooko ya sehlabelo sa sebe; 

23tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Nethaneele, mora Tsaure. 

24Ka tsatsi la boraro, ha tla Eliabe, mora Helone, morena wa bara ba Sabulone. 

25Kabelo ya hae ya eba mokeke wa silefera, boima ba wona e le dishekele tse lelgolo 

le mashome a mararo; le morifi wa silefera wa dishekele tse mashome a supileng, e 

leng dishekele tsa sehalalelo; tse pedi tseo di ne di tletse lefi la phofo le dubilweng ka 

ole, e be nyehelo; 

26le pitsa ya kgauta ya dishekele tse leshome, e tletseng dibano; 

27le pohwana ya kgomo, le pheleu, le konyana e tona e lemo se le seng, e be setjheso; 

28le phooko ya sehlabelo sa sebe; 

29tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Eliabe, mora Helone. 

30Ka tsatsi la bone, ha tla Elitsure, mora Shedeure, morena wa bara ba Rubene. 

31Kabelo ya hae ya eba mokeke wa silefera, boima ba wona e le dishekele tse lekgolo 

le mashome a mararo; le morifi wa silefera wa dishekele tse mashome a supileng, e 

leng dishekele tsa sehalalelo; tse pedi tseo di ne di tletse lefi la phofo le dubilweng ka 

ole, e be nyehelo; 

32le pitsa ya kgauta ya dishekele tse leshome, e tletseng dibano; 

33le pohwana ya kgomo, le pheleu, le konyana e tona e lemo se le seng, e be setjheso; 

34le phooko ya sehlabelo sa sebe; 

35tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Elitsure, mora Shedeure. 

36Ka tsatsi la bohlano, ha tla Shelumiele, mora Tsurishaddai, morena wa bara ba 

Simeone. 

37Kabelo ya hae ya eba mokeke wa silefera, boima ba wona e le dishekele tse lekgolo 

le mashome a mararo; le morifi wa silefera wa dishekele tse mashome a supileng, e 

leng dishekele tsa sehalalelo; tse pedi tseo di ne di tletse lefi la phofo le dubilweng ka 

ole, e be nyehelo; 

38le pitsa ya kgauta ya dishekele tse leshome, e tletseng dibano; 

39le pohwana ya kgomo, le pheleu, le konyana e tona e lemo se le seng, e be setjheso; 

40le phooko ya sehlabelo sa sebe; 

41tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Shelumiele, mora Tsurishaddai. 

42Ka tsatsi la botshelela, ha tla Eliasafe, mora Deuele, morena wa bara ba Gade. 

43Kabelo ya hae ya eba mokeke wa silefera, boima ba wona e le dishekele tse lekgolo 

le mashome a mararo; le morifi wa silefera wa dishekele tse mashome a supileng, e 

leng dishekele tsa sehalalelo; tse pedi tseo di ne di tletse lefi la phofo le dubilweng ka 

ole, e be nyehelo; 

44le pitsa ya kgauta ya dishekele tse leshome, e tletseng dibano; 

45le pohwana ya kgomo, le pheleu, le konyana e tona e lemo se le seng, e be setjheso; 

46le phooko ya sehlabelo sa sebe; 

47tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Eliasafe, mora Deuele. 

48Ka tsatsi la bosupa, ha tla Elishama, mora Ammihude, morena wa bara ba Efraime. 

49Kabelo ya hae ya eba mokeke wa silefera, boima ba wona e le dishekele tse lekgolo 

le mashome a mararo; le morifi wa silefera wa dishekele tse mashome a supileng, e 

leng dishekele tsa sehalalelo; tse pedi tseo di ne di tletse lefi la phofo le dubilweng ka 

ole, e be nyehelo; 

50le pitsa ya kgauta ya dishekele tse leshome, e tletseng dibano; 

51le pohwana ya kgomo, le pheleu, le konyana e tona e lemo se le seng, e be setjheso; 

52le phooko ya sehlabelo sa sebe; 

53tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Elishama, mora Ammihude. 

54Ka tsatsi la boroba meno e le mmedi, ha tla Gamaliele, mora Pedahtsure, morena wa 

bara ba Manasse. 

55Kabelo ya hae ya eba mokeke wa silefera, boima ba wona e le dishekele tse lekgolo 

le mashome a mararo; le morifi wa silefera wa dishekele tse mashome a supileng, e 

leng dishekele tsa sehalalelo; tse pedi tseo di ne di tletse lefi la phofo le dubilweng ka 

ole, e be nyehelo; 

56le pitsa ya kgauta ya disheke tse leshome, e tletseng dibano; 

57le pohwana ya kgomo, le pheleu, le konyana e tona e lemo se le seng, e be setjheso; 

58le phooko ya sehlabelo sa sebe; 

59tse sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Gamaliele, mora Pedahtsure. 

60Ka tsatsi la boroba mono o le mong, ha tla Abidane, mora Gideoni, morena wa bara 

ba Benjamine. 

61Kabelo ya hae ya eba mokeke wa silefera, boima ba wona e le dishekele tse lekgolo 

le mashome a mararo; le morifi wa silefera wa dishekele tse mashome a supileng, e 

leng dishekele tsa sehalalelo; tse pedi tseo di ne di tletse lefi la phofo le dubilweng ka 

ole, e be nyehelo; 

62le pitsa ya kgauta ya dishekele tse leshome, e tletseng dibano; 

63le pohwana ya kgomo, le pheleu, le konyana e tona e lemo se le seng, e be setjheso; 

64le phooko ya sehlabelo sa sebe; 

65tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Abidane, mora Gideoni. 

66Ka tsatsi la leshome, ha tla Akiesere, mora Ammishaddai, morena wa bara ba Dane. 

67Kabelo ya hae ya eba mokeke wa silefera, boima ba wona e le dishekele tse lekgolo 

le mashome a mararo; le morifi wa silefera wa dishekele tse mashome a supileng, e 

leng dishekele tsa sehalalelo; tse pedi tseo di ne di tletse lefi la phofo le dubilweng ka 

ole, e be nyehelo; 

68le pitsa ya kgauta ya dishekele tse leshome, e tletseng dibano; 

69le pohwana ya kgomo, le pheleu, le konyana e tona e lemo se le seng, e be setjheso; 

70le phooko ya sehlabelo sa sebe; 

71tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Akiesere, mora Ammishaddai. 

72Ka tsatsi la leshome le motso o mong, ha tla Pagiele, mora Okrane, morena wa bara 

ba Asere. 

73Kabelo ya hae ya eba mokeke wa silefera, boima ba wona e le dishekele tse lekgolo 

le mashome a mararo; le morifi wa silefera wa dishekele tse mashome a supileng, e 

leng dishekele tsa sehalalelo; tse pedi tseo di ne di tletse lefi la phofo le dubilweng ka 

ole, e be nyehelo; 

74le pitsa ya kgauta ya dishekele tse leshome, e tletseng dibano; 

75le pohwana ya kgomo, le pheleu, le konyana e tona e lemo se le seng, e be setjheso; 

76le phooko ya sehlabelo sa sebe; 

77tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Pagiele, mora Okrane. 

78Ka tsatsi la leshome le metso e mmedi, ha tla Akira, mora Enane, morena wa bara 

ba Nefthali. 

79Kabelo ya hae ya eba mokeke wa silefera, boima ba wona e le dishekele tse lekgolo 

le mashome a mararo; le morifi wa silefera wa dishekele tse mashome a supileng, e 

leng dishekele tsa sehalalelo; tse pedi tseo di ne di tletse lefi la phofo le dubilweng ka 

ole, e be nyehelo; 

80le pitsa ya kgauta ya dishekele tse leshome, e tletseng dibano; 

81le pohwana ya kgomo, le pheleu, le konyana e tona e lemo se le seng, e be setjheso; 

82le phooko ya sehlabelo sa sebe; 

83tsa sehlabelo sa teboho ya eba poho tse pedi tsa dikgomo, le dipheleu tse hlano, le 

diphooko tse hlano, le dikonyana tse tona tse hlano tse lemo se le seng. Ke yona 

kabelo ya Akira, mora Enane. 

84Dikabelo tsa ho kgakola aletare, tse tlisitsweng ke marena a Iseraele mohla e 

tlotswang, ya eba tse kalo: Mekeke e leshome le metso e mmedi ya silefera, le merifi 

e leshome le metso e mmedi ya silefera, le dipitsa tse leshome le metso e mmedi tsa 

kgauta. 

85Mokeke o mong le o mong e ne e le wa dishekele tse lekgolo le mashome a mararo 

tsa silefera; morifi o mong le o mong e ne e le wa tse mashome a supileng; silefera 

yohle ya dipitsa tseo ya eba dishekele tse kete tse pedi tse nang le makgolo a mane, e 

leng dishekele tsa sehalalelo. 

86Dipitsa tse leshome le metso e mmedi tsa kgauta, tse tletseng dibano, e nngwe le e 

nngwe e ne e le ya dishekele tse leshome tsa sehalalelo; kgauta yohle ya 

dipitsa tseo ya eba dishekele tse lekgolo le mashome a mabedi. 

87Dikgomo tsohle tsa setjheso e bile dipohwana tse leshome le metso e mmedi, le 

dipheleu tse leshome le metso e mmedi, le dikonyana tse tona tse leshome le metso e 

mmedi tse lemo se le seng, le dinyehelo tsantho tseo; le diphooko tse leshome le 

metso e mmedi tsa sehlabelo sa sebe. 

88Dikgomo tsohle tsa sehlabelo sa teboho e bile dipoho tse mashome a mabedi a 

metso e mene, le dipheleu tse mashome a tsheletseng, le diphooko tse mashome a 

tsheletseng, le dikonyana tse tona tse mashome a tsheletseng tse lemo se le seng. Ke 

tseo dikabelo tse neng di tliswe ho kgakola aletare ha e ne e sa tswa tlotswa. 

89Ha Moshe a ne e kena tenteng ya pokano ho bua le Jehova, o ne a utlwa lentswe le 

buang le yena, le tswang pakeng tsa dikerubime tse pedi, sekwahelong se hodima 

areka ya bopaki; mme o ne a bua le yena. 

NUMERE 8 

Tokiso ya dilampi. 

1Jehova a bua le Moshe, a re: 

2Bua le Aarone, o re ho yena: Etlere ha o bea dilampi, o di lokise ka mokgwa wa hore 

dilampi tse supileng di hlahisetse lesedi la tsona kapele ho kandelare. 

3Aarone a etsa jwalo; a bea dilampi tseo kapele ho kandelare, kamoo Jehova a neng a 

laetse Moshe kateng. 

4Haele kandelare, e ne e entswe jwana: e ne e entswe ka kgauta e teilweng. Ho tloha 

kutung ya yona, ho isa dipaleseng tsa yona, e ne e teilwe, e sebeditswe ka tekanyetso 

eo Jehova a neng a e bontshitse Moshe. 

Kgetho ya Balevi. 

5Jehova a bua le Moshe, a re: 

6O nke Balevi hara bana ba Iseraele, o ba hlwekise. 

7Seo o tla ba etsetsa sona hore o ba hlwekise ka sona, ke sena: O foke hodima bona ka 

metsi a hlatswang sebe; ba ipeole mmele oohle ka lehare; ba hlatswe diaparo tsa bona, 

mme ba itlhwekise. 

8Ba tla nka pohwana ya kgomo, le nyehelo ya yona, le lefi la phofo le dubilweng ka 

ole; o tla nka pohwana e nngwe, e be sehlabelo sa sebe. 

9O tla atametsa Balevi pela tente ya pokano, mme o tla mema phutheho yohle ya bana 

ba Iseraele. 

10O tla atametsa Balevi pela Jehova, mme bana ba Iseraele ba tla bea matsoho a bona 

hodima Balevi. 

11Aarone o tla hlahisa Balevi ka lebitso la bana ba Iseraele, e be kabelo e tsokotswang 

pela Jehova, hore ba tle ba etse tshebetso ya Jehova. 

12Balevi bona ba tla bea matsoho a bona hodima dihlooho tsa dipohwana; ka e nngwe 

o tla etsa sehlabelo sa sebe, ka e nngwe o etsetse Jehova setjheso, ho tle ho etsetswe 

Balevi pheko. 

13O tla emisa Balevi pela Aarone le bara ba hae, mme o tla ba hlahisetsa Jehova e le 

kabelo e tsokotswang; 

14o tla kgetha Balevi ho bara ba Iseraele; mme Balevi e tla ba ba ka. 

15Kamora tseo, Balevi ba tla dumellwa ho etsa mosebetsi wa tente ya pokano. O tla ba 

hlwekisa, o ba hlahise e le kabelo e tsokotswang. 

16hobane ba neilwe nna ruri, hara bana ba Iseraele; mme ke inketse bona bakeng sa 

letsibolo le leng le le leng la mosadi, bakeng sa matsibolo wohle a bana ba Iseraele. 

17Hobane matsibolo wohle a bana ba Iseraele ke a ka, a batho le a dikgomo: ke 

ikgethetse wona mohla ke otlang matsibolo wohle lefatsheng la Egepeta. 

18Ke nkile Balevi bakeng sa matsibolo wohle a bana ba Iseraele. 

19Ruri ke neile Aarone le bara ba hae Balevi hara bana ba Iseraele, ba tle ba etsetse 

bana ba Iseraele tshebetso ya tente ya pokano, mme ba etsetse bana ba Iseraele pheko 

hore kotsi e se ke ya hlahela bana ba Iseraele, mohla bana ba Iseraele ba atamelang 

sehalalelo. 

20Moshe, le Aarone, le phutheho yohle ya bana ba Iseraele ba etsa bakeng sa Balevi 

tsohle tseo Jehova a di laetseng Moshe bakeng sa Balevi: bana ba Iseraele ba fela ba 

etsa jwalo bakeng sa bona. 

21Balevi ba itlhwekisa, ba hlatswa diaparo tsa bona. Aarone a ba hlahisa pela Jehova e 

le kabelo e tsokotswang, a ba etsetsa pheko hore ba tla ba hlweke. 

22Kamora tseo, Balevi ba kena ho etsa tshebetso ya tente ya pokano, pontsheng ya 

Aarone le bara ba hae; kamoo Jehova a neng a laetse Moshe kateng bakeng se Balevi, 

ha fela ha etswa jwalo bakeng sa bona. 

23Jehova a bua le Moshe, a re: 

24Tse beetsweng Balevi ke tsena: Ho tloha selemong sa hae sa mashome a mabedi a 

metso e mehlano, le ho ya pele, Molevi e mong le e mong o tla kena tshebetsong ya 

tente ya pokano; 

25ha a le dilemo tse mashome a mahlano o tla tswa tshebetsong, mme a ke ke a hlola a 

e etsa. 

26A ka nna a thusa banababo tenteng ya pokano ho boloka tse tshwanetseng ho 

hlokomelwa, empa a se ke a tlangwa hore a sebetse. Tse beetsweng Balevi bakeng sa 

mosebetsi wa bona, o tla di phetha jwalo. 

NUMERE 9 

Paseka e entsweng lefeelleng la Sinai. 

1Ka kgwedi ya pele ya selemo sa bobedi hobane Baiseraele ba tlohe Egepeta, Jehova a 

bua le Moshe feelleng la Sinai, a re: 

2Bana ba Iseraele a ba ke ba etse Paseka ka nako e beilweng. 

3Le tla e etsa ka nako e beilweng, ka tsatsi la leshome le metso e mene la kgwedi yona 

ena, ka nako ya mantsiboya; le tla e etsa ka ditaelo tsohle le ka melao yohle e 

beetsweng yona. 

4Yaba Moshe o bolella bana ba Iseraele hore ba etse Paseka: 

5ba etsa Paseka feelleng la Sinai, ka kgwedi ya pele, ka tsatsi la leshome le metso e 

mene la kgwedi, ka nako ya mantsiboya. Tsohle tseo Jehova a neng a di laetse Moshe, 

bana ba Iseraele ba di etsa jwalo. 

6Empa ho ne ho le batho ba bang ba silafetseng ka baka la motho ya shweleng, ba 

sitilweng ke hona ho etsa Paseka ka tsatsi lona leo. Yaba ba itlhahisa ho Moshe le ho 

Aarone ka lona tsatsi leo; 

7mme batho bao ba re ho Moshe: Re silafetse ka baka la motho ya shweleng, mme re 

ka thibelwa keng ho hlahisa kabelo ya Jehova hara bana ba Iseraele ka nako e 

beilweng na? 

8Moshe a re ho bona: Emang, ke tle ke mamele seo Jehova a tlang ho ntaela sona 

bakeng sa lona. 

9Yaba Jehova o bua le Moshe, a re: 

10Bolella bana ba Iseraele, o re: Ekare ha e mong ho lona le ho meloko ya lona a 

silafetse ka baka la mofu, kapa a etetse hole, o tla etsetsa Jehova Paseka. 

11Ba tla e etsa ka tsatsi la leshome le metso e mene la kgwedi ya bobedi, ka nako ya 

manstiboya; ba tla e ja ka mahobe a se nang ditomoso le ka meroho e babang; 

12ba ke ke ba siya letho la yona le ka sallang hosasane; ba ke ke ba roba lesapo la 

yona, leha le le leng; ba tla e etsa ka ditaelo tsohle tsa Paseka. 

13Empa haele motho ya hlwekileng, ya seng leetong, ha a sa etse Paseka, motho eo o 

tla tloswa hara setjhaba sa habo; kahobane a sa ka a hlahisa kabelo ya Jehova ka nako 

e beilweng, motho eo o tla jara sebe sa hae. 

14Ha moditjhaba, ya ahileng le lona, a etsa Paseka ya Jehova, o tla e etsa ka taelo ya 

Paseka le ka molao wa yona. Ho tla ba molao o le mong bakeng sa lona, bakeng sa 

moditjhaba, le ya tswaletsweng ha eno. 

Leru. 

15Ka tsatsi leo ho emisitsweng tabernakele ka lona, leru la kgurumetsa tabernakele, e 

leng tente ya bopaki; mantsiboya ha eba hoo e kang mollo hodima tabernakele ho 

fihlela hosasa. 

16Ha nna ha eba jwalo kamehla: motshehare leru le ne le e kgurumetsa, mme bosiu le 

ne le tshwana le mollo. 

17Enere ha leru le phahama, le tloha hodima tente, bana ba Iseraele ba ne ba tloha; 

mme moo leru le neng le ema, bana ba Iseraele ba ne ba emisa teng. 

18Bana ba Iseraele ba ne ba tloha ka taelo ya Jehova, ba ne ba emisa hape ka taelo ya 

Jehova. Ha leru le ne le ntse le dutse hodima tabernakele, ba ne ba hlola ba emisitse. 

19Ha leru le ne le duladula halelele hodima tabernakele, bana ba Iseraele ba ne ba ela 

taelo ya Jehova hloko, mme ba ne ba sa tlohe. 

20Le ha leru le ne le dula hodima tabenakele matsatsi a seng makae, ba ne ba emisa ka 

taelo ya Jehova, mme ba ne ba tloha ka taelo ya Jehova. 

21Leha leru le ne le dula teng ho tloha mantsiboya ho isa hosasa, mme le ne le 

phahama hosasa, ba ne ba tloha; ha leru le ne le phahama kamora letsatsi le le leng le 

bosiu bo le bong, ba ne ba tloha. 

22Ha leru le ne le dula hodima tabernakele matsatsi a mabedi, kapa kgwedi, kapa ho 

fetisa kgwedi, bana ba Iseraele ba ne ba hlola teng ba emisitse, ba sa tlohe; ha le ne le 

phahama, ba ne ba tloha. 

23Ba ne ba emisa ka taelo ya Jehova, hape ba ne ba tloha ka taelo ya Jehova: ba ne ba 

ela taelo ya Jehova hloko, kamoo Jehova a neng a laetse ka Moshe kateng. 

NUMERE 10 

Diterompeta tse pedi tsa silefera. 

1Yaba Jehova o bua le Moshe, a re: 

2O iketsetse diterompeta tse pedi tsa silefera. O di etse ka silefera e teilweng. Di tla o 

thusa ho mema phutheho le ho laela makgotla hore a tlohe. 

3Etlare ha di letswa, phutheho yohle e tla bokana ho wena monyako wa tente ya 

pokano. 

4Ha ho letswa e le nngwe feela, marena, e leng dihlooho tsa dikete tsa Iseraele, a tla 

phuthehela ho wena. 

5Etlare ha le di letsa haholo, makgotla a ka nqa botjhabela a tla tloha. 

6Etlare ha le boela le di letsa haholo la bobedi, makgotla a ka nqa borwa a tla tloha; di 

tla letswa haholo hore makgotla a tlohe. 

7Etlare ha le mema phutheho, le tla di letsa, empa e seng ka modumo o moholo. 

8Bara ba Aarone, baprista, ba tla letsa diterompeta; ke taelo e sa feleng ho lona le ho 

meloko ya lona. 

9Etlare ha le eya ntweng fatsheng la lona, le ya lwantsha dira tse le qalang, le tla letsa 

diterompeta haholo, mme le tla hopolwa pela Jehova, Modimo wa lona, mme le tla 

namolelwa matsohong a dira tsa lona. 

10Matsatsing a lona a ho thaba, mohla mekete ya lona, le thwasong ya dikgwedi tsa 

lona, le tla letsa diterompeta, le ntse le hlahisa ditjheso tsa lona, le mahlabelo a lona a 

teboho, mme le tla hopolwa jwalo pela Modimo wa lona. Ke nna Jehova, Modimo wa 

lona. 

Baiseraele ba tloha Sinai. 

11Ka tsatsi la mashome a mabedi la kgwedi ya bobedi, ka selemo sa bobedi, leru la 

phahama, la tloha tabernakeleng ya bopaki; 

12bana ba Iseraele ba tloha lefeelleng la Sinai, ka lenaneo la ho tsamaya leo ba neng 

ba le laetswe; mme leru la ema lefeelleng la Parane. 

13Ya eba hona ba qalang ho tloha ka taelo ya Jehova, eo ba e neilweng ka Moshe. 

14Folaga ya ntlo ya bana ba Juda ya tloha pele: ba tloha ka makgotla a bona; lekgotla 

la Juda le ne le laolwa ke Nasone, mora Amminadabe; 

15lekgotla la leloko la bana ba Issaskare le ne le laolwa ke Nethaneele, mora Tsuare; 

16lekgotla la leloko la bana ba Sabulone le ne le laolwa ke Eliabe, mora Helone. 

17Tabernakele ya qhaqhollwa: yaba bara ba Gershone le bara ba Merari ba tloha, ba 

jere tabernakele. 

18Yaba folaga ya ntlo ya Rubene e a tloha; ba tloha ka makgotla a bona; lekgotla la 

Rubene le ne le laolwa ke Elitsure, mora Shedeure; 

19lekgotla la leloko la bana ba Simeone le ne le laolwa ke Shelumiele, mora 

Tsurishaddai; 

20lekgotla la leloko la bana ba Gade le ne le laolwa ke Eliasafe, mora Deuele. 

21Bakehathe ba tloha le bona, ba jere dintho tse kgethehileng; mme ho ne ho emiswa 

tabernakele, ba ntse ba lebeletswe ho fihla. 

22Yaba folaga ya ntlo ya bana ba Efraime e a tloha; ba tloha ka makgotla a bona; 

lekgotla la Efraime le ne le laolwa ke Elishama, mora Ammihude; 

23lekgotla la leloko la bana ba Manasse le ne le laolwa ke Gamaliele, mora 

Pedahtsure; 

24lekgotla la leloko la bana ba Benjamine le ne le laolwa ke Abidane, mora Gideoni. 

25Yaba ho tloha folaga ya ntlo ya bana ba Dane; ba tloha ka makgotla a bona, e le 

serao sa makgotla kaofela; lekgotla la bona le ne le laolwa ke Akiesere, mora 

Ammishaddai; 

26lekgotla la leloko la bana ba Asere le ne le laolwa ke Pagiele, mora Okrane; 

27lekgotla la leloko la bana ba Nefthali le ne le laolwa ke Akira, mora Enane. 

28Ke lona lenaneo leo bana ba Iseraele ba tsamaileng ka lona, ka makgotla a bona; ba 

tloha jwalo. 

29Moshe a re ho Hobabe mora Reuele, Momidiane, mohwehadi wa Moshe: Re a 

tloha, re ya sebakeng seo Jehova a itseng: Ke tla le nea sona. Tloo le rona; re tla o etsa 

hantle; hobane Jehova o itse o tla etsa Iseraele hantle. 

30A mo arapa, a re: Nke ke ka ya, empa ke tla kgutlela lefatsheng la heso, le ho 

banabeso. 

31Mme Moshe a re: Ke a o rapela, o se ke wa re tlohela, hobane o tseba moo re tla 

emisa teng feelleng, mme o tla ba mahlo a rona. 

32Ha o etla le rona, molemo ofe le ofe oo Jehova a tla re etsetsa wona, le rona re tla o 

etsetsa wona. 

33Ba tloha thabeng ya Jehova; ba tsamaya ka matsatsi a mararo; mme areka ya 

selekane sa Jehova ya ba etella pele sebaka sa matsatsi a mararo, e ba batlele moo ba 

tla phomola teng. 

34Enere ha ba tloha moo ba neng ba emisitse teng, leru la Jehova le ne le le hodima 

bona motshehare. 

35Ha areka e ne e tloha, Moshe o ne a re: Raoha, Jehova; dira tsa hao a di ke di 

qhalwe! mme ba o hloileng, a ba ke ba balehe pela sefahleho sa hao! 

36Mme ha areka e ne e ema, o ne a re: Jehova, kgutlela diketeketeng tsa dikete tsa 

Iseraele! 

NUMERE 11 

Ho korotla ha Baiseraele Tabeera. — Mollo wa Jehova. 

1Setjhaba sa korotla, mme ha eba hobe ditsebeng tsa Jehova; Jehova a utlwa, mme 

kgalefo ya hae ya tuka; mollo wa Jehova wa tuka hara bona, wa qeta karolo ya diahelo 

e kamorao. 

2Yaba setjhaba se howeletsa ho Moshe, mme Moshe a rapela Jehova, mme mollo wa 

tima. 

3Yaba sebaka seo se rewa lebitso la Tabeera, kahobane mollo wa Jehova o ne o tukile 

hara bona. 

Ho dumaduma ha Baiseraele Kibrothe-Hataava. — Dikwekwe. 

4Le bona baditjhaba ba leng hara bona ba tshwarwa ke boshwata; esita le bona bana 

ba Iseraele ba boela ba lla, ba re: 

5Ke mang ya tla re fa nama, re je? Re sa hopotse dihlapi tseo re neng re di ja Egepeta 

re sa di reke, le dikomkomere, le mahapu, le sholoto, le dieie, le sofothafotha; 

6mme jwale, meya ya rona e omeletse; ha ho sa le letho; mahlo a rona a se a bona 

manna feela. 

7Manna e ne e ka hlaku ya koriandere, mme ka mmala e ne e tshwana le badela; 

8setjhaba se ne se qhalana, se tle se e thonake; ba ne ba e sila ka malwala, kapa ba e 

tula ka boloko; ba ne ba e pheha dipitseng, kapa ba ne ba etsa dinkgwa ka yona; ka 

hanong e ne e utlwahala jwaloka senkgwa se dubilweng ka ole. 

9Ha phoka e ne e theohela hodima diahelo bosiu, manna le yona e ne e theohela 

hodima tsona. 

10Jwale Moshe a utlwa setjhaba se lla ka matlung wohle a sona, e mong le e mong 

monyako wa tente ya hae. Le yona kgalefo ya Jehova ya tuka hampe. Yaba Moshe o a 

hlabeha. 

11Moshe a re ho Jehova: A ke ka baka lang o swabisang mohlanka wa hao na? Ke ba 

baka lang ha ke sa ka ka fumana mohau pela mahlo a hao, haele moo o ntjarisitse 

phahlo ya setjhaba sena kaofela? 

12A hleka ke nna ke emotseng setjhaba sena sohle na? A ke nna ke se tswetseng, ha o 

tla re: Se jare ka sefubeng sa hao, jwaloka moanyesi ha a jara ngwana ya anyang, se 

be se fihle naheng eo o hlapanyeditseng bontata sona hoba o tla se nea yona na? 

13Na ke tla nka kae nama, ke tle ke fe setjhaba sena sohle; hobane bohle ba itelela ho 

nna, ba re: Re fe nama, re tle re je! 

14Nna ke nnotshi, ke sitwa ho jara setjhaba sena kaofela, hobane se nkimela ruri. 

15Ha ekaba o nketsa jwalo, oho, ke a o rapela, o mpolaye, ha ekaba ke fumane mohau 

pela hao; e, o mpolaye, ke tle ke se ke ka bona bomadimabe ba ka! 

16Yaba Jehova o re ho Moshe: Mphuthele banna ba mashome a supileng ba baholo ba 

Iseraele, bao o ba tsebang hoba ke baholo ba setjhaba le ba nang le matla hodima 

sona; o ba tlise pela tente ya pokano, hore ba tle ba itlhahise le wena teng. 

17Ke tla theoha, ke bue le wena teng; ke tla nka moyeng o hodima hao, mme ke tla o 

bea hodima bona; ba tla jara le wena phahlo ya setjhaba, mme ha o sa tla e jara o 

nnotshi. 

18Haele setjhaba, e re ho sona: Le itlhwekisetse letsatsi la hosasane, le tle le je nama, 

hobane le kile la lla ditsebeng tsa Jehova, la re: Ke mang ya tla re jesa nama, athe re 

ne re iketla Egepeta? 

19Jehova o tla le nea nama, mme le tla e ja; le tla e ja, e seng ka tsatsi le le leng, leha e 

le ka matsatsi a mabedi, leha e le ka matsatsi a mahlano, leha e le ka matsatsi a 

leshome, leha e le ka matsatsi a mashome a mabedi; 

20tjhe, empa e tla ba ka kgwedi e tletseng, ho fihlela ha nama e etswa dinkong tsa 

lona, mme e nyekisa dipelo tsa lona; hobane le lahlile Jehova ya leng hara lona, la lla 

pela hae, la re: A ke ka baka lang ha re tswile Egepeta? 

21Moshe a re: Setjhabeng seo ke leng hara sona, ho na le banna ba dikete tse makgolo 

a tsheletseng, mme o re: Ke tla ba fa nama, mme ba tla e ja ka kgwedi e tletseng. 

22Na ba tla hlabelwa manku le makgomo, hore a ba lekane na? Na ba tla bokellelwa 

dihlapi tsohle tsa lewatle hore di ba lekane na? 

23Jehova a re ho Moshe: A letsoho la Jehova le honyeditswe na? Jwale o tla bona hore 

na lentswe la ka ho wena le tla etsahala, kapa tjhe. 

24Yaba Moshe o a tswa, a phetela setjhaba mantswe a Jehova; a kgetha ho baholo ba 

setjhaba banna ba mashome a supileng, mme a ba emisa ba teela tente hare. 

25Jehova a theoha lerung, a bua le yena, a nka moyeng o leng hodima Moshe, a o bea 

hodima baholo ba mashome a supileng. Eitse hobane moya o dule hodima bona, hang 

ba hla ba porofeta; empa ba se ke ba hlola ba pheta. 

26Ho ne ho setse banna ba babedi diahelong, lebitso la e mong e le Eldade, la e mong 

e le Medade, mme moya wa dula hodima bona; leha e ne e le ba kgethilweng, ba ne 

ba sa ka ba ya tenteng; mme ba porofeta diahelong. 

27Yaba mohlankana e mong o titima, a bolella Moshe, a re: BoEldade le Medade ba 

porofeta diahelong. 

28Joshua, mora Nune, e neng e le mohlanka wa Moshe haesale botjheng ba hae, a bua, 

a re: Morenaka, Moshe, ba thibele! 

29Moshe a re: Na o a mpoulella na? O! hoja setjhaba kaofela sa Jehova se ka fela sa 

porofeta, mme Jehova a bea moya wa hae hodima bona! 

30Mme Moshe a tloha, a ya diahelong, yena le baholo ba Iseraele. 

31Jehova a fokisa moya o tlisang dikwekwe tse tswang ka nqa lewatleng, wa di dihela 

fatshe pela diahelo, sebaka se ka bang sa leeto la letsatsi le le leng ka nqa e nngwe, le 

sebaka sa leeto la letsatsi le le leng ka nqa e nngwe hape, ka nqa tsohle ho diahelo. Ho 

teteana ha tsona, ho tloha fatshe, e ne e batla e le ditswe tse pedi. 

32Setjhaba sa ema, tsatsi leo lohle, le bosiu bohle, le letsatsi lohle la hosasane, se ntse 

se bokella dikwekwe; eo ho neng ho thwe, o di bokeletse hanyenyane, o ne a na le 

dihomere tse leshome tsa tsona. Ba di aneha ka nqa tsohle ho diahelo. 

33Empa nama ha e sa ntse e le menong a bona, e eso ho hlafunwe, kgalefo ya Jehova 

ya tukela setjhaba, mme Jehova a otla setjhaba ka kotsi e kgolo haholo. 

34Nqalo eo ya rewa lebitso la Kibrothe-Hattaava (phupu ya boshwata), kahobane ke 

moo ho ileng ha epelwa batho ba hapilweng ke boshwata. 

35Setjhaba sa tloha Kibrothe-Hattaava, sa tla Hatserothe, mme sa emisa Hatserothe. 

NUMERE 12 

Ditshebo tsa Miriame le Aarone Hatserothe. — Miriame o otlwa ka lepera. 

1Miriame le Aarone ba seba Moshe, bakeng sa mosadi wa Kushe, eo a neng a mo 

myetse; hobane o ne a nyetse mosadi wa Kushe; ba re: 

2A ruri Jehova o buile ka Moshe feela na? Hleka ha a bue le ka rona na? Jehova a 

utlwa hoo. 

3Haele Moshe, e ne e le monna ya mosa, ya mosa ho fetisa motho ofe le ofe ya 

lefatsheng. 

4Hang Jehova a re ho Moshe le Aarone le Miriame: Lona ba bararo, tlohang, le ye 

tenteng ya pokano. Ba tloha ba bararo, ba ya. 

5Jehova a theoha topallong ya leru, a ema monyako wa tente ya pokano, a bitsa 

Aarone le Miriame; mme bona ba babedi ba tswa. 

6A re: Mamelang mantswe a ka hantle: moporofeta ha a le teng hara lona, nna, 

Jehova, ke ipontsha ho yena ka pono, ke bua le yena ka toro. 

7Empa ha ho jwalo le mohlanka wa ka, Moshe; o tshepehile tlung ya ka kaofela; 

8ke bua le yena ka molomo o bapileng le molomo, ka ho iponahatsa, e seng ka 

mokgwa wa ho lotha; o boha sefahleho sa Jehova. Ha ho le jwalo, ho ile kang ha le sa 

ka la tshaba ho bua hampe ka mohlanka wa ka, Moshe, na? 

9Kgalefo ya Jehova ya ba tukela, mme a tloha. 

10Leru la tloha tenteng; mme hanghang, Miriame ya eba molepera, a ba mosuwana 

jwaloka lehlwa; Aarone ha a retelehela ho Miriame, a mmona hoba ke molepera. 

11Yaba Aarone o re ho Moshe: Oho, monga ka, ke a o rapela, o se ke wa bea hodima 

rona sebe seo re se entseng ka bowatla, seo re sitilweng ka sona. 

12Tjhe, a se ke a ba jwaloka lesea le hlahileng le kgathetse, leo nama ya lona nqe 

nngwe e seng e bodile ha le etswa popelong ya mma lona. 

13Yaba Moshe o hooeletsa ho Jehova, a re: Oho Modimo, ke a o rapela, mo fodise 

hle! 

14Jehova a re ho Moshe: Hoja ntatae a mo tshwetse ka mathe sefahlehong, se ka beng 

se mo loketse na hase ho dula matsatsi a supileng tlasa dihlong na? A ke a kwallwe ka 

matsatsi a supileng kantle ho diahelo; kamora moo, o tla amohelwa teng. 

15Yaba Miriame o kwallwa kantle ho diahelo matsatsi a supileng; mme setjhaba ha se 

a ka sa tloha, Miriame a eso ho boele teng. 

16Kamora tseo setjhaba sa tloha Hatserothe, sa tla emisa lefeelleng la Parane. 

NUMERE 13 

Dihlwela tse leshome le metso e mmedi tse rometsweng Kanana. 

1Jehova a bua le Moshe, a re: 

2Roma banna hore ba ye ho hlwela naha ya Kanana, eo ke e neang bana ba Iseraele. 

Le rome monna ka leloko le leng le le leng la bontata bona, mme bohle e be dihlooho 

hara bona. 

3Yaba Moshe, ba le lefeelleng la Parane, o ba roma ka taelo ya Jehova; banna bao 

kaofela e ne e le dihlooho hara bana ba Iseraele. 

4Ke ana mabitso a bona: Lelokong la Rubene, Shammua, mora Sakkure; 

5lelokong la Simeone, Shafathe, mora Hori; 

6lelokong la Juda, Kalebe, mora Jefunne; 

7lelokong la Issaskare, Jigale, mora Josefa; 

8lelokong la Efraime, Hosea, mora Nune; 

9lelokong la Benjamine, Palthi, mora Rafu; 

10lelokong la Sabulone, Gaddiele, mora Sodi; 

11lelokong la Josefa, e leng leloko la Manasse, Gaddi, mora Susi; 

12lelokong la Dane, Ammiele, mora Gemalli; 

13lelokong la Asere, Sethure, mora Mikaele; 

14lelokong la Nefthali, Nakbi, mora Vofsi; 

15lelokong la Gade, Geuele, mora Maki. 

16Ke ao mabitso a banna bao Moshe a ba romileng ho ya hlwela naha; mme Moshe a 

rea Hosea, mora Nune, lebitso la Joshua. 

17Moshe a ba roma ho ya hlwela naha ya Kanana, a re ho bona; Le kene ho yona ka 

nqa borwa, mme le hlwelle dithabeng, 

18mme le tla bona seo naha e leng sona, le bone hore na batho ba ahileng ho yona ba 

matla, kapa ba fokola; kapa ha ba bakae, kapa ba bangata; 

19le bonehore na naha eo ba ahileng ho yona e ntle, kapa e mpe; le bone hore na metse 

eo ba ahileng ho yona kapa ke diqhobosheane, kapa ke meqheme; 

20le mobu ke o jwang, kapa ke o nonneng, kapa ke o otileng; kapa difate di teng, kapa 

ha di yo. Ipheng matla, mme le nke ditholwana tse ding tsa naha eo. Mohlang oo, e ne 

e se e le nako ya dithakangwaha tsa morara. 

21Yaba ba ya, mme ba hlwela naha ho tloha lefeelleng la Tsine ho isa Rehobe, tseleng 

ya Hamathe. 

22Ba kena ka nqa borwa, ba fihla Hebrone, moo ho neng ho ahile bana ba Anake, 

boAkimane, Sheshai, le Talmai. Hebrone o ne a hahilwe dilemo tse supileng, motse 

wa Tsoane wa Egepeta, o eso ho be teng. 

23Ba tswela pele, ba ba ba fihla sekgutlong sa Eshkole; teng ba ekga lekala le nang le 

lesihla le le leng feela la morara, mme ba babedi ba le jara ka sefate; hape ba 

ekgadigaranata le difeiye. 

24Sebaka seo sa rewa lebitso la Eshkole ka baka la lesihla la morara leo bana ba 

Iseraele ba neng ba le kge teng. 

25Ba kgutla ba tsamaile matsatsi a mashome a mane ba ntse ba hlwela naha eo. 

26Ba fihla, ba ya ho Moshe le Aarone, le ho phutheho yohle ya bana ba Iseraele 

lefeelleng la Parane, ka nqa Kadeshe, mme ba ba behela bona le phutheho yohle 

ditaba, ba ba bontsha ditholwana tsa naha. 

27Ba bolella Moshe, ba re: Re ile naheng eo o re rometseng ho yona; ruri, ke naha e 

kollang lebese le dinotshi; ke tsena ditholwana tsa teng. 

28Empa feela, batho ba ahileng naheng eo ke dinatla, mme metse ya teng e 

haheleditswe ka marako, mme e meholo haholo; esita le bana ba Anake re bile ra ba 

bona teng. 

29Baamaleke ba ahile ka nqa borwa; Bahethe, le Bajebuse, le Baamore ba ahile 

dithabeng; Bakanana bona, ba ahile pela lewatle le mabapa le Jordane. 

30Kalebe a kgutsisa setjhaba se neng se bua hampe ka Moshe, a re: Ha re nyoloheng, 

re hape naha eo, hobane ka sebele re tla hlola. 

31Empa banna ba neng ba ile le yena ba ne ba re: Ha ho kamoo re ka nyolohang ho ya 

lwantsha batho bao kateng, hobane ba re feta ka matla. 

32Ba nyefola hara bana ba Iseraele naha eo ba neng ba ile ho e lekola, ba re: Naha eo 

re e haotseng ho e hlwela ke naha e jang baahi ba yona; batho bohle bao re ba boneng 

teng, ke batho ba seemo se selelele; 

33re bone teng diqhobane, bana ba Anake, ba mofuta wa diqhobane; mahlong a rona, 

le mahlong a bona, re ne re le jwaloka mehlwanyane feela. 

NUMERE 14 

Ho dumaduma ha Baiseraele mohla dihlwela di kgutlileng. — Dilemo tse 
mashome a mane tsa ho dikadika le nahathothe. 

1Yaba phutheho yohle e phahamisa mantswe, ya tlatsa lerata; setjhaba sa lla, bosiu ba 

ba ba esa. 

2Bana ba Iseraele bohle ba dumaduma ka Moshe le ka Aarone, mme phutheho yohle 

ya re ho bona: Jo! hoja ra mpa ra shwela fatsheng la Egepeta! hoja ra timela lefeelleng 

lena! 

3Na ke ka baka lang Jehova a re isang fatsheng leo hore re yo shwela teng ka lerumo, 

mme basadi ba rona le bana ba rona ba hapuwe teng? Na ho ke ke ha eba molemo 

hore re kgutlele Egepeta na? 

4Ba eletsana, ba re: A re ikgetheleng molaodi, mme re kgutlele Egepeta. 

5Yaba Moshe le Aarone ba itihela fatshe ka difahleho pela phutheho yohle e bokaneng 

ya bana ba Iseraele. 

6Joshua, mora Nune, le Kalebe, mora Jefunne, ba neng ba ile le ba bang ho hlwela 

naha, ba hahola diaparo tsa bona, 

7ba bua le phutheho yohle ya bana ba Iseraele, ba re: Lefatshe leo re le haotseng ho le 

hlwela ke lefatshe le letle, le letle haholo. 

8Ha Jehova a re baballa, o tla re isa lefatsheng leo, mme o tla re nea lona; ke lefatshe 

le kollang lebese le dinotshi. 

9Feela, le se ke la ikgantshetsa Jehova; mme le se ke la tshaba batho ba naha eo, 

hobane re tla ba qeta; leswiti le se le tlohile hodima bona, kanthe Jehova o na le rona; 

le se ke la ba tshaba. 

10Empa phutheho yohle e ne e bua, e re, e ya ba tlepetsa ka majwe. Yaba kganya ya 

Jehova e bonahala hodima tente ya pokano pela bana ba Iseraele kaofela. 

11Jehova a re ho Moshe: Na setjhaba sena se tla nnyedisa ho isa neng na? Na se tla 

hana ho isa neng ho dumela ho nna, se sa re letho ka mehlolo yohle eo ke e entseng 

hara sona na? 

12Ke tla se otla ka lefu la sewa, ke se timetse, mme ka wena ke tla etsa setjhaba se 

seholo ho sona, se se fetang ka matla. 

13Moshe a re ho Jehova: Baegepeta ba tla utlwa taba tseo, bona bao o ntshitseng 

setjhaba sena hara bona ka matla a hao, 

14mme ba tla di bolella baahi ba lefatshe leo. Ba se ba utlwile hoba ke wena, Jehova, o 

leng hara setjhaba sena; le hoba, wena Jehova, o iponahatsa sona, mahlo a tadimane; 

le hoba leru la hao le ba okametse; le hoba ke wena ya ba etellang pele, motshehare 

topallong ya leru, le bosiu topallong ya mollo. 

15Ha o fedisa setjhaba sena jwalokaha eka ke motho a le mong, ditjhaba tse utlwileng 

botumo ba hao di tla re: Jehova o hlokile matla a ho isa batho bao fatsheng leo a neng 

a ba hlapanyeditse hore o tla ba nea lona; ke ka baka leo a ba bolaileng feelleng. 

16Mme jwale, matla a Morena a ke a iponahatse ka boholo ba wona, kamoo o 

boletseng kateng, wa re: 

17Jehova o dieha ho halefa, mme o tletse mohau; o tshwarela makgopo le kganyetso; 

18empa ha a re, ya molato o hloka molato; o otla bana ho isa lelokong la boraro le la 

bone ka baka la bokgopo jwa batswadi ba bona. 

19O tshwarele bokgopo ba setjhaba sena ke hona, ka boholo ba mohau wa hao, kamoo 

o seng o ile wa tshwarela setjhaba sena kateng, ho tloha Egepeta, ho fihlela mona. 

20Jehova a re: Ke a ba tshwarela kamoo o kopileng kateng. 

21Empa, ka nna ya phelang, kganya ya Jehova e tla tlala lefatsheng lohle. 

22Haele batho bana kaofela ba boneng kganya ya ka le mehlolo eo ke e entseng 

Egepeta le lefeelleng, ba seng ba ntekile ha leshome, ba sa kang ba utlwa lentswe la 

ka, 

23ruri, ha ho le a mong ho bona ya tla bona lefatshe leo ke hlapanyeditseng bontata 

bona hore ke tla ba nea lona. Ha ho le a mong ho ba nnyedisitseng ya tla le bona. 

24Empa haele mohlanka wa ka, Kalebe, kahobane moya osele o ho yena, o bile a 

ntatela ka kutlo e phethehileng, ke tla mo kenya lefatsheng leo a kileng a kena ho 

lona, mme ditloholo tsa hae di tla le rua. 

25Baamaleke le Bakanana ba ahile mahwatateng; kgutlang ke hona hosasane, mme le 

ye feelleng ka tsela ya Lewatle le Lefubedu. 

26Jehova a bua le Moshe le Aarone, a re: 

27Na ke tla mamella ho isa neng phutheho ena e mpe e dumadumang ka nna? Ke 

utlwile medumodumo ya bana ba Iseraele kamoo ba dumadumang ka nna kateng. 

28E re ho bona: Ka nna ya phelang, ho rialo Jehova, ke tla le etsa kamoo le buileng 

ditsebeng tsa ka kateng. 

29Ditopo tsa lona di tla wa feelleng lena, mme lona bohle ba kileng ba balwa, ho tloha 

ho ba dilemo tse mashome a mabedi ho isa pele, lona ba dumadumileng ka nna, ha le 

ka ke la kena lefatsheng leo ke neng ke le emiseditse letsoho la ka, ka re ke tla le ahisa 

teng, haese Kalebe, mora Jefunne, le Joshua, mora Nune. 

31Haele bana ba lona, bao le itseng ba tla hapuwa, ke tla ba kenya teng, mme ba tla 

tseba naha eo le e nyatsitseng. 

32Empa, haele lona ditopo tsa lona di tla sala feelleng; 

33bana ba lona ba tla alosa feelleng ka dilemo tse mashome a mane, ba ntse ba jara 

moputso wa bootswa ba lona, ditopo tsa lona di be di felle feelleng kaofela ha tsona. 

34Jwalokaha le qetile matsatsi a mashome a mane le hlwela naha, ka mokgwa o jwalo 

le tla jara kotlo ya makgopo a lona ka dilemo tse mashome a mane, selemo se le seng 

se eme bakeng sa tsatsi le le leng; mme le tla tseba hore na ke ntho e jwang ha le 

furaletswe ke nna. 

35Nna, Jehova, ke buile; ke tla fela ke etse jwalo phutheho ena yohle e mpe, e 

mpokanetseng ho ntwantsha; ba tla fella lefeelleng lena; ba tla hle ba timelle teng. 

36Banna bao Moshe a neng a ba romile ho ya hlwela naha, bao ho kgutleng ha bona 

ba neng ba dumadumisitse phutheho yohle ka Jehova ka ho nyefola naha, 

37banna bao ba neng ba nyatsitse naha, ba eshwa pela sefahleho sa Jehova ka lefu la 

sewa. 

38Ho banna ba neng ba ile ho hlwela naha, ha phela Joshua, mora Nune, le Kalebe, 

mora Jefunne feela. 

39Moshe a phetela bana ba Iseraele bohle ditaba tseo kaofela, mme setjhaba sa 

hlomoha haholo. 

40Ba tsoha e sa le ka meso, ba hlwela nqa qhoweng ya thaba, ba re: Ke rona bana; re 

tla nyolohela lefatsheng le boletsweng ke Jehova, hobane re sitilwe. 

41Yaba Moshe o re: Na ke ka baka lang ha le tlola taelo ya Jehova jwalo? Hona hoo 

ho ke ke ha le fetohela molemo. 

42Le se ke la nyolohela teng, hobane Jehova ha a yo hara lona, le tle le se ke la 

qhalanngwa pela dira tsa lona; 

43etswe Baamaleke le Bakanana e le bao pela lona, mme le tla timela ka lerumo, 

kahobane le furaletse Jehova, mme Jehova a ke ke a ba le lona. 

44Leha ho le jwalo, ba phehella ho hlwella qhoweng ya thaba; empa areka ya selekane 

sa Jehova ha e a ka ya tloha diahelong, le yena Moshe ha a ka a tloha. 

45Yaba Baamaleke le Bakanana ba neng ba ahile thabeng eo ba theoha, ba ba qhala, 

ba ba bolaya ho isa Horma. 

NUMERE 15 

Melao ya mahlabelo. 

1Jehova a bua le Moshe, a re: 

2Bolella bana ba Iseraele, o re ho bona: Etlare ha le kene lefatsheng la kaho ya lona, 

leo ke tlang ho le nea lona, 

3ha le rata ho hlahisetsa Jehova sehlabelo se tjheswang ka mollo, kapa e leng setjheso, 

kapa e leng sehlabelo sa ho phetha maikano, kapa sa boithatelo, kapa le rata ho 

hlahisetsa Jehova monko o monate meketeng ya lona e kgethehileng, ka makgomo 

kapa ka manku a lona, 

4motho ya hlahisetsang Jehova sehlabelo sa hae, o tla hlahisa nyehelo ya karolo ya 

leshome ya lefi la phofo le dubilweng ka karolo ya bone ya hine ya ole; 

5le tshelo ya karolo ya bone ya hine ya veine, eo o tla e hlahisa hammoho le setjheso 

kapa sehlabelo, bakeng sa konyana e nngwe le e nngwe. 

6Bakeng sa pheleu, o tle o hlahise nyehelo ya dikarolo tse pedi tsa leshome tsa phofo e 

dubilweng ka karolo ya boraro a hine ya ole; 

7le tshelo ya karolo ya boraro ya hine ya veine, e be monko o monate ho Jehova. 

8Ha o hlahisa pohwana e be setjheso, kapa sehlabelo se phethang maikano, kapa 

sehlabelo sa teboho ho Jehova, 

9ho tliswe, hammoho le pohwana, nyehelo ya dikarolo tse tharo tsa leshome tsa phofo 

e dubilweng ka ole e lekanang halofo ya hine; 

10nyehelo ya tshelo e be halofo ya hine ya veine; ke sehlabelo se hlahiswang ka 

mollo, se monko o monate ho Jehova. 

11Ho nno ho etswe jwalo bakeng sa pohwana e nngwe le e nngwe, kapa sa pheleu e 

nngwe le e nngwe, kapa sa konyana e nngwe le e nngwe, kapa sa potsanyane e nngwe 

le e nngwe. 

12Le etse jwalo ka palo ya tseo le di hlahisang, bakeng sa e nngwe le e nngwe, ka palo 

ya tsona. 

13Bohle ba tswaletsweng ha eno, ba nno etsa dintho tseo jwalo, mohla ba hlahisang 

sehlabelo se etswang ka mollo, se monko o monate ho Jehova. 

14Ha motho wa ditjhaba a aheletse hara lona, kapa a tla nne a ahe hara lona kamehla, 

ha a rata ho hlahisa sehlabelo se etswang ka mollo, se monko o monate ho Jehova, a 

etse kamoo lona le etsang kateng. 

15Molao o tla ba mong wa phutheho, wa lona le wa moditjhaba ya aheletseng hara 

lona; e be molao wa kamehla melokong ya lona; kamoo ho leng kateng bakeng sa 

lona, le bakeng sa modijhaba ho tla ba jwalo pela Jehova. 

16Molao o tla ba mong le mokgwa o tla ba mong ho lona le ho moditjhaba ya 

aheletseng hara lona. 

17Jehova a bua le Moshe, a re: 

18Bua le bana ba Iseraele, o re ho bona: Etlere ha le fihlile naheng eo ke le isang ho 

yona, 

19mohla le jang bohobe ba naha eo, le tle le hlahisetse Jehova kabelo. 

20Le hlahise kabelo ya polokwe, e be dilopotsiya tsa hlama ya lona; ho be jwaloka 

kabelo e nkwang seotlong. 

21Melokong yohle ya lona, le tla abela Jehova kabelo ya hlama ya lona ya ho qala. 

22Ekare ha le sitilwe ka ho se tsebe, le sa ka la phetha melao kaofela eo Jehova a e 

boleletseng Moshe, 

23tsohle tseo Jehova a le laetseng tsona ka molomo wa Moshe, haesale e le letsatsing 

leo Jehova a le laetseng tsona, ho isa melokong yohle ya lona; 

24ekare ha le sitilwe ka ho se tsebe, phutheho e sa ka ya lemoha, phutheho yohle e tla 

hlahisa sehlabelo sa pohwana, e be setjheso se monko o monate ho Jehova, hammoho 

le nyehelo ya sona le tshelo ya sona e loketseng; mme le teng e hlahise phooko ya 

sehlabelo sa sebe. 

25Moprista a etse pheko bakeng sa phutheho yohle ya bana ba Iseraele, mme ba tla 

tshwarelwa; hobane ke sebe se entsweng ka ho se tsebe, mme ba tlisitse sehlabelo sa 

bona e le sehlabelo se etsetswang Jehova ka mollo, le sehlabelo sa sebe pela Jehova, 

bakeng sa sebe se entsweng ka ho se tsebe. 

26Phutheho yohle ya bana ba Iseraele e tla tshwarelwa, le yena moditjhaba ya 

aheletseng hara bona, kahobane setjhaba sohle se sitilwe ka ho se tsebe. 

27Ekare ha ho sitilwe motho a le mong ka ho se tsebe, o tla hlahisa sethojana sa podi 

se selemo se le seng, e be sehlabelo sa sebe. 

28Moprista o tla etsa pheko bakeng sa motho ya sitetsweng Jehova ka ho se tsebe; 

hobane a etsetswe pheko o tla tshwarelwa. 

29Le tle le be le molao o le mong bakeng sa ya ka sitwang ka ho se tsebe, kapa ke ya 

tswetsweng hara bana ba Iseraele, kapa ke moditjhaba ya aheletseng hara lona. 

30Empa motho ya etsang ka boomo, kapa e leng ya tswaletsweng ha eno, kapa e leng 

moditjhaba, yena o hobosa Jehova; motho eo o tla tloswa setjhabeng sa hae. 

31Hobane o nyedisitse lentswe la Jehova, o tlotse molao wa hae, motho eo o tla 

kgaolwa ruri; o tla jara bokgopo ba hae. 

Kotlo ya motho ya tlotseng molao wa letsatsi la sabbatha. 

32Bana ba Iseraele ha ba sa ntsane ba le feelleng, ba tshwara monna a rwalla patsi ka 

tsatsi la Sabatha. 

33Ba mo tshwereng a rwalla patsi, ba mo tlisa ho Moshe le Aarone, le ho phutheho 

kaofela. 

34Yaba o a lebelwa, kahobane ho ne ho eso ho bolelwe hoba e ka kgona a etswe 

jwang. 

35Yaba Jehova o re ho Moshe: Motho eo o tshwanetse ho bolawa; phutheho yohle e 

tla mo tlepetsa ka majwe kantle ho diahelo. 

36Yaba phutheho yohle e mo isa kantle ho diahelo, ya mo tlepetsa ka majwe, a ba a 

shwa, kamoo Jehova a neng a laetse Moshe kateng. 

37Jehova a bua le Moshe, a re: 

38Bua le bana ba Iseraele, o ba laele hore ba iketsetse ditjellane mephethong ya 

diaparo tsa bona, melokong yohle ya bona, mme ba manamise leqhwele le leputswa 

tjellaneng e mephethong ya diaparo tsa bona. 

39Tjellane eo e rokilweng, etlere ha le e tadima, le hopole ditaelo tsohle tsa Jehova, le 

di etse; le ke ke la batla tsa boithatelo ba dipelo tsa lona le ba mahlo a lona, kamoo bo 

ntseng bo le febisa kateng; 

40hore le tle le hopole, mme le etse melao ya ka kaofela, mme le kgethehele Modimo 

wa lona. 

41Ke nna Jehova, Modimo wa lona, ya le ntshitseng naheng ya Egepeta, hore ke be 

Modimo wa lona. Ke nna Jehova, Modimo wa lona. 

NUMERE 16 

Boikgantsho ba Kore, Dathane le Abirame. 

1Yaba Kore, mora Jitsehare, mora Kehathe, mora Levi, le bara ba bararo ba Rubene, 

Dathane, le Abirame, bara ba Eliabe, le One, mora Pelethe, 

2ba tsohela Moshe matla, ba ena le banna ba makgolo a mabedi a mashome a mahlano 

ba bana ba Iseraele, dihlooho tsa phutheho, batho ba baholo ba lekgotla, banna ba 

mabitso. 

3Ba bokanela Moshe le Aarone, ba re ho bona: Ho lekane! Phutheho kaofela ke batho 

ba halalelang, mme Jehova o hara bona; ke ka baka lang ha le iphahamisitse 

kahodimo ho phutheho ya Jehova na? 

4Moshe eitse ha a utlwa taba eo, a itihela fatshe ka sefahleho. 

5Yaba o bua le Kore le letshwele la hae, a re: Ka hosasane, Jehova o tla bontsha eo e 

leng wa hae, le eo a mo kgethileng hore a be haufi le yena; eo a mo kgethileng, o tla 

mo atametsa ho yena. 

6Etsang hona: Inkeleng dipitsa tsa dibano, lona boKore le ba letshwele la hae kaofela; 

7le kenye mollo ho tsona, le tshele dibano ho tsona pela Jehova, hosasane, mme 

monna eo Jehova a tla mo kgetha e tla ba yena ya kgethilweng; ho lekane, bara ba 

Levi. 

8Moshe a ba a re ho Kore: Mamelang he, lona, bara ba Levi. 

9Hlekane ke ntho e nyenyane ho lona ha Modimo wa Iseraele o le kgethile setjhabeng 

sa Iseraele, hore o le atametse ho wona hore le phethe tshebetso ya tabernakele ya 

Jehova, mme le eme kapele ho phutheho ho e sebeletsa na? 

10O o atameditse ho wona, wena le banabeno kaofela, bara ba Levi, hammoho le 

wena; ha ho le jwalo, le tsekelang boprista na? 

11Ke ka baka lena, wena le ba letshwele lohle la hao, le dumellaneng ho tsekisa 

Jehova! Aarone yena keng, hore le mo rorele na? 

12Yaba Moshe o romela ho ya bitsa Dathane le Abirame, bara ba Eliabe; empa ba re: 

Re ke ke ra ya; 

13a ke ntho e nyenyane ha o re ntshitse lefatsheng le kollang lebese le dinotshi ho tla 

re bolaela nahathothe, haele mona o ipeile morena ho rona na? 

14Etswe o sa ka wa re tlisa naheng e kollang lebese le dinotshi, leha e le ho re nea lefa 

la masimo le la dirapa tsa merara. Hleka o tla hle o phunye mahlo a banna bana na? 

Re ke ke ra ya. 

15Yaba Moshe o hlabeha haholo, a re ho Jehova: O se ke wa amohela nyehelo ya 

bona. Ha ke eso ho ba ke ba amoha leha e le esele feela, mme ha ke a senyetsa le a 

mong wa bona. 

16Moshe a re ho Kore: Wena le letshwele la hao lohle, le tle le hlahe pela Jehova, 

wena, le bona, le Aarone, ka hosasane. 

17Le nkeng e mong le e mong pitsa ya hae ya dibano, le kenye dibano ho tsona, mme 

e mong le e mong a tlise pitsa ya hae ya dibano pela Jehova, e be dipitsa tse makgolo 

a mabedi a mashome a mahlano; wena le Aarone, le nke e mong le e mong pitsa ya 

hae. 

18Yaba monna e mong le e mong wa bona o nka pitsa ya hae, a kenya mollo ho yona, 

a o tshela ka dibano, mme ba ema monyako wa tente ya pokano hammoho le Moshe 

le Aarone. 

19Kore a ba memela phutheho yohle pela monyako wa tente ya pokano. Yaba kganya 

ya Jehova e hlahela phutheho kaofela. 

20Jehova a bua le Moshe le Aarone, a re: 

21Ikgetheng ho phutheho ena, hore ke tle ke timeletse hanghang. 

22Yaba ba itihela fatshe ka difahleho, ba re: Oho, Modimo, wena, Modimo wa meya 

ya nama yohle, na leha ho sitilwe motho a le mong, o ka halefela phutheho yohle na? 

23Yaba Jehova o bua le Moshe, a re: 

24Bua le phutheho, o re: Suthang ka nqa tsohle pela meaho ya Kore, le ya Dathane, le 

ya Abirame. 

25Yaba Moshe o a ema, a ya ho boDathane le Abirame; mme baholo ba Iseraele ba 

mo sala morao. 

26A bua le phutheho, a re: Tlohang pela ditente tsa banna bao ba babe, mme le se ke la 

ama letho la bona, esere la timeletswa ka baka la dibe tsohle tsa bona. 

27Yaba ba tloha pela tente tsa Kore, le Dathane, le Abirame, ka nqa tsohle. Dathane le 

Abirame ba tswa, ba ema pela menyako ya ditente tsa bona, ba ena le basadi ba bona, 

le bara ba bona, le bana ba bona ba banyenyane. 

28Yaba Moshe o re: Ka hona le tla tseba hoba Jehova o nthomile ho etsa mesebetsi 

ena yohle, le hoba ha ke etse ke iqalla. 

29Ekare ha batho bao ba eshwa ke lefu la batho bohle, kapa se hlahelang bohle se ba 

hlahela, etlaba Jehova ha a nthoma; 

30empa ekare ha Jehova a etsa mohlolo, ha lefatshe le ahlamisa molomo wa lona, le ba 

metsa le tsohle tseo ba nang le tsona, mme ba theohela lempatung ba ntse ba utlwa, 

teng le tla tsebisisa hobane batho bao ba nyedisitse Jehova. 

31Yare hobane a qete ho bolela mantswe ao kaofela, lefatshe le neng le le katlasa bona 

la phatloha. 

32Lefatshe la ahlamisa molomo wa lona, la ba metsa, bona, le matlo a bona, le batho 

kaofela bao e leng ba Kore, le dintho tsa bona kaofela. 

33Bona le tsohle tseo e leng tsa bona, ba theohela lempatung ba utlwa; lefatshe la ba 

kwahela, mme ba nyamella hara phutheho. 

34Baiseraele bohle ba neng ba ba teetse hare ba baleha ka baka la seboko sa bona, ba 

re: E se be le rona lefatshe la re metsa. 

35Ha tswa mollo ho Jehova, wa timeletsa banna bao ba makgolo a mabedi a mashome 

a mahlano ba neng ba hlahisa dibano. 

36Jehova a bua le Moshe, a re: 

37Bolella Eleasare, mora wa moprista Aarone, hore a bokelle dipitsa tsa dibano moo 

ho tjheleng, mollo wa tsona o lahlelwe hole; hobane ke ntho tse halaleditsweng. 

38Dipitsa tsa banna bao ba sitetsweng bophelo ba bona, ho etswe ka tsona makapa a 

diphara a ho kwahela aletare; hobane di ile tsa hlahiswa pela Jehova; ka baka leo, di 

kgethehile; e tla nne e be pontsho ho bana ba Iseraele. 

39Yaba moprista Eleasare o nka dipitsa tsa koporo, tseo banna bao ba tjhesitsweng ba 

neng ba di hlahisitse, mme tsa etswa makapa a diphara a ho kwahela aletare. 

40Ke kgopotso ho bana ba Iseraele, hore ho se ke ha eba motho osele, eo e seng wa 

mofuta wa Aarone, ya atamelang ho hlahisetsa Jehova dibano, esere a tshwana le 

Kore le letshwele la hae;ha etswa jwalo kamoo Jehova a neng a laetse Moshe kateng. 

41Empa yare ha bo esa phutheho yohle ya bana ba Iseraele ya rorela Moshe le Aarone, 

ya re: Le bolaile setjhaba sa Jehova. 

42Ha phutheho e ne e bokane le Moshe le Aarone, yare ha ba tadima ka nqa tenteng ya 

pokano, ba bona leru le e apesitse, mme ha hlaha kganya ya Jehova. 

43Moshe le Aarone ba ya pela tente ya pokano. 

44Jehova a bua le Moshe, a re: 

45Tlohang hara phutheho ena, ke tle ke e timeletse hanghang. Yaba ba itihela fatshe 

ka difahleho. 

46Moshe a re ho Aarone: Nka pitsa ya dibano, o kenye ho yona mollo o tswang 

aletareng, o e tshele le dibano, o ye ho phutheho kapele, o e etsetse pheko; hobane 

kgalefo e tswile ho Jehova, lefu le se le qalehile. 

47Yaba Aarone o nka pitsa eo kamoo Moshe a mo laetseng kateng, a titimela hara 

phutheho, mme a fumana lefu le se le qalehile hara setjhaba. Yaba o tshela dibano, a 

etsetsa setjhaba pheko. 

48A ema dipakeng tsa ba shweleng le tsa ba phelang; yaba lefu le a kgaotsa. 

49Ba neng ba shwe ke lefu leo, e bile batho ba dikete tse leshome le metso e mene tse 

makgolo a supileng, kantle ho ba neng ba shwele ka taba ya Kore. 

50Aarone a ntoo kgutlela ho Moshe monyako wa tente ya pokano, mme lefu le ne le 

kgaoditse. 

NUMERE 17 

Thupa ya Aarone. 

1Jehova a bua le Moshe, a re: 

2Bua le bana ba Iseraele, mme o nke ho bona dithupa tse leshome le metso e mmedi, e 

nngwe ka ntlo e nngwe le e nngwe ya bontata bona; ke ho re, o nke e nngwe ho 

morena e mong le e mong wa matlo a bontata bona. 

3O tla ngola lebitso la e mong le e mong thupeng ya hae, mme o tla ngola lebitso la 

Aarone thupeng ya Levi; hobane ho tla ba thupa e le nngwe ka morena e mong le e 

mong wa matlo a bontata bona. 

4O tla di bea ka tenteng ya pokano, pela areka ya bopaki, moo ke kopanang le lona 

teng. 

5Monna eo ke tla mo kgetha, e tla ba eo thupa ya hae e tswang dipalesa, mme ke tla 

fedisa medumadumo e ntseng e bolelwa hodima lona ke bana ba Iseraele. 

6Yaba Moshe o phetela bana ba Iseraele mantswe ao; marena wohle a mo nea dithupa; 

morena e mong le e mong a mo nea thupa; dithupa tsa eba leshome le metso e mmedi, 

ka palo ya matlo a bontata bona. Thupa ya Aarone e ne e le hara tsa bona. 

7Moshe a bea dithupa pela Jehova, ka tenteng ya bopaki. 

8Ka hosasa, eitse ha Moshe a kena tenteng ya bopaki, a bona thupa ya Aarone, e 

beetsweng ntlo ya Levi, e tswile dipalesa, e hlahisitse menoko, e fupusitse dipalesa, e 

beile le diamanda. 

9Yaba Moshe o tlosa dithupa tsohle pela Jehova, a di isa ho bana bohle ba Iseraele; ba 

di bona, mme e mong le e mong a nka thupa ya hae. 

10Jehova a re ho Moshe: Busetsa thupa ya Aarone pela areka yabopaki, e tle e 

bolokwe teng, e be pontsho ho baikgantshi, o tle o fedise pela ka medumadumo ya 

bona, hore ba se ke ba timela. 

11Moshe a etsa jwalo; a fela a etsa ka taelo eo Jehova a mo neileng yona. 

12Yaba bana ba Iseraele ba re ho Moshe: Bona, re a shwa, re a fela, re fela kaofela! 

13E mong le e mong ya atamelang tabernakele ya Jehova o a timela. Na ke ho re, re 

tshwanetse ho timela kaofela na? 

NUMERE 18 

Mosebetsi wa baprista le Balevi le tseo ba phelang ka tsona. 

1Jehova a re ho Aarone: Wena le bara ba hao, le ba ntlo ya ntatao, le tla jara melato e 

etswang dinthong tse halalelang; wena le bara ba hao, le tla jara melato e etswang 

tshebetsong ya boprista ba lona. 

2Atametsa banabeno ho wena, ba leloko la Levi, ba leloko la ntatao, ba tle ba o 

kgomarele, mme ba o sebeletse mohla wena le bara ba hao le leng pela tente ya 

bopaki. 

3Ba tla boloka seo o tla ba laela sona, le tsa tente yohle; empa ba se ke ba atamela 

mesebetsi ya sehalalelo, leha e le aletare, esere mohlomong ba timela, hammoho le 

lona. 

4Ba tla o kgomarela, ba tla boloka tsa tente ya pokano, tseo e leng tsa tshebetso yohle 

ya tente. Ho se be moditjhaba ya le atamelang. 

5Le boloke sehalalelo le aletare, hore ho se ke ha hlola ho eba bohale bo tukelang 

bana ba Iseraele. 

6Bonang, ke nkile banababo lona, Balevi, hara bana ba Iseraele; ba ne ba abetswe 

Jehova, jwale ba abelwa lona, hore ba tle ba etse tshebetso ya tente ya pokano. 

7Wena le bara ba hao, le tla phetha ditshwanelo tsa boprista ba lona nthong tsohle tsa 

aletare, le tsa tse ka nqane ho lesira; ke yona tshebetso eo le tla e etsa. Ke le nea 

tshebetso ya boprista ka mokgwa wa mpho feela. Moditjhaba ya tlang ho atamela, o 

tla bolawa. 

8Jehova a re ho Aarone: Bona, ho ntho tsohle tse kgethwang ke bana ba Iseraele, ke o 

fa tseo ke di fuwang ka mokgwa wa kabelo; ke o fa tsona; ke di nea wena le bara ba 

hao e le ditokelo tsa botlotsuwa, ka molao o sa feleng. 

9Tse tlang ho ba tsa hao ho dintho tse kgethehileng haholo, kantle ho tse tlang ho 

tjheswa ka mollo, ke tsena: dikabelo tsohle tsa bona, le dinyehelo tsohle tsa bona, le 

mahlabelo wohle a sebe le a melato ao ba tla ntlhahisetsa wona; dintho tseo tse 

kgethehileng haholo e tla ba tsa hao, le tsa bara ba hao. 

10Le tla di ja nqalong e kgethehileng haholo; monna e mong le e mong o tla di ja; e tla 

ba tse kgethehileng mahlong a lona. 

11Hape, tse tlang ho ba tsa hao ke dikabelo tseo bana ba Iseraele ba tla di hlahisa ka 

ho di emisa le ka ho di tsokotsa ka nqa tsohle; tseo ke di nea wena, le bara ba hao, le 

baradi ba hao, ka molao o sa feleng. E mong le e mong ya hlwekileng tlung ya hao o 

tla di ja. 

12Ke o nea le dithakangwaha tseo ba tla di hlahisetsa Jehova; tsohle tsa ole e 

hlwekileng ka ho fetisa, le tsohle tsa veine le tsa koro tse fetisang ka monate. 

13Ke re, dithakangwaha tsohle tsa tse mediswang ke lefatshe, tseo ba di tlisetsang 

Jehova, e tla ba tsa hao. E mong le e mong ya hlwekileng tlung ya hao o tla di ja. 

14Tsohle tse entsweng anathema Iseraeleng e tla ba tsa hao. 

15Letsibolo le leng le le leng la nama yohle, leo ba tla le abela Jehova, kapa e leng la 

batho, kapa e leng la diphoofolo, e tla ba la hao. Feela, o tla lopollisa letsibolo la 

motho, mme o lopolle letsibolo la phoofolo e sa hlwekang. 

16O tla di lopollisa, ha di se di na le kgwedi e le nngwe, ka ho lekanya ha hao le ka 

theko ya dishekele tse hlano tsa silefera, e leng ka shekele ya sehalalelo, e etsang 

digera tse mashome a mabedi. 

17Empa o se ke wa lopollisa letsibolo la kgomo, leha e le letsibolo la nku, leha e le 

letsibolo la podi, hobane ke dintho tse kgethehileng. O tla tshollela madi a tsona 

aletareng, o tjhese mafura a tsona; ke sehlabelo se etswang ka mollo, se monko o 

monate ho Jehova. 

18Nama ya tsona e tla ba ya hao jwaloka sefuba se tsokotsehileng ka nqa tsohle, le 

jwaloka letsoho le letona. 

19Ke o nea dikabelo tsohle tse kgethehileng tseo bana ba Iseraele ba tla di hlahisetsa 

Jehova ka ho di emisa, ke re, ke di nea wena, le bara ba hao, le baradi ba hao ka 

molao o sa feleng. Ke selekane se se nang ho kgaolwa, se sa feleng pela Jehova, se 

entsweng le wena le ditloholo tsa hao. 

20Jehova a re ho Aarone: O ke ke wa rua letho la naha ya bona, mme o ke ke wa ba le 

lefa hara Baiseraele; ke nna ke leng lefa la hao, le leruo la hao hara bana ba Iseraele. 

21Ke nea bara ba Levi boshome ba tsohle tsa Iseraele, e be lefa la bona, bakeng sa 

tshebetso ya bona, tshebetso ya tente ya pokano. 

22Bana ba Iseraele ba ke ke ba hlola ba atamela tente ya pokano, esere mohlomong ba 

ipakela molato, mme ba eshwa. 

23Balevi ba tla etsa tshebetso ya tente ya pokano, mme ba tla jara bokgopo ba bona. 

Ba ke ke ba eba le lefa hara bana ba Iseraele; hoo e tla ba molao o sa feleng hara 

ditloholo tsa bona. 

24Lefa leo ke le fang Balevi, ke boshome ba ntho tsohle boo bana ba Iseraele ba tla bo 

hlahisetsa Jehova ka ho bo emisa; ke ka baka leo ke bolelang bakeng sa bona hore, ba 

ke ke ba eba le lefa hara bana ba Iseraele. 

25Jehova a bua le Moshe, a re: 

26O tla bolella Balevi, o re ho bona: Etlare ha le nka ho bana ba Iseraele boshome boo 

ke le neang bona ka lebitso la bona, e be lefa la lona, le tla nkela Jehova kabelo e 

emiswang ho boshome boo, e leng boshome ba boshome; 

27mme kabelo eo ya lona e tla ballwa lona jwaloka koro e nkwang seotlong, le 

jwaloka veine e ntjha e nkwang sehatelong. 

28Ka mokgwa o jwalo, le lona le tla abela Jehova kabelo boshomeng ba ntho tsohle 

tseo le tla di nka ho bana ba Iseraele, mme le tla nea moprista Aarone kabelo eo, eo le 

e abetseng Jehova. 

29Dineong tsohle tseo le tla di newa, le tla nkela Jehova dikabelo. Ho tse fetisang ka 

molemo, le tla kgetha kabelo e kgethehileng. 

30O ba bolelle, o re: Etlare hobane le kgethe se molemo, boshome bo tla ballwa 

Balevi, jwaloka katleho ya seotlo, le jwaloka katleho ya sehatelo. 

31Le tla bo ja kae le kae, lona le ba matlo a lona; hobane ke moputso wa lona bakeng 

sa tshebetso eo le e etsang tenteng ya pokano. 

32Le ke ke la bewa molato le o mong bakeng seo, mme etlere ha le nkile se leng 

molemo, le se ke la senya dikabelo tse kgethehileng tsa bana ba Iseraele, le tle le se 

tshohe le eshwa. 

NUMERE 19 

Kgomo e kgunwana; metsi a hlatsuo. 

1Jehova a bua le Moshe le Aarone, a re: 

2Hona ke taelo le molao oo Jehova a o beang ka ho re: Bolella bana ba Iseraele hore 

ba o tlisetse sethole sa kgomo se sekgunwana, se hlokang sekodi, se se nang bohole, 

se esong ho kenngwe jokong. 

3Le tla se nea moprista Eleasare, a se ntshe diahelong; mme se tla bolawa pela hae. 

4Moprista Eleasare o tla nka madi a sethole ka monwana, mme o tla foka wona 

hasupa ka nqa kapele ho tente ya pokano. 

5Sethole se tla tjheswa pela mahlo a hae; ho tla tjheswa letlalo la sona, le nama ya 

sona, le madi a sona, le wona moswang wa sona. 

6Moprista o tla nka patsi ya kedare, le hisopa, le purepera, mme o tla di lahlela kahara 

mollo o tjhesang sethole. 

7Moprista o tla hlatswa diaparo tsa hae, mme o tla hlatswa mmele wa hae metsing, a 

ntoo boela diahelong; empa e tla ba ya sa hlwekang ho fihlela mantsiboya. 

8Ya tjhesitseng sethole, o tla hlatswa diaparo tsa hae ka metsi, a hlatswe mmele wa 

hae metsing; empa etlaba ya sa hlwekang ho fihlela mantsiboya. 

9Monna ya hlwekileng o tla bokella molora wa sethole, o tla o bea kantle ho diahelo 

nqalong e hlwekileng; o tla bolokelwa phutheho ya bana ba Iseraele, hore ho etswe ka 

wona metsi a hlatsuo. 

10Ke metsi a etsang pheko. Ya bokeletseng molora wa sethole, o tla hlatswa diaparo 

tsa hae, mme e tla ba ya sa hlwekang ho fihlela mantsiboya. Hoo e tla ba molao o sa 

feleng ho bana ba Iseraele le ho moditjhaba ya jakileng hara bona. 

11Ya tlang ho ama setopo sa motho ofe le ofe e tla ba ya sa hlwekang ka matsatsi a 

supileng. 

12O tla itlhatswa ka metsi ao ka tsatsi la boraro le ka tsatsi la bosupa, mme o tla 

hlweka; empa ha a sa itlhatswe ka tsatsi la boraro le la bosupa, a ke ke a hlweka. 

13Ya amang setopo, e leng mmele wa motho ya shweleng, ha a sa itlhatswe, o 

silafatsa tabernakele ya Jehova; o tla tloswa hara Iseraele. Erekaha metsi a hlatsuo a sa 

ka a tshelwa hodima hae, e ntse e le ya sa hlwekang, mme ho se hlweke ha hae ho sa 

ntse ho le hodima hae. 

14Ke ona molao wa mohla motho a shwang tenteng e nngwe: Mang le mang ya tla 

kena tenteng eo, le e mong le e mong ya tla ba tenteng, e tla ba ba sa hlwekang ka 

matsatsi a supileng. 

15Pitsa e nngwe le e nngwe e kwaholotsweng, e se nang sekwahelo se tlamilweng, 

etlaba ha ea hlweka. 

16E mong le e mong ya tla ama motho ya bolailweng naheng ka lerumo, kapa setopo, 

kapa masapo a batho, kapa lebitla, etlaba ha a hlweka ho fihlela matsatsi a supileng. 

17Eo ya sa hlwekang, o tla nkelwa molora wa sehlabelo sa hlatsuo se kileng sa 

tjheswa, mme ho tla tshelwa metsi a sediba hodima wona pitseng. 

18Monna ya hlwekileng o tla nka hisopa, a e qopetse metsing ao, a ntoo foka tente ka 

yona, le mesebetsi yohle, le batho ba leng teng, le eo ya amileng masapo, kapa motho 

ya bolailweng, kapa setopo, kapa lebitla. 

19Monna eo ya hlwekileng o tla foka ya sa hlwekang ka tsatsi la boraro le la bosupa, 

mme o tla mo hlwekisa ka tsatsi la bosupa. O tla hlatswa diaparo tsa hae, a itlhatswe 

metsing; mme mantsiboya o tla hlweka. 

20Motho ya sa hlwekang, ha a sa itlhatswe, o tla tloswa hara phutheho, hobane o 

silafaditse sehalalelo sa Jehova; erekaha metsi a hlatsuo a sa ka a tshelwa hodima hae, 

e ntse e le ya sa hlwekang. 

21Hoo e tla ba molao o sa feleng ho bona: ya fokileng ka metsi a hlatsuo, o tla hlatswa 

diaparo tsa hae, mme ya amileng metsi a hlatsuo, etlaba ha a hlweka ho fihlela 

mantsiboya. 

22Tsohle tse amileng ya sa hlwekang di tla silafala, mme motho ya mo amileng, etlaba 

ya sa hlwekang ho fihlela mantsiboya. 

NUMERE 20 

Ho shwa ha Miriame. — Metsi a Meriba. — Kotlo ya Moshe. — Ho shwa ha Aarone. 

1Phutheho yohle ya bana ba Iseraele ya fihla lefeelleng la Tsine ka kgwedi ya pele, 

mme setjhaba sa emisa Kadeshe. Miriame a shwela teng, mme a epelwa teng. 

2Ho ne ho se metsi teng a ka nowang ke phutheho; yaba e lwantsha Moshe le Aarone. 

3Ba tsekisa Moshe, ba re: Hoja ra timela mohla banababo rona ba timelang pela 

Jehova! 

4Na ke ka baka lang le tlisitseng phutheho ya Jehova lefeelleng lena, hore re shwele 

teng, rona le makgomo a rona? 

5Na ke ka baka lang le re ntshitseng Egepeta, la re tlisa bakeng sena se sebe na? Hase 

naha eo re ka e lemang, ha ho difate tsa feiye ho yona, leha e le tsa morara, leha e le 

tsa garanata, leha e le metsi a ka nowang. 

6Moshe le Aarone ba tloha phuthehong, ba ya monyako wa tente ya pokano. Ba wa ka 

difahleho tsa bona; mme kganya ya Jehova ya ba hlahela. 

7Jehova a bua le Moshe, a re: 

8Nka lere la hao, mme le bitse phutheho, wena le ngwaneno Aarone; le tla bua le 

lefika pontsheng ya bona, mme ho tla tswa metsi ho lona; o tla ba ntshetsa metsi 

lefikeng, mme o tla nosa phutheho le dintho tsa yona. 

9Yaba Moshe o nka lere la hae le neng le le pela Jehova, jwalokaha Jehova a mo 

laetse. 

10Moshe le Aarone ba biletsa phutheho pela lefika. 

11Moshe a re: Mamelang he, lona bahanyetsi! A hleka re tla le ntshetsa metsi lefikeng 

lena na? Moshe a ntoo emisa letsoho la hae, a otla lefika habedi ka lere la hae. Metsi a 

tswa a le mangata; batho ba enwa le tsona dintho tsa bona. 

12Yaba Jehova o re ho Moshe: Kahobane le sa ka la dumela ho nna, la nkgalaletsa 

mahlong a bana ba Iseraele, le ke ke la finyeletsa phutheho ena lefatsheng leo ke le 

neileng lona. 

13Ke wona metsi a Meriba, moo bana ba Iseraele ba hanyeditseng Jehova; ke hona 

moo a ikgalaleditseng ka ho bona. 

14Moshe ha a le Kadeshe, a romela manqosa ho morena wa Edomo, a re ho yena: Ho 

itswe ke ngwaneno Iseraele: O tseba mahlomola wohle ao re bileng le wona. 

15Bontata rona ba ne ba theohele Egepeta, mme ra dula teng halelele. Empa 

Baegepeta ba re tubile, rona le bontata rona. 

16Ra howeletsa ho Jehova, a utlwa lentswe la rona. A roma lengeloi, mme a re ntsha 

Egepeta. Bona, re se re le Kadeshe, motse o pheletsong ya naha ya hao. 

17O re dumelle ho feta ka naha ya hao; re ke ke ra tsamaya hara masimo, leha e le hara 

merara, mme re ke ke ra nwa metsi a didiba tse tjhekilweng; re tla ya ka mmila o 

phatlaletseng, re sa kgelohele ho le letona, kapa ho le letshehadi, ho fihlela re etswa 

meeding ya hao. 

18Edomo a re: O ke ke wa ba wa feta ha ka; ha o ka leka, ke tla tswa, ke o 

kgahlanyetse ka lerumo. 

19Bana ba Iseraele ba re ho yena: Re tla nyoloha ka mmila o phatlaletseng; ha nna le 

mehlape ya ka re ka nwa metsi a hao, ke tla a lefa; ha ho ho hong, haese hore ke fete 

ka maoto a ka. 

20A fetola, a re: O ke ke wa ba wa feta. Jwale Edomo a tswa ho mo kgahlanyetsa ka 

batho ba bangata le ka letsoho le matla. 

21Edomo a hana jwalo ho dumella bana ba Iseraele ho feta naheng ya hae. Yaba 

Iseraele o a kgeloha. 

22Phutheho yohle ya bana ba Iseraele ya tloha Kadeshe, ya tla thabeng ya Hore. 

23Mme moo, thabeng ya Hore, moeding wa naha ya Edomo, Jehova a re ho Moshe le 

Aarone: 

24Aarone o sa ya orosetswa ho ba tjhaba sa hae; hobane a ke ke a kena fatsheng leo ke 

le neang bana ba Iseraele, ka baka la hobane le kile la hanyetsa taelo ya ka metsing a 

Meriba. 

25Nka Aarone le mora hae Eleasare, mme o ba nyolosetse thabeng ya Hore. 

26O tla hlobodisa Aarone dikobo tsa hae, o di apese Eleasare, mora hae. 

27Ke moo Aarone a tla shwela teng, a orohe. Moshe a etsa tseo Jehova a mo laetseng 

tsona. Ba nyolohela thabeng ya Hore mahlong a phutheho kaofela. 

28Moshe a hlobodisa Aarone dikobo tsa hae, a di apesa Eleasare, mora hae. Aarone a 

shwela moo, qhoweng ya thaba. Mme Moshe le Eleasare ba theoha thabeng. 

29Phutheho yohle ha e bona hoba Aarone o shwele, ntlo yohle ya Iseraele ya llela 

Aarone ka matsatsi a mashome a mararo. 

NUMERE 21 

Dinoha tse tjhesang. — Baamore ba hlolwa. 

1Eitse ha morena wa Arade, e leng Mokanana, ya neng a ahile ka nqa borwa, a utlwa 

hoba Baiseraele ba tla ka tsela ya Atharime, a lwantsha Baiseraele, mme a kgutla a 

hapile ba bang. 

2Yaba Baiseraele ba ikana ho Jehova, ba re: Ha o neela setjhaba seo matsohong a 

rona, re tla neela metse ya bona anathema. 

3Jehova a utlwa lentswe la Baiseraele, a ba neela Bakanana; mme ba neela metse ya 

bona anathema. Sebaka seo sa rewa lebitso la Horma. 

4Ba tloha thabeng ya Hore ka tsela ya Lewatle le Lefubedu, ba pota naha ya Edomo. 

Tseleng, setjhaba sa fellwa ke pelo, mme batho ba bua hampe ka Modimo le ka 

Moshe, ba re: 

5Na ke ka baka lang ha le re nyolotse Egepeta hore re tlo shwela lefeelleng na? 

Hobane, mona, ha ho bohobe, ha ho metsi, mme pelo tsa rona di tennwe ke bohobe 

bona bo sa tsebisahaleng. 

6Yaba Jehova o romela setjhaba dinoha tse tjhesang; tsa loma batho, mme ha eshwa 

batho ba bangata Iseraeleng. 

7Jwale setjhaba sa tla ho Moshe, sa re: Re sitilwe, hobane re buile hampe ka Jehova le 

ka wena. Rapela Jehova hore a tlose dinoha tsena ho rona. Moshe a rapella setjhaba. 

8Yaba Jehova o re ho Moshe: Etsa noha e tjhesang, o e fanyehe sefateng; e mong le e 

mong ya lomilweng, ya tlang ho e tadima, o tla phela. 

9Moshe e etsa noha ka koporo, a e fanyeha sefateng; mme e mong le e mong ya 

lomilweng ke noha, ha a tadima noha ya koporo, o ne a phela. 

10Bana ba Iseraele ba tloha, ba ya emisa Obothe; 

11ba tloha Obothe, ba ya emisa thakong tsa Abirame, lefeelleng le malebana le 

Moabe, ka nqa botjhabela. 

12Ba tloha moo, ba emisa sekgutlong sa Serede. 

13Ba tloha teng, ba ya emisa mose wane wa Aarone, e leng noka e phallang feelleng 

ha e etswa naheng ya Baamore; hobane Arnone ke moedi wa Moabe, mahareng a 

Moabe le Baamore. 

14Ke ka baka leo ho itsweng Bukeng ya Dintwa tsa Jehova: 

15Vahebe wa Sufa, le dinokana tsa Arnone, le ho phalla ha dinokana ho lebileng nqa 

Are, ho isa moeding wa Moabe. 

16Ba tloha moo, ba ya Beere. Ke ka sediba seo Jehova a itseng ho Moshe: Bokella 

setjhaba, mme ke tla se fa metsi. 

17Ke moo Iseraele a kileng a bina sefela sena: 

18Nyoloha, sediba! Se bineleng ka ho arabelana, le roke sediba se tjhekilweng ke 

marena, se tjhekilweng ke baholo ba setjhaba ka lere la borena, ka mare a bona! 

19Ba tloha feelleng, ba ya Matthana; ba tloha Matthana, ba yaNahaliele; ba 

tloha Nahaliele, ba ya Bamothe; 

20ba tloha Bamothe, ba ya sekgutlong se naheng ya Moabe, se fellang qhoweng ya 

Pisga, ka nqa feelleng. 

21Baiseraele ba roma manqosa ho Sihone, morena wa Baamore, ka ho re: 

22Re dumelle re fete naheng ya hao; re ke ke ra kgelohela masimong, leha e le 

merareng; re ke ke ra nwa metsi a didiba tse tjhekilweng; re tla ya ka mmila o 

phatlaletseng, re be re tswe meeding ya hao. 

23Empa Sihone ha a ka a dumella Iseraele ho feta ka naha ya hae; empa a bokella 

setjhaba sa hae kaofela, a ya kgahlanyetsa Iseraele feelleng. A tla Jahatse, a lwantsha 

Iseraele teng. 

24Baiseraele ba mo hlola ka bohale ba lerumo, ba nka naha ya hae, ho tloha Arnone 

ho isa Jabboke, le ho isa moeding wa bana ba Ammone; hobane moedi wa bana ba 

Ammone o ne o tiisitswe. 

25Baiseraele ba hapa metse yohle, ba aha metseng yohle ya Baamore, Heshbone, le 

metseng e meng yohle e pusong ya bona. 

26Hobane Heshbone e ne e le motse wa Sihone, morena wa Baamore. Sihone o ne a 

lwane le morena wa Moabe ya neng a le teng pele, o ne a mo amohe naha ya hae 

yohle ho isa Arnone. 

27Ke ka baka leo baroki ba reng: Tloong Heshbone! Motse wa Sihone o tsoswe, o 

hahuwe! 

28Hobane ho tswile mollo Heshbone, le lelakabe motseng wa Sihone; le tjhesitse Are-

Moabe le marena a diphahameng tsa Arnone. 

29Ho madimabe, wena Moabe! O timetse, setjhaba sa Kemoshe! Se neetse bara ba 

sona palehong, le baradi ba sona kgolehong ya Sihone, ya morena wa Baamore. 

30Re ba betsitse ka metsu ya rona. Tsohle di sentswe ho tloha Heshbone ho isa 

Dibone; re sentse ho ya fihla Nofake, le ho isa Medeba. 

31Baiseraele ba ya aha naheng ya Baamore. 

32Jwale Moshe a romela ho ya hlwela Jaesere, mme ba kena metse ya teng, ba lelekisa 

Baamore ba neng ba ahile ho yona. 

33Hamorao, ba kgutla, mme ba nyoloha ka tsela ya Bashane. Yaba Oge, morena wa 

Bashane, o a tswa, a ba kgahlanyetsa ho ba lwantsha Edrei, a ena le batho ba hae 

kaofela. 

34Yaba Jehova o re ho Moshe: O se ke wa mo tshaba; hobane ke mo neetse 

matsohong a hao, yena le setjhaba sa hae kaofela, le naha ya hae; o tla mo etsa 

jwalokaha o entse Sihone, morena wa Baamore ya neng a ahile Heshbone. 

35Mme ba mo hlola, yena le bara ba hae, le setjhaba sa hae kaofela, ho sa pholohe 

motho le a mong; mme ba hapa naha ya hae. 

NUMERE 22 

Balaame. 

1Bana ba Iseraele ba tloha, mme ba emisa mahwatateng a Moabe, mose wane ho 

Jordane, mabapa le Jeriko. 

2Balake, mora Tsippore, a bona tsohle tseo Baiseraele ba di entseng Baamore. 

3Moabe a tshoha haholo ha a bona setjhaba se sekalo, a tshwarwa ke thothomelo ka 

baka la bana ba Iseraele. 

4Moabe a re ho baholo ba Midiane: Bongata boo bo ya qeta tsohle tse ka mathoko ho 

rona, jwaloka dikgomo ha di fula botala ba naha. Mohlang oo, Balake, mora Tsippore, 

e ne e le yena morena wa Moabe. 

5Yaba o romela manqosa ho ya bitsa Baalame, mora Beore, ya neng a ahile Pethore e 

pela noka, naheng ya bara ba setjhaba sa hae, mme a re ho yena: Bona, setjhaba se 

tswile Egepeta; se apesitse lefatshe, mme se ahile mabapa le nna. 

6Tloo ho nna hle, o nthohakele tjhaba seo, hobane se mpheta ka matla; ke moo 

mohlomong nka se hlolang, ka ba ka se lelekisa nahengena; hobane ke a tseba hoba eo 

o mo hlohonolofatsang o hlohonolofetse, mme eo o mo rohakang o rohakilwe. 

7Baholo ba Moabe le baholo ba Midiane ba tloha, ba nketse senohe dimpho. Ba fihla 

ho Balaame, bo mo phetela mantswe a Balake. 

8Yaba o re ho bona: Hlolang mona bosiu, mme ke tla le nea karabo ka tseo Jehova a 

tlang ho mpolella tsona. Mme marena a Moabe a hlola ha Balaame. 

9Modimo wa tla ho Balaame, wa re: Ana banna bao o nang le bona ha hao ke bomang 

na? 

10Balaame a araba Modimo, a re: Balake, mora Tsippore, morena wa Moabe, o ba 

romile ho nna ka ho re: 

11Bona, setjhaba se tswile Egepeta, mme se apesitse lefatshe; tloo jwale, o se rohake; 

ekaba mohlomong ke tla se hlola, ke se lelekise. 

12Modimo wa re ho Balaame: O ke ke wa ya le bona, mme o ke ke wa rohaka setjhaba 

seo, hobane se hlohonolofaditswe. 

13Balaame a tsoha hosasa, a re ho marena a Balake: Kgutlelang fatsheng la lona, 

hobane Jehova o hana ha ke eya le lona. 

14Marena a Moabe a tloha, a kgutlela ho Balake, a re: Balaame o hanne ho tla le rona. 

15Balake a boela a roma marena a fetisang a pele ka bongata le ka ho hlompheha. 

16A fihla ho Balaame, a re ho yena: Ho thwe ke Balake, mora Tsippore: O se ke wa 

thibelwa ke letho ho tla ho nna; 

17hobane ke tla o hlompha haholo, mme ke tla etsa tsohle tseo o tla mpolella tsona; ke 

a o rapela, tloo o nthohakele setjhaba seo. 

18Balaame a araba, a re ho bahlanka ba Balake: Leha Balake a ka nnea ntlo ya hae e 

tletse silefera le kgauta, nke ke ka etsa letho leha le le leng, le lenyenyane leha e le le 

leholo, le tlolang taelo ya Jehova, Modimo wa ka. 

19Mme jwale, ke a le rapela, a le ke le hlole mona bosiu, hore ke tle ke tsebe seo 

Jehova a tla boela a mpolelle sona. 

20Modimo wa tla ho Balaame bosiu, wa re ho yena: Erekaha banna bana ba tlile ho o 

bitsa, tloha o ye le bona; leha ho le jwalo, o tla etsa seo ke tla o bolella sona. 

21Balaame a tsoha hosasa, a qhaneha esele ya hae, a ya le matona a Moabe. 

22Empa bohale ba Modimo ba tuka kahobane a ile; lengeloi la Jehova la tla ema 

tseleng, ho mo lwantsha. Balaame o ne a kaletse esele ya hae, mme bahlanka ba hae 

ba babedi ba ne ba ena le yena. 

23Esele ya bona lengeloi la Jehova le eme tseleng, le tshwere lerumo le tsomotsweng 

letsohong, mme ya kgeloha tsela, ya leba naheng; mme Balaame a otla esele hore e 

kgutlele tseleng. 

24Empa lengeloi la Jehova la ema mmileng o pakeng tsa masimo a merara; lerako le 

ne le le teng ka nqa tse pedi. 

25Esele ya bona lengeloi la Jehova, ya ikgohla ka lerako, ya patisa leoto la Balaame ka 

lerako; mme Balaame a boela a e otla. 

26Lengeloi la Jehova la tswela pele, la ema nqalong e patisaneng, moo ho neng ho se 

sebaka sa ho kgelohela ka ho le letona, kapa ka ho le letshehadi. 

27Esele ha e bona lengeloi la Jehova, ya botha tlasa Balaame; mme bohale ba Balaame 

ba tuka, a otla esele ka thupa ya hae. 

28Yaba Jehova o ahlamisa molomo wa esele, mme esele ya re ho Balaame: Na ke 

entseng, haele mona o se o nkotlile hararo na? 

29Balaame a re ho esele: Ke kahobane o bapala ka nna; hoja ke ena le lerumo ka 

letsohong la ka, nka be ke o bolaya hona mona. 

30Esele ya re ho Balaame: Hleka hase nna esele ya hao eo o nnileng wa e palama 

haesale ke le wa hao, ho fihlela kajeno na? A ke temalo ya ka ho o etsa jwalo na? 

Mme a araba, a re: Tjhe! 

31Yaba Jehova o tutubolla mahlo a Balaame, mme a bona lengeloi la Jehova le eme 

tseleng, lerumo le tsomotsweng le le letsohong la lona; a inama, a itihela fatshe ka 

sefahleho. 

32Lengeloi la Jehova la re ho yena: Ke ka baka lang ha o se o otlile esele ya hao 

hararo na? Bona, ke tlile ho o lwantsha, hobane ho nna tsela ya hao ke e isang 

tahlehong. 

33Esele e mpone, mme e se e kile ya kgeloha hararo pela ka. Hoja e sa ka ya kgeloha 

pela ka, nka ba ke o bolaile, mme nka be ke e tlohetse e phele. 

34Balaame a re ho lengeloi la Jehova: Ke sitilwe kahobane ke ne ke sa tsebe hoba o 

eme pela ka tseleng; mme jwale, ha o nnyatsa, ke tla kgutla. 

35Lengeloi la Jehova la re ho Balaame: Eya le batho bao; empa o se ke wa bua ho 

hong, haese lentswe leo ke tla o bolella lona. Mme Balaame a ya le matona a Balake. 

36Ha Balake a utlwa hobane Balaame o a fihla, a tswa, a mo kgahlanyetsa motseng wa 

Moabe o moeding wa Arnone, pheletsong ya naha. 

37Balake a re ho Balaame: Ha ke re, ke ne ke romele ho wena hore o ye ho bitswa na? 

A ke ka baka lang ha o sa ka wa tla ho nna na? Hleka nka sitwa ho o etsa ka hlompho 

na? 

38Balaame a re ho Balake: Bona, ke tlile ho wena; empa na ke na le matla a ho bolela 

taba na? Ke tla bolela mantswe ao Modimo o tla a bea molomong wa ka. 

39Balaame a ya le Balake, mme a fihla Kiryathe-Hutsothe. 

40Balake a hlaba dikgomo le dinku, mme a sehela Balaame le matona a ho yena. 

41Hosasane, Balake a nka Balaame, a mo nyolosetsa Bamothe-Baale; ha a le teng, 

Balaame a bona karolo ya ho qetella ya setjhaba sa Iseraele. 

NUMERE 23 

1Balaame a re ho Balake: Nkgahele mona dialetare tse supileng, mme o ntokisetse 

teng dipoho tsa dikgomo tse supileng, le dipheleu tse supileng. 

2Balake a etsa seo Balaame a se boletseng; Balake le Balaame ba hlaba poho le pheleu 

aletareng e nngwe le e nngwe. 

3Balaame a re ho Balake: Ema mona pela setjheso sa hao, mme ke tla ya thokonyana; 

mohlomong Jehova a ka tshoha a nkgahlanyetsa, mme ke tla o bolella seo a tla 

ntshenolela sona. Mme a ya phenyoleng. 

4Modimo wa tla ho Balaame; mme Balaame a re ho wona: Ke lokisitse dialetare tse 

supileng, mme ke hlabile poho le pheleu aletareng e nngwe le e nngwe. 

5Jehova a kenya mantswe molomong wa Balaame, a re ho yena: Kgutlela ho Balake, 

mme o mmolelle hore hoitseng. 

6Yaba o kgutlela ho yena; a fihlela Balake a eme pela setjheso sa hae, a ena le matona 

wohle a Moabe. 

7Yaba Balaame o porofeta, a re: Balake o ntheositse Arame; morena wa Moabe 

o ntheositse dithabeng tsa botjhabela, ka ho re: Tloo, o nthohakele Jakobo! Tloo, o 

halefele Iseraele! 

8Na nka rohaka jwang eo Modimo o sa kang wa mo rohaka? Na nka halefela jwang eo 

Jehova a sa mo halefeleng? 

9Ke a mmona, ke le qhoweng ya mafika; ke a mmoha ke le hlorong ya dithaba; 

bonang, ke setjhaba se ahang se nnotshi, se sa balweng le ditjhaba. 

10A ke mang ya ka balang lerole la Jakobo, ya ka bolelang karolo ya bone ya palo ya 

Iseraele? A nke ke shwe lefu la ba lokileng, mme bofelo ba ka bo tshwane le jwa 

bona! 

11Balake a re ho Balaame: Na o nkentseng? Ke o bitsitse ho rohaka sera sa ka, mme 

jwale o hlile o se hlohonolofaditse! 

12A araba, a re: Ha ke re, ke tshwanetse ho bolela seo Jehova a se beileng molomong 

wa ka na? 

13Balake a re ho yena: Tloo le nna hle bakeng sesele, moo o tla se bona; o tla bona 

karolo e le nngwe feela ya sona, e seng ho se bona kaofela. O nthohakele sona teng. 

14A mo isa tshimong ya Tsofime, qhoweng ya Pisga; teng a haha dialetare tse 

supileng, a hlaba poho le pheleu aletareng e ngwe le e nngwe. 

15Yaba Balaame o re ho Balake: Ema mona pela setjheso sa hao, mme nna ke tla ya 

kgahlanyetsa Modimo mane. 

16Jehova a tla ho Balaame, a kenya mantswe molomong wa hae, a re ho yena: Boela 

ho Balake, o mmolelle hore hoitseng. 

17A boela ho yena, a fihlela Balake a eme pela setjheso sa hae, a ena le matona a 

Moabe. 

18Balake a mmotsa, a re: Jehova o itseng? 

19Yaba Balaame o porofeta, a re: Tsoha, Balake, o mamele; sekeha tsebe, mora 

Tsippore! Modimo hase motho, hore o tle o etse leshano, kapa mora motho, hore o tle 

o bake. Seo o se boletseng, na o ke ke wa se etsa na? Seo o se rerileng, na o ke ke wa 

se phetha na? 

20Bona, ke laetswe ho hlohonolofatsa! O hlohonolofaditse, nke ke ka ho fetola. 

21Ha o fumane bokgopo ho Jakobo, le tse sa lokang ha o di bone ho Iseraele: Jehova, 

Modimo wa hae, o na le yena; ke morena wa hae, eo a mo thabelang. 

22Modimo o ne o mo ntshe Egepeta; o na le matla a kang a nare. 

23Jakobo a ke ke a louwa, le Iseraele a ke ke a nohelwa. Jwale ho tla bolellwa Jakobo 

le Iseraele mosebetsi o sebeditsweng ke Modimo. 

24Ke setjhaba se tsohang jwaloka tau e tshehadi, se itsosang jwaloka tau. Se ke ke sa 

dula se eso ho harole hlwibilo, se eso ho nwe madi a ba bolailweng. 

25Yaba Balake o re ho Balaame: Ha o se na ho se rohaka, o mpe o se ke wa se 

hlohonolofatsa. Balaame a fetola, a re ho Balake: 

26Na hase seo ke o boleletseng sona, ka re: Ke tla etsa tsohle tseo Jehova a tla 

mpolella tsona na? 

27Empa Balake a re ho Balaame: Tloo jwale, ke o ise bakeng sesele; mohlomong ha o 

le mane, e tla ba ntho e lokileng mahlong a Modimo hore o nthohakele setjhaba seo, o 

le mane. 

28Balake a isa Balaame qhoweng ya Peore, moo e okametseng lefeella. 

29Balaame a re ho Balake: Nkgahele mona dialetare tse supileng, mme o ntokisetse 

teng dipoho tse supileng le dipheleu tse supileng. 

30Balake a etsa kamoo Balaame a mmoleletseng kateng, a hlaba poho le pheleu 

hodima aletare e nngwe le e nngwe. 

NUMERE 24 

1Balaame a bona hobane Jehova o rata ho hlohonolofatsa Iseraele; ha a ka a hlola a ya 

ho batla tsa boloi jwaloka pele; empa a retelletsa sefahleho sa hae ka nqa lefeelleng. 

2Balaame a emisa mahlo a hae, a bona Iseraele a emisitse ka meloko ya hae. Yaba 

Moya wa Modimo o ba hodima hae. 

3A porofeta, a re: Lentswe le Balaame, mora Beore, lentswe la monna ya nang le 

leihlo le tutubolohileng, lentswe la ya utlwang mantswe a Modimo, 

4la ya bonang dipono tsa Ya matla wohle, la ya inamang, mme mahlo a hae a ele: 

5Ditente tsa hao di ntle hakakang, Jakobo! Le meaho ya hao, Iseraele! 

6Di alehile jwaloka mohlaka, jwaloka ma simo seoding sa noka, jwaloka makgala a 

hlomilweng ke Jehova, jwaloka dikedare pela metsi! 

7Metsi a kgaphatseha dinkgong tsa hae; peo ya hae e nontshwa ke metsi a mangata. 

Morena hae o feta Agage, le mmuso wa hae o a phahama. 

8Modimo o mo ntshitse Egepeta; o na le matla a kang a nare. O qeta ditjhaba tse mo 

lwantshang; o robaka masapo a tsona, a di imele ka metsu ya hae. 

9O finne mangole, o bothile jwaloka tau le jwaloka tau e tshehadi; ke mang ya ka mo 

tsosang? Ho hlohonolofatswe ba o hlohonolofatsang, ho rohakwe ba o rohakang! 

10Yaba bohale ba Balake bo tukela Balaame; a opa matsoho, a re ho Balaame: Ke o 

bitsitse hore o tle o rohake dira tsa ka, mme bona, o di hlohonolofaditse makgetlo ana 

a mararo. 

11Tloha jwale, o ye ha eno! Ke ne ke itse, ke tla o hlompha ka dimpho tse kgolo, empa 

Jehova o o sitisitse ho di nka. 

12Balaame a fetola Balake, a re: Ha ke re, ke ne ke bolelle manqosa ao o a romileng 

ho nna, ka re: 

13Leha Balake a ka nnea ntlo ya hae e tletse silefera le kgauta, nka sitwa ho tlola taelo 

ya Jehova ka ho etsa botle leha e le bobe ke iqalla; seo Jehova a tla mpolella sona, ke 

sona seo ke tla se phetha. 

14Jwale, ke ikela ho ba heso; tlo o he, ke o bolelle seo setjhaba sena se tla se etsa ho 

setjhaba sa hao mehleng e tlang. 

15Balaame a porofeta, a re: Lentswe la Balaame, mora Beore; lentswe la monna ya 

leihlo le tutubolohileng, lentswe la ya utlwang mantswe a Modimo, 

16la ya tsebang bohlale ba Ya leng hodimodimo, la ya bonang dipono tsa Ya matla 

wohle, la ya inamang, mme mahlo a hae a ele. 

17Ke a e bona, empa e seng jwale, ke a e boha, empa e seng haufi. Naledi e tswa ho 

Jakobo, lere la borena le nyoloha Iseraeleng. O hlaba mahlakore a Moabe, mme o 

timetsa bana bohle ba moferefere; 

18Edomo ke leruo la hae; Seire, sera sa hae, o ruuwa ke yena, mme Iseraele o hlahisa 

bonatla ba hae; 

19ya tswang ho Jakobo o busa ka borena, mme o senya ba setseng metseng ya bona. 

20Balaame a bona Amaleke, a porofeta, a re: Amaleke ke sehlooho sa ditjhaba, empa 

ka tsatsi le leng o tla fediswa. 

21Balaame a bona le Bakene, a porofeta, a re: Moaho wa hao o thata, mme sehlaha sa 

hao o se beile lefikeng. 

22Leha ho le jwalo, Mokene o tla lelekwa, mme Moassiria o tla o nkela hole o le 

moholehuwa. 

23Balaame a porofeta hape, a re: Jo! ke mang ya tla phela, ha Modimo o se o entse 

hoo? 

24Dikepe di tla tswa Kittime, di kokobetse Moassiria, di kokobetse le Moheberu; 

empa hamorao le yena o tla timela. 

25Yaba Balaame o ema, a tloha a kgutlela ha hae; le yena Balake a ya ka tsela ya hae. 

NUMERE 25 

Bohedene mahwatateng a Moabe. 

1Iseraele a duladula Sittime, mme setjhaba sa qala teng ho etsa bohlola le baradi ba 

Moabe. 

2Ba biletsa setjhaba mahlabelong a medimo ya bona; setjhaba sa eja, mme sa 

kgumamela medimo ya bona. 

3Iseraele a kgomarela Baale-Peore; mme bohale ba Jehova ba tukela Iseraele. 

4Jehova a re ho Moshe: Bokella marena wohle a setjhaba, o a fanyehe pela Jehova, 

pontsheng ya letsatsi, bohale ba Jehova bo tuketseng Iseraele bo tle bo fele. 

5Yaba Moshe o re ho baahlodi ba Iseraele: E mong le e mong wa lona a bolaye batho 

ba habo ba kgomaretseng Baale-Peore. 

6Ka yona nako eo, ha fihla monna e mong wa bana ba Iseraele, ya tlisang mosadi wa 

Midiane ho banababo, pontsheng ya Moshe le pontsheng ya phutheho yohle ya bana 

ba Iseraele, ha ba ntse ba lla monyako wa tente ya pokano. 

7Yaba Finease, mora Eleasare, mora moprista Aarone, ha a bona hoo, a raoha hara 

phutheho; a tshwara lerumo letsohong la hae; 

8a latella monna wa Moiseraele tenteng ya hae, a ba hlaba ba babedi mpeng, monna 

wa Iseraele le mosadi. Yaba sewa se fela hara bana ba Iseraele. 

9Ba shweleng ke sewa seo ya eba dikete tse mashome a mabedi a metso e mene. 

10Jehova a bua le Moshe, a re: 

11Finease, mora Eleasare, mora wa moprista Aarone, o kgelositse bohale ba ka 

hodima bana ba Iseraele, kahobane a mpouletse hara bona; ke ka baka leo ke sa kang 

ka timetsa bana ba Iseraele poulelong ya ka. 

12Ka baka leo, o bolele hore ke etsa selekane sa kgotso le yena. 

13E tla ba ho yena le ho ditloholo tsa hae kamora hae selekane sa boprista bo sa 

feleng; hobane o bile a tjhesehela Modimo wa hae, mme o hlahiseditse bana ba 

Iseraele pheko. 

14Lebitso la monna eo wa Iseraele ya hlabilweng, ya neng a bolawe le mosadi wa 

Midiane, e ne e le Simri, mora Salu, morena wa ntlo e nngwe ya bontata Basimeone. 

15Lebitso la mosadi wa Midiane ya bolailweng, e ne e le Kosbi, moradi wa Tsure, 

morena wa setjhabana le wa ntlo e nngwe ya bontata Bamidiane. 

16Jehova a bua le Moshe, a re: 

17O etse Bamidiane dira, o ba bolaye; 

18hobane le bona ba le entse jwaloka dira ka ho le qeka ka mano tabeng ya Peore le 

tabeng ya Kosbi, moradi wa morena e mong wa Midiane, le kgaitsedi ya bona, ya 

bolailweng ka tsatsi la sewa se kileng sa hlaha ka taba ya Peore. 

NUMERE 26 

Palo ya setjhaba. 

1Kamora sewa seo, Jehova a bua le Moshe le Eleasare, mora wa moprista Aarone, a 

re: 



285 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

2Balang phutheho kaofela ya bana ba Iseraele, ka matlo a bontata bona, ho qala ka ba 

dilemo tse mashome a mabedi le ba ka pele ho moo, e leng bohle ba Iseraele ba ka 

yang ntweng. 

3Moshe le moprista Eleasare ba fela ba bua le bona mahwatateng a Moabe, haufi le 

Jordane, mabapa le Jeriko; 

4ba re: Ho balwe ba dilemo tse mashome a mabedi le ba ka pele ho moo, kamoo 

Jehova a laetseng Moshe kateng, mohla Baiseraele ba tswileng naheng ya Egepeta. 

5Rubene ke mora wa letsibolo wa Iseraele. Bana ba Rubene ke Henoke; ka yena ho 

hlahile ntlo ya Bahenoke; Pallu le ntlo ya Bapallu; 

6Hetsrone le ntlo ya Bahetsrone; Karmi le ntlo ya Bakarmi. 

7Ke wona ao matlo a Barubene; batho ba bona ba kileng ba balwa, ba etsa dikete tse 

mashome a mane a metso e meraro tse nang le makgolo a supileng a mashome a 

mararo. 

8Mora wa Pallu ke Eliabe. 

9Bara ba Eliabe ke boNemuele, Dathane le Abirame. Ke Dathane eo le Abirame eo, 

banna ba neng ba memelwa phutheho, ba kileng ba lwantsha Moshe le Aarone 

sehlopheng sa Kore, mohla ba ikgantshetsang Jehova. 

10Lefatshe la ahlamisa molomo wa lona, la ba metsa hammoho le Kore; mollo wa 

timetsa batho ba makgolo a mabedi a nang le mashome a mahlano, ba neng ba 

bokane; ya eba temoso ho setjhaba. 

11Empa bara ba Kore ha ba ka ba eshwa. 

12Bara ba Simeone ka matlo a bona, ke bana: ka Nemuele ho hlahile ntlo ya 

Banemuele; ka Jamine ntlo ya Bajamine; 

13ka Jakine ntlo ya Bajakine; ka Serake ntlo ya Baserake; ka Saule ntlo ya Basaule. 

14Ke wona ao matlo a Basimeone, ka palo ya bona; ke batho ba dikete tse mashome a 

mabedi a metso e mmedi tse nang le makgolo a mabedi. 

15Bara ba Gade, ka matlo a bona, ke bana: ka Tsefone ho hlahile ntlo ya Batsefone; ka 

Haggi ntlo ya Bahaggi; ka Shuni ntlo ya Bashuni; 

16ka Osni ntlo ya Baosni; ka Eri ntlo ya Baeri; 

17ka Arode ntlo ya Baarode; ka Areeli ntlo ya Baareeli. 

18Ke wona matlo a bara ba Gade, ka palo ya bona; ke batho ba dikete tse mashome a 

mane tse nang le makgolo a mahlano. 

19Bara ba Juda ke Ere le Onane; empa Ere le Onane ba eshwa fatsheng la Kanana. 

20Bara ba Juda ke bana ka matlo a bona; ka Shela ho hlahile ntlo ya Bashela; ka 

Peretse ntlo ya Baperetse; ka Serake ntlo ya Baserake. 

21Bara ba Peretse ya eba Hetsrone; ka yena ho hlahile ntlo ya Bahetsrone; ka Hamule 

ntlo ya Bahamule. 

22Ke wona matlo a Bajuda, ka palo ya bona; ke batho ba dikete tse mashome a 

supileng a metso e tsheletseng tse nang le makgolo a mahlano. 

23Bara ba Issaskare, ka matlo a bona, ke bana: ka Thola ho hlahile ntlo ya Bathola; ka 

Puna ntlo ya Bapuna; ka Jashube ntlo ya Bajashube; 

24ka Shimrone ntlo ya Bashimrone. 

25Ke wona matlo a Issaskare, ka palo ya bona; ke batho ba dikete tse mashome a 

tsheletseng a metso e mene tse nang le makgolo a mararo. 

26Bara ba Sabulone, ka matlo a bona, ke bana: ka Serede ho hlahile ntlo ya Baserede; 

ka Elone ntlo ya Baelone; ka Jahaleele ntlo ya Bajahaleele. 

27Ke wona matlo a Basabulone, ka palo ya bona; ke batho ba dikete tse mashome a 

tsheletseng tse nang le makgolo a mahlano. 

28Bara ba Josefa, ka matlo a bona, ke boManasse le Efraime. 

29Bara ba Manasse ke bona bana: ka Makire ho hlahile ntlo ya Bamakire. Makire a 

tswala Gileade. Ka Gileade ho hlahile ntlo ya Bagileade. 

30Bara ba Gileade ke bana: ka Jesere ho hlahile ntlo ya Bajesere; ka Heleke ntlo ya 

Baheleke; 

31ka Asriele ntlo ya Baasriele; ka Sikeme ntlo ya Basikeme; 

32ka Shemida ntlo ya Bashemida; ka Hefere ntlo ya Bahefere. 

33Tselofkade, mora Hefere, ha a ka a ba le bara, empa a ba le baradi. Ke wona 

mabitso a baradi ba Tselofkade: Makla, Nowa, Hogla, Milka le Thirtsa. 

34Ke wona matlo a Bamanasse, ka palo ya bona; ke batho ba dikete tse mashome a 

mahlano a metso e mmedi tse nang le makgolo a supileng. 

35Ke bana bara ba Efraime, ka matlo a bona: Ka Shutela ho hlahile ntlo ya Bashutela; 

ka Bekere ntlo ya Babekere; ka Thakane ntlo ya Bathakane. 

36Ke bana bara ba Shutela: ka Erane ho hlahile ntlo ya Baerane. 

37Ke wona matlo a bara ba Efraime, ka palo ya bona; ke batho ba dikete tse mashome 

a mararo a metso e mmedi tse nang le makgolo a mahlano. Ke bona bara ba Josefa, ka 

matlo a bona. 

38Bara ba Benjamine ka matlo a bona ke bana: ka Bela ho hlahile ntlo ya Babela; ka 

Ashbele ntlo ya Baashbele; ka Akirame ntlo ya Baakirame; 

39ka Shufame ntlo ya Bashufame; ka Hufame ntlo ya Bahufame. 

40Bara ba Bela ke boArade le Naamane. Ka Arade ho hlahile ntlo ya Baarade; ka 

Naamane ntlo ya Banaamane. 

41Ke bona bara ba Benjamine ka matlo a bona, le ka palo ya bona; ke batho ba dikete 

tse mashome a mane a metso e mehlano tse nang le makgolo a tsheletseng. 

42Bara ba Dane ke bana ka matlo a bona: ka Shukame ho hlahile ntlo ya Bashukame. 

Ke wona matlo a Badane, ka matlo a bona. 

43Bashukame ka matlo wohle a bona le ka palo ya bona, ke batho ba dikete tse 

mashome a tsheletseng a metso e mene tse nang le makgolo a mane. 

44Bara ba Asere ke bana, ka matlo a bona: ka Jimna ho hlahile ba ntlo ya Bajimna; ka 

Jishvi ntlo ya Bajishvi; ka Beria ntlo ya Baberia. 

45Ka bara ba Beria ho hlahile Hebere le ntlo ya Bahebere; Malkiele le ntlo ya 

Bamalkiele. 

46Lebitso la moradi wa Asere e ne e le Sera. 

47Ke wona matlo a bara ba Asere ka palo ya bona; ke batho ba dikete tse mashome a 

mahlano a metso e meraro tse nang le makgolo a mane. 

48Bara ba Nefthali ke bana ka matlo a bona: ka Jahtseele ho hlahile ntlo ya 

Bajahtseele; 

49ka Guni ntlo ya Baguni; ka Jetsere ntlo ya Bajetsere; ka Shilleme ntlo ya 

Bashilleme. 

50Ke wona matlo a Banefthali, ka matlo a bona; ba badilweng ba bona ke batho ba 

dikete tse mashome a mane a metso e mehlano tse nang le makgolo a mane. 

51Ke bona bao bara ba Iseraele ba kileng ba balwa, e leng ba dikete tse makgolo a 

tsheletseng a motso o mong tse nang le makgolo a supileng a mashome a a mararo. 

52Jehova a bua le Moshe, a re: 

53Lefatshe le tla arolelwa bona, ba tle ba le rue, ka palo ya mabitso: 

54ba fetisang ka bongata o tla ba nea lefa le fetisang ka boholo, ba banyenyane ka palo 

ya bona o tla ba nea lefa le lenyenyane; e mong le e mong o tla newa lefa le lekaneng 

le palo ya ba badilweng ba leloko la hae. 

55Empa lefatshe le tla arolwa ka lotho; ba tla le newa ka mabitso a meloko ya bontata 

bona. 

56Ke ka taolo ya lotho lefatshe le tla arolwa ba leng bangata le ba seng bakae. 

57Ke bana Balevi ba kileng ba balwa ka matlo a bona: ka Gershone ho hlahile ntlo ya 

Bagershone; ka Kehathe ntlo ya Bakehathe; ka Merari ntlo ya Bamerari. 

58Ke ana matlo a Levi: ntlo ya Badibni, ntlo ya Bahebrone, ntlo ya Bamahadi, ntlo ya 

Bamushi, ntlo ya Bakore. Kehathe a tswala Amrame. 

59Lebitso la mohatsa Amrame e ne e le Jokebede, moradi wa Levi, ya tswaletsweng 

Levi Egepeta; a tswalla Amrame Aarone, Moshe le Miriame, kgaitsedi ya bona. 

60Aarone a tswallwa Nadabe le Abihu, Eleasare le Ithamare. 

61Nadabe le Abihu ba eshwa, mohla ba tlisitseng mollo osele pela sefahleho sa 

Jehova. 

62Ba badilweng ba bona, e leng ba batona bohle, ho qala ka ba kgwedi e le nngwe ho 

isa ho ba ka pele ho moo, ya eba dikete tse mashome a mabedi a metso e meraro. Ha 

ba ka ba balwa palong ya bana ba Iseraele, kahobane ha ba ka ba newa lefa hara bana 

ba Iseraele. 

63Bana ba Iseraele ke bao, bao Moshe le moprista Eleasare ba kileng ba ba bala 

mahwatateng a Moabe, haufi le Jordane, mabapa le Jeriko. 

64Hara bona ho ne ho se le a mong wa bana ba Iseraele bao Moshe le moprista Aarone 

ba neng ba badile palo ya bona feelleng la Sinai. 

65Hobane Jehova o ne a itse: Ba tla shwela feelleng; mme ho ke ke ha sala leha a le 

mong, haese Kalebe, mora Jefunne, le Joshua, mora Nune. 

NUMERE 27 

Molao wa mafa. 

1Baradi ba Tselofkade, mora Hefere, mora Gileade, mora Makire, mora Manasse, ba 

matlo a Manasse, mora Josefa, bao mabitso a bona e leng wona ana: Makla, Nowa, 

Hogla, Milka le Thirtsa; 

2ba fihla, ba itlhahisa pela Moshe, le pela moprista Eleasare, le pela marena le 

phutheho yohle, monyako wa tente ya pokano, ba re: 

3Ntata rona o shwetse feelleng; o ne a se sehlopheng sa ba lwantshitseng Jehova, e 

leng sehlopha sa Kore; empa o shwele bakeng sa sebe sa hae, mme o ne a se na mora. 

4A ke ka baka lang ha lebitso la ntata rona le tloswa lelokong la hae, kahobane a sa ka 

a ba le mora? O re fe lefa hara banababo ntata rona. 

5Moshe a bea taba ya bona pela Jehova. 

6Yaba Jehova o re ho Moshe: Baradi ba Tselofkade ba bolela. 

7O fele o ba abele naha hara banababo ntata bona, e be lefa la bona; o ba nee lefa la 

ntata bona jwalo. 

8O bolelle bana ba Iseraele, o re: Etlare ha motho a eshwa a se na mora, le tla nea 

moradi wa hae lefa la hae. 

9Ha a se na moradi, le tla nea banababo lefa la hae. 

10Ha a se na banababo, le tla nea banababo ntatae lefa le hae. 

11Ha ekaba ho se banababo ntatae, lefa la hae le tla le nea e mong wa leloko la hae ya 

bapileng le yena haholo, mme ke yena ya tla le rua. Hoo e tla ba molao le tokelo ho 

bana ba Iseraele, kamoo Jehova a ho laetseng Moshe kateng. 

Joshua o kgethelwa ho hlahlama Moshe. 

12Jehova a re ho Moshe: Nyolohela thabeng eo ya Abarime, mme o tadime lefatshe 

leo ke le neileng bana ba Iseraele. 

13Etlare ha o le bone, le wena o tla orosetswa setjhabeng sa heno, jwalokaha 

ngwaneno Aarone le yena a orositswe. 

14Hobane le ne le hane taelo ya ka lefeelleng la Tsine, mohla phutheho e hanyetsang, 

bakeng sa ho ntlotlisa pela batho ka taba ya metsi. Ke wona metsi a Meriba 

(kganyetso) ya Kadeshe, feelleng la Tsine. 

15Moshe a bua le Jehova, a re: 

16Jehova, Modimo wa meya ya nama yohle, a ke a bee hodima phutheho monna 

17ya ka ba etellang pele ho tsweng le ho kgutleng, ya ka ba ntshang, ya ka ba 

kgutlisang, hore phutheho ya Jehova e tle e se ke ya eba jwaloka dinku tse se nang 

modisa. 

18Jehova a re ho Moshe: Nka Joshua, mora Nune, monna eo moya o leng ho yena, o 

bee letsoho la hao hodima hae. 

19O mmee pela moprista Eleasare le pela phutheho yohle, mme o mo nee ditaelo 

pontsheng ya bona. 

20O tla mo abela karolo e nngwe ya boholo ba hao, hore phutheho yohle ya bana ba 

Iseraele e mo utlwe. 

21O tla itlhahisa pela moprista Eleasare; eo o tla mo kopela keletso ya Urime pela 

Jehova; ka taelo ya hae ba tla tswa, ka taelo ya hae ba tla boela ba kene, yena le bana 

ba Iseraele kaofela, le yona phutheho kaofela. 

22Moshe a etsa kamoo Jehova a mo laetseng kateng. A nka Joshua, a mmea pela 

moprista Eleasare le pela phutheho kaofela; 

23a bea matsoho a hae hodima hae, mme a mo nea ditaelo, kamoo Jehova a neng a 

boleletse Moshe kateng. 

NUMERE 28 

Dinako tsa ho etsa mahlabelo. 

1Jehova a bua le Moshe, a re: 

2Laela bana ba Iseraele, o re ho bona: Sehlabelo sa ka le sejo sa ditjheso tsa ka tse 

nang le monko o monate ho nna, le bone hore le ntlhahisetse tsona ka nako ya tsona. 

3Ere ho bona: Ke sena setjheso seo le tla se hlahisetsa Jehova: Ka tsatsi le leng le le 

leng le tla hlahisa dikonyana tse tona tse pedi tse se nang sekodi, tse lemo se le seng, e 

nne e be setjheso sa kamehla. 

4O tla hlaba konyana e nngwe hosasa, e nngwe mantsiboya; 

5nyehelo e be ya boshome ba efa ya lefi la phofo le dubilweng tekanyong ya bone ya 

hine ya ole e hlwekileng. 

6Ke setjheso sa kamehla se nnileng sa hlahiswa thabeng ya Sinai; ke sehlabelo se 

tjheswang ka mollo, se monko o monate ho Jehova. 

7Tshelo e tla ba ya karolo ya bone ya hine hodima konyana ya hosasa; tshelo ya veine 

e hlwekileng o tla e etsetsa Jehova nqalong e halalelang. 

8O tla hlaba konyana ya bobedi mantsiboya, e ena le nyehelo le tshelo tse jwaloka tsa 

hosasa; ke sehlabelo se tjheswang ka mollo, se monko o monate ho Jehova. 

9Ka tsatsi la Sabatha, le tla hlaba konyana tse tona tse pedi tse lemo se le seng, tse se 

nang sekodi; le tla hlahisa nyehelo ya boshome ba bobedi ba efa ya lefi la phofo le 

dubilweng ka ole, le yona tshelo ya yona. 

10Ke sona setjheso sa Sabatha, sa Sabatha e nngwe le e nngwe, kantle ho setjheso sa 

kamehla le tshelo ya sona. 

11Qalong ya dikgwedi tsa lona, le tla hlahisetsa Jehova setjheso sa dipohwana tse 

pedi, le pheleu e le nngwe, le dikonyana tse tona tse supileng tse lemo se le seng, tse 

se nang sekodi; 

12le nyehelo ya pohwana e nngwe le e nngwe, e leng karolo tse tharo tsa boshome ba 

lefi la phofo le dubilweng ka ole; 

13le nyehelo ya pheleu, e leng karolo tse pedi tsa boshome ba lefi la phofo le 

dubilweng ka ole; le nyehelo ya konyana e nngwe le e nngwe, e leng karolo e le 

nngwe ya boshome ba lefi la phofo le dubilweng ka ole. Ke setjheso, ke sehlabelo se 

tjheswang ka mollo, se monko o monate ho Jehova. 

14Ditshelo e tla ba halofo ya hine ka pohwana; le karolo ya boraro ya hine ka pheleu; 

le karolo ya bone ya hine ka konyana. Ke sona setjheso sa qalo ya kgwedi, sa kgwedi 

e nngwe le e nngwe, sa dikgwedi tsohle tsa selemo. 

15Ho tla hlabelwa Jehova phooko, e be sehlabelo sa sebe, kantle ho setjheso sa 

kamehla le tshelo ya sona. 

16Ka kgwedi ya pele, ka tsatsi la leshome le metso e mene la kgwedi, e tla ba Paseka 

ya Jehova. 

17Ka tsatsi la leshome le metso e mehlano la kgwedi, mokete o tla ba teng. Ka 

matsatsi a supileng ho tla jewa mahobe a se nang ditomoso. 

18Ka tsatsi la pele, le tla ba le phutheho e kgethehileng; le ke ke la etsa mosebetsi le o 

mong ka lona. 

19Le tla etsetsa Jehova sehlabelo se tjheswang ka mollo, e be setjheso, ka pohwana tse 

pedi, le pheleu, le dikonyana tse tona tse supileng tse se nang sekodi, tse lemo se le 

seng. 

20Le tla di ekeletsa ka nyehelo ya lefi la phofo le dubilweng ka ole, e ba karolo tse 

tharo tse boshome ka pohwana, le karolo tse pedi tsa boshome ka pheleu, 

21le karolo e le nngwe ya boshome ka konyana e nngwe le e nngwe ya tse supileng. 

22Le tla hlaba phooko, e be sehlabelo sa sebe, le tle le etsetswe pheko. 

23Le tla hlahisa mahlabelo ao, kantle ho setjheso sa hosasa, e leng setjheso sa 

kamehla. 

24Le tla a hlahisa ka tsatsi le leng le le leng, ka matsatsi a supileng, e be sejo sa 

sehlabelo se tjheswang ka mollo, se monko o monate ho Jehova. 

25Di tla hlahiswa kantle ho setjheso sa kamehla le tshelo ya sona. Ka tsatsi la bosupa, 

le tla ba le phutheho e kgethehileng, mme le ke ke la etsa mosebetsi le o mong ka 

tsatsi leo. 

26Ka tsatsi la dithakangwaha, ha le hlahisetsa Jehova nyehelo e ntja, e leng 

ka mokete wa lona wa diveke, le tla ba le phutheho e kgethehileng; le ke ke la etsa 

mosebetsi le o mong ka lona. 

27Le tla hlahisa, e be setjheso se monko o monate ho Jehova, dipohwana tse pedi, le 

pheleu, le dikonyana tse tona tse supileng tse lemo se le seng. 

28Le tla di ekeletsa ka nyehelo ya lefi la phofo le dubilweng ka ole, e be karolo tse 

tharo tsa boshome ka poho, le karolo tse pedi tsa boshome ka pheleu, 

29le karolo e le nngwe ya boshome ka konyana e nngwe le e nngwe ya tse supileng. 

30Le tla hlaba phooko, le tle le etsetswe pheko. Le tla hlahisa mahlabelo ao, kantle ho 

ditjheso tsa kamehla le dinyehelo tsa tsona. 

31Konyana tsa lona le tla kgetha tse se nang sekodi, mme le tla hlahisa le ditshelo tsa 

tsona. 

NUMERE 29 

1Ka kgwedi ya bosupa, ka tsatsi la pele la kgwedi, le tla ba le phutheho e 

kgethehileng; le ke ke la etsa mosebetsi le o mong ka lona. E tla ba letsatsi la ho letsa 

diterompeta haholo. 

2Le tla hlahisa setjheso se monko o monate ho Jehova sa pohwana, le pheleu, le 

dikonyana tse tona tse supileng tse se nang sekodi, tse lemo se le seng; 

3le nyehelo ya lefi la phofo le dubilweng ka ole; 

4e be ya karolo tse tharo ta boshome ka pohwana, le ya karolo tse pedi tsa boshome ka 

pheleu, le ya karolo e le nngwe ya boshome ka konyana e nngwe le e nngwe ya tse 

supileng. 

5Le tla hlahisa phooko ya sehlabelo sa sebe, le tle le etsetswe pheko. 

6Le tla hlahisa mahlabelo ao, kantle ho setjheso le ho nyehelo tsa kgwedi e nngwe le e 

nngwe, le ho setjheso sa kamehla le nyehelo, le ho ditshelo tse hlahiswang le tsona ka 

taelo e beilweng. Ke mahlabelo a tjheswang ka mollo, a monko o monate ho Jehova. 

7Ka tsatsi la leshome la kgwedi eo ya bosupa, le tla ba le phutheho e kgethehileng, 

mme le tla hlomola meya ya lona; le ke ke la etsa mosebetsi le o mong ka lona. 

8Le tla hlahisa setjheso se monko o monate ho Jehova sa pohwana, le pheleu, le 

dikonyana tse tona tse supileng tse lemo se le seng, tse se nang sekodi. 

9Le tla di ekeletsa ka nyehelo ya lefi la phofo le dubilweng ka ole; e be karolo tse 

tharo tsa boshome ka pohwana, le karolo tse pedi tsa boshome ka pheleu, 

10le karolo e le nngwe ya boshome ka konyana e nngwe le e nngwe ya tse supileng. 

11Le tla hlahisa phooko ya sehlabelo sa sebe, kantle ho sehlabelo sa dipheko le ho 

setjheso sa kamehla le ho nyehelo le ho ditshelo tsa tsona. 

12Ka tsatsi la leshome le metso e mehlano la kgwedi ya bosupa, le tla ba le phutheho e 

kgethehileng; le ke ke la etsa mosebetsi le o mong ka lona. Le tla etsetsa Jehova 

mokete ka matsatsi a supileng. 

13Le tla hlahisa sehlabelo se tjheswang ka mollo, e be setjheso se monko o monate ho 

Jehova, e leng dipohwana tse leshome le metso e meraro, le dipheleu tse pedi, le 

dikonyana tse tona tse leshome le metso e mene, tse se nang sekodi, tse lemo se le 

seng. 

14Le tla di ekeletsa ka nyehelo ya lefi la phofo le dubilweng ka ole, e be karolo tse 

tharo tsa boshome ka e nngwe le e nngwe ya dipohwana tse leshome le metso e 

meraro, 

15le karolo tse pedi tsa boshome ka e nngwe le e nngwe ya dipheleu tse pedi, le karolo 

e nngwe le e nngwe ya boshome ka e nngwe le e nngwe ya dikonyana tse leshome le 

metso e mene. 

16Le tla hlahisa phooko ya sehlabelo sa sebe, kantle ho setjheso sa kamehla le ho 

nyehelo le tshelo. 



293 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

17Ka tsatsi la bobedi, le tla hlahisa dipohwana tse leshome le metso e mmedi, le 

dipheleu tse pedi, le dikonyana tse tona tse leshome le metso e mene, tse se nang 

sekodi, tse lemo se le seng, 

18hammoho le nyehelo le ditshelo tse etsetswang dipohwana, le dipheleu, le 

dikonyana, ka palo ya tsona le ka taelo e beilweng. 

19Le tla hlahisa phooko ya sehlabelo sa sebe, 

20kantle ho setjheso sa kamehla le ho nyehelo le ditshelo. 

21Ka tsatsi la boraro, le tla hlahisa dipohwana tse leshome le motso o mong, le 

dipheleu tse pedi, le dikonyana tse tona tse leshome le metso e mene tse se nang 

sekodi, tse lemo se le seng, hammoho le nyehelo le tshelo tse etsetswang dipohwana, 

le dipheleu, le dikonyana, ka palo ya tsona le ka taelo e beilweng. 

22Le tla hlahisa phooko ya sehlabelo sa sebe, kantle ho setjheso sa kamehla le ho 

nyehelo le tshelo. 

23Ka tsatsi la bone, le tla hlahisa dipohwana tse leshome, le dipheleu tse pedi, le 

dikonyana tse tona tse leshome le metso e mene, tse se nang sekodi, tse lemo se le 

seng, 

24hammoho le nyehelo le ditshelo tse etsetswang dipohwana le dipheleu, le 

dikonyana, ka palo ya tsona le ka taelo e beilweng. 

25Le tla hlahisa phooko ya sehlabelo sa sebe, kantle ho setjheso sa kamehla le ho 

nyehelo le tshelo. 

26Ka tsatsi la bohlano, le tla hlahisa dipohwana tse robileng mono o le mong, le 

dipheleu tse pedi, le dikonyana tse tona tse leshome le metso e mene, tse se nang 

sekodi, tse lemo se le seng, 

27hammoho le nyehelo le ditshelo tse etsetswang dipohwana, le dipheleu, le 

dikonyana, ka palo ya tsona le ka taelo e beilweng. 

28Le tla hlahisa phooko ya sehlabelo sa sebe, kantle ho setjheso sa kamehla le ho 

nyehelo le tshelo. 

29Ka tsatsi la botshelela, le tla hlahisa dipohwana tse robileng meno e le mmedi, le 

dipheleu tse pedi, le dikonyana tse tona tse leshome le metso e mene, tse se nang 

sekodi, tse lemo se le seng, 

30hammoho le nyehelo le ditshelo tse etsetswang dipohwana, le dipheleu, le 

dikonyana, ka palo ya tsona le ka taelo e beilweng. 

31Le tla hlahisa phooko ya sehlabelo sa sebe, kantle ho setjheso sa kamehla le ho 

nyehelo le tshelo. 

32Ka tsatsi la bosupa, le tla hlahisa dipohwana tse supileng, le dipheleu tse pedi, le 

dikonyana tse tona tse leshome le metso e mene, tse se nang sekodi, tse lemo se le 

seng, 

33hammoho le nyehelo le ditshelo tse etsetswang dipohwana, le dipheleu, le 

dikonyana, ka palo ya tsona le ka taelo e beilweng. 

34Le tla hlahisa phooko ya sehlabelo sa sebe, kantle ho setjheso sa kamehla le ho 

nyehelo le tshelo. 

35Ka tsatsi la boroba meno e le mmedi, le tla ba le phutheho e phahameng; le ke ke la 

etsa mosebetsi le o mong ka lona. 

36Le tla hlahisa sehlabelo se tjheswang ka mollo, e be setjheso se monko o monate ho 

Jehova, e leng poho e le nngwe, le pheleu e le nngwe, le dikonyana tse tona tse 

supileng, tse se nang sekodi, tse lemo se le seng; 

37le nyehelo le ditshelo tsa poho, le tsa pheleu, le tsa konyana, ka palo ya tsona le ka 

taelo e beilweng. 

38Le tla hlahisa phooko ya sehlabelo sa sebe, kantle ho setjheso sa kamehla le nyehelo 

le tshelo. 

39Ke wona mahlabelo ao le tla a hlabela Jehova meketeng ya lona, e be ditjheso tsa 

lona, le dinyehelo tsa lona, le ditshelo tsa lona, le mahlabelo a lona a kgotso, kantle ho 

a etswang bakeng sa phetho ya maikano, kapa a nyehelwang feela ka ho ithatela ha 

motho. 

40Moshe a bolella bana ba Iseraele tsohle tseo Jehova a mo laetseng tsona. 

NUMERE 30 

Molao wa dikano. 

1Moshe a bua le marena a meloko ya bana ba Iseraele, a re: Ke sena se laelwang ke 

Jehova: 

2Etlere ha motho a ikanne ho Jehova, kapa ha a itlamile ka kano hore o tla etsa hore 

hoitseng, a se ke a kwenehela lentswe la hae, a mpe a etse tsohle tseo a di boletseng 

ka molomo wa hae. 

3Etlare ha mosadi a ikanne ho Jehova, a itlamile e le yena ka hore hoitseng a le ka 

tlung ya ntatae le botjheng ba hae, 

4ha ntatae a utlwa boikano ba hae le kamoo a itlamileng kateng, ha ntatae a ikgutsetsa 

pela hae, boikano bohle ba hae bo tla tiya, le tseo a itlamileng ka tsona di tla tiya; 

5empa ha ntatae a mo nyatsa ka tsatsi leo a di utlwileng, boikano bohle ba hae le 

tsohle tseo a itlamileng ka tsona, di ke ke tsa tiya; mme Jehova o tla mo tshwarela, 

kahobane o tla be a nyatsitswe ke ntatae. 

6Etlare hoba mosadi a nyalwe a se a ikanne kapa a itlamile ka lentswe le leng le 

phonyohileng molomong wa hae, 

7ha monna wa hae, mohla a utlwang tseo, a ikgutsetsa pela hae ka lona tsatsi leo a di 

utlwileng ka lona, boikano ba hae bo tla tiya, le tseo a itlamileng ka tsona di tla tiya; 

8empa ha monna a mo nyatsa ka tsatsi leo a di utlwileng, o tla fedisa boikano boo a bo 

entseng, le lentswe le phonyohileng molomong wa hae leo a itlamileng ka lona; mme 

Jehova o tla mo tshwarela. 

9Boikano ba mosadi wa mohlolohadi, kapa ba ya hladilweng, le tsohle tseo a 

itlamileng ka tsona, di tla tiya bakeng sa hae. 

10Ha ekaba mosadi ya seng a le tlung ya monna wa hae a ikana, kapa a itlama ka 

kano, 

11monna wa hae, mohla a utlwang tseo, ha a ikgutsetsa pela hae, a sa mo nyatse, 

maikano wohle a hae a tla tiya, le tsohle tseo a itlamileng ka tsona, di tla tiya. 

12Empa ha monna wa hae a di fedisa ka tsatsi leo a di utlwileng ka lona, tsohle tseo a 

ikanneng ka tsona le tseo a itlamileng ka tsona, e tla ba tse sa tiyang, hobane monna 

wa hae o di fedisitse; mme Jehova o tla mo tshwarela. 

13Boitlamo bofe le bofe, kapa boikano bofe le bofe boo mosadi wa hae a itlamileng ka 

bona ho hlomola moya wa hae, monna wa hae a ka nna a bo tiisa, kapa a bo fedisa. 

14Ha monna wa hae a ikgutsetsa pela hae ka tsatsi le leng le le leng, o fela a tiisa 

jwalo maikano wohle a hae le tsohle tseo a itlamileng ka tsona; o a di tiisa kahobane o 

ikgutseditse pela hae ka tsatsi leo a di utlwileng ka lona. 

15Empa ha a di fedisa ho se ho fetileletsatsi leo a di utlwileng ka lona, o tla jara 

molato wa mosadi wa hae. 

16Ke yona melao eo Jehova a e laetseng Moshe bakeng sa monna le mosadi wa hae, le 

bakeng sa motswadi le moradi wa hae, ha eo a sa le motjha tlung ya ntatae. 

NUMERE 31 

Bamidiane ba hlolwa. 

1Jehova a bua le Moshe, a re: 

2Pheteletsa bana ba Iseraele ho Bamidiane, o ntoo orohela ho setjhaba sa hao. 

3Yaba Moshe o bua le setjhaba, a re: Hlomellang banna ba lona ba ka yang ntweng, 

ba futuhele Bamidiane, hore ba phethe phetetso ya Jehova hodima Bamidiane. 

4Le tla romela ntweng banna ba sekete ka leloko le leng le le leng ho meloko yohle ya 

Iseraele. 

5Yaba hara diketekete tsa Iseraele ho kgethwa banna ba sekete ka leloko le leng le le 

leng; ke ho re, ha tswa banna ba dikete tse leshome le metso e mmedi ba hlometseng. 

6Moshe a romela banna bao ntweng, e le ba sekete ka leloko le leng le le leng, a 

romela le bona ntweng mora wa moprista Eleasare, Finease, a jere dintho tse 

kgethehileng le diterompeta tse mantswe a phepa. 

7Ba futuhela Bamidiane ka taelo eo Jehova a e neileng Moshe, mme ba bolaya ba 

batona kaofela. 

8Ba bolaya marena a Midiane; boEvi, le Rekeme, le Tsure, le Hure, le Reba, marena a 

mahlano a Midiane, le yena Balaame, mora Beore, ba mmolaya ka lerumo. 

9Bana ba Iseraele ba hapa basadi ba Bamidiane le bana ba bona, mme ba hapa 

makgomo a bona kaofela, le mehlape ya bona kaofela, le maruo wohle a bona. 

10Ba tjhesa metse yohle eo ba neng ba ahile ho yana, le masaka wohle a bona. 

11Ba nka thepa kaofela le kgapo yohle, e leng batho le makgomo; 

12mme ba tshwerweng, le kgapo yohle, le thepa, ba di tlisetsa Moshe, le moprista 

Eleasare, le phutheho ya bana ba Iseraele diahelong, lehwatateng la Moabe, haufi le 

Jordane, mabapa le Jeriko. 

13Moshe, le moprista Eleasare, le baholo bohle ba setjhaba, ba tswela ho ba 

kgahlanyetsa kantle ho diahelo. 

14Moshe a halefela balaodi ba makgotla, le balaodi ba dikete, le balaodi ba makgolo, 

ba neng ba kgutla ntweng. 

15A re ho bona: Na le tloheletseng basadi kaofela hore ba phele? Ha ke re, ke bona, ka 

ho latela keletso ya Balaame, ba kgopisitseng bana ba Iseraele hore ba kwenehele 

Jehova ka taba ya Baale-Peore, 

16sewa sa ba sa wela hodima phutheho ya Jehova? 

17Jwale, bolayang ba batona kaofela ba hara bana, le bolaye mosadi e mong le e mong 

ya kileng a tsebana le monna diphateng; 

18le mpe le ipolokele barwetsana bohle ba pholohileng ba sa kang ba tseba malao a 

monna. 

19Haele lona, salang ka ntle ho diahelo ka matsatsi a supileng; bohle ba ho lona ba 

bolaileng motho le bohle ba amileng setopo, ba tle ba itlhatswe ka la boraro le ka la 

bosupa, bona hammoho le batshwaruwa ba bona. 

20Hape le tla hlatswa diaparo kaofela le dintho tsohle tsa letlalo, le tse entsweng ka 

boya ba dipodi, le dijana tsa mahong. 

21Moprista Eleasare a bolella bahlanka ba neng ba ile ntweng, a re: Se laetsweng ke 

Jehova ka molao o neilweng Moshe ke sena: 

22Kgauta, le silefera, le koporo, le tshepe, le boleke, le loto, 

23dintho tsohle tse ka hlolang mollo, le tla di kenya mollong, hore di hlwekiswe; leha 

ho le jwalo, di tla hlatsuwa le ka metsi a hlatsuo. Tsohle tse ka sitwang ho hlola 

mollo, le tla di tsobunya metsing. 

24Le tla hlatswa diaparo tsa lona ka la bosupa, mme etlaba le hlwekile; hamorao, le tla 

dumellwa ho kena diahelong. 

25Jehova a re ho Moshe: 

26Bala thepa le tse hapilweng kaofela, batho le makgomo, o di bale le ena le moprista 

Eleasare le dihlooho tsa matlo a phutheho. 

27O arole kgapo habedi; karolo e nngwe o e nee bahlabani ba neng ba ile ntweng, e 

nngwe o e nee phutheho yohle. 

28Lefohlong la bahlabani ba ileng ntweng, o nkele Jehova lekgetho; o nke e nngwe 

hodima tse makgolo a mahlano, leha e le bathong, leha e le dikgomong, le dieseleng, 

le dikgutshwaneng. 

29Le tla di nka lefohlong la bona, mme o tla di nea moprista Eleasare ka mokgwa wa 

nyehelo e etsetswang Jehova. 

30Karolong ya bana ba Iseraele, o tla nka e nngwe ho tse mashome a mahlano, leha e 

le bathong, leha e le dikgomong, le dieseleng, le dikgutshwanyaneng, le diphoofolong 

tsohle, mme o tla di nea Balevi ba lebelang tabernakele ya Jehova. 

31Moshe le moprista Eleasare ba etsa tsohle tseo Jehova a di laetseng Moshe. 

32Haele kgapo, kantle ho dintho tse neng di nkilwe ke ba neng ba ile ntweng, e ne e le 

dikgutshwane tse dikete tse makgolo a tsheletseng a nang le mashome a supileng a 

metso e mehlano; 

33le dikgomo tse dikete tse mashome a supileng a metso e mmedi; 

34le diesele tse dikete tse mashome a tsheletseng a motso o mong; 

35le batho ba dikete tse mashome a mararo a metso e mmedi, ke ho re ba batshehadi 

ba neng ba eso ho tsebe malao a monna. 

36Halofo e nngwe ya kgapo, e leng lefohlo la ba neng ba ile ntweng, ya eba 

dikgutshwane tse dikete tse makgolo a mararo a nang le mashome a mararo a metso e 

supileng le makgolo a mahlano; 

37lekgetho la tseo la Jehova ya eba dikgutshwane tse makgolo a tsheletseng a nang le 

mashome a supileng a metso e mehlano; 

38dikgomo ya eba tse dikete tse mashome a mararo a metso e tsheletseng; ho tseo, tse 

mashome a supileng a metso e mmedi tsa nkelwa lekgetho la Jehova; 

39diesele ya eba tse dikete tse mashome a mararo tse nang le makgolo a mahlano; ho 

tseo, tse mashome a tsheletseng a motso o mong tsa nkelwa lekgetho la Jehova; 

40batho ya eba ba dikete tse leshome le metso e tsheletseng; ho bao, ba mashome a 

mararo a metso e mmedi ba nkelwa lekgetho la Jehova. 

41Ka taelo eo Jehova a neng a mo neile yona, Moshe a nea moprista Eleasare lekgetho 

la Jehova ka mokgwa wa nyehelo. 

42Haele halofo e nngwe ya kgapo, e leng ya bana ba Iseraele, e arotsweng ke Moshe 

ho ya bahlabani, 

43karolo eo ya phutheho, ya eba dikgutshwane tse dikete tse makgolo a mararo a nang 

le mashome a mararo a metso e supileng le makgolo a mahlano, 

44le dikgomo tse dikete tse mashome a mararo a metso e tsheletseng, 

45le diesele tse dikete tse mashome a mararo tse nang le makgolo a mahlano; 

46le batho ba dikete tse leshome le metso e tsheletseng. 

47Hodima halofo eo ya dintho tse neilweng bana ba Iseraele, Moshe a nka e nngwe 

hodima tse mashome a mahlano, leha e le bathong, leha e le diphoofolong; mme ka 

taelo eo a e neilweng ke Jehova, Moshe a di nea Balevi, e leng balebedi ba 

tabernakele ya Modimo. 

48Balaodi ba makgotla a ntwa, balaodi ba dikete, le balaodi ba makgolo ba atamela 

Moshe, mme ba re ho yena: 

49Bahlanka ba hao ba badile bahlabani ba neng ba le taolong ya rona, mme ha ho le a 

mong wa rona ya hlokahalang. 

50Re tliseditse Jehova nyehelo ya dintho tsa kgauta tseo e mong le e mong wa rona a 

di fumaneng, maqakatsa, le dipetja, le masale a menwana le a mmofa, le matjekwana, 

ho tle ho etsetswe meya ya rona pheko pela Jehova. 

51Yaba Moshe le Eleasare ba amohela ho bona mesebetsi eo yohle ya kgauta. 

52Boima ba kgauta yohle eo balaodi ba dikete le balaodi ba makgolo ba e tliseditseng 

Jehova, ho etsa nyehelo e emiswang, ya eba dishekele tse dikete tse leshome le metso 

e tsheletseng tse nang le makgolo a supileng a mashome a mahlano. 

53(Hobane bahlabani ba ne ba nkile thepa, e mong le e mong a inketse yona.) 

54Moshe le moprista Eleasare ba nka kgauta ya balaodi ba dikete le ya balaodi ba 

makgolo, mme ba e tlisa tenteng ya pokano, e tle e be kgopotso ho bana ba Iseraele 

pela Jehova. 

NUMERE 32 

Naha ya Gileade e newa meloko ya Gade le Rubene. 

1Bara ba Rubene le bara ba Gade ba ne ba ruile mehlape e mengatangata; ba bona 

hoba naha ya Jaesere le ya Gileade di tshwanela mehlape. 

2Yaba bara ba Gade le bara ba Rubene ba tla ho Moshe, le ho moprista Eleasare, le ho 

marena a phutheho, ba re ho bona: 

3Atharothe, Dibone, Jaesere, Nimra, Heshbone, Eleale, Sebame, Nebo, le Beone, 

4naha eo Jehova a e otlileng pela phutheho ya Iseraele, ke lefatshe le tshwanelang 

mehlape, mme bahlanka ba hao ba na le mehlape. 

5Ba eketsa ba re: Haeba re fumane mohau pela mahlo a hao, naha eo e ke e newe 

bahlanka ba hao, ba e rue; o se ke wa re tshedisa Jordane. 

6Moshe a araba bara ba Gade le bara ba Rubene, a re: Hleka banababo lona ba tla ya 

ntweng, lona le setse kwano na? 

7A ke ka baka lang le ratang ho nyebisa bana ba Iseraele ho tshelela naheng eo Jehova 

a ba neileng yona? 

8Bontata lona ba entse jwalo mohla ke ba romileng ho lekola naha, re le Kadeshe-

Barnea. 

9Ba nyoloha ho fihlela sekgutlong sa Eshkole; eitse hobane ba hlwele naha, ba 

nyebisa bana ba Iseraele ho ya naheng eo Jehova a neng a ba neile yona. 

10Mme bohale ba Jehova ba tuka ka tsatsi leo, mme a hlapanya, a re: 

11Batho bana ba tswileng Egepeta, ho qala ka ya nang le dilemo tse mashome a 

mabedi ho isa ho ba fetang moo, ba ke ke ba bona naha eo ke hlapantseng, ka re, ke 

tla e nea Abrahama le Isaaka le Jakobo; hobane ha ba ka ba nkgomarela hantle; 

12haese Kalebe, mora Jefunne, Mokenise, le Joshua, mora Nune, ba ileng ba 

kgomarela Jehova hantle. 

13Bohale ba Jehova ba tukela Iseraele; a ba dikadikisa feelleng ka dilemo tse 

mashome a mane, ha ba ha timela moloko wohle wa bao ba neng ba entse bobe pela 

mahlo a Jehova. 

14Mme bonang, le tlile ho ema bakeng sa bontata lona jwaloka mahlomela a batho ba 

babe, le tle le boele le totisetse Iseraele bohale ba Jehova. 

15Hobane ha le mo kgeloha, o tla nne a tlohelle Iseraele feelleng, mme le tla biletsa 

setjhaba sena timelo. 

16Yaba ba atamela Moshe, ba re: Re tla hahela mehlape ya rona masaka mona, le bana 

ba rona metse; 

17re ntoo phakisa ho hlomela, re etelle bana ba Iseraele pele, re be re ba kenye naheng 

ya bona; bana ba rona bona ba tla sala metseng e dikilweng ka marako ka baka la 

baahi ba naha. 

18Re ke ke ra kgutlela matlung a rona, bana ba Iseraele ba eso ho rue e mong le e 

mong lefa la hae; 

19mme re ke ke ra rua letho hammoho le bona ka mose wane wa Jordane, le ka pele 

ho moo, kahobane, re tla ba le lefa la rona ka mose o kwano wa Jordane, ka nqa 

botjhabela. 

20Moshe a re ho bona: Ha le etsa hoo, ha le hlomella ntwa pela Jehova, 

21ha bohle ba lona ba hlometseng ba tshela Jordane pela Jehova, ho fihlela ha a 

tlositse dira tsa hae pela sefahleho sa hae; 

22ha le sa kgutle naha e eso ho bewe tlasa Jehova, teng le tla hloka molato pela Jehova 

le pela Iseraele, mme naha ena e tla ba leruo la lona pela Jehova. 

23Empa ha le sa etse jwalo, etlaba le sitetswe Jehova; mme le tsebe hoba sebe sa lona 

se tla le tshwara. 

24Hahelang bana ba lona metse, le mehlape ya lona masaka, mme le etse ka tse 

tswileng melomong ya lona. 

25Bara ba Gade le bara ba Rubene ba re ho Moshe: Bahlanka ba hao ba tla etsa seo 

monghadi wa rona a se laetseng. 

26Ho tla sala metseng ya Gileade bana ba rona, le basadi ba rona, le mehlape ya rona, 

le makgomo wohle a rona; 

27mme bahlanka ba hao, bohle, ba hlomeletseng ntwa, ba tla ya lwana pela Jehova, 

kamoo monghadi wa rona a boletseng kateng. 

28Bakeng sa bona, Moshe a laela Eleasare moprista, le Joshua mora Nune, le dihlooho 

tsa matlo a meloko ya bana ba Iseraele, a re ho bona: 

29Ha bara ba Gade le bara ba Rubene ba tshela Jordane le lona, ba hlomeletse ho 

lwana pela Jehova ho fihlela ha naha e bewa tlasa lona, le tla ba nea naha ya Gileade, 

ba e rue. 

30Empa ha ba sa ye le lona ba hlometse, ba tla aha hammoho le lona naheng ya 

Kanana. 

31Bara ba Gade le bara ba Rubene ba araba, ba re: Re tla etsa kamoo Jehova a 

boleletseng bahlanka ba hao kateng. 

32Re tla feta re hlometse pela Jehova naheng ya Kanana; re mpe re rue lefa la rona ka 

mose o kwano wa Jordane. 

33Moshe a nea bara ba Gade, le bara ba Rubene, le halofo ya moloko wa Manasse, 

mora Josefa, mmuso wa Sihone, morena wa Baamore, le mmuso wa Oge, morena wa 

Bashane, le lefatshe le metse ya lona, le yona naha ya metse e ka nqa tsohle. 

34Bara ba Gade ba haha Dibone, le Atharothe, le Aroere, 

35le Athrothe-Shofane, le Jaesere, le Jogbeha, le Bethe-Nimra, le Bethe-Harane, 

36metse e dikilweng ka marako, mme ba hahela mehlape masaka. 

37Bara ba Rubene ba haha Heshbone, le Eleale, le Kiryathaime; Nebo le Baale-

Meone, eo ba e reileng mabitso asele, le Sibma; 

38mme ba rea metse eo ba e hahileng mabitso. 

39Bara ba Makire, mora Manasse, ba futuhela metse ya Gileade, mme ba e hapa; ba 

lelekisa Baamore, ba neng ba ahile teng. 

40Moshe a nea Makire, mora Manasse, Gileade, mme a aha teng. 

41Jaire, mora Manasse, a futuha, mme a hapa metse, a e bitsa Havvoth-Jaire. 

42Nobake le yena a ya, a hapa motse wa Kenathe le metsana ya teng, mme a o rea 

Nobake ka lebitso la hae. 

NUMERE 33 

Maeto a Baiseraele haesale ba tloha Egepeta, ho tla fihla mahwatateng a Moabe. 

1Ke ana maeto a bana ba Iseraele haesale ba etswa naheng ya Egepeta, ka makgotla a 

bona a neng a tsamaiswa ke Moshe le Aarone. 

2Moshe a ngola maeto a bona ho tloha nqalong e nngwe ho isa ho e nngwe ka taelo ya 

Jehova. Ke ana maeto a bona, kamoo ba tsamaileng kateng: 

3Ba tloha Ramsese ka kgwedi ya pele, ka tsatsi la leshome le metso e mehlano la 

kgwedi ya pele. Ka tsatsi le hlahlamang la Paseka, bana ba Iseraele ba tswa ka matla 

pontsheng ya Baegepeta kaofela, 

4ha Baegepeta ba ntse ba epela matsibolo wohle, ao Jehova a a bolaileng hara bona, 

mohla Jehova a neng a hlahise dikahlolo hodima medimo ya bona. 

5Bana ba Iseraele ba tloha Ramsese, ba emisa Sukkothe. 

6Ba tloha Sukkothe, ba emisa Ethame, pheletsong ya lefeella. 

7Ba tloha Ethame, ba kgelohela nqa Pi-Hahirothe, malebana le Baale-Tsefone, mme 

ba emisa pela Migdole. 

8Ba tloha Pi-Hahirothe, ba fetela ka nqa lefeelleng ba tshetse lewatle; ba tsamaya 

matsatsi a mararo feelleng la Ethame, ba emisa Mara. 

9Ba tloha Mara, ba fihla Elime; teng, Elime, ho ne ho le didiba tse leshome le metso e 

mmedi tsa metsi, le difate tsa dipalema tse mashome a supileng; mme ba emisa teng. 

10Ba tloha Elime, ba emisa pela Lewatle le Lefubedu. 

11Ba tloha Lewatleng le Lefubedu, ba emisa feelleng la Sine. 

12Ba tloha feelleng la Sine, ba emisa Dofka. 

13Ba tloha Dofka, ba emisa Alushe. 

14Ba tloha Alushe, ba emisa Refidime, moo setjhaba se sa kang sa fumana metsi a ho 

nwa. 

15Ba tloha Refidime, ba emisa feelleng la Sinai. 

16Ba tloha feelleng la Sinai, ba emisa Kibrothe-Hattaava. 

17Ba tloha Kibrothe-Hattaava, ba emisa Hatserothe. 

18Ba tloha Hatserothe, ba emisa Rithma. 

19Ba tloha Rithma, ba emisa Rimmone-Peretse. 

20Ba tloha Rimmone-Peretse, ba emisa Libna. 

21Ba tloha Libna, ba emisa Rissa. 

22Ba tloha Rissa, ba emisa Kehelatha. 

23Ba tloha Kehelatha, ba emisa thabeng ya Shafere. 

24Ba tloha thabeng ya Shafere, ba emisa Harada. 

25Ba tloha Harada, mme ba emisa Makhelothe. 

26Ba tloha Makhelothe, ba emisa Takathe. 

27Ba tloha Takathe, ba emisa Tara. 

28Ba tloha Tara, ba emisa Mithka. 

29Ba tloha Mithka, ba emisa Hashmona. 

30Ba tloha Hashmona, ba emisa Moserothe. 

31Ba tloha Moserothe, ba emisa Bene-Jaakane. 

32Ba tloha Bene-Jaakane, mme ba emisa Hore-Hagidgade. 

33Ba tloha Hore-Hagidgade, ba emisa Jothbatha. 

34Ba tloha Jothbatha, ba emisa Abrona. 

35Ba tloha Abrona, ba emisa Etsione-Gebere. 

36Ba tloha Etsione-Gebere, ba emisa feelleng la Tsine; ke Kadeshe. 

37Ba tloha Kadeshe, ba emisa thabeng ya Hore, pheletsong ya lefatshe la Edomo. 

38Moprista Aarone a nyolohela thabeng ya Hore, ka taelo ya Jehova; a shwela teng, ka 

tsatsi la pele la kgwedi ya bohlano, ka selemo sa mashome a mane sa ho tswa ha bana 

ba Iseraele naheng ya Egepeta. 

39Mohla Aarone a shwang thabeng ya Hore, o ne a ena le dilemo tse lekgolo le le leng 

le nang le mashome a mabedi a metso e meraro. 



303 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

40Morena Arade, Mokanana, ya neng a ahile naheng ya Kanana, ka nqa borwa, a 

utlwa hore bana ba Iseraele ba ya fihla. 

41Ba tloha thabeng ya Hore, ba emisa Tsalmona. 

42Ba tloha Tsalmona, ba emisa Punone. 

43Ba tloha Punone, ba emisa Obothe. 

44Ba tloha Obothe, ba emisa Ije-Abarime, moeding wa Moabe. 

45Ba tloha Ije-Abarime, ba emisa Dibone-Gade. 

46Ba tloha Dibone-Gade, ba emisa Almone-Diblathaime. 

47Ba tloha Almone-Diblathaime, ba emisa thabeng tsa Abarime, pela Nebo. 

48Ba tloha thabeng tsa Abarime, ba emisa mahwatateng a Moabe, pela Jordane, 

mabapa le Jeriko. 

49Ba emisa pela Jordane, ho tloha Bethe-Jeshimothe ho isa Abele-Sittime, 

mahwatateng a Moabe. 

50Jehova a bua le Moshe mahwatateng a Moabe, pela Jordane, mabapa le Jeriko, 

51a re: Bolella bana ba Iseraele, o re ho bona: Etlare hobane le tshele Jordane, mme le 

kene naheng ya Kanana, 

52le tla lelekisa pela lona baahi bohle ba naha, le senye ditshwantsho tsohle tsa bona 

tsa majwe, le senye ditshwantsho tsohle tsa bona tse tsholotsweng, mme le senye 

dinqalo tsohle tsa bona tse diphahameng. 

53Le tla hapa naha, mme le tla ikahela ho yona; hobane ke le neile naha, e tle e be 

leruo la lona. 

54Le tla arolelana naha ka lotho, ka palo ya matlo a lona: ba leng bangata, le tla ba nea 

karolo e kgolo, mme ba seng bakae le tla ba nea karolo e nyenyane. E mong le e mong 

o tla rua seo a se abetsweng ke lotho, mme le tla se amohela, e be lefa la lona ka 

meloko ya bontata lona. 

55Empa ha le sa lelekise baahi ba naha pela lona, bao le ba tlohetseng ba tla ba 

jwaloka meutlwa mahlong a lona, le ditsenene mahlakoreng a lona; ba tla le patisa 

naheng eo le ikahelang ho yona. 

56Se tlang ho etsahala, ke hoba ke tla etsa lona seo ke neng ke rerile ho ba etsa sona. 

NUMERE 34 

Meedi ya lefatshe la Kanana. — Molao wa ho le arola dikoto. 

1Jehova a bua le Moshe, a re: Laela bana ba Iseraele, o re ho bona: 

2Etlare hobane le kene naheng ya Kanana, naha eo e tla ba lefa la lona, ke eo: naha ya 

Kanana ka meedi ena ya yona: 

3Ka nqa borwa, moedi e tla ba lefeella la Tsine, ho fihlela Edomo; moedi wa lona, ka 

nqa borwa, o tla tloha pheletsong ya Lewatle la Letswai ka nqa botjhabela; 

4o tla pota moepa wa Akrabbime, ka nqa borwa; o fete ka Tsine, mme o fihle 

Kadeshe-Barnea, ka nqa borwa; o tla ya ka Hatsar-Addare, mme o tla feta Atsmone, 

5ho tloha Atsmone, o tla pota ho isa molapong wa Egepeta, mme o kene Lewatleng. 

6Moedi wa lona ka nqa bophirimela, e tla ba Lewatle le Leholo; ke wona moedi wa 

lona ka nqa bophirimela. 

7Moedi wa lona, ka nqa leboya, e tla ba ona: O tla tloha Lewatleng le Leholo, mme le 

tla o fihlisa thabeng ya Hore; 

8ho tloha thabeng ya Hore le tla o fetisa ka Hamathe, o kene Tsedade, 

9o fete ka Sifrone, mme o felle Hatsar-Enane. Moedi wa lona e tla ba wona ka nqa 

leboya. 

10Le tla itshehela moedi wa lona ka nqa botjhabela, ka ho tloha Hatsar-Enane ho isa 

Shefame; 

11ho tloha Shefame, moedi o tla theohela Ribla, ka nqa botjhabela ho Aine; mme o tla 

theoha, o sike le Lewatle la Kinnerethe, ka nqa botjhabela, 

12mme o tla theosa Jordane ho ya kena Lewatleng la Letswai. Naha ya lona e tla ba 

jwalo, ka meedi ya yona e e teelang hare. 

13Moshe a nea bana ba Iseraele taelo eo, a re: Ke yona naha eo le tla arolelana yona ka 

lotho, eo Jehova a laetseng hore e newe meloko e robileng mono o le mong le halofo 

ya moloko. 

14Hobane leloko la bara ba Rubene ka matlo a bontata bona, le leloko la bara ba Gade 

ka matlo a bontata bona, le ba halofo ya leloko la Manasse, ba se ba nkile lefa la bona. 

15Meloko e mmedi eo le halofo ya leloko, ba se ba nkile lefa la yona ka mose o kwano 

wa Jordane, mabapa le Jeriko, ka nqa botjhabatsatsi. 

16Jehova a bua le Moshe, a re: 

17Mabitso a banna ba tlang ho le arolela naha ke ana: Moprista Eleasare, le Joshua, 

mora Nune. 

18Hape, le tla nka morena ka leloko le leng le le leng hore le arolelwe naha. 

19Ke ana mabitso a banna bao: Bakeng sa leloko la Juda, Kalebe, mora Jefunne; 

20bakeng sa leloko la bara ba Simeone, Samuele, mora Ammihude; 

21bakeng sa leloko la Benjamine, Elidade, mora Kislone; 

22bakeng sa leloko la bara ba Dane, morena Buki, mora Jogli; 

23bakeng sa bara ba Josefa, lelokong la bara ba Manasse, morena Hanniele, mora 

Efode; 

24bakeng sa leloko la bara ba Efraime, morena Kemuele, mora Shiftane; 

25bakeng sa leloko la bara ba Sabulone, morena Elitsafane, mora Parnake; 

26bakeng sa leloko la bara ba Issaskare, morena Paltiele, mora Assane; 

27bakeng sa leloko la bara ba Asere, morena Akihude, mora Shelomi; 

28bakeng sa leloko la bara ba Nefthali, morena Pedahele, mora Ammihude. 

29Ke bona bao Jehova a ba laetseng ho arolela bana ba Iseraele naha ya Kanana. 

NUMERE 35 

Metse ya Balevi. — Metse ya setshabelo. — Mophetetsi wa madi. 

1Jehova a bua le Moshe mahwatateng a Moabe, pela Jordane, mabapa le Jeriko, 

2a re: Lefeng leo ba tlang ho le rua, laela bana ba Iseraele ho nea Balevi metse eo ba 

ka ahang ho yona. Hape le tla nea Balevi naha e teelang metse eo hare. 

3Ba tla rua metse ho aha teng, le naha e pela yona, e tla ba ya makgomo a bona, le ya 

dintho tsa bona, le ya diphoofolo tsohle tsa bona. 

4Naha e pela metse eo le tla e nea Balevi, e be le bophara ba ditswe tse sekete se le 

seng, ho tloha lerakong la motse ho isa moeding wa yona ka nqa tsohle. 

5Le tla lekanya kantle ho motse ditswe tse dikete tse pedi ka nqa botjhabela, le ditswe 

tse kete tse pedi ka nqa borwa, le ditswe tse kete tse pedi ka nqa bophirimela, le 

ditswe tse kete tse pedi ka nqa leboya. Motse o tla ba kahare. Naha e teelang metse ya 

bona hare e tla ba jwalo. 

6Metse eo le tlang ho e nea Balevi, e tla ba metse e tsheletseng ya setshabelo, moo 

mmolai a ka balehelang teng, le be le eketse ka metse e meng e mashome a mane a 

metso e mmedi. 

7Metse yohle eo le tla e nea Balevi e tla ba e mashome a mane a metso e robileng 

meno e le mmedi le naha e e teelang hare. 

8Bakeng sa metse eo, le tla e nka mafeng a bana ba Iseraele; ba nang le metse e 

mengata, ba tla nea e mengata, empa ba nang le metse e seng mekae ba tla nea e seng 

mekae; e mong le e mong o tla nea Balevi metse ya hae ka palo e lekaneng le lefa leo 

a tlang ho le rua. 

9Jehova a bua le Moshe, a re: 

10Bolella bana ba Iseraele, o re ho bona: Etlare hobane le tshele Jordane, mme le kene 

naheng ya Kanana, 

11le tla ikgethela metse eo e tla ba metse ya setshabelo ho lona, moo ho tla balehela 

mmolai ya bolaileng motho, e seng ka boomo. 

12Metse eo e tla ba ditshabelo tsa ho balehela mophetetsi wa madi, mmolai a tle a se 

ke a bolawa a eso ho hlahe pela phutheho a ahlolelwa teng. 

13Hara metse eo le tlang ho e nea Balevi, e tsheletseng e tla ba metse ya setshabelo ho 

lona. 

14Le tla bea metse e meraro ka mose o kwano ho Jordane, mme le tla bea e meraro 

naheng ya Kanana; e tla ba metse ya setshabelo. 

15Metse eo e tsheletseng e tla ba ditshabelo ho bana ba Iseraele le ho motho wa 

ditjhaba, le ho motho ya jakileng hara lona; hore e mong le e mong ya bolaileng 

motho e seng ka boomo, a tle a balehele teng. 

16Ha motho a otla ngwanabo ka ntho ya tshepe, mme a eshwa, ke mmolai; mmolai a 

otlwe ka ho bolawa. 

17Ha a mo otla ka lejwe leo a le tshwereng ka letsoho, le ka bolayang motho, mme a 

eshwa, ke mmolai; mmolai a otlwe ka ho bolawa. 

18Ha a mo otla ka ntho ya lehong eo a e tshwereng ka letsoho, le ka bolayang motho, 

mme a eshwa, ke mmolai; mmolai a otlwe ka ho bolawa. 

19Mophetetsi wa madi o tla bolaya mmolai; mohla a teanang le yena, o tla mmolaya. 

20Ha motho a dihela ngwanabo ka baka la hloyo, kapa ha a mo betsa ka ntho e nngwe 

ka boomo, mme a eshwa; 

21kapa ha a mo otla ka letsoho, ka bora, mme a eshwa, ya otlileng o tla otlwa ka ho 

bolawa, hobane ke mmolai; mophetetsi wa madi o tla bolaya mmolai, mohla a teanang 

le yena. 

22Empa ha motho a tshoha a otla ngwanabo, e seng ka bora; kapa ha a mo betsa ka 

ntho e nngwe, a sa etse ka boomo; 

23kapa ha a dihetse lejwe le ka mmolayang hodima hae a sa mmone, mme a eshwa, a 

sa mo hloya, a sa mo otse, 

24ke ena melao eo phutheho e tla ahloha ka yona mahareng a motho ya otlileng le 

mophetetsi wa madi: 

25Phutheho e tla lokolla mmolai matsohong a mophetetsi wa madi, mme e tla mo 

kgutlisetsa motseng wa setshabelo oo a neng a balehetse ho wona. O tla aha teng, ho 

be ho shwe moprista e moholo ya bileng a tlotswa ka ole e kgethehileng. 

26Ha mmolai a ka tswela kantle ho moedi wa motse wa setshabelo, oo a balehetseng 

ho wona, 

27mme ha mophetetsi wa madi a teana le yena kantle ho moedi wa motse wa 

setshabelo, ha a ka bolaya mmolai, a ke ke a ba le molato wa polao; 

28hobane mmolai o ne a tshwanetse ho dula motseng wa hae wa setshabelo, ho be ho 

shwe moprista e moholo; empa etlare ha moprista e moholo a se a shwele, o tla 

kgutlela lefeng la hae. 

29Hoo e tla ba ho lona le ho ditloholo tsa lona taelo e le tlamang hohle moo le tlang ho 

aha teng. 

30Ha motho a bolaya e mong, bophelo ba mmolai bo tla kgaolwa ka baka la polelo ya 

dipaki. Paki e le nngwe e ke ke ya lekana hore motho a ahlolelwe lefu. 

31Le ke ke la amohela topollo bakeng sa bophelo ba mmolai ya tshwanetseng ho 

bolawa, hobane ruri o tshwanetse ho bolawa. 

32Le ke ke la amohela topollo ho mmolai ya balehetseng motseng wa hae wa 

setshabelo, a tle a kgutlele naheng ya hae ho aha teng, ha moprista a eso ho shwe. 

33Le ke ke la silafatsa naha eo le tlang ho aha ho yona; hobane madi a silafatsa naha; 

ho ke ke ha etswa pheko esele ya madi a tsholotsweng ho yona, haese ka madi a ya a 

tsholotseng. 

34Le ke ke la silafatsa naha eo le tlang ho aha ho yona, eo ke tlang ho aha ho yona le 

nna, hobane ke nna, Jehova, ya ahileng hara bana ba Iseraele. 

NUMERE 36 

Barwetsana bao e leng majalefa ba se ke ba nyalwa ke ba meloko e meng. 

1Dihlooho tsa ntlo ya bara ba Gileade, mora Makire, mora Manasse, hara matlo a bara 

ba Josefa, tsa atamela, mme tsa bua pela Moshe le pela marena ao e leng dihlooho tsa 

matlo a bana ba Iseraele. 

2Tsa re: Jehova o laetse monghadi wa ka ho arolela bana ba Iseraele naha ka lotho, e 

be lefa la bona. Hape, monghadi wa ka o laetswe ke Jehova ho nea lefa la ngwanabo 

rona, Tselofkade, ho baradi ba hae. 

3Ha ba nyalwa ke e mong wa bara ba leloko le leng la bana ba Iseraele, lefa la bona le 

tla kgaolwa lefeng la bontata rona, mme le tla ekeletswa lefeng la leloko leo ba 

nyetsweng ho lona; ka mokgwa o jwalo lefa leo re le ruileng ka lotho le tla qephiswa. 

4Etlare ha Jubile e hlahela bana ba Iseraele, lefa la bona le tla ekeletswa ho la leloko 

leo ba nyetsweng ho lona, mme jwale lefa la bona le tla kgaolwa lefeng le leloko la 

bontata rona. 

5Moshe a bolella bana ba Iseraele, ka taelo ya Jehova, a re: Leloko la bara ba Josefa le 

nepile. 

6Jwale, ke sena seo Jehova a se laelang bakeng sa baradi ba Tselofkade: Ba tla nyalwa 

ke bao ba ithatetseng bona; empa ba tla nyalwa tlung e nngwe ya leloko la bontata 

bona. 

7Hobane ha ho lefa leha le le leng hara mafa a bana ba Iseraele, le tla tswa lelokong le 

leng le tle le fetele ho le leng, empa bana ba Iseraele ba tla kgomarela e mong le e 

mong lefa la leloko la bontatae. 

8Morwetsana e mong le e mong ya ruileng lefa melokong ya bana ba Iseraele, o tla 

nyalwa ke monna wa ntlo e nngwe ya leloko la ntatae, hore bana ba Iseraele ba rue e 

mong le e mong lefa la bontatae. 

9Ha ho lefa le tla tswa lelokong le leng le tle le fetele lelokong le leng, empa leloko le 

leng le le leng ho meloko yohle ya bana ba Iseraele le tla kgomarela lefa la lona. 

10Baradi ba Tselofkade ba etsa kamoo Jehova a laetseng Moshe kateng. 

11BoMakla, Thirtsa, Hogla, Milka le Nowa, e leng baradi ba Tselofkade, ba nyalwa ke 

bara ba borangwana bona; 

12ba nyalwa ke ba matlo a bara ba Manasse, mora Josefa; mme lefa la bona la sala 

lelokong la ntlo ya ntata bona. 

13Ke tsona ditaelo le melao eo Jehova a e laetseng bana ba Iseraele ka Moshe, 

mahwatateng a Moabe, pela Jordane, mabapa le Jeriko. 

DEUTERONOMA 

DEUTERONOMA 1 

Setjhaba se hopotswa tse fetileng, mme se kgothatswa ke Moshe, 1 
— 11. 

Leeto la ho tloha Horebe ho tla Kadeshe-Barnea. 

1Ke wona mantswe ao Moshe a kileng a a bolella Baiseraele kaofela, mose o kwana 

ho Jordane, feelleng, thoteng e lebaneng le Sufe, mahareng a Parane le Tofele, le 

Labane, le Hatserothe, le Di-Sahabe. 

2Ho tloha Horebe, ho ya fihla Kadeshe-Barnea, ka tsela ya thaba ya Seire, ke matsatsi 

a leshome le motso o mong. 

3Ka selemo sa mashome a mane, ka tsatsi le qalang kgwedi ya leshome le motso o 

mong, Moshe a bolella bana ba Iseraele tsohle tseo Jehova a neng a mo laetse hore a 

ba bolelle tsona. 

4Ke ha a sa tswa bolaya Sihone, morena wa Baamore, ya neng a ahile Heshbone, le 

Oge, morena wa Bashane, ya neng a ahile Ashtarothe le Edrei. 

5Moshe eitse ha a le mose o kwana wa Jordane, naheng ya Moabe, a qala ho 

hlalosetsa Baiseraele molao ona, a re: 

6Jehova, Modimo wa rona, o buile le rona re le Horebe, a re: Le dutse nako e 

lekaneng thabeng ena. 

7Sokolohang, le tsamaye, le ye thabeng ya Baamore leditjhabeng tsohle tse bapileng 

le bona, lehwatateng, le thabeng, le thoteng, le nqa borwa, le lebopong la lewatle, 

naheng ya Bakanana, le Lebanone, ho ya fihla nokeng e kgolo, e leng noka ya Eufrate. 

8Bonang, ke beile lefatshe pela lona; kenang, mme le rue lefatshe leo Jehova a 

anetseng bontata lona, Abrahama, le Isaaka, le Jakobo, hore o tla le nea bona le 

ditloholo tsa bona kamora bona. 

9Mohlang oo, ka le bolella, ka re: Ke sitwa ho le jara ke nnotshi. 

10Jehova, Modimo wa lona, o le atisitse, mme ke mona kajeno le le ka ka dinaledi tsa 

lehodimo ka bongata. 

11Jehova, Modimo wa bontata lona, a boele a le atise hape ha sekete ho feta kamoo le 

leng kateng, mme a le hlohonolofatse, jwalokaha a le boleletse. 

12Nka jara jwang ke nnotshi phahlo ya lona, le boima ba lona, le ditseko tsa lona? 

13Ikgetheleng melokong ya lona banna ba bohlale, ba kelello, ba tsejwang, ke tle ke 

ba bee dihlooho tsa lona. 

14La mphetola, la re: Seo o reng se etswe, se molemo. 

15Yaba ke kgetha dihlooho tsa meloko ya lona, banna ba bohlale, ba tsejwang, ka ba 

bea dihlooho tsa lona, hore e be balaodi ba dikete, le balaodi ba makgolo, le balaodi 

ba mashome a mahlano, le balaodi ba mashome, hape e be bahlahlobi ba meloko ya 

lona. 

16Mohlang oo, ka laela baahlodi ba lona, ka re: Mamelang ditabatsa banababo lona, 

mme le ahlolele ka ho loka motho le ngwanabo, le moditjhaba ya ahileng le lona. 

17Le se ke la ya ka tshobotsi ya motho dikahlolong tsa lona; hape, le mamele e 

monyenyane le e moholo; le ke ke la tshaba motho le a mong, hobane kahlolo ke ya 

Modimo. Ha taba e le teng e le sitang, e tliseng ho nna, ke tle ke e utlwe. 

18Mohlang oo, nkile ka le laela tsohle tseo le neng le tshwanetse ho di etsa. 

19Eitse ha re tloha Horebe, ra tsamaya le nahathothe yane kaofela e kgolo, e 

tshabehang, eo le e boneng, ra ya ka tsela ya thaba ya Baamore, jwalokaha Jehova, 

Modimo wa rona, a ne a re laetse, mme ra fihla Kadeshe-Barnea. 

20Yaba ke re ho lona: Le fihlile thabeng ya Baamore eo Jehova, Modimo wa rona, a re 

neang yona. 

21Bonang, Jehova, Modimo wa hao, o beile lefatshe pela hao; nyoloha, o le rue, 

jwalokaha Jehova, Modimo wa bontatao, a o boleletse. O se ke wa tshaba, mme o se 

tshohe. 

22La tla ho nna bohle, la re: A re romeng batho, ba re etelle pele, ba ye ho re hlwella 

lefatshe, ba re tlisetse taba tsa tsela eo re tla nyoloha ka yona, le tsa metse eo re tla 

fihla ho yona. 

23Ka dumela taba eo, ka kgetha banna ba leshome le metso e mmedi hara lona, e 

mong lelokong le leng le le leng. 

24Yaba ba tloha, ba nyolohela thabeng, ba fihla kgohlong ya Eshkole, mme ba hlwela 

naha. 

25Ba nka ditholwana tsa naha eo matsohong a bona, ba re tlisetsa tsona, mme ba re 

tsebisa, ba re: E molemo, naha eo Jehova, Modimo wa rona, a re fang yona. 

26La mpa la hana ho nyoloha, la ikgantshetsa taelo ya Jehova, Modimo wa lona; 

27la ngangella ditenteng tsa lona, la re: Ke kahobane Jehova o re hloile a re ntshitseng 

lefatsheng la Egepeta, ho tla re neela matsohong a Baamore, hore ba tle ba re timetse. 

28Re tla nyolohela kae? Banababo rona ba re nyahamisitse dipelo, ha ba itse: Ke 

setjhaba se re fetang ka bongata le ka boemo bo bolelele; ke metse e meholo e 

haheleditseng ka marako a fihlang lehodimong; re bone bana ba Anake teng. 

29Empa nna ka re ho lona: Le se ke la tshoha, mme le se ke la ba tshaba. 

30Jehova, Modimo wa lona, ya le eteletseng pele, yena ka sebele o tla le lwanela, 

jwalokaha a se a entse pontsheng ya lona Egepeta, 

31le lefeelleng leo o le boneng, e leng moo Jehova, Modimo wa hao, a o pepileng, 

jwaloka monna ha a pepile mora wa hae, tseleng yohle eo le tsamaileng ka yona ho 

tlisa ho fihleng ha lona bakeng sena. 

32Leha ho le jwalo, ha le a ka la tshepa Jehova, Modimo wa lona, 

33ya neng a ntse a le etella pele tseleng ho le batlela dibaka tseo le tla emisa ho tsona, 

bosiu a le bonesetse ka mollo tsela ya lona eo le neng le tshwanetse ho ya ka yona, 

mme motshehare a le tsamaise ka leru. 

34Jehova a utlwa modumo wa dipolelo tsa lona, a halefa, a hlapanya, a re: 

35Ha ho le a mong wa banna ba mofuta oo o mobe ya tlang ho bona lefatshe le 

molemo leo ke anneng, ka re, ke tla le nea bontata lona, 

36haese Kalebe, mora Jefunne. Yena o tla le bona, mme ke tla nea yena le bara ba hae 

lefatshe leo a le hatileng ka maoto, hobane o tiiseditse ho latela Jehova kahohle. 

37Le nna, Jehova a nkgalefela ka baka la lona, a re: Le wena o ke ke wa kena teng. 

38Ya tla kena ke Joshua, mora Nune, ya emang pela hao. Mo kgothatse, etswe e le 

yena ya tla ruisa bana ba Iseraele lefatshe lena. 

39Bana ba banyenyane ba lona, bao le neng le re, ba tla hapuwa, le bana ba lona ba sa 

tsebeng botle leha e le bobe kajeno lena, bona ba tla kena, ke tla nea bonalefatshe, 

mme ke bona ba tla le rua. 

40Haele lona, kgutlang le boele le tsamaye feelleng, ka tsela ya Lewatle le Lefubedu. 

41Yaba le a mphetola, la re ho nna: Re sitetswe Jehova. Re tla nyoloha, re lwane 

kahohle kamoo Jehova, Modimo wa rona, a re laetseng kateng. La nka dibetsa tsa 

lona, mme la phehella ho nyolohela thabeng. 

42Jehova a re ho nna: E re ho bona: Le ke ke la nyoloha, mme le ke ke la lwana, 

hobane ha ke yo hara lona; le se ke la ya hlolwa ke dira tsa lona. 

43Ka le bolella jwalo, la mpa la hana ho utlwa; la ikgantshetsa taelo ya Jehova; la etsa 

ka boikgohomoso, mme la nyolohela thabeng. 

44Baamore ba neng ba ahile thabeng eo, ba le kgahlanyetsa, ba le phallela jwaloka 

hoja ke dinotshi, mme a le hlola Seire, ho ya fihla Horma. 

45La kgutla, la lla pela Jehova, empa Jehova a hana ho utlwa mantswe a lona le ho le 

sekehela tsebe. 

46Ke ha le tla hlola Kadeshe tshiu tse ngata, e leng tshiu tseo le nnileng la di hlola 

teng. 

DEUTERONOMA 2 

Setjhaba se boela se ya dikadika feelleng. 

1Ra sokoloha, ra leba nqa lefeelleng ka tsela ya Lewatle le Lefubedu, kamoo Jehova a 

neng a mpoleletse kateng, mme ra potoloha thaba ya Seire ka ditshiu tse telele. 

2Jehova a mpolella, a re: 

3Le potolohile thaba ena nako e lekaneng; lebang nqa leboya. 

4O laele setjhaba, o re: Le a feta meeding ya banababo lona, bana ba Esau ba ahileng 

Seire, mme ba tla le tshaba. Iponeleng haholo ke hona; 

5le se ke la qabana le bona, hobane ha nka ke ka le nea letho naheng ya bona, leha e le 

sebaka se ka ka se ka hatwang ke leoto; hobane ke neile Esau thaba ye Seire, e be lefa 

la hae. 

6Le tla reka ho bona ka tjhelete dijo tseo le tla di ja; le tla ba lefa ka tjhelete bakeng sa 

metsi ao le tla a nwa. 

7Hobane Jehova, Modimo wa hao, o o hlohonolofaditse mesebetsing yohle ya 

matsoho a hao; o lemohile ho tsamaya ha hao lefeelleng leno le leholo; e se e le 

dilemo tse mashome a mane Jehova, Modimo wa hao, a leng ho wena, mme ha o a ka 

wa hloka letho. 

8Ra feta jwalo, ra kwekwetla banababo rona, bana ba Esau ba ahileng Seire, le tsela 

ya lehwatata, le Elathe, le Etsione-Gebere, ra ntoo fapoha, ra ya tsamaya ka tsela ya 

lefeella la Moabe. 

9Jehova a re ho nna: O se ke wa qala Bamoabe, mme o se ke wa ba lwantsha, hobane 

ha nka ke ka o nea letho naheng ya bona; kahobane ke neile bana ba Lota Are, hore e 

be lefa la bona. 

10(Baemime ba ne ba ahile teng pele; e ne e le setjhaba se seholo, se sengata, se 

boemo bo bolelele jwaloka ba Baanake. 

11Le bona ba ne ba tumile, ho thwe, ke Barefaime (diqhobane), jwaloka Baanake; 

empa Bamoabe ba ne ba ba bitsa Baemime. 

12Mohla monene Bahore ba ne ba ahile Seire, empa bana ba Esau ba ne ba ba falatse, 

ba ba qeta pela bona, mme ba aha tulong tsa bona, jwalokaha le bona Baiseraele ba 

entse lefatsheng leo ba le filweng ke Jehova.) 

13Emang jwale, mme le tshele nokana ya Serede. Mme ra tshela nokana ya Serede. 

14Haele dilemo tseo re nnileng ra tsamaya ka tsona, ho tloha Kadeshe-Barnea, ho 

isa tsatsing leo re tshetseng nokana ya Serede ka lona, ya eba dilemo tse mashome a 

mararo a metso e robileng meno e le mmedi, mofuta wohle wa bana ba ntwa o be o 

fele diahelong, kamoo Jehova a neng a ba hlapanyeditse kateng. 

15Efela letsoho la Jehova la nna la eba hodima bona hore le ba timetse diahelong, ho 

fihlela ba ba ba fela. 

Setjhaba se boela se leba Kanana. 

16Eitse hobane banna bohle ba ntwa ba timele setjhabeng, 

17Jehova a bua le nna, a re: 

18Kajeno, o ya feta meeding ya Moabe, Are; 

19mme o tla atamela pela bana ba Ammone. O se ke wa ba qala, mme o se ke wa ba 

lwantsha; hobane ha nka ke ka o nea letho naheng ya bana ba Ammone; hobane ke e 

neile bana ba Lota hore e be lefa la bona. 

20[Le yona naha eo e ne e tumile, ka ho re, ke naha ya Barefaime; mohla monene 

Barefaime ba ne ba ahile ho yona; empa Baammone ba ne ba re, ke Basamsummime. 

21E ne e le setjhaba se seholo, se sengata, se boemo bo bolelele jwaloka Baanake. 

Jehova a ba fedisa pela bana ba Ammone; yaba bao ba ba lelekisa, mme ba aha tulong 

tsa bona. 

22Jehova o ne a etse jwalo le bakeng sa bana ba Esau ba ahileng Seire, mohla a 

fedisang Bahore pela bona, ba ba ba ba lelekisa; ba ile ba aha tulong tsa bona ho 

fihlela kajeno. 

23Haele Baavvime ba neng ba ahile metebong ho ya fihla Gasa, Bakaftorime ba 

tswileng Kaftore, ba ba fedisa, ba ba ba aha tulong tsa bona.] 

24Tlohang, le tsamaye, mme le tshele nokana ya Arnone. Bona, ke neetse Sihone, 

morena wa Heshbone, le Maomore, le naha ya hae, matsohong a hao. Qala ho 

hapanaha eo, mme o mo lwantshe. 

25Kajeno, ke tla qala ho tshollela ditjhaba tse katlasa lehodimo lohle tshoho le tshabo 

ya hao; etlere ha di utlwa botumo ba hao, di thothomele, mme di tsielehe pela hao. 

Ho hapuwa naha ya Sihone. 

26Eitse ha re fihla lefeelleng la Kedemothe, ka romela manqosa ho Sihone, morena wa 

Heshbone, ka mantswe a kgotso, ka re: 

27A nke ke fete ka naha ya hao. Ke tla tsamaya ka tsela a bohle feela, ke sa fapohe ho 

ya ka letsoho le letona, leha e le ka ho le letshehadi. 

28Ke tla reka ho wena ka tjhelete dijo tseo ke tla di ja, mme o nnee ka tjhelete metsi 

ao ke tla a nwa; ke rata ho feta feela ka maoto a ka. 

29O nketsetsejwalokaha bana ba Esau ba ahileng Seire ba nketseditse, le jwaloka 

Bamoabe ba ahileng Are, ke be ke tshele Jordane, ke fihle lefatsheng leo Jehova, 

Modimo wa rona, a re neang lona. 

30Empa Sihone, morena wa Heshbone, a hana ho re nea sebaka sa ho feta ha hae; 

hobane Jehova, Modimo wa hao, o ne a thatafaditse moya wa hae, a sataladitse le pelo 

ya hae, hore a mo neele matsohong a hao, jwalokaha ho le jwalo kajeno. 

31Yaba Jehova o re ho nna: Bona, ke qadile ho neela Sihone le naha ya hae matsohong 

a hao. Qala ho hapa naha ya hae, o e rue. 

32Yaba Sihone o tswa le setjhaba sa hae, a re kgahlanyetsa Jahatse ka ntwa. 

33Jehova, Modimo wa rona, a re neela yena, mme ra mo hlola, yena le bana ba hae, le 

setjhaba sa hae kaofela. 

34Motsotsong oo, ra hapa metse yohle ya hae, ra e neela anathema, le banna, le basadi, 

le bana, re se ke ra tlohela le a mong ya phonyohang. 

35Feela ra ikgapela makgomo le thepa ya metse eo re e nkileng. 

36Ho qala ka Aroere, e lebopong la nokana ya Arnone, le motse o leng pela nokana, 

ho isa Gileade, ha ho a ka ha eba motse o re sitang. Jehova, Modimo wa rona, a re 

neela yona kaofela. 

37Haele naha ya bana ba Ammone, ha o a ka wa e atamela, leha e le lebopo lohle la 

nokana ya Jabboke, le metse e thabeng, leha e le sebaka sefe le sefe seo Jehova, 

Modimo wa rona, a neng a re hanetse ho atamela pela sona. 

DEUTERONOMA 3 

Ho hapuwa naha ya Oge. 

1Yaba re a kgutla, ra nyoloha ka tsela ya Bashane. Oge, morena wa Bashane, a tswa le 

setjhaba sa hae kaofela, a tla re kgahlanyetsa Edrei ka ntwa. 

2Jehova a re ho nna: Se mo tshabe, hobane ke mo neetse matsohong a hao, yena le 

setjhaba sa hae kaofela, le naha ya hae, o tle o etse ka yena kamoo o entseng kateng ka 

Sihone, morena wa Baamore, ya neng a ahile Heshbone. 

3Jehova, Modimo wa rona, a neela matsohong a rona le yena Oge, morena wa 

Bashane, le setjhaba sa hae kaofela, mme ra ba bolaya, ho se ke ha phonyoha le a 

mong wa batho ba hae. 

4Motsotsong oo, ra nka metse yohle ya hae; ha ho motse oo re sa kang ra o hapa; ra 

nka metse e mashome a tsheletseng, naha yohle ya Argobe, ke ho re, mmuso wa Oge, 

morena wa Bashane. 

5Metse eo yohle e ne e teetswe hare ke marako a malelele, e na le menyako le 

mekwallo, ho sa balwe metse e mengatangata e se nang marako. 

6Ra e neela anathema, jwalokaha re ne re entse ka Sihone, morena wa Heshbone; ra 

neela metse yohle hammoho le banna le basadi le bana anathema. 

7Ra mpa ra ikgapela makgomo wohle le thepa ya metse. 

8Ka mokgwa oo, mohlang oo, ra amoha marena a mabedi a Baamore naha e mose o 

kwana ho Jordane, ho tloha nokaneng ya Arnone, ho isa thabeng ya Hermone. 

9(Basidone ba bitsa Hermone Sirione, Baamore bona ba e bitsa Senire.) 

10Ra nka metse yohle e lehwatateng, le nahayohle ya Gileade, le ya Bashane, ho ya 

fihla Salka le Edrei, metse ya mmuso wa Oge, Bashane. 

11(Hobane Oge, morena wa Bashane, o ne a setse a nnotshi wa mofuta wa Barefaime. 

Ha ke re, malao a hae, e leng malao a tshepe a ntse a le Rabba, motseng wa bana ba 

Ammone? Bolelele ba wona ke ditswe tse robileng mono o le mong, mme bophara ba 

wona ke ditswe tse nne, ha ho lekanngwe ka setswe sa motho.) 

Naha ya Sihone le ya Oge e newa Barubene le Bagade le ba mothapo o mong wa 
Manasse. 

12Mohlang oo, ra hapa naha eo. Naha yohle, ho tloha Aroere e lebopong la nokana ya 

Arnone, ho isa bohareng ba thaba ya Gileade, le metse ya teng, ka e nea Barubene le 

Bagade. 

13Ho setseng ha Gileade, le naha yohle ya Bashane, e leng mmuso wa Oge, ka e nea 

mothapo o mong wa leloko la Manasse; ke naha ya Argobe, hammoho le nahayohle 

ya Bashane; ke yona naha e neng e bitswa naha ya Barefaime. 

14Jaire, mora Manasse, a nka naha yohle ya Argobe ho isa moeding wa Bageshure le 

wa Bamaakathe, mme a reella metse ya Bashane lebitso la hae; e ntse e le Havvoth-

Jaire le kajeno. 

15Makire yena ka mo nea Gileade. 

16Haele Barubene le Bagade, ka ba nea karolo e nngwe ya naha ya Gileade ho isa 

nokaneng ya Arnone (bohare ba noka ke moedi) le ho isa nokaneng ya Jabboke, e 

leng moedi wa bana ba Ammone. 

17Ka ba nea le lehwatata, leo moedi wa lona e leng Jordane, ho tloha Kinnerethe ho 

isa Lewatleng la Lehwatata, e leng Lewatle la Letswai, katlasa Pisga, nqa 

botjhabatsatsi. 

18Mohlang oo, ka le laela, ka re: Jehova, Modimo wa lona, o le neile naha eo, hore le 

e rue. Haele lona, banna bohle ba bahale, etellang banababo lona, bana ba Iseraele, 

pele, le hlometse. 

19Feela basadi ba lona, le bana ba lona le mehlape ya lona (hobane ke a tseba hobane 

le na le mehlape e mengata) ba sale metseng eo ke le neileng yona, 

20ho fihlela mohla Jehova a neileng banababo lona phomolo, jwalokaha a le neile, le 

bona ba tle ba rue lefatshe leo Jehova, Modimo wa lona, a ba neang lona mose wane 

ho Jordane; ke hona le tla kgutlela e mong le e mong lefeng leo ke le neileng lona. 

21Mohlang oo, ka laela Joshua ka re: Mahlo a hao a bone tsohle tseo Jehova, Modimo 

wa lona, a di entseng ho marena ao a mabedi: Jehova o tla etsa jwalo le ka mebuso 

yohle eo le tla e futuhela. 

22Le se ke la e tshaba, hobane Jehova, Modimo wa lona, o tla le lwanela e le yena. 

23Mohlang oo, ka rapela Jehova ka re: 

24Morena Jehova, o se o qadile ho bontsha mohlanka wa hao boholo ba hao le letsoho 

la hao le matla. Hobane modimo ke ofe mahodimong le lefatsheng, o ka etsang 

mesebetsi le diketso tse phahameng jwaloka tsena tsa hao? 

25Ntumelle hle ke fete, mme ke bone lefatshe le molemo, le mose wane ho 

Jordane,le thaba tseno tse molemo, le Lebanone! 

26Empa Jehova a nkgalefela ka baka la lona, a se ke a nkutlwa; mme Jehova a re ho 

nna: Ho lekane, o se ke wa hlola o bua le nna ka taba eo. 

27Hlwella qhoweng ya Pisga, mme o ise mahlo nqa bophirimatsatsi, le nqa leboya, le 

nqa borwa, le nqa botjhabatsatsi, mme o bohe ka mahlo a hao; hobane haele Jordane 

eo, o ke ke wa ba wa e tshela. 

28O mpe o laele Joshua, o mo kgothatse, o mo natlafatse, hobane ke yena ya tla etella 

setjhaba sena pele, hape ke yena ya tla ba ruisa lefatshe leo o tlang ho le bona. 

29Ra dula sekgutlong, mabapa le Bethe-Peore. 

DEUTERONOMA 4 

Kgothatso. 

1Mme jwale, lona Baiseraele, mamelang melao le ditaelo tseo ke le rutang tsona, hore 

le tle le etse ka tsona, le tle le phele, mme le kene, mme le rue lefatshe leo Jehova, 

Modimo wa bontata lona, a le neang lona. 

2Le ke ke la eketsa ka letho hodima lentswe leo ke le laelang lona, hape, le ke ke la le 

fokotsa, le tla mpe le boloke ditaelo tsa Jehova, Modimo wa lona, tseo ke le laelang 

tsona. 

3Mahlo a lona a bone seo Jehova a se entseng ka baka la Baale-Peore, kamoo Jehova, 

Modimo wa hao, a timeditseng hara lona bohle ba neng ba latetse Baale-Peore kateng. 

4Athe lona ba ileng ba kgomarela Jehova, Modimo wa lona, le sa ntsane le phela le 

kajeno kaofela ha lona. 

5Bonang, ke le rutile melao le ditaelo, kamoo Jehova, Modimo wa ka, a ntaetseng 

kateng, hore le tle le etse ka tsona lefatsheng leo le yang ho le rua. 

6Di bolokeng, le etse ka tsona, hobane ke tsona tseo e tla ba bohlale ba lona, le kelello 

ya lona pela ditjhaba tse tlang ho utlwa melao ena kaofela; di tla re: Tjhaba seno se 

seholo, ruri ke setjhaba se hlalefileng, se nang le kelello. 

7Hobane ke sefe setjhaba se seholo seo medimo ya sona e leng haufi le sona, 

jwalokaha Jehova, Modimo wa rona, a le haufi le ronakamehla ha re mo bitsa? 

8Ke sefe setjhaba se seholo se nang le melao le ditaelo tse lokileng jwalokaha molao 

ona wohle oo ke o beang pela lona kajeno? 

9Feela, iponele, mme o lebele moya wa hao haholo, o tle o se ke wa lebala ditaba tseo 

mahlo a hao a di boneng, mme di se ke tsa tswa pelong ya hao le ka letsatsi le le leng 

la ho phela ha hao. Hape, o di phetele bana ba hao le bana ba bana ba hao. 

10Letsatsing leo o neng o itlhahise Horebe pela Jehova, Modimo wa hao, Jehova o ne 

a itse ho nna: Mphuthele setjhaba, ke tle ke se utlwise mantswe a ka, hore ba tle ba 

ithute ho ntshaba ka matsatsi wohle a ho phela ha bona lefatsheng, mme ba rute bana 

ba bona. 

11La atamela, mme la ema tlasa thaba, mme thaba e ne e tuka ke mollo o fihlang 

lehodimong; ho ne ho le lefifi, le maru, le botsho. 

12Jehova a bua le lona, a le hara mollo; la na la utlwa modumo wa mantswe, le mpa le 

sa bone sebopeho sa hae, le utlwa lentswe feela. 

13A le tsebisa selekane sa hae, seo a le laetseng hore le etse ka sona, mantswe a 

leshome; mme a a ngola matlapeng a mabedi. 

14Mohlang oo, Jehova a ntaela hore ke le rute melao le ditaelo, hore le etse ka tsona 

lefatsheng leo le yang ho le rua. 

15Lebelang meya ya lona haholo; hobane ha le a ka la bona sebopeho leha se le seng 

letsatsing leo Jehova a buileng le lona Horebe, a le hara mollo; 

16esere la itshenya, mme la iketsetsa setshwantsho se betlilweng, e leng setshwantsho 

sa ntho e nngwe, leha e le setshwantsho sa monna, kapa sa mosadi, 

17leha e le setshwantsho sa phoofolo e leng teng lefatsheng, leha e le setshwantsho sa 

nonyana e rurang sebakeng, 

18leha e le setshwantsho sa ntho e hahabang fatshe, leha e le setshwantsho sa hlapi e 

phelang metsing katlase ho lefatshe. 

19Esebe mohlomong, ha o emisetsa mahlo a hao lehodimong, mme o bona letsatsi, le 

kgwedi, le dinaledi, e leng makgotla wohle a mahodimo, wa dumela ho kgumama 

pela tsona, le ho di sebeletsa; athe ke ntho tseo Jehova, Modimo wa hao, a di abetseng 

ditjhaba kaofela, tse katlasa mahodimo wohle. 

20Haele lona, Jehova o le nkile, mme o le ntshitse Egepeta, seboping sa tshepe, hore le 

be setjhaba sa hae ka sebele, jwalokaha ho le jwalo kajeno. 

21Empa Jehova a nkgalefela ka baka la lona, mme a hlapanya hore nke ke ka tshela 

Jordane, leha e le ho kena lefatsheng le molemo leo Jehova, Modimo wa hao, a o 

neang lona e be lefa la hao. 

22Haele nna, ke tla shwela naheng ena; ha nka ke ka tshela Jordane; empa lona le tla e 

tshela, hape le tla rua lefatshe leno le molemo. 

23Iponeleng, esere la lebala selekane seo Jehova, Modimo wa lona, a se entseng le 

lona, mme la iketsetsa setshwantsho se betlilweng, leha e le setshwantsho sa tsohle 

tseo Jehova, Modimo wa hao, a o hanetseng le tsona. 

24Hobane Jehova, Modimo wa hao, ke mollo o timeletsang, ke Modimo o boulelang. 

25Etlare hobane o tswale bana le ditloholo, ha e se e le kgale le ahile 

lefatsheng leo, ekare ha le ka itshenya, la etsa setshwantsho se betlilweng, kapa 

setshwantsho sa eng le eng, mme la etsa tse mpe pela Jehova, Modimo wa hao, la mo 

halefisa, 

26kajeno ke le biletsa lehodimo le lefatshe hore e be dipaki tsa hore le tla timela, le 

timele kapele lefatsheng leo le tla kena ho lona ka ho tshela Jordane, ho ya le rua. Le 

ke ke la atisa ditshiu tsa lona teng, empa le tla timeletswa ruri. 

27Jehova o tla le qhalanyetsa hara ditjhaba, le be le sale le le sehlotshwana hara 

ditjhaba tseo Jehova a tla le isa hara tsona. 

28Teng, le tla sebeletsa medimo, e leng mosebetsi wa matsoho a batho, mahong le 

majwe, e sa boneng, e sa utlweng, e sa jeng, e sa fofoneleng. 

29Teng, le tla batla Jehova, Modimo wa hao, mme o tla mo fumana, ha o ka mmatla 

ka pelo ya hao yohle le ka moya wa hao wohle. 

30Etlare ha o le tsietsing, mme tsena kaofela di o hlahetse, mehleng ya morao, o tla 

sokolohela ho Jehova, Modimo wa hao, o utlwe lentswe la hae. 

31Hobane Jehova, Modimo wa hao, ke Modimo o mohau; a ke ke a o tlohela, a ke ke a 

o timetsa, mme a ke ke a lebala selekane sa bontatao, seo a ba hlapanyeditseng sona. 

32Botsa he ditaba tsa mehla ya boholoholo, tsa mohla o neng o sa ntsane o le siyo, ho 

qala ka tsatsi leo Modimo o neng o bope motho lefatsheng, le ho tloha pheletsong e 

nngwe ya mahodimo ho isa ho e nngwe, na taba e kalo e se e kile ya hlaha, kapa e 

jwalo e se e kile ya utlwahala na? 

33Na se teng setjhaba se seng se utlwileng lentswe la Modimo o buang o le hara 

mollo, jwalokaha o le utlwile wena, sa ba sa phela na? 

34Kapa a o teng Modimo o mong o kileng wa leka ho tla inkela setjhaba ka hara 

setjhaba se seng, ka meleko, le ka dipontsho, le ka mehlolo, le ka ntwa, le ka letsoho 

le matla, le ka letsoho le otlolohileng, le ka matsoso a maholo, jwalokaha Jehova, 

Modimo wa lona, a le etseditse tsohle tse jwalo Egepeta, pela mahlo a lona na? 

35Tseo o ile wa di bontshwa hore o tle o tsebe hobane Jehova, ke Modimo, le hobane 

ha ho o mong kantle ho yena. 

36A le lehodimong, o ile a o utlwisa lentswe la hae hore a o rute; le lefatsheng o o 

bontshitse mollo wa hae o moholo, mme o utlwile mantswe a hae a etswa hara mollo. 

37Kahobane a ratile bontatao, o ikgethetse ditloholo tsa bona kamora bona, mme o o 

ntshitse Egepeta ka sebele sa hae le ka matla a hae a maholo, 

38hore a falatse pela hao ditjhaba tseo o fetang ka boholo le ka matla, hore a tle a o 

kenye lefatsheng la tsona, mme a o nee lona, hore e be lefa la hao jwalokaha ho le 

jwalo kajeno. 

39Tseba kajeno lena, mme o boloke pelong ya hao hobane Jehova ke Modimo 

mahodimong a hodimo, le tlase lefatsheng; ha ho o mong kantle ho yena. 

40Boloka melao ya hae le ditaelo tsa hae tseo ke o laelang tsona kajeno, hore o tle o be 

le lehlohonolo, wena le bana ba hao kamora hao, mme o tle o atise ditshiu tsa hao ka 

ho sa feleng lefatsheng leo Jehova, Modimo wa hao, a o neang lona. 

Metse e meraro ya setshabelo ka nqa botjhabela ho Jordane. 

41Yaba Moshe o kgetha metse e meraro mose o kwana ho Jordane, nqa botjhabatsatsi; 

42hore ho balehele teng mmolai ya bolaileng wa habo e seng ka boomo, a sa mo hloya 

maobane leha e le maoba, mme a pholohe ka ho balehela ho o mong wa metse eo. 

43Ke Betsere, feelleng, lehwatateng, naheng ya Barubene; le Ramothe-Gileade, 

naheng ya Bagade; le Golane, Bashane, naheng ya Bamanasse. 

Melao e shome e a phetwa. 

44Ke ona molao oo Moshe a kileng a o beela bana ba Iseraele. 

45Ke tsena ditemoso, le melao, le ditaelo tseo Moshe a kileng a di bolella bana ba 

Iseraele, ha ba se ba tswile Egepeta, 

46ba le mose o kwano ho Jordane, sekgutlong se mabapa le Bethe-Peore, naheng ya 

Sihone, morena wa Baamore, ya neng a ahile Heshbone, eo Moshe le bana ba Iseraele 

ba neng ba mo hlotse ha ba se ba tswile Egepeta. 

47Ba hapa naha ya hae le naha ya Oge, morena wa Bashane, e leng marena a mabedi a 

Baamore a neng a ahile mose o kwana ho Jordane, nqa botjhabatsatsi. 

48Ba nka naha ho tloha Aroere e lebopong la nokana ya Arnone, ho ya fihla thabeng 

ya Sione, e leng Hermone, 

49hammoho le lehwatata lohle le mose o kwana ho Jordane, nqa botjhabatsatsi, ho isa 

Lewatleng la Lehwatata, tlasa Pisga. 

DEUTERONOMA 5 

1Moshe a bitsa Baiseraele bohle, a re ho bona: Baiseraele, mamelang melao le ditaelo 

tseo ke le bolellang tsona kajeno, tsebeng tsa lona, le tle le ithute tsona, le di boloke, 

mme le di etse. 

2Jehova, Modimo wa rona, o entse selekane le rona Horebe. 

3Jehova ha a ka a etsa selekane seo le bontata rona, empa o se entse le rona bohle bao 

re leng mona, re sa phelang kajeno. 

4Jehova o buile le lona, difahleho di tadimane, a le thabeng, hara mollo. 

5Nna, mohlang oo, ke ne ke eme mahareng a Jehova le lona ke tle ke le phetele 

lentswe la Jehova; hobane le ne le tshaba mollo; mme ha le a ka la hlwa 

thabeng.Jehova a re: 

6Ke nna Jehova, Modimo wa hao, ya o ntshitseng lefatsheng la Egepeta, tlung ya 

bohlanka. 

7O se ke wa ba le medimo e meng pela sefahleho sa ka. 

8O se ke wa iketsetsa setshwantsho se betlilweng, leha e le setshwantsho se seng sa 

tse hodimo mahodimong, leha e le sa tse tlase lefatsheng, leha e le sa tse metsing 

katlase ho lefatshe. 

9O se ke wa di kgumamela, o se ke wa di sebeletsa; hobane nna Jehova, Modimo wa 

hao, ke Modimo o boulelang, o otlang bana ka bokgopo ba batswadi ba bona ho isa 

molokong wa boraro le wa bone wa ba ntlhoyang; 

10mme ke hauhela ba nthatang, ba bolokang melao ya ka, ho isa melokong e sekete. 

11O se ke wa tlaela ka lebitso la Jehova, Modimo wa hao; hobane Jehova a ke ke a 

latola molato wa ya tlaelang ka lebitso hae. 

12Boloka letsatsi la phomolo ho le kgetha, jwalokaha Jehova, Modimo wa hao, a o 

laetse. 

13O tla sebetsa ka matsatsi a tsheletseng, o etse mosebetsi wa hao wohle; 

14empa letsatsi la bosupa ke phomolo ya Jehova, Modimo wa hao; o se ke wa etsa 

mosebetsi le o mong ka lona,leha e le wena, leha e le mora wa hao, kapa morali wa 

hao, leha e le mohlanka wa hao e motona, kapa e motshehadi, leha e le kgomo ya hao, 

leha e le esele ya hao, leha e le phoofolo e nngwe ya hao, leha e le moeti wa hao ya 

menyakong ya hao; hore mohlanka wa hao e motona le e motshehadi ba phomole 

jwaloka wena. 

15O hopole hobane o bile mofo fatsheng la Egepeta, le hobane Jehova, Modimo wa 

hao, o o ntshitse teng ka letsoho le matla, le ka letsoho le otlolohileng; ke ka baka leo, 

Jehova, Modimo wa hao, a o laetseng ho boloka letsatsi la phomolo. 

16Hlonepha ntatao le mmao, jwalokaha Jehova, Modimo wa hao, a o laetse, matsatsi a 

hao a tle a anafale, mme o be le lehlohonolo lefatsheng leo o le newang ke Jehova, 

Modimo wa hao. 

17O se ke wa bolaya. 

18O se ke wa feba. 

19O se ke wa utswa. 

20O se ke wa etselletsa wa heno ka leshano. 

21U se ke wa lakatsa mosadi wa wa heno; o se ke wa lakatsa ntlo ya wa heno, leha e le 

tshimo ya hae, leha e le mohlanka wa hae e motona, kapa e motshehadi, leha e le 

kgomo ya hae, leha e le esele ya hae, leha e le ntho e nngwe e leng ya wa heno. 

22Dipolelo tseo Jehova o di boleletse phutheho ya lona yohle, a le thabeng hara mollo, 

le lerung, le lefifing, ka lentswe le leholo, mme ha a ka a eketsa letho. A di ngola 

matlapeng a mabedi, mme a nnea wona. 

23Eitse ha le utlwa lentswe le buang hara lefifi, thaba e ntse e tuka mollo kahohle la 

nkatamela, lona dihlooho tsohle tsa meloko ya lona, le baholo ba lona; 

24la re: Bona, Jehova, Modimo wa rona, o re bontshitse kganya ya hae le boholo ba 

hae; re utlwile lentswe la hae, le buang le le hara mollo; re bone kajeno ha Modimo o 

bua le motho, mme motho a phela. 

25Empa jwale, re ka shwelang? Athe mollo oo o moholo o ya re qeta. Ha re ka boela 

ra utlwa lentswe la Jehova, Modimo wa rona, re tla shwa. 

26Hobane motho ke ofe ya utlwileng lentswe la Modimo o utlwang, o buang o le hara 

mollo, jwalokaha re le utlwile, mme a phela? 

27Wena, atamela, o mamele tsohle tseo Jehova, Modimo wa rona, a tla di bua, mme 

wena o tle o re phetele tsohle tseo Jehova, Modimo wa rona, a tla o bolella tsona, 

mme re tla di mamela, re di etse. 

28Jehova a mamela dipolelo tsa lona, ha le bua le nna; Jehova a re ho nna: Ke utlwile 

dipolelo tseo setjhaba seno se o boleletseng tsona; tsohle tseo ba di boletseng ba di 

buile hantle. 

29Oho! hoja ba ka ba le pelo e jwalo kamehla, ya ho ntshaba, le ya ho boloka ditaelo 

tsa ka tsohle kamehla, ba tle ba be le lehlohonolo, bona, le bana ba bona, ka ho sa 

feleng! 

30Eya, o re ho bona: Boelang ditenteng tsa lona. 

31Empa haele wena, dula mona, le nna ke tle ke o bolelle ditaelo tsohle, le melao, le 

dikahlolo tseo o tla ba ruta tsona, ba tle ba etse ka tsona lefatsheng leo ke ba neang 

lona ho le rua. 

32Itiiseng ke hona, le etse jwalokaha Jehova, Modimo wa lona, a le laetse. Le se ke la 

fapohelaletsohong le letona, leha e le ho le letshehadi. 

33Le tsamaye ka mokgwa o phethehileng tseleng eo Jehova, Modimo wa lona, a le 

laetseng yona, le tle le phele, le be le lehlohonolo, mme le atise matsatsi a lona 

lefatsheng leo le yang ho le rua. 

DEUTERONOMA 6 

Mokgwa wa ho boloka melao ya Jehova. 

1Ke yona melao, le ditaelo, le dikahlolo, tseo Jehova, Modimo wa lona a ntaetseng ho 

le ruta tsona, hore le tle le etse ka tsona lefatseng leo le yang ho le rua; 

2o tle o tshabe Jehova, Modimo wa hao, ka ho boloka melao ya hae yohle, le ditaelo 

tsa hae tsohle, tseo ke o laelang tsona, hore o di boloke, e le wena, le mora wa hao, le 

mora wa mora wa hao, ka ditshiu tsohle tsa ho phela ha hao, matsatsi a hao a tle a 

ngatafale. 

3Oho! Iseraele, di utlwe hle, mme o itiise ho boloka melao eo, o tle o be le 

lehlohonolo, mme le ate haholo lefatsheng le kollang lebese le dinotshi, jwalokaha 

Jehova, Modimo wa bontatao, a o boleletse. 

4Utlwa, Iseraele! Modimo wa rona ke Jehova, Jehova a nnotshi. 

5Rata Jehova, Modimo wa hao, ka pelo ya hao yohle, le ka moya wa hao wohle, le ka 

matla a hao wohle. 

6Ditaelo tseo ke o laelang tsona kajeno, di be pelong ya hao. 

7O tle o di rute bana ba hao, mme o bue ka tsona, ha o dutse tlung ya hao, leha o le 

tseleng o tsamaya, leha o ya robala, leha o tsoha. 

8O di tlame matsohong a hao hore e be dipontsho ho wena, mme di be jwaloka 

moqhaka phatleng pakeng tsa mahlo a hao. 

9O di ngole difateng tsa menyako ya ntlo ya hao, le mamating a yona. 

10Etlere hobane Jehova, Modimo wa hao, a o kenye lefatsheng leo a anetseng 

bontatao, Abrahama, Isaaka, le Jakobo, hore o tla o nea lona,e leng metse e meholo, e 

metle, eo o sa kang wa e haha, 

11le matlo a tletseng menono yohle, a sa kang a tlatswa ke wena, le didiba tse 

tjhekilweng, tseo o sa kang wa di tjheka, le merara, le mehlwaare eo o sa kang wa e 

hloma, mme ha o se o jele, o kgotse; 

12o iponele hore o se lebale Jehova ya o ntshitseng lefatsheng la Egepeta, tlung ya 

bohlanka. 

13Tshaba Jehova, Modimo wa hao, o mo sebeletse, o ane ka lebitso la hae. 

14Le se ke la latela medimo esele, medimo ya ditjhaba tse ahileng kamathoko ho lona; 

15hobane Jehova, Modimo wa hao, ya leng ha eno, ke Modimo o boulelang. Bohale 

ba Jehova, Modimo wa hao, bo ka o tukela, mme Jehova a ka o timetsa lefatsheng. 

16Se lekeng Jehova, Modimo wa lona, jwalokaha le mo lekile Massa. 

17Bolokang ka ho tiya ditaelo tsa Jehova, Modimo wa lona, le dikahlolo tsa hae, le 

melao eo a o laetseng yona. 

18O etse se lokileng le se molemo pela mahlo a Jehova, o tle o iketle, mme o kene, o 

rue lefatshe le molemo leo Jehova a anetseng bontatao hore o tla ba fa lona, 

19ka ho lelekisa pela hao dira tsohle tsa hao, jwalokaha Jehova a boletse. 

20Etlere ha mora wa hao a o botsa kamoso, a re: Na ditemoso, le melao, le ditaelo tseo 

Jehova, Modimo wa rona, a re laetseng tsona, di reng? 

21O tle o bolelle mora wa hao, o re: Re ne re le bafo ba Faro Egepeta, mme Jehova o 

re ntshitse Egepeta, ka letsoho le matla; 

22Jehova o entse dipontsho le mehlolo e meholo e tshabehang pela mahlo a rona, ho 

lwantsha Egepeta le Faro, le ntlo ya hae kaofela ha yona; 

23o re ntshitse teng, hore a re tlise kwano ho re nea lefatshe leo a neng a anetse 

bontata rona, hore o tla re nea lona. 

24Jehova o re laetse ho etsa ka melao eo kaofela, re ntse re tshaba Jehova, Modimo wa 

rona, re tle re be le lehlohonolo kamehla, mme re bolokwe ke yena, jwaloka kajeno. 

25Mme hoo e tla ba ho loka ha rona, ha re tiya ho boloka ditaelo tseo tsohle pela 

Jehova, Modimo wa rona, jwalokaha a re laetse. 

DEUTERONOMA 7 

Taelo ya ho fedisa Bakanana le medimo ya bona. 

1Etlere ha Jehova, Modimo wa hao, a se a o kentse lefatsheng leo o yang ho le rua, 

mme a se a faladitse ditjhaba tse ngata pela hao, Bahethe, le Bagirgashe, le Baamore, 

le Bakanana, le Baferese, le Baheve, le Bajebuse, tjhaba tse supileng tse o fetang ka 

bongata le ka matla, 

2ha Jehova, Modimo wa hao, a se a di neetse matsohong a hao, mme o di qhadile, o ke 

o di neele anathema; o se ke wa etsa selekane le tsona, mme o se ke wa di qenehela. 

3O se ke wa nyallana le bona; o se ke wa nea bara ba bona baradi ba hao, mme o se ke 

wa nkela bara ba hao baradi ba bona; 

4hobane bara ba hao ba ka kgeloswa ke bona, hore ba ntlohele, mme ba sebeletse 

medimo esele, mme kgalefo ya Jehova e ka le tukela, a o fedisa hang. 

5Empa seo le tshwanetseng ho ba etsa sona, ke sena: Le qhaqhe dialetare tsa bona, le 

bolaye ditshiya tsa bona, le reme diashera tsa bona, le tjhese ditshwantsho tsa bona tse 

betlilweng. 

6Hobane o setjhaba se kgethetsweng Jehova, Modimo wa hao; Jehova, Modimo wa 

hao, o o kgethile hore o be setjhaba sa hae sa sebele, hara ditjhaba tsohle tse 

lefatsheng. 

7Hase kahobane le fetisa ditjhaba tse ding ka bongata Jehova a le ratileng, a le 

kgethileng; hobane le setjhaba se senyenyane ho ditjhaba tsohle. 

8Empa kahobane Jehova a le ratile, mme a bolokile kano eo a e anetseng bontata lona, 

Jehova o le ntshitse Egepeta, ka letsoho le matla, mme o le lopolotse tlung ya 

bohlanka, le letsohong la Faro, Morena wa Egepeta. 

9Tseba ka hona hobane Jehova, Modimo wa hao, ke Modimo, Modimo o tshepehang, 

o bolokelang ba o ratang, ba bolokang ditaelo tsa wona, selekane le mohau ho isa 

melokong e sekete; 

10o busetsang pontsheng ho ba o hloyang ka ho ba timetsa. Ha a diehe ho otla ya mo 

hloyang, a busetse ho eena pontsheng. 

11Ha ho le jwalo, boloka ditaelo, le melao, le dikahlolo tseo ke o laelang tsona kajeno 

hore o etse ka tsona. 

12Ha le fela le ka utlwa ditaelo tseo, la di boloka, mme la etsa ka tsona, Jehova, 

Modimo wa hao, o tla o bolokela selekane le mohau, kamoo a anetseng bontatao 

kateng. 

13O tla o rata, a o hlohonolofatse, mme a o atise; o tla hlohonolofatsa ditholwana tsa 

popelo le tsa mobu wa hao, koro ya hao, le veine e ntjha ya hao, le ole ya hao, le ho 

tswalwang ke dikgomo tsa hao, le dikonyana tsa dinku tsa hao lefatsheng leo a 

anetseng bontatao, a re, o tla o fa lona. 

14O tla hlohonolofatswa ho fetisa ditjhaba tsohle; banna le basadi ba nyopileng ba tla 

hlokahala hara lona, le metshelo e tla ba siyo mehlapeng ya lona. 

15Jehova o tla suthisetsa malwetse wohle hole le wena; a ke ke a o otla ka lefu le leng 

la mafu a mabe a Egepeta, ao o a tsebileng; empa bohle ba o hloileng, o tla ba otla ka 

wona. 

16O tla fedisa ditjhaba tsohle tseo Jehova, Modimo wa hao, a tla o neela tsona; mahlo 

a hao a se ke a di qenehela, mme o se ke wa sebeletsa medimo ya tsona, hobane hoo e 

ka ba leraba ho wena. 

17Ekare ha o re pelong ya hao: Ditjhaba tseno di mphetisa ka bongata; na nka di 

falatsa jwang? 

18o se ke wa di tshaba, o mpe o hopole tseo Jehova, Modimo wa hao, a di entseng ho 

Faro le ho Baegepeta kaofela. 

19Hopola meleko e meholo eo o e boneng ka mahlo a hao, le dipontsho, le mehlolo, le 

letsoho le matla, le letsoho le otlolohileng, tseo Jehova, Modimo wa hao, a o 

ntshitseng Egepeta ka tsona: Jehova, Modimo wa hao, o tla etsa jwalo ho ditjhaba 

tsohle tseo le di tshabang. 

20Hape, Jehova, Modimo wa hao, o tla romela diboba ho ya lwantsha ditjhaba tseo, ho 

fihlela ba setseng le ba ipatileng pela hao ba fela. 

21O se ke wa ba tshaba, hobane Jehova, Modimo wa hao, Modimo o moholo, o 

tshabehang, o ha eno. 



325 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

22Jehova, Modimo wa hao, o tla falatsa ditjhaba tseo pela hao butle; o ke ke wa di 

qeta kaofela hang, esere mohlomong dibatana tsa naha tsa o atela haholo; 

23empa Jehova, Modimo wa hao, o tla o neela ditjhaba tseo, a di tshose ka tshoho e 

tshabehang, di be di fediswe. 

24O tla neela marena a tsona matsohong a hao, mme o tla hlakola mabitso a wona 

tlasa lehodimo; ha ho motho ya tla tseba ho ema pela hao, ho fihlela o ba qeta kaofela. 

25Le tla tjhesa ditshwantsho tse betlilweng tsa medimo ya bona; o se ke wa lakatsa, 

mme o se ke wa inkela silefera, leha e le kgauta tse ho tsona, esere hoo ya eba sefi ho 

wena; hobane ke manyala pela Jehova, Modimo wa hao. 

26O se ke wa kenya ntho e manyala tlung ya hao, esere mohlomong wa neelwa 

anathema jwaloka ntho eo; e tshabe haholo, mme o e ile haholo, hobane ke anathema. 

DEUTERONOMA 8 

Taba tsa lefatshe la pallo. — Tshwanelo ya ho leboha Modimo. 

1Iponeleng, le boloke ditaelo tsohle tseo ke o laelang tsona kajeno, le tle le phele, le 

ate, mme le kene lefatsheng leo Jehova a anetseng bontata lona hore o tla ba nea lona, 

le le rue. 

2Hopola tsela yohle eo Jehova, Modimo wa hao, a o tsamaisitseng ka yona feelleng ka 

dilemo tsena tse mashome a mane, hore o kokobetswe, o lekwe, mme ho bonwe tse 

pelong ya hao, hore na o tla boloka ditaelo tsa hae, kapa tjhe. 

3O o kokobeditse, a o lapisa, a ntano o fepa ka manna, eo o neng o sa e tsebe pele, eo 

bontatao ba sa kanga ba e tseba, o tle o tsebe hobane motho a ke ke a phela ke bohobe 

feela, motho o tla mpe a phele ke tsohle tse tswang molomong wa Jehova. 

4Diaparo tsa hao ha di a ka tsa senyeha hodima hao, mme maoto a hao ha a ka a 

ruruha ka dilemo tseo tse mashome a mane. 

5Kgolwa pelong ya hao hobane Jehova, Modimo wa hao, o o laile jwaloka motho ha a 

laya mora wa hae. 

6Boloka ditaelo tsa Jehova, Modimo wa hao, o tsamaye ditseleng tsa hae, o mo 

tshabe. 

7Hobane Jehova, Modimo wa hao, o ya o kenya lefatsheng le molemo, lefatshe la 

melapo, la didiba, la matsha, la metsi a kollang dikgutlong le dithabeng; 

8lefatshe la koro, la harese, la merara, la difeiye, la digaranata, lefatshe la mehlwaare e 

nang le ole, le la dinotshi, 

9lefatshe leo o tla ja bohobe ho lona, ho se tlala, mme o ke ke wa hloka letho ho lona; 

lefatshe leo majwe a lona e leng tshepe, mme dithabeng tsa lona o tla tjheka koporo. 

10O tla ja o kgore, mme o tla boka Jehova, Modimo wa hao, ka baka la lefatshe le 

molemo leo a o neang lona. 

11Iponele, o se lebale Jehova, Modimo wa hao, ka ho se boloke ditaelo tsa hae, le 

dikahlolo tsa hae, le melao ya hae, eo ke o laelang yona kajeno, 

12esere mohlomong, ha o se o jele, o kgotshe, mme o hahile matlo a matle, o dutse ho 

wona, 

13ha dikgomo tsa hao, le dinku tsa hao di atile haholo, ha o ruile silefera le kgauta e 

ngata, mme dintho tsohle tsa hao di atile, 

14pelo ya hao ya ikgohomosa, mme wa lebala Jehova, Modimo wa hao, ya o 

nyolotseng naheng ya Egepeta, tlung ya bohlanka; 

15ya o tsamaisitseng nahathothe eo e kgolo, e tshabehang, e nang le dinoha tse 

tjhesang le diphepheng, naha e omeletseng, e se nang metsi; Jehova, ya o ntsheditseng 

metsi lefikeng le thata, 

16ya o fepileng nahathothe ka manna, eo bontatao ba sa kang ba e tseba; a tle a o 

kokobetse, a o leke, hore a tle a o hlohonolofatse mehleng e tlang. 

17Iponele, o tle o se ke wa re ka pelong ya hao: Ke ruile dintho tseo ka matla a ka, ka 

matla a matsoho a ka. 

18O mpe o hopole Jehova, Modimo wa hao, hobane ke yena ya o neang matla a ho rua 

dintho tseo, hore a tiise selekane sa hae, seo a se anetseng bontatao, jwalokaha ho le 

jwalo le kajeno. 

19Empa ekare ha o leballa ruri Jehova, Modimo wa hao, o latela medimo esele, o e 

sebeletsa, o e kgumamela, kajeno ke a le pakela, ke re, le tla timella ruri. 

20Le tla timela jwaloka ditjhaba tseo Jehova a yang ho di fedisa pela lona, ha le ka 

hana ho utlwa lentswe la Jehova, Modimo wa lona. 

DEUTERONOMA 9 

Baiseraele ba hopotswa meikgantsho ya bona. 

1Iseraele, mamela! Kajeno o tla tshela Jordane ho ya rua ditjhaba tse o fetisang ka 

bongata le ka matla, le metse e meholo e nang le marako a malelele ho isa 

lehodimong. 

2Ke setjhaba se seholo, se boemo bo bolelele, ke ditloholo tsa Baanake bao o ba 

tsebang, bao o utlwileng ha ho thwe: Ho ka ema mang pela bana ba Anake? 

3Tseba kajeno hobane Jehova, Modimo wa hao, o ya o etella pele, a le jwaloka mollo 

o timeletsang; o tla ba fedisa, a ba kokobetse pela hao; mme o tla ba falatsa, o ba 

fedise kapele, jwalokaha Jehova a o boleletse. 

4Etlere ha Jehova, Modimo wa hao, a ba lelekile pela hao, o se ke wa bua pelong ya 

hao, wa re: Ke ka baka la ho loka ha ka Jehova a nkentseng naheng ena hore ke e rue; 

athe ke ka baka la bokgopo ba ditjhaba tseo Jehova a tlang ho di falatsa pela hao. 

5Hase ka baka la ho loka ha hao, leha e le ka baka la bokgabane ba pelo ya hao, o 

yang ho kena lefatsheng la bona ho le rua; empa ke ka baka la bokgopo ba ditjhaba 

tseo Jehova, Modimo wa hao, a tlang ho di falatsa pela hao, a tle a tiise lentswe leo 

Jehova a le boleletseng bontatao, Abrahama, Isaaka le Jakobo, ka kano. 

6Tseba hobane hase ka baka la ho loka ha hao, Jehova, Modimo wa hao, a o neang 

lefatshe leo ho le rua; hobane o setjhaba se molala o thata. 

7Hopola, o se lebale, kamoo o halefisitseng Jehova, Modimo wa hao kateng, feelleng 

lena; ho qala ka letsatsi leo o tswileng lefatsheng la Egepeta ka lona ho tlisa ho leo le 

fihlileng ka lona bakeng sena, le nnile la ikgantshetsa Jehova. 

8Esita le Horebe, le phepheditse Jehova; Jehova a le halefela, a ba a hopola ho le 

timetsa. 

9Eitse ha ke nyolohela thabeng ho ya nka matlapa, matlapa a selekane seo Jehova a se 

entseng le lona, ka hlola thabeng matsatsi a mashome a mane, le masiu a mashome a 

mane, ke sa je bohobe, ke sa nwe metsi. 

10Jehova a nnea matlapa a mabedi, a ngodilweng ka monwana wa Modimo, ao ho 

neng ho ngodilwe ho wona dipolelo tsohle tseo Jehova a le boleletseng tsona a le 

thabeng, kahara mollo, letsatsing la phutheho. 

11Eitse hobane matsatsi a mashome a mane a fete, Jehova a nnea matlapa a mabedi, e 

leng matlapa a selekane; 

12mme Jehova a re ho nna: Ema, o phakise ho theoha; hobane setjhaba sa hao, seo o 

se ntshitseng Egepeta, se itshentse; ba phakisitse ho fapoha tsela eo ke neng ke ba 

laetse ho tsamaya ka yona; ba iketseditse setshwantsho se tsholotsweng. 

13Hape, Jehova a mpolella a re: Ke tadimile setjhaba sena, mme bona, ke setjhaba se 

molala o thata. 

14Ntesele, mme ke tla ba fedisa, ke hlakole lebitso la bona tlasa lehodimo, mme wena 

ke tla o etsa setjhaba se fetisang sena ka matla le ka bongata. 

15Yaba ke a tloha, ka theoha thabeng; thaba e ne e tuka mollo; ke ne ke tshwere 

matlapa a mabedi a selekane matsohong a ka. 

16Ka tadima, ka bona hobane le ne le sitetswe Jehova, Modimo wa lona, le iketseditse 

namane e tsholotsweng; le ne le fapohile kapele tsela eo Jehova a neng a le laetse 

yona. 

17Ka tshwara matlapa a mabedi, ka a lahlela fatshe ka matsoho a ka, ka a bolaya pela 

mahlo a lona. 

18Ka itihela fatshe pela Jehova jwaloka pele, ka matsatsi a mashome a mane, le masiu 

a mashome a mane, ke sa je bohobe, ke sa nwe metsi, ka baka la dibe tsohle tsa lona, 

tseo le di entseng ka ho etsa bobe pela Jehova, ho mo phephetsa. 

19Hobane ke ne ke tshohile bohale le kgalefo tseo Jehova a neng a le halefetse ka 

tsona ho le timetsa. Jehova a boela a nkutlwa le mohlang oo. 

20Hape, Jehova o ne a halefetse Aarone haholo, a rata ho mo timetsa; empa ka rapella 

le Aarone nakong eo. 

21Yaba ke nka sebe sa lona, namane eo le e entseng; ka e besa, ka e tula, ka e sila, ka e 

etsa phofo, mme ka akgela phofo ya yona molapong o theohang thabeng. 

22Hape, Tabeera, le Massa, le Kibrothe-Hattaava, le phepheditse Jehova. 

23Le mohla re leng Kadeshe-Barnea, ha Jehova a le roma, a re: Nyolohang, le rue 

lefatshe leo ke le neileng lona, la ikgantshetsa taelo ya Jehova, Modimo wa lona; ha le 

a ka la mo tshepa, mme ha le a ka la etsa ka lentswe la hae. 

24Le ikgantsheditse Jehova haesale le mohla ke qadileng ho le tseba. 

25Efela ka itihela fatshe pela Jehova ka matsatsi a mashome a mane le masiu a 

mashome a mane, jwalokaha ke ne ke itihetse pele, kahobane Jehova a ne a itse, o rata 

ho le fedisa. 

26Ka rapela Jehova, ka re: Oho, Morena Jehova, o se ke wa fedisa setjhaba sa hao sa 

lefa la hao, seo o se lopolotseng ka boholo ba hao, seo o se ntshitseng Egepeta ka 

letsoho le matla. 

27Hopola bahlanka ba hao, Abrahama, Isaaka, le Jakobo; o se ke wa tadima bothata ba 

setjhaba sena, leha e le bokgopo ba sona, leha e le sebe sa sona, 

28esere mohlomong ba ahileng naheng eo o re ntshitseng ho yona, ba re: Erekaha 

Jehova a sitilwe ho ba kenya lefatsheng leo a ba baletseng lona, hape a ba hloile, ke ka 

hona a ba ntsheditseng ho ba bolaela lefeelleng. 

29Leha ho le jwalo, ke setjhaba sa hao sa lefa la hao, seo o se ntshitseng Egepeta ka 

matla a hao a maholo, le ka letsoho la hao le otlolohileng. 

DEUTERONOMA 10 

Erekaha Modimo o babaletse setjhaba sa Iseraele ka lerato, e ka kgona se o 
tshabe, se be se o utlwe. 

1Mohlang oo, Jehova a re ho nna: Betla matlapa a mabedi a kang a pele, o nyolohele 

ho nna thabeng; hape o tla etsa areka ya difate. 

2Ke tla ngola matlapeng ao mantswe a neng a ngodilwe matlapeng a pele ao o a 

bolaileng, mme o tla a kenya arekeng. 



329 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

3Yaba ke etsa areka ya sefate sa leoka, ka betla matlapa a mabedi a kang a pele; ka 

nyolohela thabeng ke tshwere matlapa a mabedi matsohong a ka. 

4Jehova a ngola matlapeng seo a neng a se ngodile pele, mantswe a leshome ao 

Jehova a neng a le boleletse wona, a le thabeng, hara mollo, la letsatsi la phutheho; 

mme Jehova a nnea matlapa ao. 

5Ka kgutla, ka theoha thabeng, ka bea matlapa arekeng eo ke e entseng, mme a dula 

teng jwalokaha Jehova a ne a ntaetse. 

6(Yaba bana ba Iseraele ba tloha Beerothe-Bene-Jaakane, ba ya Mosera; ke moo 

Aarone a shwetseng teng, a ba a patwa teng; mme Eleasare, mora wa hae, ya eba yena 

moprista tulong tsa hae. 

7Ba ntoo tloha teng, ba tla Gudegoda; ha ba tloha Gudegoda, ba ya Jothbatha, e leng 

naha ya melapo. 

8Mohlang oo, Jehova a kgetha leloko la Levi ho jara areka ya selekane sa Jehova, le 

ho ema pela Jehova, le ho mo sebeletsa, le ho hlohonolofatsa setjhaba ka lebitso la 

hae, ho fihlela la kajeno. 

9Ke ka baka leo Levi a se nang karolo, leha e le lefa, le banababo; Jehova ke yena e 

leng lefa la hae, jwalokaha Jehova, Modimo wa hao, a mmoleletse.) 

10Haele nna, ka hlola thabeng matsatsi a mashome a mane, le masiu a mashome a 

mane, jwaloka mohla pele. Jehova a boela a nkutlwa le mohlang oo; mme Jehova ha a 

ka a rata ho o timetsa. 

11Yaba Jehova o re ho nna: Ema o tsamaye, o etelle setjhaba pele, hore ba kene 

lefatsheng leo ke anetseng bontata bona hore ke tla ba fa lona, ba le rue. 

12Mme jwale, Iseraele, Jehova, Modimo wa hao, o batlang ho wena, haese hore o 

tshabe Jehova, Modimo wa hao, o tsamaye tseleng tsa hae tsohle, o mo rate, mme o 

sebeletse Jehova, Modimo wa hao, ka pelo ya hao yohle, le ka moya wa hao wohle, 

13o boloke ditaelo tsa Jehova, le melao ya hae eo ke o laelang yona kajeno, hore o be 

o iketle? 

14Bona, mahodimo le mahodimo a mahodimo ke a Jehova, Modimo wa hao, le lona 

lefatshe le dintho tsohle tse ho lona. 

15Jehova o kgomaretse bontatao ba nnotshi hore a ba rate, mme kamora bona, o 

kgethile ditloholo tsa bona, ke ho re lona, hara ditjhaba tsohle, kamoo ho leng kateng 

le kajeno. 

16Ha ho le jwalo, bolotsang dipelo tsa lona, mme le se ke la hlola le satalatsa melala 

ya lona. 

17Hobane, Jehova, Modimo wa lona, ke Modimo wa medimo, le Morena wa marena, 

Modimo o moholo, o matla, o tshabehang, o sa tadimeng tshobotsi ya motho, o sa 

amoheleng dimpho, 

18o ahlolelang kgutsana le mosadi wa mohlolohadi, o ratang moditjhaba, o mo neang 

dijo le diaparo. 

19Le lona, ratang moditjhaba, etswe le bile baditjhaba naheng ya Egepeta. 

20Tshaba Jehova, Modimo wa hao, o mo sebeletse, o mo kgomarele, mme o ane ka 

lebitso la hae. 

21Ke yena e leng letlotlo la hao, ke yena e leng Modimo wa hao, o o etseditseng ntho 

tse kgolo tsena, tse tshabehang, tseo mahlo a hao a di boneng. 

22Bontatao ba ne ba theohetse Egepeta, ba le mashome a supileng, mme jwale Jehova, 

Modimo wa hao, o o atisitse, o bile o o entse bongata bo ka ka dinaledi tsa lehodimo. 

DEUTERONOMA 11 

Hlohonolofatso le thohako. 

1Rata ke hona Jehova, Modimo wa hao, mme o boloke ditemoso tsa hae kamehla, le 

melao ya hae, le dikahlolo tsa hae, le ditaelo tsa hae. 

2Hape, lemoha ditaba kajeno; hobane ha ke bue le bana ba lona ba sa kang ba tseba le 

ho bona kgalemelo ya Jehova, Modimo wa lona, le boholo ba hae, le letsoho la hae le 

matla, le letsoho la hae le otlolohileng, 

3le mehlolo ya hae, le diketso tsa hae tseo a di entseng hara Egepeta, ho Faro, morena 

wa Egepeta, le naheng ya hae kaofela, 

4le seo a se entseng ka makgotla a Egepeta, le ka dipere tsa bona, le ka makoloi a 

bona; kamoo a ba apesitseng kateng, ka metsia Lewatle le Lefubedu, mohla ba neng 

ba le phallela, le kamoo Jehova a ba timeditseng kateng, ho fihlela la kajeno; 

5le seo a se etseditseng lona, lefeelleng leo, ho isa nakong eo le fihlileng sebakeng 

sena ka yona; 

6le seo a se entseng Dathane le Abirame, bara ba Eliabe, mora Rubene, kamoo 

lefatshe le ahlamisitseng molomo wa lona, la ba metsa le ba matlo a bona, le ditente 

tsa bona, le dintho tsohle tsa bona, ba le hara Baiseraele kaofela. 

7Hobane mahlo a lona a bone diketso tsohle tse kgolo tseo Jehova a di entseng. 

8Bolokang ditaelo tsohle tseo ke o laelang tsona kajeno, le tle le be matla, mme le 

kene, le hape lefatshe leo le yang ho le rua; 

9mme le atise matsatsi a lona lefatsheng le kollang lebese le dinotshi, leo Jehova a 

anetseng bontata lona hore o tla le fa bona le ditloholo tsa bona. 

10Hobane naha eo o yang ho kena ho yona ho e rua, hase naha e tshwanang le ya 

Egepeta, eo le tswileng ho yona, moo o neng o jala peo ya hao, le moo o neng o 

nosetsamasimo a hao ka maoto a hao, jwalokaha ho nosetswa tshimo ya meroho. 

11Naha eo le yang ho e rua, ke naha ya dithaba, le ya dikgutlo, e nosetswang ke metsi 

a pula ya lehodimo. 

12Ke naha eo Jehova, Modimo wa hao, a e baballang, eo mahlo a Jehova, Modimo wa 

hao, a e tadimang kamehla, ho qala ha selemo se thwasa, ho isa ha selemo se fela. 

13Etlare ha le mamedisisa ditaelo tsa ka tseo ke le laelang tsona kajeno, ha le rata 

Jehova, Modimo wa lona, le mo sebeletsa ka dipelo tsa lona tsohle, le ka meya ya lona 

yohle, 

14ke tla nesetsa naha ya lona pula, nakong e tshwanelehang, pula ya tsheola le pula ya 

hwetla, o tle o kotule koro ya hao, le veine e ntjha ya hao, le ole ya hao. 

15Naheng ya hao ke tla medisa jwang ba mehlape ya hao; mme o tla ja, o kgore. 

16Iponeleng, pelo tsa lona di se ke tsa thetswa, mme le se ke la kgeloha, la ya 

sebeletsa medimo esele, la e kgumamela; 

17Iponeleng kgalefo ya Jehova ya le tukela, mme Jehova a kwala mahodimo, hore 

pula e be siyo, mme lefatshe le se ke la hlola le bea dijo tsa lona, mme lona la timela 

kapele lefatsheng leo le molemo, leo Jehova a le neang lona. 

18Kenyang ke hona mantswe ana ao ke le bolellang wona ka dipelong tsa lona, le 

meyeng ya lona, mme le a tlame ho ba pontsho matsohong a lona, mme a be jwaloka 

meqhaka pakeng tsa mahlo a lona. 

19Le a rute bana ba lona, o bue ka wona ha o dutse tlung ya hao, leha o tsamaya 

tseleng, leha o robala, leha o tsoha borokong. 

20A ngole le difateng tsa menyako ya ntlo ya hao, le mamating a hao; 

21hore matsatsi a lona, le matsatsi a bana ba lona, a tle a ngatafale lefatsheng leo 

Jehova a anetseng bontata lona hore o tla ba nea lona, a be ka ka matsatsi a mahodimo 

a okametseng lefatshe. 

22Hobane, ekare ha le boloka hantle ditaelo tsohle tseo ke le laelang tsona kajeno ho 

etsa ka tsona, le rata Jehova, Modimo wa lona, le tsamaya ditseleng tsa hae kaofela, le 

mo kgomarela, 

23ke moo Jehova a tla falatsa pela lona ditjhaba tseno tsohle, mme le tla rua naha ya 

ditjhaba tse le fetisang ka bongata le ka matla. 

24Nqalo e nngwe le e nngwe e tla hatwa ke bohato ba maoto a lona, e tla ba ya lona. 

Meedi ya lona e tla ba ho tloha feelleng ho isa Lebanone, ho tloha nokeng ya Eufrate 

ho isa Lewatleng la Bophirimela. 

25Ha ho ka ke ha eba motho ya emang pela lona; Jehova, Modimo wa lona, o tla 

kenya letsoso la lona le tshabo ya lona naheng yohle eo le tla e hata ka maoto a lona, 

jwalokaha a le boleletse. 

26Bonang, kajeno ke bea hlohonolofatso le thohako pela lona; 

27hlohonolofatso ha le ka utlwa ditaelo tsa Jehova, Modimo wa lona, tseo ke le 

laelang tsona kajeno; 

28thohako ha le sa utlwe ditaelo tsa Jehova, Modimo wa lona, mme le kgeloha tsela eo 

ke le laelang yona kajeno, le latela medimo esele, eo le sa kang la e tseba, le mehla. 

29Etlare hobane Jehova, Modimo wa hao, a o kenye lefatsheng leo o yang ho le rua, o 

tle o bolele hlohonolofatso thabeng ya Gerisime, le thohako thabeng ya Ebale. 

30Thaba tseo, ha ke re, di mose wane, ho Jordane, kamora tsela e lebileng nqa 

bophirimatsatsi, naheng ya Bakanana ba ahileng lehwatateng, mabapa le Gilgale, 

haufi le dieike tsa More? 

31Hobane le se le ya tshela Jordane ho ya rua lefatshe leo Jehova, Modimo wa lona, a 

le neang lona; le tla le rua, le ahe ho lona. 

32Itiiseng, le phethe melao yohle, le ditaelo tsohle tseo ke di beang pela lona kajeno. 

DEUTERONOMA 12 

Pheto ya Melao le ya Ditaelo, 12 — 26 
Taelo ya ho sebeletsa Jehova nqalong eo a tla e kgetha. 

1Ke ena melao le ditaelo tseo le tshwanetseng ho hlokomela ho etsa ka tsona ka 

matsatsi wohle a ho phela ha lona lefatsheng leo Jehova, Modimo wa bontatao, a o 

neang lona, hore o le rue. 

2Le tla fedisisa nqalo tsohle tseo ditjhaba tseo le yang ho di falatsa ha tsona di 

sebeleditseng medimo ya tsona teng, dithabeng tse telele, le maralleng, le tlasa difate 

tsohle tse tala. 

3Le qhaqhe dialetare tsa tsona, le bolaye ditshiya tsa tsona, le tjhese diashera tsa tsona, 

le heletse ditshwantsho tse betlilweng tsa medimo ya tsona, mme le hlakole mabitso a 

tsona nqalong tseo. 

4Haele Jehova, Modimo wa lona, le ke ke la mo etsa jwalo. 

5Le mpe le batle bodulo ba hae nqalong eo Jehova, Modimo wa lona, a tla e kgetha 

hara meloko ya lona yohle ho bea lebitso la hae teng, mme o ye teng. 

6Le tla isa teng ditjheso le mahlabelo a lona, le karolo ya leshome ya dintho tsa lona, 

le dikabelo tse ntshwang ke matsoho a lona, le mahlabelo a dikano tsa lona, le 

dinyehelo tsa lona tsa boithatelo, le matsibolo a dikgomo le a dinku tsa lona. 

7Le tla ja teng pela Jehova, Modimo wa lona, le ithabise, lona le ba matlo a lona, ka 

mesebetsi yohle ya matsoho a lona, eo Jehova, Modimo wa hao, a o 

hlohonolofaditseng ka yona. 

8Le ke ke la etsa kamoo re etsang mona kateng, kajeno, ha e mong le e mong a 

etsa seo a se lekanyang hore se lokile. 

9Hobane le jwale ha le eso ho kene phomolong le lefeng leo Jehova, Modimo wa hao, 

a o fang lona. 

10Empa le se le tla tshela Jordane, mme le tla aha lefatsheng leo Jehova, Modimo wa 

lona, a le fang lona, e be lefa la lona; o tla le nea phomolo ka ho le namolela direng 

tsa lona tsohle tse ka mathokong a lona, mme le tla aha le iketlile. 

11Nqalo e tla ba teng eo Jehova, Modimo wa lona, a tla e kgetha ho bea lebitso la hae 

ho yona; ke moo le tla tlisa ntho tsohle tseo ke le laelang tsona, ditjheso tsa lona, le 

mahlabelo a lona, le karolo ya leshome ya dintho tsa lona, le dikabelo tse ntshwang ke 

matsoho a lona, le tsohle tse kegthilweng tsa dikano tsa lona, tseo le di baletseng 

Jehova. 

12Le tla thaba pela Jehova, Modimo wa lona, lona le bara ba lona, le baradi ba lona, le 

bahlanka ba lona ba batona, le ba batshehadi, le Molevi ya menyakong ya lona; 

hobane yena ha a na kabelo le lefa jwaloka lona. 

13Iponele, o se ke wa hlahisa ditjheso tsa hao nqalong tsohle tseo o tla di bona. 

14Empa o tla hlahisa ditjheso tsa hao nqalong eo Jehova a tla e kgetha lelokong le leng 

la heno, mme, teng o etse tsohle tseo ke o laelang tsona. 

15Leha ho le jwalo, kamehla ha o rata, o tla hlaba, o je nama menyakong ya motse o 

mong le o mong, kamoo ditshitso tseo Jehova, Modimo wa hao, a o neang tsona, di 

leng kateng; ya sa hlwekang le ya hlwekileng ba je nama eo, jwaloka hoja ho jewa 

tshephe le kgama. 

16Feela, le ke ke la ja madi; o mpe o a tshollele fatshe jwaloka metsi. 

17O ke ke wa ja menyakong ya metse ya hao karolo ya leshome ya koro ya hao, le ya 

veine ya hao e ntjha, le ya ole ya hao, le matsibolo a dikgomo tsa hao, le a dinku tsa 

hao, leha e le mahlabelo a dikano tsa hao, tseo o itlamang ka tsona, le dinyehelo tsa 

hao tsa boithatelo, le tse ntshwang ke matsoho a hao; 

18empa ke pela Jehova, Modimo wa hao, nqalong eo Jehova, Modimo wa hao, a tla e 

kgetha, o tla ja tseo, wena, le mora wa hao, le moradi wa hao, le mohlanka wa hao e 

motona le e motshehadi, le Molevi ya menyakong ya hao, mme o tla nyakalla pela 

Jehova, Modimo wa hao, ka tsohle tseo o di ruileng ka matsoho a hao. 

19Iponele, o se ke wa lebala Molevi ka matsatsi wohle a ho phela ha hao lefatsheng la 

hao. 

20Etlare hobane Jehova, Modimo wa hao, a namise meedi ya hao, jwalokaha a o 

boleletse, leha o ka re: Ke lakatsa ho ja nama; kahobane pelo ya hao e lakaditse ho ja 

nama, o tle o je nama kahohle kamoo pelo ya hao e lakatsang kateng. 

21Etlare ha nqalo eo Jehova, Modimo wa hao, a tlang ho e kgetha ho bea lebitso la hae 

ho yona e le hole le wena, o tla hlaba dikgomo le dinku tsa hao tseo Jehova, Modimo 

wa hao, a o neileng tsona, o hlabe kamoo ke o laetseng kateng, mme o tla ja nama 

menyakong ya metse ya hao, kahohle kamoo pelo ya hao e lakatsang kateng. 

22O tla di ja jwaloka hoja ho jewa tshephe le kgama; ya sa hlwekang le ya hlwekileng 

ba di je. 

23Feela o iponele, o se ke wa ja madi: hobane madi ke moya; ha o na ho ja moya 

hammoho le nama; 

24o se ke wa a ja, empa o a tshollele fatshe jwaloka metsi. 

25O se ke wa a ja, o tle o iketle, wena, le bana ba hao kamora hao, ha o ntse o etsa se 

lokileng pela Jehova. 

26Empa haele dintho tseo o tla rata ho di kgethela Modimo, le tseo o tla di hlahisa 

hodima dikano tsa hao, o tla di nka, o ye le tsona, nqalong eo Jehova a tla e kgetha. 

27O tla hlahisa ditjheso tsa hao, nama le madi, aletareng ya Jehova, Modimo wa hao; 

madi a mahlabelo a hao a tla tshollelwa aletareng ya Jehova, Modimo wa hao, mme o 

tla ja nama ya wona. 

28Ela sedi, o utlwe ditaba tsena tsohle tseo ke o laelang tsona, o tle o iketle kamehla, 

wena, le bana ba hao kamora hao, ha o ntse o etsa se molemo, se lokileng pela Jehova, 

Modimo wa hao. 

29Etlare hobane Jehova, Modimo wa hao, a fedisa pela hao ditjhaba tseo o yang ho 

rua naha ya tsona, ha o se o dutse tulong tsa tsona, mme o ahile naheng ya tsona, 

30o iponele, esere mohlomong wa tshawaswa lerabeng ka ho di etsisa ha di se di 

fedisitswe pela hao, wa batla medimo ya tsona ka ho re: Na ditjhaba tseo di ne di 

sebeletsa medimo ya tsona jwang? Le nna ke rata ho etsa jwalo. 

31O se ke wa etsa Jehova, Modimo wa hao, jwalo, hobane manyala wohle ao Jehova a 

a hloileng, ba ditjhaba tseo ba a etseditse medimo ya bona; esita le bara ba bona le 

baradi ba bona, ba ne ba ba tjhesetsa medimo ya bona. 

32Iponeleng, le etse tsohle tseo ke le laelang tsona. O se ke wa di eketsa ka letho, mme 

o se ke wa tlosa letho ho tsona. 

DEUTERONOMA 13 

Bohedene kamoo bo tla otlwa kateng, ha bo etswa ke Baiseraele. 

1Ekare ha ho hlaha ha eno moporofeta, kapa molori wa ditoro, ya o tsebisang pontsho, 

kapa mohlolo, 

2ha pontsho eo, kapa mohlolo oo a o boleletseng wona, o etsahala, mme a re ho 

wena: A re lateleng medimo esele, eo o sa e tsebeng, mme re e sebeletse; 

3o se ke wa mamela dipolelo tsa moporofeta eo, kapa tsa molori eo wa ditoro; hobane 

ke Jehova, Modimo wa lona, ya le lekang hore a tsebe ha le rata Jehova, Modimo wa 

lona, ka pelo tsa lona tsohle, le ka meya ya lona yohle. 

4Latelang Jehova, Modimo wa lona, le tshabe yena, le boloke ditaelo tsa hae, mme le 

utlwe lentswe la hae; le mo sebeletse, mme le mo kgomarele. 

5Empa moporofeta eo, kapa molori eo wa ditoro, o tla bolawa, kahobane a boletse tsa 

ho fetohela Jehova, Modimo wa lona, ya le ntshitseng naheng ya Egepeta, ya o 

lopolotseng tlung ya bohlanka; o ratile ho o faposa tsela eo Jehova, Modimo wa hao, a 

o laetseng ho tsamaya ka yona. O tlose bobe ha eno jwalo. 

6Ekare ha ngwaneno, mora wa mmao, kapa mora wa hao, kapa moradi wa hao, kapa 

mosadi wa sefuba sa hao, leha e ka ba motswalle wa hao ya leng jwaloka moya wa 

hao, a o susumetsa, a re ho wena ka sephiring: a re yeng, re sebeletse medimo esele, 

eo o sa kang wa e tseba, wena le bontatao, 

7e leng medimo ya ditjhaba tse kamathoko ho lona, leha e le tse leng haufi, leha e le 

tse leng hole, ho qala pheletsong e nngwe ya lefatshe ho isa pheletsong e nngwe; 

8o se ke wa mo dumella, mme o se ke wa mo utlwa, leihlo la hao le se ke la mo 

qenehela; o se ke wa mo utlwela bohloko, mme o se ke wa mo pata; 

9o mpe o mmolaye ruri; letsoho la hao e be lona le emang pele hodima hae ho 

mmolaya, e ntoo ba matsoho a setjhaba kaofela. 

10O mo tlapunye ka majwe, a shwe; kahobane a ratile ho o tlosa ho Jehova, Modimo 

wa hao, ya o ntshitseng naheng ya Egepeta, tlung ya bohlanka. 

11Baiseraele bohle ba tla utlwa, ba tshabe, mme ho ke ke ha hlola ho etswa bobe bo 

bokalo ha eno. 

12Ekare ha motseng o mong wa metse ya hao eo Jehova, Modimo wa hao, a tla o fa 

yona ho aha teng, o utlwa ho thwe: 

13Batho ba bolotsana ba tswile ho wena, mme ba kgelositse ba ahileng motseng wa 

bona, ka ho re: A re yeng, re sebeletse medimo esele eo le sa e tsebeng; 

14o tla batla o batlisise, o botsisise haholo. Ha o fumana hobane ke nnete le taba e 

tiileng, le hobane ho entswe manyala a kalo haeno, 

15teng o bolaye ruri ba ahileng motseng oo ka bohale ba lerumo, mme o o neele 

anathema, le dintho tsohle tse ho wona; esita le dikgomo tsa teng di bolawe ka bohale 

ba lerumo. 

16O tla bokella thepa yohle ya wona kahara lepatlelo, mme o tla tjhesetsa Jehova, 

Modimo wa hao, motse oo, le mesebetsi ya wona yohle, e tla nne e be qubu ya 

dithako kamehla, tse ke keng tsa boela tsa hahuwa. 

17Ho ke ke ha eba letho la tse neetsweng anathema le kgomarelang matsoho a hao, 

hore Jehova a kgutle pefong ya bohale ba hae, mme a o hauhele, a o rekolohele, mme 

a o atise jwalokaha a anetse bontatao, 

18ha o utlwa lentswe la Jehova, Modimo wa hao, o boloka ditaelo tsa hae tsohle, tseo 

ke o laelang tsona kajeno, mme o etsa se lokileng pela Jehova, Modimo wa hao. 

DEUTERONOMA 14 

Ho iphatsa. — Diphoofolo le dihlapi le dinonyana tse hlwekileng le tse sa 
hlwekang. 

1Le bana ba Jehova, Modimo wa lona; le se ke la iphatsa, mme le se ke la ipeola 

pakeng tsa mahlo ka baka la mofu. 

2Hobane o setjhaba se kgethetsweng Jehova, Modimo wa hao, mme Jehova o o 

kgethile hara ditjhaba tsohle tse lefatsheng hore o tle o be setjhaba sa hae sa sebele. 

3O se ke wa ja ntho tse manyala. 

4Diphoofolo tseo le ka di jang ke tsena: Ke kgomo, nku, le podi, 

5kgama, tshephe, nare, none, letsa, tholo le phuthi. 

6Hara diphoofolo, le ka ja tsohle tse ditlhako di arohaneng, tse dikgola tse pedi, tse 

thuisang. 

7Empa le se ke la ja tse thuisang feela, leha e le tse ditlhako di arohaneng feela, 

jwaloka kamele, moutla, le pela; hobane di a thuisa, empa ha di na ditlhako tse 

arohaneng; tsena ke tse ditshila ho lona; 

8le yona kolobe, hobane leha tlhako tsa yona di arohane, ha e thuise; e be ditshila ho 

lona. Le se ke la ja nama ya tsona, mme le se ame ditopo tsa tsona. 

9Tseo le ka di jang ho tsohle tse metsing ke tsena: Le je tsohle tse nang le 

dipheonyana le makgakgapha. 

10Empa le se ke la ja tse se nang dipheonyana, leha e le makgakgapha; tsena e be tse 

ditshila ho lona. 

11Le ka ja dinonyana tsohle tse hlwekileng. 

12Empa tseo e ka kgonang le se ke la di ja, ke tsena: Ntsu, seodi, le seitlhwaeledi; 

13nkgodi, letlaka, le mohakajane, le mefuta ya tsona; 

14le makgwaba wohle ka mefuta ya wona; 

15le mpshe, kgohoyadira, letlakapipi, le phakwe ka mefuta ya yona; 

16sephooko, lehalanyane le lengangane; 

17moholodi, kokolofitwe, le seinodi, 

18mokotatsie le masianoke, ka mefuta ya tsona, le lehehemu, le mmankgane. 

19Le dikokwanyana tsohle tse rurang, e be tse ditshila ho lona; di se ke tsa jewa. 

20Jang dinonyana tsohle tse hlwekileng. 

21Le se ke la ja nama ya tse itjhweletseng; o mpe o e nee moditjhaba ya menyakong 

ya hao, a e je; mohlomong o reke ho moditjhaba ka yona; hobane wena o setjhaba se 

kgethetsweng Jehova, Modimo wa hao. O se ke wa hladiya potsanyane lebeseng la 

mma yona. 

Karolo ya leshome. 

22O kgethisise karolo ya leshome ya dintho tsohle tse hlahiswang ke peo tsa hao, tse 

melang masimong a hao ka selemo se seng le se seng. 

23O je pela Jehova, Modimo wa hao, nqalong eo a tla ikgethela yona ho bea lebitso la 

hae teng, karolo ya leshome ya koro ya hao, le ya veine e ntjha ya hao, le ya ole ya 

hao, le matsibolo a dikgomo le a dinku tsa hao, o tle o ithute ho tshaba Jehova, 

Modimo wa hao, kamehla. 

24Empa etlare ha tsela e le telele haholo, mme o sitwa ho isa dintho tseo, 

kahobane mohlomong nqalo eo Jehova, Modimo wa hao, a tla ikgethela yona ho bea 

lebitso la hae teng, e tla ba hole le wena, mohla Jehova, Modimo wa hao, a o 

hlohonolofaditseng, 

25o tla reka tjhelete ka dintho tsena; o tla fupara tjhelete tseo matsohong a hao, o ye 

nqalong eo Jehova, Modimo wa hao, a tla e kgetha; 

26mme o tla reka ka tjhelete tseo tsohle tseo pelo ya hao e ka di lakatsang, dikgomo, 

dinku, kapa veine, kapa seno se seng se matla, leha e le ntho tsohle tseo pelo ya hao e 

ka di lakatsang, o di je hona teng, pela Jehova, Modimo wa hao, mme o thabe, wena, 

le ba ntlo ya hao; 

27le Molevi ya menyakong ya hao, o se ke wa mo tlohela, hobane ha a na kabelo le 

lefa jwaloka wena. 

28Qetellong ya dilemo tse tharo, o ntshe karolo yohle ya leshome ya tseo o di 

kotutseng tsa selemo seo, mme o e bokelle menyakong ya hao. 

29Jwale Molevi ya se nang kabelo le lefa jwaloka wena, le moditjhaba, le kgutsana, le 

mosadi wa mohlolohadi, ba metseng ya hao, ba tla tla, mme ba je, ba kgore; Jehova, 

Modimo wa hao, a tle a o hlohonolofatse mesebetsing yohle ya matsoho a hao, eo o e 

etsang. 

DEUTERONOMA 15 

Selemo sa teselo; mafutsana, makgoba. 

1Selemong sa bosupa se seng le se seng o tla etsa teselo. 

2Mokgwa wa ho etsa teselo ke wona: E mong le e mong ya nametsweng, a leselle wa 

habo seo a mo nametseng ka sona; a se ke a kgathatsa wa habo, kapa ngwanabo, 

hobane ho boletswe teselo ya Jehova. 

3O ka kgathatsa moditjhaba, empa haele ngwaneno, o tele ditokelo tsa hao hodima se 

sa hao se ho yena. 

4Ho ke ke ha eba bafumanehi ha eno, (hobane Jehova o tla o hlohonolofatsa haholo 

lefatsheng leo Jehova, Modimo wa hao, a o neang lona hore e be lefa le ruwang ke 

wena) 

5ha o ka mpa wa utlwa lentswe la Jehova, Modimo wa hao, mme wa itiisa ho boloka 

ditaelo tsohle tseo ke o laelang tsona kajeno. 

6Hobane Jehova, Modimo wa hao, o tla o hlohonolofatsa jwalokaha a o boleletse; 

ditjhaba tse ngata di tla nama ho wena; empa wena ha o ka ke wa di namela; o tla busa 

ditjhaba tse ngata, empa ha di ka ke tsa o busa. 

7Empa ha mofumanehi a ka ba teng ha eno, e leng e mong wa banabeno, a leng 

motseng ofe le ofe wa heno, naheng eo Jehova, Modimo wa hao, a o neang yona, o se 

ke wa thatafatsa pelo ya hao, mme o se fupare diatla tsa hao pela ngwaneno ya 

fumanehileng. 

8O mpe o mo fuparollele diatla tsa hao, o mo adime seo a se hlokang sebakeng sa 

bofumanehi ba hae. 

9Iponele, kgopolo ya bolotsana e se ke ya eba teng pelong ya hao ya ho re: Selemo sa 

bosupa, selemo sa teselo, se atametse; mme mahlo a hao a se ke a hauhela ngwaneno 

ya fumanehileng, o sa mo fe letho, mme yena a ka bitsa ho Jehova ka baka la bothata 

ba hao, mme sebe se eba teng ho wena. 

10O mo fe hle, mme pelo ya hao e se belaele ha o mo fa; hobane ka baka la taba eo, 

Jehova, Modimo wa hao, o tla o hlohonolofatsa mesebetsing ya hao yohle, le ditabeng 

tsohle tseo o tla bea matsoho a hao ho tsona. 

11Hobane mohloki a ke ke a hlokahala lefatsheng le ka mohla o le mong; ke ka baka 

leo ke o laelang, ke re: o fuparollele ngwaneno eo e leng mohloki le mofumanehi 

naheng ya hao diatla tsa hao. 

12Etlare ha e mong wa banabeno, e leng Moheberu wa monna, kapa wa mosadi, a 

ithekisa ho wena, o tla o sebeletsa ka dilemo tse tsheletseng; empa ka selemo sa 

bosupa o tla mo kgutlisa ho wena a lokolohile. 

13Ha o mo kgutlisa ho wena a lokolohile, o se ke wa mo lesa a ya a le feela. 

14O mpe o mo baballe ka mpho e nngwe ya dinku tsa hao, le ya tsa seotlo sa hao, le ya 

tsa sehatelo sa hao sa veine; o mo fe tsa tseo Jehova, Modimo wa hao, a o 

hlohonolofaditseng ka tsona. 

15O tla hopola hobane o bile mofo naheng ya Egepeta le hobane o lopolotswe teng ke 

Jehova, Modimo wa hao; ke ka baka leo ke o laelang hoo kajeno. 

16Empa ekare ha a o bolella, a re: Ha ke rate ho tloha ho wena; kahobane o a o rata, 

wena le ntlo ya hao, le hobane o iketlile ha hao; 

17o tle o nke lemao, mme ka lona o mo phunyetse tsebelemating la monyako, mme e 

tla ba mohlanka wa hao kamehla; le bakeng sa mohlanka wa hao e motshehadi o etse 

jwalo. 

18E se ke ya eba taba e bohloko ho wena ho mo lokolla feela hore a tle a tlohe ho 

wena; hobane o o sebeleditse ka dilemo tse tsheletseng, e le ya loketsweng ke 

moputso wa mohlanka habedi; mme Jehova, Modimo wa hao, o tla o hlohonolofatsa 

ho tsohle tse o di etsang. 

Matsibolo a diphoofolo. 

19Matsibolo a matona wohle a tswallwang dikgomong le dinkung tsa hao, o a kgethele 

Jehova, Modimo wa hao; o se ke wa sebetsa ka matsibolo a dikgomo tsa hao, mme o 

se ke wa kuta matsibolo a dinku tsa hao. 

20Ka selemo se seng le se seng, a jewe ke wena le ke ba ntlo ya hao, pela Jehova, 

Modimo wa hao, nqalong eo Jehova a tla ikgethela yona. 

21Empa ekare ha phoofolo eo e na le sekodi, kapa e le sehlotsa, kapa sefofu, 

mohlomong e na le bohole bo bong, o se ke wa e hlabela Jehova, Modimo wa hao. 

22E jewe ke wena menyakong ya hao; ya sa hlwekang le ya hlwekileng ba 

je jwalokaha ho jewa tshephe le kgama. 

23Feela o se ke wa ja madi; o a tshollele fatshe jwaloka metsi. 

DEUTERONOMA 16 

Mekete. 

1Elellwa kgwedi ya Abibe, mme o etsetse Jehova, Modimo wa hao, Paseka ka 

yona; hobane ke ka kgwedi ya Abibe, Jehova, Modimo wa hao, a o ntshitseng naheng 

ya Egepeta bosiu. 

2O tla hlabela Jehova, Modimo wa hao, Paseka, o mo hlabele dikgomo le dinku tsa 

hao, nqalong eo Jehova a tla e kgetha ho bea lebitso la hae ho yona. 

3O se ke wa jellela Paseka le bohobe bo lomositsweng; ka matsatsi a supileng, o je 

mahobe a sa lomoswang, mahobe a mahlomola; kahobane o tswile naheng ya Egepeta 

ka potlako; o tle o hopole ka matsatsi wohle a ho phela ha hao letsatsi leo o tswileng 

naheng ya Egepeta ka lona. 

4Ka matsatsi a supileng ho se ke ha bonwa ditomoso ha hao, naheng yohle ya hao; 

haele nama ya sehlabelo seo o se etsang ka mantsiboya a letsatsi la pele, e ka kgona 

ho se ke ha salla hosanane letho. 

5O se ke wa hlaba Paseka ho ofe kapa ofe wa metse ya hao, eo Jehova, Modimo wa 

hao, a o neang yona; 

6e mpe e be nqalong eo Jehova, Modimo wa hao, a tla e kgetha ho bea lebitso la hae 

ho yona; ke hona moo o tla hlaba Paseka, mantsiboya ha letsatsi le dikela, nakong e 

jwaloka eo o tswileng Egepeta ka yona. 

7O tla e apeha, o e je nqalong eo Jehova, Modimo wa hao, a tla e kgetha, mme 

hosasane o kgutle, o boele ditenteng tsa hao. 

8Ka matsatsi a tsheletseng, o je bohobe bo sa lomoswang; haele letsatsi la bosupa ke 

la phutheho e kgolo ya Jehova, Modimo wa hao; o se ke wa etsa mosebetsi leha o le 

mong ka lona. 

9O tla bala diveke tse supileng, o qale ho bala diveke tse supileng hona ka nako eo 

o kenyang sekele korong ya hao ka yona; 

10mme o etsetse Jehova, Modimo wa hao, mokete wa Diveke, o abele Modimo kabelo 

kamoo matsoho a hao a ratang ho leboha kateng, o nee ho seo Jehova, Modimo wa 

hao, a o hlohonolofaditseng ka sona. 

11O thabe pela Jehova, Modimo wa hao, wena, le mora wa hao, le moradi wa hao, le 

mohlanka wa hao e motona, le e motshehadi, le Molevi ya menyakong ya hao, le 

moditjhaba, le kgutsana, le mosadi wa mohlolohadi ya leng ha eno, nqalong eo 

Jehova, Modimo wa hao, a tla e kgetha ho bea lebitso la hae ho yona. 

12O tla hopola hobane o bile mofo Egepeta, o boloke melao eo, mme o etse ka yona. 

13Ha o se o bokeletse hae tsa diotlo le tsa dihatelo tsa hao, o tla etsa mokete wa 

metlotlwane ka matsatsi a supileng. 

14Mokete oo wa hao o thabelwe ke wena, le ke mora wa hao, le ke moradi wa hao, le 

mohlanka wa hao e motona, le e motshehadi, le Molevi, le moditjhaba, le kgutsana, le 

mosadi wa mohlolohadi, ba ahileng menyakong ya hao. 

15Etsetsa Jehova, Modimo wa hao, mokete wa matsatsi a supileng, nqalong eo Jehova 

a tla e kgetha; hobane Jehova, Modimo wa hao, o tla o hlohonolofatsa kotulong yohle 

ya hao, le mesebetsing yohle ya matsoho a hao; mme o tla thaba kannete. 

16Hararo ka selemo, ba batona bohle ba heno ba tla itlhahisa pela Jehova, Modimo wa 

hao, nqalong eo a tla e kgetha, mohla mokete wa mahobe a sa lomoswang, le mohla 

mokete wa Diveke, le mohla mokete wa Metlotlwane: ba se ke ba itlhahisa pela 

Jehova ba le feela; 

17ba mpe ba tle, e mong le e mong ka mpho ya matsoho a hae, le kamoo Jehova, 

Modimo wa hao, a o hlohonolofaditseng kateng. 

Baahlodi. 

18Bea baahlodi le dihlooho metseng yohle ya hao, eo Jehova, Modimo wa hao, a o 

neang yona melokong ya hao, ba tle ba ahlole setjhaba ka kahlolo ya ho loka. 

19O se ke wa fapoha ho loka, mme o se ke wa ya ka tshobotsi ya batho; o se ke wa 

amohela dimpho; hobane mpho e foufatsa mahlo a ba bohlale, mme e kgopamisa 

dipolelo tsa ba lokileng. 

20O ye ka ho lokileng ruri, o tle o phele, mme o rue lefatshe leo Jehova, Modimo wa 

hao, a o neang lona. 

Ditshwantsho. 

21O se ke wa hloma diashera tsa sefate sefe le sefe pela aletare ya Jehova, Modimo wa 

hao, eo o tla iketsetsa yona. 

22Leha e le setshwantsho, o se ke wa iketsetsa sona, hobane Jehova, Modimo wa hao, 

o hloile ntho tseo. 

DEUTERONOMA 17 

Bohetene. 

1O se ke wa hlabela Jehova, Modimo wa hao, kgomo, leha e le nku, e nang le sekodi 

kapa molato o mong; hobane hoo ke manyala ho Jehova, Modimo wa hao. 

2Ha ho fumanwa ha eno, motseng o mong wa eo Jehova, Modimo wa hao, a tla o nea 

yona, monna, kapa mosadi ya etsang bobe pela Jehova, Modimo wa hao, ka ho tlola 

selekane sa hae; 

3leha e le ya yang ho sebeletsa le ho kgumamela medimo esele, leha e ka ba letsatsi, 

kapa kgwedi, kapa makgotla wohle a dinaledi tsa lehodimo, e leng taba eo ke sa kang 

ka o laela yona; 

4ha o ka bolellwa, wa utlwa hoo, batlisisa hantle, mme ha o fumana hobane taba e 

boletsweng ke ya nnete, mme ho tiiswa hore manyala a itseng a entswe Iseraeleng; 

5ntsha monna eo, kapa mosadi eo, ya entseng taba eo e mpe, o mo ise dikgorong tsa 

hao; mme kapa e leng monna, kapa e leng mosadi, o tle o mo tlepetse ka majwe, a 

shwe. 

6Ya tshwanelwang ke lefu, a bolawe ka melomo ya dipaki tse pedi, kapa tse tharo; 

empa a se ke a bolawa ka molomo wa paki e le nngwe. 

7Matsoho a dipaki e be wona a bewang pele hodima hae ho mmolaya, e ntano ba 

matsoho a batho bohle. Tlosa bobe haeno jwalo. 

Dikahlolo tse thata. 

8Ekare ha ho hlaha taba e thata, eo o sitwang ho e ahlola mahareng a madi le madi, le 

mahareng a nyewe le nyewe, le mahareng a leqeba, e leng ditaba tse tsekwang 

metseng ya hao, teng o tla tloha, o nyolohele nqalong eo Jehova, Modimo wa hao, a 

tla e kgetha; 

9o tla ya ho baprista ba Balevi, le ho moahlodi ya tla bang teng mohlang oo, 

o babotse; mme ba tla o tsebisa kahlolo e loketseng. 

10O tla etsa ka tseo ba tla o bolella tsona nqalong e tla kgethwa ke Jehova, o 

hlokomele ho etsa ka tsohle tseo ba tla o ruta tsona. 

11O etse se bolelwang ke molao oo ba tla o ruta ka wona, le ka kahlolo eo ba tla o 

bolella yona; o se fapohe taba tseo ba tla o bolella tsona ka ho ya ka letsohong le 

letona, leha e le ho le letshehadi. 

12Haele motho ya etsang ka boikgohomoso, ya hanang ho utlwa moprista ya emeng 

hona teng ho sebeletsa Jehova, Modimo wa hao, kapa moahlodi, motho eo a shwe, 

mme o tlose bobe Iseraeleng. 

13Batho bohle ba tla utlwa, ba tshabe, mme ba ke ke ba hlola ba ikgantsha le ka mohla 

o le mong. 

14Etlare hobane o kene naheng eo Jehova, Modimo wa hao, a o neang yona, ha o se o 

e ruile, o ahile ho yona, leha o ka re: Ke tla ipeela morena jwaloka ditjhaba tsohle tse 

nteetseng hare; 

15o ipeele morena ya tla kgethwa ke Jehova, Modimo wa hao; motho ya tla bewa 

morena ke wena, e be e mong wa banabeno; o ke ke wa bea moditjhaba, e leng motho 

eo e seng ngwaneno. 

16Feela a se ke a ipokellela dipere tse ngata, mme a se ke a busetsa setjhaba Egepeta, 

ho bokella dipere tse ngata; hobane Jehova o le boleletse, a re: Le se ke la boela la 

tsamaya ka tsela eo. 

17Hape, a se ke a nyala basadi ba bangata, pelo ya hae e tle e se ke ya kgeloha; silefera 

le kgauta a se ke a ipokellela tsona haholo. 

18Etlare hobane a dule setulong sa borena ba hae, a ingolle buka ya molao oo, a nke 

ditaba bukeng e leng ho baprista ba Balevi. 

19Buka eoe dule ho yena, a e bale ka matsatsi wohle a ho phela ha hae, a tle a ithute 

ho tshaba Jehova, Modimo wa hae, le ho boloka ditaba tsohle tsa molao ona, le tsa 

taelo tsena, mme a etse ka tsona. 

20Pelo ya hae e tle e se ke ya ikgohomosetsa banababo, mme a se ke a kgeloha molao 

ona ho ya ka letsohong le letona, kapa ho le letshehadi, a tle a ngatafatse matsatsi a 

hae a puso ya hae, e le yena le bana ba hae, hara setjhaba saIseraele. 

DEUTERONOMA 18 

Ditokelo tsa baprista ba Balevi. 

1Baprista ba Balevi, leloko lohle la Levi, ba ke ke ba eba le kabelo, leha e le lefa, 

jwaloka Baiseraele ba bang; ba tla ja mahlabelo a Jehova a ditjheso, le lefa la hae. 

2Ba ke ke ba eba le lefa hara banababo bona; Jehova ke lefa la bona, jwalokaha a ba 

boleletse. 

3Tseo baprista ba tla ba le tokelo ya ho di nka ho ba hlahisetsang Modimo sehlabelo, 

ke tsena: leha e ka ba kgomo, kapa nku, ho newe moprista letsoho, le dihlaya, le 

mohodu. 

4O mo nee le dilopotsiya tsa koro ya hao, le tsa veine e ntjha ya hao, le tsa ole ya hao, 

le dilopotsiya tsa boya ba dinku tsa hao. 

5Hobane Jehova, Modimo wa hao o mo kgethile hara meloko ya hao yohle, hore a 

eme pela hae ho sebetsa ka lebitso la Jehova, e le yena le bara ba hae kamehla. 

6Ekare ha Molevi a etswa motseng o mong wa metse ya hao, nqalong tsohle tse 

Iseraeleng tseo a ahileng ho tsona, mme a etla ka takatso yohle ya moya wa hae 

nqalong eo Jehova a tla e kgetha; 

7o tla etsa tshebeletso ya teng ka lebitso la Jehova, Modimo wa hae, jwaloka 

banababo bohle ba Balevi ba emang teng pela Jehova, 

8a je kabelo e tshwanang le tsa ba bang, ho sa balwe seo a ka bang le sona ka thekiso 

ya ntho tsa baholo ba hae. 

Bonohe le boupelli. 

9Etlare hobane o kene lefatsheng leo Jehova, Modimo wa hao, a o neang lona, o ke ke 

wa ithuta ho etsa ka manyala a ditjhaba tsa teng. 

10Ho se ke ha fumanwa haeno motho ya fetisang mora wa hae, leha e le moradi wa 

hae mollong, leha e le mophofi ya phofang, kapa selaodi se laolang, kapa senohe, 

kapa moloi, 

11le moupelli, leha e le ya botsang badimo, le ngaka e reng e a porofeta, leha e le ya 

botsang bafu; 

12hobane bohle ba etsang ditaba tseo, ba manyala ho Jehova, mme ke ka baka la 

manyala ao Jehova, Modimo wa hao, a falatsang ditjhaba tseno pela hao. 

13O be wa Jehova, Modimo wa hao, ka botho ba hao bohle. 

14Hobane ditjhaba tseno o tla rua lefatshe la tsona, di mamela dilaodi le dinohe; empa 

haele wena, Jehova, Modimo wa hao, ha a ka a o dumella ho etsa tse jwalo. 

Baporofeta. 

15Jehova, Modimo wa hao, o tla o hlahisetsa moporofeta ya tswang haeno, hara 

banabeno ya jwaloka nna; le tla utlwa yena; 

16jwaloka ha o kile wa kopa ho Jehova, Modimo wa hao, Horebe, tsatsing la 

phutheho, wa re: Ke se ke ka boela ka utlwa lentswe la Jehova, Modimo wa ka; mme 

ke se hlole ke bona mollo oo o moholo, ke tle ke se ke ka shwa: 

17mme Jehova a re ho nna: Seo ba se boletseng ba se buile hantle; 

18ke tla ba hlahisetsa moporofeta ya tswang hara banababo bona, ya jwaloka wena; ke 

tla bea mantswe a ka molomong wa hae, mme o tla ba bolella tsohle tseo ke tla mo 

laela tsona. 

19Etlare ha e mong a ka hana ho utlwa mantswe a ka ao a tla a bolela ka lebitso la ka, 

ke nna ke tla mmotsa hoo. 

20Empa haele moporofeta ya ipeangka boikgohomoso hore a bolele ka lebitso la ka 

taba eo ke sa kang ka mo laela yona hore a e bolele, leha mohlomong a bua ka lebitso 

la medimo esele, moporofeta eo a shwe. 

21Ekare ha o re pelong ya hao: Na re tla kgetha jwang lentswe le sa kang la bolelwa 

ke Jehova? 

22ke re: Etlare moporofeta eo, ha a bolela taba ka lebitso la Jehova, mme taba 

e boletsweng ke yena e sa hlahe, e sa etsahale etlaba ke taba eo Jehova a sa kang a e 

bolela; moporofeta eo o e boletse ka boikgohomoso; se mo tshabe. 

DEUTERONOMA 19 

Metse ya setshabelo. 

1Etlare hobane Jehova, Modimo wa hao, a fedise ditjhaba tseo Jehova, Modimo wa 

hao, a o neang lefatshe la tsona, mme o se o ruile lefatshe la bona, mme o ahile 

metseng ya bona le matlung a bona, 

2o tla ikgethela metse e meraro lefatsheng leo Jehova, Modimo wa hao, a o fang lona 

ho le rua. 

3O tla lokisa ditsela, mme o tla arola dinaha tsa lefatshe leo Jehova o a fang lona ho le 

rua, o etse dikarolo tse tharo, hore mmolai e mong le e mong a balehele teng. 

4Haele mmolai ya ka balehelang teng ho boloka ho phela ha hae, ha e ke e be ya 

tshohileng a bolaya wa habo a sa rate, eo a neng a sa mo hloya maoba le maobane. 

5Jwaloka e mong ha a ka ya le wa habo morung ho rema difate, mme ha a otlolla 

letsoho la hae ho rema sefate ka selepe, tshepe ya pshemoha morianeng, mme wa 

habo a batwa ke yona, a shwa; motho eo a ke a balehele ho o mong wa metse eo, mme 

a pholohe; 

6esere mohlomong mophetetsi wa madi a phallela mmolai, ha pelo ya hae e sa le 

bohale, mme ha tsela e le telele, a mo tshwara, mme a mmolaya, leha a sa tshwanelwa 

ke lefu; athe o ne a sa hloya wa habo maobane le maoba. 

7Ke ka baka leo ke o laelang, ke re: Ikgethele metse e meraro. 

8Etlare ha Jehova, Modimo wa hao, a namisa meedi ya hao, kamoo a anetseng 

bontatao kateng, mme a o nea lefatshe lohle leo a le baletseng bontatao hore o tla ba 

fa lona; 

9ha efela wena o boloka ditaelo tsohle tseo ke o laelang tsona kajeno, o rata Jehova, 

Modimo wa hao, mme o tsamaya kamehla tseleng tsa hae, o tla eketsa metse eo e 

meraro ka metse e meng e meraro, 

10hore madi a se nang molato a se ke a tshollwa lefatsheng la hao, leo Jehova, 

Modimo wa hao, a o fanglona ho le rua, mme molato wa madi o be siyo ho wena. 

11Empa ekare ha e mong a hloile wa habo, a mo lalla, a mo tsohela matla, mme a 

mmolaya a eshwa, mme a balehela ho o mong wa metse eo, 

12moo, baholo ba motse wa habo ba tla romela ho mo ntsha teng, ba mo neele 

matsohong a mophetetsi wa madi, a tle a shwe. 

13Mahlo a hao a se ke a mo qenehela, o mpe o tlose Iseraeleng madi a se nang molato, 

o tle o be le lehlohonolo. 

Mekolokotwane. 

14O se ke wa suthisa mekolokotwane ya wa heno e beilweng ke baholo ba hao, lefeng 

leo o tla le rua naheng eo Jehova, Modimo wa hao, a o fang yona hore o e rue. 

Dipaki. 

15Paki e le nngwe e ke ke ya lekana ho bea motho molato wa bokgopo, kapa wa sebe 

sefe le sefe, kapa wa tshito efe le efe eo a ka beng a sitilwe ka yona; empa taba e tla 

tiiswa ke melomo ya paki tse pedi, kapa ke melomo ya dipaki tse tharo. 

16Ekare ha paki ya leshano e ema ho qosa motho ka taba ya molato, 

17batho ba babedi ba nang le nyewe hammoho, ba tla hlaha pela Jehova, pela baprista 

le baahlodi ba leng teng mehleng eo; 

18Baahlodi ba tla batlisisa haholo, mme ha ho fumanwa hobane paki eo ke paki ya 

leshano e qositseng ngwanabo yona ka leshano, 

19moo le tla etsa homotho eo jwalokaha a ne a hopotse ho etsa ho ngwanabo. Tlosa 

bobe haeno jwalo. 

20Ba bang ba tla utlwa hoo, ba tla tshaba, mme ba ke ke ba etsa bobe bo bokalo haeno 

le ka mohla o le mong. 

21Mahlo a hao a se ke a mo qenehela; bophelo bo lefuwe ka bophelo, leihlo ka leihlo, 

leino ka leino, letsoho ka letsoho, le leoto ka leoto. 

DEUTERONOMA 20 

Ba se nang ho ya ntweng. 

1Etlere ha o futuhela dira tsa hao, mme o bona dipere, le makoloi, le batho ba o 

fetisang ka bongata, o se ke wa ba tshapa, hobane Jehova, Modimo wa hao, ya o 

ntshitseng naheng ya Egepeta, o na le wena. 

2Etlere ha le se le ya lwana, moprista a ke a atamele, a bue le setjhaba, 

3a re ho bona: Baiseraele, mamelang! Kajeno, le ya atamela dira tsa lona ho di 

lwantsha. Pelo tsa lona di se ke tsa fokola, mme le se tshabe, le se makale, mme le se 

tshohe ka baka la tsona; 

4hobane Jehova, Modimo wa lona, o tsamaya le lona ho le lwantshetsa dira tsa lona, le 

ho le namolela. 

5Bahlahlobi ba tla bua le setjhaba, ba re: Motho ke ofe ya hahileng ntlo e ntjha, mme 

ha a eso ho e kgakole na? A ke a tlohe, a kgutlele tlung ya hae, esere mohlomong a 

shwa ntweng, mme ya kgakolwa ke e mong. 

6Motho ke ofe ya hlomileng morara, mme ha a eso ho kge ditholwana tsa wona na? a 

ke a tlohe, a kgutlele tlung ya hae, esere mohlomong a shwa ntweng, mme ditholwana 

tsa wona tsa kguwa ke e mong. 

7Motho ke ofe ya lebeleditseng mosadi, mme ha a eso ho mo nyale? A ke a tlohe, a 

kgutlele tlung ya hae, esere mohlomong a shwa ntweng, mme mosadi a nyalwa ke e 

mong. 

8Bahlahlobi ba tla eketsa ho bua le setjhaba, ba re: Motho ya lekwala, ya nang le pelo 

e boi, ke ofe na? A ke a tlohe, a kgutlele tlung ya hae, esere mohlomong pelo tsa 

banababo tsa qhibidiha jwaloka ya hae. 

9Mme etlare ha bahlahlobi ba qetile ho bua le setjhaba, ba tla bea balaodi ba makgotla 

ho tsamaisa setjhaba. 

Thibello ya metse. 

10Etlere ha o atametse motse ho o lwantsha, o o beele tsa kgotso; 

11mme ekare ha batho ba motse ba o nea karabo ya kgotso, mme ba o 

bulela dikgoro tsa wona, batho bohle ba wona ba tla o ntshetsa lekgetho, ba o 

sebeletse. 

12Ha ba hana ho etsa kgotso le wena, ba mpa ba re ba lwana le wena, teng o tla 

thibella motse. 

13Ha Jehova, Modimo wa hao, a o neela matsohong a hao, o tla bolaya ba batona 

bohle ka bohale ba lerumo. 

14Haele basadi, le bana, le dikgomo, le tsohle tsa motse, thepa yohle ya wona, o 

ikgapele tsona, mme o je thepa ya dira tsa hao, eo o e neilweng ke Jehova, Modimo 

wa hao. 

15Etsa jwalo ka metse yohle e hole haholo le wena, eo e seng metse ya ditjhaba tsena. 

16Empa haele metse ya ditjhaba tsena Jehova, Modimo wa hao, a o fang lefatshe la 

tsona ho le rua, o se ke wa lesa ntho e phefumolohang e phela; 

17o mpe o ba neele anathema e leng Bahethe, le Baamore, le Bakanana, le Baferese, le 

Baheve, le Bajebuse, jwalokaha Jehova, Modimo wa hao, a o laetse; 

18hore ba tle ba se ke ba le ruta ho etsa manyala wohle a bona, e leng manyala ao ba a 

etsetsang medimo ya bona, mme le se sitelwe Jehova, Modimo wa lona. 

19Etlare ha o thibella motse o mong ka matsatsi a mangata o ntse o o lwantsha ho o 

kena, o ke ke wa senya difate ka ho di rema ka selepe, o mpe o je ditholwana tsa 

tsona, mme o se ke wa di rema hore o ithuse ka tsona. Hobane sefate se naheng na ke 

motho hore se lwantshwe ke wena na? 

20Empa difate tseo le tsebang hobane ha se tse behang dijo, o ka di senya wa di rema, 

mme ka tsona wa haha mesebetsi ya ho thibella motse o nang le ntwa le wena o be o 

kenwe ke wena. 

DEUTERONOMA 21 

Dipolao tseo baetsi ba tsona ba sa tsejweng. 

1Etlare lefatsheng leo Jehova, Modimo wa hao, a o fang lona ho le rua, ha setopo 

sa motho ya bolailweng, se fumanwa se rapaletse naheng, ho sa tsejwe ya 

mmolaileng; 

2baholo ba hao le baahlodi ba hao ba tla tswa, ba lekanye sebaka se tlohang ho motho 

ya bolailweng ho isa metseng e kamathokong ka nqa tsohle. 

3Ha ho tsebilwe motse o leng haufi le motho ya bolailweng, baholo ba motse oo ba tla 

nka kgomo ya sethole eo ho esong ho sebetswe ka yona, e esong ho hule jokong; 

4baholo ba motse oo ba tla theosetsa sethole seo molapong oo metsi a wona a mathang 

kamehla, moo ho sa lengweng, le moo ho sa jalweng, mme teng molapong, ba tla roba 

molala wa sethole seo. 

5Baprista, bara ba Levi, ba tla atamela; hobane ke bona ba kgethilweng ke Jehova, 

Modimo wa hao, hore ba mo sebeletse le ho hlohonolofatsa ka lebitso la Jehova, le 

hore dinyewe tsohle le dikotsi tsohle di ahlolwe ke melomo ya bona. 

6Baholo bohle ba motse oo o leng haufi le motho ya bolailweng, ba tla hatlela 

matsoho hodima sethole seo se robilweng molala molapong. 

7Ba tla bolela, ba re: matsoho a rona ha a ka a tsholla madi ana, le mahlo a rona ha a 

ka a bona letho. 

8Oho Jehova, o tshwarele setjhaba sa hao sa Iseraele, seo o se lopolotseng, mme o se 

ke wa balla setjhaba sa hao sa Iseraele madi a se nang molato. Mme ba tla leselwa 

molato wa madi ao. 

9Ke moo o tla tlosa madi a se nang molato haeno, ha o entse se lokileng pela Jehova. 

Ba tshwarwang ntweng. 

10Etlare ha o futuhela dira tsa hao, mme Jehova, Modimo wa hao, a di neela 

matsohong a hao, mme o kgutla o ena le bao o ba hapileng; 

11ha o bona hara ba hapilweng mosadi e motle, mme o mo rata, o mo nka hore e be 

mosadi wa hao; 

12o tla mo isa tlung ya hao; a beole hlooho ya hae, a pome dinala tsa hae; 

13a hlobole diaparo tsa hae tsa bohapuwa, mme a dule tlung ya hao, a llele ntatae le 

mmae ka kgwedi e le nngwe; o ntoo kena ho yena, o be monna wa hae, yena e be 

mosadi wa hao. 

14Empa mohlomong, ha o se o sa kgahliswe ke yena, o tla mo lesela, a ye moo a 

ratang teng; o se ke wa reka tjhelete ka yena, leha e le ho mo etsa lekgoba, hobane o 

mo kokobeditse. 

Ditokelo tsa bana ba matsibolo. 

15Ekare ha motho a ena le basadi ba babedi, e mong e le ya ratwang, e mong e le ya 

hloilweng, mme ya ratwang le ya sa ratweng ba mo tswaletse bana, mme mora wa 

letsibolo e le mora wa mosadi ya hloilweng; 

16mohla ntata bona a abelang bana ba hae lefa la tseo a nang le tsona, a ke ke a bea 

mora wa ya ratilweng e moholo bakeng sa mora wa ya hloilweng, e leng yena 

letsibolo; 

17a mpe a tiise boholo ba mora wa ya hloilweng ka ho mo nea kabelo tse pedi tsa 

dintho tsohle tsa hae, hobane ke yena sehlooho sa bonna ba hae; tokelo ya letsibolo ke 

ya hae. 

Bana ba ikgantshang. 

18Etlare ha motho a ena le mora ya lonya, ya ikgantshang, ya hanang ho utlwa lentswe 

la ntatae le lentswe la mmae, mme leha ba ntse ba mo laya, a ntse a hana ho ba utlwa; 

19ntatae le mmae ba tla mo tshwara, ba mo tlise ho baholo ba motse wa habo, kgorong 

ya motse wa habo; 

20ba bolelle baholo ba motse wa habo, ba re: Mora enwa wa rona o lonya, o a 

ikgantsha; o hana ho utlwa lentswe la rona; ke mohlakafollela, hape ke letahwa. 

21Jwale batho bohle ba motse wa habo ba tla mo tlapunya ka majwe, a shwe. Tlosa 

bobe haeno jwalo, hore Baiseraele bohle ba utlwe, mme ba tshabe. 

Ditopo tse fanyehilweng. 

22Etlere ha motho a entse sebe se lokelwang ke lefu, mme a bolawa, wa mo fanyeha 

sefateng, 

23setopo sa hae se se ke sa sala sefateng bosiu bohle, o mpe o se epele ka lona letsatsi 

leo; hobane ya fanyehilweng o rohakilwe ke Modimo, mme ha o na ho silafatsa 

lefatshe leo Jehova, Modimo wa hao, a o fang lona ho le rua. 

DEUTERONOMA 22 

Diphoofolo le dintho tse lahlehileng. 

1Etlere ha o bona kgomo ya ngwaneno, kapa nku ya hae, di lahlehile, o se ke wa di 

fapoha, o mpe o di busetse ho ngwaneno. 

2Ekare ha ngwaneno a sa aha haufi le wena, mohlomong o sa mo tsebe, o di tlise hae, 

di dule ho wena, ngwaneno a be a tle ho di batla, e be moo o di busetsang ho yena. 

3Etsa jwalo le ka esele ya hae; etsa jwalo le ka diaparo tsa hae, le ka dintho tsohle tsa 

ngwaneno, tse lahlehileng. Ha o di bona di lahlehile, o se ke wa di fapoha. 

4Etlere ha o bona esele ya ngwaneno, kapa kgomo ya hae, di wetse tseleng, o se ke wa 

di fapoha; o mpe o mo thuse ho di tsosa. 

Ho ikgakanya ka dikobo. 

5Mosadi a se ke a apara diaparo tsa monna, mme monna a se ke a apara diaparo tsa 

mosadi; hobane bohle ba etsang jwalo, ba manyala ho Jehova, Modimo wa hao. 

Matlo o dinonyana. 

6Etlere ha o tshoha o bona tseleng hodima sefate, kapa fatshe, sehlaha sa dinonyana se 

nang le madinyane, kapa mahe, mma wona a alamile madinyane, kapa mahe, o se ke 

wa nka nonyana le madinyane a yona; 

7o nke madinyane, mme o tlohele mma wona, o tle o be le lehlohonolo, mme o 

ngatafatse matsatsi a hao. 

Matlo a matjha. 

8Etlere ha o haha ntlo e ntjha, o tle o etse lehora le potang marulelo a hao, esere 

mohlomong ntlo ya hlahelwa ke molato wa madi a motho ya leng hodima yona, a 

wela fatshe. 

Ntho tse se nang ho kopanngwa. 

9O se ke wa jala peo tsa mefuta tshimong ya hao ya morara, esere ho beha ha tseo o di 

jadileng, le ho beha ha morara, tsa o senyehela. 

10O se ke wa lema ka kgomo le esele di bofilwe hammoho. 

11O se ke wa apara seaparo se lohilweng ka dintho tse sa tshwaneng, jwaloka boya ba 

dinku le lene hammoho. 

12Etsa ditjellane masotong a mane a kobo eo o ikapesang ka yona. 

Hlweko ya basadi ba nyalwang. — Bohlola. 

13Etlare ha monna e mong a nyala mosadi, mme a ya ho yena, a ntoo mo hloya, 

14mme a mo tlama ka ditaba tse mpehadi, tse senyang lebitso la hae, a mo hobosa, a 

re: Ke nkile mosadi eo, mme ha ke tlile ho yena, ha ke a ka ka fumana dipontsho tsa 

borwetsana ho yena; 

15moo ntata morwetsana le mmae ba tla nka dipontsho tsa borwetsana ba 

mosadi eo, ba di hlahise pela baholo ba motse, kgorong. 

16Ntata morwetsana o tla bolella baholo, a re: Ke neile monna enwa moradi wa ka 

hore e be mosadi wa hae, mme jwale o mo hloile; 

17bonang, o mmeile taba tse mpehadi, a re: Ha ke a ka ka fumana dipontsho tsa 

borwetsana ho moradi wa hao. Athe bonang, dipontsho tsa borwetsana tsa moradi wa 

ka ke tsena. Jwale ba tla phutholla kobo pela baholo ba motse. 

18Baholo ba motse oo ba tla tshwara monna eo, ba mo otle. 

19Mme kahobane o hobositse morwetsana wa Iseraele ka ho senya lebitso le hae, ba 

tla mo lefisa ka dishekele tse lekgolo tsa silefera, tse tla newa ntata morwetsana; mme 

e tla nne e be mosadi wa hae; a ke ke a mo hlala, ha a ntse a phela. 

20Empa etlare ha taba e boletsweng ke yena e le ya nnete, e reng, dipontsho tsa 

borwetsana ha di a ka tsa fumanwa ho morwetsana eo; 

21ba tla ntsha morwetsana, ba mo tlise pela monyako wa ntlo ya ntatae, mme batho ba 

motse oo ba tla mo tlapunya ka majwe, a shwe, kahobane o entse manyala Iseraeleng, 

ka ho ineela bohlola tlung ya ntatae. Tlosa bobe haeno jwalo. 

22Ha ho ka fumanwa monna ya robalang le mosadi ya nyetsweng ke e mong, ba shwe 

ba babedi, monna le mosadi ba robetseng hammoho. Tlosa bobe jwalo Iseraeleng. 

23Etlare ha morwetsana a lebeleditswe ke monna, mme monna e mong a mo fumana 

motseng, a robala le yena, 

24moo le tla ba ntsha ba babedi, le ba ise kgorong ya motse, mme le ba tlapunye ka 

majwe, ba shwe: morwetsana, kahobane ha a ka a memetsa a le motseng, monna, 

kahobane a sentse mosadi wa ngwanabo. Tlosa bobe haeno jwalo. 

25Etlare ha monna a fumana naheng morwetsana ya lebeleditsweng, mme monna eo a 

mmeta, a robala le yena, moo monna ya robetseng lemorwetsana eo o tla shwa yena a 

nnotshi. 

26Haele morwetsana, o ke ke wa mo etsa letho; morwetsana ha a ka a etsa sebe 

se tshwanelang lefu; hobane taba eo e dutse jwaloka ya motho ha a tsohela e mong 

matla, mme a mmolaya; 

27hobane morwetsana ya lebeleditsweng o fumanwe ke eo naheng, mme o memeditse, 

mme ho ne ho se e mong ya ka mo namolelang. 

28Etlare ha monna a fumana morwetsana ya sa lebeletswang, mme a mmeta, a robala 

le yena, mme ba bonwa; 

29monna ya robetseng le yena o tla nea ntata morwetsana dishekele tse mashome a 

mahlano tsa silefera, mme morwetsana e tla ba mosadi wa hae, kahobane o mo 

tlotlolotse; mme a ke ke a mo lahla, ha a ntse a phela. 

30Monna a se ke a nka mosadi wa ntatae, mme a se ke a apola kobo ya ntatae. 

DEUTERONOMA 23 

Batho ba se nang ho kena phuthehong. 

1Monna ya lehaole, kapa e leng ya entsweng lona ka kotsi, kapa e leng ya entsweng 

lona ke batho ka thipa, a ke ke a kena phuthehong ya Jehova. 

2Ya tswetsweng ka bohlola a ke ke a kena phuthehong ya Jehova, esita le 

ditlohotloholwana tsa hae tsa leloko la leshome di ke ke tsa kena phuthehong ya 

Jehova. 

3Moammone le Momoabe ba ke ke ba kena phuthehong ya Jehova; esita le 

ditlohotloholwana tsa bona tsa leloko la leshome di ke ke tsa kena phuthehong ya 

Jehova, le ka mohla o le mong; 

4kahobane ha ba ka ba tla le kgahlanyetsa tseleng ka bohobe le ka metsi, mohla le 

tswang Egepeta; le kahobane ba ne ba putse Balaame, mora Peore, wa 

Pethore naheng ya Mesopotamia, hore a o rohake. 

5Leha ho le jwalo, Jehova, Modimo wa hao, ha a ka a dumela ho utlwa Balaame, 

empa Jehova, Modimo wa hao, thohako eo o o fetoletse yona hlohonolofatso, 

kahobane Jehova, Modimo wa hao, o a o rata. 

6O se ke wa ba batlela kgotso, leha e le molemo, ka matsatsi wohle a hao. 

7O se ke wa hloya Moedomo, hobane ke ngwaneno; o se ke wa hloya Moegepeta, 

hobane o ne o le mojaki naheng ya hae. 

8Bana ba bona, ba tswallwang bona molokong wa boraro wa ditloholwana, ba tla kena 

phuthehong ya Jehova. 

Diahelo di hlweke. 

9Ha o futuhela dira tsa hao, o itshabise tsohle tse mpe. 

10Ekare ha e mong wa heno a sa hlweka ka baka la taba e mo hlahetseng bosiu, a 

tswele kantle ho diahelo, mme a se ke a kena diahelong. 

11Ha e se e batla e eba mantsiboya, a ke a itlhatswe ka metsi, mme a boele diahelong, 

ha letsatsi le diketse. 

12O be le nqalo kantle ho diahelo eo o tswelang ho yona, mohlabeng. 

13O be le kepa diphahlong tsa hao, mme ha o etswa ho ya dula kantle, o tjheke sekoti 

ka yona, o ntoo kwahela se tswileng ho wena. 

14Hobane Jehova, Modimo wa hao, o tsamaya hara diahelo tsa hao ho o boloka, le ho 

neela dira tsa hao matsohong a hao. Diahelo tsohle tsa hao di ke di hlweke ke hona, 

mme Jehova a se ke a bona taba e ditshila ha hao, a tle a se ke a o furalla. 

Makgoba a thobang. 

15Mohlanka ya tshabetseng ha eno, ya balehelang monga hae, o se ke wa mo busetsa 

ho monga hae; 

16a mpe a dule le wena, haeno, nqalong eo a tla e kgetha motseng o mong wa hao, 

moo a tla rata teng; mme o se ke wa mo tshwenya. 

Dimpho tse etswang ka meputso ya bohlola. 

17Ho se ke ha eba seotswa hara baradi ba Iseraele; hape, ho se ke ha eba le a mong wa 

bara ba Iseraele ya ineelang bohlola. 

18O se ke wa hlahisa ka tlung ya Jehova, Modimo wa hao, moputso wa seotswa, leha 

e le theko ya ntja, bakeng sa kano eo o itlamileng ka yona; hobane ntho tse pedi tseo 

ke manyala pela Jehova, Modimo wa hao. 

Phahello. 

19O se ke wa adima ngwaneno ka ho batla phahello ya ditjhelete, kapa phahello ya 

dijo, leha e le phahello ya dintho tse ding tse ka namuwang ka phahello. 

20O ka adima moditjhaba ka ho batlaphahello; o mpe o adime ngwaneno o 

sa batle phahello, hore Jehova, Modimo wa hao, a tle a o hlohonolofatse mesebetsing 

yohle ya matsoho a hao naheng eo o yang ho e rua. 

Dikano. 

21Etlere ha o itlamile ka kano ho Jehova, Modimo wa hao, o se ke wa dieha ho e 

phetha; hobane Jehova, Modimo wa hao, o tla e botsa ho wena, mme sebe se tla ba 

teng ha o ka dieha. 

22Empa ha o sa itlame ka kano, sebe se tla ba siyo ho wena. 

23Se boletsweng ke melomo ya hao, o se hopole, o se etse kamoo o itlamileng ho 

Jehova kateng, Modimo wa hao, e be mpho ya boithatelo ba hao, e boletsweng ke 

melomo ya hao. 

Morara le diqwapi tse salang masimong. 

24Ha o kena tshimong ya wa heno ya morara, o ka ja ditholwana tsa wona kamoo o 

lakatsang kateng, wa ba wa kgora; empa ha o tloha teng, o se ke wa nka letho 

serotong sa hao. 

25Leha o kena tshimong yawa heno ya koro, o ka kga diqwapi ka matsoho a hao, o 

mpe o se ke wa kenya sekele korong ya wa heno. 



353 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

DEUTERONOMA 24 

Tlhalo. 

1Etlere motho ha a nkile mosadi, a mo nyetse, ha a sa kgahliswe ke yena, kahobane a 

fumane taba e mpe ho yena, a ke a mo ngolle lengolo la tlhalo, a le bee letsohong 

la mosadi eo, mme a mo kgutlise tlung ya hae. 

2Etlare hobane mosadi a tswe tlung ya hae, o tla ikela, a be le tokelo ya ho nyalwa ke 

monna e mong. 

3Ha monna eo wa morao a mo hloya, mme a mo ngolla lengolo la tlhalo, a mo nea 

lona letsohong la hae, mme a mo kgutlisa tlung ya hae; kapa leha mohlomong ho 

eshwa monna ya mo nkileng morao ho mo etsa mosadi wa hae; 

4monna eo wa pele, ya mo hladileng, a ke ke a boela a mo nka ho mo etsa mosadi wa 

hae, ha mosadi a se a silafaditswe; hobane hoo ke manyala pela Jehova; lefatshe leo 

Jehova, Modimo wa hao, a o fang lona ho le rua, o se ke wa le jarisa sebe. 

Ya tswang ho nyala ha a na ho ya ntweng. 

5Etlere motho ha a sa tswa nyala mosadi, a se ke a ya ntweng, mme a se ke a jariswa 

mosebetsi o mong. O tla newa sebaka sa ho itulela hae selemo, a thabise mosadi eo a 

mo nyetseng. 

Ditebeletso. 

6Ho se ke ha eba motho ya nkang lelwala, leha e le tshilo e silang, ho e etsa tebeletso; 

hobane ke ho nka bophelo ba motho ho bo etsa tebeletso. 

Ho utswa batho. 

7Ekare ha o fumana motho ya utswitseng e mong wa banababo, e mong wa bana ba 

Iseraele, mme a mo entse lekgoba, kapa a rekile ka yena, leshodu leo le ke le shwe; ho 

tloswe bobe haeno jwalo. 

Lepera. 

8Lemoha lefu la lepera, o tle o hlokomele ho etsa tsohle tseo baprista ba Balevi ba tla 

le ruta tsona. Itiseng, le etse ka tseo ke ba laetseng tsona. 

9Hopola seo Jehova, Modimo wa hao, a se entseng Miriame, tseleng, ha le sa tswa 

tloha Egepeta. 

Ditebeletso. 

10Ha o namelwa dintho tse ding ke ngwaneno, o se ke wa kena tlung ya hae. 

11O mpe o eme kantle, mme motho ya o nametseng, o tla o tlisetsa tebeletso kantle. 

12Ekare ha e le motho ya fumanehileng, o se ke wa robala o ena le tebeletso ya hae; 

13o mpe o busetse tebeletso ho yena, ha letsatsi le dikela, a tle a robale ka kobo ya 

hae, mme a o hlohonolofatse; ho wena hoo e tla ba ho loka pela Jehova, Modimo wa 

hao. 

Bathoduwa. 

14O se ke wa ja mothoduwa, ya fumanehileng, ya hlokang, kapa e leng e mong wa 

banabeno, kapa e leng wa baditjhaba ba ahileng naheng ya hao le metseng ya hao. 

15Ha letsatsi le eso ho dikele o tle o mo nee moputso wa hae wa letsatsi leo a 

sebeditseng ka lona; hobane ke mofumanehi, mme pelo ya hae e lebeletse moputso; o 

mo nee, esere mohlomong a howeletsa ho Jehova ka baka la hao, mme sebe sa eba 

teng ho wena. 

16Bontata bana ba se ke ba bolawa ka baka la bana ba bona, le bana ba se ke ba 

bolawa ka baka la bontata bona; e mong le e mong a bolaelwe sebe seo e leng sa hae. 

Ditokelo tsa baditjhaba, le tsa dikgutsana, le tsa basadi ba bahlolohadi. 

17O se ke wa kgopamisa nyewe ya moditjhaba, leha e le ya kgutsana, mme o se ke wa 

nka kobo ya mosadi wa mohlolohadi ho e etsa tebeletso. 

18O mpe o hopole hobane o bile mofo Egepeta, le hobane Jehova, Modimo wa hao, o 

o lopolotse teng; ke ka baka leo ke o laelang ho etsa jwalo. 

19Etlere ha o hela koro masimong a hao, ha o lebetse ngata e nngwe tshimong, o se ke 

wa kgutlela ho ya e nka; e ke e tlohellwe moditjhaba, le kgutsana, le mosadi wa 

mohlolohadi, hore Jehova, Modimo wa hao, a o hlohonolofatse mesebetsing yohle ya 

matsoho a hao. 

20Etlere ha o hlohlorile mehlwaare ya hao, o se ke wa romela ho kgwahlapisa kamora 

hao; se setseng e be sa moditjhaba, le sa kgutsana, le sa mosadi wa mohlolohadi. 

21Leha o kotula merara ya hao, o se ke wa kgwahlapisa se setseng kamora hao, e be sa 

moditjhaba, le sa kgutsana, le sa mosadi wa mohlolohadi. 

22O nne o hopole hobane o bile mofo naheng ya Egepeta; ke ka baka leo ke o laelang 

ho etsa ditaba tsena. 

DEUTERONOMA 25 

Ditseko. 

1Etlere ha batho ba bang ba ena le tseko, mme ba etla nyeweng ho tla ahlolwa, ya 

lokileng a ke a bolelwe hoba o lokile, mme ya molato a tsuwe. 

2Ya molato ha a tshwanelwa ke ho shapuwa, moahlodi o tla laela hore a paqamiswe 

fatshe, mme a shapuwe pontsheng ya hae ka ditjhapo tse tshwanelang molato wa hae. 

3Moahlodi a ka mo shapa ka ditjhapo tse mashome a mane, a se ke a di tlola, esere ha 

a ka tlola ka ho mo shapa ka ditjhapo tse fetisang tseo, ngwaneno a ka nyediseha pela 

hao. 

4O se ke wa thiba molomo wa kgomo ha e pola. 

Ho kenela. 

5Etlere ha bana ba motho a le mong ba ahile hammoho, mme e mong wa bona a 

eshwa a se na mora, mosadi wa mofu a se ke a nyalwa kantle ke monna osele, empa 

ngwanabo monna wa hae a tle ho yena, a mo nke ho mo etsa mosadi wa hae, mme a 

etse ho yena se tshwanelang ngwanabo monna ya shweleng. 

6Ngwana wa letsibolo ya tswalwang ke yena, o tla nka sebaka sa monna eo ya 

shweleng, a reellwe lebitso la hae, hore lebitso la eo le tle le se ke la hlakolwa 

Iseraeleng. 

7Ekare ha motho eo a sa rate ho nka mosadi wa ngwanabo, mosadi eo wa ngwanabo o 

tla ya kgorong ho baholo, a re ho bona: Ngwanabo monna wa ka o hana ho tsosetsa 

ngwanabo lebitso Iseraeleng, o hana ho nketsa se tshwanelang ngwanabo monna wa 

ka. 

8Baholo ba motse ba tla mmitsa, ba bue le yena; ha a ka phehella, a re: Ha ke rate ho 

mo nka; 

9mosadi wa ngwanabo o tla mo atamela pontsheng ya baholo, a mo role seeta leotong 

la hae, a mo tshwele ka mathe sefahlehong, mme a bolele, a re: Ho etswa jwalo ho 

monna ya hanang ho haha ntlo ya ngwanabo. 

10Lebitso leo a tla bitswa Iseraeleng ka lona, ho tla thwe: Ntlo ya ya rotsweng seeta. 

11Etlere ha banna ba lwana hammoho, mme mosadi wa e mong a etla ho namolela 

monna wa hae matsohong a ya mo otlang, mme a isa letshoho la hae, a mo tshwara 

dipele, 

12o ke o mo pome letsoho, mme leihlo la hao le se ke la mo hauhela. 

Ditekanyo. 

13Mekotleng ya hao o se ke wa ba le majwe a ho lekanya a sa lekaneng, ke ho re, 

lejwe le leng le leholo, le le leng le lenyenyane. 

14O se ke wa ba le ditekanyo tse sa lekaneng tlung ya hao, e nngwe ya eba kgolo, e 

nngwe ya eba nyenyane. 

15O be le majwe a ho lekanya a sebele, a lokileng; le yona efa ya hao e be ya sebele, 

ya nnete, matsatsi a hao a tle a ngatafale lefatsheng leo Jehova, Modimo wa hao, a o 

fang lona. 

16Hobane bohle ba etsang tse jwalo, bohle ba etsang ka bokgopo, ba manyala ho 

Jehova, Modimo wa hao. 

Ho fediswe Baamaleke. 

17Hopola seo Baamaleke ba o entseng sona, tseleng, mohlang le tswang Egepeta; 

18Kamoo ba o kgahlanyeditseng kateng tseleng, ba lwantsha masala a hao, ba 

bolaya bohle ba hao ba setseng morao ke ho fokola, ha o ne o tepeletse, o kgathetse; 

mme ha ba ka ba tshaba Modimo. 

19Ka baka leo, etlere hobane Jehova, Modimo wa hao, a o nee phomolo ka ho 

fedisa dira tsa hao kaofela tse o teetseng hare, lefatsheng leo Jehova, Modimo wa hao, 

a o fang lona ho ba lefa le ruwang ke wena, o hlakole lebitso la Baamaleke tlasa 

lehodimo. O se ke wa ba lebala. 

DEUTERONOMA 26 

Dilopotsiya. 

1Etlare hobane o kene lefatsheng leo Jehova, Modimo wa hao, a o fang lona, ho ba 

lefa la hao, ha o se o le ruile, o ahile ho lona, 

2o tla nka dilopotsiya tsa tsohle tse behwang ke lefatshe, e leng tseo o di fumanang 

naheng eo Jehova, Modimo wa hao, a o fang yona o di bee serotong, o ye le tsona 

nqalong eo Jehova, Modimo wa hao a tla e kgetha, ho bea lebitso la hae ho yona. 

3O tla ya ho moprista ya tla ba teng mohlang oo, o re ho yena: Ke bolela kajeno pela 

Jehova, Modimo wa hao, hore ke kene lefatsheng leo Jehova a anetseng bontata rona 

hore o tla re fa lona. 

4Moprista o tla nka seroto matsohong a hao a se bee pela aletare ya Jehova, Modimo 

wa hao. 

5Teng o tla bolela, o re pela Jehova, Modimo wa hao: Ntate e ne e le Moarame wa 

mosepedi; o ne a theohele Egepeta, a ahella teng a ena le batho ba seng bakaenyana; a 

fetoha teng setjhaba se seholo, se matla, se atilenghaholo. 

6Baegepeta ba re etsa hampe, ba re hlorisa, ba re jarisa bohlanka bo thata. 

7Ke ha re tla howeletsa ho Jehova, Modimo wa bontata rona, mme Jehova a utlwa 

lentswe la rona, a tadima mahlomola a rona, le ho sebetsa ha rona, le ho tujwa ha 

rona. 

8Jehova a re ntsha Egepeta ka letsoho le matla, le ka letsoho le otlolohileng, ka letsoso 

le leholo, ka dipontsho le ka mehlolo. 

9O re tlisitse nqalong ena, mme o re neile lefatshe lena, lefatshe le kollang lebese le 

dinotshi. 

10Mme jwale, bona, ke tlisitse dilopotsiya tsa tse behwang ke lefatshe leo o nneileng 

lona, wena Jehova! O tla di bea pela Jehova, Modimo wa hao, o iname pela Jehova, 

Modimo wa hao. 

11O tla thabela molemo wohle oo Jehova, Modimo wa hao, a o neileng wona, wena le 

ba ntlo ya hao; o thabe, wena, le Molevi, le moditjhaba ya ahileng haeno. 

Boshome bo ntshwang ka selemo sa boraro. 

12Etlare ha o qetile ho ntsha karolo ya leshome ya tseo o di kotulang selemong sa 

boraro, e leng selemo sa ho ntsha karolo ya leshome, o tla e nea Molevi, le 

moditjhaba, le kgutsana, le mosadi wa mohlolohadi, ba tle ba e je metseng ya hao, 

mme ba kgore. 

13O tla re pela Jehova, Modimo wa hao: Ke ntshitse tlung ya ka tsohle tse 

kgethilweng, ke di neile Molevi, le moditjhaba, le kgutsana, le mosadi wa 

mohlolohadi, ka ditaelo tsa hao tsohle tseo o nneileng tsona; ha ke a ka ka tlola letho 

la ditaelo tsa hao, mme ha ke a ka ka di lebala. 

14Ha ke a ka ka di ja bofifing ba ka; ha ke a ka ka nka letho ho tsona hore ke etse taba 

e ditshila, mme ha ke a ka ka di neela mofu. Ke bolokile lentswe la Jehova, Modimo 

wa ka, ke entse ka tsohle tseo o ntaetseng tsona. 

15Tadima, o le mahodimong, nqalong ya hao ya bokgethehi ba hao, mme o 

hlohonolofatse setjhaba sa hao sa Iseraele, le lefatshe leo o re neileng lona, jwalokaha 

o anetse bontata rona, e leng lefatshe le kollang lebese le dinotshi. 

16Kajeno, Jehova, Modimo wa hao, o o laela ho etsa ka melao ena le ditaelo tsena. 

Itise ke hona, o tle o di boloke, o di etse ka pelo ya hao yohle, le ka moya wa hao 

wohle. 

17O tiisitse kajeno hoba Jehova ke Modimo wa hao, le hoba o tla tsamaya ditseleng 

tsa hae, o boloke melao ya hae, le ditaelo tsa hae, le dikahlolo tsa hae, mme o utlwe 

lentswe la hae. 

18Jehova le yena o tiisitse ho wena kajeno hoba o tla ba setjhaba sa hae sa sebele, 

jwalokaha a o baletse, o tle o boloke ditaelo tsa hae tsohle; 

19mme a o hodise, o phahame ka poko, ka botumo le ka kganya ho feta ditjhaba tsohle 

tseo a di entseng, mme o be setjhaba se kgethetsweng Jehova, Modimo wa hao, 

jwalokaha a boletse. 

DEUTERONOMA 27 

Dihlohonolofatso le dithohako, 27 — 30. 
Taelo ya ho etsa qubu ya majwe mose ho Jordane, ho ngola mantswe a molao 

teng. 

1Moshe le baholo ba Iseraele, ba laela setjhaba, ba re: Bolokang ditaelo tsohle tseo ke 

le laelang tsona kajeno. 

2Etlere mohla le tshelang Jordane ho kena naheng eo Jehova, Modimo wa hao, a o 

fang yona, o ke o ikemisetse majwe a maholo, o a tlotse ka kalaka; 

3mme o tla ngola ho wona dipolelo tsohle tsa molao ona, ha o sa tswa tshela ho ya 

kena lefatsheng leo Jehova, Modimo wa hao, a o fang lona, e leng lefatshe le kollang 

lebese le dinotshi, jwalokaha Jehova, Modimo wa bontatao, a o baletse. 

4Etlare hobane le tshele Jordane, le tla emisa majwe ao thabeng ya Ebale, kamoo ke le 

laetseng kateng kajeno, o a tlotse ka kalaka. 

5Teng o tla hahela Jehova, Modimo wa hao, aletare ya majwe, ao o ke keng wa fihlisa 

tshepe ho wona. 

6Haha aletare ya Jehova, Modimo wa hao, ka majwe a sa betlwang, mme hodima 

yona o tle o hlabele, Jehova, Modimo wa hao, mahlabelo a ditjheso. 

7O tla hlaba le mahlabelo a teboho, mme o tla a ja hona teng, o thabe pela Jehova, 

Modimo wa hao. 

8Majweng ao o tla ngola dipolelo tsohle tsa molao ona, di ke di bonahale haholo. 

9Moshe le baprista ba Balevi ba bolella Baiseraele bohle, ba re: Iseraele, kgutsa, mme 

o mamele: Kajeno, o entswe setjhaba sa Jehova, Modimo wa hao. 

10Utlwa ke hona lentswe la Jehova, Modimo wa hao, o boloke ditaelo tsa hae le melao 

ya hae eo ke o laelang yona kajeno. 

Dihlohonolofatso tse tla bolelwa Gerisime, le dithohako tse tla bolelwa Ebale. 

11Hape, Moshe a laela setjhaba ka lona letsatsi leo, a re: 

12Etlere ha le tshetse Jordane, ba tla ema thabeng ya Gerisime ho hlohonolofatsa 

setjhaba e be bana: Simeone, Levi, Juda, Issaskare, Josefa le Benjamine. 

13Ba tla ema thabeng ya Ebale ho bolela dithohako e be bana: Rubene, Gade, Asere, 

Sabulone, Dane le Nefthali. 

14Balevi ba tla bua, ba re ho batho bohle ba Iseraele ka lentswe le phahameng: 

15Ho rohakwe motho ya etsang setshwantsho se betlilweng, kapa se tsholotsweng, e 

leng ntho e manyala ho Jehova, mosebetsi wa matsoho a sebetli, mme a se bea 

nqalong e itseng e sephiri! Mme setjhaba sohle se tla dumela, se re: Amen! 

16Ho rohakwe ya nyedisang ntatae, kapa mmae! Mme setjhaba sohle se tla re: Amen! 

17Ho rohakwe ya suthisang mekolokotwane ya wa habo! Mme setjhaba sohle se tla re: 

Amen! 

18Ho rohakwe ya kgelosang sefofu tsela! Mme setjhaba sohle se tla re: Amen! 

19Ho rohakwe ya kgopamisang tokelo ya moditjhaba, le ya kgutsana, kapa ya mosadi 

wa mohlolohadi! Mme setjhaba sohle se tla re: Amen! 

20Ho rohakwe ya robalang le mosadi wa ntatae, hobane o apotse kobo ya ntatae! Mme 

setjhaba sohle se tla re: Amen! 

21Ho rohakwe ya robalang le phoofolo e nngwe! Mme setjhaba sohle se tla re: Amen! 

22Ho rohakwe ya robalang le kgaitsedi ya hae, kapa e leng moradi wa ntatae, kapa e 

leng moradi wa mmae! Mme setjhaba sohle se tla re: Amen! 

23Ho rohakwe ya robalang le matsalae! Mme setjhaba sohle se tla re: Amen! 

24Ho rohakwe ya otlang wa habo sephiring! Mme setjhaba sohle se tla re: Amen! 

25Ho rohakwe ya amohelang moputso ho bolaya motho ya se nang molato! Mme 

setjhaba sohle se tla re: Amen! 

26Ho rohakwe ya sa tiisetseng dipolelong tsa molao ona ho di etsa! Mme setjhaba 

sohle se tla re: Amen! 

DEUTERONOMA 28 

Dihlohonolofatso tse tshepisitsweng Baiseraele. 

1Etlare ha o utlwa lentswe la Jehova, Modimo wa hao, o itisa ho etsa ditaelo tsa hae 

tsohle tseo ke o laelang tsona kajeno, Jehova, Modimo wa hao, o tla o phahamisa ho 

feta ditjhaba tsohle tsa lefatshe. 

2Dihlohonolofatso tsena tsohle di tla o fihlela, di o tlele, ha o ka utlwa lentswe le 

Jehova, Modimo wa hao. 

3O tla hlohonolofatswa motseng, o hlohonolofatswe masimong. 

4Bana ba hao ba tla hlohonolofatswa, le dijo tse behwang ke lefatshe la hao, le tse 

tswalwang ke makgomo a hao le katiso ya dikgomo tsa hao, le dikonyana tsa manku a 

hao. 

5Seroto sa hao se tla hlohonolofatswa, le morifi wa hao wa ho dubela bohobe. 

6O tla hlohonolofatswa ho keneng ha hao, o hlohonolofatswe le ho tsweng ha hao. 

7Jehova o tla etsa hore dira tsa hao tse o tsohelang matla di hlolwe pontsheng ya hao; 

di tla le futuhela di etla ka tsela e le nngwe, mme di tla le balehela ka tsela tse 

supileng. 

8Jehova o tla laela hlohonolofatso hore e be le wena medikong ya hao, le mererong 

yohle eo o tla kenya letsoho la hao ho yona; o tla o hlohonolofatsa lefatsheng leo 

Jehova, Modimo wa hao, a o fang lona. 

9Jehova o tla o bea hore o be setjhaba se kgethehilweng, jwalokaha a o anetse, ha o ka 

boloka ditaelo tsa Jehova, Modimo wa hao, wa tsamaya tseleng tsa hae. 

10Ditjhaba tsohle tsa lefatshe di tla bona hoba o bitswa ka lebitso la Jehova, mme di 

tla o tshaba. 

11Jehova o tla etsa hore dintho tsohle di tlale ho wena, ka ho atisabana ba hao, le tse 

tswalwang ke makgomo a hao, le tse behwang ke naha ya hao, e leng lefatshe leo 

Jehova a anetseng bontatao hore o tla o nea lona. 

12Jehova o tla o bulela letlotlo la hae le molemo la mahodimo, a nesetse lefatshe la 

hao pula nakong ya teng, a hlohonolofatse mesebetsi yohle ya matsoho a hao; o tla 

namelwa ke ditjhaba tse ngata, empa wena ha o ka ke wa nama. 

13Jehova o tla o bea hlooho ya ditjhaba, e seng marao a tsona; o tla ba kahodimo 

kamehla, e seng katlase, ha o fela o utlwa ditaelo tsa Jehova, Modimo wa hao, tseo ke 

o laelang tsona kajeno, hore o di boloke, mme o etse ka tsona. 

14Hape, ke ha o ke ke wa fapoha taba leha e le nngwe ya tsohle tseo ke le laelang 

tsona kajeno, leha e le ho ya letsohong le letona, leha e le ho le letshehadi, ho latela 

medimo esele, le ho e sebeletsa. 

Dithohako. 

15Empa ekare ha o sa utlwe lentswe la Jehova, Modimo wa hao, mme ha o sa itise ho 

boloka ditaelo tsa hae tsohle, le melao ya hae eo ke o laelang yona kajeno, dithohako 

tsena tsohle di tla o fihlela, di o tlele. 

16O tla rohakwa motseng, o rohakwe masimong. 

17Seroto sa hao, le morifi wa hao wa ho dubela bohobe, di tla rohakwa; 

18se tswalwang ke wena se tla rohakwa, le se behwang ke lefatshe la hao, le katiso ya 

makgomo a hao, le dikonyana tsa manku a hao. 

19O tla rohakwa ho keneng ha hao, o rohakwe le ho tsweng ha hao. 

20Jehova o tla o romela thohako, letsoso, le tshwenyo, mererong yohle eo o tla kenya 

letsoho la hao ho yona, a be a o fedise, o timele kapele, ka baka la diketso tsa 

bolotsana tseo o tla mphuralla ka tsona. 

21Jehova o tla etsa hore lefu le o kgomarele, a be a o fedise lefatsheng leo o yang ho le 

rua. 

22Jehova o tla o otla ka lefu la matshwafo, ka febere, ka lefu le fubisang, ka pabo e 

tjhesang haholo, ka lerumo, ka komello, le ka phori; mme o tla lelekwa ke tsona, o be 

o timele. 

23Lehodimo la hao le kahodimo ho hlooho ya hao e tla ba koporo, mme lefatshe le 

katlasa hao e tla ba tshepe. 

24Jehova o tla nea lefatshe la hao lerole le lehlabathe bakeng sa pula; di tla o wela di 

tswa hodimo, o be o timele. 

25Jehova o tla etsa hore o hlolwe pontsheng ya dira tsa hao; o tla di futuhela ka tsela e 

le nngwe, mme o tla di balehela ka tsela tse supileng, mme o tla qhalanyetswa 

mebusong yohle ya lefatshe. 

26Setopo sa hao e tla ba sejo sa dinonyana tsohle tsa lehodimo, le sa dibatana tsa 

lefatshe, ho se motho ya di tshosang. 

27Jehova o tla o otla ka mofetshe wa Egepeta le ka dithopane, le ka lekgwekgwe, le ka 

lekgopho le ke keng la fola. 

28Jehova o tla o otla ka bohlanya, le ka bofofu, le ka ho ferekanngwa ha pelo. 

29O tla phopholetsa motshehare jwaloka sefofu se phopholetsang lefifing. O ke ke wa 

atleha ditabeng tsa hao. O tla hatakelwa, dintho tsa hao di hapuwe kamehla, ho se 

motho ya o namolelang. 

30O tla nyala mosadi, mme e mong o tla robala le yena; o tla haha ntlo, empa ha o ka 

ke wa dula ho yona; o tla hloma morara, empa ha o ka ke wa ikotulela ditholwana tsa 

wona. 

31Dikgomo tsa hao di tla hlajwa mahlong a hao, mme ha o ka ke wa janama ya tsona; 

o tla amohuwa diesele tsa hao pontsheng ho wena, mme di ke ke tsa boela ho wena. 

Dira tsa hao di tla newa dinku tsa hao, mme o tla hloka ya o namolelang. 

32Bara ba hao le baradi ba hao ba tla neelwa setjhaba sesele, mme mahlo a hao a tla 

bona hoo, mme a tla teneha ke ho ba lebella letsatsi lohle, mme matla a tla ba siyo 

matsohong a hao. 

33Dijo tsa lefatshe la hao, le tsohle tsa ho sebetsa ha hao, di tla jewa ke setjhaba seo o 

sa se tsebeng; mme o tla hloriswa, o hatakelwe ka matsatsi wohle. 

34O tla be o hlanye ka baka la ditaba tseo o tla di bona ka mahlo a hao. 

35Jehova o tla o otla mangoleng le diropeng tsa hao ka diphatshwa tse bohlokohloko 

tse ke keng tsa fola, ho qala bohatong ba leoto ho isa hara hlooho. 

36Jehova o tla o isa, wena, le morena wa hao eo o tla ipeela yena setjhabeng seo wena 

le baholo ba hao o sa kang wa se tseba, mme teng o tla sebeletsa medimo esele 

e entsweng ka mahong le ka majwe; 

37mme o tla fetoha makalo, le sesomo, le tshomo hara ditjhaba tsohle tseo Jehova a tla 

o isa hara tsona. 

38O tla isa peo e ngata masimong a hao, empa o tla kotula ho seng hokae, hobane tsie 

e tla e ja. 

39O tla hloma merara, o e leme; empa ha o ka ke wa nwa veine ya yona, leha e le ho 

kotula ditholwana tsa yona, hobane di tla jewa ke diboko. 

40O tla ba le mehlwaare naheng yohle ya hao, empa ha o ka ke wa tlola ole, 

kahobane ditholwana tsa mehlwaare ya hao di tla hlohlorehela fatshe. 

41O tla tswala bara le baradi, empa e ke ke ya eba ba hao, hobane ba tla iswa 

kgolehong. 

42Difate tsa hao tsohle, le tse behwang ke lefatshe, di tla senngwa ke makgokolo. 

43Baditjhaba ba ahileng haeno ba tla hola, ba o phahamele, haholoholo, mme wena o 

tla kokobela tlasetlase. 

44Ba tla namelwa ke wena, mme o ke ke wa namelwa ke bona; bona e tla ba hlooho, 

wena o tla ba marao. 

45Dithohako tseo kaofela di tla o hlahela, di o phallele, di o tshware, o be o timele; 

kahobane o tla be o hanne ho utlwa lentswe la Jehova, Modimo wa hao, le ho boloka 

ditaelo tsa hae le melao ya hae, eo a o laelang yona; 

46mme dithohako tseo di tla ba hodima hao, le hodima ditloholo tsa hao, kamehla, e 

be dipontsho le mehlolo. 

47Kahobane o tla be o sa ka wa sebeletsa Jehova, Modimo wa hao, ka thabo le ka pelo 

e monate, ka baka la ho atelwa ke ntho tsohle, 

48o tla sebeletsa dira tsa hao, tseo Jehova a tla di roma ho tla o lwantsha, o di 

sebeletse o lapile, o nyorilwe, o hlobotse, o hloka ntho tsohle; mme di tla bea joko ya 

tshepe molaleng wa hao, di be di o fedise. 

49Jehova o tla lata setjhaba se hole se qetellong ya lefatshe, se lebelo jwaloka ntsu e 

fofang, ho tla o lwantsha, setjhaba seo o ke keng wa utlwa puo ya sona, 

50setjhaba se thata, se ke keng sa tadima maqheku ka mohau, leha e le ho hauhela ba 

batjha. 

51Se tla ja katiso ya makgomo a hao, le dijo tsa lefatshe la hao, o be o fele; se ke ke sa 

o tlohella letho leha e le koro, leha e le veine e ntjha, leha e le ole, leha e le se 

tswalwang ke dikgomo le dinku tsa hao, se be se o fedise. 

52Se tla o thibella metseng yohle ya hao, marako a hao a malelele, a matla, ao o a 

tshepileng naheng yohle ya hao, a be a wele fatshe; se tla o thibella metseng yohle ya 

hao lefatsheng lohle leo Jehova, Modimo wa hao, a o neang lona. 

53Etlare ha o thibeletswe jwalo, mme o le tsietsing e kgolo ya kamoo dira tsa hao di 

tla o tsietsa kateng, o tla ja se tswetsweng ke wena, nama ya bara ba hao le ya baradi 

ba hao, bao Jehova, Modimo wa hao, a o neileng bona. 

54Monna ya ithatang, ya kgesang ka ho fetisa hara lona, o tla tadima ka leihlo le lebe 

ngwanabo, le mosadi wa sefuba sa hae, le masala a bana ba hae, ao a sa setseng le 

wona; 

55o tla tima e mong le e mong wa bona nama ya bana ba hae bao a tla ba ja; kahobane 

a se a se na letho le salang ho yena, ka baka la ho thibellwa, le ho tsietswa haholo ke 

dira tsa hao, metseng yohle ya hao. 

56Mosadi ya ithatang, ya kgesang ka ho fetisa hara lona, ya tshabang ho bea bohato ba 

leoto la hae fatshe, ka baka la bonolo ba hae le la ho kgesa, o tla tadima ka leihlo le 

lebe monna wa sefuba sa hae, le mora wa hae, le moradi wa hae; 

57o tla hana le mohlana wa hae, o tswang pakeng tsa maoto a hae, a hane le bana bao a 

tla ba tswala, hobane o tla ba ja sephiring ka ho hloka dintho tsohle, ka baka la ho 

thibellwa le la tsietsi e kgolo eo dira tsa hao di tla o tsietsa ka yona metseng yohle ya 

hao. 

58Ekare ha o sa itise ho etsa ka dipolelo tsohle tsa molao ona, tse ngodilweng bukeng 

ena, mme ha o sa tshabe lebitso leo le kganyang, le tshabehang la Jehova, Modimo wa 

hao, 

59Jehova o tla etsa hore dikotsi tsa hao, le dikotsi tsa ditloholo tsa hao, e be dikotsi tse 

makatsang, tse kgolo, tse sa feleng kapele, le mafu a mabe a hanellang ho wena. 

60O tla busetsa ho wena mafu wohle a Egepeta ao o a tshabileng, mme a tla o 

kgomarela. 

61Hape, Jehova o tla o hlahisetsa dipabo tsohle le dikotsi tsohle tse sa ngolwang 

bukeng ya molao ona, o be o fele. 

62Le tla sala le se bakae, leha pele le ne le le ka ka dinaledi tsa lehodimo ka bongata; 

kahobane o tla be o hanne ho utlwa lentswe la Jehova, Modimo wa hao. 

63Jwalokaha Jehova a ne a le thabela ka ho le etsetsa molemo, le ka ho le atisa, le 

hona Jehova o tla thabela jwalo ho le fedisa, le ho le timeletsa; mme le tla fotholwa 

lefatsheng leo o yang ho le rua. 

64Jehova o tla o qhalanyetsa hara ditjhaba tsohle, ho qala pheletsong e nngwe ya 

lefatshe, ho isa ho e nngwe; mme teng o tla sebeletsa medimo esele, e sa kang ya 

tsejwa ke wena le ke bontatao, e leng medimo e entsweng ka mahong le ka majwe. 

65Ha o ka ke wa fumana kgatholoho hara ditjhaba tseo, mme bohato ba leoto la hao bo 

tla hloka phomolo; hobane hona teng Jehova o tla o nea pelo e thothomelang, le 

mahlo a bolea, le moya o tepeletseng. 

66Bophelo ba hao bo tla ba jwaloka ntho e tsukutlehang pela hao; o tla thothomela 

motshehare le bosiu, o se na tshepo ya ho pholoha. 

67Hosasa a tla re: Hoja e ka ba mantsiboya! Mantsiboya o re: Hoja e ka ba hosasa! ka 

baka la tshoho eo pelo ya hao e tla tshoswa ke yona, le ka baka la ditaba tsohle tseo 

mahlo a hao a tla di bona. 

68Jehova o tla o busetsa Egepeta ka dikepe, o boele o tsamaye tseleng eo ke neng ke 

itse ho wena: O ke ke wa boela wa e bona. Mme teng le tla ithekisa ho dira tsa lona, le 

be bafo ba batona le ba batshehadi; empa ho tla hlokwa ya le rekang. 

DEUTERONOMA 29 

Ntjhafalo ya selekane. 

1Dipolelo tsa selekane seo Jehova a laetseng Moshe ho se etsa le bana ba Iseraele, 

naheng ya Moabe, kantle ho selekane seo a neng a se entse le bona Horebe, ke tsena: 

2Moshe a bitsa Baiseraele bohle, mme a re ho bona: Le bone tsohle tseo Jehova a di 

entseng pontsheng ya lona Egepeta, ho Faro le ho bahlanka ba hae kaofela le ho naha 

ya hae yohle; 

3le meleko e meholo eo mahlo a hao a e boneng, le dipontsho, le mehlolo yane e 

meholo. 

4Empa ho fihlela letsatsi la kajeno, Jehova ha a ka a le nea pelo tse utlwisisang, le 

mahlo a bonang, le ditsebe tse utlwang. 

5Ke le tsamaisitse feelleng ka dilemo tse mashome a mane; diaparo tsa lona ha di a ka 

tsa senyeha ho lona, le dieta tsa hao ha di a ka tsa haraswana maotong a hao. 

6Ha le a ka la ja bohobe, ha le a ka la nwa veine, leha e le tse bodila, le tle le tsebe 

hobane ke nna Jehova, Modimo wa lona. 

7Eitse mohla le fihlang nqalong ena, Sihone, morena wa Heshbone, le Oge, morena 

wa Bashane, ba ile ba tswa, ba tla ho re lwantsha, empa ra ba bolaya; 

8ra nka naha ya bona, ra e nea Barubene, le Bagade, le ba mothapo o mong wa leloko 

la Manasse, e be lefa la bona. 

9Bolokang ke hona ditaba tsa selekane sena, le di etse, le tle le atlehe tabeng tsohle 

tseo le tla di etsa. 

10Kajeno, emang kaofela ha lona pela Jehova, Modimo wa lona, le ena le dihlooho tsa 

meloko ya lona, le baholo ba lona, le bahlahlobi ba lona, le banna bohle ba Iseraele; 

11le bana ba lona, le basadi ba lona, le moditjhaba ya leng ho wena diahelong tsa hao, 

ho qala ka ya o rathelang patsi, ho isa ho ya o kgellang metsi; 

12o eme hore o tle o kene selekaneng sa Jehova, Modimo wa hao, mme o itlame ka 

kano ya hao, eo Jehova, Modimo wa hao, a e etsang le wena kajeno; 

13hore a o bee setjhaba sa hae kajeno, mme yena e be Modimo wa hao, jwalokaha a o 

boleletse, le jwalokaha a anetse bontatao, Abrahama, Isaaka, le Jakobo. 

14Hase le lona feela ke etsang selekane sena le kano ena; 

15empa ke e etsa le ya leng mona le rona kajeno, pela Jehova, Modimo wa rona, le eo 

ya leng siyo mona ho rona kajeno. 

16Hobane le a tseba le lona kamoo re neng re ahile lefatsheng la Egepeta kateng, le 

kamoo re fetileng hara ditjhaba tseo le tsamaileng hara tsona kateng; 

17le bone manyala a tsona, le ditshwantsho tsa tsona tse entsweng ka mahong le ka 

majwe, ka silefera le ka kgauta, tse leng hara tsona. 

18Iponeleng ke hona hore kajeno ho se be monna hara lona, kapa mosadi, kapa ntlo, 

kapa leloko leo pelo tsa lona di ka fapohang Jehova, Modimo wa rona, ho ya sebeletsa 

medimo ya ditjhaba tseo, mme ho se ke ha eba ho lona motso o hlahisang bore le 

lengana. 

19E mong ha a utlwile dipolelo tsa thohako ya kano ena ya lona, ekare ha a ka ithorisa 

pelong ya hae, a re: Ke tla ba le kgotso, leha ke tsamaya kamoo pelo ya ka e thata e 

lakatsang kateng, hore ke timetse se noseditsweng le se omileng; 

20Jehova o tla hana ho mo tshwarela; empa kgalefo ya Jehova le poulelo ya hae di tla 

tukela motho eo; dithohako tsohle tse ngodilweng bukeng ena di tla mo wela hodimo; 

mme Jehova o tla hlakola lebitso la hae tlasa lehodimo. 

21Jehova o tla mo kgetha melokong yohle ya Iseraele, a hlahelwe ke ditlokotsi tsa 

dithohako tsohle tsa selekane se ngodilweng bukeng ena ya melao. 

22Meloko e tlang, bana ba lona ba tla hlaha kamora lona, le moditjhaba ya tla tla a 

etswa naheng e hole, ha ba bona ditlokotsi tsa lefatshe lena, le dipabo tseo Jehova a le 

otlang ka tsona; 

23le lefatshe lena lohle e le sebabole, le letswai, le ho tjha, le sa jallwe, le sa behe 

letho, ho se jwang bo melang ho lona, ho tshwana le ho ripitlwa ha Sodoma, le ha 

Gomorra, le ha Adma, le ha Tseboime, metse e ripitlilweng ke Jehova bohaleng ba 

hae le kgalefong ya hae; 

24bona le ditjhaba tsohle ba tla re: Na ke ka baka lang ha Jehova a entse lefatshe lena 

jwalo? Kgalefo ya bohale bona bo boholo hakalo e tswa kae na? 

25Ho tla thwe: Ke kahobane ba lahlile selekane sa Jehova, Modimo wa bontata bona, 

seo a neng a se entse le bona, mohla a ba ntshang naheng ya Egepeta. 

26Hobane ba ile, mme ba sebeleditse medimo esele, ba e kgumametse, e leng medimo 

eo ba neng ba sa e tsebe, eo ba sa kang ba e newa ke Jehova. 

27Ke ka baka leo kgalefo ya Jehova e tuketseng lefatshe lena, ho hlahisa hodima lona 

dithohako tsohle tse ngodilweng bukeng ena. 

28Jehova o ba fothotse lefatsheng la bona ka kgalefo, ka bohale, le ka hlonamo e 

kgolo, mme o ba lahletse naheng esele, jwalokaha ho le jwalo le kajeno. 

29Ditaba tse patilweng ke tsa Jehova, Modimo wa rona, empa tse senotsweng ke tsa 

rona, le tsa bana ba rona ka ho sa feleng, re tle re etse ka ditaba tsohle tsa molao ona. 

DEUTERONOMA 30 

Dipallo le ditshabiso. 

1Etlare hobane o hlahelwe ke ditaba tseo tsohle tseo ke di beileng pela hao, e leng 

lehlohonolo le thohako, ha o ikgopotsa tsona pelong ya hao, o le hara ditjhaba tsohle 

tseo Jehova, Modimo wa hao, a tla o qhalanyetsa hara tsona, 

2ha o sokolohela ho Jehova, Modimo wa hao, o utlwa lentswe la hae, wena, le bana ba 

hao, ka pelo yohle ya hao, le ka moya wohle wa hao, kahohle kamoo ke o laelang 

kateng kajeno, 

3Jehova, Modimo wa hao, o tla o kgutlisa kgolehong ya hao, mme o tla o hauhela, a 

boele a o bokelle ditjhabeng tsohle tseo Jehova, Modimo wa hao, a o qhalanyeditseng 

hara tsona. 

4Esita le hoja ba bang ba hao ba qhalantsweng ba ka ba pheletsong ya lehodimo, 

Jehova, Modimo wa hao, o tla o phutha teng, a o late hona teng. 

5Jehova, Modimo wa hao, o tla o busetsa lefatsheng leo bontatao ba kileng ba le rua, 

mme o tla le rua; mme o tla o etsa hantle, a o ngatafatse haholo ho fetisa bontatao. 

6Jehova, Modimo wa hao, o tla bolotsa pelo ya hao, le dipelo tsa ditloholo tsa hao, o 

tle o rate Jehova, Modimo wa hao, ka pelo yohle ya hao, le ka moya wohle wa hao, o 

tle o phele. 

7Jehova, Modimo wa hao, o tla bea dithohako tseo tsohle hodima dira tsa hao; le 

hodima ba o hloyang, ba o hlorisang. 

8Wena, o tla boela o utlwe lentswe la Jehova, o boloke ditaelo tsohle tsa hae tseo ke o 

laelang tsona kajeno; 

9Jehova, Modimo wa hao, o tla o hlohonolofatsa mesebetsing yohle ya matsoho a hao, 

dintho di tle di tlale ho wena; a o hlohonolofatsebaneng ba tswalwang ke wena, le ho 

tse tswalwang ke makgomo a hao, le ho tse behwang ke lefatshe la hao. Hobane 

Jehova o tla boela a ithatele ho o etsa hantle, jwalokaha a ne a thabetse bontatao. 

10Ke ha o fela o ka utlwa lentswe la Jehova, Modimo wa hao, wa boloka melao ya hae 

le ditaelo tsa hae tse ngodilweng bukeng ena ya molao, mme wa sokolohela ho 

Jehova, Modimo wa hao, ka pelo yohle ya hao, le ka moya wohle wa hao. 

11Hobane taelo eo ke o laelang yona kajeno, hase e phahameng haholo hore e ka o 

sita, mme ha e hole le wena. 

12Ha e lehodimong moo o ka reng: Ke mang ya tla nyolohela lehodimong bakeng sa 

rona, ho ya re latela yona, re tle re e utlwe, mme re etse ka yona? 

13Hape, ha e mose wane ho lewatle leo o ka reng: Ke mang ya tla tshela lewatle 

bakeng sa rona ho ya re latela yona, re tle re e utlwe, mme re etse ka yona? 

14Empa lentswe le haufiufi le wena, le molomong wa hao, le ka pelong ya hao, hore o 

etse ka lona. 

15Lemoha, kajeno ke beile pela hao bophelo le molemo, lefu le bobe. 

16Hobane ke a o laela kajeno hore o rate Jehova, Modimo wa hao, le ho tsamaya 

tseleng tsa hae, le ho boloka ditaelo tsa hae, le melao ya hae, le dikahlolo tsa hae, o tle 

o phele, o ngatafale, mme Jehova, Modimo wa hao, a tle a o hlohonolofatse naheng eo 

o yang ho e rua. 

17Empa ekare ha pelo ya hao e kgeloha, mme o hana ho utlwa, mme o hulelwa ho 

kgumamela medimo esele, le ho e sebeletsa, 

18ke a le bolella kajeno hore le tla timela ruri, mme le ke ke la ngatafatsa matsatsi a 

lona lefatsheng leo o tla kena ho lona ho ya le rua, ka ho tshela Jordane. 

19Kajeno, ke bitsa lehodimo le lefatshe hore e be dipaki ho lona. Ke beile pela hao 

bophelo le lefu, lehlohonolo le thohako. Ikgethele bophelo o tle o phele, wena, le 

ditloholo tsa hao; 

20o tle o rate Jehova, Modimo wa hao, o utlwe lentswe la hae, mme o mo kgomarele; 

hobane ke yena bophelo ba hao, le bolelele ba matsatsi a hao, o tle o ahe lefatsheng 

leo Jehova a anetseng bontatao, Abrahama, Isaaka le Jakobo, hore o tla ba nea lona. 

DEUTERONOMA 31 

Mantswe a Moshe a ho qetella, 31 — 34. 
Joshua o bewa tulong tsa Moshe. 

1Moshe a boela a ya, mme a bolella Iseraele kaofela ditaba tseo; 

2a re ho bona: Kajeno, ke na le dilemo tse lekgolo le nang le mashome a mabedi; ha 

ke sa na ho tswa le ho kena; hape, Jehova o mpoleletse, a re: O ke ke wa tshela 

Jordane. 

3Jehova, Modimo wa hao, ke yena ya tla o etella pele, mme o tla fedisa ditjhaba tseno 

pela hao, o tle o rue naha ya tsona. Joshua ke yena ya tla o etella pele, jwalokaha 

Jehova a boletse. 

4Jehova o tla etsa ka ditjhaba tseo jwalokaha a entse ka Sihone le ka Oge, marena a 

Baamore, le ka naha ya bona, kamoo a ba fedisitseng kateng. 

5Jehova o tla neela ditjhaba tseo matsohong a lona, le tle le di etse ka ditaelo tsohle 

tseo ke le laelang tsona. 

6Ipheng matla, mme le tiye dipelo; se tshabeng, mme le se ke la ba tshoha, hobane 

Jehova, Modimo wa hao, ke yena ya tsamayang le wena; a ke ke a o tlohela, a ke ke a 

o lahla. 

7Moshe a bitsa Joshua, pontsheng ho Baiseraele kaofela, a re ho yena: Iphe matla, 

mme o tiye pelo; hobane ke wena ya tla kena le setjhaba sena lefatsheng leo Jehova a 

anetseng bontata bona hore o tla ba fa lona. 

8Jehova, ka sebele sa hae, o tla o etella pele; o tla ba le wena, mme a ke ke a o tlohela, 

a ke ke a o lahla; se tshabe, mme o se ke wa tepella. 

Taelo ya ho bala melao hang ka lemo tse supileng. 

9Moshe a ngola molao ona, mme a o nea baprista, bana ba Levi, ba jarang areka ya 

selekane sa Jehova, le baholo bohle ba Iseraele. 

10Moshe a ba laela, a re: Qetellong ya dilemo tse supileng, ka selemo sa teselo, 

moketeng wa Metlotlwane, 

11ha Baiseraele bohle ba tlile ho itlhahisa pela Jehova, Modimo wa hao, nqalong eo a 

tla e khetha, o tla bala molao ona pela Baiseraele kaofela, ba tle ba o utlwe. 

12O tla phutha setjhaba, banna, le basadi, le bana, le moditjhaba ya metseng ya hao, ba 

tle ba utlwe, mme ba ithute ho tshaba Jehova, Modimo wa lona, mme ba hlokomele 

ho etsa ditaba tsohle tsa molao ona. 

13Bana ba bona ba sa kang ba tseba ditaba tseo, ba tla utlwa, mme ba tla ithuta ho 

tshaba Jehova, Modimo wa lona, ka matsatsi wohle a ho phela ha lona lefatsheng leo 

le yang ho le rua ka ho tshela Jordane. 

Setjhaba se tla tlola molao mehleng e tlang. 

14Jehova a re ho Moshe: Bona, letsatsi la ho falla ha hao le atametse; bitsa Joshua, 

mme le itlhahise tenteng ya pokano, ke tle ke mo laele. Moshe le Joshua ba ya, ba 

itlhahisa tenteng ya pokano. 

15Jehova a itlhahisa tenteng topallong ya leru, mme topallo ya leru ya ema e okametse 

monyako wa tente. 

16Jehova a re ho Moshe: Bona, o se o ya orohela ho bontatao, mme setjhaba sena se 

tla tloha se itshilafatsa ka ho ineela medimo esele ya lefatshe leo se yang ho aha hara 

lona; se tla mphuralla, se tlole selekane sa ka, seo ke se entseng le sona. 

17Mohlang oo, kgalefo ya ka e tla ba tukela; ke tla ba tlohela, ke ba patele sefahleho 

sa ka; ba tla jewa ke mahloko a mangata, ba fihlelwe le ke mahlomola 

a mangata.Mohlang oo, ba tla re: Na hase kahobane Modimo wa rona o le siyo hara 

rona, re hlahetsweng ke mahloko ao na? 

18Mohlang oo, ruri ke tla pata sefahleho sa ka ka baka la bobe bohle boo ba tla bo 

etsa; hobane etlaba ba fapohile, ba tle ba latele medimo e meng. 

19Jwale he, le ingolleng sefela sena, mme o se rute bana ba Iseraele, o se bee 

melomong ya bona hore sefela sena e tle e be paki ya ka ho bana ba Iseraele. 

20Hobane ke ya isa setjhaba sena lefatsheng le kollang lebese le dinotshi, leo ke 

anetseng bontata bona hore ke tla ba nea lona; etlare ha ba jele ba kgotse, ba nonne, ba 

tla kgelohela ho medimo esele, ba e sebeletse; ba tla nkgesa, ba tla tlola selekane sa 

ka. 

21Etlare ha ba hlahelwa ke mahloko le mahlomola a mangata, sefela sena se tla ba 

qosa, jwaloka paki, hobane se ke ke sa lebalwa ke melomo ya ditloholo tsa bona; 

etswe ke tseba merero ya dipelo tsa bona, eo ba e etsang kweno, ha ke eso ho ba 

kenye lefatsheng leo ke anneng hore ke tla ba nea lona. 

22Moshe a ngola sefela sena hona mohlang oo, mme a se ruta bana ba Iseraele. 

23Jehova a laela Joshua, mora Nune, a re ho yena: Iphe matla, o tiye pelo, hobane ke 

wena o tla kenya bana ba Iseraele lefatsheng leo ke ba anetseng hore ke tla ba fa 

lona, mme nna ke tla ba le wena. 

24Eitse hobane Moshe a qete ho ngola ditaba tsa molao oo bukeng, ho sa hlokwe leha 

e le e nngwe, 

25a laela Balevi, ba jarang areka ya selekane sa Jehova, a re: 

26Nkang buka ena ya molao, mme le e bee haufi le areka ya selekane sa Jehova, 

Modimo wa lona, e tle e be paki ho wena hona teng. 

27Hobane ke tseba boikgantsho ba hao le molala wa hao o thata. Bonang, ha esita ke 

sa ntsane ke phela le lona kajeno, le nnile la ikgantshetsa Jehova, le tla 

ikgantsha haholo hakakang, ha ke se ke shwele! 

28Mphutheleng baholo bohle ba meloko ya lona, le bahlahlobi ba lona, mme ke tla ba 

bolella ditaba tsena, ba tle ba di utlwe; mme ke tla bitsa lehodimo le lefatshe ho ba 

dipaki ho bona. 

29Hobane ke a tseba hoba ha ke se ke shwele le tla itshenya ruri; mme le tla fapoha 

tsela eo ke le laetseng yona; mme mehleng ya morao, le tla hlahelwa ke tlokotsi, 

kahobane le tla etsa ho leng hobe pela Jehova, mme le tla mo phephetsa ka mesebetsi 

ya matsoho a lona. 

30Moshe a bolella phutheho yohle ya Baiseraele mantswe a sefela sena, a ba a a qeta 

kaofela. 

DEUTERONOMA 32 

Sefela sa Moshe. 

1Lona mahodimo, sekehang ditsebe, mme ke tla bua; le wena lefatshe, mamela 

mantswe a molomo wa ka. 

2Thuto ya ka e tla rotha jwaloka pula; dipolelo tsa ka di tla qhitsa jwaloka phoka, di 

be jwaloka pula e tshesane e kolobisang jwang bo botjha, le jwaloka marothodi a 

nelang jwang. 

3Hobane ke tla bolela lebitso la Jehova: Rorisang Modimo wa rona! 

4Ke Lefika; mosebetsi wa hae o phethehile, hobane ditsela tsa hae kaofela di lokile: ke 

Modimo o tshepehang, o se nang bokgopo; o lokile, o kgabane. 

5Ba itshentse pela wona; ke bana ba ditshila; ke mofuta o kgelohileng, o nang le 

mano. 

6Setjhaba se se nang kelello, se hlokang bohlale, na ke hona hoo le putsang Jehova ka 

hona na? Na hase yena ntatao, ya o ruileng, ya o entseng, ya o tiisitseng na? 

7Elellwa mehla ya kgale, o lemohe dilemo tsa meloko e mengata; botsa ntatao, mme o 

tla o ruta; botsa maqheku a hao, mme a tla o bolella. 

8Yanayare mohla E moholoholo a abelang ditjhaba lefa la tsona, mohla a arohanyang 

bana ba batho, a bea meedi ya ditjhaba ka palo ya bana ba Iseraele; 

9hobane kabelo ya Jehova ke setjhaba sa hae; mme Jakobo ke kabelo ya lefa la hae. 

10Jehova o mo fumane a le nahathothe, feelleng le tshabehang ka bobe le ka mehoo ya 

tshenyeho; a mo teela hare kahohle, a mo hlokomela, a mo boloka jwaloka hoja e le 

thaka ya leihlo la hae. 

11A etsa jwaloka ntsu ha e tsosa madinyane a yona, mme e okaokela hodima wona, e 

emisa mapheo a yona, e nka bana ba yona, mme e ba pepa mapheong a yona. 

12Jehova o mo tsamaisitse e le yena a nnotshi; mme ho ne ho se modimo osele le 

yena. 

13O mo hlwesitse dithota tse phahameng tsa lefatshe, a ba a ja dijo tsa naha; a mo 

momontshitse dinotshi tse tswang mafikeng, le ole e tswang majweng a thata; 

14o mo fepile ka sereledi sa dikgomo, le ka lebese la dinku, le ka mafura a dikonyana, 

le ka dipheleu tse tswaletsweng Bashane; ka diphooko, le ka lefi la koro ya sebelebele 

e nonneng; mme o nwele veine ya sebele, metsi a mafubedu a morara. 

15Empa Jeshurune a nona, mme a raha. Wa nona, wa iketsa ya nyenya, le ya 

kgurumeditsweng ke mafura. O lahlile Modimo o mo entseng, o nyedisitse Lefika la 

poloko ya hae. 

16Ba o bouledisitse kamedimo esele, ba o halefisitse ka manyala. 

17Ba hlabetse bademona, bao e seng Modimo, le medimo eo ba neng ba sa e 

tsebe, medimo e metjha, e tswang ho hlaha, eo bontata lona ba sa kang ba e tshaba. 

18O lahlile Lefika le o entseng, o lebetse Modimo o o tswetseng. 

19Jehova o bone hoo, mme kgalefong ya hae o lahlile bara ba hae le baradi ba hae; 

20mme o itse: Ke tla ba patela sefahleho sa ka, mme ke tla bona qetello ya bona hore 

na e tla ba eng? Hobane ke mofuta o kgelohileng, ke bana ba ke keng ba tshepjwa. 

21Ba mpouledisitse ka seo e seng Modimo, ba nkgalefisitse ka masawana a bona; le 

nna ke tla ba bouledisa ka setjhaba seo e seng setjhaba, ke ba halefise ka setjhaba se 

se nang kelello. 

22Hobane mollo o hoteditswe kgalefong ya ka, mme o tla tjhesa ho isa tlase nqalong 

ya bafu; o tla tjhesa lefatshe le tse behwang ke lona, o tjhese le metheo ya dithaba. 

23Ke tla bokella ditlokotsi kaofela hodima bona, mme ke tla ba fula ka metsu ya ka 

yohle. 

24Ba tla qetwa ke tlala, ba jewe ke mofuthu wa febere, le ke tshenyo e babang; ke tla 

ba romela meno a dibatana le mahloko a dinoha tse hahabang leroleng. 

25Kantle, lerumo le tla bolaya, ka tlung tshoho e tla ba teng; e tla nka mohlankana le 

morwetsana, lesea le anyang le motho e moputswa. 

26Nka be ke itse: Ke tla ba fedisa, ke hlakole lebitso la bona hara batho, 

27hoja ke sa ka ka tshaba phephetso ya dira, le hore bao e leng dira ho bona ba ka fosa 

ditaba, ba re: Matsoho a rona a phahame, ntho tseo kaofela hase Jehova ya di entseng. 

28Hobane ke setjhaba se hlokang kelello; ha ho kutlwisiso ho bona. 

29Hojane ba le bohlale ba ka be ba lemohile taba tsena, le ho ela ho fela ha bona 

hloko! 

30Motho a le mong o ne a tla phallela ba sekete jwang, mme ba babedi ba ne ba tla 

lelekisa ba dikete tse leshome jwang, hojane Lefika la bona le sa ka la rekisa ka bona, 

le hojane Jehova a sa ka a ba lahla? 

31Hobane lefika la bona ha le jwaloka Lefika la rona; esita le bao e leng dira ho rona, 

ba ka ahlola jwalo. 

32Hobane morara wa bona o tswa morareng wa Sodoma le masimong a Gomorra 

ditholwana tsa bona ke ditholwana tse nang le mahloko, ditholwana tsa bona di a 

baba. 

33Veine ya bona ke mahloko a didrakone, ke mahloko a bolayang a qowane. 

34Na taba tseo ha di a bokellwa ho nna, ha di a kwahelwa matlotlong a ka na? 

35Phetetso e tla ba ya ka, le yona tefetso mohla maoto a bona a thekeselang; hobane 

letsatsi la tlokotsi ya bona le haufi, mme tse lokiseditsweng bona di a akofa. 

36Hobane Jehova o tla ahlolela setjhaba sa hae, mme o tla rekolohela bahlanka ba hae, 

ha a bona hobane matla a bona a fedile, mme ho se ho se motho ya ruileng, leha e le 

motho ya lokolohileng. 

37O tla re: Medimo ya bona e kae na? Le kae lefika leo ba le tshepileng? 

38E kae medimo e neng e eja mafura a mahlabelo a bona, e neng e enwa veine ya 

ditshelo tsa bona? A e eme, e le thuse, e be setshabelo sa lona. 

39Tadimang jwale hobane ke nna, e, ke nna feela, mme ha ho modimo o mong, haese 

nna; ke a bolaya, mme ke a phedisa; ke etsa leqeba, mme ke a le fodisa; ha ho motho 

ya ka o namolelang letsohong la ka. 

40Hobane ke emisetsa letsoho la ka lehodimong, mme ke re: Ke phela ka ho sa feleng! 

41Ha ke leotsa lerumo la ka le benyang, mme letsoho la ka ha le tshwara kahlolo, ke 

tla iphetetsa ho dira tsa ka, ke busetse ho ba ntlhoileng. 

42Ke tla tahisa metsu ya ka madi, mme lerumo la ka le tla ja nama, e leng madi a ba 

bolawang, le a ba hapilweng, le a dihlooho tsa marena a dira. 

43Etsang ditlatse tsa thabo, lona ditjhaba, hammoho le setjhaba sa hae; hobane o ya 

pheteletsa madi a bahlanka ba hae, a itefetse ho dira tsa hae; mme o tla etsetsa lefatshe 

la hae le setjhaba sa hae pheko. 

44Moshe a tla, mme a bolela mantswe wohle a sefela sena ditsebeng tsa setjhaba, a 

ena le Joshua, mora Nune. 

45Eitse hobane Moshe a qete ho bolella Baiseraele bohle mantswe ao wohle, 

46a re ho bona: Beang dipelo tsa lona tabeng tsohle tseo ke le pakelang tsona kajeno, 

le tle le di laele bana ba lona, ba tle ba itise ho etsa ka dipolelo tsohle tsa molao oo. 

47Hobane hase lentswe la lefeela leo le le beelwang, empa ke bophelo ba lona, mme 

ke ka lentswe lena le tla ngatafatsa matsatsi a lona lefatsheng leo le yang ho le rua ka 

ho tshela Jordane. 

Moshe a laelwa ho nyolohela Nebo. 

48Ka lona letsatsi leo, Jehova a bolella Moshe, a re: 

49Nyolohela thabeng eo ya Abarime, qhoweng ya Nebo, e naheng ya Moabe, mabapa 

le Jeriko, mme o tadime lefatshe la Kanana leo ke le neang bana ba Iseraele, ba tle ba 

le rue. 

50O tla shwela thabeng eo o tla nyolohela ho yona, mme o tla phuthelwa ditjhabeng 

tsa heno, jwaloka Aarone, ngwaneno, ya shweleng thabeng ya Hore, mme a 

phuthetswe ditjhabeng tsa habo; 

51kahobane le ntshitetswe hara bana ba Iseraele, metsing a Meriba a Kadeshe, 

nahathotheng ya Tsine, kamoo le sa kang la ntlotlisa kateng, hara bana ba Iseraele. 

52Hobane o tla bona lefatshe le le pela hao, empa o ke ke wa kena ho lona, e leng 

lefatshe leo ke le neang bana ba Iseraele. 

DEUTERONOMA 33 

Moshe o porofetela meloko ya Baiseraele lehlohonolo. 

1Ke yona hlohonolofatso Moshe eo monna wa Modimo, a hlohonolofaditseng bana ba 

Israele ka yona, a eso ho shwe. 

2A re: Jehova o tlile a etswa Sinai; o ba tjhabetse a etswa Seire; a kganya a le thabeng 

ya Parane; o tlile a etswa makgotleng a diketekete a kgethehileng; ka letsoho la hae le 

letona, a ba romela mollo wa molao. 

3Efela o rata ditjhaba; bakgethwa ba hae kaofela ba letsohong la hao; ba dula maotong 

a hao, ba amohela ditaba tsa hao. 

4Moshe o re laetse molao, e leng lefa la phutheho ya Jakobo. 

5E ne e le morena ho Jeshurune, ha dihlooho tsa setjhaba di ne di bokane di ena le 

meloko ya Iseraele. 

6Rubene a ke a phele, a se ke a shwa, mme palo ya batho ba hae e se ke ya eba 

nyenyane. 

7Hlohonolofatso ya Juda ke ena: Moshe a re: Jehova, utlwa lentswe la Juda, o mo ise 

setjhabeng sa hae; matsoho a hae a mo lwanele, mme o be thuso ya hae ho lwantsha 

dira tsa hae. 

8Haele bakeng sa Levi, a re: Thummime tsa hao le Urime tsa hao di ho mokhethwa 

wa hao ya o ratang, eo o mo lekileng Massa, eo o mo tsekisitseng metsing a Meriba; 

9ya itseng bakeng sa ntatae le mmae: Ha ke a ka ka ba bona; mme ha ba tsebe 

banababo, leha e le bana ba hae ha a ba tsebe; hobane ba tiisitse lentswe la hao, mme 

ba bolokile selekane sa hao. 

10Ba tla ruta Jakobo dikahlolo tsa hao, ba rute Iseraele molao wa hao. A ba ke ba o 

beele dibano dinkong tsa hao, le mahlabelo a phethehileng aletareng ya hao. 

11Jehova, hlohonolofatsa matla a bona, mme o amohele mosebetsi wa matsoho a 

bona! Hlaba matheka a ba ba tsohelang matla le a ba ba hloileng, ba tle ba se ke ba 

boela ba tsoha. 

12Haele bakeng sa Benjamine, a re: Ke moratuwa wa Jehova; o tla aha ka tshepo pela 

hae: o tla kgurumetswa ke Jehova, ka matsatsi wohle, mme o tla dula pakeng tsa 

mahetla a hae. 

13Haele bakeng sa Josefa, a re: Naha ya hae e tla hlohonolofatswa ke Jehova ka tse 

molemo haholo tsa mahodimo, ka phoka le ka tsa bodiba bo leng tlasa lehodimo; 

14le ka tse monate tse mediswang ke letsatsi le ka tse monate tse melang ka 

dikgwedi tsohle; 

15le ka tse molemo tsa dithaba tsa kgale, le ka tsa bohlokwa tsa maralla a kamehla, 

16le ka tse molemo tsa lefatshe, le ka ho tlala ha lona; mme mohau wa ya hlahileng 

sehlahleng o tle o dule hloohong ya Josefa, hloohong ya eo e leng morena hara 

banababo. 

17Bokgabane ba hae bo jwaloka ba letsibolo la dikgomo tsa hae, mme dinaka tsa hae 

di jwaloka dinaka tsa nare; ka tsona o tla hlaba ditjhaba tsohle ho isa dipheletsong tsa 

lefatshe; ke dikete tse mashome tsa Efraime, ke dikete tsa Manasse. 

18Haele bakeng sa Sabulone, a re: Thaba, Sabulone, ho tsweng ha hao; le wena 

Issaskare, o thabe ditenteng tsa hao. 

19Ba tla biletsa ditjhaba thabeng, ba hlahise mahlabelo a ho loka teng; hobane ba tla 

anya letlotlo la lewatle, le dintho tsa bohlokwa tse patilweng lehlabatheng. 

20Haele bakeng sa Gade, a re: Ho bokwe ya phatlalatsang Gade. Gadeo ahile jwaloka 

tau e tshehadi, o harola letsoho le hlooho. 

21O ipatletse dilopotsiya tsa naha, kahobane kabelo ya mmei wa molao e boloketswe 

yena hona teng; o tsamaya le dihlooho tsa setjhaba; o entse ho loka ha Jehova le 

dikahlolo tsa hae, tseo a di laetseng Iseraele. 

22Haele tsa Dane, a re: Dane ke tauana, o tla tlola, a le Bashane. 

23Haele tsa Nefthali, a re: Nefthali, o kgotshe melemo, mme o tletse hlohonolofatso 

ya Jehova. Rua Bophirimela le Borwa. 

24Haele bakeng sa Asere, a re: Asere o tla hlohonolofatswa ke bana, o tla ratwa ke 

banababo, mme a tsobunye maoto a hae oleng. 

25Mekwallo ya hao ke ya tshepe le ya koporo, mme matla a hao a tla lekana le 

matsatsi a hao. 

26Jeshurune, ha ho ya tshwanang le Modimo; ya o tiisang o kaletse mahodimo le maru 

bokgabaneng ba hae. 

27Modimo wa kamehla ke setshabelo sa hao, mme matsoho a sa feleng a katlasa hao. 

O lelekisa dira pela hao, o re: Di fediswe! 

28Iseraele o tla aha ka tshepo a nnotshi; sediba sa Jakobo se kolla naheng ya koro le ya 

veine e ntjha, mme mahodimo a Jakobo a qhitsa phoka. 

29O lehlohonolo hakakang, Iseraele! Setjhaba ke sefe se tshwanang le wena, setjhaba 

se pholositsweng ke Jehova, e leng thebe ya thuso ya hao, le lerumo la boholo ba hao? 

Dira tsa hao di tla ikokobetsa pela hao, mme o tla hatakela nqalo tsa bona tse 

phahameng. 

DEUTERONOMA 34 

Ho shwa ha Moshe. 

1Moshe a tloha mahwatateng a Moabe, a nyolohela thabeng ya Nebo, qhoweng ya 

Pisga malebana le Jeriko; Jehova a mmontsha lefatshe lohle: naha yohle ya Gileade ho 

isa Dane, 

2le naha yohle ya Nefthali, le naha ya Efraime, le ya Manasse, le naha yohle ya Juda, 

ho isa Lewatleng la Bophirimela, 

3le naha e ka nqa borwa, le naha ya Jordane, le lehwatata la Jeriko, motse wa 

dipalema, ho isa Tsoware. 

4Jehova a re ho yena: Ke lona lefatshe leo ke anetseng Abrahama, Isaaka le Jakobo, 

ka re: Ke tla le nea ditloholo tsa lona. Ke o bontsha lona, o tle o le bone ka mahlo; 

empa u ke ke wa kena ho lona. 

5Moshe, mohlanka wa Modimo, a shwela hona teng, naheng ya Moabe, ka taelo ya 

Jehova. 

6A patwa naheng ya Moabe, sekgutlong se lebaneng le Bethe-Peore; empa ha ho 

motho ya tsebileng lebitla la hae ho fihlela letsatsing la kajeno. 

7Mohla Moshe a shwang, o ne a le dilemo tse lekgolo le nang le mashome a mabedi; 

mahlo a hae a ne a eso ho fifale; mme matla a hae a ne a eso ho kokobele. 

8Bana ba Iseraele ba llela Moshe, mahwatateng a Moabe, ka matsatsi a mashome a 

mararo; matsatsi a dillo le a bofifi ba Moshe a ba a fela. 

9Haele Joshua, mora Nune, o ne a tletse moya wa bohlale; hobane Moshe o ne a 

mmeile matsoho hodimo; bana ba Iseraele ba mo utlwa, mme ba etsa jwalokaha 

Jehova a ne a laetse Moshe. 

10Ha ho a ka ha boela ha eba moporofeta Iseraeleng ya jwaloka Moshe, eo Jehova a 

mo tsebileng, sefahleho se tadimane le sefahleho. 

11Ha ho e mong ya ileng a tshwana le yena ka dipontsho tsohle, le mehlolo eo Jehova 

a mo romileng ho e etsa naheng ya Egepeta, ho Faro, le ho bahlanka ba hae kaofela, le 

ho naha ya hae yohle; 

12le ka tsohle tseo a di entseng ka letsoho le matla, le ka letsoso lohle le leholo leo 

Moshe a le hlahisitseng pontsheng ya Baiseraele bohle. 

JOSHUA 

JOSHUA 1 

Lefatshe la Kanana le a hapuwa, 1 — 12. 
Joshua o bewa motsamaisi wa setjhaba. 

1Eitse hobane Moshe, mohlanka wa Jehova, a timele, Jehova a bolella Joshua, mora 

Nune, qobo ya Moshe, a re: 

2Moshe, mohlanka wa ka, o timetse; tsoha jwale, o tshele Jordane ena, wena le 

setjhaba sena kaofela, mme o kene lefatsheng leo ke le neileng bana ba Iseraele. 

3Ke le neile sebaka sefe le sefe moo le tla hata ka bohato ba maoto a lona, jwalokaha 

ke boleletse Moshe; 

4ho tloha lefeelleng le Lebanone ho isa nokeng e kgolo, noka ya Eufrate, fatshe lohle 

la Bahethe, le ho ya fihla Lewatleng le Leholo, ka nqa bophirimatsatsi; ke yona naha 

ya lona. 

5Ha ho motho ya tla tiya pela hao, ka tshiu tsohle tsa ho phela ha hao; ke tla ba le 

wena, jwalokaha ke bile le Moshe; nke ke ka o tlohela, leha e le ho o lahla. 

6Iphe matla, o etse ka senna, hobane ke wena o tla ruisa setjhaba sena fatshe leo ke 

hlapanyeditseng bontata bona, ka re, ke tla ba nea lona. 

7Feela o iphe matla, o etse ka senna haholo, o hlokomele ho etsa ka molao wohle oo 

Moshe, mohlanka wa ka, a o laetseng wona. O se ke wa o kgeloha ho ya ka ho le 

letona, leha e le ho le letshehadi, o tle o atlehe kahohle moo o yang teng. 

8Buka ena ya molao e se ke ya tloha molomong wa hao; o o nahane motshehare le 

bosiu, o tle o hlokomele ho etsa ka tsohle tse ngodilweng teng; ke moo o tla atleha 

metsamaong ya hao, o iketle. 

9Hleka ha ke a ka ka o laela, ka re, o iphe matla, o etse ka senna na? Se tshohe, mme o 

se ke wa tshaba, hobane Jehova, Modimo wa hao, o na le wena kahohle moo o yang 

teng. 

10Ebile Joshua o laela balaodi ba setjhaba, a re: 

11Fetang hara diahelo, le laele setjhaba, le re: Itokisetseng mefaho, hobane matsatsi a 

sa tla ba mararo, le ntoo tshela Jordane ena, ho ya rua lefatshe leo Jehova, Modimo wa 

lona, a le neileng lona ho le rua. 

12Hape, Joshua a bolella Barubene, le Bagade, le ba mothapo o mong wa leloko la 

Manasse, a re: 

13Elellwang taba eo Moshe, mohlanka wa Jehova, a le laetseng yona, mohla a reng: 

Jehova, Modimo wa lona, o le kgatholotse, o le neile fatshe lena. 

14Ho sale basadi ba lona, le bana ba lona ba banyenyane, le makgomo a lona mose o 

kwano wa Jordane, fatsheng leo Moshe a le neileng lona; haele lona bahale bohle, le 

etelle banababo lona pele le hlometse, le ba tlatse; 

15Jehova a be a khatholle banababo lona jwaloka lona, le bona ba tle ba rue fatshe leo 

Jehova, Modimo wa lona a ba neileng lona; le ntoo boela fatsheng le ruilweng ke 

lona, le le rue, e le leo Moshe, mohlanka wa Jehova, a le neileng lona mose o 

kwano wa Jordane, ka nqa botjhabatsatsi. 

16Ba araba Joshua, ba re: Re tla etsa ka tsohle tseo o re laetseng tsona, re ye le hohle 

moo o ka re romelang teng. 

17Re tla o utlwa jwalokaha re kile ra utlwa Moshe tabeng tsohle. Feela, Jehova, 

Modimo wa hao, a be le wena, jwalokaha a bile le Moshe. 

18Motho leha e ka ba mang le mang, ya eisang molomo wa hao, ya sa mamelang 

mantswe a hao kahohle kamoo o ka re laelang kateng, o tla bolawa. Feela o iphe 

matla, o etse ka senna. 

JOSHUA 2 

Dihlwela tse pedi di ya Jeriko. 

1Jwale, Joshua, mora Nune, ha a le Shittime, a roma banna ba babedi sephiring, ho ya 

bohlwela, a re: Eyang le lekole lefatshe le Jeriko. Yaba ba ya, mme ba kena tlung ya 

mosadi oa sehlola, bitso la hae e le Rahaba, ba robala teng. 

2Ha sebelwa morena wa Jeriko, ha thwe: Bona, ho tlile kwano, bosiung bona, banna 

ba bana ba Iseraele, ho hlwela lefatshe. 

3Ebile morena wa Jeriko o romela ho Rahaba, a re: Ntsha banna ba tlileng ha hao, ba 

keneng tlung ya hao; hobane ba tlile ho qamakisisa lefatshe lohle. 

4Empa mosadi a nka banna ba babedi bao, a ba pata, mme a re: Efela ho tlile banna ha 

ka, mme ha ke a ka ka ba tseba hobane ke ba tswang kae. 

5Etsware, ha ho kwalwa monyakowa motse ka shwalane, banna bao ba tswile; ha ke 

tsebe moo banna bao ba ileng teng. Ba phalleleng kapele, hobane le tla ba tshwara. 

6Athe o ba hlweseditse kahodima ntlo, o ba patile katlasa dithupa tsa matakwane, tseo 

a di anehileng ka-hodima ntlo. 

7Banna ba motse ba ba phallela ka tsela ya Jordane, ho ya fihla madibohong; mme ha 

kwalwa monyako wa motse, ha ba ba phalletseng ba tswile. 

8Yare ba eso ho robale, a hlwella ho bona kahodima ntlo, 

9a re ho banna bao: Ke a tseba hobane Jehova o le neile lefatshe, mme letsoso la lona 

le re wetse hodimo, mme bohle ba ahileng lefatsheng lena, ba tepeletse pela lona. 

10Hobane re utlwile kamoo Jehova a omisitseng metsi a Lewatle le Lefubedu pela 

lona kateng, mohla le tswang Egepeta, le kamoo le entseng ho marena a mabedi a 

Baamore kateng, ba mose wane wa Jordane, e leng Sihone le Oge, bao le ba 

timeditseng. 

11Eitse hobane re utlwe, ra nyahama dipelo; meya ya rona kaofela ya kgathala pela 

lona, hobane Jehova, Modimo wa lona, ke Modimo hodi-mo lehodimong, le tlase 

lefatsheng. 

12Jwale, ha le ke le ntlhapanyetse ka Jehova hore, jwalokaha ke le entse hantle, le lona 

le tla etsa ntlo ya ntate hantle. Le nnee pontsho ya nnete, 

13ya hore le tla pholosa ntate, le mme, le banabeso, le dikgaitsedi, le tsohle tsa bona, 

le namolele ho phela ha rona lefung. 

14Banna bao ba re ho yena: Ho phela ha rona, ho ke ho neelwe lefu bakeng sa lona! 

Ha le sa hlahise taba ena ya rona, etlare ha Jehova a se a re neile lefatshe, ruri re tla o 

etsa ka botle le ka nnete. 

15Ebile o ba theosetsa ka fensetere, ka mohala, hobane ntlo ya hae e be e le hodima 

lerako la motse; o ne a ahile hodima lerako. 

16A re ho bona: Ikeleng thabeng, esere mohlomong ba phaletseng ba kgahlana le lona; 

le ipate teng matsatsi a mararo, ba phaletseng ba be ba boye, le ntoo ya ka tsela ya 

lona. 

17Yaba banna ba re ho yena: Re tla lokoloha kanong ena ya hao eo o re antshitseng ka 

yona. 

18Bona mohla re kenang lefatsheng la lona, o ke o hokele kgwele ena ya lesika le 

lefubedu fensetereng eo o re theositseng ka sona; hape, o ke o bokelle ka ha hao 

ntatao, le mmao, le banabeno, le bohle ba ntlo ya ntatao. 

19Leha e le mang le mang ya tla tswela kantle ho menyako ya ntlo ya hao, madi a hae 

a tla ba hodima hlooho ya hae; moo etlaba ha re na molato; mme leha e le mang le 

mang ya tla ba le wena ka tlung, madi a hae a tla ba hodima dihlooho tsa rona, ha a ka 

tswa kotsi. 

20Empa ha o ka tumisa taba ena ya rona, etlaba re lokolohile kanong ya hao eo o re 

antshitseng ka yona. 

21A re: Ho be jwalokaha le boletse. Yaba o a ba kgutlisa, ba ikela. Mme a hokela 

kgwele e kgubedu fensetereng. 

22Ba tloha jwalo, ba fihla thabeng, mme ba hlola teng matsatsi a mararo, ba ba 

phalletseng ba ba ba kgutla; etswe ba ba phalletseng ba ne ba ba batlile tseleng yohle 

ba se ke ba ba bona. 

23Banna bao ba babedi ba kgutla, ba theoha thabeng, mme ba tshela noka, ba fihla ho 

Joshua, mora Nune, ba mo phetela tsohle tse ba hlahetseng; 

24ba re ho Joshua: Ruri, Jehova o neetse fatshe lohle matsohong a rona, le bohle ba 

ahileng lefatsheng leo ba nyahame dipelo ke ho re tshaba. 

JOSHUA 3 

Ho tshelwa Jordane. 

1Joshua a tsoha e sa le hosasa; ba tloha Shittime, ba tla Jordane, yena, le bana bohle 

ba Iseraele, mme ba robala teng ba eso ho tshele. 

2Kamora tshiu tse tharo, balaodi ba feta hara diahelo, 

3ba laela setjhaba, ba re: Ha le bona areka ya selekane sa Jehova, Modimo wa lona, le 

baprista, Balevi, ba e jara, le lona le tlohe moo le emeng teng, le e sale morao. 

4Le mpe le siye sebaka mahareng a lona le yona areka, se ka bang ditswe tse kete tse 

pedi; le se ke la tla haufi le yona, le tle le tsebe tsela eo le tla ya ka yona; hobane ha le 

eso ho ye ka tsela eo. 

5Joshua a ntoo re ho setjhaba: Itlhwekiseng, hobane Jehova o tla etsa dimakatso hara 

lona hosasa. 

6Joshua a bolella le baprista, a re: Jarang areka ya selekane, le etelle setjhaba pele. 

Ebile ba jara areka ya selekane, ba etella setjhaba pele. 

7Yaba Jehova o re ho Joshua: Ke tla qala kajeno ho o hodisa pontsheng ho Baiseraele 

bohle, ba tle ba tsebe hobane ke tla ba le wena jwalokaha nkile ka ba le Moshe. 

8Wena, o laele baprista ba jereng areka ya selekane, o re ho bona: Etlere ha le fihla 

metsing a Jordane le eme Jordane. 

9Joshua a re ho bana ba Iseraele: Atamelang, le utlwe mantswe a Jehova, Modimo wa 

lona. 

10Joshua a re: Hoo le tla tseba ka hona hobane Modimo o utlwang o hara lona, le 

hobane o tla lelekisa ruri pela lona Bakanana, le Bahethe, le Baheve, le Baferese, le 

Bagirgashe, le Baamore, le Bajebuse; 

11bonang, areka ya selekane sa Morena wa lefatshe lohle e ya tshela Jordane e le 

eteletse pele. 

12Jwale ikgetheleng banna ba leshome le metso e mmedi melokong ya Baiseraele, 

monna a le mong lelokong le leng le le leng. 

13Etlare ha bohato ba maoto a baprista ba jereng areka ya Jehova, Morena wa lefatshe 

lohle, bo hata metsi a Jordane, metsi a Jordane a tla aroha; metsi a theohang a etswa 

hodimo a etse qubu. 

14Yare setjhaba ha se tlohile ditenteng tsa sona ho tshela Jordane, baprista ba jereng 

areka ya selekane ba etella setjhaba pele. 

15Ba jereng areka ha ba fihla Jordane, mme maoto a baprista ba jereng areka ha a qala 

ho kena metsing, (Jordane e ne e tlale, e tlole le mabopo wohle a yona ka nako yohle 

eo ho kotulwang ka yona) 

16metsi a theohang, a tswang hodimo, a ema, mme a etsa qubu ho isa holehole, haufi 

le Adama, motse o pela Tsarthane, mme metsi a mathelang Lewatleng la Lehwatata, e 

leng Lewatle la Letswai, a kgaolwa ka mokgwa o phethehileng; mme setjhaba sa 

tshela mabapa le Jeriko. 

17Baprista ba jereng areka ya selekane sa Jehova, ba ema ba sataletse mobung o 

omileng, hare ho Jordane, mme Baiseraele bohle ba tshela mobung o omileng, ho 

fihlela setjhaba kaofela ha se qetella ho tshela Jordane. 

JOSHUA 4 

Majwe a leshome le metso e mmedi. 

1Setjhaba kaofela hobane se qetelle ho tshela Jordane, Jehova a bolella Joshua, a re: 

2Ikgetheleng hara setjhaba banna ba leshome le metso e mmedi, monna a le mong 

lelokong le leng le le leng; 

3le ba laele, le re: Itholleng mona, kahare ho Jordane, moo maoto a baprista a neng a 

eme teng a sataletse, majwe a leshome le metso e mmedi; le ye le wona, mme le a bee 

moo le tla emisa ka bosiu bona. 

4Yaba Joshua o bitsa banna ba leshome le metso e mmedi, bao a ba kgethileng hara 

bana ba Iseraele, monna a le mong lelokong le leng le le leng. 

5Joshua a re ho bona: Etellang areka ya Jehova, Modimo wa lona, pele kahare ho 

Jordane, mme monna e mong le e mong a nke lejwe teng, a le jare lehetleng, ka palo 

ya meloko ya bana ba Iseraele; 

6e tle e be pontsho ho lona, hore, ha bana ba lona ba ka le botsa mehleng e tlang, ba 

re: Majwe aa a reng ho lona? 

7le no re ho bona: Ke hobane metsi a Jordane a ne a kgaolwe pela areka ya selekane 

sa Jehova; mohla e tshelang Jordane, metsi a Jordane a kgaolwa; mme majwe ana ke 

kgopotso ya kamehlamehla ho bana ba Iseraele. 

8Bana ba Iseraele ba etsa jwalokaha Joshua a ba laetse, ba thola majwe a leshome le 

metso e mmedi kahare ho Jordane, jwalokaha Jehova a ne a boleletse Joshua, ka palo 

ya meloko ya bana ba Iseraele, ba ya le wona moo ba tla emisa teng, ba a bea hona 

teng. 

9Hape, Joshua a hloma majwe a leshome le metso e mmedi kahare ho Jordane, hona 

moo maoto a baprista ba jereng areka ya selekane a neng a eme teng; a sa le teng le 

kajeno. 

10Baprista ba jereng areka ba ema kahare ho Jordane, ho fihlela ha ho phethehile 

tsohle tseo Jehova a neng a di laetse Joshua hore a di bolelle setjhaba, kahohle kamoo 

Moshe a neng a laetse Joshua kateng. Setjhaba sa akofa, sa tshela. 

11Setjhaba ha se qetile ho tshela, areka ya Jehova le yona ya tshela, le bona 

baprista ba tshela pela setjhaba. 

12Bana ba Rubene, le bana ba Gade, le ba mothapo o mong wa leloko la Manasse, ba 

tshela ba etella bana ba Iseraele pele ba hlometse, jwalokaha Moshe a ne a ba 

boleletse. 

13Ya batla ho ba banna ba kete tse mashome a mane ba hlometseng, ba loketseng 

ntwa, ba feta pela Jehova, ba kena mahwatateng a Jeriko. 

14Tsatsing lona leo, Jehova a hodisa Joshua pepeneneng ho Baiseraele bohle; ba mo 

tshaba ke hona ka tshiu tsohle tsa ho phela ha hae, jwalokaha ba ne ba tshabile Moshe. 

15Yaba Jehova o bolella Joshua, a re: 

16Laela baprista ba jereng areka ya bopaki. hore ba tswe hara Jordane. 

17Joshua a laela baprista, a re: Tswang hara Jordane. 

18Baprista ba jereng areka ya selekane sa Jehova, ha ba etswa hara Jordane, mme 

bohato ba maoto a baprista ha bo hata mobu o omileng, metsi a Jordane a boela tulong 

tsa wona, mme a nna a matha a tlotse mabopo wohle a wona, jwaloka maoba le 

maobane. 

19Ke oo mokgwa oo setjhaba se tswileng hara Jordane ka letsatsi la leshome la 

kgwedi ya pele, mme ba emisa Gilgale, ka nqa botjhabela ho Jeriko. 

20Majwe a leshome le metso e mmedi ao ba neng ba a nkile Jordane, Joshua a a hloma 

Gilgale. 

21A bolella bana ba Iseraele, a re: Etlare ha bana ba lona ba botsa bontata bona 

mehleng e tlang, ba re: Majwe ana a reng? 

22le tla ruta bana ba lona, le re: Baiseraele ba ne ke ba tshela Jordane ena ba hatile 

mobu o omileng; 

23hobane Jehova, Modimo wa lona, o ne a pshese metsi a Jordane pela lona, la ba la 

tshela, jwalokaha Jehova, Modimo wa lona, a ne a etse Lewatleng le Lefubedu, leo a 

le pshesitseng pela rona, ra ba ra tshela. 

24E le hore tjhaba tsohle tsa lefatshe di tle di tsebe letsoho la Jehova hobane le matla, 

le hore le tshabe Jehova, Modimo wa lona, kamehla. 

JOSHUA 5 

Lebollo. — Paseka e etswa mahwatateng a Jeriko. 

1Empa marena wohle a Baamore, a leng ka nqa bophirimela ho Jordane, le marena 

wohle a Bakanana, a pela lewatle, ha a utlwa kamoo Jehova a pshesitseng metsi a 

Jordane kateng, pela bana ba Iseraele, ba ba ba tshela, a nyahama dipelo, mme a fela 

matla ke ho tshaba bana ba Iseraele. 

2Mohlang oo, Jehova a re ho Joshua: Iketsetse dithipa tsa mahakwe, mme o bolotse 

bana ba Iseraele la bobedi. 

3Yaba Joshua o iketsetsa dithipa tsa mahakwe, a bolotsa bana ba Iseraele leralleng la 

mengala. 

4Taba ke ena eo Joshua a ba boloditseng ka baka la yona: Batho kaofela ba neng ba 

tswile Egepeta, ba batona, banna ba ntwa kaofela, ba ne ba timetse tseleng hara 

nahathothe, ha ba se ba tswile Egepeta. 

5Hobane setjhaba sohle, se neng se tswile, se ne se bolotse empa setjhaba sohle se 

neng se tswaletswe tseleng hara nahathothe, ha ho se ho tswilwe Egepeta, se ne se sa 

ka sa bolla. 

6Hobane bana ba Iseraele ba ne ba tsamaile ka dilemo tse mashome a mane feelleng, 

letshwele lohle la bahlabani ba tswileng Egepeta la ba la fela, kahobane ba ne ba sa ka 

ba utlwa lentswe la Jehova; ke bona bao Jehova a neng a ba hlapanyeditse, a re, a ke 

ke a ba bontsha lefatshe leo Jehova a le abetseng bontata bona ka kano, e leng lefatshe 

le kollang lebese le dinotshi. 

7Bana ba bona bao a neng a ba tsositse tulong tsa bona, ke bona bao Joshua a ba 

boloditseng; e ne e ntse e le maqai, kahobane ba ne ba sa ka ba bolotswa tseleng. 

8Eitse hobane ba qete ho bolotsa setjhaba sohle, ba hlola diahelong tsa bona, ho 

fihlela ba ba ba fola. 

9Jwale, Jehova a re ho Joshua: Kajeno, ke phikolositse sekgobo sa Egepeta, ke se 

tlositse ho lona. Ka baka leo, nqalo eo e reilwe lebitso la Gilgale (phikoloso), le 

kajeno. 

10Bana ba Iseraele ba emisa Gilgale, ba etsa Paseka ka tsatsi la leshome le metso e 

mene la kgwedi, nakong ya mantsiboya, mahwatateng a Jeriko. 

11Ka tsatsi le hlahlamang Paseka, ba eja koro ya lefatshe leo; ka lona tsatsi leo, ba eja 

bohobe bo sa lomoswang le diqhome. 

12Haele manna, ya fela ka tsatsi le hlahlamang leo ba jeleng koro ya lefatshe leo ka 

lona; mme bana ba Iseraele ha ba ka ba hlola ba sa ba le manna, ba mpa ba eja dijo tsa 

lefatshe la Kanana ka lemo seo. 

Joshua o teana le molaodi wa makgotla a Jehova. 

13Eitse Joshua, ha a le haufi le Jeriko, a emisa mahlo, a tadima, a bona monna a eme 

mabapa le yena, a tshwere lerumo le tsomotsweng ka letsoho la hae. Joshua a tla pela 

hae, a re ho yena: Na o wa rona, kapa o wa direng tsa rona na? 

14Eo a re: Tjhe, empa ke tlile jwale, ke le molaodi wa makgotla a Jehova. Yaba 

Joshua o wela fatshe ka sefahleho, a inama, a re ho yena: Morena ka o reng ho 

mohlanka wa hae? 

15Molaodi wa makgotla a Jehova a re ho Joshua: Rola dieta tsa hao maotong a hao, 

etswe nqalo eo o emeng ho yona e kgethehile. Mme Joshua a etsa jwalo. 

JOSHUA 6 

Motse wa Jeriko o a kenwa. 

1Motse wa Jeriko o ne o kwetswe, o haheleditswe ke ho tshaba bana ba Iseraele; ho ne 

ho se motho ya tswang, leha e le ya kenang. 

2Yaba Jehova o re ho Joshua: Bona, ke neetse Jeriko matsohong a hao, le morena wa 

teng, le bahale ba teng. 

3Lona bahlabani bohle, potolohang motse, le pote motse hang; o etse jwalo ka 

matsatsi a tsheletseng. 

4Baprista ba supileng ba tshware diterompeta tse supileng tse tlerolang, ba etelle areka 

pele; ka tsatsi la bosupa, le potolohe motse hasupa, mme baprista ba letse diterompeta. 

5Etlere ha ba letsa halelele ka manaka a tlerolang, ha le utlwa modumo wa terompeta, 

setjhaba kaofela se hlabe ditlatse tse kgolo; mme lerako la motse le tla heleha kaofela, 

mme motho ka mong o tla nyoloha hona pela hae. 

6Ebile Joshua, mora Nune, o bitsa baprista, a re ho bona: Jarang areka ya selekane, 

mme baprista ba supileng ba tshware diterompeta tse supileng tse tlerolang, ba 

eteletse areka ya Jehova pele. 

7A ntoo re ho setjhaba: Eyang, le potolohe motse, mme ba hlometseng ba etelle areka 

ya Jehova pele. 

8Eitse hobane Joshua a bolelle setjhaba, baprista ba supileng, ba nkileng diterompeta 

tse supileng tse tlerolang pela Jehova, ba etella pele, ba letsa diterompeta, mme areka 

ya selekane sa Jehova ya ba latela. 

9Banna ba hlometseng ba etella baprista ba letsang diterompeta pele, mme makgotla a 

mang a latella areka; ha tsamau-wa ho ntse ho letswa diterompeta. 

10Joshua a laela setjhaba, a re: Le se ke la etsa ditlatse, mme mantswe a lona a se ke a 

utlwahala, ho se ke ha eba puo e tswang melomong ya lona, ho be ho fihle tsatsi leo 

ke tla re ho lona: Hlabang ditlatse. Mohlang oo, le tla hlaba ditlatse. 

11Ebile areka ya Jehova e potoloha motse hang, mme ba boela diahelong, ba dula 

bosiu diahelong. 

12Joshua a boela a tsoha e sa le hosasa, mme baprista ba jara areka ya Jehova. 

13Baprista ba supileng ba tshwereng diterompeta tse supileng tse tlerolang, ba nna ba 

tsamaya, ba eteletse areka ya Jehova pele, ba letsa diterompeta; ba hlometseng ba 

etella pele, mme makgotla a mang a latella areka ya Jehova; ba ya, ba ntse ba letsa 

diterompeta. 

14Ka tsatsi la bobedi, ba potoloha motse hang, ba ntoo boela diahelong. Ba nna ba etsa 

jwalo ka matsatsi a tsheletseng. 

15Ka tsatsi la bosupa, ba tsoha e sa le hosasa, tsatsi le eso ho tjhabe, ba potoloha 

motse hasupa ka mokgwa oo. Ka tsatsi leo, ba potoloha motse hasupa. 

16Ka lekgetlo la bosupa, ha baprista ba letsa diterompeta, Joshua a re ho setjhaba: 

Hlabang ditlatse, hobane Jehova o le neetse motse. 

17Motse o tla etswa anathema ho Jehova, ka ntho tsohle tse ho wona; ke Rahaba wa 

sehlola feela ya tla phela, yena le bohle ba nang le yena ka tlung ya hae, hobane o 

patile manqosa a romilweng ke rona. 

18Haele lona, le fele le tshabe dintho tse entsweng anathema, esere mohlomong la nka 

ntho tse entsweng anathema, la etsa diahelo tsa Iseraele anathema, mme la di senya. 

19Haele silefera kaofela, le kgauta, le dipitsa tsa koporo, le tsa tshepe, di tla kgethelwa 

Jehova, di kenngwe polokelong ya Jehova. 

20Ebile setjhaba se hlaba ditlatse, ha letswa diterompeta, mme setjhaba ha se utlwa 

modumo wa diterompeta, sa hlaba ditlatse tse kgolo; lerako la heleha kaofela; setjhaba 

sa nyolohela motseng; e mong le e mong pela hae, mme ba kena motse. 

21Ba etsa ntho tsohle tse motseng anathema, banna le basadi, bana le maqheku, le 

makgomo, le manku, le diesele; ba di timetsa ka bohale ba lerumo. 

22Joshua a bolella banna ba babedi ba neng ba ile ho hlwela lefatshe, a re: Kenang 

tlung ya mosadi eo wa sehlola, le ntshe teng mosadi eo, le tsohle tsa hae, jwalokaha le 

mo anetse. 

23Bahlankana ba neng ba ile ho hlwela, ba kena, ba ntsha Rahaba le ntatae, le mmae, 

le banababo, le tsohle tsa hae; ba ntsha le ba habo kaofela, ba ba isa kantle ho diahelo 

tsa Iseraele. 

24Ba tjhesa motse le tsohle tse hara wona; haele silefera, le kgauta, le dipitsa tsa 

koporo, le tsa tshepe, ba di kenya polokelong ya ntlo ya Jehova. 

25Joshua a pholosa Rahaba wa sehlola, le ntlo ya ntatae, le tsohle tseo e neng e le tsa 

hae; mme a tla, a aha Iseraeleng ho fihlela kajeno, kahobane o ne a pate manqosa a 

romilweng ke Joshua ho hlwela Jeriko. 

26Mohlang oo, Joshua a hlapanya, a re: Ho rohakwe pela Jehova motho ya tla tsosa le 

ho haha motse ona wa Jeriko; o tla o thea ka ho senyehelwa ke mora hae wa letsibolo, 

o tla tiisa dikgoro tsa wona ka ho senyehelwa ke mora hae wa ho fela. 

27Jehova a nna a ba le Joshua, mme a tuma lefatsheng lohle. 

JOSHUA 7 

Sebe le kotlo ya Akane. 

1Bana ba Iseraele ba tlola molao wa ntho tse entsweng anathema. Akane, mora Karmi, 

mora Sabdi, mora Sera, wa leloko la Juda, a nka tsa tse entsweng anathema; mme 

Jehova a halefela bana ba Iseraele ke hona. 

2Joshua ha a le Jeriko, a romela banna Ai, e haufi le Beth-Avene, ka nqa botjha-bela 

ho Bethele, a ba bolella, a re: Eyang le hlwele lefatshe. Banna bao ba ya, ba hlwela 

Ai. 

3Ba boela ho Joshua, ba re ho yena: Ho se ke ha ya setjhaba kaofela; ho ye banna ba 

ka bang kete tse pedi, kapa tse tharo, ba futuhele Ai; o se ke wa kgathatsa setjhaba 

kaofela, etswe ba se bakae. 

4Yaba ho ya banna ba ka bang kete tse tharo ba setjhaba, empa ba baleha pela banna 

ba Ai. 

5Banna ba Ai ba bolaya banna ba mashome a mararo a metso e tsheletseng ho bona, 

mme ba ba phallela ho tloha kgorong ya motse ho isa Shebarime, ba ba bolaela le 

motheong; ebile setjhaba se nyahama dipelo, tsa eba jwaloka metsi. 

6Yaba Joshua o hahola diaparo tsa hae, a itabanya fatshe ka sefahleho pela areka ya 

Jehova, ya ba ya eba mantsiboya, a ena le baholo ba Iseraele, ba ithuntsheditse 

dihlooho ka dithole. 

7Joshua a ntoo re: Oho, Morena Jehova, o ne o tshedisetsang tjhaba sena Jordane, ho 

tla re neela matsohong a Baamore, hore ba re timetse? Hoja ra dumela ho itulela mose 

wane wa Jordane! 

8Oho, Morena, ana ke tla reng haele moo Baiseraele ba balehile pela dira tsa bona? 

9Hobane Bakanana le bohle ba ahileng lefatsheng ba tla utlwa, ba tla re teela hare, 

hore ba hlakole lebitso la rona lefatsheng. Mme ha ho ka ba jwalo, o tla etsang ka 

lebitso la hao le leholo? 

10Yaba Jehova o re ho Joshua: Tsoha; o itabanyeditseng jwalo ka sefahleho? 

11Baiseraele ba entse sebe; ba tlotse selekane sa ka seo ke ba laetseng sona; ba nkile 

tsa tse entsweng anathema; ba utswitse, hape ba patile, hapehape ba kentse dintho tseo 

diphahlong tsa bona. 

12Ke kahoo bana ba Iseraele ba sitwang ho ema pela dira tsa bona, ba baleha pela dira 

tsa bona, ke hobane ba fetohile ba entsweng anathema. Nke ke ka hlola ke eba le lona, 

ha le sa fedise anathema e hara lona. 

13Ema, o hlwekise setjhaba, o re: Le itlhwekisetse hosasane, hobane ho itswe ke 

Jehova, Modimo wa Iseraele: Anathema e teng ho wena, Iseraele; o ke ke wa ema 

pela dira tsa hao, anathema e eso ho tloswe hara lona. 

14Hosasa, le tla atamela ka meloko ya lona; leloko leo Jehova a le tshwarang, le tla 

atamela ka methapo ya lona; mothapo oo Jehova a o tshwarang, o tla atamela ka matlo 

a wona; mme ntlo eo Jehova a e tshwarang, ho tla atamela banna ba yona ka 

bonngwe. 

15Ya tshwarwang a ena le ntho e entsweng anathema, o tla tjheswa, yena le tsohle tsa 

hae, kahobane a tlotse selekane sa Jehova, mme a entse manyala Iseraeleng. 

16Ebile Joshua o tsoha e sa le ka meso, a atametsa Baiseraele ka meloko ya bona, 

mme leloko la Juda la tshwarwa. 

17A atametsa methapo ya Juda, mme Modimo wa tshwara mothapo wa Sera; a 

atametsa monna ka mong wa mothapo wa Sera, mme Sabdi a tshwarwa. 

18A atametsa monna ka mong wa ntlo ya hae, mme Akane, mora Karmi, mora Sabdi, 

mora Sera, wa leloko la Juda, a tshwarwa. 

19Yaba Joshua o re ho Akane: Mora ka, nea Jehova, Modimo wa Iseraele, letlotlo, 

mme o mo rorise; o ntsebise le seo o se entseng, o se ke wa mpatela sona. 

20Ebile Akane o araba Joshua, a re: Efela ke sitetswe Jehova, Modimo wa Iseraele, ka 

etsa ka hore le ka hore. 

21Ka bona hara tse hapilweng seaparo se setle sa Shineare, le dishekele tse makgolo a 

mabedi tsa silefera, le leleme la kgauta le boima ba dishekele tse mashome a mahlano; 

yaba ke a di lakatsa, ka di nka, mme o ka bona di patilwe fatshe tenteng ya ka, silefera 

yona e katlase. 

22Yaba Joshua o roma manqosa, a mathela tenteng ya hae, a fihlela di patilwe tenteng, 

silefera e le katlase. 

23Ba di ntsha tenteng, ba di tlisetsa Joshua le bana bohle ba Iseraele, mme ba di bea 

pela Jehova. 

24Yaba Joshua le Baiseraele bohle ba tshwara Akane, mora Sera, le silefera, le 

seaparo, le leleme la kgauta, le bara ba hae, le baradi ba hae, le kgomo tsa hae, le 

diesele tsa hae, le dinku tsa hae, le tente ya hae, le tsohle tse ding tsa hae; ba ba 

nyolosetsa sekgutlong sa Akore. 

25Joshua a re: O re ferekanyeditseng? Jehova o tla o ferekanya le wena kajeno. Yaba 

Baiseraele bohle ba mo tlepetsa ka majwe, ba ba tjhesa, ba ba ba ba tlepetsa ka 

majwe. 

26Ba etsa sefika se seholo sa majwe hodima hae; se sa le teng le kajeno. Yaba Jehova 

o bohla bohaleng ba ho halefa ha hae. Ka baka lena, bitso la teng la bitswa sekgutlo sa 

Akore (pherekanyo) ho fihlela kajeno. 

JOSHUA 8 

Ai o a kenwa. 

1Yaba Jehova o re ho Joshua: Se tsohe, mme o se ke wa tepella; eya o nkile le wena 

bahlabani bohle, o tlohe, o futuhele Ai; bona, ke neetse matsohong a hao morena wa 

Ai, le setjhaba sa hae, le motse wa hae, le lefatshe la hae. 

2Etsa ho Ai le ho morena wa teng jwalokaha o entse ho Jeriko le ho morena wa teng; 

feela tse tla hapjwa teng, le dikgomo tsa teng, e tle e be mafohlo a lona. Bea 

mekgahlelo kamora motse. 

3Ebile Joshua o tloha, a ya le bahlabani bohle ho ya futuhela Ai; Joshua a kgetha 

banna ba bahale, ba kete tse mashome a mararo, a ba roma bosiu. 

4A ba laela, a re: Bonang, le etsetse motse mekgahlelo, kamora motse; le se ke la 

emela hole le motse, mme le itokise bohle. 

5Haele nna, le batho bohle bao ke nang le bona, re tla atamela pela motse; etlare ha ba 

etswa ho kopana le rona jwaloka pele, re tla baleha pela bona. 

6Ba tla tswa, ba re phallele, ho fihlela re ba hulela hole le motse, hobane ba tla re: Ba 

sa baleha pela rona, jwalokaha pele; mme re fela re tla ba balehela. 

7Ke hona le tla tsoha mekgahlelong, le kene motse, hobane Jehova, Modimo wa lona, 

o tla o neela matsohong a lona. 

8Etlare ha le kene motse, le tjhese motse. Etsang hoo ka taelo ya Jehova; bonang, ke le 

laetse. 

9Joshua a ba roma, ba ya mekgahlelong, ba ema dipakeng tsa Bethele le Ai, ka nqa 

bophirimela ho Ai; Joshua yena a hlola bosiu bona le setjhaba. 

10Joshua a tsoha e sa le ka meso, a hlahloba setjhaba, mme a nyolohela Ai, a ena le 

baholo ba Iseraele, a eteletse setjhaba pele. 

11Bahlabani bohle bao a nang le bona ba nyoloha, ba atamela, ba fihla pela motse, 

mme ba emisa ka nqa leboya ho Ai, kgohlo e le teng mahareng a bona le Ai. 

12A nka banna ba ka bang kete tse hlano, a ba bea mekghahlelo dipakeng tsa Bethele 

le Ai ka nqa bophirimela ho motse. 

13Ba emisa phafa tsohle jwalo ka nqa leboya ho motse, ba mekgahlelo bona ba le ka 

nqa bophirimela ho motse; Joshua yena a ya kgohlong bosiu. 

14Morena wa Ai ha a bona hoo, banna ba motse ba akofa ba tsohela, ba tswela 

lehwatateng ho kgahlanyetsa Baiseraele, moo ho kgethilweng, e le yena le batho 

bohle ba hae; empa o ne a sa tsebe hobane o beetswe mekgahlelo kamora motse. 

15Joshua le Baiseraele bohle ba etsa jwaloka hoja eka ba hlotswe ke bona, ba baleha 

ka tsela e yang lefeelleng. 

16Setjhaba sohle se motseng sa memuwa ho ba phallela; ba phallela Joshua, mme ba 

hulelwa hole le motse; 

17ha ho a ka ha sala monna Ai le Bethele, ya sa phallelang Baiseraele; mme ba siya 

motse o butswe, mme ba phallela Baiseraele. 

18Yaba Jehova o re ho Joshua: Otlollela nqa Ai lerumo le letsohong la hao, hobane ke 

o neetse matsohong a hao. Mme Joshua a otlollela nqa Ai lerumo le letsohong la hae. 

19Jwale ba mekgahlelo ba tloha kapele moo ba dutseng teng, ha ba bona a otlolotse 

letsoho la hae; ba titima, ba kena motse, ba o nka, mme ba phakisa ba tjhesa motse. 

20Eitse ha ba Ai ba reteleha, ba bona mosi o etswa motseng, o nyolohela lehodimong, 

ba sitwa ho balehela kae le kae. Ba neng ba balehela nqa lefeelleng ba boya ho tla 

lwantsha ba ba phallelang. 

21Joshua le Baiseraele bohle, ha ba bona mekgahlelo e kena motse, le mosi o nyoloha 

o etswa motseng, ba phekgoha, mme ba bolaya banna ba Ai, 

22le bane ba tswa motseng ho teana le bona; ebile ba Ai ba teelwa ke Baiseraele hare, 

ba bang ka kwano, ba bang ka kwana; 

23mme ba ba bolaya, ho se ke ha tlola motho le a mong ya phelang, leha e le ya 

phonyohileng. Le morena wa Ai ba mo tshwara a sa phela, ba mo tlisa ho Joshua. 

24Baiseraele, eitse hobane ba qete ho bolaya ba ahileng Ai, naheng le lefeelleng, moo 

ba ba phalletseng teng, bohle ha ba dihilwe ka bohale ba lerumo, ba se ba timetse, 

Baiseraele bohle ba kgutlela Ai, ba bolaya le ba teng ka bohale ba lerumo. 

25Bohle ba bolailweng tsatsing leo, ha ho balwa banna le basadi, ya eba kete tse 

leshome le metso e mmedi, e le batho ba Ai kaofela. 

26Hobane Joshua, ha a ka a honyetsa letsoho la hae leo a le otlolotseng, le tshwereng 

lerumo, ho fihlela a timeleditse ruri bohle ba ahileng Ai. 

27Feela, Baiseraele ba ikgapela makgomo le mesebetsi ya motse oo, jwalokaha Jehova 

a ne a laetse Joshua. 

28Joshua a tjhesa Ai jwalo a o etsa qubu ya dithako tsa kamehla; e ntse e le teng le 

kajeno. 

29A fanyeha morena wa Ai sefateng se seng, ya ba ya eba mantsiboya; letsatsi ha le 

dikela, Joshua a laela hore ba fanyolle setopo sa hae sefateng, mme sa lahlelwa pela 

kgoro ya motse; hodima sona ba qhobela qubuhadi ya majwe; e sa le teng le kajeno. 

Ho hahuwa aletare thabeng ya Ebale. 

30Yaba Joshua o hahela Jehova, Modimo wa Iseraele, aletare, thabeng ya Ebale. 

31Jwalokaha Moshe, mohlanka wa Jehova, a ne a laetse bana ba Iseraele, kamoo ho 

ngodilweng kateng bukeng ya molao wa Moshe; e ne e le aletare ya majwe a sa kang 

a thuhwa, ao tshepe e neng e sa ka ya fihliswa ho wona; hodima yona ba hlabela 

Jehova ditjheso; ba mo hlabela le mahlabelo a teboho. 

32A boela a pheta a ngola molao wa Moshe majweng ao, a o ngola pontsheng ya bana 

ba Iseraele. 

33Baiseraele bohle, le baholo ba bona, le matona a bona, le baahlodi ba bona ba ema 

ka nqa tse pedi ho areka, mabapa le baprista, e leng Balevi ba jereng areka ya selekane 

sa Jehova, hammoho le baditjhaba, le Baiseraele ba hlaho; sehlopha se seng se ne se 

lebane le thaba ya Gerisime, sehlopha sa bobedi se lebane le thaba ya Ebale, kamoo 

Moshe, mohlanka wa Jehova, a neng a laetse kateng kgale, hore ba hlohonolofatse 

setjhaba. 

34A ntoo bala ditaba tsohle tsa molao, dihlohonolofatso le dithohako, le tsohle tse 

ngodilweng bukeng ya molao. 

35Ha ho a ka ha eba taba le e nngwe ya tseo Moshe a di laetseng, eo Joshua a sa kang 

a e bala pela phutheho yohle ya Iseraele, ho bile ho na le basadi, le bana ba 

banyenyane, le baditjhaba ba tsamayang le bona. 

JOSHUA 9 

Bohlale ba Bagibeone. 

1Ebile marena wohle a mose o kwano ho Jordane, a dihlabeng le mahwatateng, ho isa 

le mabopong wohle a Lewatle le Leholo, mabapa le Lebanone, marena a Ba-hethe, le 

a Baamore, le a Bakanana, le a Baferese, le a Baheve, le a Bajebuse, ha a utlwa taba 

tsena, 

2a phutheha hammoho, a eba ntswe le le leng ho ya lwantsha Joshua le Baiseraele. 

3Empa ba ahileng Gibeone, ha ba utlwa kamoo Joshua a entseng ka Jeriko le Ai 

kateng, 

4le bona ba etsa ka mano; ba ya ba nkile sebopeho sa manqosa, ba bofile mekotla e 

tsofetseng dieseleng tsa bona, le makuka a veine a tsofetseng, a hahohileng, a 

pharehetsweng; 

5maotong ba rwetse dieta tsa kgale, tse pharehetsweng ka ditsiba, ba apere diaparo tse 

tsofetseng; le mahobe wohle a mofaho wa bona a ne a omeletse, a bodile. 

6Ba fihla ho Joshua diahelong tsa Gilgale, ba re ho yena le ho banna ba Iseraele: Re 

tswa naheng e hole; hlabang selekane le rona jwale. 

7Banna ba Iseraele ba re ho Baheve: Ekaba le ahile haufi le rona; re ka hlaba selekane 

jwang le lona? 

8Ba re ho Joshua: Re bahlanka ba hao. Joshua a re ho bona: Le bomang? Le tswa kae? 

9Ba re ho yena: Bahlanka ba hao ba tswa naheng e holehole, ka baka la lebitso la 

Jehova, Modimo wa hao; etswe re utlwile botumo ba hae, le tsohle tseo a di entseng 

Egepeta; 

10le tsohle tseo a di entseng ho marena a mabedi a Baamore, a mose wane wa Jordane, 

e leng Sihone, morena wa Heshbone, le Oge, morena wa Bashane, ya neng a le 

Ashtarothe. 

11Baholo ba rona le bohle ba ahileng haeso ba re boleletse, ba re: Nkang mofaho wa 

tsela matsohong a lona, le ye le ba kgahlanyetse, le re ho bona: Re bahlanka ba lona; 

hlabang selekane le rona jwale. 

12Bohobe bona ba rona ba mofaho wa rona, re bo nkile bo sa tjhesa matlung a rona, 

tsatsing leo re theohileng ho tla ho lona; empa le kabona, jwale bo omeletse, bo bile 

bo bodile. 

13Makuka ana a veine, ao re a tshetseng a sa le matjha, le a bona a tabohile, le diaparo 

tsena tsa rona le dieta tsa rona di se di tsofetse ka baka la tsela e teleletelele. 

14Ebile banna ba Iseraele ba nka mofahong wa bona, ba sa ka ba botsa molomo wa 

Jehova. 

15Joshua a etsa kgotso le bona, a hlaba selekane le bona, sa ho ba tlohela ba phela; 

mme hlooho tsa phutheho tsa itlamela hona ka kano. 

16Matsatsi ha a le mararo ba hlabile selekane le bona, ba utlwa hore ke ba ahisaneng 

le bona, le hore ba ahile haufi le bona. 

17Ebile bana ba Iseraele ba tloha, ba fihla metseng ya bona ka tsatsi la boraro; metse 

ya bona e ne e le Gibeone, le Kefira le Beerothe, le Kiryathe-Jearime. 

18Bana ba Iseraele ha ba ka ba ba bolaya, kahobane dihlooho tsa phutheho di ne di ba 

hlapanyeditse ka Jehova, Modimo wa Iseraele; empa phutheho yohle ya duma-duma 

ka dihlooho. 

19Yaba dihlooho tsohle di re ho phutheho yohle: Re ba hlapanyeditse ka Jehova, 

Modimo wa Iseraele; jwale, re ke ke ra ba etsa hampe. 

20Hoo re tla ba etsetsa hona, re tla ba tlohela ba phele, esere mohlomong ra halefelwa 

ka baka la kano eo re ba hlapanyeditseng ka yona. 

21Dihlooho tsa eketsa tsa re ho bona: Ba ke ba pholohe. Ba bewa ba rathang patsi le 

ba kgang metsi a phutheho yohle, jwalokaha dihlooho di ne di ba boleletse. 

22Ebile Joshua o a ba bitsa, a ba bolella, a re: Le re thetseditseng ha le itse, le hole-

hole le rona, athe le ahile hara rona? 

23Jwale le rohakilwe, mme le ke ke la lesa ho ba bahlanka, le ba rathelang ntlo ya 

Modimo wa ka patsi, le ba e kgellang metsi. 

24Ba fetola Joshua, ba re: Ka baka la hobane bahlanka ba hao ba ne ba boleletswe 

haholo kamoo Jehova, Modimo wa hao, a laetseng mohlanka wa hae Moshe kateng, 

hore le neelwe lefatshe lohle, mme le timetse pela lona bohle ba ahileng lefatsheng 

lena; ke kahoo re tshabaneng haholo le bophelo ba rona, ka ho le tshaba, mme ra etsa 

jwalo. 

25O ka bona jwale, re matsohong a hao; etsa ka rona ka mohau le ka ho loka, kamoo o 

lekanyang kateng. 

26Yena a ba etsetsa jwalo, a ba namolela matsohong a bana ba Iseraele, hore ba se ke 

ba ba bolaya. 

27Tsatsing leo, Joshua a ba bea hore e be ba rathang patsi, le ba kgang metsi a 

phutheho le a aletare ya Jehova setsheng seo a tla ikgethela sona; le kajeno ho sa le 

jwalo. 

JOSHUA 10 

Ntwa ya Gibeone. — Ho hapuwa naha ka nqa borwa. 

1Adoni-Tsedeke, morena wa Jerusalema, ha a utlwa kamoo Joshua a keneng Ai 

kateng, a o fedisitseng, le hore jwalokaha a ne a entse ka Jeriko le ka morena wa teng, 

o entse jwalo le ka Ai le ka morena wa teng; le kamoo ba ahileng Gibeone ba entseng 

kgotso le Baiseraele kateng, ba bileng ba jakile ho bona, 

2a tshoha haholo, hobane Gibeone e be e le motse o moholo, o kang o mong wa metse 

ya moreneng, le hobane o ne o feta Ai ka boholo, le banna bohle ba teng e ne e le 

dinatla. 

3Adoni-Tsedeke, morena wa Jerusalema, a romela ho Hohame, morena wa Hebrone, 

le ho Pireame, morena wa Jarmuthe, le ho Jafia, morena wa Lakishe, le ho Debire, 

morena wa Eglone, a re: 

4Tloong ho nna le nthu-se, re tle re otle Gibeone; hobane ba teng ba entse kgotso le 

Joshua le bana ba Iseraele. 

5Ebile marena a mahlano a Baamore, morena wa Jerusalema, le morena wa Hebrone, 

le morena wa Jarmuthe, le morena wa Lakishe, le morena wa Eglone, a phutheha 

hammoho, a futuha, a ya ka makgotla wohle a wona, a emisa pela Gibeone, a mo 

lwantsha. 

6Yaba banna ba Gibeone ba romela ho Joshua diahelong tsa Gilgale, ba re: O se ke wa 

tlosa letsoho la hao ho bahlanka ba hao; tloo ho rona kapele, o re namolele, o re thuse; 

hobane marena wohle a Baamore a ahileng dithabeng a re bokanetse ho re lwantsha. 

7Ebile Joshua o tloha Gilgale, a ya le bahlabani bohle le bahale bohle. 

8Jehova a re ho Joshua: O se ke wa ba tshaba, etswe ke tla ba neela matsohong a hao; 

ha ho le a mong ho bona ya tla ema pela hao. 

9Joshua a fihla ho bona, a ba tsometsa a tsamaile bosiu bohle, haesale a tloha Gilgale. 

10Jehova a ba qhalanya pela Baiseraele, a ba bolaela Gibeone haholo; Baiseraele ba ba 

phallela moepeng wa Bethe-Horone, ba ba timetsa ho ya fihla Aseke le Makkeda. 

11Ha ba ntse ba baleha pela Baiseraele, ba le motheong wa Bethe-Horone, Jehova a ba 

dihela majwe a matonana a tswang lehodimong ho ya fihla Aseke, ba eshwa ke wona, 

mme ba shweleng ke majwe ao a sefako ba eba bangata ho feta ba bolailweng ke 

marumo a bana ba Iseraele. 

12Joshua a rapela Jehova, mohla Jehova a neelang Baamore matsohong a bana ba 

Iseraele, a bua pontsheng ya bana ba Iseraele, a re: Letsatsi, ema hodima Gibeone, le 

wena kgwedi, sekgutlong sa Ajalone! 

13Mme letsatsi la ema, le kgwedi ya ema, ho fihlela setjhaba ha se ipheteditse ho dira 

tsa sona. Ha ke re, hoo ho ngodilwe bukeng ya Ya lokileng na? Letsatsi la ema 

sebakeng sa lehodimo, mme ha le a ka la phakisa ho dikela, ya batla e eba letsatsi le 

leng. 

14Ha ho a ka ha eba letsatsi le jwalo, leha e le pele, leha e le morao, leo Jehova a 

utlwileng lentswe la motho ka lona; hobane Jehova o ne a lwanela Iseraele. 

15Yaba Joshua le Baiseraele bohle ba nang le yena ba kgutlela diahelong tse Gilgale. 

16Empa marena ao a mahlano a baleha, a ipata lehaheng la Makkeda. 

17Joshua a tsebiswa, ha thwe: Marena a mahlano a bonwe, a ipatile lehaheng la 

Makkeda. 

18Joshua a re: Thetelang majwe a maholo monyako wa lehaha, le bee banna teng ho a 

lebela; 

19empa le se ka la ema; le phallele dira tsa lona, le bolaye marao a tsona; le se ka la 

dumela hobane ba kene metseng ya bona; hobane Jehova, Modimo wa lona, o ba 

neetse matsohong a lona. 

20Joshua le bana ba Iseraele ba qetella ho ba bolaya ka polao e kgolo, ba ba timeletsa; 

ba phonyohileng bona ba kena metseng e marako. 

21Jwale, setjhaba sohle sa boela ka kgotso diahelong ho Joshua, Makkeda, ho se 

motho ya sebang bana ba Iseraele ka leleme la hae. 

22Ebile Joshua o re: Thibollang monyako wa lehaha, le nntshetse lehaheng marena ao 

a mahlano. 

23Ba etsa jwalo, ba mo ntshetsa lehaheng marena ao a mahlano, e leng morena wa 

Jerusalema, le morena wa Hebrone, le morena wa Jarmuthe, le morena wa Lakishe, le 

morena wa Eglone. 

24Eitse hobane ba ise marena ao ho Joshua, Joshua a bitsa banna bohle ba Iseraele, a 

re ho balaodi ba bahlabani ba ileng le yena: Atamelang le hate melala ya marena ao ka 

maoto a lona. Ba atamela, ba hata melala ya wona ka maoto a bona. 

25Joshua a ntoo re ho bona: Se tshabeng, le se ke la tshoha, itiiseng, le be banna; 

hobane Jehova o tla etsa jwalo le ka dira tsohle tsa lona tseo le tla di lwantsha. 

26Ebile Joshua o a ba hlaba, a ba bolaya, a ba fanyeha difateng tse hlano; ba sala ba 

fanyehilwe difateng, ya ba ya eba mantsiboya. 

27Ha letsatsi le phirima, Joshua a laela, mme ba ba fanyolla difateng, ba ba lahlela 

lehaheng leo ba neng ba ipatile ho lona, mme ba thetela majwe a maholo monyako wa 

lehaha; a sa le teng le kajeno. 

28Tsatsing leo, Joshua a kena Makkeda, mme a bolaya ba teng ka bohale ba lerumo, a 

timetsa le morena wa teng le batho bohle ba teng; ha a ka a siya motho le a mong 

teng; a etsa ho morena wa Makkeda jwalokaha a ne a entse ho morena wa Jeriko. 

29Ebile Joshua le Baiseraele bohle ba nang le yena ba feta Makkeda, ba ya Libna, 

mme ba lwantsha Libna. 

30Jehova a o neela matsohong a Baiseraele, le yena morena wa teng; a bolaya bohle 

ba teng ka bohale ba lerumo, a se ke a siya motho le a mong teng, a mpa a etsa ho 

morena wa teng jwalokaha a ne a entse ho morena wa Jeriko. 

31Ebile Joshua le Baiseraele bohle ba ho yena ba feta Libna, ba ya Lakishe, ba emisa 

pela teng, mme ba o lwantsha. 

32Jehova a neela Lakishe matsohong a Baiseraele; ba o kena ka la bobedi, ba bolaya 

bohle ba teng ka bohale ba lerumo, jwalokaha ho ne ho entswe Libna. 

33Yaba Horame, morena wa Gesere, o tla ho tlatsa Lakishe; empa Joshua a mmolaya 

le batho ba hae, a se ke a mo siela motho le a mong. 

34Joshua le Baiseraele bohle ba ho yena ba ntoo feta Lakishe, ba ya Eglone, ba emisa 

pela teng, mme ba o lwantsha. 

35Tsatsing lona leo, ba o kena, ba bolaya ba teng ka bohale ba lerumo; ka lona letsatsi 

leo a timetsa batho bohle ba teng, jwalokaha a ne a entse Lakishe. 

36Ebile Joshua le Baiseraele bohle ba ho yena ba tloha Eglone, ba ya Hebrone, mme 

ba o lwantsha. 

37Ba o kena, ba bolaya ba teng ka bohale ba lerumo, le morena wa teng, le metse 

yohle ya teng, le batho bohle ba yona; a se ke a siya motho le a mong, jwalokaha a ne 

a entse Eglone; a o fedisa le batho bohle ba teng. 

38Ebile Joshua le Baiseraele bohle ba ho yena ba leba Debire, mme ba o lwantsha. 

39A o kena, a bolaya le morena wa teng, a kena le metse yohle ya teng; ba bolaya 

batho bohle ba teng ka bohale ba lerumo, ba ba timetsa; ha a ka a siya motho le a 

mong; jwalokaha a ne a entse ka Hebrone, a etsa jwalo le ka Debire le ka morena wa 

teng, jwalokaha a ne a entse le ka Libna le ka morena wa teng. 

40Joshua a hlola fatshe leo lohle jwalo, le dithaba, le naha e ka nqa borwa, le 

mahwatata, le maralla, le marena wohle a teng; ha a ka a siya motho le a mong, a mpa 

a timetsa bohle ba phelang, jwalokaha Jehova, Modimo wa Iseraele, a ne a laetse. 

41Joshua a ba hlola ho tloha Kadeshe-Barnea, ho isa Gasa, ka naha yohle ya Goshene, 

ho ya fihla Gibeone. 

42Marena ao wohle le mafatshe a wona Joshua a a hapa kaofela ka nako e le nngwe, 

hobane Jehova, Modimo wa Iseraele, a ne a lwanela Baiseraele. 

43Yaba Joshua le Baiseraele bohle ba ho yena ba boela diahelong tse Gilgale. 

JOSHUA 11 

Ntwa e lwanneng pela letsha la Merome. — Ho hapuwa naha ka nqa leboya le 
hohle. 

1Jabine, morena wa Hatsore, ha a utlwa tseo, a romela ho Jobabe, morena wa Madone, 

le ho morena wa Shimrone, le ho morena wa Aksafe, 

2le ho marena a ka nqa leboya dithabeng, le mahwatateng ka nqa borwa ho 

Kinnerethe, le dikgutlong, le maralleng a Dore ka nqa bophirimatsatsi, 

3le ho Bakanana ba ka nqa botjhabela le ba ka nqa bophirimela, le ho Baamore, le ho 

Bahethe, le ho Baferese, le ho Bajebuse dithabeng, le ho Baheve ba katlase ho 

Hermone, naheng ya Mitspe. 

4A tswa ka makgotla a wona kaofela, e le batho ba bangata ba ka ka lehlabathe le 

lebopong la lewatle ka bongata, ba ena le dipere le makoloi a ntwa a mangatangata. 

5Marena ao kaofela a kopana, a tla a emisa hammoho pela metsi a Merome, ho 

lwantsha Iseraele. 

6Jehova a re ho Joshua: O se ke wa ba tshaba, hobane hosasane, ha ho le jwalo, ke tla 

ba neela matsohong a Baiseraele, ba se ba bolailwe; o tla poma mesifa ya maoto a 

dipere tsa bona, o tjhese makoloi a bona. 

7Ebile Joshua le bahlabani bohle ba ho yena ba ba tsometsa pela metsi a Merome, ba 

ba hlasela ka sehloho. 

8Jehova a ba neela matsohong a Baiseraele, ba ba qhala, mme ba ba phallela ho ya 

fihla Sidone e moholo, le Misrefothe-Maime, le ho ya fihla sekgutlong sa Mitspe, ka 

nqa botjhabela; ba ba bolaya, ha se ke ha eba le motho ya phonyohang. 

9Joshua a etsa ka bona kamoo Jehova a mmoleletseng kateng; a poma mesifa ya 

maoto a dipere tsa bona, a tjhesa makoloi a bona. 

10Mohlang oo, Joshua a kgutla, a kena Hatsore, a bolaya morena wa teng ka bohale ba 

lerumo; hobane pele, Hatsore e ne e le motse wa moreneng wa mebuso eo yohle. 

11Ba bolaya le batho le batho bohle ba teng ka bohale ba lerumo, ba ba timetsa, ho se 

ke ha sala letho le phelang; a ntoo tjhesa Hatsore. 

12Joshua a kena le metse yohle ya marena ao, a bolaya marena wohle a teng, a a 

timetsa ka bohale ba lerumo, a a fedisa, jwalokaha Moshe, mohlanka wa Jehova, a ne 

a laetse. 

13Empa Baiseraele ha ba ka ba tjhesa motse le o mong ho metse yohle e dithabeng, 

haese Hatsore feela; wona Joshua o ile a o tjhesa. 

14Bana ba Iseraele ba ikgapela mesebetsi yohle e metseng eo, le makgomo; haele 

batho bohle, bona ba ba bolaya ka bohale ba lerumo, ba ba timetsa, ba se ke ba siya 

motho le a mong a phela. 

15Jwalokaha Jehova a ne a laetse mohlanka wa hae Moshe, le yena Moshe a laetse 

Joshua, le yena Joshua a etsa jwalo. Ha a ka a feta taba leha e le nngwe ya tsohle tseo 

Jehova a di laetseng Moshe. 

16Joshua a hapa lefatshe leo lohle, ka dithaba, le naha yohle e ka nqa borwa, le 

lefatshe lohle la Goshene, le dikgutlo, le lehwatata, le dithaba tsa Iseraele, le dikgutlo 

tsa tsona, 

17ho tloha thabeng e phollatsi e nyolosetsang Seire ho ya fihla Baale-Gade, 

sekgutlong sa Lebanone, katlase ho thaba ya Hermone; a tshwara le marena wohle a 

teng, a a hlaba, a a bolaya. 

18Joshua a lwana le marena ao wohle ka tshiu tse ngata. 

19Ha ho a ka ha eba motse o etsang kgotso le bana ba Iseraele, haese Baheve ba 

ahileng Gibeone; ba kena metse kaofela ka ntwa; 

20hobane e ne e le Jehova ya thstsfaditseng pelo tsa bona hore ba lwantshe Iseraele, a 

tle a ba timetse, ba tle ba se ke ba bona mohau, a mpe a ba fedise, jwalokaha Jehova a 

ne a laetse Moshe. 

21Mohlang oo, Joshua a ya, a fedisa Baanake ba dithabeng tsa Hebrone, le Debire, le 

Anabe, le dithabeng tsohle tsa Juda, le dithabeng tsohle tsa Iseraele; Joshua a ba 

fedisa le metse ya bona. 

22Ha ho a ka ha sala motho le a mong wa Baanake fatsheng la bana ba Iseraele; feela 

ha nna ha sala ba seng bakae Gasa, le Gathe, le Ashdode. 

23Joshua a hapa lefatshe lohle jwalo, a etsa ka tsohle tseo Jehova a neng a di boleletse 

Moshe, mme Joshua a le nea Iseraele hore ba le rue, ka methapo ya bona le ka meloko 

ya bona; mme lefatshe la phomola, ntwa e le siyo. 

JOSHUA 12 

Marena a hlotsweng. 

1Ke ana marena a lefatshe la Kanana, ao bana ba Iseraele ba a hlotseng, ba ruileng 

naha tsa wona mose wane wa Jordane, ka nqa botjhabatsatsi, ho tloha nokeng ya 

Arnone, ho isa thabeng ya Hermone, hammoho le lehwatata lohle nqa botjhabatsatsi. 

2Ke Sihone, morena wa Baamore, ya neng a ahile Heshbone; o ne a busa naha ho 

tloha Aroere, o lebopong la noka ya Arnone, mahareng a sekgutlo, le sekoto se seng 

sa Gileade, ho isa molapong wa Jabboke, e leng moedi wa bana ba Ammone. 

3O ne a buse le lehwatata ho isa letsheng la Kinnerethe, ka nqa botjhabatsatsi, le ho 

isa Lewatleng la Lehwatata, e leng Lewatle la Letswai, nqa botjhabela, tseleng e yang 

Bethe-Jeshimothe, le nqa borwa, ho isa tlasa matswapo a Pisga. 

4Ba rua le naha ya Oge morena wa Bashane, ya neng a setse wa Baefraime ba ahileng 

Ashtarothe le Edrei; 

5o ne a busa thaba ya Hermone, le Salka, le Bashane kaofela, ho isa naheng ya 

Bageshure, le Bamaakathe, le sekoto se seng sa Gileade, moedi wa Sihone, morena 

wa Heshbone. 

6Ke bona bao Moshe, mohlanka wa Jehova, le bana ba Iseraele ba neng ba ba hlotse; 

Moshe, mohlanka wa Jehova, a nea fatshe leo ho Barubene, le ho Bagade, le ho ba 

mothapo o mong wa leloko la Manasse, hore ba le rue. 

7Ke ana marena a hlotsweng ke Joshua le bana ba Iseraele mose o kwano wa Jordane, 

nqa bophirimela, ho tloha Baale-Gade, sekgutlong sa Lebanone, ho isa thabeng e 

phollatsi e nyolosetsang Seire; fatshe leo Joshua a le nea meloko ya Baiseraele hore e 

be lefa la bona ka methapo ya bona; 

8dithaba, le dikgutlo, le mahwatata, le maralla, le lefeela, le naha e ka nqa borwa; e 

leng lefatshe la Bahethe, le la Baamore, le la Bakanana, le la Baferese, le la Baheve, le 

la Bajebuse. 

9Morena wa Jeriko ke e mong; e mong, ke morena wa Ai, o haufi le Bethele; 

10morena wa Jerusalema ke e mong; e mong hape, ke morena wa Hebrone; 

11e mong, ke morena wa Jarmuthe; e mong, ke morena wa Lakishe; 

12e mong, ke morena wa Eglone; e mong, ke morena wa Gesere; 

13morena wa Debire ke e mong; e mong, ke morena wa Gedere; 

14e mong, ke morena wa Horma; e mong hape, ke morena wa Arade; 

15e mong ke morena wa Libna; e mong, ke morena wa Adullame; 

16e mong, ke morena wa Makkeda; e mong, ke morena wa Bethele; 

17morena wa Tappua ke e mong; e mong, ke morena wa Hefere; 

18morena wa Afeke ke e mong; e mong, ke morena wa Lasharone; 

19e mong, ke morena wa Madone; e mong, ke morena wa Hatsore; 

20e mong, ke morena wa Shimrone-Merone; e mong, ke morena wa Aksafe; 

21e mong, ke morena wa Taanake; e mong, ke morena wa Megiddo; 

22e mong hape, ke morena wa Jokneame, wa Karmele; 

23e mong, ke morena wa Dore, naheng ya Dore; e mong hape, ke morena wa Gojime, 

pela Gilgale; 

24e mong, ke morena wa Thirtsa; marena ao wohle a mashome a mararo a motso o 

mong. 

JOSHUA 13 

Ho arolwa naha ya Kanana, 13 — 24. 
Ho arolwa naha ka nqa botjhabela ho Jordane. 

1Joshua ha a se a tsofetse, a hodile, Jehova a re ho yena: O tsofetse, o hodile, mme ho 

sa setse fatshe le leholo le esong ho ruuwe. 

2Fatshe le sa setseng, ke naha yohle ya Bafilesta le naha yohle ya Bageshure; 

3ho tloha nokeng ya Shikore, e mathang pela Egepeta, ho isa moeding wa Ekrone, nqa 

leboya, moo ho thweng, ke ha Bakanana; teng ho na le kgosana tse hlano tsa 

Bafilesta, ya Gasa, le ya Ashdode, le ya Ashkelone, le ya Gathe, le ya Ekrone. 

4Hape ke naha ya Baavve ka nqa borwa, le lefatshe lohle la Bakanana, le Meara eo e 

leng wa Basidone, ho isa Afeke, le moeding wa Baamore. 

5Hape, ke fatshe la Bagible le Lebanone kaofela nqa botjhabatsatsi, ho tloha Baale-

Gade tlasa thaba ya Hermone, ho isa haufi le Hamathe. 

6Bohle ba ahileng sehlabeng, ho tloha Lebanone ho isa Misrefothe-Maime, Basidone 

kaofela, 

7ke tla ba leleka pela bana ba Iseraele; feela, o nne o abe dinaha tseo ka ho di laola ka 

lotho, e be lefa la Baiseraele, jwalokaha ke o laetse. O abe naha eo, e be lefa la 

meloko e robileng mono o le mong hammoho le la mothapo o mong wa leloko la 

Manasse. 

8Haele Barubene, le Bagade, le mothapo o mong wa Manasse, ba nkile lefa leo Moshe 

a neng a ba neile lona mose wane wa Jordane, nqa botjhabela, jwalokaha Moshe, 

mohlanka wa Jehova, a ne a ba neile; 

9ho tloha Aroere o lebopong la sekgutlo sa Arnone, le motseng o hara sekgutlo, 

sehlaba sohle sa Medeba ho isa Dibone; 

10le metse yohle ya Sihone, morena wa Baamore, ya neng a busa Heshbone, ho isa 

moeding wa bana ba Ammone, 

11le Gileade, le naha ya Bageshure, le ya Bamaakathe, le thaba yohle ya Hermone, le 

Bashane kaofela, ho isa Salka; 

12le mmuso wohle wa Oge, Bashane, ya neng a busa Ashtarothe le Edrei, ya neng a 

setse wa Barefaime; Moshe o ne a ba hlole, a ba a ba leleka. 

13Leha ho le jwalo, bana ba Iseraele ha ba ka ba leleka Bageshure, leha e le 

Bamaakathe; Bageshure le Bamaakathe ba ahile Iseraeleng ho fihlela kajeno. 

14Haele leloko la Balevi ha a ka a le nea lefa; mahlabelo a beelwang Jehova, Modimo 

wa Iseraele, ke wona e leng lefa la bona, jwalokaha a ne a ba boleletse. 

Naha ya Barubene. 

15Moshe o ne a se a abetse leloko la bana ba Rubene lefa, ka matlo a bona. 

16Moedi wa bona o ne o tloha Aroere, o lebopong la noka ya Arnone le motseng o 

hara sekgutlo sa yona, le sehlabeng sohle se pela Medeba; 

17ke Heshbone le metse yohle ya teng e ka sehlabeng; Dibone le Bamothe-Baale, le 

Bethe-Baale-Meone 

18le Jaatse, le Kedemothe, le Mefaathe; 

19le Kiryathaime, le Sibma, le Tserethe-Hashahare, thabeng ya lehwatata; 

20le Bethe-Peore, le matswapo a Pisga, le Bethe-Jeshimothe; 

21le metse yohle e ka lehwatateng, le mmuso wohle wa Sihone, morena wa Baamore, 

ya neng a busa Heshbone, eo Moshe a neng a mo hlotse, yena le dikgosana tsa 

Midiane e e leng Evi, le Rekeme, le Tsure, le Hure, le Reba, bao e neng e le batho ba 

Sihone, ha ba ntse ba ahile fatsheng leo. 

22Baalame, mora Beore, senohe, le yena o ne a bolailwe ka lerumo ke bana ba 

Iseraele, hara ba bang ba bolailweng. 

23Moedi wa bana ba Rubene e ne e le Jordane, lebopong la yona. Ke lona lefa la bana 

ba Rubene, ka matlo a bona; ke yona metse le metsana ya bona. 

Naha ya Bagade. 

24Moshe o ne a neile leloko la Gade lefa, e leng bana ba Gade, ka matlo a bona. 

25Naha ya bona e ne e le Jaesere, le metse yohle ya Gileade, le sekoto sa naha ya bana 

ba Ammone, ho isa Aroere, o maloka le Rabba; 

26le ho tloha Heshbone ho isa Ramathe-Mitspa le Bethonime; le ho tloha Mahanaime, 

ho isa moeding wa Debire. 

27Lehwatateng ke Bethe-Arame, le Bethe-Nimra, le Sukkothe, le Tsafone, e leng ho 

setseng ha mmuso wa Sihone, morena wa Heshbone; Jordane ke moedi wa teng, ho 

isa phellong ya letsha la Kinnerethe, mose wane wa Jordane, nqa botjhabela. 

28Ke lona lefa la bana ba Gade, ka matlo a bona, le metse le metsana ya teng. 

Naha ya mothapo o mong wa Manasse. 

29Hape, Moshe o ne a neile ba mothapo wa leloko la Manasse lefa; lefa la mothapo o 

mong wa bana ba Manasse la dula jwana: 

30Naha ya bona ke ho tloha Mahanaime, Bashane kaofela, mmuso wohle wa Oge, 

morena wa Bashane, le metsana yohle ya Jaire, e Bashane; ke metse e mashome a 

tsheletseng; 

31le sekoto sa Gileade, le Ashtarothe, le Edrei, metse ya mmuso wa Oge, Bashane, ya 

eba ya bana ba Makire, mora Manasse, ke ho re, ya mothapo wa bana ba Makire ka 

matlo a bona. 

32Ke wona mafa ao Moshe a neng a a abile a le mahwatateng a Moabe, mose wane wa 

Jordane, ka nqa botjhabela ho Jeriko. 

33Empa Moshe ha a ka a nea leloko la Balevi lefa; Jehova, Modimo wa Iseraele, ke 

yena e leng lefa la bona, jwalokaha a ne a ba boleletse. 

JOSHUA 14 

Ho arolwa naha e ka nqa bophirimela ho Jordane. 

1Ke wona mafa ao bana ba Iseraele ba ileng ba a rua fatsheng la Kanana, ao moprista 

Eleasare, le Joshua, mora Nune, le dihlooho tsa bontata meloko ya bana ba Iseraele ba 

ba abetseng wona ho ba lefa la bona; 

2lefa leo la meloko e robileng monwana o le mong le la mothapo o mong wa leloko le 

leng, la laolwa ka lotho, jwalokaha Jehova a ne a laetse ka Moshe. 

3Hobane Moshe o ne a neile meloko e mmedi le mothapo o mong wa leloko le leng 

lefa la yona mose wane wa Jordane; empa ha a ka a nea Balevi lefa hara bona, 

4etswe bana ba Josefa ba ne ba balwa e le meloko e mmedi, la Manasse le la Efraime; 

ha ba ka ba nea Balevi kabelo lefatsheng leo, haese metse ya ho aha teng, le meraka 

ya dikgomo tsa bona, le ya dintho tsa bona. 

5Bana ba Iseraele ba etsa jwalokaha Jehova a ne a laetse Moshe, mme ba arolelana 

naha. 

Naha e neilweng Kalebe. 

6Ebile bana ba Juda ba tla ho Joshua Gilgale; Kalebe, mora Jefunne, Mokenise, a re 

ho yena: O tseba taba eo Jehova a neng a e bolelle Moshe, monna wa Modimo, 

bakeng sa ka le sa hao, ha re le Kadeshe-Barnea. 

7Ke ne ke le dilemo tse mashome a mane, mohla Moshe, mohlanka wa Jehova, a 

nthomang, Kade-she-Barnea, ho ya hlwela naha, mme ka mo tlisetsa ditaba, 

jwalokaha di ne di le pelong ya ka; 

8athe banabeso, bao re neng re ile le bona, ba nyahamisitse setjhaba pelo; empa nna ka 

latela Jehova, Modimo wa ka, kahohle. 

9Mohlang oo, Moshe a nkanela, a re: Kannete, lefatshe leo maoto a hao a ileng a le 

hata e tla nne e be lefa la hao le la bana ba hao kamehla; hobane o latetse Jehova, 

Modimo wa ka, kahohle. 

10Bona, jwale Jehova o bolokile bophelo ba ka ka lemo tsena tse mashome a mane a 

metso e mehlano, jwalokaha a ne a boletse, haesale Jehova a bolella Moshe taba ena, 

ha Baiseraele ba ne ba ntse ba tsamaya lefeelleng; mme le ka bona, kajeno ke na le 

dilemo tse mashome a robileng meno e le mmedi a nang le metso e mehlano. 

11Leha ho le jwalo, ke sa le matla le kajeno, jwaloka mohla Moshe a nthomang; 

jwalokaha matla a ka a ne a le jwalo mohlang oo, le kajeno matla a ka a ho lwana a 

ntse a le teng, a ho futuha le a ho boya. 

12Jwale, nnee thaba ena eo Jehova a e boletseng mohlang oo; hobane o utlwile le 

wena mohlang oo hobane teng ho na le Baanake, hape ho na le metse ya metonana e 

marako; ha ekaba Jehova a ka ntlatsa, nka ba leleka, jwalokaha Jehova a boletse. 

13Yaba Joshua o a mo hlohonolofatsa, a nea Kalebe, mora Jefunne, Hebrone, ho ba 

lefa la hae. 

14Ke ka mokgwa oo Hebrone e bileng lefa la Kalebe, mora Jefunne, Mokenise, ho 

fihlela kajeno; hobane o kile a latela Jehova, Modimo wa Iseraele, kahohle. 

15Pele lebitso la Hebrone e ne e le Kiryath-Arba; Arba yena e be e le motho e 

molelele ho feta Baanake kaofela. Mme lefatshe la phomola ntwa e le siyo. 

JOSHUA 15 

Naha ya leloko la Juda. 

1Naha e laoletsweng leloko la bana ba Juda, ka matlo a bona, ke ho ya moeding wa 

Edomo, lefeelleng la Tsine, nqa borwa; ke yona pheletso ya naha nqa borwa. 

2Moedi wa bona nqa borwa o ne o tloha phellong ya Lewatle la Letswai, koung e 

lebileng borwa, 

3ho ya fihla nqa borwa moepeng wa Akrabbime, ho tla Tsine; ka nqa borwa o 

nyolosetsa Kadeshe-Barnea, le ho tla Hetsrone, le ho nyolosetsa Addare, le ho pota 

Karkaa; 

4o ntoo feta Atsmone, le ho tswela pele ho isa molapong wa Egepeta, moo naha e 

fellang lewatleng. E tla ba wona moedi wa lona nqa borwa. 

5Nqa botjhabela, moedi e ne e le Lewatle la Letswai, ho isa makenellong a Jordane; 

nqa leboya, moedi o ne o tloha koung ya Lewatle la Letswai, moo Jordane e kenang 

teng. 

6Moedi oo o nyolosetsa Bethe-Hogla, o feta nqa leboya ho Bethe-Araba, mme moedi 

oo o nyolosetsa ho isa fikeng la Bohane, mora Rubene. 

7Moedi o nyolosetsa le Debire, ho tloha sekgutlong sa Akore; nqa leboya o lebile 

Gilgale o pela moepa wa Adummime, o nqa borwa ho noka; moedi o fetela pele ho 

fihla metsing a Ene-Shemeshe, o ye o felle Ene-Rogele. 

8Moedi o ntoo nyolosa ka kgohlo ya mora Hinnome, e nqa borwa ho Jebuse, e leng 

Jerusalema; moedi o ntoo nyolosetsa qhoweng ya thaba e mabapa le kgohlo ya 

Hinnome, nqa bophirimela, ho felleng ha kgohlo ya Refaime, nqa leboya. 

9Moedi o seha ho tloha qhoweng ya thaba ho isa sedibeng sa metsi a Nefthoa, o fihle 

metseng ya thaba ya Efrone; o ntoo lebiswa Baala, e leng Kiryathe-Jearime. 

10Moedi hape o pota ho tloha Baala, nqa bophirimela, ho isa thabeng ya Seire, o fetele 

pele mothating wa thaba ya Jearime, e leng Kesalone, nqa leboya, mme o theosetse 

Bethe-Shemeshe, o ntoo feta ka Thimna. 

11Moo, moedi o fetela pele mabapa le Ekrone, nqa leboya; moedi o ntoo leba 

Shikrone, o fetele pele ka thaba ya Baala, o ye ho fihla Jabneele, o ntoo fella 

lewatleng. 

12Haele moedi wa nqa bophirimela, e ne e le Lewatle le Leholo ka lebopo la lona. Ke 

oo moedi wa bana ba Juda ka nqa tsohle, ka matlo a bona. 

13Kalebe yena, mora Jefunne, a newa kabelo hammoho le bana ba Juda, jwalokaha 

Jehova a ne a laetse Joshua, a newa motse wa Arba, ntata Anake; ke wona Hebrone. 

14Kalebe a leleka teng bara ba bararo ba Anake, Sheshai, le Akimane, le Talmai, bana 

ba Anake. 

15A ntoo tloha teng ho ya lwantsha ba ahileng Debire; bitso la pele la Debire e ne e le 

Kiryathe-Sefere. 

16Kalebe a re: Ya tla kena Kiryathe-Sefere, a o nke, ke tla mo nea Aksa, moradi wa 

ka, e tle e be mosadi wa hae. 

17Ebile Othniele, mora Kenase, ngwanabo Kalebe, o a o kena; mme a mo nea Aksa, 

moradi wa hae, ya eba mosadi wa hae. 

18Mme ha a tlileho monna wa hae, a mo phehella hore a kope tshimo ho ntatae; ebile 

Aksa o theoha hodima esele ya hae kapele, mme Kalebe a re ho yena: O batlang? 

19A re: Nnee mpho, hobane o nneile naha nqa borwa; nnee le didiba tsa metsi. A mo 

nea didiba tse kahodimo le tse katlase. 

20Ke lena lefa la leloko la bana ba Juda ka matlo a bona: 

21Metse e phethellang naha ya leloko la bana ba Juda, moeding wa Edomo, nqa 

borwa, ke Kabtseele, Edere, Jagure; 

22Kina, Dimona, le Adada; 

23Kedeshe, Hatsore, Ithnane; 

24Sife, Theleme, le Bealothe; 

25Hatsore-Hadattha, le Keryothe-Hetsrone, e leng Hatsore; 

26Amame, Shema, Molada; 

27Hatsare-Gadda, Heshmone, Bethe-Palethe; 

28Hatsare-Shuale, Beerseba, Bisyothia; 

29Baala, Ijime, le Atseme; 

30Eltholade, Kesile, Horma; 

31Tsiklage, Madmanna, Sansanna; 

32Lebaothe, Shilhime, Aine, le Rimmone: metse eo yohle e mashome a mabedi a 

metso e robileng mono o le mong, le metsana ya yona. 

33Lehwatateng, ke Esthaole, Tsorea, Ashna, 

34Sanoa, Ene-Gannime, Tapqua, Ename; 

35Jarmuthe, Adullame, Soko, Aseka; 

36Shaaraime, Adithaime, Gedera, le Gederothaime: ke metse e leshome le metso e 

mene, le metsana ya yona. 

37Tsenane, Hadasha, Migdale-Gade; 

38Dileane, Mitspe, Joktheele, 

39Lakishe, Botskathe, le Eglone; 

40Kabbone, Lakmase, Kithlishe; 

41Gederothe, Bethe-Dagone, Naama, le Makkeda; metse eo e leshome le metso e 

tsheletseng, le metsana ya eona; 

42Libna, Ethere, Ashane, 

43Jiftah, Ashna, Netsibe; 

44Keila, Aksibe, le Maresha: ke metse e robileng mono o le mong, le metsana ya 

yona. 

45Ekrone le metse ya teng le metsana ya yona, 

46ho tloha Ekrone ho isa lewatleng, naha yohle e pela Ashdode, le metsana ya yona; 

47Ashdode, le metse ya teng le metsana ya yona; Gasa le metse ya teng le metsana ya 

yona, ho isa molapong wa Egepeta le Lewatleng le Leholo, lebopong la lona. 

48Dithabeng, ke Shamire, Jatthire, Soko; 

49Danna, Kiryathe-Sanna, e leng Debire; 

50Anabe, Eshthemo, le Anime; 

51Goshene, Holone, le Gilo; ke metse e leshome le motso o mong, le metsana ya yona. 

52Arabe, Duma, Esheane, 

53Janume, Bethe-Tappua, le Afeka; 

54Humta, Kiryath-Arba, e leng Hebrone, le Tsiore: ke metse e robileng mono o le 

mong le metsana ya yona. 

55Maone, Karmele, Sife, Juta; 

56Jisreele, Jokdeame, Sanoa, 

57Kaine, Gibea, le Thimna: ke metse e leshome le metsana ya yona. 

58Halhule, Bethe-Tsure, Gedore; 

59Maarathe, le Beth-Anothe, le Elthekone: ke metse e tsheletseng le metsana ya yona. 

60Kiryathe-Baale, e leng Kiryathe-Jearime, le Rabba: ke metse e mmedi le metsana ya 

yona. 

61Lefeelleng ke Beth-Araba, Middine, Sekaka, 

62Nibshane, Ire-Hammela, le Ene-Gedi: ke metse e tsheletseng le metsana ya yona. 

63Haele Bajebuse ba neng ba ahile Jerusalema, bana ba Juda ba sitwa ho ba leleka; 

Bajebuse ba ahile ke hona le bana ba Juda, Jerusalema, ho fihlela kajeno. 

JOSHUA 16 

Naha ya leloko la Efraime. 

1Naha e laoletsweng bana ba Josefa, moedi wa yona o ne o tloha Jordane mabapa le 

Jeriko, ho isa metsing a Jeriko nqa botjhabela le lefeelleng le nyolosetsang thabeng ya 

Bethele ho tswa Jeriko; 

2o ntoo tloha Bethele, o lebe Luse, ho ya kena moeding wa Baarke, Atharothe. 

3Nqa bophirimela, o theohela moeding wa Bajaflethe, ho isa moeding wa Bethe-

Horone ya katlase, le ho leba Gesere; o ntoo ya fella lewatleng. 

4Bana ba Josefa, Manasse le Efraime, ba nkile lefa la bona jwalo. 

5Moedi wa bana ba Efraime ke ona ka matlo a bona: nqa botjhabela, moedi wa lefa la 

bona o tloha Atharothe-Addare ho isa Bethe-Horone ya kahodimo. 

6Nqa leboya, moedi o leba lewatleng ho ya kena Mikmethate; moedi o ntoo pota 

Thaanathe-Silo nqa botjhabela, o feta pela teng nqa botjhabela ho isa Janoa. 

7O ntoo tswa Janoa, o theohele Atharothe le Naaratha, ho ya fihla Jeriko le ho fella 

Jordane. 

8Nqa bophirimela, moedi o tloha Tappua ho leba nokeng ya Kana, mme o ya fella 

lewatleng. Ke leo lefa la leloko la bana ba Efraime, ka matlo a bona. 

9Metse e meng ya arolelwa bana ba Efraime lefeng la bana ba Manasse, metse eo 

yohle e na le metsana ya yona. 

10Empa ha ba ka ba leleka Bakanana ba ahileng Gesere; Bakanana ba ahile le 

Baefraime, ba ba sebeletsa ba ntse ba ntsha lekgetho ho fihlela kajeno. 

JOSHUA 17 

Naha ya mothapo o mong wa Manasse. 

1Le leloko la Manasse la laolelwa lefa, etswe e le letsibolo la Josefa. Makire ke yena 

letsibolo la Manasse le ntata Gileade. A newa Gileade le Bashane, hobane e ne e le 

mohale. 

2Le bana ba bang ba Manasse ba laolelwa lefa ka matlo a bona: ke bana ba Abiesere, 

le bana ba Heleke, le bana ba Asriele, le bana ba Sikeme, le bana ba Hefere, le bana 

ba Shemida: bao ke bana ba batona ba Manasse, mora Josefa, ka matlo a bona. 

3Tselofkade yena, mora Hefere, mora Gileade, mora Makire, mora Manasse, ha a ka a 

ba le bara, a ba le basetsana feela; mabitso a baradi ba hae ke ana: Makla, Nowe, 

Hogla, Milka, le Thirtsa. 

4Ba tla pela moprista Eleasare, le pela Joshua, mora Nune, le pela baholo, ba re: 

Jehova o ne a laele Moshe ho re nea lefa hammoho le banababo rona. Ebile ba fuwa 

lefa hammoho le banababo ntata bona, ka taelo ya Jehova. 

5Manasse a abelwa jwalo karolo tse leshome kantle ho lefatshe la Gileade le Bashane, 

le mose wane wa Jordane; 

6hobane baradi ba Manasse ba kile ba newa lefa hammoho le bara ba hae; bara ba 

Manasse ba bang ba newa lefatshe la Gileade. 

7Moedi wa Manasse o tloha Asere ho isa Mikmethathe o pela Sikeme; moedi o ntoo 

leba ka ho le letona ho fihla moo ho ahileng ba Ene-Thappua. 

8Manasse a fuwa naha ya Thappua, empa Thappua, naheng ya Manasse, ke wa bana 

ba Efraime. 

9Moedi eba o theohela nokeng ya Kana, nqa borwa ho noka. Metse eo ya Efraime e 

hara metse ya Manasse. Moedi wa Manasse eba o ya nqa leboya ho noka, mme o ya 

fella lewatleng. 

10Nqa borwa naha ke ya Efraime, nqa leboya ke ya Manasse, mme lewatle ke moedi 

wa bona; moedi o teana le wa Asere nqa leboya, le wa Issaskare nqa botjhabela. 

11Fatsheng la Issaskare le la Asere, Manasse a newa Bethe-Sheane le metse ya teng, le 

Jibleame le metse ya teng, le ba ahileng Dore le metseng ya teng, le ba ahileng Ene-

Dore le metseng ya teng, le ba ahileng Thaanake le metseng ya teng, le ba ahileng 

Megiddo le metseng ya teng, le diqepho tse tharo. 

12Empa bana ba Manasse ba sitwa ho rua metse eo; Bakanana ba pheella ho dula 

lefatsheng leo. 

13Eitse mohla bana ba Iseraele ba leng matla, ba ntshisa Bakanana lekgetho, ba mpa 

ba se ke ba ba leleka ruri. 

14Ebile bana ba Josefa ba bolella Joshua, ba re: O re neile keng karolo e le nngwe le 

seabo se le seng feela, ho ba lefa la rona na, athe re batho ba bangata, mme Jehova o 

re hlohonolofaditse ho fihlela jwale? 

15Joshua a re ho bona: Ha le le batho ba bangata, eyang morung, le ikgathele teng 

fatsheng la Baferese le la Bare-faime, ha thaba ya Efraime e sa le lekane. 

16Bana ba Josefa, ba re: Thaba e ke ke ya re lekana, hobane Bakanana kaofela ba 

dutseng lehwatateng ba na le makoloi a tshepe; ke ba Bethe-Sheane le metse ya teng, 

le ba lehwatateng la Jisreele. 

17Joshua a bolella ba ntlo ya Josefa, Baefraime le Bamanasse, a re: Empa le batho ba 

bangata, le matla haholo, le ke ke la ba le seabo se le seng feela; hobane thaba e tla ba 

ya lona; 

18leha e le moru le tla ikgathela teng, le phello ya wona e tla ba ya lona; hobane le tla 

leleka Bakanana, leha ba ena le makoloi a tshepe, hape ba le matla. 

JOSHUA 18 

Naha ya leloko la Benjamine. 

1Yaba phutheho yohle ya bana ba Iseraele e bokana Silo, ya hloma tente ya pokano 

teng; ke ha lefatshe le se le hapilwe ke bona. 

2Empa ho ne ho setse meloko e supileng ya bana ba Iseraele e esong ho abelwe mafa a 

yona. 

3Ebile Joshua o re ho bana ba Iseraele; Le tla tswafa ho isa kae ho ya rua lefatshe leo 

Jehova, Modimo wa bontata lona, a le neileng lona? 

4Ntshang banna ba bararo lelokong le leng le le leng, ke tle ke ba rome, ba tlohe, ba 

ye le naha, ba e lekanye ho e etsa lefa, ba ntoo boela ho nna. 

5Ba tla e arola dikarolo tse supileng. Bajuda bona ba tla dula naheng ya bona nqa 

borwa; ba ntlo ya Josefa le bona ba dule naheng ya bona nqa leboya. 

6Lona, lekanyang karolo tse supileng tsa naha, le ntoo tlisa ditaba mona ho nna, ke tle 

ke le laolele mona pela Jehova, Modimo wa rona. 

7Haele Balevi, ha ba na kabelo le lona, etswe boprista ba Jehova e le lefa la bona; 

Bagade le Barubene le ba mothapo o mong wa leloko la Manasse ba se ba nkile mafa 

a bona mose wane wa Jordane nqa botjhabela, e leng ao Moshe, mohlanka wa Jeho-

va, a ba neileng wona. 

8Ebile banna bao ba tloha, ba tsamaya. Joshua a laela ba yang ho lekanya naha, a re: 

Tlohang, le ye le naha, le e lekanye, le ntoo boela ho nna, ke tle ke le laolele mona 

Silo, pela Jehova. 

9Ebile banna bao ba tloha, ba ya le naha, ba lekanya metse ya yona ho e etsa dikarolo 

tse supileng, ba e ngola bukeng, ba ntoo boela ho Joshua, diahelong tse Silo. 

10Moo Silo, Joshua a ba laolela pela Jehova; mme Joshua a abela bana ba Iseraele 

naha ka dikarolo tsa bona. 

11Kabelo e laoletsweng leloko la bana ba Benjamine ya eba ka matlo a bona; naha eo 

ba e laoletsweng ya eba mahareng a bana ba Juda le bana ba Josefa. 

12Nqa leboya, moedi wa bona o tloha Jordane; moedi o boela o leba mabapa le Jeriko 

nqa leboya, o nyolosetsa thabeng, nqa bophirimela, mme o ya fella feelleng la Beth-

Avene. 

13Moedi ha o tloha teng, o leba Luse; haufi le Luse ke Bethele, nqa borwa; moedi o 

ntoo theosetsa Atharoth-Addare, haufi le thaba e nqa borwa ho Bethe-Horone ya 

katlase. 

14Nqa bophirimela, moedi o ya pele, ebe o leba nqa borwa ho tloha thabeng e pela 

Bethe-Horone, nqa borwa o ye ho fella pela Kiryathe-Baale, e leng Kiryathe-Jearime, 

motse wa bana ba Juda; ke moedi ka nqa bophirimela. 

15Nqa borwa, o tloha phellong ya Kiryathe-Jearime; moedi o ntoo fetela nqa 

bophirimela, o ya mohloding wa metsi a Nefthowa. 

16Moedi o ntoo theosetsa nkong ya thaba e pela kgohlo ya mora Hinnome e 

sekgutlong sa Barefaime, nqa leboya; o boela o theosa kgohlo ya Hinnome mabapa le 

Bajebuse, nqa borwa: jwale, o theosetsa Ene-Rogele. 

17O ya pele nqa leboya, o fetela Ene-Shemeshe o ntoo fetela Gelilothe o mabapa le 

moepa wa Adummime; o boela o theosetsa lefikeng la Bohane, mora Rubene. 

18O ntoo fetela pele ho ya mabapa le lehwatata nqa leboya; teng o theosetsa 

lehwatateng. 

19Jwale, moedi o fetela ho ya mabapa le Bethe-Hogla, nqa leboya, mme moedi o ya 

fella koung ya leboya ya Lewatle la Letswai, makenellong a Jordane nqa borwa: ke oo 

moedi wa borwa. 

20Jordane ke moedi wa teng nqa botjhabela. Ke lona lefa la bana ba Benjamine ka 

meedi ya lona ka nqa tsohle, ka matlo a bona. 

21Metse ya leloko la Benjamine ka matlo a bona ke Jeriko, Bethe-Hogla, Emeke-

Ketsitse, 

22Bethe-Araba, Tsemaraime, Bethele, 

23Avvime, Ofra, 

24Kefar-Ammonai, Ofni, le Geba: ke metse e leshome le metso e mmedi le metsana 

ya yona. 

25Hape, ke Gibeone, Rama, Beerothe; 

26Mitspe, Kefira, Motsa, 

27Rekeme, Jirpeele, le Thareala; 

28Tsela, Elefe le Jebuse, e leng Jerusalema, le Gibeathe, le Kiryathe: ke metse e 

leshome le metso e mene le metsana ya yona. Ke leo lefa la Babenjamine ka matlo a 

bona. 

JOSHUA 19 

Naha ya leloko la Simeone. 

1Karolo ya bobedi ya laolelwa Simeone, ke ho rea, leloko la bana ba Simeone ka 

matlo a bona; lefa la bona la eba hara lefa la bana ba Juda. 

2Lefeng la bona ha eba Beerseba, Sheba, Molada; 

3Hatsare-Shuale, Bala, Atseme; 

4Eltholade, Bethule, Horma; 

5Tsiklage, Bethe-Markabothe, le Hatsare-Susa; 

6Bethe-Lebaothe, le Sharuhene: ke metse e leshome le metso e meraro, le metsana ya 

yona. 

7Aine, Rimmone, Ethere, le Ashane: ke metse e mene le metsana ya yona. 

8Le metsana yohle e teetseng metse eo hare kahohle ho isa Baalathe-Beere, e leng 

Rama wa borwa. Ke leo lefa la leloko la bana ba Simeone, ka matlo a bona. 

9Lefa la bana ba Simeone la arolwa karolong ya bana ba Juda; hobane karolo ya bana 

ba Juda e ne e ba sita; ebile ke moo bana ba Simeone ba abetsweng lefa la bona lefeng 

la bao. 

Naha ya leloko la Sabulone. 

10Karolo ya boraro ya laolelwa bana ba Sabulone ka matlo a bona. 

11Moedi wa lefa la bona o fihla Saride; moedi wa bona hape o leba Mareala, nqa 

bophirimela, o fihla Dabbeshethe, o ya le nokeng e pela Jokneame. 

12Ha o tloha Saride, o pota ka nqa botjhabatsatsi naheng ya Kislothe-Thabore, o ntoo 

fetela Dabrathe, o nyolosetsa Jafia; 

13teng o fetela pele nqa botjhabela ho ya fihla Gittha-Hefere, le Ittha-Katsine, o ya le 

Rimmone, o ntoo pota ho isa Nea. 

14Moedi o boela o pota ka nqa leboya ho Hannathone, o ya fella sekgutlong sa Jiftha-

Ele. 

15Hape, ke Katthathe, Nahalale, Shimrone, Jideala, le Bethlehema: ke metse e 

leshome le metso e mmedi le metsana ya yona. 

16Ke leo lefa la bana ba Sabulone ka matlo a bona; ke eo metse le metsana ya yona. 

Naha ya leloko la Issaskare. 

17Karolo ya bone ya laolelwa Issaskare, ke ho re, bana ba Issaskare ka matlo a bona. 

18Moedi wa bona o lebile Jisreele le Kesullothe, le Shuneme; 

19le Hafaraime, le Shione, le Anaharathe, 

20le Rabbithe, le Kishione, le Abetse, 

21le Remethe, le Ene-Gannime, le Ene-Kadda, le Bethe-Patsetse. 

22Moedi o ntoo fihla Thabore, le Shakatsima, le Bethe-She-meshe; hape moedi wa 

bona o ya fella Jordane: ke metse e leshome le metso e tsheletseng le metsana ya 

yona. 

23Ke leo lefa la leloko la bana ba Issaskare ka matlo a bona; ke eo metse le metsana 

ya yona. 

Naha ya leloko la Asere. 

24Karolo ya bohlano ya laolelwa leloko la bana ba Asere ka matlo a bona. 

25Moedi wa bona ke Helkathe, le Hali, le Bethene, le Aksafe; 

26le Allammeleke, le Ameade, le Misheale; nqa bophirimela o ya fihla Karmele le 

Shikore-Libnathe. 

27Nqa botjhabatsatsi, o pota Bethe-Dagone, o fihla Sabulone, le sekgutlong sa Jiftha-

Ele, nqa leboya ho Bethe-Emeke, le Nejele; o ntoo fetela Kabule ka ho le letshehadi; 

28le Ebrone, le Rehobe, le Hammone, le Kana, ho isa Sidone e moholo. 

29Moedi o ntoo leba Rama, ho isa le motseng o morako wa Tire; moedi o ya le Hosa, 

mme o ya fella lewatleng, ho tloha Helebe, ho isa Aksibe. 

30Hape, ke Umma le Afeke, le Rehobe: ke metse e mashome a mabedi a metso e 

mmedi le metsana ya yona. 

31Ke leo lefa la leloko la Asere ka matlo a bona; ke eo metse le metsana ya yona. 

Naha ya leloko la Nefthali. 

32Karolo ya botshelela ya laolelwa bana ba Nefthali, ke ho re, bana ba Nefthali ka 

matlo a bona. 

33Moedi wa bona o tloha Helefe, eikeng e pela Tsaanannime, le Adami-Nekebe, le 

Jabneele, ho isa Lakkume, o ntoo fella Jordane. 

34Moedi o boela o leba nqa bophirimela ho isa Asnothe-Thabore; o tloha teng ho ya 

fihla Hukkoke, o ya le Sabulone nqa borwa, mme o ya le Asere nqa bophirimela, le 

Juda, le Jordane nqa botjhabatsatsi. 

35Hape, metse e marako ke Tsiddime, Tsere, Hammathe, Rakkathe, le Kinnerethe; 

36Adama, Rama, Hatsore; 

37Kedeshe, Edrei, le Ene-Hatsore; 

38Jireone, Migdale-Ele, Horeme, Bethe-Anathe, le Bethe-Shemeshe: ke metse e 

leshome le metso e robileng mono o le mong le metsana ya yona. 

39Ke leo lefa la leloko la bana ba Nefthali ka matlo a bona; ke eo metse le metsana ya 

yona. 

Naha ya leloko la Dane. 

40Karolo ya bosupa ya laolelwa leloko la bana ba Dane, ka matlo a bona. 

41Moedi wa lefa la bona ke Tsorea, le Eshthaole, le Ire-Shemeshe, 

42le Shaalabbine, le Ajalone, le Jithla, 

43le Elone, le Thimnatha, le Ekrone, 

44le Eltheke, le Gibbethone, le Baalathe; 

45le Jehude, le Bene-Berake, le Gathe-Rimmo-ne, 

46le Me-Jarkone le Rakkone, hammoho le naha e mabapa le Jafo. 

47Naha ya bana ba Dane ya boela ya tswela kantle ho moo e neng e le ha bona; 

hobane bana ba Dane ba ile ba futuhela Lesheme, ba o kena, ba bolaya ba teng ka 

bohale ba lerumo, ba o rua, mme ba aha teng, ba bitsa Lesheme Dane ka lebitso la 

ntata bona, Dane. 

48Ke leo lefa la leloko la bana ba Dane ka matlo a bona; ke eo metse le metsana ya 

yona. 

Motse wa Thimnathe. — Sera o newa Joshua. 

49Eitse hobane ba qetelle ho arola naha ho e etsa lefa la bona, ka meedi ya bona, bana 

ba Iseraele ba nea Joshua, mora Nune, lefa hara bona. 

50Ka taelo ya Jehova, ba mo nea motse oo a o kopileng, Thimnathe-Sera, thabeng ya 

Efraime; mme a haha motse, a dula teng. 

51Ke ao mafa ao moprista Eleasare, le Joshua, mora Nune, le dihlooho tsa bontata 

meloko ya bana ba Iseraele ba a abileng ka lotho, Silo, pela Jehova, monyako wa tente 

ya pokano. Ba phetha jwalo ho aba naha. 

JOSHUA 20 

Metse e tsheletseng ya setshabelo. 

1Ebile Jehova o bolella Joshua, a re: 

2Bolella bana ba Iseraele, o re: Ikgetheleng metse ya ho tshabela teng, eo ke le 

laetseng yona ka Moshe; 

3hore mmolai ya bolaileng motho a sa etse ka boomo, a sa hopole, a tle a tshabele 

teng; mme e tla ba setshabelo sa lona, ha le tshaba mophetetsi wa madi. 

4Mmolai o tla tshabela motseng o mong wa yona, a eme pela monyako wa motse yona 

eo, a behele baholo ba motse oo taba ya hae; ba tla mo amohela ho bona motseng, ba 

mo nee le moo a ka dulang le bona. 

5Mophetetsi wa madi ha a mo phallela, ba se ke ba mo nea mmolai; hobane o bolaile 

wa habo a sa hopole, a sa ka a mo hloya pele. 

6O tla dula motseng oo, a tle a be a eme kahlolong pela phutheho, moprista e moholo 

wa mehleng eo a be a shwe; ke hona mmolai a tla kgutla, a ye motseng wa hae, le 

tlung ya hae, motseng oo a neng a balehe ho wona. 

7Yaba ba khetha Kedeshe wa Galelea, thabeng ya Nefthali, le Sikeme, thabeng ya 

Efraime, le Kiryath-Arba, e leng Hebrone, thabeng ya Juda. 

8Mose wane wa Jordane, nqa botjhabela ho Jeriko, ba bea Betsere, lefeelleng la 

lehwatata, lelokong la Rubene; le Ramothe-Gileade, lelokong la Gade; le 

Golane, naheng ya Bashane, la Manasse. 

9Ke yona metse e beetsweng bana ba Iseraele bohle le baditjhaba ba jakileng hara 

bona, e le hore e mong le e mong ya bolaileng motho, a sa etse ka boomo, a tshabele 

teng, a se ke a bolawa ke mophetetsi wa madi, a eso ho hlahe pela phutheho. 

JOSHUA 21 

Metse e 48 ya Balevi. 

1Yaba dihlooho tsa bontata Balevi ba tla ho moprista Eleasare, le ho Joshua, mora 

Nune, le ho dihlooho tsa bontata meloko ya bana ba Iseraele. 

2Ba bua le bona Silo, lefatsheng la Kanana, ba re: Jehova o laetse ka Moshe hore re 

newe metse ya ho aha teng, meraka ya yona e be ya dikgomo tsa rona. 

3Ebile Baiseraele ba nea Balevi metse e itseng le meraka ya yona lefeng la bona, ka 

taelo ya Jehova. 

4Ha ho laolelwa matlo a Bakehathe, bana ba moprista Aarone, bao e leng Balevi, ba 

abelwa metse e leshome le metso e meraro lelokong la Juda, le lelokong la Simeone, 

le lelokong la Benjamine. 

5Ba bang bana ba Kehathe ba abelwa metse e leshome matlung a leloko la Efraime, le 

lelokong la Dane, le mothapong o mong wa leloko la Manasse. 

6Bana ba Gershone ba laolelwa metse e leshome le metso e meraro matlung a leloko 

la Issaskare, le lelokong la Asere, le lelokong la Nefthali, le mothapong o mong wa 

leloko la Manasse, Bashane. 

7Bana ba Merari ba newa ka matlo a bona metse e leshome le metso e mmedi 

lelokong la Rubene, le lelokong la Gade, le lelokong la Sabulone. 

8Ke wona mokgwa oo bana ba Iseraele ba laoletsweng Balevi ka wona metse eo le 

meraka ya yona, jwalokaha Jehova a ne a laetse ka Moshe. 

9Ba newa lelokong la bana ba Juda le lelokong la bana ba Simeone, metse e itseng e 

boletsweng ka mabitso a yona. 

10Bana ba Aarone bao e leng ba matlo a Bakehathe, bana ba Levi, ha ba kile ba 

laolelwa pele, 

11ba newa Kiryath-Arba, e leng Hebrone, dithabeng tsa Juda, le meraka ya wona e o 

teetseng hare; Arba e ne e le ntata Anake. 

12Empa masimo a metse le metsana ya yona ba e nea Kalebe, mora Jefunne, ho ba 

leruo la hae. 

13Bana ba moprista Aarone ba newa Hebrone le meraka ya wona, e le motse wa 

setshabelo sa mmolai; le Libna le meraka ya wona; 

14le Jatthire le meraka ya wona, le Eshthemoa le meraka ya wona; 

15le Holone le meraka ya wona, le Debire le meraka ya wona; 

16le Aine le meraka ya wona, le Jutta le meraka ya wona, le Bethe-Shemeshe le 

meraka ya wona: metse e robileng mono o le mong melokong eo e mmedi. 

17Lelokong la Benjamine, ke Gibeone le meraka ya wona, le Geba le meraka ya 

wona; 

18Anathothe le meraka ya wona, le Almone le meraka ya wona: metse e mene. 

19Metse yohle ya baprista, bana ba Aarone, ke metse e leshome le metso e meraro le 

meraka ya yona. 

20Haele ba matlo a bana ba Kehathe, e leng Balevi ba setseng ba bana ba Kehathe, ba 

laolelwa metse ya bona lelokong la Efraime. 

21Ba newa Sikeme le meraka ya wona, thabeng ya Efraime, e le motse wa setshabelo 

sa mmolai, le Gesere le meraka ya wona, 

22le Kibtsaime le meraka ya wona, le Bethe-Horone le meraka ya wona: metse e 

mene. 

23Lelokong la Dane, ke Eltheke le meraka ya wona, le Gibbethone le meraka ya 

wona; 

24Ajalone le meraka ya wona, Gaathe-Rimmone le meraka ya wona: metse e mene. 

25Mothapong wa leloko la Manasse ke Thaanake le meraka ya wona, le Gathe-

Rimmone le meraka ya wona: metse e mmedi. 

26Metse yohle ya bana ba Kehathe ba setseng ya eba e leshome le meraka ya yona. 

27Bana ba Gershone ba matlo a Balevi ba newa, mothapong o mong wa leloko la 

Manasse, Golane, naheng ya Bashane, le meraka ya wona, e le motse wa setshabelo sa 

mmolai, le Beeshthra le meraka ya wona: metse e mmedi. 

28Lelokong la Issaskare, Kishone le meraka ya wona, Dabrathe le meraka ya wona, 

29Jarmuthe le meraka ya wona, Ene-Gannime le meraka ya wona metse e mene. 

30Lelokong la Asere, Mishaeale le meraka ya wona, Abdone le meraka ya wona. 

31Helkathe le meraka ya wona, le Rehobe le meraka ya wona: metse e mene. 

32Lelokong la Nefthali, Kedeshe wa Galelea le meraka ya wona, e le motse wa 

setshabelo sa mmolai, le Hammothe-Dore le meraka ya wona, le Karthane le meraka 

ya wona: metse e meraro. 

33Metse yohle ya Bagershone ka matlo a bona ke metse e leshome le metso e meraro 

le meraka ya yona. 

34Ba matlo a bana ba Merari ba setseng ba Balevi ba newa, lelokong la Sabulone, 

Jokneame le meraka ya wona, Kartha le meraka ya wona; 

35Dimna le meraka ya wona, Nahalale le meraka ya wona: metse e mene. 

36Lelokong la Rubene, Betsere le meraka ya wona, le Jahtsa le meraka ya wona; 

37Kedemothe le meraka ya wona, le Mefaathe le meraka ya wona: metse e mene. 

38Lelokong la Gade, Ramothe-Gileade le meraka ya wona, e le motse wa setshabelo 

sa mmolai, le Mahanaime le meraka ya wona; 

39le Heshbone le meraka ya wona, le Jaesere le meraka ya wona: hammoho ke metse 

e mene. 

40Metse yohle ya bana ba Merari, ka matlo a bona ba setseng ba matlo a Balevi, ya 

laolwa e le metse e leshome le metso e mmedi. 

41Metse yohle ya Balevi e lefeng la bana ba Iseraele ke metse e mashome a mane a 

metso e robileng meno e le mmedi le meraka ya yona. 

42O mong le o mong wa metse eo o ne o na le meraka ya wona e o teetseng hare; ha 

eba jwalo ka metse eo kaofela. 

43Ke wona mokgwa oo Jehova a neileng Iseraele lefatshe lohle leo a neng a 

hlapanyeditse bontata bona hobane o tla ba nea lona; ba le rua, mme ba aha teng. 

44Jehova a ba kgatholla hohle, kahohle kamoo a neng a hlapanyeditse bontata bona 

kateng; ha ho a ka ha eba se seng ho dira tsohle tsa bona se kileng sa tiya pela bona, 

kahobane Jehova a ne a neetse dira tsa bona matsohong a bona. 

45Ha ho a ka ha hlokeha taba leha e le nngwe ya tsohle tse molemo tseo Jehova a neng 

a di boleletse ntlo ya Iseraele; tsohle tsa etsahala. 

JOSHUA 22 

Aletare e hahilweng lebopong la Jordane ke meloko e abetsweng naha ka nqa 
botjhabela ho noka. 

1Yaba Joshua o bitsa Barubene, le Bagade, le ba mothapo o mong wa leloko la 

Manasse; 

2a re ho bona: Le bolokile tsohle tseo Moshe, mohlanka wa Jehova, a le laetseng 

tsona, le bile le utlwile le lentswe la ka ho tsohle tseo ke nnileng ka le laela tsona. 

3Ha le a ka la tlohela banababo lona tshiung tsena tse ngata ho fihlela kajeno; le 

bolokile tse tshwanetseng ho bolokwa, e leng molao wa Jehova, Modimo wa lona. 

4Mme jwale, Jehova, Modimo wa lona, o kgatholotse banababo lona, jwalokaha a ne a 

ba boleletse; ka baka leo, ikgutleleng jwale, le ipoelle tenteng tsa lona, fatsheng leo le 

le ruileng, leo Moshe, mohlanka wa Jehova, a le neileng lona mose wane wa Jordane. 

5Feela, le hlokomele haholo ho ya ka taelo le ka molao oo Moshe, mohlanka wa 

Jehova, a le laetseng wona, wa ho rata Jehova, Modimo wa lona, le ho tsamaya ka 

ditsela tsohle tsa hae, le ho boloka ditaelo tsa hae, le ho mo kgomarela, le ho mo 

sebeletsa ka pelo yohle le ka moya wohle. 

6Yaba Joshua o a ba hlohonolofatsa, a ba kgutlisa, mme ba ikela ditenteng tsa bona. 

7Moshe o ne a neile mothapo o mong wa leloko la Manasse lefa naheng ya Bashane; 

mme mothapo o mong o ne o neilwe lefa ke Joshua hammoho le banababo bona, 

mose o mong wa Jordane, nqa bophirimela. Joshua, ha a ba kgutlisetsa tenteng tsa 

bona, a ba hlohonolofatsa. 

8A re: Ipoelleng tenteng tsa lona ka maruo a maholo, ka makgomo a mangatangata, ka 

silefera, ka kgauta, ka koporo, ka tshepe, ka diaparo tse ngatangata, mme le arolelane 

le banababo lona tse hapilweng tsa dira tsa lona. 

9Ebile bana ba Rubene, le bana ba Gade, le ba mothapo o mong wa leloko la Manasse 

ba ikgutlela, ba siya bana ba Iseraele Silo, fatsheng la Kanana, ba ya naheng ya 

Gileade, e leng naha ya lefa la bona, eo ba neng ba e ruile, jwalokaha ho ne ho boletse 

Jehova ka Moshe. 

10Bana ba Rubene, le bana ba Gade, le ba mothapo o mong wa leloko la Manasse, ha 

ba fihla lebopong la Jordane, moeding wa naha ya Kanana, teng ba haha aletare pela 

Jordane, aletare e kgolo, e bonahalang. 

11Empa bana ba Iseraele ba utlwa ho thwe: Bonang, bana ba Rubene, le bana ba ba 

Gade, le ba mothapo o mong wa leloko la Manasse ba hahile aletare e pontsheng ho 

naha ya Kanana, lebopong la Jordane, ka nqa ka ha bana ba Iseraele. 

12Yare bana ba Iseraele ha ba utlwa hoo, phutheho yohle ya bana ba Iseraele ya 

bokana Silo ho ya ba lwantsha. 

13Bana ba Iseraele ba roma Finease, mora moprista Eleasare, ho bana ba Rubene, le 

ho bana ba Gade, le ho ba mothapo o mong wa leloko la Manasse, naheng ya Gileade, 

14a ena le dikgosana tse leshome, kgosana e nngwe ka ntlo e nngwe le e nngwe ya 

bontata meloko yohle ya Baiseraele, e nngwe le e nngwe e le hlooho ya ntlo ya 

bontata bona hara dikete tsa Baiseraele. 

15Ba tla ho bana ba Rubene, le ho bana ba Gade, le ho ba mothapo o mong wa leloko 

la Manasse, naheng ya Gileade, ba ba bolella, ba re: 

16Ho itswe ke phutheho yohle ya Jehova: Molato oo ke o jwang oo le sitetsweng 

Modimo wa Iseraele ka wona, ha le furaletse Jehova kajeno, le bile le ikgahetse 

aletare, hore le tle le fetohele Jehova na? 

17Na bokgopo ba Peore e bile ntho e nyenyane ho rona, boo re esong ho hlatswe 

ditshila tsa bona ho rona, leha lefu le ile la wela phutheho ya Modimo, 

18haele moo le furalla Jehova kajeno na? Hobane, ha le fela la fetohela Jehova kajeno, 

hosasane o tla halefela phutheho yohle ya Iseraele. 

19Ha ekaba lefatshe leo le le ruileng le ditshila, ha le keng le tshelele lefatsheng le 

ruilweng ke Jehova, moo tabernakele ya Jehova e emeng teng, mme le nke lefa hara 

rona; le mpe le se ke la fetohela Jehova, hape le se ke la fetohela rona, ka ho ikgahela 

aletare esele ho aletare ya Jehova, Modimo wa rona. 

20Hleka Akane, mora Sera, ha a ka a tlola molao wa tse entsweng anathema, mme 

phutheho kaofela ya Iseraele ya halefelwa na? Hape, le motho eo ha a ka a timela a 

nnotshi bokgopong ba hae. 

21Ebile bana ba Rubene, le bana ba Gade, le ba mothapo o mong wa leloko la 

Manasse, ba fetola dihlooho tsa dikete tsa Iseraele, ba re: 

22Modimo, Modimo, Jehova, Modimo, Modimo Jehova, o a tseba le Baiseraele bohle 

ba tla tseba hoo le bona — ha ekaba ke ka ho fetohela Jehova, le ka ho mo sitelwa, o 

se ke wa re pholosa kajeno! 

23Ha re ikgahetse aletare, jwaloka eka re ya furalla Jehova leha e le ho hlaba ditjheso 

le dinyehelo hodima yona, leha e le ho hlaba mahlabelo a teboho hodima yona Jehova 

e be yena ya batlang taba ena ho rona! 

24Athe re entse hoo ka ho tshaba, ra re: Mehleng e tlang, bana ba lona ba tla bolella 

bana ba rona, ba re: Na le na le taba efe le Jehova, Modimo wa Iseraele, na? 

25Etswe Jehova a beile Jordane e be moedi mahareng a rona le lona bana ba Rubene, 

le lona bana ba Gade; ha le na kabelo ho Jehova. Bana ba lona ba ne ba tla etsa hore 

bana ba rona ba lesele ho tshaba Jehova. 

26Ke moo re itseng: A re itokiseng, re ikgahele aletare, e seng ya ditjheso, leha e le ya 

mahlabelo; 

27e mpe e be bopaki mahareng a rona le lona le ditloholo tsa rona tse re hlahlamang, 

ba hore re na le tokelo ya ho etsa tshebeletso ya Jehova pela hae ka ditjheso tsa rona, 

le ka mahlabelo a rona a dipheko, le ka mahlabelo a rona a teboho; mehleng e tlang, 

bana ba lona ba tle ba se ke ba re ho bana ba rona: Ha le na kabelo ho Jehova. 

28Ra re: Ha ekaba mehleng e tlang ba ka rialo ho rona le ho ditloholo tsa rona, re tla 

re: Bonang mohaho wa aletare ya Jehova eo bontata rona ba e entseng, e seng ya 

ditjheso, leha e le ya mahlabelo, e mpe e be bopaki mahareng a rona le lona. 

29Ho se ke ha bolelwa hore re ka fetohela Jehova, le ho furalla Jehova kajeno ka ho 

haha aletare ya ditjheso, le ya dinyehelo, le ya mahlabelo, esele ho aletare ya Jehova, 

Modimo wa rona, e pela tabernakele ya hae! 

30Yaba moprista Finease, le dikgosana tsa phutheho, le dihlooho tsa dikete tsa Iseraele 

tse neng di na le yena, ha ba utlwa taba tse bolelwang ke bana ba Rubene, le bana ba 

Gade, le bana ba Manasse, ba kgolwa. 

31Finease, mora moprista Eleasare, a re ho bana ba Rubene, le ho bana ba Gade, le ho 

bana ba Manasse: Kajeno re lemohile hobane Jehova o hara rona, hobane ha le a ka la 

sitelwa Jehova ka tshito eo; le lokolotse bana ba Iseraele jwale matsohong a Jehova. 

32Ebile Finease, mora moprista Eleasare, le dikgosana, ba tloha ho bana ba Rubene, le 

ho bana ba Gade naheng ya Gileade, ba boela naheng ya Kanana, ho bana ba Iseraele, 

mme ba ba phetela ditaba. 

33Taba ena ya kgodisa bana ba Iseraele, mme bana ba Iseraele ba rorisa Modimo, 

mme ha ba ka ba hlola ba bolela hore ba ka ya ba lwantsha le ho senya lefatshe leo 

bana ba Rubene le bana ba Gade ba ahileng ho lona. 

34Haele bana ba Rubene, le bana ba Gade, ba rea aletare eo lebitso la Ede, ba re: Ke 

paki ho rona ya hore Jehova ke Modimo. 

JOSHUA 23 

Joshua o phutha setjhaba ho se kgothatsa. 

1Jehova, ha e se e le kgale a kgatholotse Baiseraele direng tsa bona tse ba teetseng 

hare, Joshua le yena a se a tsofetse, a hodile, 

2a bitsa Baiseraele bohle, e le baholo ba bona, le dihlooho tsa bona, le baahlodi ba 

bona, le matona a bona, a re ho bona: Ke tsofetse, ke hodile. 

3Le bone tsohle tseo Jehova, Modimo wa lona, a di entseng ho ditjhaba tsena tsohle ka 

baka la lona; hobane Jehova, Modimo wa lona, ke yena ya le lwanetseng. 

4Bonang, ke le laoletse naha ya ditjhaba tsena tse setseng e tle e be lefa la meloko ya 

lona, ho tloha Jordane, le ya ditjhaba tsohle tseo le di timeditseng, ho isa Lewatleng le 

Leholo, nqa bophirimela. 

5Jehova, Modimo wa lona, ke yena ya tla di leleka pela lona, a di tebele pela lona, le 

tle le rue lefatshe la tsona, jwalokaha Jehova, Modimo wa lona, a le boleletse. 

6Tiyang matla haholo ke hona ho boloka le ho etsa tsohle tse ngodilweng bukeng ya 

molao wa Moshe, hore le tle le se ke la di kgeloha ka ho ya ho le letona, leha e le ho 

le letshehadi. 

7Le se ke la kopana le ditjhaba tsena tse setseng hara lona; le se ke la bolela mabitso a 

medimo ya tsona, le se ke la ana ka yona, le se ke la e sebeletsa, le se ke la inama pela 

yona. 

8Le mpe le kgomarele Jehova, Modimo wa lona, jwalokaha le entse ho fihlela kajeno. 

9Hobane Jehova o lelekile ditjhaba tse kgolo, tse matla, pela lona; mme haele lona, ha 

ho motho ya kileng a ema pela lona ho fihlela kajeno. 

10Monna a le mong wa lona o lelekile ba sekete se seng, hobane Jehova, Modimo wa 

lona, ke yena ya le lwanelang, jwalokaha a le baletse. 

11Iponeleng hantle ke hona, mme le rate Jehova, Modimo wa lona. 

12Ha le ka kweneha, la kgomarela ditjhaba tsena tse setseng, tse siilweng hara lona, la 

nyallana le tsona, la kena ho tsona, mme tsa tla ho lona, 

13le tsebisise hobane Jehova, Modimo wa lona, ha a sa tla leleka ditjhaba tsena pela 

lona, empa e tla ba difi le maraba ho lona, le diphafa mahlakoreng a lona, le meutlwa 

mahlong a lona, le be le fele fatsheng lena le molemo leo Jehova, Modimo wa lona, a 

le neileng lona. 

14Bonang, kajeno ke ya ka tsela ya lefatshe lohle. Le a itsebela pelong tsa lona bohle 

le meyeng ya lona bohle hobane ha ho ntho leha e le nngwe ya tsohle tse molemo tseo 

Jehova, Modimo wa lona, a le baletseng tsona, e hlokahetseng; tsohle di etsahetse ho 

lona, ha ho e nngwe ya tsona e hlokahetseng. 

15Ka baka lena, jwalokaha ntho tsohle tse molemo tseo Jehova, Modimo wa lona, a 

neng a le baletse tsona, di le hlahetse, ka mokgwa o jwalo, Jehova o tla le hlahisetsa le 

ntho tsohle tse mpe, a be a le timetse lefatsheng lena le molemo leo Jehova, Modimo 

wa lona, a le fileng lona. 

16Ha le ka tlola selekane seo Jehova, Modimo wa lona, a le laetseng sona, la ya 

sebeletsa medimo esele, la inama pela yona, mohlang oo bohale ba Jehova bo tla le 

tukela, le tle le timele kapele lefatsheng lena le molemo leo a le fileng lona. 

JOSHUA 24 

Phutheho ya ho qetella e entsweng Sikeme. — Joshua o hopotsa setjhaba ditaba 
tse fetileng. — Setjhaba se a itlama. 

1Ebile Joshua o phuthela meloko yohle ya Iseraele Sikeme, a bitsa le baholo ba 

Baiseraele, le dihlooho tsa bona, le baahlodi ba bona, le matona a bona. Ba itlhahisa 

pela Modimo. 

2Joshua a re ho setjhaba kaofela: Ho itswe ke Jehova, Modimo wa Iseraele: mehleng 

ya boholo-holo, bontata lona ba ne ba ahile mose wane ho noka, e le Tera, ntata 

Abrahama le Nakore; ba ne ba sebeletsa medimo esele. 

3Ka thola ntata lona Abrahama mose wane ho noka, ka mo tsamaisa hara naha yohle 

ya Kanana, ka atisa bana ba hae, ka mo fa le Isaka; 

4mme ka nea Isaaka Jakobo le Esau; Esau yena ka mo nea thaba ya Seire hore a e rue; 

empa Jakobo le bara ba hae ba theohela Egepeta. 

5Ka roma Moshe le Aarone, mme ka otla Egepeta kamoo ke entseng kateng hara 

yona, ka ntoo le ntsha teng. 

6Ka ntsha bontata lona Egepeta, la ba la fihla lewatleng; mme Baegepeta ba phallela 

bontata lona ka makoloi le ka bakalli ho tla fihla Lewatleng le Lefubedu. 

7Ba mpa ba howeletsa ho Jehova, mme a kenya lefifi mahareng a lona le Baegepeta; a 

ba apesa ka lewatle, a ba kgurumetsa, mme mahlo a lona a bone seo ke se entseng ho 

Baegepeta, la ntoo tla la hlola matsatsi a mangata lefeelleng. 

8Ka ba ka le tlisa lefatsheng la Baamore, ba neng ba ahile mose wane wa Jordane, 

mme ba le lwantsha; empa ka ba neela matsohong a lona, mme la rua lefatshe la bona; 

mme ka ba timetsa pela lona. 

9Jwale, Balake, mora Tsippore, morena wa Moabe, a tsoha, a lwantsha Iseraele, a 

romela le ho lata Balaame, mora Beore, hore a tle a le rohake. 

10Ka mpa ka hana ho utlwa Balaame; yaba o a le hlohonolofatsa; ka le namolela jwalo 

matsohong a hae. 

11La tshela Jordane, la fihla Jeriko; beng ba Jeriko ba le lwantsha, ba ena le Baamore, 

le Baferese, le Bakanana, le Bagirgashe, le Baheve, le Bajebuse; ka mpa ka ba neela 

matsohong a lona. 

12Ka ba ka romela le bobi pela lona, ba leleka marena a mabedi a Baamore pela lona; 

ha ho a ka ha eba ka lerumo la hao, leha e le ka seqha sa hao. 

13Ka le nea lefatshe leo le neng le sa ka la le lema, le metse eo le neng le sa ka la e 

haha, mme la dula teng le ntse le eja ditholwana tsa merara le tsa mehlware eo le sa 

kang la e hloma. 

14Ha ho le jwalo, tshabang Jehova jwale, le mo sebeletse ka sebele le ka nnete; le 

lahle medimo eo bontata lona ba ileng ba e sebeletsa mose wane ho noka, le Egepeta, 

mme le sebeletse Jehova. 

15Empa ha le sa rate ho sebeletsa Jehova, ikgetheleng kajeno eo le tla mo sebeletsa, 

leha e ka ba medimo e sebeleditsweng ke bontata lona mose wane wa noka, kapa 

medimo ya Baamore, bao le ahileng fatsheng la bona. Haele nna le ba ntlo ya ka, re 

tla sebeletsa Jehova. 

16Ebile setjhaba se fetola, sa re: Ha re ka ke ra furalla Jehova, ra ya sebeletsa medimo 

esele, 

17etswe e le Jehova, Modimo wa rona, ya re ntshitseng fatsheng la Egepeta, tlung ya 

bohlanka, rona le bontata rona, a etsa mehlolo eo e meholo pela mahlo a rona, a re 

boloka tseleng yohle eo re e tsamaileng, le hara ditjhaba tsohle tseo re fetileng hara 

tsona. 

18Ke yena Jehova ya lelekileng pela rona ditjhaba tsohle tsa Baamore tse neng di ahile 

fatsheng lena. Le rona re tla sebeletsa Jehova, hobane ke Modimo wa rona. 

19Ebile Joshua o re ho setjhaba: Le tla sitwa ho sebeletsa Jehova, kahobane ke 

Modimo o halalelang, ke Modimo o boulelang, o ke keng wa le lesella ditlolo tsa lona 

le dibe tsa lona. 

20Ha le ka furalla Jehova, la sebeletsa medimo esele, le yena o tla le furalla, a le 

senye, a le timetse, leha a se a nnile a le etsa hantle. 

21Yaba setjhaba se re ho Joshua: Tjhe, re tla mpe re sebeletse Jehova. 

22Joshua a re ho setjhaba: Ho ipaketse lona hore le ikgethetse Jehova ho mo sebeletsa. 

Ba re: Ho ipaketse rona. 

23A re: Jwale lahlang medimo esele e ho lona, mme le sekehele Jehova, Modimo wa 

Iseraele, dipelo tsa lona! 

24Ebile setjhaba se re ho Joshua: Jehova, Modimo wa rona, ke yena eo re tla mo 

sebeletsa, re utlwe lentswe la hae. 

25Yaba Joshua o tlabola selekane le setjhaba, a se beela molao le taelo Sikeme. 

26Joshua a ngola taba tseo bukeng ya molao wa Modimo, a ba a nka lejwe le 

leholohadi, a le emisa hona teng, tlasa eike e pela sehalalelo sa Jehova. 

27Joshua a ntoo re ho setjhaba kaofela: Bonang, lejwe lena e tla ba paki ho rona, 

etswe lejwe lena le utlwile ditaba tsohle tseo Jehova a re boleletseng tsona; e tla ba 

paki ho lona ke hona, esere mohlomong la latola Jehova, Modimo wa lona. 

28Ebile Joshua o kgutlisetsa setjhaba, e mong le e mong lefeng la hae. 

Ho shwa ha Joshua. 

29Kamora tseo, Joshua mora Nune, mohlanka wa Jehova, a shwa, a le dilemo tse 

lekgolo le nang le leshome le le leng. 

30Ba mo pata naheng ya lefa la hae, Thimnathe-Sera, thabeng ya Efraime, nqa leboya 

ho thaba ya Gaashe. 

31Haele bana ba Iseraele, ba nnile ba sebeletsa Jehova tshiung tsohle tsa Joshua, le 

tshiung tsohle tsa baholo ba kileng ba hlahlama Joshua, hobane a shwe, ba kileng ba 

tseba ketso tseo Jehova a neng a di etseditse Iseraele. 

32Le masapo a Josefa, ao bana ba Iseraele ba neng ba tlile le wona, ha ba etswa 

Egepeta, ba a pata Sikeme, karolong ya tshimo eo Jakobo a neng a e rekile ho bara ba 

Hamore, ntata Sikeme, ka ditjhelete tse lekgolo; ya eba lefa la bana ba Josefa. 

33Le yena Eleasare, mora Aarone, a shwa; mme ba mo pata leralleng la Finease, mora 

hae, leo a neng a le neilwe thabeng ya Efraime. 

BAAHLODI 

BAAHLODI 1 

Ho boela ho futuhwa ke meloko ya Iseraele. — Bakanana ha ba fediswe kaofela. 
— Sethjaba se kgalemellwa ho se utlwe ha sona. 

1Eitse hobane Joshua a timele, bana ba Iseraele ba botsa Jehova, ba re: Ke mang ho 

rona ya tla simolla ho futuhela Bakanana le ho ba lwantsha? 

2Jehova a araba, a re: Ho futuhe Juda; bonang, ke neetse lefatshe matsohong a hae. 

3Juda a bolella Simeone ngwanabo, a re: A re nyolohele le wena fatsheng leo ke le 

abetsweng, re tle re futuhele Bakanana, re ntoo ya le wena ho le abetsweng wena. 

Mme Simeone a ya le yena. 

4Juda a nyoloha, mme Jehova a neela Bakanana le Baferese matsohong a bona, mme 

ba bolaya banna ba kete tse leshome Beseke. 

5Ba fihlela Adoni-Beseke motseng wa Beseke, ba mo lwantsha, mme ba qhala 

Bakanana le Baferese. 

6Adoni-Beseke a baleha, mme ba mo phallela, ba mo tshwara, ba mo poma menwana 

e metona ya matsoho le ya maoto. 

7Yaba Adoni-Beseke o re: Marena a mashome a supileng a pomilweng menwana e 

metona ya matsoho le ya maoto, a ne a tholamakumane katlasa tafole ya ka. Modimo 

o buseditse ho nna seo ke se entseng. Ba mo isa Jerusalema, mme a shwela teng. 

8Yaba bana ba Juda ba futuhela Jerusalema, ba o kena; ba bolayabaahi ba teng ka 

bohale ba lerumo, mme ba tjhesa motse. 

9Bana ba Juda ba ntoo theoha, ho ya futuhela Bakanana ba ahileng dithabeng, le 

Borwa, le lehwatateng. 

10Hape, ba Juda ba futuhela Bakanana ba ahileng Hebrone (bitso la pele la Hebrone e 

ne e le Kiryath-Arba), mme ba hlola metse ya Sheshai, le Akimane, le Talmai. 

11Eitse ha ba tloha teng, ba futuhela ba ahileng Debire (bitso la pele la Debire e ne e le 

Kiryathe-Sefere). 

12Kalebe a re: Leha e ka ba mang ya tla hlola Kiryathe-Sefere, a o kene, ke tla mo nea 

moradi wa ka Aksa, e be mosadi wa hae. 

13Othniele, mora Kenase, moena Kalebe, a o kena, mme Kalebe a mo nea moradi wa 

hae Aksa, hore e be mosadi wa hae. 

14Aksa ha a fihla hae, a susumetsa monna wa hae hore a qele tshimo ho ntatae. 

EbileAksa o theoha eseleng ya hae, mme Kalebe a re ho yena: Taba ya hao ke efe? 

15Yena a re: Ntshitse ka ho hong; hobane o nneile naha e lebileng nqa borwa; mphe le 

didiba. Kahoo, Kalebe a mo nea didiba tse kahodimo, le didiba tse katlase. 

16Haele bana ba Mokene, mohwehadi wa Moshe, ba ne ba tlohile motseng wa 

Dipalema, ba nyolohetse le bana ba Juda feelleng la Juda, le leng ka nqa borwa ho 

Arade; mme ba tla, ba aha le batho ba teng. 

17Hape, Juda ba tsamaya le Simeone ngwanabo, ba ya, ba hlola Bakanana ba ahileng 

Tsefathe, mme ba ba neela anathema. Ka baka leo, motse oo wa rewa lebitso la 

Horma (anathema). 

18Juda a nka le Gasa le naha ya teng, le Ashkelone le naha ya teng, le Ekrone le naha 

ya teng. 

19Jehova a ba le Juda, mme Juda a hapa dithaba, a mpa a sitwa ho tlosa ba ahileng 

lehwatateng, kahobane ba ne ba na le makoloi a tshepe. 

20Kalebe yena a newa Hebrone, kamoo Moshe a neng a boletse kateng, mme a leleka 

bara ba bararo ba Anake teng. 

21Haele bana ba Benjamine, ha ba ka leleka Bajebuse ba ahileng Jerusalema; ka baka 

leo, Bajebuse ba nna ba aha Jerusalema le bana ba Benjamine ho fihlela kajeno. 

22Ba ntlo ya Josefa bona ba nyolohela Bethele, mme Jehova a ba le bona. 

23Ba ntlo ya Josefa ba romela ho hlwela Bethele (bitso la pele la motse oo e ne e le 

Luse). 

24Dihlwela tsa bona motho ya tswang motseng, tsa re ho yena: Ako re supise moo 

motse o ka kenwang, mme re tla o etsetsa mohau. 

25Eitse hobane a ba supise moo motse o ka kenwang, ba bolaya ba motse ka bohale ba 

lerumo, ba mpa ba hauhela motho eo le bohle ba ntlo ya hae. 

26Motho eo a fallela naheng ya Bahethe, mme a haha motse teng, a o rea lebitso la 

Luse. Esale lebitso la wona le kajeno. 

27Manasse yena ha a ka a leleka batho ba Bethe-Sheane le ba metse ya teng, leha e le 

ba Thaanake le ba metse ya teng, leha e le ba ahileng Dore le ba metse ya teng, leha e 

le ba ahileng Jibleame le ba metse ya teng, leha e le ba ahileng Meggido le ba metse 

ya teng; Bakanana ba mpa ba hanella naheng eo. 

28Eitse hobane Baiseraele ba iphe matla, ba ntshisa Bakanana lekgetho, ba mpa ba se 

ke ba ba lelekela ruri. 

29Haele Efraime, ha a ka a leleka Bakanana ba ahileng Gesere; Bakanana ba nna ba 

aha le bona Gesere. 

30Sabulone yena ha a ka a leleka ba ahileng Kitrone, leha e le ba ahileng Nahalole; 

Bakanana ba nna ba aha le bona, ba mpa ba ba ntshetsa lekgetho. 

31Asere, ha a ka a leleka ba ahileng Akko, leha e le ba ahileng Sidone, le Aklabe, le 

Aksibe, le Helba, le Afike, le Rehobe. 

32Baasere ba nna ba aha le Bakanana ba ahileng naheng eo, ba se ke ba ba leleka. 

33Nefthali yena ha a ka a leleka ba ahileng Bethe-Shemeshe, leha e le ba ahileng 

Bethe-Anathe; a nna a aha le Bakanana ba ahileng naheng eo; ba ahileng Bethe-

Shemeshe le Bethe-Anathe ba mpa ba mo ntshetsa lekgetho. 

34Baamore ba patisa bana ba Dane dithabeng, ba se ke ba ba dumella ho theohela 

lehwatateng. 

35Kahoo, Baamore ba hanella Hare-Herese, le Ajalone, le Shaalbime; leha ho le 

jwalo, ba ntlo ya Josefa ba ba imela, ba ba ba ntshiswa lekgetho. 

36Haele naha ya Baamore e ne e tlohathabeng ya Akrabbime, lefikeng, le ho ya nqa 

hodimo. 

BAAHLODI 2 

1Yaba lengeloi la Jehova le tloha Gilgale, la nyolohela Bokime, la re: Ke ne ke itse, ke 

tla le nyolla Egepeta, ke tle ke le tlise lefatsheng leo ke anneng hore ke tla le nea 

bontata lona; mme ke ne ke itse: Ha nka ke ka roba selekane sa ka seo ke se entseng le 

lona le ka mohla o le mong. 

2Ka re: Le lona le se ke la etsa selekane le ba ahileng fatseng lena, le mpe le heletse 

dialetare tsa bona. Empa ha le a ka la mamela lentswe la ka; le etseditseng jwalo? 

3Ha ho le jwalo, ke itse: Nke ke ka ba leleka pela lona; empa ba tla nne ba be ka 

mahlakoreng ho lona, mme medimo ya bona e tla ba leraba ho lona. 

4Lengeloi la Jehova la re le sa bolella bana bohle ba Iseraele taba tseo, setjhaba sa 

bokolla, sa lla. 

5Kahoo, ba rea nqalo eo lebitso la Bokime (balli), mme ba hlabela Jehova teng. 

Baahlodi. 

6Haele Joshua, o ne a kgutlisitse setjaba, mme bana ba Iseraele ba ne ba ile e mong le 

e mong lefeng la hae, ho rua lefatshe. 

7Setjhaba sa nna sa sebeletsa Jehova ka ditshiu tsohle tsa Joshua le ka ditshiu tsohle 

tseo baholo ba ileng ba phela ka tsona kamora Joshua, e leng ba neng ba bone 

mesebetsi yohle e meholo eo Jehova a neng a e etseditse Iseraele. 

8Joshua, mora Nune, mohlanka wa Jehova, a timela a le dilemo tse lekgolo le nang le 

leshome, 

9a ba a patwa naheng ya lefa la hae, Timnathe-Herese, dithabeng tsa Efraime, nqa 

leboya ho thaba ya Gaashe. 

10Le wona moloko oo wa orohela ho bontata wona, ha ba ha hlaha moloko o mong o 

neng o sa tsebe Jehova, leha e le mesebetsi eo a neng a e etseditse Iseraele. 

11Bana ba Iseraele ba etsa ho leng hobe pela Jehova, mme ba sebeletsa boBaale. 

12Ba furalla Jehova, Modimo wa bontata bona, ya neng a ba ntshitse lefatsheng la 

Egepeta, mme ba latela medimo esele, e leng medimo ya ditjhaba tse ba teetseng hare, 

ba e kgumamela, mme ba halefisa Jehova. 

13Ba furalla Jehova, mme ba sebeletsa Baale le boAshtarothe. 

14Kgalefo ya Jehova ya tukela Baiseraele, mme a ba neela matsohong a disenyi tse ba 

senyang, mme a ba rekisetsa matsohong a dira tsa bona tse ba teetseng hare, ba ba ba 

sitwa ho tiya pela dira tsa bona. 

15Hohle moo ba neng ba futuhela teng, letsoho la Jehova le ne le ba lwantsha, 

jwalokaha Jehova a ne a boletse, le jwalokaha Jehova a ne a ba anetse; mme ba eba 

tsietsing e kgolo. 

16Leha ho le jwalo, Jehova a nna a ba hlahisetsa baahlodi, ba ba namolela matsohong 

a ba ba senyang. 

17Le teng, ba se ke ba mamela baahlodi ba bona, ba nna ba ineela medimo esele, ba e 

kgumamela; ba phakisa ba kgeloha tsela eo bontata bona ba neng ba tsamaile ka yona, 

ha ba ntse ba mamela ditaelo tsa Jehova; empa bona ba se ke ba etsa jwalo. 

18Enere Jehova ha a ba hlahisetsa baahlodi, Jehova o ne a emela moahlodi, a ba 

namolela matsohong a dira tsa bona ka ditshiu tsohle tsa moahlodi eo; hobane Jehova 

o ne a ntse a fetoha ke ho utlwa dillo tsa bona ha ba lliswa ke ba ba hlorisang, ba ba 

tshwenyang. 

19Enere moahlodi eo ha a timetse, ba ne ba boela ba itshenya le ho feta bontata bona, 

ka ho latela medimo esele hore ba e sebeletse le ho inama pela yona, ba sa lahle letho 

la mesebetsi ya bona le la metsamao ya bona e thata. 

20Ke ha kgalefo ya Jehova e tla tukela Baiseraele, a re: Haele moo setjhaba sena se 

sentse selekane seo ke se laetseng bontata bona, mme se sa ka sa mamela lentswe la 

ka, 

21le nna, ha ke sa tla hlola ke leleka pela bona motho le a mong wa ditjhaba tseo 

Joshua a di siileng mohla a timelang; 

22ke tle ke leke Baiseraele ka tsona, ke bone ha ekaba ba tla boloka tsela ya Jehova ka 

ho di futuhela, jwalokaha bontata bona ba e bolokile, kapa ha ho ke ke ha eba jwalo. 

23Kahoo, Jehova a siya ditjhaba tsena, a se ke a phakisa a di leleka, hape a se ke a di 

neela matsohong a Joshua. 

BAAHLODI 3 

1Ke tsena ditjhaba tseo Jehova a kileng a di siya, ho leka ka tsona Baiseraele, e leng 

bohle ba sa kang ba bona dintwa tsohle tsa Kanana. 

2Ya eba hore masika a bana ba Iseraele a tsebe, mme a ithute ntwa, e leng ao a sa 

kang a tseba ntwa tsa pele. 



424 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

3Ke marena a mahlano a Bafilesta, le Bakanana kaofela, le Basidone, le Baheve ba 

ahileng thabeng ya Lebanone, ho tloha thabeng ya Baale-Hermone ho isa makgalong 

a Hamathe. 

4Tjhaba tsena tsa eba teng ho leka Baiseraele, hore ho tle ho tsejwe ha ekaba ba tla 

mamela ditaelo tseo Jehova a neng a di laele bontata bona ka Moshe. 

5Ha ho le jwalo, bana ba Iseraele ba nna ba aha hara Bakanana, le Bahethe, le 

Baamore, le Baferese, le Baheve, le Bajebuse. 

6Ba nyala baradi ba bona, ba nea bara ba bona baradi ba bona, mme ba sebeletsa 

medimo ya bona. 

Othniele. 

7Bana ba Iseraele ba etsa ho leng hobe pela Jehova, ba lebala Jehova, Modimo wa 

bona, ba sebeletsa boBaale le boAshtarothe. 

8Yaba kgalefo ya Jehova e tukela Baiseraele, mme a ba rekisetsa matsohong a 

Kushane-Risheathaime, morena wa Mesopotamia, mme bana ba Iseraele ba ruwa ke 

Kushane-Risheathaime ka dilemo tse robileng meno e le mmedi. 

9Yaba bana ba Iseraele ba howeletsa ho Jehova, mme Jehova a hlahisetsa bana ba 

Iseraele monamoledi ya ba namolelang, e leng Othniele, mora Kenase, moena Kalebe. 

10Moya wa Jehova wa eba ho yena; a ahlolela Iseraele, a lwana; mme Jehova a neela 

Kushane-Risheathaime, morena wa Mesopotamia, matsohong a hae. Letsoho la hae la 

hlola Kushane-Risheathaime. 

11Mme lefatshe la phomola ka dilemo tse mashome a mane; mme Othniele, mora 

Kenase, a timela. 

Ehude. 

12Yaba bana ba Iseraele ba boela ba etsa ho leng hobe pela Jehova, mme Jehova a 

tsosa Eglone, morena wa Moabe, hore a lwantshe Baiseraele, kahobane ba entse ho 

leng hobe pela Jehova. 

13Eglone a iphuthela bana ba Ammone le Baamaleke, a ya a hlola Baiseraele, mme ba 

rua motse wa Dipalema. 

14Bana ba Iseraele ba ruwa ke Eglone, morena wa Moabe, ka dilemo tse leshome le 

metso e robileng meno e le mmedi. 

15Yaba bana ba Iseraele ba howeletsa ho Jehova, mme Jehova a ba hlahisetsa 

monamoledi, Ehude, mora Gera, Mobenjamine, monna ya leqele. Bana ba Iseraele ba 

romela nyehelo ka yena ho Eglone, morena wa Moabe. 

16Ehude a iketsetsa sabole e mahale a mabedi, bolelele ba yona e le setswe se le seng; 

mme a e tlama seropeng sa hae se setona katlasa dikobo tsa hae. 

17A beela Eglone, morena wa Moabe, nyehelo. Eglone yena e ne e le motho ya 

nonneng haholo. 

18Eitse hobane Ehudea qete ho beela Eglone nyehelo, a kgutlisa batho ba neng ba 

tlisitse nyehelo. 

19Haele yena, a kgutla mefarong e pela Gilgale, a re: Ke na le taba ya lekunutu le 

wena, morena! Eglone a re: Kgutsang! Yaba batho kaofela ba nang le yena ba tloha 

ho yena. 

20Ehude a mo atamela a dutse tlung ya hae ya lehlabula a le nnotshi, mme Ehude a re 

ho yena: Ke o tliseditse taba e tswang ho Modimo. Mme Eglone a tloha setulong sa 

hae. 

21Yaba Ehude o isa letsoho la hae le letshehadi, a tshwara sabole lethekeng le letona 

la hae, a mo hlaba mpeng. 

22Mme theko ya sabole ya kena kamora tshepe, mme mafura a patisa tshepe, a ba a 

sitwa ho ntsha tshepe mpeng, ya ya ho tswela ka kwana. 

23Ehude a ntoo tswa ka mathule, a kwalla morena ka mamati a ntlo e kahodimo, mme 

a a tiisa ka senotlolo. 

24Eitse hobane a tswe, bahlanka ba Egloneba tla, ba tadima, ba bona mamati a ntlo e 

kahodimo a kwetswe ka senotlolo; ba re: Ekaba o ikgurumeditse maoto tlung ya hae 

ya lehlabula. 

25Ba lebella jwalo, ba ba ba belaela, ha ba bona a sa bule menyako ya ntlo e 

kahodimo; yaba ba nka senotlolo, ba bula, ba bona monga bona a rapaletse fatshe, a 

shwele. 

26Ehude a mpa a baleha, ha ba ntse ba dikadika, a feta merafo, a balehela Seira. 

27Eitse ha a fihlile teng, a letsa terompeta thabeng ya Efraime, mme bana ba Iseraele 

ba theoha le yena thabeng, a ba eteletse pele. 

28A re ho bona: Ntateleng, etswe Jehova a neetse Bamoabe, dira tsa lona, matsohong a 

lona. Ba theoha, ba mo sala morao, mme ba tshwara madiboho a Jordane mabapa le 

Moabe, ba se ke ba dumella motho ho tshela. 

29Mohlang oo, ba bolaya Bamoabe ba batlileng ho ba dikete tse leshome, e bileng 

bohle bahale le dinatla, ho se ke ha phonyoha le a mong. 

30Tsatsing leo Bamoabe ba kokobetswa ke Baiseraele, mme lefatshe la phomola ka 

dilemo tse mashome a robileng meno e le mmedi. 

Shamgare. 

31Kamora Ehude, Shamgare, mora Anathe, a bolaya Bafilesta ba makgolo a 

tsheletseng ka tsenene ya dipholo, a namolela Iseraele le yena. 

BAAHLODI 4 

Moporofeta Debora. — Sefela sa hae. 

1Eitse hobane Ehude a timele, bana ba Iseraele ba boela ba etsa ho leng hobe pela 

Jehova. 

2Jehova a ba rekisetsa matsohong a Jabine, morena wa Kanana, ya neng a busa 

Hatsore; molaodi wa makgotla a hae e ne e le Sisera, ya ahileng Haroshethe-Gojime. 

3Yaba bana ba Iseraele ba howeletsa ho Jehova, hobane Sisera o ne a na le makoloi a 

tshepe a makgolo a robileng mono o le mong; bana ba Iseraele ba tujwa hampe ke 

yena ka dilemo tse mashome a mabedi. 

4Mohlang oo, Debora, moporofeta wa mosadi, mohatsa Lappidothe, o ne a ahlola 

Iseraele. 

5O ne a dula tlasa sefate sa palema sa Debora, mahareng a Rama le Bethele, thabeng 

ya Efraime. Bana ba Iseraele ba ne ba nyolohela ho yena ho ya ahlolelwa teng. 

6Debora a romela ho bitsa Barake, mora Abinoame, wa Kedeshe-Nefthali, a re ho 

yena: Ha ke re, Jehova, Modimo wa Iseraele, o laetse taba ena? Eya, o hlwe thaba ya 

Thabore, o nke banna ba kete tse leshome ba bana ba Nefthali le ba bana ba Sabulone. 

7Ke tla hulela ho wena, molapong wa Kishone, Sisera, molaodi wa makgotla a Jabine, 

le makoloi a hae, le setjhaba sa hae, mme ke tla ba neela matsohong a hao. 

8Barake a re ho yena: Ha o ka ya le nna, ke tla ya; ha o sa ye le nna, nke ke ka ba ka 

ya. 

9Debora a re: Ho ya, ke tla ya le wena, empa o ke ke wa bona thoriso tseleng eo o 

tsamayang ho yona, hobane Jehova o tla neela Sisera matsohong a mosadi. Yaba 

Debora o a tloha, a ya Kedeshe ba ena le Barake. 

10Barake a phuthela Sabulone le Nefthali, Kedeshe, ka mokgosi, mme a nyoloha a 

setswe morao ke banna ba kete tse leshome; le yena Debora a nyoloha le yena. 

11Haele Hebere, Mokene, o ne a kgaohane le Bakene ba bang, bana ba Hobabe, 

mohwehadi wa Moshe, mme o ne a ile, a hlomile tente ya hae pela sefate sa eike se 

Tsaannaime, haufi le Kedeshe. 

12Sisera a tsebiswa, ha thwe: Barake, mora Abinoame, o hlwele thaba ya Thabore 

13Yaba Sisera o bokella makoloi a hae kaofela, e leng makoloi a tshepe a makgolo a 

robileng mono o le mong, le setjhaba sa hae kaofela, ho tloha Haroshethe-Gojime, ho 

isa molapong wa Kishone. 

14Debora a re ho Barake: Raoha, hobane ke lona letsatsi leo Jehova a tla neela Sisera 

matsohong a hao! Ha ka re, Jehova o o eteletse pele na? Kahoo, Barake a theoha 

thabeng ya Thabore, a setswe morao ke banna ba kete tse leshome. 

15Jehova a qhala Sisera pela Barake, le makoloi a hae kaofela, le makgotla a hae 

kaofela ka bohale ba lerumo, mme Sisera a theoha koloing ya hae, a baleha ka maoto. 

16Barake a phallela makoloi le makgotla ho ya fihla Haroshethe-Gojime; mme 

makgotla kaofela a Sisera a bolawa ka bohale ba lerumo, ho se ke ha phonyoha motho 

le a mong. 

17Sisera a balehela ka maoto tenteng ya Jaele, mosadi wa Hebere, Mokene; hobane 

kgotso e ne e le teng mahareng a Jabine, morena wa Hatsore, le ntlo ya Hebere, 

Mokene. 

18Jaele a tswela ho kgahlanyetsa Sisera, a re ho yena: Fapoha, monghadi, fapohela ha 

ka, se tshabe!Kahoo, Sisera a fapohela tenteng ya hae, mme Jaele a mo apesa ka kobo. 

19Sisera a re ho yena: Ako mphe metsinyana, ke nwe, hobane ke nyorilwe. A thibolla 

lekuka la lebese, a mo nwesa, mme a mo apesa. 

20Hape, Sisera a re ho yena: Ema monyako wa tente; etlere ha motho a etla, a o botsa, 

a re: Ana motho o teng moo? o ke o re: Ha ho motho. 

21Yaba Jaele, mosadi wa Hebere, o nka sethakgisa sa tente, a tshwara le noto ka 

letsoho la hae; a atamela Sisera ka ho nanya, a ntse a robetse haholo, a kgathetse, 

mme a mo hlaba hlafunelong ka sethakgisa, sa ba sa tshwela fatshe. Sisera a shwa 

jwalo. 

22Ke ha ho fihla Barake, a phalletse Sisera; Jaele a tswela ho mo kgahlanyetsa, a re ho 

yena: Tloo, ke o bontshe motho eo o mmatlang. Barake a kena ha hae, mme a bona 

Sisera a rapaletse, a shwele, sethakgisa se le hlafunelong ya hae. 

23Tsatsing leo, Modimo wa kokobetsa Jabine, morena wa Kanana, pela bana ba 

Iseraele. 

24Mme bana ba Iseraele ba nna ba lwantsha Jabine, morena wa Kanana, ba ba ba 

timetsa Jabine, morena wa Kanana. 

BAAHLODI 5 

1Tsatsing leo, Debora le Barake, mora Abinoame, ba bina, ba re: 

2Bokang Jehova! hobane banaila ba eteleditse Baiseraele pelentweng, le sona setjhaba 

se itlisitse teng ka ho rata. 

3Utlwang, lona marena! le sekehe ditsebe, lona dikgosana! Ke nna, ke nna ke tla 

binela Jehova; ke tla binela Jehova, Modimo wa Iseraele! 

4Oho, Jehova! e kile yare ha o tloha Seire, ha o tloha naheng ya Edomo, lefatshe le 

kile la reketla, mahodimo a qhibidiha, le maru a rotha metsi. 

5Dithaba tsa sisinyeha pela Jehova, le yena Sinai pela Jehova, Modimo wa Iseraele! 

6Mehleng ya Shamgare, mora Anathe, le mehleng ya Jaele, ditsela di ne di sa 

tsamauwe, baeti ba ne ba kgelohela ditseleng tse fapohileng. 

7Balaodi ba ne ba hlokeha, ba ne ba hlokeha Iseraeleng, ho fihlela ho ba ho ema nna, 

ke le Debora, ke ema eka ke le mma Iseraele. 

8Enere ha Baiseraele ba kgethile medimo e metjha, ke ha ntwa e tla hlaha 

dikgorong tsa metse. Hleka thebe, kapa lerumo, di ne di ka fumanwa ho Baiseraele ba 

kete tse mashome a mane na? 

9Pela ya ka e rata batsamaisi ba Iseraele, ba setjhaba ba dumetseng ho futuha. Bokang 

Jehova, 

10lona ba palameng diesele tse tshweu lona ba dutseng maseleng a alwang; le lona ba 

tsamayang ka ditsela, binang! 

11Moo metsi a kguwang didibeng, ba fulang ka diqha ba ke ba rorise ditshitso tsa 

Jehova ka mantswe a bona, ditshitso tsa molaodi wa bona Iseraeleng! 

12Ke ha setjhaba sa Jehova se tla theohela dikgorong! Tsoha, tsoha, Debora! Raoha, 

raoha, o bolele pina! Ema, Barake; isa kgolehong bao o ba hapileng, wena mora 

Abinoame! 

13Ke mohlang oo masala e setseng a setjhaba a hlotseng dinatla, mme Jehova yena a 

ntlholela bahale. 

14Ba bang ba eba Baefraime ba medileng metsothabeng ya Amaleke; kamora hao ho 

ne ho tsamaya Benjamine hara batho ba hao; ha theoha le batsamaisi ba Makire, le ba 

Sabulone ba tshwereng lere la balaodi. 

15Marenana a Issaskare a tla le Debora; Issaskare le yena Barake ba nehella 

sekgutlong ka mora hae. Melapong ya Rubene, dipelo di ne di ferekane haholo. 

16Wa na wa dulelang metebong? Ana e ne e le ho utlwa dillo tsa mehlape? Melapong 

ya Rubene, dipelo di ne di ferekane haholo. 

17Gileade yena a itulela hae mose wane ho Jordane! Dane a nna a dulelang dikepeng? 

Asere a itulela lebopong la lewatle, a dula a iketlile dikoung tsa hae. 

18Sabulone le Nefthali ke tsona ditjhaba tse sa kang tsa re letho ka lefu, mohla ho 

lwanwang diphahameng tsa naha. 

19Marena a tla, a lwana; ha lwana marena a Kanana, pela Thaanake, metsing a 

Meggido, a mpa a se ke a hapa dintho, leha e le tjhelete. 

20Naledi tse mahodimong tsa lwana, tsa lwantsha Sisera, ha di tsamaya ka ditsela tsa 

tsona. 

21Molapo wa Kishone, molapo wa kgale, molapo wa Kishone o ba nkile! Oho, moya 

wa ka, hatakela dinatla ka maoto! 

22Ke mohlang oo ditlhako tsa dipere di kileng tsa batalatsa lefatshe ke ho baleha 

hampe, ke ho baleha hampe ha dinatla tsa hae. 

23Rohakang Merose, ha rialo lengeloi la Jehova! Rohakang, rohakang ba ahileng teng, 

hobane ha ba ka ba tla ho tlatsa Jehova, ho tlatsa Jehova hammoho le bahale. 

24Ho ke ho roriswe hara basadi Jaele, mosadi wa Hebere Mokene! A ke a roriswe hara 

basadi ba ahileng ditenteng! 

25Sisera o ne a kope metsi, a mo fa lebese; a mo tlisetsa mafi ka mohope wa marena. 

26Ka letsoho la hae a tshwara sethakgisa; ka letsoho la hae le letona a tshwara noto ya 

lelala; mme ka noto a otla Sisera, a mo hlaba hloohong, a mo pshatla, a mo phunya 

hlafunelo. 

27A inama maotong a hae, a wa, a rapalla. A inama maotong a hae, a wa. Moo a 

inamang, a wela teng a shwele. 

28Mma Sisera o nyarela ka fensetere se haheleditsweng ka dithupa, o howa, o re: 

Koloi ya hae e diehetseng ho hlaha? Maoto a makoloi a hae a tsamaelang butle? 

29Basadi ba hae ba bohlale ba mo arabela, le yena a ipolella, 

30a re: Ha ke re, ba hapile? Ha ke re, ba arolelana kgapo? Monna e mong le e mong o 

nka morwetsana e mong, kapa ba babedi. Kgapo ya masela a mebalabala ke ya Sisera, 

kgapo ya masela a mebalabala a lohilweng, masela a lohilweng a le mebalabala hohle, 

a ho kgabisa molala! 

31Oho Jehova! dira tsohle tsa hao ha di ke di timele jwalo! Haele ba o ratang, ba tla 

tshwana le letsatsi ha le tjhaba matleng a lona. Yaba lefatshe le phomola ka dilemo tse 

mashome a mane. 

BAAHLODI 6 

Gideone. — O hlola Bamidiane. — Ba phonyohileng ba phallelwa kamose ho 
Jordane. — Ho shwa ha Gideone. 

1Yaba bana ba Iseraele ba boela ba etsa ho leng hobe pela Jehova, mme Jehova a ba 

neela matsohong a Bamidiane ka dilemo tse supileng. 

2Bamidiane ba tshwenya Baiseraele haholo, bana ba Iseraele ba ba ba tshabela 

diqhobong tse dithabeng, le mahaheng, le diforong ke ho tshaba Bamidiane. 

3Enere Baiseraele ha ba lemile, Bamidiane, le Baamaleke, le bana ba Botjhabela ba ne 

ba nyoloha ba futuhile. 

4Ba fihle, ba emise pela bona, ba senye mabele masimong, ho ya fihla Gasa, ba sa 

siele Baiseraele dijo, leha e le nku, kapa kgomo, kapa esele. 

5Ba ne ba tla ka mehlape ya bona le ditente tsa bona, ba tle ba le ka ka ditsie, ba se na 

ho balwa, bona le dikamele tsa bona; mme ba ne ba senya lefatshe. 

6Baiseraele ba fumanehiswa haholo ke Bamidiane, bana ba Iseraele ba ba ba 

howeletsa ho Jehova. 

7Eitse hobane bana ba Iseraele ba howeletse ho Jehova, ka baka la Bamidiane, 

8Jehova a romela bana ba Iseraele monna wa moporofeta,a tla, a re ho bona: Ho itswe 

ke Jehova, Modimo wa Iseraele: Ke le nyolotse Egepeta, ka le ntsha tlung ya 

bohlanka; 

9ka le namolela matsohong a Baegepeta, le matsohong a bohle ba neng ba le 

tshwenya; ka ba lelekisa pela lona, ka ba ka le nea lefatshe la bona; 

10mme ka re ho lona: Ke nna Jehova, Modimo wa lona, le se ke la tshaba medimo ya 

Baamore, bao le ahileng naheng ya bona. Empa ha le a ka la mamela lentswe la ka. 

11Yaba lengeloi la Jehova le tla, la dula tlasa sefate sa terebinthe se Ofra, e leng sa 

Joase, Moabiesere, mme Gideone, mora hae, o ne a pola koro sehatelong, hore a tle a 

e patele Bamidiane. 

12Lengeloi la Jehova la mo hlahela, la re ho yena: Jehova o na le wena, monna wa 

senatla! 

13Gideone a re ho lona: Oho, Monghadi, ha ekaba Jehova a ena le rona, tseo tsohle di 

re hlaheletseng? E kae mehlolo ya hae kaofela eo bontata rona ba re boleletseng yona, 

ba re: Na hase Jehova ya re nyolotseng Egepeta? Jwale, Jehova o re furaletse, o bile o 

re neetse matsohong a Bamidiane! 

14Yaba Jehova o retelehela ho yena, a re: Eya ka matla ana a hao, o namolele 

Baiseraele matsohong a Bamidiane. Ha ke re, ke o romile na? 

15Gideone a re ho yena: Oho, Monghadi, ke tla namolela Iseraele kang? Bona, ntlo ya 

heso ke e fumanehileng hara matlo a Manasse, mme nna ke e monyenyane ho ba ntlo 

ya ntate. 

16Jehova a re ho yena: Ruri, ke tla ba le wena, mme o tla hlola Bamidiane, jwaloka 

hoja ke motho a le mong. 

17Gideone a re ho yena: Ha ekaba ke bone mohau ho wena, ako nnee pontsho ya 

hobane ke wena ya buang le nna. 

18O se ke wa tloha mona, ke eso ho kgutlele ho wena, ka o tlisetsa nyehelo ya ka, ka e 

bea pela hao. Eo a re: Ke tla dula, o be o boye. 

19Yaba Gideone o ya, a lokisa potsanyane, a nka le efa ya phofo, a etsa dinkgwana tse 

se nang ditomoso; a bea nama serotong, a tshela moro pitseng; a mo tlisetsa tsona 

tlasa sefate sa terebinthe, mme a mmeela tsona. 

20Lengeloi la Jehova la re ho yena: Nka nama le dinkgwana tse se nang ditomoso, o di 

bee lefikeng leno, mme o tsholle moro hona teng. A etsa jwalo. 

21Lengeloi la Jehova la isa ntlha ya lere le letsohong la lona, la ama nama le 

dinkgwana tse se nang ditomoso; ha tswa mollo lefikeng, mme wa tjhesa nama le 

dinkgwana tse se nang ditosomo; lengeloi la Jehova la ntoo tloha ho yena. 

22Kahoo, Gideone a bona hobane ke lengeloi la Jehova. Gideone a re: Ho madimabe 

nna, Monghadi Jehova, hobane ke bone lengeloi la Jehova, re tadimane difahleho le 

lona! 

23Jehova a re ho yena: Kgotso e be ho wena! O se ke wa tshaba; ha o ka ke wa shwa. 

24Ebile Gideone o hahela Jehova aletare hona teng, a e rea lebitso la Jehova-Shalome 

(Jehova ke kgotso). E sa le teng Ofra wa Baabiesere ho fihlela kajeno. 

25Bosiung bona boo, Jehova a re ho yena: Nka pohwana ya ntatao, le poho e nngwe e 

dilemo tse supileng, mme o heletse aletare ya Baale, e leng ya ntatao, mme o reme 

ashera e pela yona. 

26O hahele Jehova, Modimo wa hao, aletare hlorong ya seqhobo seno, ka mokgwa o 

tshwanelehang; o ntoo nka poho ya bobedi, o e etse setjheso ka sefate sa ashera eo o 

tla e rema. 

27Yaba Gideone o nka batho ba leshome ba bahlanka ba hae, a etsa kamoo Jehova a 

mmoleletseng kateng; mme kahobane a ne a tshaba ba ntlo ya ntatae, le batho ba 

motse, a etsa bosiu, e seng motshehare. 

28Hosasane, ha batho ba motse ba tsoha ba bona aletare ya Baale e heleditswe, le 

ashera ya teng e remilwe, poho ya bobedi yona e entswe setjheso aletareng e 

hahilweng. 

29Ba botsana, ba re: Ke mang ya entseng hoo? Ha ba batla le ho botsisisa, ha thwe: 

Hoo ho entswe ke Gideone, mora Joase. 

30Batho ba motse ba re ho Joase: Ntsha mora hao, a shwe, hobane o heleditse aletare 

ya Baale, mme o remile ashera e pela yona. 

31Joase a fetola batho kaofela ba tlileng ho yena, a re:Hleka ke lona le tla tsekela 

Baale na? Na ke lona le tla mo pholosa na? Ya tla mo tsekela o tla shwa e eso ho be 

hosasa. Ha Baale e le modimo, a itsekele e le yena, ha aletare ya hae e heleditswe. 

32Tsatsing lona leo,Gideone a rewa lebitso la Jerubbaale (Baale a ke a tseke), ha thwe: 

Baale a ke a mo tsekise, ha a heleditse aletare ya hae. 

33Yaba Bamidiane kaofela le Baamaleke le bana ba Botjhabela ba phutheha, ba 

tshela Jordane, mme ba emisa lehwatateng la Jisreele. 

34Gideone a apeswa moya wa Jehova, a ba a letsa terompeta, mme Baabiesere ba 

memelwa ho yena ka mokgosi. 

35Hape, a romela manqosa ho Bamanasse bohle, le bona ba phuthehela ho yena ka 

mokgosi; a romela manqosa le ho Baasere, le ho Basabulone, le ho Banefthali; le bona 

ba nyoloha ho tla teana le bona. 

36Gideone a re ho Modimo: Ha o fela o rata ho namolela Iseraele ka letsoho la ka, 

jwalokaha o boletse, 

37bona, ke tla bea letlalo lena la nku le nang le boya seotlong; ha phoka e lala hodima 

letlalo feela, ha oma kahohle fatshe, ke tla tseba kahoo hobane o tla namolela Iseraele 

ka letsoho la ka, jwalokaha o boletse. 

38Mme ha eba jwalo. Hosasane, ha a tsoha ka meso, a hlotla letlalo, a ntsha phoka 

letlalong, a tlatsa mohope ka metsi a yona. 

39Yaba Gideone o re ho Modimo: Kgalefo ya hao e se ke ya ntukela; ke sa bua hang 

feela; nke ke leke hape, hang feela, ka letlalo, ke re: Letlalo le ke le fumanwe le omile 

le nnotshi, phoka e letse kahohle fatshe. 

40Modimo wa etsa jwalo bosiung boo: letlalo la fumanwa le omile le nnotshi, phoka e 

letse kahohle fatshe. 

BAAHLODI 7 

1Yaba Jerubbaale, e leng Gideone, o tsoha e sa le hosasa, a ena le setjhaba sohle seo a 

nang le sona, mme ba emisa sedibeng sa Harode. Diahelo tsa Bamidiane tsona di ne di 

le ka nqa leboya ho Gideone, pela lerallana la More, lehwatateng. 

2Jehova a re ho Gideone: Setjhaba seo o nang le sona se seholo haholo, hoo ke 

sitwang ho neela Bamidiane matsohong a sona, esere mohlomong Baiseraele ba 

ithorisa bakeng sa ho rorisa nna, ba re: Re namoletswe ke matsoho a rona. 

3Eya jwale, o tsebise setjhaba, o re: Ya tshabang, ya tepeletseng, a kgutle, a tlohe 

thabeng ya Gileade. Kahoo, ha kgutla banna ba dikete tse mashome a mabedi a metso 

e mmedi, ha sala ba kete tse leshome. 

4Jehova a boela a re ho Gideone: Setjhaba se sa le seholo; se theosetse metsing, ke tle 

ke o kgethele teng ba tla ya le wena. Eo ke tla o bolella yena, ke re: Enwa a ye le 

wena, o tla ya le wena; mme e mong le e mong eo ke tla o bolella yena, ke re: Enwa a 

se ke a ya le wena, ha a na ho ya. 

5Yaba Gideone o theosetsa setjhaba metsing, mme Jehova a re ho Gideone: E mong le 

e mong ya tla qapha metsi ka leleme, jwalokaha ho qapha ntja, o mo kgethe; o kgethe 

le bohle ba tla kgumama ka mangole ho nwa. 

6Mme palo ya ba qaphileng ka matsoho ho isa metsi molomong, ya eba batho ba 

makgolo a mararo; ba bang kaofela ba kgumama ka mangole ho nwa metsi. 

7Jwale Jehova a re ho Gideone: Ke tla le namolela ka batho bana ba makgolo a 

mararo ba qaphileng, ke neele Bamidiane matsohong a hao ka bona; ba bang bohle ba 

ipoelle e mong le e mong ha habo. 

8Yaba ba makgolo a mararo ba nka mofaho wa setjhaba matsohong a bona le 

diterompeta tsa sona; Baiseraele ba bang bohle Gideone a ba kgutlisetsa e mong le e 

mong tenteng ya hae, a thibela batho ba makgolo a mararo. Haele diahelo tsa 

Bamidiane, di ne di le katlase ho yena, lehwatateng. 

9Bosiung bona boo, Jehova a re ho yena: Ema, o theohele diahelong, etswe ke di 

neetse matsohong a hao. 

10Ha o ka tshaba ho theohela teng, o theohele diahelong le ena le Pura, mohlanka wa 

hao. 

11O tla utlwa se bolelwang teng, mme matsoho a hao a tla tiiswa, hore o tle o theohele 

diahelong. Yaba o theohela teng ba ena le Pura, mohlanka wa hae, a ya moo ho 

feletseng balebedi ba hlometseng ba diahelo. 

12Bamidiane, le Baamaleke, le bana ba Botjhabela kaofela ba ne ba phatlaletse 

lehwatateng ba le ka ka ditsie, le dikamele tsa bona di se na palo, di le ka ka 

lehlabathe le lebopong la lewatle. 

13Eitse ha Gideone a fihla teng, bonang, motho o ne a phetela molekane wa hae toro, a 

re: Bona, ke lorile toro; ke bone ho hlaha ntho e kang senkgwana sa harese se 

thetehela diahelong tsa Bamidiane; sa fihla tenteng, sa e otla, sa e qethosa fatshe, tente 

ya ba ya rapalla. 

14Molekane wa hae a araba, a re: Toro eo ha e bolele letho, haese sabole ya Gideone, 

mora Joase, monna wa Iseraele. Modimo o neetse Bamidiane le diahelo tsohle 

matsohong a hae. 

15Eitse hobane Gideone a utlwe taba tsa toro le hlalosetso ya yona, a inama, a ntoo 

kgutlela diahelong tsa Baiseraele, a re: Emang, hobane Jehova o neetse diahelo tsa 

Bamidiane matsohong a lona. 

16A arola ba makgolo a mararo dihlopha tse tharo, a nea e mong le e mong terompeta 

letsohong la hae, le dinkgo tse feela tse nang le dirumula kahare ho tsona. 

17Yaba o re ho bona: Ntadimeng, le etse jwaloka nna. Bonang, etlere ha ke fihla 

pheletsong ya diahelo, le tle le etse jwalokaha le nna ke tla etsa. 

18Etlere ha ke letsa terompeta, nna le bohle bao ke nang le bona, le lona le letse 

diterompeta ka nqa tsohle ho diahelo, le re: Ka Jehova le Gideone. 

19Ha ho le jwalo, Gideone a tsamaya le batho ba lekgolo bao a nang le bona, ba fihla 

pheletsong ya diahelo, ho sa qalwa tebelo ya bosiu bo boholo, ho sa tswa bewa 

balebedi. Ba letsa diterompeta, mme ba pshatla dinkgo tse matsohong a bona. 

20Yaba dihlopha tse tharo di letsa diterompeta, tsa pshatla dinkgo, mme ba tshwara e 

mong le e mong serumula ka letsoho le letshehadi, le terompeta ka letsoho le letona, 

ba di letsa, ba howa, ba re: Sabole ya Jehova le ya Gideone! 

21Ba ema e mong le e mong bakeng sa hae, ba teetse diahelo hare, mme bohle ba 

diahelong ba qala ho titimela mane le mane, ba howa, ba baleha. 

22Ba makgolo a mararo ba nna ba letsa diterompeta, mme Jehova a etsa hore e mong 

le e mong wa Bamidiane a hlabe e mong ka sabole ya hae diahelong tsohle, bohle ba 

diahelong ba ba ba baleha ho ya fihla Bethe-Shitta, nqa Tserera, le ho ya fihla 

moeding wa Abele-Mehola, nqa Tabbathe. 

23Banna ba Iseraele ba ha Nefthali, le ba ha Asere, le bohle ba ha Manasse ba 

hlabelwa mokgosi mme ba phallela Bamidiane. 

24Gideone a romela manqosa le ho bohle ba thabeng ya Efraime, a re: Theohang ho ya 

lwantsha Bamidiane, le tshware madiboho pele, ho ya fihla Bethe-Bara, e 

le madiboho a Jordane. Kahoo, banna bohle ba Iseraele ba phutheha, mme ba tshwara 

madiboho, ho ya fihla Bethe-Bara, e le madiboho a Jordane. 

25Ba tshwara marena a mabedi a Midiane, Orebe le Seebe; ba bolaya Orebe lefikeng 

la Orebe, Seebe yena ba mmolaya sehatelong sa Seebe ba ntoo phallela Bamidiane. 

Mme hlooho tsa Orebe le Seebe ba di tlisetsa Gideone mose wane wa Jordane. 

BAAHLODI 8 

1Yaba banna ba Efraime ba re ho Gideone: O re etseditseng jwalo, ha o sa ka wa re 

mema, mohla o futuhelang Bamidiane? Mme ba mo tsekisa haholo. 

2A re ho bona: Homme mosebetsi ke entse ofe o ka bapiswang le wa lona na? Ha ke 

re, ho kgwahlapisa ha Efraime ho fetisa kotulo ya merara ya Abiesere na? 

3Modimo o neetse marena a mabedi a Midiane, Orebe le Seebe matsohong a lona; 

mme nna, ke entse mosebetsi ofe o ka bapiswang le wa lona na? Eitse hobane a ba 

buise jwalo, bohale ba bona ba kokobela. 

4Gideone ha a fihla Jordane, a e tshela a ena le banna ba makgolo a mararo bao a nang 

le bona, ba se ba kgathetse, ba mpa ba ntse ba phallela Bamidiane. 

5Ebile o re ho batho ba Sukkothe: Neang banna bao ke nang le bona bohobe, etswe ba 

kgathetse, ke tle ke phallele Seba le Tsalmunna, marena a Midiane. 

6Baholo ba Sukkothe, ba re: Hleka diatla tsa Seba le Tsalmunna di se di le letsohong 

la hao, haele moo o re, re nee makgotla a hao bohobe? 

7Gideone a re: Ha ho le jwalo, mohla Jehova a neelang Seba le Tsalmunna matsohong 

a ka, ke tla pola dinama tsa lona ka meutlwa ya nahathothe le ka bobatshi. 

8Ha a tloha teng, a fihla Penuele, a bua le ba teng ka wona mokgwa oo, mme batho ba 

Penuele ba mo fetola jwalokaha batho ba Sukkothe ba ne ba mo fetotse. 

9Yaba o bolella batho ba Penuele, a re: Ha ke kgutla ka kgotso, ke tla heletsa tora eo. 

10Haele Seba le Tsalmunna, ba ne ba fihlile Karkore le makgotla a bona, e leng bohle 

ba setseng ba makgotla wohle a bana ba Botjhabela, e batlile ho ba batho ba dikete tse 

leshome le metso e mehlano, ho bolailwe ba dikete tse lekgolo le nang le mashome a 

mabedi a ba pshemolang sabole. 

11Jwale, Gideone a nyoloha ka tsela ya ba ahileng ditenteng, nqa botjhabela ho Noba 

le Jogbeha, mme a qhala makgotla wohle, makgotla a sa iketlile. 

12Seba le Tsalmunna ba baleha, mmeGideone a ba phallela, a tshwara marena ao a 

mabedi a Midiane, Seba le Tsalmunna, mme a qhalanya makgotla wohle. 

13Yaba Gideone, mora Joase, o kgutla ntweng ka moepa wa Herese. 

14A tshwara mohlankana e mong wa Sukkothe, a mmotsa; eo a moo nea lengolo 

la mabitso a dikgosana le a baholo ba Sukkothe, batho ba mashome a supileng a 

metso e supileng. 

15A fihla ho batho ba Sukkothe, a re ho bona: Seba le Tsalmunna ke bana, bao le 

nkomantseng ka baka la bona, la re: Hleka diatla tsa Seba le tsa Tsalmunna di se di le 

letsohong la hao, ha o re, re nee banna ba hao ba kgathetseng bohobe na? 

16Yaba o nka baholo ba motse, a nka le meutlwa ya nahathothe le bobatshi, mme a 

shapa ba Sukkothe ka tsona. 

17A heletsa le tora ya Penuele, a bolaya banna ba motse. 

18A ntoo re ho Seba le Tsalmunna: Banna bao le ba bolaileng Thabore e ne e le ba 

jwang? Ba re: Ba ne ba tshwana le wena; e mong le e mong e ne e ka mora morena. 

19A re: E ne e le banabeso, bana ba mme. Ka Jehova ya utlwang, hojane le ba tlohetse 

ba phela, nka be ke sa le bolaye le nna. 

20A ba a bolella Jethere, mora hae wa letsibolo a re: Ema, o ba bolaye. Empa 

mohlankana ha a ka a pshemola sabole ya hae ke ho tshaba, hobane e ne e sa le 

mohlankanyana. 

21Jwale, Seba le Tsalmunna ba re ho yena: Ema wena, o re bolaye, hobane motho 

kamoo a leng kateng, matla a hae le wona a jwalo. Yaba Gideone o ema, a bolaya 

Seba le Tsalmunna, a nka le maphaketsana a rwesitsweng melaleng ya dikamele tsa 

bona. 

22Batho ba Iseraele ba re ho Gideone: O re buse, e le wena, le mora hao, le setloholo 

sa hao, etswe o re namoletse matsohong a Bamidiane. 

23Gideone a re ho bona: Haele nna, nke ke ka le busa, le yena mora ka a ke ke a le 

busa. Jehova ke yena ya tla le busa. 

24Gideone a boela a re ho bona: Ke kopa ntho e le nngwe ho lona, ke re: Nneeng e 

mong le e mong mefitshana eo le e hapileng. HobaneBamidiane ba ne ba na le 

mefitsana ya kgauta, etswe e ne e le Baishmaele. 

25Ba re: Re tla o nea yona ka bonolo. Yaba ba ala kobo, mme bohle ba akgela teng 

mefitshana eo ba e hapileng. 

26Boima ba mefitshana eo a e kopileng, ya eba dishekele tsa kgauta tse sekete se nang 

le makgolo a supileng; ho sa balwe maphaketsana, leha e le masale, leha e le diaparo 

tsa sekarelata tse neng di aperwe ke marena a Midiane, leha e le mapetu a neng a 

rwesitswe melaleng ya dikamele tsa bona. 

27Gideone a etsa efoda ka tsona, a e bea Ofra, motseng wa habo; mme Baiseraele 

bohle ba itshela bootswa ka yona; ya eba leraba ho Gideone le ho bohle ba ntlo ya 

hae. 

28Bamidiane ba kokobetswa jwalo pela bana ba Iseraele; mme ha ba ka ba hlola ba 

emisa dihlooho tsa bona. Mme lefatshe la phomola ka dilemo tse mashome a mane 

mehleng ya Gideone. 

29Jerubbaale, mora Joase, a ya dula tlung ya hae. 

30Gideone a ba le bara ba mashome a supileng ba tswileng thekeng la hae, hobane 

basadi ba hae ba kile ba eba bangata. 

31Serethe sa hae, se ahileng Sikeme, le sona sa mo tswalla moshanyana, mme a mo 

rea lebitso la Abimeleke. 

32Gideone, mora Joase, a shwa, a se a tsofetse haholo, mme a patwa lebitleng la Joase 

ntatae, Ofra wa Baabiesere. 

Bara ba Gideone ba bolawa ke ngwanabo bona Abimeleke. — Abimeleke o bewa 
morena Sikeme. — Setshwantsho sa Jothame. — Timelo e mpe ya Abimeleke. 

33Eitse hobane Gideone a timele, bana ba Iseraele ba boela ba itshela bootswa ka 

boBaale, mme ba ipeela Baale-Berithe ho ba modimo wa bona. 

34Bana ba Iseraele ha ba ka ba hopola Jehova, Modimo wa bona, ya ba namoletseng 

matsohong a dira tsohle tsa bona tse ba teetseng hare. 

35Hape, ha ba ka ba etsetsa ntlo ya Jerubbaale, e leng Gideone, teboho e lekaneng le 

ntho tsohle tse molemo tseo a di etseditseng Iseraele. 

BAAHLODI 9 

1Abimeleke, mora Jerubbaale, a ya Sikeme ho bomalomae, mme a bua le bona, a bua 

hape le bohle ba ntlo ya ntata mmae, a re: 

2A le keng le bueng le beng ba Sikeme, le re: Haele ho buswa ke batho ba mashome a 

supileng, bao e leng bohle bana ba Jerubbaale, kapa e le ho buswa ke motho a le mong 

feela, ho molemo ho lona ke hofe na? Hape, le hopole hobane ke nna masapo a lona le 

nama ya lona. 

3Bomalomae ba mmolela ka taba tsena tsohle ho beng bohle ba Sikeme; mme dipelo 

tsa bona tsa sekamela Abimeleke, ba re: Ke ngwanabo rona. 

4Ba mo nea ditjhelete tse mashome a supileng tsa ntlo ya Baale-Berithe, mme ka tsona 

Abimeleke a lefa batho ba lefeela, ba mekgwa e mebe, hore ba tle ba mo latele. 

5A ntoo ya tlung ya ntatae Ofra, mme a bolaya banababo, bara ba Jerubbaale, batho ba 

mashome a supileng, hodima lefika le le leng; ha pholoha Jothame feela, mora e 

monyenyane wa Jerubbaale, hobane o ne a ipatile. 

6Yaba beng bohle ba Sikeme, le bohle ba ntlo ya Millo, ba phutheha, ba ya, ba bea 

Abimeleke morena, haufi le eike ya seemahale se Sikeme. 

7Jothame a tsebiswa hoo, a ba a ya ema qhoweng ya thaba ya Gerisime, a phahamisa 

lentswe la hae, a howa, a re ho bona: Nkutlweng, beng ba Sikeme, Modimo o tle o le 

utlwe le lona. 

8Ka tsatsi le leng, difate tsa tloha ho ya itlotsetsa morena, tsa tla, tsa re ho mohlwaare: 

Eba morena wa rona. 

9Mohlwaare wa re ho tsona: Nka tlohela ole ya ka jwang, eo ke roriswang ke Modimo 

le batho ka baka la yona, hore ke ye ho okamela difate tse ding na? 

10Yaba difate di re ho sefate sa feiye: Tloo, wena, o be morena wa rona. 

11Sefate sa feiye sa re ho tsona: Nka tlohela monate wa ka jwang, leha e le ditholwana 

tsa ka tse monate, hore ke ye ho okamela difate tse ding na? 

12Yaba difate di re ho morara: Tloo, wena, o be morena wa rona. 

13Morara wa re ho tsona: Nka tlohela jwang veine ya ka e thabisang Modimo le batho, 

hore ke ye ho okamela difate tse ding na? 

14Yaba difate tsohle di bolella moutlwa, tsa re: Tloo, wena, o be morena wa rona. 

15Moutlwa wa re ho difate: Ha ekaba ke ka nnete le ntlotsang hore ke be morena wa 

lona, tlong, le tshabele moriting wa ka; ha ho se jwalo, mollo o ke o tswe moutlweng, 

o je dikedare tsa Lebanone. 

16Jwale, ha ekaba le entse ka nnete le ka bokgabane, ha le beile Abimeleke morena, 

mme ha ekaba le re, le entse Jerubbaale le ntlo ya hae hantle, la busetsa ho yena ka 

tshwanelo ya mosebetsi wa matsoho a hae, 

17etswe ntate a le lwanetse, a sa re letho ka bophelo ba hae, a le namolela matsohong a 

Bamidiane; 

18athe kajeno, lona le kwenehetse ntlo ya ntate, le bile le bolaile bara ba hae, batho ba 

mashome a supileng, hodima lefika le le leng, mme le beile Abimeleke, mora 

lekgabunyane la hae, morena wa beng ba Sikeme; ka ho re, ke ngwanabo lona; 

19ha le tiisa, le re kajeno le entse Jerubbaale le ntlo ya hae ka nnete le ka bokgabane, 

thabelang Abimeleke, le yena a ke a le thabele! 

20Ha ho se jwalo, mollo o ke o tswe ho Abimeleke, mme o je beng ba Sikeme le ba 

ntlo ya Millo; mollo o ke o tswe le ho beng ba Sikeme le ba ntlo ya Millo, mme o je 

Abimeleke! 

21Yaba Jothame o tloha, a baleha, a ya Beere, mme a dula teng ke ho tshaba 

Abimeleke ngwanabo. 

22Abimeleke a busa Baiseraele ka lemo tse tharo. 

23Modimo wa romela moya o mobe mahareng a Abimeleke le beng ba Sikeme, beng 

ba Sikeme ba ba ba etsa Abimeleke ka lonya, 

24e le hore molato wa polao ya bara ba Jerubbaale ba mashome a supileng, le madi a 

bona a busetswe ho ngwanabo bona Abimeleke ya ba bolaileng, le ho beng ba Sikeme 

ba mo thusitseng ho bolaya banababo. 

25Beng ba Sikeme ba bea batho ho lalla diqhoweng tsa dithaba, mme ba hlakola 

dintho tsa bohle ba fetang ka tsela e pela bona; mme Abimeleke a tsebiswa. 

26Mohlang oo, ha tla Gaale, mora Ebede, a ena le banababo; ba kena le Sikeme, mme 

beng ba Sikeme ba mo tshepa. 

27Ba tswela naheng, ba kotula masimo a bona a merara, ba hata ditholwana tsa 

yona, ba etsa dinyehelo; ba kena tlung ya modimo wa bona, ba eja, ba enwa, mme ba 

rohaka Abimeleke. 

28Gaale, mora Ebede, a re: Abimeleke ke mang, mme Sikeme ke mang, ha ho thwe, re 

mo sebeletse? Na hase mora Jerubbaale, mme tona ya hae hase Sebule na? 

Sebeletsang banna ba Hamore, ntata Sikeme! Haele rona, ke ha re mo sebeletsa ka 

baka lang? 

29Hoja ebe tjhaba sena se buswa ke nna, nka be ke lelekisa Abimeleke! Mme a re ho 

Abimeleke: Bokella makgotla a hao, o tswe. 

30Sebule, mong a motse, ha a utlwa mantswe a Gaale, mora Ebede, a ba bohale 

haholo. 

31A romela Abimeleke manqosa ka sephiring, a re: Bona, Gaale, mora Ebede, le 

banababo, ba tlile Sikeme, mme o ka bona, ba se ba o tsosetsa motse. 

32Ha ho le jwalo, tsoha bosiu, wena le batho bao o nang le bona, mme o lalle naheng. 

33Ka meso, ha letsatsi le tjhaba, o tlohe, mme o patele motse; bona, Gaale le batho 

bao a nang le bona ba tla tswela ho o lwantsha, mme o tla mo etsa kamoo o tla hopola 

kateng. 

34Yaba Abimeleke o tsohela bosiu, a ena le batho bohle bao a nang le bona, ba lalla 

Sikeme, ba entse dihlopha tse nne. 

35Gaale, mora Ebede, a tswa, a ema kgorong ya motse. Abimeleke le batho bao a nang 

le bona ba tloha moo ba laletseng teng. 

36Eitse ha Gaale a bona batho bao, a re ho Sebule: Bona, batho ke bane ba theohang 

dihlorong tsa dithaba. Sebule a re ho yena: O bona moriti wa dithaba, o re ke batho. 

37Gaale a bua hape, a re: Batho ke bane ba theohang diphahameng, ho bile ho na le 

lekgotla le leng hape le tlang ka tsela ya eike ya Dinohe. 

38Sebule a re ho yena: Taba ya hao e kae jwale eo o e boletseng, wa re: Abimeleke ke 

mang, ha ho thwe, re mo sebeletse? Batho bao na hase bao o neng o ba nyedisa na? 

Tswa jwale, o lwane le bona. 

39Gaale a tswa pontsheng ho beng ba Sikeme, mme a lwana le Abimeleke. 

40Abimeleke a mo phallela, Gaale a baleha, mme ba bangata ba wa ba bolailwe, ho ya 

fihla kgorong. 

41Abimeleke a ema Aruma, Sebule yena a leleka Gaale le banababo, hore ba se hlole 

ba aha Sikeme. 

42Ka le hlahlamang, batho ba tswela naheng, mme Abimeleke a tsebiswa. 

43Yaba o nka batho ba hae, a ba arola hlopha tse tharo, mme a ba bea ho lalla naheng. 

Eitse ha a tadima, a bona batho ba etswa motseng; mme a nehella ho bona, a ba 

bolaya. 

44Abimeleke le dihlopha tseo a nang le tsona ba titima, ba fihla kgorong ya motse; 

hlopha tse pedi tse ding tsona tsa phallela bohle ba naheng, tsa ba bolaya. 

45Abimeleke a ba lwantsha tsatsi lena lohle, a ba a kena motse, a bolaya batho ba 

teng, mme a heletsa motse, a o jala letswai. 

46Beng bohle ba tora ya Sikeme, ha ba utlwa hoo, ba kena qhobosheaneng ya ntlo ya 

Ele-Berithe. 

47Abimeleke a tsebiswa, ha thwe: Beng bohle ba tora ya Sikeme ba phuthehile 

hammoho. 

48Yaba Abimeleke o hlwa thabeng ya Tsalmone, a ena le batho bohle bao a nang le 

bona; Abimeleke a nka selepe ka letsoho la hae; a rema lekala la sefate, a le nka, a le 

bea lehetleng, a re ho batho bao a nang le bona: Phakisang le etse jwalokaha le mpone 

ke etsa. 

49Kahoo, batho bohle ba rema e mong le e mong lekala, ba latela Abimeleke; ba 

bea makala pela qhobosheane, mme ba tjhesa qhobosheane hammoho le ba leng ho 

yona. Batho bohle ba tora ya Sikeme ba eshwa jwalo, e batlile e eba sekete sa banna le 

basadi. 

50Abimeleke a ntoo ya Thebetse, a thibella Thebetse, a o kena. 

51Tora e matla e ne e le teng kahare ho motse, moo banna le basadi bohle le baholo 

bohle ba motse ba neng ba balehetse teng. Eitse hobane ba ikwalle teng, ba hlwella 

marulelong a tora. 

52Abimeleke a atamela tora, a e lwantsha, mme a atamela pela monyako wa tora, ka 

ho re, o a o tjhesa. 

53Empa mosadi e mong a akgela lelwala la ho sila hloohong ya Abimeleke, a mo 

pshatla lehata. 

54Abimeleke, a phakisa a bitsa mohlankana ya jereng dibetsa tsa hae, a re ho yena: 

Pshemola sabole ya hao, o mpolaye, esere mohlomong batho ba re: O bolailwe ke 

mosadi. Mohlankana a mo hlaba, a shwa. 

55Mme banna ba Iseraele, eitse ha ba bona hobane Abimeleke o timetse, ba ikela e 

mong le e mong hae ha hae. 

56Modimo wa busetsa jwalo ho Abimeleke bobe boo a bo entseng ho ntatae, ha a ne a 

bolaile banababo ba mashome a supileng. 

57Modimo wa busetsa le dihloohong tsa banna ba Sikeme bobe bohle boo ba bo 

entseng. Thohako ya Jothame, mora Jerubbaale, ya ba hlahela jwalo. 

BAAHLODI 10 

Thola le Jaire. 

1Kamora Abimeleke, ha hlaha Thola, mora Pua, mora Dodo, monna wa Issaskare, ho 

namolela Iseraele; o ne a ahile Shamire, thabeng ya Efraime. 

2A ahlolela Iseraele ka lemo tse mashome a mabedi a metso e meraro, a ntoo shwa, a 

patwa Shamire. 

3Kamora hae, ha hlaha Jaire, Mogileade; yena a ahlolela Iseraele ka dilemo tse 

mashome a mabedi a metso e mmedi. 

4O ne a na le bara ba mashome a mararo, ba kallang diesele tse mashome a mararo; ba 

ne ba na le metse e mashome a mararo naheng ya Gileade, e reilweng lebitso la 

Havvoth-Jaire le kajeno. 

5Jaire a shwa, mme a patwa Kamone. 

Jafeta. — O hlola Baammone. — Tsa moradi wa Jafeta. — Baefraime ba tsekisana 
le Bagileade. 

6Bana ba Iseraele ba boela ba etsa ho leng hobe pela Jehova; ba sebeletsa boBaale le 

boAshtarothe, le medimo ya Siria, le medimo ya Sidone, le medimo ya Moabe, le 

medimo ya bana ba Ammone, le medimo ya Bafilesta; ba furalla Jehova, ba lesa ho 

mo sebeletsa. 

7Yaba kgalefo ya Jehova e tukela Baiseraele, mme a ba rekisetsa matsohong a 

Bafilesta le matsohong a bana ba Ammone. 

8Ka selemo seo ba tshwenya, ba hatakela bana ba Iseraele hampe; hape ba 

tshwenya bana ba Iseraele bohle ba leng mose wane wa Jordane, naheng ya Baamore, 

e leng Gileade, ka dilemo tse leshome le metso e robileng meno e le mmedi. 

9Bana ba Ammone ba tshela Jordane ho ya lwantsha Juda, le Benjamine, le ntlo ya 

Efraime, mme Baiseraele ba tsieleha haholo ke hona. 

10Yaba bana ba Iseraele ba howeletsa ho Jehova, ba re: Re o sitetswe, etswe re 

furaletse Modimo wa rona, re sebeleditse boBaale. 

11Jehova a re ho bana ba Iseraele: Ha ke re, ke se nkile ka le namolela matsohong a 

Baegepeta, le a Baamore, le a bana ba Ammone, le a Bafilesta na? 

12Le mohla le neng le tshwenngwa ke Basidone le Baamaleke le Bamidiane, la 

howeletsa ho nna, mme ka le namolela matsohong a bona. 

13Le mpa le mphuraletse, le sebeleditse medimo esele; ka baka leo, ha ke sa tla hlola 

ke le namolela. 

14Eyang, le howeletse ho medimo eo le ikgethetseng yona, e ke e le namolele nakong 

ena ya tsietsi ya lona. 

15Bana ba Iseraele ba re ho Jehova: Re sitilwe; etsa ka rona kahohle kamoo o ratang 

kateng; feela, o re namolele kajeno. 

16Yaba ba lahla medimo esele e hara bona, mme ba sebeletsa Jehova; Jehova a 

utlwela Baiseraele bohloko ka baka la tsietsi ya bona. 

17Bana ba Ammone ba phutheha, ba tla, ba emisa Gileade; le bona bana ba Iseraele ba 

phutheha, ba ya, ba emisa Mitspe. 

18Yaba batho le baholo ba Gileade ba botsana, ba re: Ke mang ya tla qala ho lwantsha 

bana ba Ammone na? Ya qalang e tla ba yena hlooho ya bohle ba ahileng Gileade. 

BAAHLODI 11 

1Jafeta, Mogileade, e ne e le mohale; e ne e le mora wa seotswa; ke Gileade ya neng a 

tswetse Jafeta. 

2Mohatsa Gileade o ne a mo tswaletse bara; eitse hobane bara ba mohatsa hae ba hole, 

ba lelekisa Jafeta, ba re ho yena: O ke ke wa ja lefa la ntlo ya ntata rona, hobane o 

mora wa mosadi osele. 

3Yaba Jafeta o baleha ke ho tshaba banababo, a ya aha naheng ya Tobe; banna ba 

lefeela ba phuthehela ho yena, mme ba nna ba futuha le yena. 

4Ha isaisa, bana ba Ammone ba futuhela Baiseraele. 

5Bana ba Ammone ba re ba sa futuhetse Baiseraele, baholo ba Gileade ba ya lata 

Jafeta naheng ya Tobe. 

6Ba re ho Jafeta: Tloo, o be hlooho ya rona, re tle re lwantshe bana ba Ammone. 

7Jafeta a re ho baholo ba Gileade: Na hase lona le ntlhoileng na, le bile le ntelekile 

tlung ya ntate? Le tletseng ho nna jwale, ha le le tsietsing? 

8Baholo ba Gileade ba re ho Jafeta: Ke ka hona hoo re tlileng ho wena jwale, hore o 

tle le rona, o lwantshe bana ba Ammone, mme o be hlooho ya rona kaofela ba ahileng 

Gileade. 

9Jafeta a re ho baholo ba Gileade: Ha le se le ntatile ho ya lwantsha bana ba Ammone, 

leha Jehova a ka ba neela matsohong a ka, na ke tla ba hlooho ya lona na? 

10Baholo ba Gileade ba re ho Jafeta: Jehova a ke a re utlwe dipuong tsa rona; kannete 

re tla etsa kamoo o boletseng kateng. 

11Kahoo, Jafeta a tsamaya le baholo ba Gileade, mme setjhaba sa mmea morena le 

hlooho ya sona. Mme Jafeta a pheta mantswe a hae kaofela pela Jehova, Mitspe. 

12Jafeta a ntoo romela morena wa bana ba Ammone manqosa, a re: Taba ya hao le 

nna ke efe, haele moo o tlile ho ntwantsha naheng eo e leng ya ka? 

13Morena wa bana ba Ammone a re ho manqosa a Jafeta: Ke kahobane Baiseraele ba 

nkile naha ya ka, ho tloha Arnone ho ya fihla Jabboke le Jordane, mohla ba nyolohang 

Egepeta; e busetse ho nna jwale ka kgotso. 

14Jafeta a boela a romela morena wa bana ba Ammone manqosa, 

15a re ho yena: Ho itswe ke Jafeta: Baiseraele ha ba ka ba nka naha ya Moabe, leha e 

le naha ya bana ba Ammone. 

16Eitse ha Baiseraele ba nyoloha Egepeta, ba tsamaya feelleng, ho tla fihla Lewatleng 

le Lefubedu, ba ntoo fihla Kadeshe. 

17Ha ba le teng, Baiseraele ba romela morena wa Edomo manqosa, ba re: Ako re fe 

sebaka sa ho feta ka naha ya hao. Morena wa Edomo a mpa a hana. Ka mokgwa o 

jwalo,Baiseraele ba romela morena wa Moabe manqosa, mme le yena a hana. Yaba 

Baiseraele ba ema Kadeshe. 

18Ba ntoo tsamaya feelleng, ba pota naha ya Edomo le naha ya Moabe, ba fihla ka nqa 

botjhabela ho naha ya Moabe, mme ba emisa mose wane wa Arnone, ba se ke ba tlola 

moedi wa Moabe, etswe Arnone e le moedi wa Moabi. 

19Baiseraele ba ntoo romela manqosa ho Sihone, morena wa Baamore, e leng morena 

wa Heshbone, mme Baiseraele ba re ho yena: Ako re fe sebaka sa ho feta ka naha ya 

hao, re tle re fihle naheng ya rona. 

20Empa Sihone ha a ka a dumella Baiseraele ho tlola moedi wa hae, Sihone a mpa a 

phutha setjhaba sa hae kaofela, ba ya emisa Jahatse, mme ba lwantsha Baiseraele. 

21Jehova, Modimo wa Iseraele, a neela Sihone le setjhaba sa hae kaofela matsohong a 

Baiseraele, mme ba ba bolaya; Baiseraele ba rua naha yohle eo Baamore ba neng ba 

ahile ho yona. 

22Ba rua naha yohle ya Baamore, ho tloha Arnone ho ya fihla Jabboke, le ho tloha 

feelleng ho isa Jordane. 

23Erekaha Jehova, Modimo wa Iseraele, a lelekisitse Baamore pela setjhaba sa hae sa 

Iseraele naheng eo, e ka ba ya hao ka mokgwa o jwang? 

24Ha ke re, o ka rua seo Kemoshe, modimo wa hao, a ka o ruisang sona na? Le rona, 

re rua naha ya bohle bao Jehova, Modimo wa rona, a ba lelekisang pela rona. 

25Ana jwale o fetisa Balake mora Tsippore, morena wa Moabe na? Hleka o tsebile ho 

tsekisa Baiseraele, kapa na o bile le matla a ho ba lwantsha na? 

26Haesale Baiseraele ba ahile Heshbone le metseng ya teng, le Aroere le metseng ya 

teng, le metseng yohle e mabopong a Arnone, e leng ka dilemo tse makgolo a mararo, 

le sitilwe keng ho e lata ka motsotso o kalo? 

27Haele nna, ha ke na molato ho wena; ke wena ya nketsang hampe ka ho ntwantsha. 

Jehova ha e ke e be yena moahlodi ya ahlolang mahareng a bana ba Iseraele le bana 

ba Ammone kajeno! 

28Empa morena wa bana ba Ammone a hana ho mamela mantswe ao Jafeta a mo 

rometseng wona. 

29Yaba moya wa Jehova o tlela Jafeta, a ba a haola ka Gileade le Manasse, a feta le 

Mitspe wa Gileade; ha a tloha Mitspe wa Gileade, a fetela ho bana ba Ammone. 

30Jafeta a itlama ho Jehova ka kano, a re: Ekare ha o ka neela bana ba Ammone 

matsohong a ka, 

31motho ya tla tswa menyakong ya ntlo ya ka ho tla nkgahlanyetsa, mohla ke kgutlang 

ka kgotso ke hlotse bana ba Ammone, e tla ba wa Jehova, mme ke tla mo etsa 

setjheso. 

32Jafeta a fetela pele ho bana ba Ammone, ho ya ba lwantsha; mme Jehova a ba neela 

matsohong a hae. 

33a ba bolaya ka polao e kgolo, ho tloha Aroere, ho isa Minnithe, a senya le metse ya 

teng e mashome a mabedi, ho isa Abele-Keramime. Bana ba Ammone ba kokobetswa 

jwalo pela bana ba Iseraele. 

34Yaba Jafeta o kgutlela Mitspe, tlung ya hae; mme bonang, moradi wa hae a tla mo 

kgahlanyetsa, ka meropa le ka mehobelo e le yena ngwana ya mong ho Jafeta, a se na 

mora leha e le moradi, haese yena. 

35Eitse ha Jafeta a mmona, a hahola diaparo tsa hae, a re: Jo! moradi wa ka, o 

nkgathaditse matla; o e mong wa ba mpherekanyang, athe ke ahlamisitse molomo wa 

ka pela Jehova, mme ke sitwa ho kweneha. 

36Moradi wa hae a re ho yena: Ntate, ekare ha o ahlamisitse molomo wa hao pela 

Jehova, o nketse kamoo o boletseng kateng, haele moo o pheteleditswe ke Jehova ho 

dira tsa hao, bana ba Ammone. 

37A eketsa a re ho ntatae: A nke ke etsetswe ho le hong. Ntlohele kgwedi tse pedi, ke 

ye ke dikadike dithabeng, ke llele borwetsana ba ka, ke ena le thaka tsa ka. 

38A re ho yena: Eya. A mo tlohela kgwedi tse pedi, mme a ya le thaka tsa hae, a llela 

borwetsana ba hae dithabeng. 

39Eitse hobane kgwedi tse pedi di fele, a kgutlela ho ntatae, mme eo a mo etsa ka kano 

ya hae, a sa ka a tseba monna. 

40Hoo ye eba mokgwa Iseraeleng: Ka dilemo tsohle, barwetsana ba Iseraele ba ya ka 

matsatsi a mane selemong se seng le se seng ho bina dithoko tsa moradi wa Jafeta 

Mogileade. 

BAAHLODI 12 

1Yaba banna ba Efraime ba phutheha, ba fetela nqa leboya, ba tla, ba re ho Jafeta: 

Mohla o neng o futuhela bana ba Ammone, ha o a ka wa re bitsa keng, hore re ye le 

wena? Jwale, re tla o tjheselletsa tlung ya hao. 

2Jafeta a re ho bona: Nna le setjhaba sa heso, re kile ra ba le kgang e kgolo le bana ba 

Ammone; nkile ka le bitsa, empa ha le a ka la nnamolela matsohong a bona. 

3Eitse ha ke bona hobane le sa nnamolele, ha ke a ka ka re letho ka ho phela ha ka, ka 

mpa ka fetela pele ho bana ba Ammone, mme Jehova a ba neela matsohong a ka. Le 

tletseng kajeno, ha le tlile ho ntwantsha? 

4Yaba Jafeta o bokella banna bohle ba Gileade, a lwantsha Efraime; banna ba Gileade 

ba hlola Baefraime, kahobane ba ne ba itse: Lona Bagileade, le bathobi ba Efraime, le 

dutse hara Efraime le Manasse. 

5Bagileade ba raka Baefraime, ba tshwara madiboho a Jordane: mme enere ha e mong 

wa Baefraime ba balehang a re: Ntloheleng ke tshele, banna ba Gileade ba ne ba re: 

Na o Moefraime na? Eo o ne a re: Tjhe! 

6Ebe ba re ho yena: Bolela Shibbolethe hle; ebe o re: Sibbolethe; kahobane a sa tsebe 

ho bitsa lentswe leo hantle; ebe ba a mo tshwara, ba mmolaya madibohong a Jordane. 

Mohlang oo, ha bolawa Baefraime ba dikete tse mashome a mane a metso e mmedi. 

7Jafeta a ahlolela Iseraele ka dilemo tse tsheletseng. Yaba Jafeta Mogileade o a shwa, 

a patwa motseng o mong wa Gileade. 

Ibtsane, Elone, Abdone. 

8Kamora hae, Ibtsane, wa Bethlehema, a ahlolela Iseraele. 

9A ba le bara ba mashome a mararo; hape, a nyallwa baradi ba hae ba mashome a 

mararo, mme a batlela bara ba hae barwetsana ba mashome a mararo kahosele. 

10A ahlolela Iseraele ka dilemo tse supileng. Ibtsane a ntoo shwa, mme a patwa 

Bethlehema. 

11Kamora hae, Elone wa Sabulone a ahlolela Iseraele; a ahlolela Iseraele ka dilemo 

tse leshome. 

12Elone wa Sabulone a ntoo shwa, mme a patwa Ajalone, naheng ya Sabulone. 

13Kamora hae, Abdone, mora Hillele, wa Pirathone, a ahlolela Iseraele. 

14A ba le bara ba mashome a mane le ditloholo tse mashome a mararo, ba neng ba 

palama diesele tse mashome a supileng. A ahlolela Iseraele ka dilemo tse robileng 

meno e le mmedi. 

15Yaba Abdone, mora Hillele, wa Pirathone, o a shwa, mme a patwa Pirathone, 

naheng ya Efraime, thabeng ya Baamaleke. 

BAAHLODI 13 

Samsone. — Ho tswalwa ha hae. 

1Yaba bana ba Iseraele ba boela ba etsa ho leng hobe pela Jehova, mme Jehova a ba 

neela matsohong a Bafilesta ka dilemo tse mashome a mane. 

2Monna o ne a le teng Tsorea, wa leloko la Dane, lebitso la hae e le Manowa; mosadi 

wa hae e ne e le nyopa, a sa tswale bana. 

3Lengeloi la Jehova la hlahela mosadi eo, la re ho yena: Bona, o nyopa, mme ha o 

tswale bana; empa o tla emara, o tswale moshanyana. 

4Mme jwale, o tle o iponele hle; o se ke wa nwa veine, leha e le seno se bodila, mme o 

se ke wa ja letho le ditshila. 

5Hobane, bona, o tla emara, o tswale moshanyana; lehare le ke ke la mmeola hlooho, 

hobane ngwana e tla ba monasari wa Modimo, a sa le popelong ya mmae: ke yena ya 

tla qala ho namolela Iseraele matsohong a Bafilesta. 

6Yaba mosadi o ya, a bolella monna wa hae, a re: Ho tlile ho nna monna wa Modimo, 

sebopeho sa hae e ne e le se kang sebopeho sa lengeloi la Modimo ka ho tshabeha; ha 

ke a ka ka mmotsa moo a tswang teng, le lebitso la hae ha a ka a mpolella lona. 

7O itse ho nna: Bona, o tla emara, o tswale moshanyana; mme jwale, o se ke wa nwa 

veine, leha e le seno se bodila, mme o se ke wa ja letho le ditshila, hobane ngwana e 

tla ba monasari wa Modimo, a sa le popelong ya mmae, a be a shwe. 

8Yaba Manowa o rapela Jehova, a re: Oho Monghadi, monna wa Modimo, ya 

romilweng ke wena, a ke a boele a tle ho rona, mme a re rute kamoo re tshwanetseng 

ho etsetsa ngwana ya tla hlaha kateng. 

9Modimo wa utlwa lentswe la Manowa, mme lengeloi la Modimo la boela la tla ho 

mosadi a dutse masimong, Manowa, monna wa hae, a se teng le yena. 

10Mosadi a phakisa a matha, a tsebisa monna wa hae, a re ho yena: Bona, monna ya 

tlileng ho nna maoba, o boetse o itlhahisitse ho nna. 

11Manowa a tloha, a sala mosadi wa hae morao, a fihla ho monna wa Modimo, a re ho 

yena: Na ke wena monna ya kileng a bua le mosadi enwa na? A araba, a re: Ke nna 

enwa. 

12Manowa a re: Etlare hobane seo o se boletseng se etsahale, molao o tlang ho busa 

ngwana e tla ba ofe, mosebetsi wa hae e tla ba ofe na? 

13Lengeloi la Jehova la re ho Manowa: Mosadi a ke a itshabise tsohle tseo ke di 

boletseng; 

14a se ke a ja letho le tswang morareng, a se ke a nwa veine, leha e le seno se bodila, 

mme a se ke a ja letho le ditshila; a boloke tsohle tseo ke mo laetseng tsona. 

15Manowa a re ho lengeloi la Jehova: Re dumelle re o thibele, re tle re o lokisetse 

potsanyane. 

16Lengeloi la Jehova la re ho Manowa: Leha o ka nthibela, nke ke ka ja dijo tsa hao; 

leha o ka etsa setjheso, se etsetse Jehova. Hobane Manowa o ne a sa tsebe hoba ke 

lengeloi la Jehova. 

17Manowa a botsa lengeloi, a re: Bitso la hao o mang, re tle re o rorise, ha se 

boletsweng ke wena se hlahile? 

18Lengeloi la Jehova la re ho yena: O botsetsang lebitso la ka? Ke le makatsang! 

19Yaba Manowa o nka potsanyane le nyehelo, a di beela Jehova lefikeng. Lengeloi la 

etsa ho makatsang, Manowa le mosadi wa hae ba ntse ba tadimile. 

20Yare ha malakabe a aletare a nyolohela lehodimong, lengeloi la Jehova la nyoloha 

le lona malakabeng a aletare, Manowa le mosadi wa hae ba ntse ba tadimile; mme ba 

itihela fatshe ka difahleho tsa bona. 

21Lengeloi la Jehova ha le a ka la boela la hlahela Manowa le mosadi wa hae. Jwale 

Manowa a tseba hobane e ne e le lengeloi la Jehova. 

22Manowa a ba a re ho mosadi wa hae: Re tla shwela ruri, hobane re bone Modimo. 

23Mosadi wa hae a re ho yena: Hojane Jehova a ratile ho re bolaya, a ka be a sa ka a 

amohela setjheso le nyehelo matsohong a rona, mme a ka be a sa ka a re bontsha 

dintho tseo tsohle, leha e le ho re tsebisa taba tse kalo nakong ena. 

24Mosadi eo a tswala moshanyana, mme a mo rea lebitso la Samsone; ngwana a nna a 

hola, mme Jehova a nna a mo hlohonolofatsa. 

25Moya wa Jehova wa qala ho mo sisinya, a le Mahane-Dane, mahareng a Tsorea le 

Eshthaole. 

BAAHLODI 14 

Samsone o nyala morwetsana wa Mofilesta. 

1Samsone a theohela Thimna, a bona mosadi hara baradi ba Bafilesta, Thimna. 

2A kgutla, a tsebisa ntatae le mmae, a re: Ke bone mosadi Thimna hara baradi ba 

Bafilesta; nnkeleng yena jwale, e be mosadi wa ka. 

3Ntatae le mmae ba re ho yena: Na ha ho mosadi hara baradi ba banabeno le 

setjhabeng sa heso kaofela, haele moo o re, o rata ho inkela mosadi hara Bafilesta, bao 

ba maqai? Samsone a re ho ntatae: Nnkeleng yena, hobane o a nkgahla. 

4Haele ntatae le mmae, ba ne ba sa tsebe hobane taba eo e tswa ho Jehova; 

athe Samsone o ne a batla sebaka sa ho lwantsha Bafilesta; hobane mohlang oo, 

Bafilesta ba ne ba busa Baiseraele. 

5Ha ho le jwalo, Samsone a theohela Thimna, a ena le ntatae le mmae; ba re ba sa 

fihla masimong a merara a Thimna, bonang, tawana ya teana le yena e puruma. 

6Yaba moya wa Jehova o a mo tlela ka matla; a harola tau, jwalokaha ho harolwa 

potsanyane, a sa tshwara letho matsohong a hae; empa a se ke a tsebisa ntatae le 

mmae seo a se entseng. 

7A ba a theoha, a bua le mosadi, mme Samsone a kgahlwa ke yena. 

8Kamora ditshiuana, ha a ya mo lata, a kgeloha tsela ho ya bona sefifi sa tau; a bona 

sehlopha sa dinotshi se le teng sefifing sa tau le mafura a tsona. 

9A nka mafura diatleng tsa hae, mme a tloha, a tsamaya a ntse a eja; eitse ha a fihla ho 

ntatae le mmae, a ba fa, mme le bona ba eja; a mpa a se ke a ba tsebisa hobane o nkile 

mafura a dinotshi sefifing sa tau. 

10Ntatae a theohela ho mosadi, mme Samsone a etsa mokete teng, kamoo e leng 

mokgwa wa bahlankana kateng. 

11Ha ba mmona, ba mo kgethela baetsana ba mashome a mararo, ba eba le yena. 

12Samsone a re ho bona: A nke ke le beele selotho; ha le ka ntlhalosetsa sona hantle 

matsatsing a supileng a mokete, la se nepa, ke tla le nea diaparo tse mashome a 

mararo le dikobo tse mashome a mararo tsa mokete. 

13Empa ha le sitwa ho ntlhalosetsa sona, ke lona le tla nnea diaparo tse mashome a 

mararo tsa mokete. Ba re ho yena: Re bolelle selotho sa hao, re se utlwe. 

14A re ho bona: Sejo se tswile ho moji, mme se hlabosehang se tswile ho ya matla. 

Mme ka matsatsi a mararo, ba sitwa ho hlalosa selotho. 

15Eitse ka la bosupa, ba re ho mosadi wa Samsone: Qeka monna wa hao, hore a re 

hlalosetse selotho; ha ho se jwalo, re tla o tjhesa, wena le ntlo ya ntatao. Hleka le re 

bileditse kwano hore le re tlatlape tsa rona, kapa ha ho jwalo na? 

16Mosadi wa Samsone a nna a lla pela hae, a re: O fela o ntlhoile, ha o nthate hle; o 

beetse bana ba setjhaba sa heso selotho, mme ha o a ka wa ntlhalosetsa sona. A re ho 

yena: Bona, ha esita ntate le mme ke sa ka ka ba hlalosetsa sona, nka o hlalosetsa sona 

ka mokgwa o jwang na? 

17Empa mosadi a nna a lla pela hae ka matsatsi a supileng a mokete wa bona, jwale ka 

la bosupa a mo hlalosetsa selotho, ka ho kgathatswa ke yena; mme eo a hlalosetsa 

bana ba setjhaba sa habo selotho. 

18Ka la bosupa, letsatsi le eso ho dikele, banna ba mmotsa, ba re ho yena: Se fetisang 

dinotshi ka ho hlaboseha e ka ba eng, mme se fetisang tau ka matla keng? A re ho 

bona: Hola le sa ka la lema ka sethole sa ka, le ka be le sa ka la nepa selotho sa ka. 

19Yaba moya wa Jehova o a mo tlela ka matla; a theohela Ashkelone, a bolaela teng 

banna ba mashome a mararo; a ya le ntho tsa bona, mme a nea ba hlalositseng selotho 

sa hae diaparo tsa bona. A tlala bohale, mme a kgutlela tlung ya ntatae. 

20Empa mosadi wa Samsone a newa molekane wa hae, eo a neng a mo entse 

moetsana wa hae. 

BAAHLODI 15 

Samsone o kgathatsa Bafilesta. 

1Ha isaisa, nakong eo koro e helwang ka yona, Samsone a tjhakela mosadi wa hae, a 

nkile potsanyane, a re: A nke ke kene ho mosadi wa ka tlung. Empa ntatae ha a ka a 

mo dumella ho kena. 

2Hape, ntatae a re: Ke lekantse hobane o mo hloile ruri, ke bile ke mo neile moetsana 

wa hao. Ha ke re, moenae o mo feta ka botle na? A e be yena mosadi wa hao, bakeng 

sa eo. 

3Samsone a re ho bona: Kajeno, ke tla hloka molato ho Bafilesta, leha nka ba etsa 

hampe. 

4Yaba Samsone o ya, a tshwara diphokojwe tse makgolo a mararo; a nka dirumula, 

mme hobane a patahanye mehatla e mmedi, a kenya serumula pakeng tsa mehatla eo e 

mmedi. 

5A hotetsa dirumula, mme a nehela diphokojwe dikorong tsa Bafilesta, mme a tjhesa 

diqubu tsa mangata le koro tse sa emeng, le masimo a mehlwaare. 

6Yaba Bafilesta ba botsa, ba re: Hoo ho entswe ke mang na? Ha thwe: Ke Samsone, 

mokgwenyana wa monna wa Thimna, hobane o mo amohile mosadi wa hae, a mo nea 

moetsana wa hae. Yaba Bafilesta ba nyoloha, ba tjhese mosadi eo le ntatae. 

7Samsone a re ho bona: Leha le entse jwalo, ke tla boela ke iphetetse ho lona, ke 

ntano tlohela. 

8A ba bolaya serope le letheka, ya eba polao e kgolo; a ntoo theoha teng, a ya dula 

lefarung la lefika la Etame. 

9Yaba Bafilesta ba futuha, ba ya ba emisa naheng ya Juda, mme ba hasana Lehi. 

10Banna ba Juda ba tla, ba re: Le re futuheletseng na? Ba re: Re tlile ho tlama 

Samsone, re tle re etse ka yena jwalokaha a entse ka rona. 

11Yaba banna ba Juda ba kete tse tharo ba theohela lefarung la lefika la Etame, ba re 

ho Samsone: Na ha o tsebe hobane Bafilesta ba re busa na? O re etseditseng jwalo? A 

re ho bona: Ke entse ka bona kamoo ba entseng ka nna kateng. 

12Ba re ho yena: Re theohetse kwanore tle re o tlame, re o neele matsohong a 

Bafilesta. Samsone a re: Ntlhapanyetseng hore le ke se ke la ntsohela matla e le lona! 

13Ba mo fetola, ba re: Tjhe, re tla mpe re o tlame, re o neele matsohong a bona; haele 

ho o bolaya, ha re ka ke ra o bolaya. Yaba ba mo tlama ka mehala e mmedi e metjha, 

ba mo tlosa lefikeng. 

14Eitse ha a fihla Lehi, Bafilesta ba duduetsa, ha ba tla mo kgahlanyetsa. Yaba moya 

wa Jehova o mo tlela ka matla, mehala e tlamileng matsoho a hae ya ba ya fetoha ntho 

e kang lene e tjheleng, mme ditlamo tsa hae tsa lokoloha matsohong a hae. 

15A bona mohlahare o motala wa esele, a isa letsoho, a o tshwara, mme a bolaya batho 

ba sekete ka wona. 

16Yaba Samsone o re: Ka mohlahare wa eseleke entse qubu e nngwe, qubu tse pedi; 

ka mohlahare wa esele ke bolaile batho ba sekete. 

17A re a sa qetella ho bua, a lahla mohlahare, mme a rea lebitso la teng Ramathe-Lehi 

(thajana ya mohlahare). 

18A nyorwa haholo, mme a howeletsa ho Jehova, a re: Ha o etseditse mohlanka wa 

hao thuso e kalo, ho tla ba jwang leha nka shwa jwale ke lenyora, ka wela matsohong 

a maqai? 

19Yaba Modimo o petsola lefika le sekoti la Lehi, metsi a ba a tswa ho lona; a nwa, 

mme pelo ya hae ya boela bodulong, a thuseha. Ka baka leo, ho reilwe lebitso la teng 

Ene-Hakkore (sediba sa ya howeletsang); sediba seo se sa le teng Lehi le kajeno. 

20Mme a ahlolela Baiseraele ka dilemo tse mashome a mabedi, mehleng yaBafilesta. 

BAAHLODI 16 

1Yaba Samsone o ya Gasa, a bona mosadi wa seotswa teng, mme a kena ha hae. 

2Ba Gasa ba utlwa ho thwe: Samsone o tlile kwano. Yaba ba mo teela hare, ba mo 

lalla bosiu bohle kgorong ya motse; ba kgutsa bosiu bohle, ba re: Hosasane, ha bo esa, 

re tla mmolaya. 

3Haele Samsone, a robala ha ba ha eba bosiu bo boholo; bosiu bo boholo a tsoha, a 

tshwara mamati a monyako wa motse le difate tsa wona tse pedi, a di pshemola 

hammoho le mekwallo ya tsona, a di jara ka mahetla, mme a di isa hlorong ya thaba e 

maloka le Hebrone. 

Samsone o ekwa ke Delila. 

4Ha isaisa, a rata mosadi e mong, ya ahileng molapong wa Soreke, bitso la hae e le 

Delila. 

5Marena a Bafilesta a nyolohela ho yena, a re ho yena: Mo qeke, o be o tsebe hore na 

matla a hae a maholo a tswa kae, le kamoo re ka tsebang ho mo hlola kateng, re tle re 

mo tlame, re mo kokobetse; e mong le e mong wa rona re tla o nea dishekele tsa 

silefera tse sekete se nang le lekgolo. 

6Yaba Delila o re ho Samsone: Ako ntsebise hore na matla a hao a maholo a tswa kae, 

le kamoo o ka tlangwang kateng, hore o tle o kokobetswe. 

7Samsone a re ho yena: Ha nka tlangwa ka kgole tsa seqha tse supileng tse ntjha, tse 

esong ho ome, nka fokola, ka ba jwaloka batho ba bang. 

8Yaba marena a Bafilesta a tlisetsa Delila kgole tsa seqha tse supileng tse ntjha, tse 

esong ho ome, mme a mo tlama ka tsona. 

9Banna ba ne ba mo laletse kamoreng e kahare. Yaba Delila o re ho yena: Samsone, 

Bafilesta ke bao hodima hao. Yaba o kgaola dikgole jwalokaha ho kgaolwa tshwele 

ya matakwane, ha e atametswa pela mollo. Ka mokgwa o jwalo, matla a hae ha a ka a 

tsejwa moo a tswang teng. 

10Delila a re ho Samsone: Bona, o ntshomile, o bile o mpoleletse leshano: mpolelle 

jwale se ka o tlamang. 

11A re ho yena: Ha nka tlangwa ka thata ka mehala e metjha e esong ho sebetse letho, 

nka fokola, ka ba jwaloka batho ba bang. 

12Delila a nka mehala e metjha, a mo tlama ka yona, a ba a re ho yena: Samsone, 

Bafilesta ke bao hodima hao. Athe batho ba ne ba le teng ba mo laletse kamoreng e 

kahare. A mpa a kgaola mehala, ya wa matsohong a hae, jwaloka hoja ke tshwele. 

13Yaba Delila o re ho Samsone: Bona, o boetse o ntshomile la bobedi, mme o 

mpoleletse leshano. Mpolelle hle se ka o tlamang. A re ho yena: Ke ha o ka loha thapo 

tse supileng tsa moriri wa hlooho ya ka hammoho le kgole e lohang. Yaba o di tiisa ka 

sethakgisa, 

14a re ho yena: Samsone, Bafilesta ke bao hodima hao. A mpa a tsoha borokong ba 

hae, a pshemola sethakgisa molohong hammoho le kgole. 

15Delila a re ho yena: O ka bolela jwang hore o a nthata, athe pelo ya hao ha e ho nna? 

Bona, e se e le la boraro o ntshomileng, mme ha o eso ho mpolelle moo matla a 

maholo a hao a tswang teng. 

16Yare ha a ntse a mo tshwenya ka dipolelo tsa hae ka matsatsi wohle, a ntse a mo 

hlodiya, pelo ya Samsone ya kgathala le ho isa lefung. 

17Yaba o mmolella tsohle tse ka pelong ya hae, a re ho yena: Lehare ha le eso ho ka le 

mpeola hlooho, hobane ke monasari wa Modimo, haesale popelong ya mme; ha nka 

beolwa, ke hona matla a ka a ka ntlohelang, mme nka fokola, ka ba jwaloka batho ba 

bang. 

18Jwale, Delila ha a bona hobane o mmoleletse tsohle tse ka pelong ya hae, a romela 

ho bitsa marena a Bafilesta, a re: Nyolohang kajeno, hobane o mpoleletse tsohle tse ka 

pelong ya hae. Kahoo, marena a Bafilesta a nyolohela ho yena, a nkile ditjhelete ka 

matsoho a bona. 

19Eitse hobane Delila a mo robatse mangoleng a hae, a bitsa motho, mme a beola 

thapo tse supileng tsa moriri wa hlooho ya hae, mme a qala ho mo fokodisa, mme 

matla a hae a hla a mo tlohela. 

20A re ho yena: Samsone Bafilesta ke bao hodima hao. Yaba o tsoha borokong ba hae, 

a re: Ke tla phonyoha jwaloka mehla, ke inamolele matsohong a bona; athe ha a tsebe 

hobane Jehova o mo furaletse. 

21Yaba Bafilesta ba mo tshwara, ba mo honya mahlo, mme ba mo theosetsa Gasa; ba 

mo tlama teng ka mahlaahlela a mabedi a koporo, mme a nna a soka tshilo ya lelwala 

teronkong. 

22Empa moriri wa hlooho ya hae wa boela wa mela, jwaloka pele, ha a ne a eso ho 

beolwe. 

Samsone o a iphetetsa; ho shwa ha hae. 

23Yaba marena a Bafilesta a phutheha ho hlabela Dagone, modimo wa bona, 

sehlabelo se seholo, le ho etsa mokete; ba re: Modimo wa rona o neetse Samsone, sera 

sa rona, matsohong a rona. 

24Setjhaba ha se mmona, sa rorisa modimo wa sona, sa re: Modimo wa rona o neetse 

matsohong a rona sera sa rona, se neng se re senyetsa lefatshe le heso, se 

atisitseng palo ya ba heso ba bolailweng. 

25Dipelo tsa bona ha di thabile, ba re: Samsone a ke a latwe, a tle a re bapadise. 

Samsone a latwa teronkong, a tla, a bapala pela bona. Ba ne ba mo emisitse phakeng 

tsa ditshiya. 

26Samsone a re ho mohlankana ya mo tshwereng ka letsoho: Ntesele, ke tle ke tsebe 

ho ama ditshiya tse tshetlamisang ntlo, ke tle ke itshetlehe ka tsona. 

27Ntlo e ne e tletse banna le basadi, le wona marena a Bafilesta a ne a le teng kaofela; 

esita le marulelong ho ne ho na le banna le basadi ba batlileng ho etsa kete tse tharo, 

ba tadimang Samsone ha a bapala. 

28Samsone a hoeletsa ho Jehova, a re: Morena Jehova, nkgopole hle! Oho Modimo, 

nnatlafatse kajeno feela, ke tle ke pheteletse hang feela mahlo a ka a mabedi ho 

Bafilesta. 

29Yaba Samsone o tshwara tshiya tse pedi tse hare tse tshetlamisitseng ntlo, a 

itshetlehile ho e nngwe ka letsoho le letona, le ho e nngwe ka le letshehadi. 

30Samsone a re: A nke ke shwe le Bafilesta! Yaba o inamoloha ka matla a hae 

kaofela, mme ntlo ya wela hodima marena le hodima batho bohle ba neng ba le teng; 

ba bolailweng ke yena ho shweng ha hae ba eba bangata ho ba neng ba bolailwe ke 

yena ho pheleng ha hae. 

31Yaba banababo le bohle ba ntlo ya ntatae ba theoha ba mo tlosa, ba mo nka, mme ba 

mo pata lebitleng la Manowa ntatae, mahareng a Tsorea le Eshthaole. O ne a ahloletse 

Iseraele ka dilemo tse mashome a mabedi. 

BAAHLODI 17 

Setshwantsho se rapelwang ha Mika, Moefraime, le Molevi, moprista wa sona. — 
Setshwantsho seo se utsuwa ke Badane. — Badane ba hapa Laishe. — Ba emisa 

setshwantsho teng. 

1Monna e mong o ne a le teng thabeng ya Efraime, bitso la hae e le Mika. 

2A re ho mmae: Dishekele tsa silefera tse sekete se nang le lekgolo, tse utswitsweng 

ho wena, tseo o kileng wa rohaka ka baka la tsona, wa di bolela ke le teng, bona, 

tjhelete tseo di ho nna; ke nna ke neng ke di nkile. Mmae a re ho yena: Mora ka a ke a 

hlohonolofatswe ke Jehova! 

3Eitse hobane a busetse ho mmae shekele tseo tse sekete se nang le lekgolo, mmae a 

re: Ke kgethela Jehova ditjhelete tseo ka letsoho la ka, hore ka tsona ho etsetswe mora 

ka setshwantso se betlilweng le setshwantsho se tsholotsweng; ka ho etsa hoo, ke tla 

di busetsa ho wena. 

4Mika a busetsa tjhelete tseo ho mmae, mme mmae a nka dishekele tse makgolo a 

mabedi, a di nea setsholli; sa di etsa setshwantsho se betlilweng le setshwantsho se 

tsholotsweng, mme tsa dula tlung ya Mika. 

5Monna eo, Mika, o ne a na le ntlo ya modimo; a iketsetsa le efoda le diterafime, mme 

a kgetha e mong wa bara ba hae,a mmea moprista wa hae. 

6Mehleng eo, ho ne ho se morena Iseraeleng; e mong le e mong o ne a iketsetsa 

kamoo a ratang kateng. 

7Ho ne ho na le mohlankana wa Bethlehema-Juda, wa leloko la Juda, e le Molevi, a 

aheletse hona teng. 

8Monna eo a falla motseng wa Bethlehema-Juda, ho ya jaka moo a ka fumanang 

sebaka teng. A re a sa le leetong la hae, a fihla ha Mika, thabeng ya Efraime. 

9Mika a re ho yena: O tswa kae? A re ho yena: Ke Molevi wa Bethlehema-Juda, ke ya 

jaka moo nka fumanang sebaka teng. 

10Mika a re ho yena: Dula le nna, o be ntate le moprista wa ka; nna, ke tla o 

nea dishekele tse leshome ka selemo se seng le se seng, le diaparo tsa hao le dijo tsa 

hao. 

11Yaba Molevi o kena teng. Molevi a dumela ho dula le monna eo, mme mohlankana 

eo a ba ho yena jwaloka hoja eka ke e mong wa bara ba hae. 

12Mika a bea Molevi, mme mohlankana eo ya eba moprista wa hae, a dula tlung ya 

Mika. 

13Mika a re: Jwale, ke a tseba hobane Jehova o tla nketsa hantle, hobane ke na le 

moprista wa Molevi. 

BAAHLODI 18 

1Mohlang oo, ho ne ho se morena Iseraeleng. Mohlang oo, ba leloko la Dane ba ne ba 

ipatlela naha ya lefa eo ba ka ahang ho yona, hobane ba ne ba eso ho bone lefa la bona 

melokong ya Iseraele ho fihlela tsatsi leo. 

2Bana ba Dane ba kgetha, hara bona bohle, banna ba bahlano ba bohale, ba bana ba 

Tsorea le Eshthaole, mme ba ba romela ho ya hlwela naha le ho e lekola. Ba re ho 

bona: Eyang, le lekole naha. Ba ya, ba ba ba fihla ha Mika, thabeng ya Efraime, mme 

ba robala teng bosiu. 

3Ba re ba se ba le haufi le ntlo ya Mika, ba tseba lentswe la mohlankana wa Molevi; 

ba fapohela ho yena, ba re ho yena: O tlisitswe kwano ke mang? O etsang mona, mme 

taba ya hao mona ke efe? 

4A re ho bona: Mika o nkentse ka hore le hore; o nnea moputso, mme nna ke moprista 

wa hae. 

5Ba re ho yena: Ako botse Modimo, re tle re tsebe ha ekaba leeto la rona le tla atleha 

na? 

6Moprista a re: Eyang ka kgotso; leeto la lona leo le le nkileng le pela Jehova. 

7Yaba banna bao ba bahlano ba tloha, ba fihla Laishe, ba bona batho ba teng ba dutse 

ba iketlile ka mokgwa wa Basidone, ba dutse ka boiketlo le ka kgotso, ho se motho ya 

nang le borena naheng eo, ya nang le matla a ho ba etsa hampe, ba le hole le 

Basidone, ba se na taba le batho ba bang. 

8Yaba ba boela ho banababo bona, ba leng Tsorea le Eshthaole. Banababo bona ba re: 

Le tlisitse dife? 

9Ba re: Emang, re ba futuhele, hobane re bone naha; ke naha e ntle haholo. Le 

duletseng? Se tswafeng ho tsamaya le ho ya rua naha eo. 

10Ha le fihla teng le tla fihlela setjhaba se iketlileng; le yona naha e phatlaletse 

kahohle; hobane Modimo o e neetse matsohong a lona; hape, ke naha e sa hlokeng 

letho la tsohle tse lefatsheng. 

11Ha ho le jwalo, banna ba makgolo a tsheletseng ba leloko la Badane ba tloha Tsorea 

le Eshthaole, ba hlometse. 

12Ba nyoloha, ba ya emisa Kiryathe-Jearime, Juda; ka baka leo, bitso la teng ya eba 

Mahane-Dane (diahelo tsa Dane), ho fihlela kajeno. Ke kamora Kiryathe-Jearime. 

13Ha ba tloha teng, ba fihla ha Mika, thabeng ya Efraime. 

14Banna ba bahlano ba neng ba ile ho hlwela naha ya Laishe, ba bolella banababo 

bona, ba re: Na ha le tsebe hobane efoda e teng mona matlung ao, le diterafime, le 

setshwantsho se betlilweng, le se tsholotsweng na? Jwale, bonang seo le tla se etsa. 

15Kahoo, ba fapohela teng, ba kena tlung ya mohlankana wa Molevi, tlung ya Mika, 

mme ba mmotsa tsa ho phela ha hae. 

16Haele banna ba makgolo a tsheletseng, ba hlometseng, ba bana ba Dane, bona ba 

ema pela monyako. 

17Jwale, banna ba bahlano ba neng ba ile ho hlwela naha, ba nyoloha, ba kena, mme 

ba nka setshwantsho se betlilweng, le efoda, le diterafime, le setshwantsho se 

tsholotsweng, moprista yena a ntse a eme monyako hammoho le banna ba makgolo a 

tsheletseng ba hlometseng. 

18Eitse hobane bao ba bahlano ba kene tlung ya Mika, ha ba se ba nkile setshwantsho 

se betlilweng, le efoda, le diterafime, le setshwantsho se tsholotsweng, moprista a re 

ho bona: Le etsang? 

19Ba re ho yena: Thola, o thibe molomo wa hao ka letsoho, o tsamaye le rona, o be 

ntata rona le moprista wa rona; haele hore o be moprista wa ntlo ya motho a le mong, 

kapa o be moprista wa leloko le le leng le wa lesika le le leng la Iseraele, ho molemo 

ho wena e ka ba hofe na? 

20Yaba pelo ya moprista e a thaba; a nka efoda, le diterafime, le setshwantsho se 

betlilweng, a tla a ema hara batho bao. 

21Ba ntoo tloha, ba ikela; ba etelletsa bana pele, le mehlape, le diphahlo. 

22Ba re ba se ba le hole le ntlo ya Mika, ba ahisaneng le Mika ba phuthwa ka 

mokgosi, mme ba phallela bana ba Dane. 

23Ba howeletsa bana ba Dane; bao, ha ba reteleha, ba re ho Mika: O jewa keng ha o 

etla o ba phuthile ka mokgosi? 

24A re: Le nkile medimo ya ka eo ke e entseng, le moprista wa ka, mme le ile le bona; 

jwale, ke saletswe ke eng na? Le mpotsa jwang, ha le re: O jewa keng? 

25Bana ba Dane ba re ho yena: O se ke wa re utlwisa lentswe la hao, esere 

mohlomong banna ba pelo tse halefang ba le wela hodimo, mme wa itshenyetsa 

bophelo ba hao le ba ntlo ya hao. 

26Yaba bana ba Dane ba tswela pele tseleng ya bona. Haele Mika, ha a bona hobane 

ba mo feta ka matla, a kgutla, a ipoella tlung ya hae. 

27Haele bao, eitse hobane ba nke ntho tseo Mika a di entseng, le moprista wa hae ba 

fihla Laishe, batho ba teng ba ntse ba dutse ka kgotso le ka boiketlo; ba ba bolaya ka 

bohale ba lerumo, mme ba tjhesa motse. 

28Ha ho a ka ha eba motho ya namolelang motse, hobane o ne o le hole le Sidone, 

hape batho ba teng ba ne ba se na taba le ba bang. Motse oo o ne o le kgohlong e 

Bethe-Rehobe. Ba boela ba tsosa motse, ba aha teng. 

29Mme motse oo ba o rea lebitso la Dane, ka lebitso la Dane ntata bona, ya neng a 

tswaletswe Iseraele. Empa bitso la pele la motse e ne e le Laishe. 

30Bana ba Dane ba ikemisetsa setshwantsho se betlilweng. Jonathane, mora Gershone, 

mora Moshe, le bara ba hae, ya eba baprista ba leloko la Dane, ho fihlela mohla ba 

naha eo ba iswang kgolehong. 

31Ba ikemisetsa setshwantsho se betlilweng, se entsweng ke Mika, mme ha nna ha eba 

jwalo ka ditshiu tsohle tseo ntlo ya Modimo e nnileng ya eba Silo ka tsona. 

BAAHLODI 19 

Mosadi wa Molevi o senngwa Gibea wa Benjamine. — Leloko la Benjamine le 
batlile le fediswa ke setjhaba ka molato oo. — Leloko la Benjamine le boela le 

tsoswa. 

1Mohlang oo, ho ne ho se morena Iseraeleng. Ka mohlomong, monna wa Molevi ya 

neng a aheletse letswapong la thaba ya Efraime, a inkela mosadi wa serethe 

Bethlehema-Juda. 

2Serethe seo sa hae sa feba, sa mo tlohela; sa kgutlela ha ntata sona, Bethlehema-Juda, 

sa dula teng sebaka sa kgwedi tse nne. 

3Jwale, monna wa hae a tloha, a mo latela ho ya bua le pelo ya hae, a tle a mo 

kgutlise; a ya le mohlanka wa hae le diesele tse pedi. Mosadi eo a mo amohela tlung 

ya ntatae, mme ntata morwetsana ha a mmona, a thaba ha a teana le yena. 

4Mohwehadi wa hae, ntata morwetsana, a mo thibela a ba a dula le yena tshiu tse 

tharo; mme ba eja, ba enwa, ba robala teng bosiu. 

5Eitse ka la bone, ba tsoha e sa le hosasa; Molevi ha a re o a tsamaya, ntata 

morwetsana a re ho mokgwenyana wa hae: Natlafatsa pelo ya hao ka ho ja mothamo 

wa bohobe, le ntoo tsamaya. 

6Kahoo, ba dula, ba eja, ba enwa ba babedi hammoho, ntata morwetsana a ntoo re ho 

monna Dumela ho dula kwano le bosiu bona, pelo ya hao e tle e thabe. 

7Empa monna a ema, a re o a tsamaya; empa mohwehadi wa hae a mo phehella, a ba a 

kgutla, a robala le bosiu boo teng. 

8Hosasane, ka la bohlano, a tsohela ho tsamaya e sa le ka meso, empa ntata 

morwetsana a re: Ako natlafatse pelo ya hao, le hlole mona, tsatsi le be le rapame. Ba 

ja jwalo ba babedi. 

9Yaba monna o a ema, a re o a tsamaya, e le yena le serethe sa hae, le mohlanka wa 

hae; empa mohwehadi wa hae, ntata morwetsana, a re ho yena: Bona, letsatsi le se le 

ile; ho se ho tla phirima; robalang kwano le bosiu bona; bona, letsatsi le a dikela, 

robala kwano bosiu bona, mme pelo ya hao e ke e thabe. Hosasane, le tla tsohela leeto 

la lona e sa le ka meso, o ikele ha eno. 

10Empa monna a hana ho robala teng bosiu, a ba a ema, a tsamaya, mme a fihla pela 

Jebuse, e leng Jerusalema, a ena le diesele tse pedi tse belesitseng, le sona serethe sa 

hae se le ho yena. 

11Ha ba se ba le haufi le Jebuse, letsatsi le ne le se le rapame; mohlanka a re ho mong 

a hae: Tloo, re fapohele motseng ono wa Bajebuse, re robale bosiu teng. 

12Monga hae a re ho yena: Re ke ke ra fapohela motseng wa baditjhaba, oo e seng wa 

bana ba Iseraele; re tla mpe re fetele pele ho ya fihla Gibea. 

13A eketsa a re ho mohlanka wa hae: Tsamaya, re atamele o mong wa metse yane, re 

robale Gibea, kapa Rama. 

14Kahoo, ba fetela pele, ba tsamaya, mme letsatsi la ba dikella Gibea, e leng motse wa 

Benjamine. 

15Ba fapohela Gibea jwalo, ba kena teng ho robala bosiu. Eitse hobane a kene, a dula 

lepatlelong la motse, ho se motho ya ba amohelang tlung ya hae, hore ba robale bosiu 

teng. 

16Mme bonang, monna ya tsofetseng o ne a oroha masimong, mosebetsing wa hae, e 

le ka shwalane, e le monna wa thaba ya Efraime, a mpa a aheletse Gibea; athe batho 

ba motse oo e ne e le Babenjamine. 

17Eitse ha a emisa mahlo, a bona monna wa moeti lepatlelong la motse; yaba monna 

eo ya tsofetseng o re ho yena: O ya kae? 

18Eo a re ho yena: Re tswa Bethlehema-Juda, re ya letswapong la thaba ya Efraime; 

ke wa teng; ke ne ke ile Bethlehema-Juda, mme jwale ke ya tlung ya Jehova; leha ho 

le jwalo, ha ho motho ya nkamohelang tlung ya hae. 

19Athe ke na le setroi le furu ya diesele tsa rona; hape, ke na le bohobe le veine e 

lekaneng nna le lekgabunyane la hao, le mohlanka eo bahlanka ba hao ba nang le 

yena; ha re hloke letho. 

20Monna ya tsofetseng, a re: Kgotso e be le wena! tsohle tseo o di hlokang, ke nna ke 

tla o batlela tsona. Feela, o se ke wa robala bosiu lepatlelong. 

21Yaba o mo isa tlung ya hae, a nea diesele furu, ba ntoo itlhatswa maoto, ba eja, ba 

enwa. 

22Ba re ba sa thabisa dipelo tsa bona, bonang, banna ba motse, batho ba Beliale, ba 

teela ntlo hare, ba raha lemati, ba bolella monna ya tsofetseng, mong a ntlo, ba re: 

Ntshetsa ntle monna ya fapohetseng ha hao, re tle re mo tsebe. 

23Monna, monga ntlo, a tswela ho bona, a re ho bona: Tjhe, banabeso, se etseng 

hampe; haele moo monna eo a fapohetse ha ka, le se ke la etsa manyala a kalo. 

24Moradi wa ka ke eo, e sa le morwetsana; hape, serethe sa hae ke seo; a nke ke le 

ntshetse bona kantle, le ba kokobetse, le etse ka bona kamoo le ratang kateng; monna 

yena le se ke la mo etsa ka manyala a kalo. 

25Empa banna bao ba hana ho mo utlwa; yaba monna o tshwara serethe sa hae, a ba 

tlisetsa sona kantle, mme ba se beta, ba se senya bosiu bohle, ha ba ha eba ka meso, 

ba ntoo se tlohela, ha bo qala ho sa. 

26Ha bo esa, mosadi a kgutla, a wela monyako wa ntlo ya monna eo monga hae a 

fapohetseng ha hae, mme a dula teng la ba la tjhaba. 

27Monga hae a tsoha e sa le ka meso, a bula mamati a ntlo, mme a tswela ntle, a re o 

ya tswela pele tseleng ya hae; a mpa a bona mosadi eo, e leng serethe sa hae, a 

rapaletse monyako wa ntlo, matsoho a hae a le sefateng se hatwang sa monyako. 

28A re ho yena: Tsoha, re tsamaye. Empa ha a ka a araba. Yaba monna eo o mmelesa 

eseleng, a tsamaya, a ba a fihla hae. 

29Eitse hobane a fihle hae, a nka thipa, a tshwara serethe sa hae, a se arola, a se etsa 

koto tse leshome le metso e mmedi ka ho ya ka masapo a sona, mme a di romela 

naheng yohle ya Iseraele. 

30Bohle ha ba bona hoo, ba re: Ho jwalo ha ho eso ho ka ho hlaha, le ho bonwa, 

haesale bana ba Iseraele ba nyoloha fatsheng la Egepeta, ho fihlela la kajeno. 

Lemohang taba eo, le rere hammoho, mme le bue. 

BAAHLODI 20 

1Yaba bana ba Iseraele bohle ba tswa, ho tloha Dane le ho isa Beerseba, le naheng ya 

Gileade, mme Baiseraele ba phuthehela Mitspe pela Jehova, jwaloka hoja ke motho a 

le mong. 

2Baholo ba setjhaba kaofela, e leng ba meloko yohle ya Iseraele, ba itlhahisa 

phuthehong ya setjhaba sa Modimo, ya eba batho ba kete tse makgolo a mane a ba 

maoto, ba pshemolang sabole. 

3Mme bana ba Benjamine ba utlwa ho thwe, bana ba Iseraele ba nyolohetse Mitspe. 

Yaba bana ba Iseraele, ba re: Re bolelleng kamoo bobe bo hlahileng kateng. 

4Yaba Molevi, monna wa mosadi ya bolailweng, o araba, a re: Re ne re kene Gibea 

wa Benjamine, re ena le serethe sa ka, ho robala teng bosiu. 

5Empa beng ba Gibea ba ntsohela matla, ba teela ntlo hare bosiu, ba re, ba tla 

mpolaya; ba ile ba beta serethe sa ka, sa ba sa eshwa. 

6Ka ba ka tshwara serethe sa ka, ka se poma dikoto, ka romela dikoto tsa sona naheng 

yohle ya lefa la Iseraele, ka ho re, ba Gibea ba entse molato le manyala Iseraeleng. 

7Bonang, le mona kaofela, lona bana ba Iseraele; rerang hammoho, le eletsane. 

8Yaba setjhaba kaofela se ema jwaloka hoja ke motho a le mong, sa re: Ha ho e mong 

wa rona ya tla kgutlela hae tenteng ya hae, leha e le ho ipoella hae tlung ya hae. 

9Empa jwale, ke sona seo re tla se etsa ho ba Gibea; re tla ba futuhela, kamoo re ka 

laolwang kateng. 

10Ho ke ho kgethwe, melokong yohle ya Iseraele, banna ba leshome hara ba lekgolo, 

le ba lekgolo hara ba sekete, le ba sekete hara ba dikete tse leshome, ba tle ba latele 

setjhaba mofaho, mme re ye Gibea wa Benjamine, mme re ba etse ka manyala wohle 

a entsweng ke bona Iseraeleng. 

11Kahoo, banna ba Iseraele kaofela ba bokanela motse oo, ba kopana jwaloka hoja ke 

motho a le mong. 

12Yaba ba meloko ya Iseraele ba romela banna ho leloko lohle la Benjamine, ba re: 

Bobe bo entsweng hara lona ke bo jwang? 

13Jwale, re neeleng batho bao ba Gibea, bana ba Beliale, re tle re ba bolaye, re hlakole 

bobe Iseraeleng. Empa Babenjamine ba hana ho utlwa mantswe a banababo bona, 

bana ba Iseraele. 

14Bana ba Benjamine ba tswa metseng ya bona, ba bokana Gibea, ho ya lwana le bana 

ba Iseraele. 

15Tsatsing lona leo, bana ba Benjamine, ba tswileng metseng ya bona, ba balwa, ya 

eba banna ba dikete tse mashome a mabedi a metso e tsheletseng, ba pshemolang 

sabole, kantle ho ba ahileng Gibea, bao e neng e le banna ba dinatla ba makgolo a 

supileng, ha ba balwa. 

16Hara banna bao ba bakalo, ho ne ho na le banna ba makgolo a supileng ba dinatla ba 

maqele; bao kaofela ba ne ba betsa majwe ka letjeketjane, ba sa fose le ntho e botenya 

ba moriri. 

17Kantle ho Benjamine, banna ba Iseraele ha ba balwa, ya eba banna ba kete tse 

makgolo a mane, ba pshemolang sabole, banna ba ntwa kaofela ha bona. 

18Bana ba Iseraele ba tloha, ba nyolohela Bethele, ba botsa Modimo, ba re: Ke mang 

ho rona ya tla etella ba bang pele ho futuhela bana ba Benjamine? Jehova a re: 

Ho etelle Juda pele. 

19Ha ho le jwalo, bana ba Iseraele ba tsoha e sa le hosasa, ba ya emisa pela Gibea. 

20Banna ba Iseraele ba tswa ho ya lwantsha Babenjamine, mme banna ba Iseraele ba 

hlopholla ntwa pela Gibea. 

21Jwale, bana ba Benjamine ba tswa Gibea, mme tsatsing leo ba bolaela fatshe 

Baiseraele ba kete tse mashome a mabedi a metso e mmedi. 

22Leha ho le jwalo, setjhaba, e leng banna ba Iseraele, sa beta pelo, mme sa boela sa 

hlopholla ntwa moo se neng se e hlopholotse pele. 

23Bana ba Iseraele ba nyoloha, ba lla pela Jehova, ha ba ha eba mantsiboya, mme ba 

boela ba botsa Jehova, ba re: Ana re tla boela re lwantshe bana ba Benjamine, 

banababo rona, na? Jehova a re: Nyolohang ho ya ba lwantsha. 

24Yaba bana ba Iseraele ba atamela bana ba Benjamine la bobedi. 

25Babenjamine ba tswa Gibea ho ya ba kgahlanyetsa, e le la bobedi, mme ba bolaela 

fatshe ho bana ba Iseraele banna ba kete tse leshome le metso e robileng meno e le 

mmedi, e leng ba pshemolang sabole kaofela ha bona. 

26Yaba bana bohle ba Iseraele le setjhaba sohle ba nyoloha, ba ya Bethele, ba lla ba 

ntse ba eme hona teng pela Jehova; ba itima dijo ka tsatsi leo, ha ba ha eba 

mantsiboya, mme ba hlaba ditjheso le mahlabelo a teboho pela Jehova. 

27Bana ba Iseraele ba ntoo botsa Jehova (hobane areka ya selekane sa Modimo e ne e 

le teng ho bonamohlang oo; 

28Finease, mora Eleasare, mora Aarone, o ne a eme pelaModimo mohlang oo), ba re: 

Na re tla boela re tswe ho ya lwantsha bana ba Benjamine, banababo rona, kapa a re 

tla lesa na? Jehova a re: Nyolohang, hobane hosasane, ke tla ba neela matsohong a 

lona. 

29Yaba Baiseraele ba bea banna ba laletseng ka nqa tsohle ho Gibea. 

30Bana ba Iseraele ba nyoloha la boraro ho lwantsha bana ba Benjamine, mme ba 

hlopholla ntwa pela Gibea, jwaloka pele. 

31Bana ba Benjamine ba tswa ho kgahlanyetsa setjhaba, mme ba hulelwa hole le 

motse; hona teng, ba hla ba bolaya ba bang ba setjhaba, jwaloka pele, tseleng e 

nyolosetsang Bethele le tsela e yang Gibea, e le hara naha, mme ha eshwa Baiseraele 

ba batlileng ho etsa mashome a mararo. 

32Yaba bana ba Benjamine ba re: Ba qhalwa pela rona jwaloka pele. Athe bana ba 

Iseraele, bona, ba ne ba re: A re baleheng, re tle re ba hulele ditseleng hole le motse. 

33Yaba banna ba Iseraele bohle ba ema moo ba leng teng, ba hlopholla ntwa Baale-

Thamare; le Baiseraele ba laletseng ba phakisa ba tswa moo ba leng teng, thoteng ya 

Gibea. 

34Ke ha banna ba dikete tse leshome ba kgethilweng hara Baiseraele bohle ba hlaha 

pela Gibea, mme ntwa ya lwana hathata, Babenjamineba mpa ba sa tsebe kotsi e ya ba 

hlahela. 

35Jehova a qhala Benjamine pela Iseraele, mme ka lona tsatsi leo, banna ba Iseraele ba 

timetsa banna ba Benjamine ba kete tse mashome a mabedi a metso e mehlano tse 

nang le lekgolo le le leng, e leng ba pshemolang sabole kaofela ha bona. 

36Bana ba Benjamine ba ne ba bone eka bana ba Iseraele ba hlotswe; hobane ba ne ba 

suthile pela Babenjamine, athe ba ne ba tshepile ba laletseng ba beilweng ho patela 

Gibea. 

37Ba laletseng ba ne ba phakisitse, ba neheletse Gibea. Ba laletseng ba tswela pele, ba 

bolaya bohle ba motse ka bohale ba lerumo. 

38Pontsho eo Baiseraele ba neng ba dumellane hodima yona le ba laletseng, ho ne ho 

itswe o tla etswa mosi o moholo, o nyolohe motseng. 

39Banna ba Iseraele ba reteleha ntweng, mme Babenjamine ba qala ho hlaba le ho 

bolaya banna ba bang ba Iseraele, ya batla e eba banna ba mashome a mararo; ba ba 

ba re: Efela ba boetse ba qhadilwe pela rona jwaloka mohla ntwa ya pele. 

40Empa mosi ha o qala ho nyoloha motseng ka topallo, Babenjamine ba reteleha, ba 

bona mosi wa motse kaofela o nyolohela lehodimong. 

41Jwale, banna ba Iseraele ba reteleha, mme banna ba Benjamine ba tsieleha, ha ba 

bona hobane kotsi e ba hlahetse. 

42Ba baleha pela Iseraele ka tsela e yang feelleng; empa ntwa ya ba pateletsa, mme ba 

metse ya teng ba bolawa. 

43Ka mokgwa o jwalo, ba teela Babenjamine hare, ba ba phallisa, ba ba hatakela moo 

ba reng ba phomola teng, ho fihlela ka nqane ho Gibea, nqa botjhabatsatsi. 

44Babenjamine ba bolailweng ya eba dikete tse leshome le metso e robileng meno e le 

mmedi, e leng bahale kaofela ha bona. 

45Ba setsengba reteleha, mme ba balehela feelleng ho ya fihla lefikeng la Rimmone; 

ha mpa ha thonakwa ditseleng kete tse hlano tsa bona. Banna ba Iseraele ba ba 

lelekisa ho ya fihla Gidome, ba boela ba bolaya kete tse pedi tsa bona. 

46Bohle banna ba Benjamine ba bolailweng tsatsing leo ya eba banna ba kete tse 

mashome a mabedi a metso e mehlano, ba pshemolang sabole, banna ba bahale 

kaofela ha bona. 

47Empa banna ba makgolo a tsheletseng ba kgeloha, ba balehela feelleng, lefikeng la 

Rimmone, mme ba dula lefikeng la Rimmone kgwedi tse nne. 

48Banna ba Iseraele ba kgutlela ho bana ba Benjamineba setseng, ba ba bolaya ka 

bohale ba lerumo, ho qala ka banna ba motse ho isa dikgomong, le nthong tsohle tse 

teng; ba tjhesa le metse ya teng kaofela. 

BAAHLODI 21 

1Banna ba Iseraele ba ne ba hlapantse Mitspe, ba re: Ha ho e mong wa rona ya tla 

neela Babenjamine moradi wa hae nyalong. 

2Setjhaba sa ya Bethele; ba dula teng pela Modimo, ha ba ha eba mantsiboya, ba lla, 

ba bokolla ka pokollo e kgolo haholo. 

3Ba re: Oho Jehova, Modimo wa Iseraele, taba eo e hlahile jwang, ha kajeno leloko le 

leng le hlokahetse Iseraeleng? 

4Ka hosasane, setjhaba sa tsoha e sa le ka meso; ba haha aletare teng, ba hlaba 

ditjheso le mahlabelo a teboho. 

5Yaba bana ba Iseraele ba re: Ke bafe, melokong yohle ya Iseraele, ba sa kang ba 

nyolohela ho Jehova phuthehong? Ba rialo kahobane ba ne ba hlapantse ka hlapanyo e 

kgolo bakeng sa ba ka hanang ho nyolohela ho Jehova, Mitspe, ba re: Ruri ba tla 

bolawa. 

6Hape, bana ba Iseraele ba swabela Babenjamine, banababo bona, ka ho re: Kajeno, 

leloko le leng le kgaotswe Iseraeleng. 

7Re tla ba etsetsa jwang hore re nee ba setseng basadi, haele moo re hlapantse ka 

Jehova, ra re, re ke ke ra ba neela baradi ba rona e be basadi ba bona? 

8Ke ha ba tla re: Ana ke bafe ba meloko ya Iseraele ba sa kang ba nyolohela ho 

Jehova, Mitspe, na? Yaba ba fihlela hobane ho se le a mong wa Jabeshe-Gileade ya 

nyolohetseng diahelong le phuthehong. 

9Hobane setjhaba ha se balwa, ha fihlelwa hobane teng ho ne ho se le a mong wa ba 

ahileng Jabeshe-Gileade. 

10Ha ho le jwalo, phutheho ya romela teng banna ba bahale ba dikete tse leshome le 

metso e mmedi, ba ba laela, ba re: Eyang, le bolaye ba ahileng Jabeshe-Gileade ka 

bohale ba lerumo, hammoho le bona basadi le bana ba banyenyane. 

11Hape, le etse hona: Ba batona bohle le ba batshehadi bohle ba tsebileng malao a 

monna, le ba bolaye. 

12Ba ya, mme hara ba ahileng Jabeshe-Gileade ba fumana barwetsana ba makgolo a 

mane, ba esong ho tsebe monna ka ho robala le yena, mme ba ba tlisa diahelong, Silo, 

naheng ya Kanana. 

13Yaba phutheho yohle ya romela ho kopanya puo le bana ba Benjamine ba dutseng 

lefikeng la Rimmone, ha hoeletswa ho bona hore kgotso e teng. 

14Ka tsatsi leo, Babenjamine ba kgutla, mme ba newa basadi ba pholositsweng ba 

Jabeshe-Gileade; ba mpa ba sa ka ba ba lekana. 

15Setjhaba sa nna sa swabela Babenjamine, kahobane Jehova a entse sekgeo 

melokong ya Iseraele. 

16Yaba baholo ba phutheho, ba re: Re tla etsang ka ba setseng hore ba be le basadi, 

haele moo basadi ba Benjamine ba fedisitswe? 

17Ba re: Babenjamine ba pholohileng e ka kgona ba boele ba rue lefa la bona, hore 

leloko le leng le se ke la hlakolwa Iseraeleng. 

18Haele rona, re ke ke ra ba neela baradi ba rona nyalong, kahobane bana ba Iseraele 

ba hlapantse ka ho re: Ho rohakwe ya tla nea Babenjamine mosadi. 

19Ba re: Bonang, mokete wa Jehova o teng Silo ka selemo se seng le se seng, ka nqa 

leboya ho Bethele, le ka nqa botjhabatsatsi ho tsela e tlohang Bethele ho ya nyolosetsa 

Sikeme, le ka nqa leboya ho Lebona. 

20Ba laela bana ba Benjamine, ba re: Eyang le lalle masimong a merara. 

21Le tadime, mme ha le bona barwetsana ba Silo ba etswa hae ho etsa mehobelo, le 

tswe masimong a merara; e mong le e mong a ikgapele mosadi hara barwetsana ba 

Silo, mme le ye le bona naheng ya Benjamine. 

22Etlare ha bontata bona, kapa kgaitsedi tsa bona, ba tla ho le qosa pela rona, re tla re 

ho bona: Le ba hauhele bakeng sa rona, hobane ha re a ka ra ba hapela bohle basadi 

ntweng; haele lona, kamoo le sa kang la ba neela baradi ba lonakateng, ha le na 

molato. 

23Bana ba Benjamine ba etsa jwalo, ba ikgapela basadi ka bongata ba bona, hara ba 

hobelang bao ba ba hapileng; ba ntoo tloha, ba kgutlela lefeng la bona, ba tsosa metse, 

ba aha teng. 

24Le bona bana ba Iseraele ba tloha teng mohlang oo, ba kgutlela e mong le e mong 

lelokong la hae le tlung ya hae; ba tloha, e mong le e mong a tle a kgutlele lefeng la 

hae. 

25Mohlang oo, ho ne ho se morena Iseraeleng; e mong le e mong o ne a etsa kamoo a 

ratang kateng. 

RUTHE 

RUTHE 1 

Ruthe o kgomarela matsalae. — O ya thonaka tshimong ya Boase. 
— O nyalwa ke Boase. — Lesika la Davida. 

1Tshiung tseo ho neng ho busa baahlodi, tlala ya wela lefatshe la Iseraele. Yaba 

monna e mong wa Bethlehema-Juda o tloha, a ya jaka naheng ya Moabe, a ena le 

mosadi wa hae le bara ba hae ba babedi. 

2Lebitso la monna eo e ne e le Elimeleke, bitso la mosadi wa hae e le Naomi; mabitso 

a bara ba hae ba babedi e ne e le Mahalone le Kilione; e ne e le ba Efrata ba 

Bethlehema-Juda. Ba fihla naheng ya Moabe, ba ahella teng. 

3Yaba Elimeleke, monna wa Naomi, o a shwa, ha sala mosadi le bara ba hae ba 

babedi. 

4Bao ba nyala basadi ba Moabe, lebitso la e mong e le Orpa, lebitso la wa bobedi e le 

Ruthe. Ba dula teng ya batla ho ba dilemo tse leshome. 

5Le bona Mahalone le Kilione ba eshwa ba babedi,ha sala mosadi eo ya shwetsweng 

ke bara ba hae ba babedi le monna wa hae. 

6Naomi a tloha a ena le dingwetsi tsa hae, a tle a kgutle naheng ya Moabe; hobane o 

ne a utlwile naheng ya Moabe hobane Jehova o etetse setjhaba sa hae, o bile o se file 

dijo. 

7A tloha moo a neng a le teng, a ena le dingwetsi tsa hae tse pedi, mme ba ikela ka 

tsela e boelang naheng ya Juda. 

8Ebile Naomi o re ho dingwetsi tsa hae tse pedi: Kgutlang, le ipoelle e mong le e 

mong tlung ya mmae; Jehova a le etse ka mohau, kamoo le etseditseng nna kateng, le 

ba shweleng. 

9Jehova a nee e mong le e mong wa lona kgatholoho tlung ya monna wa hae. Ebile o a 

ba aka, mme ba phahamisa mantswe a bona, ba lla. 

10Ba re ho yena: Tjhe, re tla mpe re ye le wena tjhabeng sa heno. 

11Naomi a re: Kgutlang, baradi ba ka; ke ha le elang le nna? Hleka le re, ke sa na le 

bana popelong ya ka, e tle e be banna ba lona na? 

12Kgutlang, baradi ba ka, le ikele, etswe ke se ke tsofetse; ke se nka sitwa ho bona 

monna e mong. Leha nka le tshepisa ka ho re, nka bona monna le ka bona bosiu bona, 

ke be ke tswale bana, 

13na le ne le tla hle le ba lebelle, ba be ba hole na? Na le ne le tla hana banna ka baka 

la bona na? Tjhe, baradi ba ka, ke mpa ke swabile haholo bakeng sa lona, kahobane 

letsoho la Jehova le nkokobeditse. 

14Ba boela ba phahamisa mantswe a bona, ba lla. Yaba Orpa o aka matsalae, Ruthe a 

mpa a mo kgomarela. 

15Naomi a be a re: Bona, ngwaneno o kgutletse tjhabeng sa habo le ho medimo ya 

habo; sala ngwaneno morao. 

16Ruthe a re: O se ke wa mphehella hore ke o siye, ke tlohele ho ya le wena; hobane 

ke tla ya moo o yang, ke dule moo o dulang; tjhaba sa hao ke tjhaba sa ka, mme 

Modimo wa hao ke Modimo wa ka. 

17Ke tla shwa moo o shwang, ke epelwe teng. Jehova a nketse ka hore le ka hore, ha 

nka kgaohana le wena, haese ka lefu. 

18Naomi, ha a bona hobane o pheheletse ho tsamaya le yena, a lesa ho bua le yena. 

19Ba ntoo tsamaya ba babedi, ba ba ba fihla Bethlehema. Eitse ha ba kena 

Bethlehema, motse kaofela wa dumaduma ka baka la bona, ha thwe: Na enwa hase 

Naomi na? 

20Yena a re ho bona: Se mpitseng Naomi (ya kgahlisang); le mpe le mpitse Mara (ho 

baba), etswe Ya matla wohle a nkentse ka mokgwa o babang haholo. 

21Ke ile ke tletse, mme Jehova o nkugtlisitse ke le feela; le sa mpiletsang Naomi, athe 

Jehova o nkotlile, mme Ya matla wohle o ntshwabisitse! 

22Ke hona ho kgutla ha Naomi, ba ena le Ruthe wa Moabe, ngwetsi ya hae, ha ba 

etswa naheng ya Moabe. Ba fihla Bethlehema, batho ha ba qala ho hela harese. 

RUTHE 2 

1Naomi o ne a na le wa habo monna wa hae, monna ya matla, ya ruileng, wa lesika le 

Elimeleke, lebitso la hae e le Boase. 

2Ruthe wa Moabe a re ho Naomi: Ntumelle hle, ke ye masimong, ke thonake diqwapi 

ke setse ba ka nkgauhelang morao. Naomi a re ho yena: O ka ya, moradi wa ka. 

3Yaba o tloha, a ya thonaka masimong, a ntse a setse ba helang morao, mme a tshoha 

a nepisitswe tshimo ya Boase wa lesika la Elimeleke. 

4Mme bonang, Boase a tswa Bethlehema, a fihla, a re ho bahedi: Jehova a be le lona! 

Ba araba, ba re ho yena: E, Jehova a o hlohonolofatse! 

5Boase a eketsa a botsa mohlanka ya beilweng molebedi wa bahedi, a re: Morwetsana 

eo ke wa mang? 

6Mohlanka ya beilweng molebedi wa bahedi a araba, a re: Ke morwetsana wa Moabe 

ya sa tswa fihla le Naomi, a etswa naheng ya Moabe. 

7O itse: Ntumelle ke thole, ke thonake pela mangata, ke ntse ke setse bahedi marao. O 

kene jwalo, o nnile a thonaka haesale hosasa, ho fihlela jwale, haese motsotso oo a 

keneng tlung ho phomola hanyenyane. 

8Ebile Boase o re ho Ruthe: O a utlwa, moradi wa ka, o se ke wa ya thonaka tshimong 

e nngwe, leha e le ho ya hosele; o sale mona le barwetsana ba ka; 

9mahlo a hao a tadime tshimo eo ba e helang, o ba sale morao. Ha ke re, ke laetse 

bahlankana hore ba se ke ba o ama? Leha o ka nyorwa, o ye dinkgong, o nwe se 

kgilweng ke bahlankana. 

10Yaba Ruthe o itihela fatshe ka sefahleho, a mo kgumamela, a re: Ke bone mohau 

jwang pela hao, ha o nkela hloko; athe ke motho wa ditjhaba? 

11Boase a araba, a re ho yena: Ho tsebiswa ke tsebisitswe hohle kamoo o entseng 

matsalao kateng, haesale ho timela monna wa hao, kamoo o tlohetseng ntatao le 

mmao kateng, le naha eo o tswaletsweng ho yona o bileng o tlile tjhabeng seo o neng 

o sa se tsebe pele. 

12Jehova a putse mosebetsi wa hao, mme moputso o phethehileng wa hao o tswe ho 

Jehova, Modimo wa Iseraele, eo o tlileng ho tshabela katlasa dipheo tsa hae. 

13Ruthe a re: A nke ke bone mohau pela hao, mong a ka, etswe o ntshedisitse, o buile 

le pelo ya lekgabunyane la hao, leha ke se jwaloka le leng la makgabunyane a hao. 

14Ha ho jewa, Boase a re ho yena: Atamela mona, o je bohobe o qopetse mothamo wa 

hao wa bohobe aseneng. Ebile o dula pela bahedi; ba mo nea matshohlo, a ja, a kgora, 

le ho boloka a boloka. 

15A ntoo tsoha, a ya thonaka. Boase a laela bahlankana ba hae, a re: A thonake le hara 

mangata, mme le se ke la mo kgalemela. 

16Hape, le mo rutlele diqwapi tse ding mangateng, le di siye, a tle a ithonakele tsona, 

mme le se ke la mo omanya. 

17A thonaka jwalo tshimong eo, ya ntoo ba mantsiboya, a ba a pola seo a se 

thonakileng, ya batla ho ba efa ya harese. 

18A e nka, a ya le yona hae, mme matsalae a bona seo a se thonakileng. Ruthe a ntsha 

le seo a neng a se bolokile, hobane a kgore, mme a mo nea sona. 

19Yaba matsalae o mmotsa, a re: O thonakile kae kajeno? O sebeditse kae? Ho bokwe 

ya o etseng hloko! Ruthe a bolella matsalae motho eo a sebeditseng ha hae, a re: 

Lebitso la monna eo ke sebeditseng ha hae kajeno ke Boase. 

20Naomi a re ho ngwetsi ya hae: A ke a hlohonolofatswe ke Jehova, ya sa kang a tima 

ba phelang le ba shweleng lereko la hae! Naomi a eketsa a re ho yena: Monna eo ke 

wa mofuta wa heso, efela ke wa habo rona. 

21Ruthe wa Moabe a re: Hape o itse ho nna: Sala bahlankana ba ka morao, ho fihlela 

ba ba ba qeta ho hela ha ka. 

22Naomi a re ho Ruthe, ngwetsi ya hae: Ho hotle, moradi wa ka, ha o eya le 

barwetsana ba hae, o se ke wa bonwa tshimong esele. 

23A kopana kahoo le barwetsana ba Boase, a ntse a thonaka, ha ba ha qetwa ho hela 

harese le koro. O ne a ntse a ahile le matsalae. 

RUTHE 3 

1Ebile Naomi matsalae o re ho yena: Moradi wa ka, na nke ke ka o batlela phomolo, o 

tle o iketle na? 

2Ha ke re jwale, Boase eo o kileng wa sebetsa le barwetsana ba hae ke wa heso na? 

Bona, bosiung bona, o ya olosa harese seotlong. 

3O iphotle, o tlole, o apare dikobo tsa hao, o theohele seotlong; o mpe o se ke wa 

ipontsha monna eo, a eso ho qete ho ja le ho nwa. 

4Ha a ya robala, o tsebe moo a robalang; jwale o ye, o apole maoto a hae, o robale 

fatshe teng; o tla o bolella seo o tla se etsa. 

5Ruthe a re ho yena: Ke tla etsa kahohle kamoo o mpolellang kateng. 

6Ebile o theohela seotlong, a etsa kahohle kamoo matsalae a mo laetseng kateng. 

7Eitse hobane Boase a je, a nwe, pelo ya hae e thabile, a ya robala qetellong ya 

setha sa harese. Ruthe a tla a nanya, a apola maoto a Boase, mme a robala. 

8Bosiu bo boholo, monna eo a tshoha, a fetoha, a bona mosadi a robetse maotong a 

hae. 

9A re: O mang na? Yena a re: Ke nna Ruthe, lekgabunyane la hao; o ale moleka wa 

kobo ya hao, hodima lekgabunyane la hao, etswe o le wa heso. 

10Boase a re: O hlohonolofatswe ke Jehova, moradi wa ka, hobane o entse sa morao 

hantle ho feta sa pele, kamoo o sa kang wa latella bahlankana kateng, leha e le ba 

ruileng, leha e le ba fumanehileng. 

11Mme jwale, moradi wa ka, se tshabe; ke tla o etsa ka tsohle tseo o di boletseng, 

hobane bohle ba motse wa tjhaba sa heso ba tseba hobane o mosadi ya kgabane. 

12Jwale, ke fela ke le wa heno, empa monna e mong o teng eo e leng wa heno ho 

fetisa nna. 

13Leha ho le jwalo, dula mona bosiu bona, mme hosasa, ha a rata ho phetha ditokelo 

tsa wa heno sebakeng sa hao, ke teng, a fele a di phethe; ha a sa rate ho phetha 

ditokelo tsa wa heno sebakeng sa hao, ka Jehova ya utlwang, ke nna ke tla di phetha; 

robala, ho be ho se. 

14A robala jwalo maotong a hae, ha ba ha esa; a ntoo tsoha, batho ba eso ho tsebe ho 

bonana. Hobane Boase o ne a itse: Ho se ke ha tsejwa hobane mosadi o kene seotlong. 

15A ntoo re ho yena: Nnee kobo eo o e apereng, o e tshware. A e tshwara, 

mme Boase a lekanya tekanyo tse tsheletseng tsa harese, a mo jarisa tsona, mme a 

boela hae. 

16Ruthe a tla ho matsalae; eo a re: Ho jwang, moradi wa ka? Yaba o mo phetela tsohle 

tseo monna eo a mo entseng tsona. 

17Hape a re: Tekanyo tseo tse tsheletseng tsa harese o nneile tsona, ka ho re: O se ke 

wa kgutlela ho matsalao o le feela. 

18Ebile Naomi o re: Dula, moradi wa ka, o be o tsebe kamoo taba ena e tla etsahala 

kateng; hobane monna eo a ke ke a lesa taba eo, a sa e phethe kajeno. 

RUTHE 4 

1Boase a ya kgotla, a dula teng. Jwale wa habo Ruthe eo a neng a mmoletse, a tshoha 

a feta teng. Yaba o mmitsa, a re: Nnyeo, tloo le kwano, o dule mona. Eo a kgelohela, 

a dula. 

2Ebile Boase o bitsa banna ba leshome ba baholo ba motse, a re ho bona: Dulang 

mona. Mme ba dula. 

3A ntoo re ho wa habo Ruthe: Naomi, ya kgutlileng naheng ya Moabe, o reka ka koto 

se seng sa tshimo eo e neng e le ya Elimeleke, ngwanabo rona. 

4Ke itse, e ka kgona ke o bolelle, ke re: O se reke pontsheng ho ba ahileng motseng 

ona le pontsheng ho baholo ba setjhaba sa heso. Ha ekaba o rata ho se lopolla, o se 

lopolle; ha o sa rate ho se lopolla, o ntsebise, ke tle ke tsebe; hobane ha ho e mong ya 

ka se lopollang haese wena, mme ke nna ya o hlahlamang. Ebile eo o re: Ke rata ho se 

lopolla. 

5Boase a re: Ka tsatsi leo o rekang tshimo ho Naomi, e ka kgona o e reke le ho Ruthe 

wa Moabe, mosadi wa ya shweleng, e le hore o tle o tsose lebitso la ya shweleng 

lefeng la hae. 

6Ebile eo wa habo o re: Tjhe, ke sitwa ho itopollela yona, esere mohlomong ka senya 

lefa leo e leng la ka; o inkele tokelo ya ka ya ho lopolla e le wena, hobane haele nna, 

ke sitwa ho e lopolla. 

7Mehleng ya kgale, mokgwa wa ho lopolla le wa ho anana Iseraeleng, o tiisang taba 

tsohle, e be e le ona: Motho o ne a role seeta sa hae, a se nee wa habo; e be e le 

mokgwa wa ho paka hara Iseraele. 

8Ha ho le jwalo, wa habo Ruthe a re ho Boase: Itopollele yona, a ba a rola seeta sa 

hae. 

9Boase a re ho baholo le ho setjhaba kaofela: Kajeno le dipaki tsa hore ke rekile ho 

Naomi tsohle tseo e bileng tsa Elimeleke, le tsohle tseo e bileng tsa Kilione le tsa 

Mahalone; 

10le Ruthe wa Moabe, mosadi wa Mahalone, ke ithuetse yena e be mosadi wa ka, ke 

tle ke tsose lebitso la ya shweleng lefeng la hae, le hore lebitso la ya shweleng le se ke 

la kgaolwa setjhabeng sa habo le lekgotleng la motse wa habo; kajeno le dipaki. 

11Batho bohle ba neng ba le kgotla le baholo, ba re: Re dipaki. Jehova a etse mosadi 

eo, ya kenang ka tlung ya hao, jwaloka Ragele le jwaloka Lea, e leng bona ba babedi 

ba hahileng ntlo ya Iseraele; o bonahatse matla a hao Efrata, mme lebitso la hao le 

tume Bethlehema! 

12Ntlo ya hao e be jwaloka ntlo ya Peretse, eo Tamare a mo tswaletseng Juda, ka bana 

bao Jehova a tla o nea bona ka morwetsana eo! 

13Ebile Boase o nka Ruthe, ya eba mosadi wa hae; a ya ho yena, mme Jehova a mo 

emodisa, mme a tswala moshanyana. 

14Basadi ba re ho Naomi: Ho bokwe Jehova, ya sa kang a o tima wa heno kajeno, eo 

lebitso la hae le tla tuma Iseraeleng. 

15A e ke e be motshedisi wa moya wa hao, le mofepi wa boqheku ba hao, etswe a 

tswetswe ke ngwetsi ya hao e o ratang, e leng motho ya molemo ho wena le ho feta 

bara ba supileng. 

16Naomi a nka ngwana, a mo sika fubeng sa hae, a mo hodisa. 

17Jwale basadi ba ahisaneng le yena ba mo rea lebitso, ba re: Naomi o tswaletswe 

moshanyana! Ba bitsa lebitso la hae Obede (mooki). Ke yena ntata Jese, ntata Davida. 

18Ke lena leloko la Peretse: Peretse a tswala Hetsrone, 

19Hetsrone a tswala Rame, Rame a tswala Amminadabe, 

20Amminadabe a tswala Nashone, Nashone a tswala Salma, 

21Salma a tswala Boase, Boase a tswala Obede, 

22Obede a tswala Jese, Jese a tswala Davida. 

I SAMUELE 

I SAMUELE 1 

Eli le Samuele. — Baahldi ba babedi ba ho qetella, 1 — 12 
Eli, moprista le moahlodi. — Tswalo ya Samuele. — Sefela sa Anna. — Samuele o 
kena tshebeletsong ya Jehova. — Motsamao o mobe wa bara ba Eli. — Kahlolo ya 
ntlo ya Eli. — Baiseraele ba hlolwa ka Bafilesta; areka e a hapuwa. — Ho shwa ha 

Eli le bara ba hae. 

1Monna e mong o ne a le teng wa Ramathaime-Tsofime, wa thaba ya Efraime, lebitso 

la hae e le Elkana, mora Jerohame, mora Elihu, mora Thohu, mora Tsufe, Moefrathe. 

2O ne a ena le basadi ba le babedi, lebitso la e mong e le Anna, lebitso la wa bobedi e 

le Peninna. Peninna o ne a na le bana, Anna yena e ne e le nyopa. 

3Monna eo o na a ye a tlohe motseng wa habo ka selemo se seng le se seng, ho ya 

rapela le ho hlabela Jehova wa makgotla Silo. Ke moo bara ba Eli ba babedi, Hofni le 

Finease, e neng e le baprista ba Jehova. 

4Mohla Elkana a neng a etsa sehlabelo, o ne a nea mosadi wa hae Peninna le bara ba 

hae le baradi ba hae bohle diabo; 

5empa o ne a nea Anna seabo sa batho ba babedi, hobane o ne a rata Anna, leha 

Jehova a ne a mmeile nyopa. 

6Peninna ka maqethe a hae o ne a mo swabisa haholo, e le hore a mmelaetse, 

kahobane Jehova a mmeile nyopa. 

7Ho ne ho ntse ho le jwalo ka selemo se seng le se seng; enere ha ho etelwa tlung ya 

Jehova, Peninna o ne a ntse a mo swabisa jwalo; Anna o ne a lla ke hona, a se ke a ja. 

8Elkana, monna wa hae, o ne a nna a re ho yena: Anna, o llelang, mme ha o je keng? 

Na pelo ya hao e ntshofaletseng? Na, ho wena, ha ke fetise bara ba leshome na? 

9Empa mohlomong, hobane ho jewe, ho nowe Silo, Anna a tloha, moprista Eli a dutse 

setulong pela monyako wa tabernakele ya Jehova. 

10A tla a hlokofetse moyeng wa hae, a rapela Jehova, a ntse a lla habohloko. 

11A itlama ka kano, a re: Jehova wa makgotla, ha o ka tadimisisa bohloko ba 

lekgabunyane la hao, leha o ka nkgopola, o sa lebale lekgabunyane la hao, leha o ka fa 

lekgabunyane la hao ngwana e motona, ke tla mo neela Jehova ka ditshiu tsohle tsa ho 

phela ha hae, mme lehare ha le ka ke la mmeola hlooho. 

12Ya na ya re ha a tiisa ho rapela pela Jehova, Eli a ela melomo ya hae hloko; 

13etswe Anna a ne a bua ka pelo feela, a bebenya melomo, lentswe lona le sa 

utlwahale. Kahoo, Eli a lekanya hoba o tahilwe. 

14Ebile Eli o re ho yena: O tla tahwa ho le hokae? Hlaphohelwa veine ya hao. 

15Empa Anna a fetola, a re: Tjhe, monga ka, ke mosadi ya pelo e bohloko; ha ke a ka 

ka nwa veine, leha e le seno se bodila, ke mpa ke ntse ke tsholla moya wa ka pela 

Jehova. 

16O se ke wa hloma eka lekgabunyane la hao ke moradi wa Beliale; athe ho fihlela la 

kajeno, ke ntse ke buiswa ke boholo ba tsietsi ya ka le ba bohloko ba ka. 

17Ebile moo Eli a arabang, a re: Ikele ka kgotso, mme Modimo wa Iseraele o o fe seo 

o se kopileng ho wona. 

18Yena a re: Lekgabunyane la hao ha le ke le bone mohau ho wena. Mosadi a ntoo 

ikela ka tsela ya hae, mme a ja, sefahleho sa hae se se se se jwaloka hapele. 

19Ba tsoha e sa le hosasa, ba kgumamela Jehova, mme ba kgutla, ba boela hae ha 

habo, Rama. Teng Elkana a tseba Anna mosadi wa hae, mme Jehova a mo hopola. 

20Ha isaisa, Anna a emola, mme a tswala moshemane, a mo rea lebitso la Samuele 

(Modimo o utlwile), ka ho re: Ke mo kopile ho Jehova. 

21Monna eo Elkana le ba ntlo ya hae kaofela ba tloha ho ya hlabela Jehova sehlabelo 

sa dilemo tsohle le sa kano ya hae. 

22Anna a mpa a se ke a ya, a re ho monna wa hae: Mohla ngwana a kgwesitsweng, ke 

hona ke tla mo isa, a tle a hlahiswe pela Jehova, mme a dule teng kamehla. 

23Monna wa hae Elkana a re ho yena: Etsa kamoo o ratang kateng; o dule, a be a 

kgwe; feela ke re: Jehova a tiise polelo ya hae. Mosadi a dula jwalo, a anyesa ngwana 

hae, a ba a mo kgwesa. 

24Eitse hobane a qete ho mo kgwesa, ba ya le yena ka kgomo tse tharo, le efa e nngwe 

ya phofo, le lekuka la veine, mme a mo tlisa tlung ya Jehova, Silo, ngwana a sa le 

monyenyane. 

25Ba hlaba kgomo, mme ba tlisa ngwana ho Eli. 

26Anna a re: Monghadi, ka moya wa hao o phelang, monga ka, ke nna mosadi yane, 

ya na beng a eme hona mona pela hao, a rapela Jehova. 

27Ke yena ngwana eo ke neng ke mo kopa; Jehova o nneile seo ke neng ke se kopa ho 

yena. 

28Ke bile ke mo kgethetse Jehova ke hona, mme efela e tla ba ya kgethetsweng 

Jehova ka ditshiu tsohle tseo a tla phela ka tsona. Ebile o kgumamela Jehova hona 

moo. 

I SAMUELE 2 

1Anna a rapela, a re: Pelo ya ka e thabetse Jehova, lenaka la ka le emisitswe ke 

Jehova; molomo wa ka o ahlametse dira tsa ka, ke tswe ke nyakaletse ke poloko ya 

hao. 

2Ha ho ya kgethehileng jwaloka Jehova; ha ho Modimo o mong haese wena; ha ho 

lefika le kang Modimo wa rona. 

3Le se ke la hlola le bua ka boikgohomoso, boikgantsho bo se ke ba tswa melomong 

ya lona; hobane Jehova ke Modimo o tsebang, mme diketso di lekanngwa ke yena. 

4Diqha tsa dinatla di robehile; ba tetemang ba tlamilwe letheka ka matla a hae. 

5Ba neng ba kgora, ba ile ho sebeletsa dijo; mme ba neng ba lapa, ha ba sa lapa; 

nyopa yona e tswetse ba supileng, mme ya nang le bana ba bangata o swabile. 

6Jehova o a timetsa, mme o a pholosa, o theosetsa lebitleng, mme o nyolla teng. 

7Jehova o a fumanehisa, mme o a ruisa, o a kokobetsa, mme o a phahamisa. 

8O ntsha mofutsana ditholeng; o tlosa mofumanehi thotobolong, e le hore a ba dudise 

hara marena, mme a ba ruise terone ya kganya. Hobane metheo ya lefatshe ke ya 

Jehova; o tiisitse lefatshe lohle hodima yona. 

9O tla tiisa maoto a ba mo ratang, bakgopo bona ba tla kgutsiswa lefifing; hobane ha 

ho motho ya ka hlolang ka matla a hae. 

10Jehova o tla tshosa ba mo tsekisang, o tla ba dumisetsa a le lehodimong. Jehova o 

tla ahlola dipheletso tsa lefatshe; o tla nea morena wa hae matla, a emise lenaka la 

motlotsuwa wa hae! 

11Ebile Elkana o boela Rama tlung ya hae; ngwana yena a sala a sebeletsa Jehova pela 

moprista Eli. 

12Haele bara ba Eli, e ne e le bara ba Beliale; ba ne ba sa re letho ka Jehova. 

13Mokgwa wa baprista bao ho setjhaba e be e le hore, motho ha a hlaba sehlabelo, 

mohlankana wa moprista o ne a ya tle, ha nama e ntse e apehilwe, a tshwere fereko e 

meno a mararo. 

14O ne a hlaba paneng, kapa pitseng, kapa pitsaneng, kapa morifing, mme hohle ho 

neng ho ntshwa ke fereko, moprista o ne a inkela hona. Ba ne ba etsa jwalo ho 

Baiseraele bohle ba tlang Silo. 

15Hape, mohlankana wa moprista o ne a etla, ba eso ho tjhese mafura, a re ho motho 

ya hlabileng: Ntsha nama ya ho besetswa moprista, hobane a ke ke a amohela ho 

wena nama e apehilweng, haese e tala feela. 

16Ha e mong a ba a ka re ho yena: Mafura a ke a tjheswe pele, o ntoo inkela kamoo 

pelo ya hao e ratang kateng, eo o ne a re: Tjhe, o nnee jwale: ha ho se jwalo, ke tla 

nka ka matla. 

17Ka baka leo, sebe sa bahlankana bao se ne se le seholo haholo pela Jehova, hobane 

le batho ba ne ba se ba nyedisa tse beelwang Jehova. 

18Haele mohlankana Samuele, o ne a ntse a sebeletsa Jehova, a apere efoda ya lene. 

19Hape, mmae o ne a mo etsetsa seaparonyana ka dilemo tsohle, a mo tlisetse sona 

mohla ba tlang le monna wa hae ho hlaba sehlabelo sa selemo se seng le se seng. 

20Jwale, Eli a hlohonolofatsa Elkana le mosadi wa hae, a re: Jehova a o tsosetse bana 

ka mosadi enwa bakeng sa ngwana eo a kileng a mo abela Jehova. Ba ntoo kgutlela 

habo. 

21Ka baka lena, Jehova a etela Anna; mme Anna a emola, a tswala bashemane ba 

bararo le basetsana ba babedi; haele mohlankanyana Samuele, o ne a ntse a hola pela 

Jehova. 

22Eli yena o ne a se a hodile haholo; o ne a ntse a utlwa tsohle tse etswang ke bara ba 

hae ho Baiseraele bohle, le kamoo ba neng ba robala le basadi kateng, ba phuthehang 

pela monyako wa tente ya pokano. 

23O ne a re ho bona: Le etsetsang taba tse jwalo? Ke ntse ke utlwa ka setjhaba kaofela 

ditaba tsa lona tse manyala tseo le di etsang. 

24Tjhe, bara ba ka, hase ditaba tse ntle tseo ke di utlwang; le fosisa setjhaba sa Jehova. 

25Ha motho e mong a sitelwa e mong, Modimo o tla mo ahlola; empa ha motho a 

sitelwa Jehova, o tla rapellwa ke mang? Leha ho le jwalo, ba se ke ba utlwa lentswe la 

ntata bona, hobane Jehova o ne a se a hopotse ho ba timetsa. 

26Haele mohlankana Samuele, o ne a ntse a hola, a ntse a kgahlisa Jehova le batho. 

27Yaba monna e mong wa Modimo o tla ho Eli, a re ho yena: Jehova o re: Ha ke re, 

nkile ka itshenolela ba ntlo ya ntatao, ha ba sa le Egepeta, ha Faro; 

28ka ba ka mo kgetha melokong yohle ya Iseraele, hore e be moprista wa ka, ya 

hlabang aletareng ya ka, le ho tjhesa dibano, le ho apara efoda pela ka; mme ka nea 

ntlo ya ntatao ditjheso tsohle tsa bana ba Iseraele na? 

29Le hatakeletseng ka maoto mahlabelo a ka le diabelo tsa ka, tseo ke di laetseng 

tlung ya ka? O hlomphile bara ba hao ho fetisa nna, le tle le inontshe ka tse kgolo tsa 

dineo tsohle, tseo setjhaba sa ka sa Iseraele se ananelang ka tsona. 

30Ha ho le jwalo, Jehova, Modimo wa Iseraele, o re: Ke fela ke boletse hore ntlo ya 

hao le ntlo ya ntatao e tla nne e tsamaye pela ka kamehla; empa jwale, Jehova o re: Le 

ho leka; hobane ba ntlotlisang, le nna ke a ba tlotlisa; haele ba nnyedisang, ba tla 

nyediswa. 

31Bona, ditshiu di a tla, tseo ke tla poma letsoho la hao le letsoho la ntlo ya ntatao, ho 

tle ho se ke ha eba monna wa leqheku tlung ya hao. 

32Mme o tla bona sera tlung ya ka, ha bana ba Iseraele ba ntse ba newa ke Modimo 

melemo yohle, mme ha ho ka ke ha eba monna wa leqheku tlung ya hao, le ka ho sa 

feleng. 

33Monna wa ba heno eo ke sa mo kgaolang aletareng ya ka, o tla salla ho llisa mahlo a 

hao, le ho hlomola pelo ya hao, mme bohle ba hlahang tlung ya hao, ba tla timela 

botjheng ba bona. 

34Seo e tla ba pontsho ho wena, ke se tla hlahela bara ba hao ba babedi, Hofni le 

Finease: ba tla shwa ba babedi ka tsatsi le le leng. 

35Ke tla ipatlela moprista wa nnete, ya tla etsa kahohle kamoo ho ratang pelo ya ka le 

moya wa ka kateng; ke tla mo hahela ntlo e tiileng, mme o tla nne a itsamaele pela 

motlotsuwa wa ka, ka ho sa feleng. 

36Haele ya tla sala wa ntlo ya hao, o tla tla, a mo kgumamelle tjhelete le sengwatho sa 

bohobe, a re: Ako mpee ho o mong wa mesebetsi ya boprista, ke nne ke je 

sengwathwana sa bohobe. 

I SAMUELE 3 

1Haele mohlankanyana Samuele, o ne a ntse a sebeletsa Jehova pontsheng ho Eli. 

Mehleng eo, lentswe la Jehova le be le hlokeha, mme dipono di ne di sa ata. 

2Mohlang oo, yare Eli ha a ne a robetse sebakeng sa hae, etswe mahlo a hae a ne a se 

a qadile ho foufala, a sitwa le ho bona, 

3lampi ya Jehova e eso ho time, le Samuele a se a robetse tabernakeleng ya Jehova, 

moo areka ya Modimo e leng teng, 

4Jehova a bitsa: Samuele! Yena a re: Ke nna enwa. 

5Ebile o titimela ho Eli, a re: Ke nna enwa, hobane o mpitsitse. Eli a re: Ha ke a o 

bitsa, kgutla, o robale. Mme a ya, a robala. 

6Jehova a boela a bitsa: Samuele! Samuele a tsoha, a tla ho Eli, a re: Ke nna enwa, 

hobane o mpitsitse. Eli a re: Ha ke a o bitsa, ngwana ka; kgutla, o robale. 

7Haele Samuele, o ne a eso ho tsebe Jehova, le lentswe la Jehova o ne a eso ho 

senolelwe lona. 

8Jehova a boela a bitsa Samuele la boraro. Samuele a tsoha, a tla ho Eli, a re: Ke nna 

enwa, hobane o mpitsitse. Moo Eli a lemoha hoba ke Jehova ya bitsang mohlankana. 

9Ka baka leo, Eli a re ho Samuele: Eya, o robale; etlere ha o bitswa, o re: Bua Jehova, 

mohlanka wa hao o mametse. Yaba Samuele o a ya, a robala sebakeng sa hae. 

10Jwale Jehova a tla, a ema, a bitsa jwaloka hapele: Samuele! Samuele! Samuele a re: 

Bua, hobane mohlanka wa hao o mametse. 

11Jehova a re ho Samuele: Bona, ke se ke tla etsa Iseraeleng taba eo, e mong le e 

mong ya e utlwang, tsebe tsa hae tse pedi di tla duma. 

12Mohlang oo, ke tla hlahisetsa Eli tsohle tseo ke di buileng hodima ntlo ya hae, tsa 

ho qala le tsa ho qetella. 

13Ke se nkile ka mo tsebisa hobane ke tla ahlola ntlo ya hae ka kahlolo e ke keng ya 

fela; hobane leha a ne a ntse a tseba bokgopo ba bara ba hae, kamoo ba ntseng ba ipha 

bolotsana kateng, ha a ka a ba tshwara. 

14Ke kahoo ke anetseng ntlo ya Eli, ka re: Bokgopo ba ntlo ya Eli ha bo ka ke ba 

hlatsuwa ka mahlabelo, leha e le ka nyehelo, le ka mohla o le mong. 

15Samuele a robala, ya ba ya eba hosasa; a ntoo bula mamati a ntlo ya Jehova; 

Samuele a mpa a tshaba ho tsebisa Eli pono ya hae. 

16Empa Eli a bitsa Samuele, a re: Samuele, ngwana ka! Samuele a araba, a re: Ke nna 

enwa. 

17Eli a re: Taba ke efe eo a o boleletseng yona? O se ke wa mpatela. Modimo o o etse 

ka hore le ka hore, ha o ka mpatela taba e nngwe ya tsohle tseo o o boleletseng tsona. 

18Ka baka leo, Samuele a mo tsebisa taba tsohle, a se ke a mo patela letho. Ebile Eli o 

re: Ke Jehova, a ke a etse kamoo a ratang kateng. 

19Haele Samuele, o ne a ntse a hola, mme Jehova a ba le yena, a se ke a lahlela fatshe 

letho la taba tsohle tseo a di boletseng. 

20Baiseraele bohle, ho qala ka Dane, ho isa Beerseba, ba tseba hobane Samuele o 

beilwe moporofeta wa Jehova. 

21Jehova a boela a itlhahisa Silo; ke hona Silo moo Jehova a neng a itshenolela 

Samuele ka lentswe la haela Jehova. 

I SAMUELE 4 

1Lentswe la Samuele le ne le fihlela Baiseraele kaofela. Jwale Baiseraele ba tswa, ba 

futuhela Bafilesta; ba tla emisa pela Eben-Esere; Bafilesta bona ba emisa Afeke. 

2Bafilesta ba tla ka makgotla ho lwantsha Baiseraele; Baiseraele ba hlolwa ke 

Bafilesta, mme makgotleng a bona ha bolawa banna ba batlileng ho ba kete tse nne. 

3Jwale, setjhaba ha se kgutletse diahelong, baholo ba Iseraele, ba re: Jehova o re 

hloletseng kajeno ka Bafilesta? Ha ho ke ho latwe Silo areka ya selekane sa Jehova, e 

tle hara rona, mme e re namolele matsohong a dira tsa rona. 

4Ebile setjhaba se romela Silo, ho ya lata teng areka ya selekane sa Jehova wa 

makgotla ya dutseng hara dikerubime; bara ba babedi ba Eli, Hofni le Finease, ba ne 

ba le teng le areka ya selekane sa Modimo. 

5Areka ya selekane sa Jehova, ha e fihla diahelong, Baiseraele ba e hlabela ditlatse tse 

kgolo, lefatshe la ba la reketla. 

6Bafilesta ha ba utlwa modumo wa ditlatse, ba re: Ke wang modumo wa ditlatse tsena 

tse kgolo diahelong tsa Baheberu? Ba tseba hobane areka ya Jehova e tlile diahelong. 

7Jwale, Bafilesta ba tshaba, ba re: Modimo o tlile diahelong. Hape, ba re: Ho 

madimabe rona, hobane ho ne ho eso ho be taba e jwalo, le kgale. 

8Ho madimabe rona! Ke mang ya tla re namolela matsohong a medimo eo e matla? 

Ke yona medimo e otlileng Baegepeta ka dikotlo tsohle nahathothe. 

9Oho, Bafilista, ipheng matla, le etse ka senna, e se be la ba bafo ba Baheberu, 

jwalokaha e bile bafo ba lona. Etsang ka senna, mme le lwane. 

10Ha ho le jwalo, Bafilesta ba lwana, mme ba hlola Baiseraele, Baiseraele ba ba ba 

balehela e mong le e, mong hae tenteng ya hae; le polao ya eba kgolo haholo; ha 

eshwa Baiseraele ba dikete tse mashome a mararo ba maoto. 

11Le areka ya Modimo ya hapuwa, mme bara ba babedi ba Eli, hofni le Finease, ba 

bolawa. 

12Ebile monna e mong, wa Mobenjamine, o tloha ntweng, a matha, a tla Silo ka lona 

tsatsi leo, a hahotse diaparo tsa hae, a le dithole hloohong. 

13Ha a fihla, Eli o ba a dutse setulong pela tsela, a lebeletse; hobane pelo ya hae e be e 

thothomella areka ya Modimo. Monna eo a kena, a behela motse ditaba, mme motse 

wohle wa bokolla. 

14Eli ha a utlwa modumo wa seboko, a re: Ke modumo wa lerata lang? Ebile monna o 

phakisa a tla, a behela Eli. 

15Eli yena o ne a se a hodile dilemo tse mashome a robileng mono o le mong a metso 

e robileng meno e le mmedi, le mahlo a hae a ne a foufetse, a sitwa le ho bona. 

16Ebile monna eo o re ho Eli: ke tswa ntweng, ke tswa baleha sereng kajeno. Yena a 

re: Taba ho hlahile efe, ngwana ka? 

17Ya tlisitseng ditaba a araba, a re: Baiseraele ba balehile pela Bafilesta, le polao e 

bile kgolo hara setjhaba; le bara ba hao ba babedi, Hofni le Finease, ba shwele, le 

areka ya Modimo e bile e hapilwe. 

18A re a sa bolela areka ya Modimo, Eli a wa setulong ka seetse, pela kgoro, a robeha 

molala, a ba a shwa, etswe e ne e le motho ya tsofetseng, ya boima; o ba a ahlotse 

Iseraele ka dilemo tse mashome a mane. 

19Haele ngwetsi ya hae, mosadi wa Finease, e ne e emere, e le makgatheng a ho 

beleha. Eitse ha a utlwa tse bolelwang tsa areka ya Modimo e hapilweng, le tsa ho 

shwa ha matsalae le ha monna wa hae, a inama, mme a itshihlolla, hobane o ne a 

hlahetswe ke bohloko bapelehi. 

20Ha a le makgatheng a ho shwa, basadi ba emeng ho yena ba re: Se tshabe, hobane o 

tswetse moshemane. A mpa a se ke a araba, leha e le ho mo ela hloko. 

21Ebile moo a reang ngwana lebitso la Ikabode (ya se nang letlotlo), ka ho re: Letlotlo 

le tlohile Iseraeleng; e le kahobane areka ya Modimo e hapilwe, le ka hobane matsalae 

le monna wa hae ba shwele. 

22A rialo, a re: Letlotlo le tlohile Iseraeleng, hobane areka ya Modimo e hapilwe. 

I SAMUELE 5 

Samuele e ba moporofeta le moahlodi. — Areka e dula ho Bafilesta. — E 
kgutliswa ke bona. — E iswa Kiryathe-Jearime. — Baiseraele ba inyatsa, mme 

Bafilesta ba hlolwa. 

1Haele Bafilesta, ba ne ba nkile areka ya Modimo; ba e tlosa Eben-Esere, ba e isa 

Ashdode. 

2Bafilesta ha ba se ba ile le areka ya Modimo, ba e kenya tlung ya Dagone, ba e bea 

mabapa le Dagone. 

3Empa ba Ashdode ha ba tsoha hosasa, ba bona Dagone a wetse fatshe ka sefahleho 

pela areka ya Jehova. Yaba ba nka Dagone, ba mmusetsa tulong tsa hae. 

4Ha ba boela ba tsoha e sa le ka meso ka la hosasane, ba bona Dagone a boetse a 

wetse fatshe ka sefahleho pela areka ya Jehova, hlooho ya Dagone le diatla tse pedi 

tsa hae di kgaohile, di le pela monyako, ho setse setopo sa hae feela. 

5Ke ka baka leo baprista ba Dagone, leha e le bohle ba kenang tlung ya Dagone, ba sa 

hateng sefate sa monyako wa Dagone, Ashdode, ho fihlela kajeno. 

6Empa letsoho la Jehova la eba boima hodima ba Ashdode; a senya, a otla ba 

Ashdode le ba mathoko a teng ka diso. 

7Banna ba Ashdode, ha ba bona hobane ho jwalo, ba re: Areka ya Modimo wa 

Iseraele e ke ke ya dula hara rona, etswe letsoho la hae le le boima hodima rona, le ho 

Dagone, modimo wa rona. 

8Yaba ba romela ho phutha marena wohle a Bafilesta, ba re: Re tla etsang ka areka ya 

Modimo wa Iseraele? A araba, a re: Areka ya Modimo wa Iseraele a e ke e iswe 

Gathe. Mme areka ya Modimo wa Iseraele ya iswa teng. 

9Yare e sa iswa, letsoho la Jehova la hlahisa tsietsi e kgolo motseng, a otla banna ba 

motse ba baholo le ba banyenyane, ba tswa diso. 

10Yaba ba romela areka ya Modimo Ekrone. Eitse ha areka ya Modimo e kena 

Ekrone, ba Ekrone ba bokolla, ba re: Ba re tliseditse areka ya Modimo wa Iseraele, ba 

tle ba re timeste le setjhaba sohle sa heso. 

11Ka baka lena, ba romela ho phutha marena wohle a Bafilesta, ba re: Kgutlisang 

areka ya Modimo wa Iseraele, e ke e boele ha habo yona, e tle e se ke ya re bolaya le 

setjhaba sa heso. Hobane letsoso le leholo le ne le wetse motse wohle, le letsoho la 

Jehova le ne le le boima haholo teng. 

12Haele banna ba sa kang ba eshwa, ba otlwa ka diso, seboko sa motse sa ba sa 

nyolohela lehodimong. 

I SAMUELE 6 

1Areka ya Jehova e ne e se e dutse kgwedi tse supileng naheng ya Bafilesta, 

2ha Bafilesta ba mema baprista le dinohe, ba re: Re tla etsang ka areka ya Jehova na? 

Re tsebiseng kamoo re ka e kgutlisetsang kateng ha habo yona. 

3Ebile ba re: Ha le kgutlisa areka ya Modimo wa Iseraele, le se ke la e kgutlisa e le 

feela, le mpe le o hlahisetse sehlabelo sa molato; kahoo le tla fola, kapa le tla tseba 

seo letsoh la wona le sa le tloheleng ka baka la sona. 

4Moo ba re: Sehlabelo sa molato e ka ba eng, seo re tla se busetsa ho wona na? Ba re: 

E tla ba ditshwantsho tse hlano tsa kgauta tsa diso, le ditweba tse hlano tsa kgauta, ka 

ho lekanya palo ya marena a Bafilesta, etswe le hlahetswe ke lefu le le leng bohle, ka 

wona marena a lona. 

5Le etse ditshwantsho tsa diso tsa lona, le ditshwantsho tsa ditweba tsa lona tse 

senyang naha. Ke hona le tla hlompha Modimo wa Iseraele; ekaba o tla tlosa letsoho 

la wona ho lona, le ho medimo ya lona, le ho lefatshe la lona. 

6Ho ka thusang, leha le ka thatafatsa dipelo tsa lona, jwalokaha Baegepeta le Faro ba 

kile ba thatafatsa dipelo tsa bona? Ana ha ba ba ka ba tlohelwa, ba itsamaela, mohla a 

etsang ka matla hara bona na? 

7Jwale, etsang koloi e ntjha; le nke le dikgomo tsa ditswetse tse pedi tse esong ho 

kenngwe jokong; le di bofe koloing; le kgethe manamane a tsona, le a ise hae. 

8Le nke areka ya Jehova, le e bee koloing; le bee le ditshwantsho tsa kgauta, tseo le 

mo ntshetsang tsona ka mokgwa wa sehlabelo sa molato, keseng le leng, pela areka, 

mme le e tlohele, e ikele. 

9Ha le bona hobane e ya Bethe-Shemeshe, ka tsela ya habo yona, etlaba ke yena ya re 

hlahiseditseng kotsi ena e kgolo; ha ho se jwalo, re tla tseba hobane hase letsoho la 

hae le re otlileng, empa e le taba e re hlahetseng feela. 

10Ebile banna ba etsa jwalo; ba nka dikgomo tsa ditswetse tse pedi, ba di bofa 

koloing, ba hlahlela manamane a tsona hae. 

11Ba ntoo bea areka ya Jehova koloing, hammoho le kese le nang le ditweba tsa 

kgauta, le ditshwantsho tsa diso tsa bona. 

12Haele dikgomo, tsona tsa loka tsela ya Bethe-Shemeshe, tsa nna tsa ya ka mmila o 

le mong, di ntse di lla, di sa kgelohele ho le letona, leha e le ho le letshehadi, marena a 

Bafilesta a di setse morao, ho ya fihla moeding wa Bethe-Shemeshe. 

13Haele ba Bethe-Shemeshe, ba be ba hela koro tsa bona sekgutlong; ha ba emisa 

mahlo, ba bona areka, mme ba thaba, ha ba e bona. 

14Koloi ya fihla tshimong ya Joshua, motho wa Bethe-Shemeshe, ya ema teng, moo 

lefika le leholo le leng teng. Ebile ba ratha difate tsa koloi, ba etsetsa Jehova setjheso 

ka dikgomo. 

15Balevi ba theosa areka ya Jehova, le kese le leng pela yona le nang le ditshwantsho 

tsa kgauta, mme ba di bea lefikeng le leholo; banna ba Bethe-Shemeshe ba ntoo 

etsetsa Jehova ditjheso, ba mo hlabela le mahlabelo tsatsing leo. 

16Mme marena a mahlano a Bafilesta, hobane a bone hoo, a kgutlela Ekrone ka lona 

tsatsi leo. 

17Ke tsena ditshwantsho tsa kgauta tsa diso, tseo Bafilesta ba di ntsheditseng Jehova 

ka mokgwa wa sehlabelo sa molato, se seng e le sa Ashdode, se seng e le sa Gasa, se 

seng e le sa Ashkelone, se seng e le sa Gathe, se seng e le sa Ekrone. 

18Haele ditweba tsa kgauta, tsa eba ka ka bongata ba metse yohle ya Bafilesta e 

buswang ke marena a mahlano, ha ho bolelwa metse e marako, le metsana e naheng, 

ho ya fihla lefikeng le leholo, moo ba kileng ba bea areka ya Jehova teng; le kajeno le 

sa le teng tshimong ya Joshua wa Bethe-Shemeshe. 

19Feela, Jehova a otla banna ba Bethe-Shemeshe, kahobane ba kile ba nyarela ka 

arekeng ya Jehova; a otla batho ba mashome a supileng [le ba dikete tse mashome a 

mahlano], mme setjhaba sa lla, kahobane Jehova a otlile setjhaba ka kotlo e kgolo. 

20Ebile banna ba Behte-Shemeshe ba re: Ho ka ema mang pela Jehova, Modimo oo o 

halalelang? Areka e tla ya ho mang, ha e tloha ho rona? 

21Ha ho le jwalo, ba romela manqosa ho ba ahileng Kirathe-Jearime, ba re: Bafilesta 

ba busitse areka ya Jehova; theohang, le itatele yona. 

I SAMUELE 7 

1Ebile banna ba Kiryathe-Jearime ba tla, ba lata areka ya Jehova, ba e isa tlung ya 

Abinadabe, e leralleng, mme ba kgetha Eleasare mora wa hae, hore a boloke areka ya 

Jehova. 

2Ha ho le jwalo, areka ya Jehova ya dula Kiryathe-Jearime matsatsi a mangata, ya eba 

dilemo tse mashome a mabedi. Mohlang oo, bohle ba ntlo ya Iseraele ba hlolohelwa 

Jehova. 

3Ebile Samuele o bua le bohle ba ntlo ya Iseraele, a re: Ha le sokolohela ho Jehova ka 

dipelo tsohle tsa lona, le ke le tlose medimo esele, le Diashtarothe hara lona; le 

hlekele Jehova dipelo tsa lona, mme le sebeletse yena a nnotshi, etlaba hona a le 

namolelang matsohong a Bafilesta. 

4Ebile Baiseraele ba tlosa boBaale le Diashtarothe, mme ba sebeletsa Jehova a 

nnotshi. 

5Yaba Samuele, o re: Phuthelang Baiseraele bohle Mitspe, ke tle ke le rapelle ho 

Jehova teng. 

6Ba phuthehela Mitspe. Teng, ba ekga metsi, mme ba a tshollela pela Jehova, mme ba 

itima dijo tsatsing leo, ba re: Re sitetswe Jehova. Mme Samuele a ahlolela bana ba 

Iseraele Mitspe. 

7Bafilesta ha ba utlwa hore bana ba Iseraele ba phuthehile Mitspe, marena a Bafilesta 

a tswa, a futuhela Iseraele. Bana ba Iseraele ha ba utlwa hoo, ba tshaba Bafilesta. 

8Ebile bana ba Iseraele ba re ho Samuele: O se ke wa lesela ho re hoelletsa ho Jehova, 

Modimo wa rona, a tle a re namolele matsohong a Bafilesta. 

9Yaba Samuele o nka konyana e anyang, a e hlabela Jehova ka mokgwa wa setjheso 

se tjheswang kaofela. Samuele a ntoo howeletsa ho Jehova bakeng sa Iseraele, mme 

Jehova a mo utlwa. 

10Eitse ha Samuele a ntse a etsa setjheso, Bafilesta ba atamela ho lohlanya ntwa le 

Baiseraele. Yaba Jehova o dumisetsa Bafilesta diaduma tse tshabehang tsatsing leo, a 

ba ferekanya, ba ba ba baleha pela Baiseraele. 

11Jwale, banna ba Iseraele ba tswa Mitspe, ba phallela Bafilesta, mme ba ba bolaya ho 

ya fihla tlasa Bethe-Kare. 

12Samuele a nka lejwe, a le emisa pakeng tsa Mitspe le Shene, a le rea lebitso la Eben-

Esere (lejwe la thuso), a re: Jehova o re thusitse ho fihlela mona. 

13Kahoo, Bafilesta ba kokobetswa, ba se ke ba hlola ba etla naheng ya Iseraele, mme 

letsoho la Jehova la eba boima hodima Bafilesta ka ditshiu tsohle tsa Samuele. 

14Metse eo Bafilesta ba neng ba e hapile ea Iseraele, ya boela ho Iseraele, ho qala ka 

Ekrone, ho isa Gathe, le naha tsa teng; Baiseraele ba di hapa matsohong a Bafilesta, 

mme kgotso ya eba teng mahareng a Baiseraele le Baamore. 

15Haele Samuele, a ahlolela Iseraele ka tshiu tsohle tsa ho phela ha hae. 

16Ka selemo se seng le se seng, o ne a ya le metse ho isa Bethele, le Gilgale, le 

Mitspe, a ahlolela Baiseraele metseng eo kaofela. 

17O ne a kgutlela Rama, moo ntlo ya hae e neng e le teng. Le teng, a nna a ahlolela 

Iseraele, a ba a hahela Jehova aletare teng. 

I SAMUELE 8 

Baiseraele ba kopa morena. 

1Jwale, Samuele ha a se a hodile, a bea bara ba hae baahlodi ba Iseraele. 

2Lebitso la mora wa hae wa letsibolo e ne e le Joele, lebitso la wa bobedi e le Abia; ba 

ne ba ahlolela Beerseba. 

3Bara ba hae ba mpa ba se ke ba tsamaya ka mehlala ya hae; ba kgelohela leruong le 

sa lokang, ba amohela dimpho, ba kgelosa le kahlolo. 

4Ebile baholo bohle ba Iseraele ba phutheha, ba tla ho Samuele, Rama; 

5ba re ho yena: O ka bona, o se o hodile, mme bara ba hao ha ba tsamaye ka mehlala 

ya hao; jwale, re beele morena, a tle a re ahlolele, jwalokaha ho etswa ditjhabeng 

tsohle. 

6Taba ena ya mpa ya swabisa Samuele kamoo ba buang, kateng, ba reng: Re beele 

morena, hore a re ahlolele. Mme Samuele a rapela Jehova. 

7Jehova a re ho Samuele: Mamela puo ya setjhaba kahohle kamoo se buang le wena 

kateng; hobane ha ba lahle wena, ba lahlile nna, hore ke se ke ka nna ka ba morena wa 

bona. 

8E ntse e le ho etsa ka tsohle tseo ba di entseng, haesale ke ba ntsha Egepeta, ho tlisa 

tsatsing lena, ho mphuralla, le ho sebeletsa medimo esele; le wena ba o etsa jwalo. 

9Jwale, mamela mantswe a bona; leha ho le jwalo, o ba nyatse, o ba tsebise mokgwa 

wa morena ya tla busa hodima bona. 

10Ebile Samuele o beela setjhaba, se kopileng morena ho yena, mantswe wohle a 

Jehova. 

11A re: Ke wona mokgwa wa morena ya tla busa hodima lona: o tla nka bara ba lona, 

a ba bee makoloing a hae, a ba etse bapalami ba hae, ba bang ba mathe pela makoloi a 

hae. 

12O tla bea ba bang balaodi ba dikete, le balaodi ba mashome a mahlano; ba bang ba 

tla mo lemela, ba mo kotulele; ba bang ba tla mo etsetsa dibetsa tsa ntwa, le mesebetsi 

ya makoloi a hae. 

13O tla nka baradi ba lona, hore ba bang ba lokise ditlolo, ba bang ba apehe 

dinama, ba bangba apehe mahobe. 

14O tla nka le masimo a lona, le merara ya lona, le mehlwaare ya lona e metle, a e nee 

bahlanka ba hae. 

15O tla nka karolo ya leshome ya dipeo tsa lona, le ya merara ya lona, a e nee matona 

a hae le bahlanka ba hae. 

16O tla nka bahlanka ba lona le makgabunyane a lona, le bahlankana ba lona ba batle, 

le diesele tsa lona, a itshebeletse ka tsona. 

17O tla nka karolo ya leshome ya mehlape ya lona, le be bahlanka ba hae. 

18Mohlang oo, le tla lla ka baka la morena wa lona eo le ikgethetseng yena, empa 

Jehova a ke ke a le utlwa mohlang oo. 

19Leha ho le jwalo, setjhaba sa hana ho utlwa lentswe la Samuele, sa re: Tjhe, empa re 

tla ba le morena ya re busang; 

20re tle re tshwane le ditjhaba tse ding, morena wa rona a tle a re ahlolele, a re etelle 

pele, a laole dintwa tsa rona. 

21Samuele a utlwa polelo tsohle tsa setjhaba, mme a di kgutlisetsa tsebeng tsa Jehova. 

22Mme Jehova a re ho Samuele: Utlwa mantswe a bona, o ba kgethele morena. Ebile 

Samuele o re ho banna ba Iseraele: E mong le e mong a kgutlele motseng wa habo. 

I SAMUELE 9 

Saule o ya ho Samuele Rama. — Saule o tlotsetswa ho ba morena. — Saule o 
hlola Baammone. — Samuele o lesa ho ba moahlodi. 

1Monna wa Benjamine o ne a le teng, lebitso la hae e le Kishe, mora Abiele, mora 

Tserore, mora Bakorathe, mora Afia, mora wa Mobenjamine e mong; e ne e le monna 

ya matla, ya bohale. 

2O ne a na le mora ya bitswang Saule, e le mohlankana e motle, ho se monna hara 

bana ba Iseraele ya mo fetang ka botle; o ne a feta le bohle ba setjhaba ka bolelele, a 

tswile ka mahetla. 

3Mohlang oo, diesele tsa Kishe, ntata Saule, tsa lahleha. Kishe a re ho Saule, mora 

hae: Ako ye le e mong wa bahlanka, o yo batla diesele. 

4Ebile o ya le thaba ya Efraime, a ntoo ya le naha ya Shalisha, ba mpa ba se ke 

ba di fumana; ba ntoo ya le naha ya Shaalime; le teng tsa eba siyo; hape ba ya le naha 

ya Benjamine, ba se ke ba di bona. 

5Ha ba fihla naheng ya Tsufe, Saule a re ho mohlanka wa hae eo ba nang le yena: A re 

kgutle, e se be ntate a lebala diesele, mme a belaela bakeng sa rona. 

6Eo a mpa a re ho Saule: Bona hle, monna wa Modimo o teng motseng wane; ke 

monna ya hlomphuwang; tsohle tseo a di buang di ye di etsahale; a re ye teng jwale; 

ekaba o tla re bolella tsela ya rona eo re ka tsamayang ka yona. 

7Ebile Saule o re ho mohlanka wa hae: Empa, ha o bona, leha re ka ya, monna eo re 

ka mo isetsang? Hobane bohobe bo neng bo le mekotleng ya rona bo fedile, mme ha 

re na mpho eo re ka e neang monna wa Modimo; re na le eng? 

8Teng, mohlanka a boela a arabela Saule, a re: Ho sa setse ho nna karolo ya bone ya 

shekele ya silefera; ke tla e nea monna wa Modimo, hore a tle a re bolelle tsela ya 

rona. 

9[Haele pele, mokgwa Iseraeleng e be e le hore, motho ha a ya botsa Modimo, o ne a 

re: Tloong, re yeng senoheng; etswe eo kajeno ho thweng ke moporofeta, a ne a 

bitswa senohe mehleng ya kgale.] 

10Ebile Saule o re ho mohlanka wa hae: O boletse taba ya sebele; tloo, re ye. Yaba ba 

ya motseng moo monna wa Modimo a leng teng. 

11Ha ba ntse ba nyolohela motseng, ba kgahlana le barwetsana ba etswa teng ho ya 

kga metsi. Ba re ho bona: Ana senohe se teng hae na? 

12Ba ba fetola, ba re: Se teng; bona, ke sona seo, se pela hao; phakisa hle, hobane 

kajeno se tlile motseng, hobane kajeno ho hlabelwa setjhaba nqalong e phahameng. 

13Etlare le sa kena motseng, le tla mo fihlela a eso ho nyolohele nqalong e phahameng 

ho ya ja teng; hobane le setjhaba se ke ke sa eja, a eso ho fihle, etswe e le yena ya tla 

hlohonolofatsa sehlabelo, ho ntoo jewa ke ba memilweng. Nyolohang jwale, hobane 

le tla mo fihlela ka nako ena. 

14Yaba ba kena motseng, mme ha ba fihla hara motse, ba bona Samuele a tla ba 

kgahlanyetsa, a se a nyolohela nqalong e phahameng. 

15Jehova o ne a se a tsebisitse Samuele, tsatsing le kapele ho leo Saule a fihlileng ka 

lona, a re: 

16Hosasane, ha ho le jwalo, ke tla o romela monna ya tswang naheng ya Benjamine; o 

ke o mo tlotse, e be mong a setjhaba sa ka sa Iseraele; o tla namolela setjhaba sa ka 

matsohong a Bafilesta, etswe ke hopotse setjhaba sa ka, kahobane dillo tsa sona di 

fihlile ho nna. 

17Samuele ha a bona Saule, Jehova a eketsa a re: O a mmona, mnna elwa ke neng ke o 

bolella yena; ke yena ya tla busa setjhaba sa ka. 

18Saule a atamela pela Samuele kgorong, a re: Ako ntshupise ntlo ya senohe hore na 

ke efe? 

19Samuele a araba Saule, a re: Ke nna senohe seo; o ke o nyolohele pela ka nqalong e 

phahameng; le tla ja le nna kajeno, mme hosasa ke tla o fa tsela; mme tsohle tse ka 

pelong ya hao ke tla o tsebisa tsona. 

20Diesele tse o lahlehetseng, kajeno e seng e le la boraro, o se ke wa belaela ka tsona, 

hobane di se di bonwe; mme tsohle tse lakatsehang tsa Iseraele di boloketswe mang? 

Ana ha di a bolokelwa wena le ntlo yohle ya ntatao na? 

21Saule a araba, a re: Ha ke re, ke Mobenjamine, wa leloko le lenyenyane ho meloko 

ya Iseraele, mme mothapo wa ka ke o monyenyane ho methapo yohle ya leloko la 

Benjamine na? O rialo jwang ho nna? 

22Ebile Samuele ba ya le Saule le mohlanka wa hae, a ba isa moo ho jewang, mme a 

ba dudisa setulong se kapele ho ba memilweng, e leng batho ba batlileng ho ba 

mashome a mararo. 

23Jwale, Samuele a bitsa maopehi, a re: Hlahisa sekoto seo ke o fileng sona, ka re ho 

wena: Se bolokele kathoko ka ho wena. 

24Moapehi a lata letsoho le se leng ho lona, a le bea pela Saule, mme Samuele a re: 

Bona, ke hona ho neng ho bolokilwe; ho bee pela hao, o je; hobane ho bo ho ntse ho 

boloketswe wena le jwale, haesale ke re, ke tla mema setjhaba. Yaba Saule ba ja le 

Samuele tsatsing leo. 

25Ba ntoo theoha nqalong e phahameng, ba boela hae, ba ba ba buisana le Saule, ba le 

hodima ntlo. 

26Ha ba tsoha e sa le ka meso, Samuele a biletsa Saule hodima ntlo, a re: Tsoha, ke o 

fe tsela. Saule a tsoha, mme ba tswela ntle ba ena le Samuele, e le bona ba babedi. 

27Ha ba se ba ya fihla pheletsong ya motse, Samuele a re ho Saule: Laela mohlanka, a 

ke a re etelle pele — mme a ba etella pele — wena, o eme motsotso, ke tle ke o 

utlwise lentswe la Modimo. 

I SAMUELE 10 

1Yaba Samuele o nka lenaka la ole, a le tshollela hloohong ya hae, a mo aka, a re: Ha 

ke re, Jehova o o tlotseditse hore o be modisa wasetjhaba sa lefa la hae na? 

2Ha re kgaohana le wena kajeno, o tla kgahlana le banna ba babedi lebitleng la 

Ragele, moeding wa Benjamine, Tseltsa; ba tla re ho wena: Di bonwe diesele tseo o 

ileng ho di batla; bona, ntatao o lebetse taba tsa diesele, o se a belaela bakeng sa lona, 

o re: Haele mora ka, ke tla etsa jwang bakeng sa hae? 

3Ha o tloha teng o eya pele, o tla fihla eikeng ya Thabore; teng o tla kgahlanyetswa ke 

banna ba bararo, ba yang ho Modimo Bethele; e mong o isa potsanyane tse tharo, e 

mong o jere polokwe tse tharo tsa bohobe, e mong o jere lekuka la veine. 

4Ba tla o dumedisa, ba o fe polokwe tse pedi tsa bohobe, tseo o tla di amohela 

matsohong a bona. 

5Kamorao, o tla fihla Gibea-Elohime, moo qhobosheane ya Bafilesta e leng teng; 

etlare ha o fihla motseng, o tla teana le sehlopha sa baporofeta ba theohang nqalong e 

phahameng, ba eteletswe pele ke phala le moropa le lesiba le harepa, ba ntse ba 

porofeta. 

6Le wena, moya wa Jehova o tla o tshwara, mme o tla porofeta le bona, o be o fetohe 

motho osele. 

7Jwale, ha o hlahelwa ke dipontsho tseo, o tle o etse kamoo o tla iphihlela ho le 

kateng, etswe Modimo o na le wena. 

8O tla nketella pele ho ya Gilgale, hobane ke tla theohela ho wenateng, ke tle ke hlabe 

mahlabelo a ditjheso le a diteboho. O ke o ntebelle tshiu tse supileng, ke be ke fihle ho 

wena, ke o tsebise seo o tla se etsa. 

9Eitse Saule ha a furalla, ha ba kgaohana le Samuele, Modimo wa mo fa pelo e ntjha, 

a ba a hlahelwa tsatsing leo ke dipontsho tseo tsohle. 

10Eitse ha a fihla Gibea, a bona sehlopha sa baporofeta se mo kgahlanyetsa; yaba 

moya wa Modimo o a mo tshwara, a porofeta hara bona. 

11Bohle ba neng ba mo tseba pele, ha ba mmona a porofeta le baporofeta, ba buisana, 

ba re: Taba ke efe e hlahetseng mora Kishe? Ana le Saule ke e mong wa baporofeta 

na? 

12E mong wa teng a araba, a re: Homme ntata bona ke mang? Ha ho le jwalo, taba ena 

ya eba maele, ha thwe: Ana le Saule ke e mong wa baporofeta na? 

13Eitse hobane a qete ho porofeta, a ya nqalong e phahameng. 

14Rangwana a Saule a ba botsa yena le mohlankana wa hae, a re: Le ne le ile kae? A 

re: Re ne re ile ho batla diesele, ra mpa ra se ke ra di bona, ra ba ra ya ho Samuele. 

15Rangwanae a Saule a re: Ako ntsebise seo Samuele a le boleletseng sona. 

16Saule a re ho rangwanae: O hlile o re tsebisitse hore diesele di bonwe. Haele taba ya 

borena, a se ke a mo tsebisa kamoo e kileng ya buwa kateng ke Samuele. 

17Jwale, Samuele a memela setjhaba Mitspe pela Jehova. 

18A re ho bana ba Iseraele: Ho itswe ke Jehova, Modimo wa Iseraele: Ke ne ke nyolle 

Baiseraele Egepeta, ka ba ka le namolela matsohong a Baegepeta le matsohong a 

marena wohle a nnileng a le hlorisa. 

19Empa kajeno, le lahlile Modimo wa lona, wona o le lwetseng tsietsing tsa lona 

tsohle le mahlomoleng a lona wohle, la re ho wona: Tjhe, o re beele morena. Ha ho le 

jwalo, itlhahiseng jwale pela Jehova ka meloko ya lona le ka dikete tsa lona. 

20Ebile Samuele o atametsa meloko yohle ya Iseraele, mme leloko la Benjamine la 

kgethwa. 

21Jwale, a atametsa leloko la Benjamine ka methapo ya lona, mme ha kgethwa 

mothapo wa Matri, ha ba ha kgethwa Saule, mora Kishe; a batlwa, a mpa a se ke a 

fumanwa. 

22Ba boela ba botsa Jehova, ba re: Na monna elwa a ke ke a tla mona na? Jehova a re: 

Bonang, ke yane, o ipatile diphahlong. 

23Yaba ba titima, ba mo ntsha teng, mme ha a eme hara setjhaba, o ne a feta bohle ba 

setjhaba ka bolelele, a tswile ka mahetla. 

24Samuele a re ho setjhaba kaofela: Na le a bona hobane ya kgethilweng ke Jehova 

hara setjhaba sohle, ha ho e mong ya jwaloka yena na? Mme setjhaba sohle sa 

howeletsa, sa re: A ho phele morena! 

25Samuele a tsebisa setjhaba mekgwa ya borena, a e ngola bukeng, a e bea pela 

Jehova. Ebile Samuele o kgutlisa setjhaba kaofela, a re: E mong le e mong a ye ha 

hae. 

26Le yena Saule a ya ha hae Gibea, a ena le sehlopha sa batho bao dipelo tsa bona di 

amilweng ke Jehova. 



485 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

27Haele bara ba bang ba Beliale, ba re: Motho eo a ka re namolela jwang? Ba mo 

nyedisa ke hona, ba se ke ba mo isetsa dinyehelo; a mpa a se ke a re letho. 

I SAMUELE 11 

1Mohlang oo, Nahashe, Moammone, a tla thibella Jabeshe-Gileade; banna bohle ba 

Jabeshe ba re ho Nahashe: Hlaba selekane le rona, mme re tla o sebeletsa. 

2Nahashe, Moammone a re ho bona: Ha nka hlaba selekane le lona, ke ha nka honya 

mahlo a matona a lona bohle, ke tle ke bee sekgobo jwalo hodima Baiseraele bohle. 

3Ebile baholo ba Jabeshe ba re ho yena: Ako re balle tshiu tse supileng, re tle re 

romele manqosa naheng tsohle tsa Iseraele; ha ho se ya re namolelang, re tla tswela ho 

wena. 

4Manqosa ao a tla Gibea, ho Saule, a bolella setjhaba taba tseo; mme setjhaba sohle sa 

phahamisa lentswe, sa lla. 

5Ebile moo ho fihlang Saule, a etswa naheng, a setse pholo tsa hae morao. Saule a re: 

Setjhaba se hlahetswe keng, haele moo se lla? Ba mo phetela ditaba tsa banna ba 

Jabeshe. 

6Yaba moya wa Modimo o tshwara Saule, ha a utlwa taba tseo, a halefa haholo; 

7a nka pholo tse pedi, a di pomahanya dikoto, a di romela naheng tsohle tsa Iseraele 

ka manqosa a reng: E mong le e mong ya sa tsweng hae ho latela Saule le Samuele, ho 

tla etswa jwalo ka kgomo tsa hae. Letsoso la Jehova la wela setjhaba, mme ba tswa 

jwaloka eka ke motho a le mong. 

8Sauleha a ba bala Beseke, bana ba Iseraele ya eba dikete tse makgolo a mararo, 

banna ba Juda bona e le dikete tse mashome a mararo. 

9Ba re ho manqosa a tlileng: E reng ho batho ba Jabeshe-Gileade: Hosasane, 

motshehare o moholo, le tla namolelwa. Yaba manqosa a ya, a tsebisa banna ba 

Jabeshe; mme bona ba thaba. 

10Ha ho le jwalo, banna ba Jabeshe ba re ho Nahashe: Hosasane, re tla tswela ho lona, 

le tle le etse ka rona kahohle kamoo le ratang kateng. 

11Hosasa, Saule a hlopholla setjhaba, a etsa makgotla a mararo; ba kena hara diahelo 

ka nako ya tebelo ya meso, mme ba bolaya Baammone, ya ba ya eba motshehare; ba 

phonyohileng ba qhalanngwa, ha ba ha hlokahala ba tsamayang ka bobedi. 

12Ebile setjhaba se re ho Samuele: Ke mang ya itseng: Saule e ke ke ya eba morena 

wa rona? Hlahisa banna bao, re tle re ba bolaye. 

13Saule a re: Ho ke ke ha bolawa motho tsatsing lena, hobane Jehova o lwetse Iseraele 

haholo kajeno. 

14Yaba Samuele o re ho setjhaba: Tloong, re yeng Gilgale, re boeleng re tiise borena 

hona teng. 

15Setjhaba sohle sa ya Gilgale, ba boela ba bea Saule morena pela Jehova; ba hlaba 

mahlabelo a teboho pela Jehova, mme teng Saule le banna bohle ba Iseraele ba thaba 

haholo. 

I SAMUELE 12 

1Ebile Samuele o re ho Baiseraele bohle: Le ka bona hobane ke mametse mantswe a 

lona kahohle kamoo le mpoleletseng kateng, ka ba ka le beela morena. 

2Bonang jwale, morena eo ke yena motsamaisi wa lona, hobane nna ke hodile, ke 

hlooho e putswa, mme bara ba ka ke bao, le na le bona; haele nna, ke nnile ka le 

tsamaisa ke sa le motjha, ho fihlela tsatsi lena. 

3Mponeng, ke nna enwa; le mpakele pontsheng ya Jehova le pontsheng ya motlotsuwa 

wa hae: na ke nkile kgomo ya mang? kapa ke nkile esele ya mang? ke jele ntho ya 

mang? kapa ke tshwentse mang? kapa ke matsohong a mang ke amohetseng moputso 

hore ke foufatse mahlo a ka ka wona? Mpolelleng hle ke tle ke le kgutlisetsa ntho 

tseo. 

4Ba re: Ha o a ka wa re tlatlapa letho; ha o a ka wa re tshwenya, ha o a ka wa amohela 

letho matsohong a e mong. 

5A re ho bona: Jehova ke paki, le motlotsuwa wa hae ke paki kajeno pela lona ya 

hobane ha le a ka la fumana letho matsohong a ka. Yaba ba re: Ke dipaki. 

6Samuele a eketsa a re ho setjhaba: Jehova ke yena ya neng a bee Moshe le Aarone, 

ya ntshitseng bontata lona lefatsheng la Egepeta. 

7Emang jwale, ke tsekisane le lona pela Jehova bakeng sa diketso tsohle tse lokileng, 

tseo Jehova a di etseditseng lona le bontata lona. 

8Ya na ya re hobane Jakobo a fihle Egepeta, bontata lona ba ile ba hoeletsa ho Jehova, 

mme Jehova a roma Moshe le Aarone, ba ntsha bontata lona Egepeta, mme ba ba 

ahisa fatsheng lena. 

9Baiseraele ba mpa ba lebala Jehova, Modimo wa bona, mme a ba neela matsohong a 

Sisera, molaodi wa makgotla a Hatsore, le matsohong a Bafilesta, le matsohong a 

morena wa Moabe, ba lwantshwa ke bona. 

10Ba hoeletsa ho Jehova, ba re: Re sitilwe, hobane re lahlile Jehova, ra ya, ra sebeletsa 

boBaale le Diashtarothe; jwale, re namolele matsohong a dira tsa rona, re tle re o 

sebeletse. 

11Yaba Jehova o roma Jerubbaale, le Bedane, le Jafeta, le Samuele, a le namolela 

matsohong a dira tsa lona kahohle, la ba la aha ka kgotso. 

12Le mohla le boneng Nahashe, morena wa bana ba Ammone, a etla a hlometse, la re 

ho nna: Tjhe, e ka kgona re buswe ke morena; athe Jehova, Modimo wa lona, e ne e le 

yena morena wa lona. 

13Jwale, ke enwa morena eo le ikgethetseng yena, eo le mo kopileng; bonang, Jehova 

o le neile morena. 

14Ha le ka tshaba Jehova, la mo sebeletsa, la mamela lentswe la hae, le sa ikgantshetse 

molomo wa Jehova, le tla nne le latele Jehova, Modimo wa lona, lona le morena ya le 

busang. 

15Empa ha le hana ho utlwa lentswe la Jehova, ha le ikgantshetsa molomo wa Jehova, 

letsoho la Jehova le tla fetoha sera ho lona, jwalokaha le kile la iphetola sera ho 

bontata lona. 

16Emang jwale, le bone taba e kgolo ena eo Jehova a tla e etsa pela mahlo a lona. 

17Ha ke re, kajena ke nako ya ho hela dikoro na? Ke tla bitsa ho Jehova, mme o tla 

dumisa diaduma tsa hae, a nese le pula, le tle le tsebe, mme le bone hobane bo boholo 

bobe boo le bo entseng pela mahlo a Jehova, kamoo le ikopetseng morena kateng. 

18Yaba Samuele o bitsa ho Jehova, mme Jehova a dumisa diaduma, a nesa le pula 

tsatsing leo, mme setjhaba sohle sa tshaba Jehova le Samuele haholo. 

19Setjhaba sohle sa re ho Samuele: Rapella bahlanka ba hao ho Jehova, Modimo wa 

hao, re tle re se ke ra shwa; hobane re ekeditse makgopo wohle a rona ka bobe boo ba 

ho ikopela morena. 

20Samuele a re ho setjhaba: Se tshabeng; leha le entse bobe bo bokalo, feela le se ke la 

furalla Jehova, le sebeletse Jehova ka pelo tsohle tsa lona. 

21Le se ke la kgeloha, hobane ekaba ke ho latela ntho tsa lefeela, tse ke keng tsa tseba 

ho le thusa, leha e le ho le namolela, hobane e le mafeela. 

22Ha ho le jwalo, le Jehova a ke ke a lahla setjhaba sa hae, ka baka la lebitso la hae le 

leholo; hobane ho kgahlile Jehova ho le etsa setjhaba sa hae. 

23Haele nna, nke ke ka sitelwa Jehova, le ho leka, ka ho lesa ho le rapella; ke tla nne 

ke le rute le tsela e ntle e lokileng. 

24Felang le tshabe Jehova, le mo sebeletse ka nnete le ka pelo tsohle tsa lona; hobane 

le tshwanetse ho lemoha tse kgolohadi tseo a le etseditseng tsona. 

25Ha le ka nna la etsa hampe, le tla timela, lona le morena wa lona. 

I SAMUELE 13 

Puso ya Saule, 13 — 31. 
Ho lwanwa le Bafilesta. — Setjheso sa Saule. — Jonathane o kena qhobosheane 
ya Bafilesta. — Bafilesta ba hlolwa. — Jonathane o kena tsietsing ya lefu ka baka 

la kano ya ntatae. 

1Saule o ne a le dilemo tse mashome a mararo mohla a qalang ho busa. Eitse hobane a 

buse Iseraele ka lemo tse pedi, 

2Saule a ikgethela kete tse tharo tsa Baiseraele; kete tse pedi tsa dula ho Saule, 

Mikmashe, le thabeng ya Bethele, se seng sa dula ho Jonathane, Gibea wa Benjamine; 

haele ba setseng ba setjhaba, a ba kgutlisetsa e mong le e mong tenteng ya hae. 

3Jonathane a qhala ba qhobosheaneng ya Bafilesta, e leng Gibea, mme Bafilesta ba 

utlwa. Ebile Saule o letsa terompeta naheng yohle, a re: Baheberu ba utlwe! 

4Baiseraele bohle, ha ba utlwa hobane Saule o qhadile ba qhobosheaneng ya Bafilesta, 

le hobane Baiseraele kaofela ba fetohile ntho e nkgang hampe ho Bafilesta, setjhaba 

sa memelwa ho Saule, Gilgale. 

5Haele Bafilesta, ba phutheha ho futuhela Iseraele ka dikete tse mashome a mararo tsa 

makoloi, le kete tse tsheletseng tsa bapalami, le ka setjhaba se ka ka lehlabathe le 

lebopong la lewatle. Ba tla, ba emisa Mikmashe, ka botjhabatsatsi ho Bethe-Avene. 

6Eitse Baiseraele ha ba bona tsietsi eo ba leng ho yona, kahobane setjhaba se tsietswe, 

ba ipata mahaheng, le merung, le mafikeng, le diqhobong, le mangopeng. 

7Baheberu ba bang ba tshela Jordane, ba tshelela naheng ya Gade, le Gileade; Saule 

yena a dula Gilgale, le setjhaba kaofela sa sala ho yena ka thothomelo. 

8A lebella tshiu tse supileng, ka ho lekanya motsotso o beilweng ke Samuele, empa 

Samuele a se ke a fihla Gilgale, le setjhaba sa qhalanela Saule ke hona. 

9Jwale, Saule a re: Ntlisetseng setjheso le mahlabelo a teboho. Ebile o 

etsetsa Jehova setjheso. 

10Eitse ha a sa qetella ho etsa setjheso, a bona Samuele a hlaha; Saule a tswa ho ya mo 

kgahlanyetsa le ho mo dumedisa. 

11Samuele a re: O entseng? Saule a re: Eitse ha ke bona setjhaba se nqhalanela, le 

wena o sa hlahe ka ditshiu tse beilweng, le Bafilesta ba se ba phuthehile Mikmashe, 

12ka re: Bafilesta ba se ba ya theoha ho ntwantsha Gilgale, mme ha ke eso ho bee 

thapelo ho Jehova; ke ikgothaditse ke hona, mme ka etsetsa Jehovasetjheso. 

13Samuele a re ho Saule: O entse ka bothoto, ha o sa ka wa boloka taelo ya Jehova, 

Modimo wa hao, eo a o laetseng yona; athe Jehova a ka be a tiisitse borena ba hao 

Iseraeleng ka ho sa feleng. 

14Jwale, borena ba hao bo ke ke ba tiya; Jehova o ikgethetse monna e mong ya pelong 

ya hae; Jehova o se a mo kgethile hore e be morena wa setjhaba sa hae, kahobane ha o 

a ka wa boloka seo Jehova a o laetseng sona. 

15Yaba Samuele o a ema, a tloha Gilgale, a ya Gibea wa Benjamine. Saule yena a bala 

setjhaba se fumanweng se sa setse ho yena, ya batla e eba batho ba makgolo a 

tsheletseng. 

16Saule le Jonathane, mora hae, le setjhaba se fumanweng se sa setse ho bona, ba 

itulela Gibea wa Benjamine, Bafilesta ba ntse ba emisitse Mikmashe. 

17Ebile banna ba ratang ho hapa ba tswa diahelong tsa Bafilesta ka hlopha tse tharo, 

hlopha se seng sa ya ka tsela ya Ofra, sa ya naheng ya Shuale; 

18hlopha se seng sa nka tsela ya Bethe-Horone, mme se seng sehlopha sa nka tsela ya 

ho ya naheng e mabapa le sekgutlo sa Tseboime, pela nahathothe. 

19Mehleng eo, ho ne ho sa fumanwe lelala naheng yohle ya Iseraele, hobane Bafilesta 

ba ne ba itse: Baheberu ba se ke ba iteela disabole leha e le marumo. 

20Ke kahoo Baiseraele bohle ba neng ba ntse ba eya ho Bafilesta, hore e mong le e 

mong a leotse sekara sa hae, leha e le mohoma wa hae, le selepe sa hae, le kgarafu ya 

hae; 

21e le ha dikara tsa bona, le dikgarafu tsa bona, le mehoma ya bona, le dilepe tsa bona, 

di le botswa, leha ditsenene tsa bona di rata ho otlollwa. 

22Ha ho le jwalo, tsatsing la ntwa, ha ho a ka ha fumanwa sabole leha e le lerumo 

matsohong a setjhaba kaofela se dutseng ho Saule le Jonathane, tsa fumanwa ho Saule 

le ho Jonathane, mora hae, feela. 

23Mohlang oo, ba qhobosheaneng ya Bafilesta ba tswela lekgalong la Mikmashe. 

I SAMUELE 14 

1Ka tsatsi le leng, Jonathane, mora Saule, a re ho mohlankana ya jereng dibetsa tsa 

hae: A re ye, re fetele ho ba qhobosheaneng ya Bafilesta, e leng mose wane, maloka le 

mona. A mpa a se ke a tsebisa ntatae. 

2Haele Saule, o ne a ntse a dutse pheletsong ya Gibea, tlasa sefate sa garanata, se leng 

Migrone, setjhaba se dutseng ho yena e batla e le batho ba makgolo a tsheletseng. 

3Akia, mora Akitube, ngwanabo Ikabode, mora Finease, mora Eli, e ne e le moprista 

wa Jehova, Silo, a apere efoda. Mme setjhaba se ne se sa tsebe hobane Jonathane o 

ile. 

4Dipakeng tsa makgalo ao Jonathane a tla leka ho tshelela ho ya qhobosheaneng ya 

Bafilesta, ka kwano lefika le ne le le teng, le ka nqane lefika le ne le le teng, lebitso la 

le leng e le Botsetse, lebitso la la bobedi e le Sene. 

5Ntlha ya le leng e ne e tadimile leboya, malokana le Mikmashe, ya la bobedi e ne e 

tadimile borwa, malokana le Gibea. 

6Jonathane a re ho mohlankana ya jereng dibetsa tsa hae: A re ye, re tshelele ho ya 

qhobosheaneng ya maqai ano; mohlomong Jehova a ka re thusa; hobane ha ho kamoo 

Jehova a ka sitwang kateng, ho pholosa ka ba bangata, leha e le ka ba seng bakae. 

7Mojari wa dibetsa, a re: Etsa kahohle kamoo o ratang kateng; tsamaya feela, ke nna 

enwa, ke na le wena kahohle kamoo o ratang kateng. 

8Ebile Jonathane o re: Bona, re tla tshelela ho banna bane, re itlhahise ho bona. 

9Ha ba ka re ho rona, re eme, ba be ba fihle ho rona, re tla ema moo re leng teng, re se 

ke ra hlwella ho bona. 

10Ha ba ka re, re hlwelle ho bona, teng re tla hlwa, hobane etlaba Jehova o ba neetse 

matsohong a rona: hona e tla ba pontsho ho rona. 

11Eitse ha ba itlhahisa ba babedi ho ba qhobosheaneng ya Bafilesta, Bafilesta ba re: 

Bonang, Baheberu ke bane, ba tswa mekoting eo ba ipatileng ho yona. 

12Jwale, banna ba qhobosheaneng ba re ho Jonathane le ho lehlahana la hae: 

Hlwellang ho rona, mme re tla le tsebisa taba. Ebile Jonathane o re ho lehlahana la 

hae: Hlwa o ntshale morao, hobane Jehova o ba neetse matsohong a Baiseraele. 

13Jonathane a nyoloha a kgasa ka maoto le ka matsoho, lehlahana la hae le mo setse 

morao, mme Bafilesta ba wa pela Jonathane, mme lehlahana la hae la ba bolaya le le 

kamora hae. 

14Polao eo ya ho qala ya Jonathane, ba ena le lehlahana la hae, ya eba ya batho ba 

batlileng ba eba mashome a mabedi, ka sebaka se kang halofo ya tema ya naha. 

15Jwale, ha tsoha moferefere diahelong, le naheng, le hara setjhaba kaofela; mme ba 

qhobosheaneng le ba neng ba tswetse ho ya hapa ba tshona le bona, mme lefatshe la 

reketla, mme ya eba letsoso la Modimo. 

16Balebedi ba Saule ba neng ba le Gibea wa Benjamine, ha ba tadima, ba bona 

bongata bo fela, bo ntse bo eya bo qhalana. 

17Ebile Saule o re ho setjhaba se dutseng ho yena: Balang jwale, le bone hore na ke 

mang ya tlohileng ho rona. Ha ba badile, ba fihlela Jonathane le lehlahana la hae ba le 

siyo. 

18Saule a re ho Akia: Atametsa areka ya Modimo. Hobane areka ya Modimo e ne e le 

teng hara bana ba Iseraele mohlang oo. 

19Saule a re a sa bua le moprista, moferefere wa nna wa tota le ho ata haholo 

diahelong tsa Bafilesta. Saule a re ho moprista: Honyetsa letsoho la hao. 

20Jwale, Saule le setjhaba kaofela se dutseng ho yena, ba phutheha, mme ba ba moo e 

lwanang; ba fihlela Bafilesta ba hlabana ka marumo e le bona, ho le moferefere o 

moholo haholo. 

21Le Baheberu ba neng ba le hara Bafilesta, jwaloka pele, ba neng ba tlile le bona 

ntweng, ba tswa kahohle, ba ikopanya le Baiseraele ba leng ho Saule le Jonathane. 

22Le banna bohle ba Iseraele, ba neng ba ipatile thabeng ya Efraime, ha ba utlwa hoba 

Bafilesta ba balehile, ba ba phallela ka ntwa. 

23Jehova a namolela Iseraele jwalo tsatsing leo; ntwa yona ya fetela pele, ho ya fihla 

Bethe-Avene. 

24Banna ba Iseraele ba ne ba kgathetse tsatsing leo; empa Saule a hlapantsha setjhaba, 

a re: Ho rohakwe motho ya jang dijo ho isa mantsiboya, ke be ke iphetetse ho dira tsa 

ka. Ka baka leo, setjhaba kaofela ha se a ka sa utlwa bohobe. 

25Athe bohle ba ne ba kene morung, moo dinotshi di neng di le teng fatshe. 

26Setjhaba ha se kena morung, leha se bona dinotshi tse rothelang fatshe, ha ho a ka 

ha eba le a mong ya di isang molomong ka letsoho, hobane setjhaba se ne se tshaba 

hlapanyo. 

27Haele Jonathane, o ne a sa ka a utlwa ha ntatae a hlapantsha setjhaba; ka baka leo, a 

isa ntlha ya lere leo a le tshwereng, a e kenya kgekgeng, a ntoo isa ka letsoho 

molomong wa hae, mme mahlo a hae a ela. 

28Empa e mong wa setjhaba a bua, a re: Ntatao o hlapantshitse setjhaba ka ho re: Ho 

rohakwe motho ya jang dijo kajeno. Athe setjhaba se kgathetse. 

29Yaba Jonathane o re: Ntate o tsieditse setjhaba; a le ke le boneng hobane mahlo a ka 

a edile, ke hobane ke latswitse dinotshi tsena hanyenyane. 

30Le hojane ebeba setjhaba se jele kajeno tsa kgapo e fumanweng ho dira tsa sona, ha 

ke re, polao ya Bafilesta e ka be e bile kgolo ka ho fetisisa na? 

31Tsatsing leo, ba bolaya Bafilesta ho tloha Mikmashe, ho ya fihla Ajalone, empa 

setjhaba se ne se kgathetse haholo. 

32Jwale, setjhaba sa itihela kgapong, sa tshwara dinku le dikgomo le manamane, sa di 

hlabela fatshe, mme sa di jellela hammoho le madi. 

33Saule a tsebiswa, ha thwe: Bona, setjhaba se sitelwa Jehova ka ho jellela le madi. A 

re: Le fela le tlotse; mphikolosetseng lejwe le leholo hona jwale. 

34Yaba Saule o re: Eyang le setjhaba, le bolelle e mong le e mong hore a tlise mona 

ho nna kgomo ya hae le nku ya hae, a e hlabe mona, a e je; le se ke la sitelwa Modimo 

ka ho jellela le madi. Bohle ba setjhaba ba tlisa e mong le e mong kgomo ya hae 

bosiung boo, mme ba di hlabela teng. 

35Saule a hahela Jehova aletare; ke yona aletare ya ho qala eo a e hahetseng Jehova. 

36Ebile Saule o re: A re theoheng, re phallele Bafilesta le bosiu, re tle re ba qete ho isa 

ka meso, re se ke ra lesa le a mong ho bona. Ba re: Etsa kahohle kamoo o ratang 

kateng. Empa moprista a re: A re atameleng ho Modimo mona. 

37Saule a botsa Modimo, a re: Ana ke tla tloha, ke phallele Bafilesta na? Ana o tla ba 

neela matsohong a Baiseraele na? Empa Modimo o se ke wa mo araba letho tsatsing 

leo. 

38Ebile Saule o re: Lona bohle balaodi ba setjhaba, atamelang mona, le tle le tsebe, 

mme le bone bobe na ke bofe bo entsweng kajeno; 

39hobane, ka Jehova ya phelang, ya namoletseng Iseraele, leha bo ka ba ho mora ka 

Jonathane, o tla shwela ruri. Mme ho se ke ha eba le a mong wa setjhaba ya mo 

fetolang. 

40Yaba o re ho Baiseraele bohle: Emang, lona, ka nqa e nngwe; nna le Jonathane mora 

ka, re tla ema kahosele. Setjhaba sa re ho Saule: Etsa kamoo o ratang kateng. 

41Saule a re ho Jehova: Oho Modimo wa Iseraele, hlahisa nnete. Jonathane le Saule ba 

tshwarwa, setjhaba sona sa tswa. 

42Saule a re: Ho laolwe nna le mora ka Jonathane. Mme Jonathane a tshwarwa. 

43Yaba Saule o re ho Jonathane: Ntsebise seo o se entseng. Jonathane a mo tsebisa, a 

re: Ke fela ke latswitse dinotshi hanyenyane ka ntlha ya lere leo ke neng ke le 

tshwere; ke nna enwa, nke ke shwe! 

44Saule a re: Modimo o nketse ka hore le ka hore, ha o sa shwele ruri, Jonathane. 

45Empa setjhaba sa re ho Saule: Hleka Jonathane a ka shwa, e le yena ya namoletseng 

Iseraele hakakalo na? Le ho leka! Ka Jehova ya phelang, ha ho ka ke ha wela fatshe 

qoba leha e le nngwe ya moriri wa hlooho ya hae, hobane kajeno o sebedisane le 

Modimo. Kahoo, setjhaba sa pholosa Jonathane, hore a se ke a shwa. 

46Yaba Saule o kgutlela Bafilesta, mme Bafilesta ba ikela ha habo bona. 

47Saule hobane a nke borena Iseraeleng, a futuhela dira tsa hae tse mo potileng 

kahohle, e le Bamoabe, le bana ba Ammone, le Baedomo, le marena a Tsoba, le 

Bafilesta, mme hohle moo a neng a eya, o ne a hlola. 

48A nna a etsa ka matla, a hlola le Baamaleke, mme a namolela Baiseraele matsohong 

a ba ba hlorisang. 

49Haele bara ba Saule, e ne e le Jonathane, le Jishvi, le Malkishua; mabitso a baradi ba 

hae ba babedi ke ana: lebitso la wa matsibolo e ne e le Merabe, lebitso la e 

monyenyane e le Mikale. 

50Lebitso la mosadi wa Saule e ne e le Akinohame, moradi wa Akimaatse. Lebitso la 

molaodi wa makgotla a hae e ne e le Abnere, mora Nere, rangwana Saule. 

51Kishe, ntata Saule, le Nere, ntata Abnere, e ne e le bara ba Abiele. 

52Ntwa e kgolo ya nna ya eba teng ya Saule le Bafilesta ka tshiu tsohle tsa hae. Mme 

Saule, enere ha a bona monna ya matla, leha e le monna ya bohale, o ne a inkela yena. 

I SAMUELE 15 

Ho futuhelwa Baamaleke. — Ho se utlwe ha Saule. 

1Ebile Samuele o re ho Saule: Jehova o ne a nthome ho o tlotsa, hore o be morena wa 

setjhaba sa hae sa Iseraele. Jwale, mamela taba tsa molomo wa Jehova. 

2Jehova wa makgotla o re: Ke sa hopotse seo Baamaleke ba neng ba se etse 

Baiseraele, kamoo ba kileng ba ba thibela kateng, mohla ba tswang Egepeta. 

3Eya jwale, o bolaye Baamaleke, mme o neele tsohle tsa bona anathema; o se ke wa 

ba hauhela, o mpe o bolaye banna le basadi, bana le ba anyang, le dikgomo, le dinku, 

le dikamele, le diesele. 

4Ebile Saule o mema setjhaba, mme a se bala Thelaime, ya eba kete tse makgolo a 

mabedi a ba maoto, Bajuda e le kete tse leshome. 

5Saule ha a fihla motseng wa Baamaleke, a bea ba lallang sekgutlong. 

6Saule a re ho Bakene: Tsamayang, le tlohe, le tswe hara Baamaleke, esere 

mohlomong ka le timetsa hammoho le bona, athe le ne le etse bana bohle ba Iseraele 

ka mohau, mohla ba tswang Egepeta. Kahoo, Bakene ba tloha ho Baamaleke. 

7Saule a bolaya Baamaleke, ho tloha Havila, ho ya fihla Shure, o mabapa le Egepeta. 

8A tshwara le Agage, morena wa Baamaleke, a sa utlwa, a neela setjhaba sohle 

anathema ka ho se bolaya ka bohale ba lerumo. 

9Empa Saule le setjhaba ba pholosa Agage, le dinku tse ntle, le dikgomo tse ntle tse 

nonneng, le dikonyana, le tsohle tse ntle, ba sa rate ho di neela anathema; haele dintho 

tsohle tse nyatsehang, tse nyenyane, ba di neela anathema. 

10Yaba lentswe la Jehova le tlela Samuele, la re: 

11Ke swabile ha ke beile Saule morena; hobane o mphuraletse, mme ha a phetha 

mantswe a ka. Moo Samuele a hlomoha, a howeletsa ho Jehova bosiu bohle. 

12Samuele a tsohela hosasa ho ya kopana le Saule; Samuele a tsebiswa, ha thwe: 

Saule o ile Karmele; bona, o ikemiseditse seemahale sa kgopotso, a ntoo tloha, a feta, 

a theohela Gilgale. 

13Samuele ha a fihla ho Saule, Saule a re ho yena: Hlohonolofatswa ke Jehova! Ke 

phethile taelo ya Jehova. 

14Samuele a re: Mme keng ho kang ho lla ha dinku, le ho lla ha dikgomo hoo ke ho 

utlwang? 

15Saule a re: Ba di nkile ho Baamaleke, hobane setjhaba se qenehetse dinku le 

dikgomo tse ntle, e le hore se hlabele Jehova, Modimo wa hao; ho hong re ho neetse 

anathema. 

16Samuele a re ho Saule: Lesa, ke o tsebise seo Jehova a mpoleletseng sona bosiung 

bona. 

17Saule a re ho yena: Bua. Samuele a re: Ha ke re, o ne o le monyenyane le mahlong a 

hao, mohla o bewang hlooho ya meloko ya Iseraele, e le mohla Jehova a o tlotsang ho 

ba morena wa Iseraele na? 

18Jehova, mohla a o romang, o ne a itse: Eya; baetsadibe bao ba Baamaleke o ba neele 

anathema, o lwane le bona, o be o ba qete. 

19Ha o a ka wa utlwa lentswe la Jehova keng, ha o ile wa itihela kgapong, wa etsa 

bobe pela mahlo a Jehova? 

20Saule a re ho Samuele: Kannete ke utlwile lentswe la Jehova, ke ile ka tsela eo 

Jehova a nthomileng ka yona, ke tlisitse le Agage, morena wa Baamaleke, mme ke 

neetse Baamaleke anathema. 

21Ke setjhaba se nkileng tsa kgapo, dinku, le dikgomo tse ntle ho tse neng di neetswe 

anathema, ka ho re, se tla di hlabela Jehova, Modimo wa hao, Gilgale. 

22Yaba Samuele o re: Hleka Jehova o kgahlwa ke ditjheso le ke mahlabelo, jwalokaha 

a kgahlwa ha ho utluwa lentswe la Jehova na? Bona kutlo e fetisa sehlabelo, mme 

mamelo e fetisa mafura a dipheleu. 

23Hobane boikgantsho bo ka sebe sa bonohe, mme bohata bo tshwana le tshebeletso 

ya ditshwantsho le ya diterafime; erekaha o lahlile taelo ya Jehova, le yena o o lahlile, 

hore o se ke wa nna wa ba morena. 

24Moo Saule a re ho Samuele: Ke sitilwe, hobane ke tlotse molomo wa Jehova le taba 

tsa hao; empa ke ne ke tshaba setjhaba, ka mamela mantswe a sona ke hona. 

25O ke o ntshwarele sebe sa ka, re kgutle le wena, ke tle ke kgumamele Jehova. 

26Samuele a re ho Saule: Nke ke ka kgutla le wena, hobane o lahlile taelo ya Jehova, 

le wena Jehova o o lahlile, hore o se ke wa hlola o eba morena wa Iseraele. 

27Eitse Samuele ha a reteleha ho tsamaya, Saule a mo tshwara ka moleka wa kobo ya 

hae; yaba e a hahoha. 

28Samuele a re ho yena: Le wona mmuso wa Iseraele Jehova o o hahotse jwalo 

hodima hao kajeno, o o neile wa heno ya o fetang ka bokgabane. 

29Eo e leng matla a Iseraele ha a etse leshano, leha e le ho itatola; hobane hase motho 

hore a itatole. 

30Saule a re: Ke sitilwe; leha ho le jwalo, ako ntlhonephe jwale pontsheng ya baholo 

ba setjhaba sa ka le pontsheng ya Iseraele, re kgutle le wena, ke tle ke kgumamele 

Jehova, Modimo wa hao. 

31Samuele a kgutla kahoo le Saule, mme Saule a kgumamela Jehova. 

32Yaba Samuele o re: Ntlisetseng Agage, morena wa Baamaleke. Agage a tla ho yena 

a thabile, mme Agage a re: Ruri, ho baba ha lefu ho fetile. 



495 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

33Samuele a mpa a re: Jwalokaha lerumo la hao le hlokisitse basadi bana, le mmao o 

tla hlokiswa bana hara basadi. Samuele a ba a pomahanya Agage, pela Jehova, 

Gilgale. 

34Jwale, Samuele a ikela Rama, Saule yena a ya ha hae Gibea wa Saule. 

35Samuele ha a ka a hlola a ya bona Saule ho isa ho shweng ha hae; leha ho le jwalo, 

Samuele a hlomohela Saule, kahobane Jehova a ne a swabile ke hoba a entse Saule 

morena wa Iseraele. 

I SAMUELE 16 

Saule o a lahlwa. — Davida o tlotsetswa ho ba morena. — Saule o kenwa ke moya 
o mobe. — Davida o kena tshebeletsong ya Saule. 

1Yaba Jehova o re ho Samuele: O tla hlomohela Saule ho le hokae, athe ke mo lahlile, 

hore e se hlole e eba morena wa Iseraele? Tlatsa lenaka la hao ole, o ye, ke o rome ho 

Jese wa Bethlehema, hobane ke iponetse morena hara bara ba hae. 

2Samuele a re: Nka ya jwang? Saule ha a ka utlwa, o tla mpolaya. Jehova a re: Eya le 

sethole, o tle o re, o tlile ho hlabela Jehova. 

3O biletse Jese sehlabelong, mme ke tla o tsebisa seo o tla se etsa, mme o tla ntlotsetsa 

eo ke tla o laela yena. 

4Samuele a etsa ka polelo ya Jehova; a ya Bethlehema. Ebile baholo ba motse ba mo 

kgahlanyetsa ba tshohile, ba re: Na o tlile ka kgotso na? 

5A re: Ke tlile ka kgotso ho hlabela Jehova; le ke le itokise, re ye le lona sehlabelong. 

A lokisa Jese le bara ba hae, mme a ba biletsa sehlabelong. 

6Ha ba fihla, a bona Eliabe, a re: Ruri, motlotsuwa wa Jehova o pela hae. 

7Jehova a re ho Samuele: O se ke wa tadima tshobotsi ya hae, leha e le bolelele ba 

seemo sa hae; nna ke mo lahlile; hobane Jehova haa bone kamoo motho a bonang 

kateng; hobane motho o tadima tshobotsi, empa Jehova yena o tadima pelo. 

8Jese a bitsa Abinadabe, a mo fetisa pela Samuele. Samuele a re: Le enwa Jehova ha a 

mo kgethe. 

9Jese a fetisa le Shamma; Samuele a re: Le enwa Jehova ha a mo kgethe. 

10Jese a fetisa bara ba hae ba supileng jwalo pela Samuele, empa Samuele a re ho 

Jese: Jehova bao ha a ba kgethe. 

11Samuele a eketsa a re ho Jese: Na bao ke bara ba hao kaofela na? A re: Ho sa setse e 

monyenyane; o mpa a disitse dinku. Samuele a re ho Jese: Romela ho mo lata, hobane 

re ke ke ra dula dijong, a eso ho fihle. 

12A romela ke hona, a mo hlahisa; o ne a le mokgunong, a le mahlo a matle, le ka 

sebopeho a le motle. Ebile Jehova o re: Tsoha, o mo tlotse, hobane ke yena eo. 

13Yaba Samuele o nka lenaka la ole, a mo tlotsa hara banababo, mme moya wa 

Jehova wa tshwara Davida, ho qala tsatsing lona leo. Samuele a ntoo tloha, a ikela 

Rama. 

14Jwale, moya wa Jehova wa tloha ho Saule, mme moya o mobe o tswang ho Jehova, 

wa mo ferekanya. 

15Bahlanka ba Saule ba re ho yena: Bona, moya o mobe o tswang ho Modimo o a o 

ferekanya. 

16Ha ho le jwalo, monga rona, ako laele bahlanka ba hao ba leng pela hao, hore ba 

batle motho ya tsebang ho letsa harepa; etlere ha moya o mobeo tswang ho Modimo o 

etla ho wena, o tla letsa ka letsoho la hae, mme o tla thuseha. 

17Ebile Saule o re ho bahlanka ba hae: Mpatleleng motho ya letsang hantle, le mo tlise 

ho nna. 

18E mong wa bahlanka a fetola, a re: Bona, ke bone mora e mong wa Jese wa 

Bethlehema, ya tsebang ho letsa; hape, ke motho ya matla, ya bohale, motho wa ntwa, 

ya kelello ditabeng, ya sebopeho se setle, mme Jehova o ho yena. 

19Ebile Saule o romela manqosa ho Jese, a re: Nthomele mora hao Davida, ya disang 

dinku. 

20Jese a nka esele ya ho belesa bohobe le lekuka la veine le potsanyane, a di romela 

ho Saule ka mora hae Davida. 

21Davida, ha a fihla ho Saule, a fihla a ema pela hae, mme Saule a mo rata haholo, a 

mmea lehlahana la hae. 

22Saule a ntano romela ho Jese, a re: Davida a ke a eme pela ka, hobane o bone 

mohau ho nna. 

23Enere ha moya o mobe o tswang ho Modimo o tlela Saule, Davida o ne a nka 

harepa, a e letse, mme thuso e ne e hlahela Saule, a ikutlwe monate, mme moya o 

mobe o mo tlohele. 

I SAMUELE 17 

Ntwa e lwana le Bafilesta. — Goliathe o bolawa ke Davida. — Setswalle sa 
Jonathane le Davida. — Pina ya hlolo ya basadi ba Iseraele. — Saule o qala ho 

hloya Davida. — Davida o nyala moradi wa Saule. 

1Mohlang oo, Bafilesta ba phutha makgotla a bona ho futuha, mme ba phuthehela 

Soko wa Juda, ba tla, ba emisa mahareng a Soko le Aseka, pela Efese-Dammime. 

2Saule le banna ba Iseraele le bona ba phutheha, ba tla, ba emisa pela sekgutlo sa Ela, 

mme ba hlopholla makgotla ho ya kgahlanyetsa Bafilesta. 

3Bafilesta ba ema thabeng e nngwe, Baiseraele le bona ba ema thabeng e maloka le 

yona, thota e le teng mahareng a bona. 

4Ebile monaila o tswa makgotleng a Bafilesta, lebitso la hae e le Goliathe wa Gathe; 

bolelele ba hae e ne e le ditswe tse tsheletseng tse nang le boahlamo ba seatla. 

5O ne a rwetse heleme ya koporo hloohong, a apere seaparo sa maqephe a koporo, 

boima ba seaparo seo e le kete tse hlano tsa dishekele tsa koporo. 

6O ne a rwetse dikgohlo tsa koporo dihlafung tsa hae, a jere le lerumo la koporo 

pakeng tsa mahetla. 

7Theko ya lerumo la hae e ne e le kgolo jwaloka sefate sa molohi, boima ba tshepe ya 

lona e ne e le makgolo a tsheletseng a dishekele tsa tshepe; lehlahana la hae le ne le 

mo eteletse pele. 

8A tla a ema, a hoeletsa makgotla a Iseraele, a re ho wona: Le tswetse eng, haele moo 

le hlopholotse makgotla? Ha ke re, nna ke Mofilesta, lona le bahlanka ba Saule na? 

Ikgetheleng monna, a theohele ho nna. 

9Ha ekaba a ka lwana le nna, a mpolaya, re tla ba bahlanka ba lona; ha nka mo hlola, 

ka mmolaya, le tla ba bahlanka ba rona, le re sebeletse. 

10Mofilesta a eketsa, a re: Kajeno, ke nyedisa makgotla a Iseraele; nneeng monna, re 

lwane le yena. 

11Saule le Baiseraele bohle ha ba utlwa mantswe a Mofilesta eo, ba tshaba, mme ba 

tshoha haholo. 

12Haele Davida, e ne e le mora Moefrata eo wa Bethlehema wa Juda, eo lebitso la hae 

e leng Jese; o ne a na le bara ba robileng meno e le mmedi; e ne e se e le monna ya 

tsofetseng hara banna ba bang mehleng ya Saule. 

13Bara ba Jese ba bararo ba baholo ba ne ba latetse Saule ntweng. Mabitso a bara ba 

hae ba bararo ba ileng ntweng, la wa matsibolo e ne e le Eliabe, la ya mo hlahlamang 

e le Abinadabe, la wa boraro e le Shamma. 

14Davida yena e ne e le e monyenyane; baholwane ba hae ba bararo ba ne ba latetse 

Saule. 

15Davida o ne a etela Saule, a boele a kgutle, ho ya disa dinku tsa ntatae Bethlehema. 

16Haele Mofilesta, o ne a ntse a atamela hosasa le mantsiboya; a itlhahisa jwalo ka 

matsatsi a mashome a mane. 

17Jese a re ho mora hae Davida: Isetsa banabeno efa ya koro e hadikilweng le 

dipolokwe tsena tse leshome, o titimele ho banabeno diahelong. 

18Le dipolokwe tsena tsa mafi tse leshome, o di ise ho molaodi wa sekete sa bona, 

mme o bone hore na banabeno ba sa dutse hantle, o ntoo boya le taba bona. 

19Saule, le bona, le banna bohle ba Iseraele ba ne ba le thoteng ya Ela, ba lwana le 

Bafilesta. 

20Ha ho le jwalo, Davida a tsohela e sa le hosasa, a siya dinku le modisa, mme a tloha, 

a ya le seo Jese a mo laetseng sona, a ba a fihla moo diahelo di leng teng, ha makgotla 

a tswela ho itokisa, mme ho hlabelwa ntwa mokgosi. 

21Baiseraele le Bafilesta ba hlopholla makgotla ho ya kopanya ntwa. 

22Davida a siya phahlo ya hae matsohong a molebedi wa phahlo, a titimela ntweng; a 

fihla, a dumedisa banababo. 

23A re a sa bua le bona, a bona monna eo wa monaila, eo lebitso la hae e leng 

Goliathe wa Gathe, a etla a tloha makgotleng a Bafilesta, a sa bua ka mokgwa ola, 

Davida le yena a utlwa. 

24Banna ba Iseraele ha ba bona monna eo, ba mmalehela, ba tshaba haholo. 

25Banna ba Iseraele, ba re: Na le mmone monna eo ya tlileng na? Efela o tlile ho 

nyedisa Iseraele; ya ka mmolayang morena o tla mo ruisa leruo le leholo, a mo nee le 

moradi wa hae, mme a laele hore ntlo ya ntatae e se ke ya ntsha lekgetho Iseraeleng. 

26Davida a re ho banna bao a emeng le bona: Ho tla etsetswang monna ya ka 

bolayang Mofilesta eo, ya tlosang nyediso Iseraeleng na? Mofilesta eo wa leqai ke 

motho ya jwang, ha a nyedisa makgotla a Modimo o utlwang? 

27Ebile setjhaba se mo phetela jwalo, sa re: Monna ya mmolayang o tla etsetswa ka 

hore le ka hore. 

28Empa Eliabe, moholwane wa Davida, ha a utlwa taba tseo a di buang le banna bao, 

a halefela Davida, a re: O tletseng kwano? Mme dinkunyana tsela tse seng kae o di 

siile le mang nahathothe? ke tseba boikgohomoso ba hao le mabela a pelo ya hao, 

hobane o tlile ho boha ntwa feela! 

29Davida a re: Ke entseng jwale? Molato o kae, ha ke bua jwalo? 

30A kgaohana le yena kahoo, a leba ho e mong, a bua tsona tsena; mme setjhaba sa 

mo phetela jwaloka pele. 

31Yare ha mantswe a buwang ke Davida a utlwahala, ba a pheta pela Saule, 

mme Saule a mmitsa. 

32Davida a re ho Saule: Ho se ke ha eba ya felang pelo ka baka la motho eo; 

mohlanka wa hao o tla ya, a lwane le Mofilesta eo. 

33Saule a re ho Davida: O ke ke wa lwana le Mofilesta eo, etswe o sa le 

mohlankanyana; yena ke monna wa ntwa haesale le botjheng ba hae. 

34Davida a re ho Saule: Ke le mohlanka wa hao, ke modisa wa dinku tsa ntate. Ha ho 

ne ho etla tau kapa bere, ho nka konyana mohlapeng; 

35ke ne ke tswa ho di phallela, le ho di bolaya, le ho namolela konyana hanong ho 

tsona; mme leha di ne di ntsohela matla, ke ne ke di tshwara ka ditlena tsa tsona, ke di 

bolaye, ke di timetse. 

36Tau le yona bere, mohlanka wa hao o di bolaile; mme Mofilesta eo wa leqai o se a 

ya ba jwaloka tsona, hobane o nyedisitse makgotla a Modimo o utlwang. 

37Davida a eketsa, a re: Jehova ya nnamoletseng marong a tau le marong a bere, o tla 

nnamolela le matsohong a Mofilesta eo. Ebile Saule o re: Eya, Jehova a be le wena. 

38Saule a apesa Davida diaparo tsa hae tsa ntwa, a mo rwesa heleme ya koporo 

hloohong, a mo apesa le seaparo sa tshepe. 

39Davida a apara diaparo tsa Saule, a nka le sabole ya hae, a re o tla tsamaya ka tsona, 

athe o ne a eso ho leke tse jwalo. Yaba o re ho Saule: Ke sitwa ho tsamaya ka tsona, 

hobane ha ke a di tlwaela. Davida a di hlobola ke hona, 

40a nka molamu wa hae, a ya molapong, a ithonakela majwe a mahlano a boreledi, a a 

kenya pataneng ya hae, eo a nang le yona, le mokotlaneng wa hae; a atamela 

Mofilesta, a tshwere letjeketjane la hae. 

41Mofilesta yena a tloha, a ikatametsa ho Davida, monna ya jereng thebe ya hae a mo 

eteletse pele. 

42Eitse Mofilesta, ha a tadima, a bona Davida, a mo nyedisa hobane e le mohlankana 

feela e mokhunwana, ya fahleho se setle. 

43Mofilesta a re ho Davida: A ke ntja, ha o tlile ho nna ka melamu? Yaba Mofilesta o 

rohaka Davida ka medimo ya hae. 

44Mofilesta a eketsa a re ho Davida: Tloo ho nna, ke nee dinonyana tsa lehodimo le 

dibatana tsa naha nama tsa hao. 

45Davida a re ho Mofilesta: O tlile ho nna ka sabole le ka lerumo le ka tsenene; nna, 

ke tla ho wena ka lebitso la Jehova wa makgotla, Modimo wa makgotla a Iseraele, eo 

o mo nyedisitseng. 

46Kajeno, Jehova o tla o neela matsohong a ka; ke tla o bolaya, ke o pome hlooho, ke 

nee kajeno lena dinonyana tsa lehodimo le dibatana tsa naha ditopo tsa makgotla a 

Bafilesta, mme lefatshe lohle le tla tseba hobane Modimo o teng Iseraeleng. 

47Le bongata bona bohle bo tla tseba hobane Jehova ha a namolele ka sabole leha e le 

ka lerumo, hobane tlholo ke ya Jehova, mme o tla le neela matsohong a rona. 

48Ebile ke moo Mofilesta a tlohang, a tla, a atamela ho kgahlanyetsa Davida; Davida 

yena a phakisa a titimela ntweng, ho ya kgahlanyetsa Mofilesta. 

49Jwale, Davida a kenya letsoho pataneng, a ntsha lejwe teng, a le betsa ka 

letjeketjane, mme a otla Mofilesta phatleng; lejwe la dikella phatleng ya hae, mme a 

wela fatshe ka sefahleho. 

50Davida a hlola Mofilesta jwalo ka letjeketjane le ka lejwe, a bolaya Mofilesta, a mo 

timetsa, ho se sabole letsohong la Davida. 

51Ebile Davida o titima, a ema ho Mofilesta; a nka sabole ya hae, a e pshemola 

selateng sa yona, a mmolaya, a mo kgaola hlooho ka yona. Bafilesta bohle ha ba bona 

hobane senatla sa bona se shwele, ba baleha. 

52Banna ba Iseraele le ba Juda ba ema, ba hlaba ditlatse, ba phallela Bafilesta, ho isa 

sekgutlong le kgorong tsa Ekrone; Bafilesta ba nna ba wa ba hlabilwe, ho ya le tsela 

ya Shaaraime, ho ya fihla Gathe le Ekrone. 

53Bana ba Iseraele ba ntoo kgutlela Bafilesta, ba hapa le diahelo tsa bona. 

54Haele Davida, a nka hlooho ya Mofilesta a e isa Jerusalema; le dihlomo tsa hae a di 

bea tenteng ya hae. 

55Saule, mohla a bonang Davida a etswa ho kgahlanyetsa Mofilesta, a re ho Abnere, 

molaodi wa makgotla: Abnere, mohlankana eo ke mora mang na? Abnere a re: Ka 

moya wa hao o utlwang, morena, ha ke tsebe. 

56Morena a re: Ako botse hore na mohlankana eo ke mora mang na? 

57Eitse Davida ha a kgutla hobane a bolaye Mofilesta, Abnere a mo nka, a mo isa pela 

Saule, a sa tshwere hlooho ya Mofilesta. 

58Saule a re ho Yena: Mohlankana, o mora mang? Davida a re: Ke mora mohlanka wa 

hao Jese, wa Bethlehema. 

I SAMUELE 18 

1Eitse hobane Davida a qetelle ho bua le Saule, pelo ya Jonathane ya holehana le pelo 

ya Davida, mme Jonathane a mo rata, jwalokaha a ithata. 

2Tsatsing lona leo, Saule a nka Davida, mme a se ke a hlola a mo dumella ho ya dula 

ha ntatae. 

3Ebile Jonathane o hlaba selekane le Davida, hobane a ne a mo rata jwalokaha a 

ithata. 

4Jonathane a hlobola kobo e ho yena, a e nea Davida, a mo nea le diaparo tsa hae, le 

sabole ya hae, le seqha sa hae, le senyepa sa hae. 

5Davida a nna a futuhela hohle moo Saule a mo romang, mme kahohle a etsa ka 

masene; Saule a mmea le molaodi wa banna ba ntwa; mme setjhaba sohle le bahlanka 

ba Saule ba kgahlwa ke yena. 

6Yare mohla ho boelwang hae, ha Davida a kgutla polaong ya Mofilesta, basadi ba 

tswa ka metse yohle ya Iseraele, ho tla kgahlanyetsa morena Saule ka meropa le 

diphala, ba bina, ba hobela, ba thabile. 

7Basadi bao ha ba letsa, ba dumelana, ba re: Saule o bolaile dikete tsa hae, Davida 

yena o bolaile mashome a dikete tsa hae. 

8Saule a hlonama haholo ke hona, mme ntswe leo la mo kgobohetsa, a re: Ba neile 

Davida mashome a dikete, mme nna ba nneile dikete feela; jwale, ha a sa hloka letho, 

haese mmuso feela. 

9Saule a honohela Davida ke hona, haesale mohlang oo, ho ya ho ile. 

10Hosasane, moya o mobe o tswang ho Modimo wa tshwara Saule; a bua ka bohlanya 

a le ka tlung, mme Davida a letsa ka letsoho la hae, jwaloka mehla, Saule a tshwere 

lerumo letsohong la hae. 

11Saule a betsa ka lerumo, a re: A nke ke bolaele Davida leboteng; Davida a mpa a 

qoba habedi pela hae. 

12Yaba Saule o tshaba Davida ha a bona hobane Jehova o ho yena, athe yena o mo 

furaletse. 

13Saule a mo tlosa ho yena ke hona, a mmea molaodi wa sekete. Davida o ne a etswa, 

a boela a orohe pontsheng ya setjhaba. 

14Davida a etsa tsohle ka masene, mme Jehova o ne a le ho Yena. 

15Ka baka leo, Saule, ha a bona hobaneDavida o etsa ka masene a maholo, a eketsa ho 

mo tshaba. 

16Haele Baiseraele bohle le Bajuda, ba ne ba rata Davida, ha a ntse a etswa, a oroha 

pontsheng ya bona. 

17Ebile Saule o re ho Davida: Bona Merabe, moradi wa ka e moholo, ke tla o nea 

yena, e be mosadi wa hao; feela, o ipee monna ya matla ho nna, o lwane dintwa tsa 

Jehova. Athe Saule o ne a re: Letsoho la ka le se ke la eba ho Davida, e mpe e be 

matsoho a Bafilista a bang ho yena. 

18Davida a re ho Saule: Nna ke mang, ke motho ya jwang, le moloko wa ntate Iseraele 

keng, hore ke etswe mokgwenyana wa morena? 

19Empa ka nako eo Merabe, moradi wa Saule, a tla newa Davida, a newa Adriele wa 

Mehola, ho ba mosadi wa hae. 

20Haele Mikale, moradi e mong wa Saule, o ne a rata Davida. Saule ha a tsebiswa, 

taba eo ya mo kgahla, 

21mme Saule a re: Ke tla mo nea yena, e be sefi ho yena, mme matsoho a Bafilesta a 

be ho yena: Ebile Saule o re ho Davida: O tla ba mokgwenyana wa ka kajeno ka e 

mong wa baradi ba ka ba babedi. 

22Saule a ntoo laela bahlanka ba hae hore ba bue le Davida sephiring, ka ho re: Bona, 

morena o o thabetse, le bahlanka ba hae bohle ba o rata; jwale, o be mokgwenyana wa 

morena. 

23Bahlanka ba Saule ba bolella Davida taba tseo. Davida a re: Hleka le lekanya eka ke 

taba e bonolo ho ba mokgwenyana wa morena, ke le motho ya fumanehileng, ya sa 

hlomphuweng na? 

24Bahlanka ba Saule ba mo tsebisa, ba re: Davida o buile ka hore le ka hore. 

25Saule a re: le bolelle Davida, le re: Morena ha a lakatse mapea, haese mengala e 

lekgolo ya Bafilesta, hore morena a iphetetse ho dira tsa hae. Athe Saule o ne a hloma 

a ka dihela Davida matsohong a Bafilesta. 

26Bahlanka ba hae ba tsebisa Davida taba tseo, mme taba ena ya kgahla Davida hore e 

be mokgwenyana wa morena. Tshiu tsa teng ha di eso ho fele, 

27Davida a tloha, a tsamaya, a ena le batho ba hae, mme a bolaya makgolo a mabedi a 

Bafilesta; Davida a kgutla le bongala jwa bona, a bo tlisa kaofela ha bona ho morena, 

e le hore e be mokgwenyana wa morena ka hona; ka baka lena, Saule a mo nea 

Mikale, moradi wa hae, ho ba mosadi wa hae. 

28Kahoo, Saule a bona, a tseba hobane Jehova o na le Davida; mme Mikale, moradi 

wa Saule, a mo rata. 

29Saule a eketsa ke hona ho tshaba Davida haholo, mme Saule a iketsa sera sa 

kamehla ho Davida. 

30Enere ha marena a Bafilesta a futuha, mohla a futuhang, Davida o ne a etsa ka 

masene, ho fetisa bahlanka bohle ba Saule, bitso la hae la ba la tuma haholo. 

I SAMUELE 19 

Saule o leka ho bolaya Davida. — Davida o pholoswa ke mosadi wa hae, mme o 
balehela ho Samuele, Rama. 

1Ebile Saule o bua le Jonathane mora hae, le bahlanka ba hae bohle, hore ba bolaye 

Davida; Jonathane, mora Saule, o ne a mpa a rata Davida haholo. 

2Ka baka leo, Jonathane a tsebisa Davida, a re: Saule ntate o pheheletse ho o bolaya; 

jwale o ipoloke, e be e be hosasane, mme o itulele sephiring, o ipate. 

3Haele nna, ke tla tswa ke eme mabapa le ntate tshimong eo o tla ba ho yona, ke tle ke 

o buelle ho ntate, mme seo ke se bonang, ke tla o tsebisa sona. 

4Ha ho le jwalo, Jonathane a bua hantle bakeng sa Davida ho Saule, ntatae, a re ho 

yena: Morena a se ke a sitelwa mohlanka wa hae Davida, etswe a sa ka a o sitelwa ka 

letho, le diketso tsa hae di o thusitse haholo. 

5O o teletse le bophelo ba hae, ha a tla ya bolaya Mofilesta, le Jehova o sebeditseka 

yena twelo e kgolo ya Baiseraele bohle; o e bone, wa ba wa e thabela; o ka sitelwa 

madi a se nang molato jwang, ka ho bolaya Davida feela na? 

6Saule a mamela lentswe la Jonathane; a ba a hlapanya, a re: Ka Jehova ya utlwang, 

ha a ka ke a bolawa. 

7Ebile Jonathane o bitsa Davida, mme Jonathane a mo tsebisa taba tseo tsohle; 

Jonathane a ntoo tlisa Davida, pela Saule, mme a tla, a dula pela hae jwaloka pele. 

8Ntwa ya boela ya tsoha; Davida a futuha, a lwana le Bafilesta, a ba bolaya ka polao e 

kgolo, ba ba ba baleha pela hae. 

9Moya o mobe o tswang ho Jehova wa tlela Saule, a le hae ka tlung, a tshwere lerumo, 

Davida yena a ntse a letsa ka letsoho la hae. 

10Saule a leka ho bolaela Davida leboteng ka lerumo, Davida a mpa a qoba ho Saule, 

a hlaba lebota ka lerumo. Davida a baleha, a phonyoha bosiung boo. 

11Ebile Saule o romela manqosa tlung ya Davida, ho mo lalla, le ho mmolaya ka 

meso; empa mosadi wa hae, Mikale, a tsebisa Davida, a re: Ha o sa balehe bosiu, ka 

meso o tla bolawa. 

12Mikale a ba a theosa Davida ka fenstere. A ikela jwalo, a thoba, a phonyoha. 

13Mikale a nka terafime, a e kenya diphateng tsa Davida, a e rwesa boya ba podi 

hloohong, a e apesa le ka kobo. 

14Saule a romela manqosa ho tshwara Davida; Mikale a mpa a re: O bohloko. 

15Saule a boela a romela manqosa ao ho bona Davida, a re: Le ntlisetse yena ka 

diphateng tsa hae, a tle a bolawe. 

16Manqosa ha a kena, a bona ho le tarafime diphateng, e rwesitswe boya ba podi 

hloohong. 

17Saule a re ho Mikale: O nthetseditseng, ha o dumeletse sera sa ka sa baleha na? 

Mikale a re ho Saule: O itse ho nna: Ntese, ke ye; o re, ke o bolaeleng? 

18Davida a thoba jwalo, a phonyoha, a fihla ho Samuele Rama, a mo tsebisa tsohle 

tseo Saule a mo entseng tsona. Ba ntoo tloha le Samuele, ba ya dula Najothe. 

19Saule a tsebiswa, ha thwe: Bona, Davida o Najothe, haufi le Rama. 

20Saule a roma manqosa ho ya tshwara Davida; ha a bona sehlopha sa baporofeta ba 

porofetang, Samuele a le teng ya ba tsamaisang, moya wa Modimo wa tlela le 

manqosa a Saule, a ba a porofeta le wona. 

21Ha tsebiswa Saule, a ba a roma manqosa a mang; le wona a porofeta. Saule a eketsa 

a roma manqosa la boraro, mme le wona a porofeta. 

22Le yena Saule a tla Rama; ha a fihla sedibeng se seholo se Seku, a botsa, a re: Na 

Samuele le Davida ba hokae na? A bolellwa, ha thwe: Ke bane Najothe, haufi le 

Rama. 

23A ya teng Najothe, haufi le Rama, mme le yena a tlelwa ke moya wa Modimo, a nna 

a ya pele, a porofeta, a ba a fihla Najothe, haufi le Rama. 

24Le yena a hlobola diaparo tsa hae, a nna a porofeta pontsheng ho Samuele, a dula 

fatshe a sa apara tsatsi leo lohle le bosiu bohle, ha ba ha thwe: Ana le Saule ke e mong 

wa baporofeta na? 

I SAMUELE 20 

Davida o tsebiswa bora ba ntatae ke Jonathane. — Ba kgaohana. 

1Ebile Davida o baleha Najothe o pela Rama, a tla a re ho Jonathane: Ke entseng? 

Sebe sa ka ke sefe? Ke sitetswe ntatao kang, ha a pheheletse hakalo ho mpolaya na? 

2Jonathane a re ho yena: Tjhe, ha o ka ke wa shwa le ho leka; bona, ntate a ke ke a 

etsa letho le leholo, kapa le lenyenyane, a sa ntsebise; ntate a ka mpatela taba e kalo 

jwang? Tjhe, ha ho jwalo. 

3Davida a hlapanya, a eketsa a re: Ntatao o tsebisisa ruri hobane ke bone mohau ho 

wena; ke moo a itseng: Jonathane a se ke a tseba, esere mohlomong a hlomoha; empa 

kannete, ka Jehova ya utlwang le ka moya wa hao o utlwang, ke sebakanyana se kang 

sa ho hata hang feela mahareng a ka le lefu. 

4Ebile Jonathane o re ho Davida: Mpolelle se lakatswang ke pelo ya hao, mme ke tla o 

etsetsa sona. 

5Davida a re ho Jonathane: Bona, kgwedi e tla thwasa hosasane; ke ha ke tshwanetse 

ho dula dijong le morena; o ntumelle, ke ye, ke ipate naheng, ho isa mantsiboya a la 

boraro. 

6Ha ntatao a ntlhoka, e re: Davida o nkopile haholo, hore a titimele Bethlehema, 

motseng wa habo, hobane ke nako ya sehlabelo sa lemo se seng le se seng, se 

hlabelwang moloko wa habo kaofela. 

7Ha a ka re: Ke teng, e tla ba kgotso ho mohlanka wa hao; ha a halefa haholo, o tsebe 

hobane o hopotse bobe. 

8O etsetse mohlanka wa hao molemo oo, etswe o entse selekane le mohlanka wa hao 

pela Jehova. Leha ho le jwalo, ha sebe se le teng ho nna, o mpolaye e le wena; hobane 

ke ha o ka nkisetsang ho ntatao? 

9Jonathane a re: Tjhe, ho ke ke ha eba jwalo. Leha nka tsebisisa bobe bo 

hopoletsweng wena ke ntate, ha ke re, ke ne ke tla o tsebisa na? 

10Davida a re ho Jonathane: Ke mang ya tla ntsebisa, ha ntatao a ka o fetola ka thata 

na? 

11Jonathane a re ho Davida: Tloo, re tswele naheng. Ba tswela naheng ba babedi. 

12Jonathane a re ho Davida: Ka Jehova, Modimo wa Iseraele, ha ke se ke botsisisitse 

ntate ka mohlomong hosasane, kapa kamoso, ha nka bona hobane o sa thabetse 

Davida, ha ke sa o romele, ke sa o tsebise, 

13Jehova a etse Jonathane ka hore le ka hore; ha ntate a fela a hopotse ho o etsa 

hampe, ke tla o tsebisa, ke o tlohele, o tle o ikele ka kgotso. Jehova yena o tla ba le 

wena, jwalokaha a bile le ntate. 

14Ha ho ka ba jwalo, o se ke wa lesa ho nketsa ka molemo wa Jehova, leha ke sa 

ntsane ke phela, ke tle ke se ke ka shwa; 

15hape o se ke wa tima ntlo ya ka molemo wa hao le ka mohla o le mong, leha e le 

mohla Jehova a timeditseng e mong le e mong wa dira tsa Davida lefatsheng. 

16Yaba Jonathane o hlaba selekane le ntlo ya Davida, a re: Jehova a pheteletse Davida 

ho dira tsa hae. 

17Jonathane a ntoo eketsa a hlapantsha Davida, ka baka la ho mo rata; o ne a mo rata 

jwalokaha a ithata. 

18Jonathane a re ho yena: Hosasane, kgwedi e tla thwasa; o tla batlwa, ha ho bonwa 

setulo sa hao se le feela. 

19Ha ho le jwalo, o lebelle la boraro, o theohe kapele, o tle moo o kileng wa ipata, 

mohla taba ya pele, o eme pela lefika le Esele. 

20Nna, ke tla fulela metsu e meraro nqa teng, jwaloka hoja ke fula ntho eo ke e 

bonang; 

21ke ntoo roma mohlahlankana, ke re: O batle metsu. Ha nka re ho mohlankana: Bona, 

metsu e ka kwano, e nke hle, etlaba o ka tla, hobane ke kgotso ho wena; ka Jehova ya 

utlwang, ha ho tsietsi. 

22Ha nka re ho mohlankana: Bona, metsu e ka nqane ho wena, teng o ka ikela; etlaba 

Jehova o re o tlohe. 

23Haele taba eo re e buileng nna le wena, bona, Jehova o tla nne a be mahareng a ka le 

wena ka ho sa feleng. 

24Ebile Davida o ipata naheng. Kgwedi ha e thwasitse, morena a dula dijong, a ja. 

25Morena o ne a dutse setulong sa hae sa mehla, e leng setulo se pela lebota, 

Jonathane yena a eme, Abnere a dutse mabapa le Saule; setulo sa Davida sona se ne se 

le feela. 

26Saule a se ke a bua letho tsatsing leo, a re: Ekaba o hlahetswe ke taba, ha a hlweka; 

ruri ha a hlweka. 

27Hosasane, ka la bobedi la kgwedi, setulo sa Davida sa eba feela. Yaba Saule o re ho 

Jonathane, mora hae: Ana mora Jese ha a ka a tla keng dijong maobane, leha e le 

kajeno na? 

28Jonathane a arabela Saule, a re: Davida o qetse ho nna ka matla ho ya Bethlehema; 

29a re: Ntumelle hle, hobane baheso ba na le sehlabelo hae; ngwaneso o ntaeditse; ha 

ekaba ke bone mohau ho wena, o ntumelle, ke tle ke etele banabeso; ke ka baka leo a 

sa kang a tla tafoleng ya morena. 

30Ebile Saule o halefela Jonathane, a re ho yena: Ngwana ya lonya, ya ikgantshang, ha 

ke re, ke a tseba hobane o ikgethetse mora Jese hore ka yena o hlabiswe dihlong le 

bona bofeela ba mmao na? 

31Hobane, mora Jese ha a ntse a phela lefatsheng, ho ke ke ha tiya wena, leha e le 

borena ba hao. Romela jwale ho ya ntshwarela yena; hobane o lokelwa ke ho shwa. 

32Jonathane a fetola Saule, ntatae, a re ho yena: O tla bolaelwang? o entseng na? 

33Ebile Saule o mmetsa ka lerumo ho mo hlaba. Jonathane a tseba kahoo hobane 

ntatae o rerile ruri ho bolaya Davida. 

34Yaba Jonathane o tloha tafoleng a halefile haholo, a sa ka a ja letho ka lona la 

bobedi la kgwedi, kahobane a hlomohetse Davida, hape a nyatsitswe ke ntatae. 

35Hosasane, Jonathane a tswela naheng, ka nako e behetsweng Davida, a ya le 

mohlankana. 

36A ya, a re ho mohlankana wa hae: Matha, o bone metsu eo ke tla e fula. 

Mohlankana a matha, mme Jonathane a fulela motsu ka nqane ho yena. 

37Mohlankana ha a fihla motsung o futsweng ke Jonathane, Jonathane a hoeletsa 

mohlankana, a re: Na motsu ha o a wela ka nqane ho wena na? 

38Jonathane a boela a howeletsa mohlankana, a re: Itlhahanele, o akofe, o se ke wa 

ema. Yaba mohlankana wa Jonathane o thola metsu, mme a e tlisa ho monga hae. 

39Empa mohlankana o ne a sa tsebe letho; e ne e le Jonathane le Davida feela ba 

tsebang se etswang. 

40Jwale, Jonathane a nea mohlankana wa hae dibetsa tsa hae, a re ho yena: Tsamaya, 

o di ise hae. 

41Eitse hobane mohlankana a tsamaye, Davida a hlaha nqa borwa, a itihela fatshe ka 

sefahleho, a inama hararo, mme ba akana, ba lla haholo; haholo ha lla Davida. 

42Jonathane a re ho Davida: eya ka kgotso; re hlapantse ba babedi ka lebitso la Jehova 

hore Jehova o tla ba mahareng a ka le wena, le mahareng a bana ba ka le bana ba hao 

ka ho sa feleng. 

43Yaba Davida o tloha, a ikela; Jonathane yena a ya hae. 

I SAMUELE 21 

Davida o balehela Nobe ho moprista e moholo Akimeleke, — le Gathe ho morena 
Akishe, — le lehaheng la Adullame, — le Mitspe ho morena wa Moabe, — le 
morung wa Herethe. — Saule o bolaya Akimeleke le batho bohle ba Nobe. 

1Davida a ya Nobe, ho moprista Akimeleke; Akimeleke a tshoha, ha a teana le 

Davida, a re ho yena: Ho ya kang ha o le nnotshi, o se na motho le a mong? 

2Davida a re ho moprista Akimeleke: Morena o ntaetse taba, a re ho nna: Ho se ke ha 

tseba motho taba eo ke o romang yona, le seo ke o laetseng sona. Ke kahoo ke 

laetseng bahlankana ba ka baka se itseng. 

3Keng eo o nang le yona matsohong a hao? Mphe dipolokwe tse hlano, leha e le ho 

hong ho ka fumanwang. 

4Moprista a araba Davida, a re: Ha ke na bohobe feela; bo leng teng ke bohobe bo 

kgethehileng, ha ekaba bahlankana ba ipolokile basading. 

5Davida a araba moprista, a re ho yena: Kannete re timilwe basadi, e se e le ditshiu tse 

tharo, haesale ke tloha; le mmele ya bahlankana e hlwekile; le bohobe boo ke boo e 

leng bohobe feela ka mokgwa o mong, hobane kajeno ho kgethwa bo bong pitseng. 

6Yaba moprista o mo fa bohobe bo kgethehileng, etswe ho ne ho se bohobe teng, 

haese bohobe ba pontsha bo tlositsweng pela Jehova, hore ho bewe bohobe bo 

futhumetseng ha bo bong bo tloswa. 

7Tsatsing leo, e mong wa bahlanka ba Saule o ne a le teng a thibetswe pela Jehova, 

bitso la hae e le Doege, Moedomo, e le moholo wa badisa ba Saule. 

8Davida a re ho Akimeleke: Ana ha ho lerumo, leha e le sabole moo ho wena na? 

Hobane ha ke a ka ka nka sabole ya ka, leha e le dihlomo tsa ka, hobane taba ya 

morena e be e mphakisisa. 

9Moprista a re: Sabole e teng ya Mofilesta Goliathe, eo o mmolaileng thoteng ya Ela; 

bona, ke eo, e phuthilwe ka lesela kamora efoda; ha o rata ho inkela yona, e nke, 

hobane haese yona, ha ho e nngwe mona. Davida a re: Ha ho e kang eo, nnee yona. 

10Davida a ntoo tloha, a baleha mohlang oo ke ho tshaba Saule, a tla ho Akishe, 

morena wa Gathe. 

11Bahlanka ba Akishe ba re ho yena: Na eo hase Davida, morena wa lefatshe na? Na 

hase yena eo ba neng ba dumelana, ba hobela, ba re: Saule o bolaile dikete tsa hae, 

Davida yenao bolaile kete tsa hae tse mashome na? 

12Davida a nahana taba tseo pelong ya hae, a tshaba Akishe, morena wa Gathe, 

haholo. 

13Ha ho le jwalo, a ikgakanya pontsheng ya bona, a iketsa lehlanya hara bona, a ngola 

mamating a monyako, a dutlisa dinqhenqhe, tsa dutlela tedung tsa hae. 

14Ebile Akishe o re ho bahlanka ba hae: Bonang, monna enwa o a hlanya; le mo 

tliseditseng ho nna? 

15Kapa le re, ke hloka mahlanya, ha le tlisitse eo hore a etse ketso tsa bohlanya pela 

ka na? Na ya jwalo a ka kena tlung ya ka na? 

I SAMUELE 22 

1Ebile Davida o tloha teng, a balehela lehaheng la Adullame; mme banababo le bohle 

ba ntlo ya ntatae ha ba utlwa, ba theohela teng ho yena. 

2Hape, ha phuthehela ho yena bohle ba ditsietsing, le bohle ba nang le melato, le 

bohle ba pelo di ngongorehang, ya eba yena mong a bona, ya batla e eba batho ba 

makgolo a mane. 

3Davida a ntoo tloha teng, a ya Mitspe wa Moabe, a re ho morena wa Moabe: Ntate le 

mme ba ke ba tle, ba dule le lona, ke be ke tsebe seo Modimo o tla nketsa sona. 

4Kahoo, a ba tlisa pela morena wa Moabe, ba ahella ho yena ka tshiu tsohle tseo 

Davida a di dutseng seqhobong. 

5Moporofeta Gade a re ho Davida: O se ke wa dula seqhobong: tsamaya, o ye 

fatsheng la Juda. Davida a tsamaya kahoo, a tla morung wa Herethe. 

6Saule a utlwa hobane Davida o utlwahetse le banna bao a nang le bona; ke ha Saule a 

le Gibea, tlasa sefate sa tamariske, leralleng, a tshwere lerumo la hae, bahlanka bohle 

ba hae ba eme pela hae. 

7Saule a re ho bahlanka ba hae ba emeng pela hae: Oho, Babenjamine, utlwang hle! 

Ana le re, mora Jese o tla le nea bohle masimo le merara, kapa a le bee bohle balaodi 

ba dikete le balaodi ba makgolo, 

8haele moo le dumellane kaofela ha lona ho nkwenehela, ho se le a mong ya 

ntsebisang hobane le mora ka o hlabile selekane le mora Jese, ho se le a mong wa lona 

ya nkutlwelang bohloko, leha e le ya ntsebisang hobane mora ka o ntsoseditse 

mohlanka wa ka ho ntalla, jwalokaha ho le jwale na? 

9Ebile Doege, Moedomo, ya emeng le bahlanka ba Saule, o re: Ke bone mora Jese a 

etla Nobe ho Akimeleke, mora Akitube. 

10Akimeleke o mmotseditse Jehova, a mo nea le mofaho, a mo nea le sabole ya 

Mofilesta Goliathe. 

11Ebile morena o romela ho bitsa Akimeleke, mora Akitube, moprista, le bohle ba 

ntlo ya ntatae, e leng baprista ba leng Nobe. Ba tla kaofela ha bona ho morena. 

12Saule a re: Utlwa jwale, wena, mora Akitube! Akimeleke a re: Ke nna enwa, monga 

ka! 

13Saule a re ho yena: Le dumellane keng le mora Jese ho nkwenehela, kamoo o mo 

neileng bohobe le sabole kateng, wa ba wa mmotsetsa Modimo, e le hore a tlohe, a tle 

a ntalle, jwalokaha ho le jwale? 

14Akimeleke a arabela morena, a re: Hleka ke mang ho bahlanka bohle ba hao ya 

kang Davida ka bokgabane? Ebile ke mokgwenyana wa morena, ya ntseng a tsamaya 

ka taelo ya hao, ya hlomphuwang ka tlung ya hao. 

15Hleka ke qadile mohlang oo ho mmotsetsa Modimo na? Le hanyane! Morena a se 

ke a jarisa mohlanka wa hae, leha e le bohle ba ntlo ya ntate, taba e kalo; etswe 

mohlanka wa hao a ne a sa tsebe taba e nyenyane, leha e le e kgolo, ho tseo tsohle. 

16Morena a re: O tla shwa ruri, Akimeleke, wena le bohle ba ntlo ya ntatao! 

17Jwale, morena a re ho dititimi tse emeng pela hae: Emang, le bolaye baprista ba 

Jehova, hobane ba emetse Davida; hape ba tsebile ha a baleha, mme ha ba ka ba 

ntsebisa. Empa bahlanka ba morena ba hana ho isa matsoho ho bolaya baprista ba 

Jehova. 

18Ebile morena o re ho Doege: Ema wena, o bolaye baprista. Yaba Moedomo Doege 

o tsoha, a bolaya baprista, a timetsa ka lona tsatsi leo batho ba mashome a robileng 

meno e le mmedi a metso e mehlano, ba apereng efoda ya lene. 

19Le Nobe, motse wa baprista, Saule a bolaya ba teng ka bohale ba lerumo, banna le 

basadi, le ba batjha, le ba anyang, le dikgomo, le diesele, le dinku; a timetsa tsohle ka 

bohale ba lerumo. 

20E mong wa bara ba Akimeleke, mora Akitube, a phonyoha, lebitso la hae e le 

Abiathare; a balehela ho Davida. 

21Abiathare a tsebisa Davida kamoo Saule a timeditseng baprista ba Jehova kateng. 

22Davida a re ho Abiathare: Ke tsebile mohlang oo ha ke bona Moedomo Doege a le 

teng, hobane o tla bolella Saule; ke nna eo bohle ba ntlo ya ntatao ba timeditsweng ka 

baka la hae. 

23Dula ho nna, o se tshabe; hobane ya batlang ho mpolaya o batla ho bolaya le wena; 

ha o le ho nna, o tla bolokeha. 

I SAMUELE 23 

Batho ba Keila ba lwantshwa ke Bafilesta, ba mpa ba namolelwa ke Davida. — 
Davida o phallelwa ke Saule mafeelleng a Sife le Maone. 

1Ebile ba tsebisa Davida, ba re: Bafilista ba futuhetse Keila, ba thotha tse diotlong. 

2Davida a botsa Jehova, a re: Na ke tla ya, ke hlole Bafilista bao na? Jehova a re ho 

Davida: Eya, o hlole Bafilesta, o namolele Keila. 

3Empa banna ba Davida ba re ho yena: Bona, haele moo re tshaba re sa le kwano, 

Juda, re tla tshaba hakakang, ha re ka ya Keila ho makgotla a Bafilesta? 

4Davida a eketsa hape, a botsa Jehova; Jehova a mo arabela, a re: Tloha, o theohele 

Keila, hobane ke tla neela Bafilesta matsohong a hao. 

5Jwale, Davida le banna ba hae ba ya Keila, ba lwana le Bafilesta, ba hapa kgomo tsa 

bona, mme ba ba bolaya ka polao e kgolo. Davida a namolela ba ahileng Keila jwalo. 

6Mohla Abiathare, mora Akimeleke, a balehelang ho Davida, o ne a tlile Keila, a ena 

le efoda. 

7Saule ha a tsebiswa hobane Davida o ile Keila, Saule a re: Modimo o mo lahletse 

matsohong a ka, hobane o thibelletswe ha a kene motseng o nang le mamati le 

mekwallo. 

8Saule a mema setjhaba kaofela ho futuha, le ho theohela Keila, le ho thibella Davida 

le banna ba hae. 

9Davida ha a utlwa hobane Saule o mo otsitse, a re ho moprista Abiathare: Tlisa efoda 

kwano. 

10Davida a re: Oho Jehova, Modimo wa Iseraele, mohlanka wa hao o utlwile kannete 

hobane Saule o batla ho tla Keila, le ho fedisa motse ka baka la ka. 

11Hleka beng ba Keila ba tla nneela matsohong a hae na? Na le Saule o tla theohela 

kwano, jwalokaha mohlanka wa hao a utlwile na? Oho Jehova, Modimo wa Iseraele, 

o ke o tsebise mohlanka wa hao hle. Jehova a re: O tla tla. 

12Davida a eketsa, a re: Hleka beng ba Keila ba tla re neela, nna le batho ba ka, 

matsohong a Saule na? Jehova a re: Ba tla le neela. 

13Jwale, Davida a tloha, a ena le banna ba hae, e batla e eba batho ba makgolo a 

tsheletseng, ba tswa Keila, ba ya moo ba yang. Saule a tsebiswa hobane Davida o 

balehile Keila; a lesa ke hona ho ya pele. 

14Haele Davida, a ya dula feelleng diqhobong, a dula thabeng, feelleng la Sife; leha 

Saule a ne a ntse a mmatla ka matsatsi wohle, Modimo ha o a ka wa mo neela 

matsohong a hae. 

15Leha Davida a bone hobane Saule o tswetse ho mmatla, Davida a dula feelleng la 

Sife, morung. 

16Yaba Jonathane, mora Saule, o tloha, a tla ho Davida morung, a tiisa letsoho la hae 

ho Modimo; 

17a re ho yena: Se tshabe, hobane letsoho la ntate Saule le ke ke la o fihlela; hape o tla 

ba morena wa Iseraele, nna ke be ya o hlahlamang; le ntate Saule o a tseba hobane ho 

tla ba jwalo. 

18Ebile bobedi ba bona ba etsa selekane pela Jehova; mme Davida a sala morung, 

Jonathane yena a kgutlela hae. 

19Jwale ba Sife ba tla ho Saule, Gibea, ba re: Ha re re, Davida o ipata haeso 

diqhobong, morung, leralleng la Hakila, ka nqa borwa ho lefeella na? 

20Jwale, morena, tloo kamoo o hopotseng kateng, e be rona re mo neelang matsohong 

a morena. 

21Saule a re: Le ke le hlohonolofatswe ke Jehova, hobane le nkutlwetse bohloko. 



511 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

22Eyang le batle, mme le tsebe le ho bona moo leoto la hae le hatang teng, hape ke 

mang ya mmoneng teng, hobane ke boleletswe hoba o etsa ka bohlale. 

23Bonang ke hona, le tsebe sephiri seo a ipatang ho sona, le ntoo boya le tsebile, ke tle 

ke ye le lona; etlare ha a dutse lefatsheng lena, ke tla nne ke mmatle, ke be ke qete 

dikete tsohle tsa Juda. 

24Ebile ba tloha ho Saule, ba ya Sife; Davida yena le banna ba hae ba le feelleng la 

Maone, thoteng, ka nqa borwa ho lefeella. 

25Saule a ya jwalo le banna ba hae ho batla Davida. Davida a tsebiswa, a ba a theohela 

lefikeng, a dula feelleng la Maone. Saule ha a utlwa, a phallela Davida feelleng la 

Maone. 

26Saule o ba a tsamaya lehlakoreng le ka kwano ho thaba, Davida yena le banna ba 

hae ba tsamaya lehlakoreng le ka nqane ho thaba. Davida a baleha pela Saule, a 

tshaba, kahobane Saule le banna ba hae ba ne ba se ba ya teela Davida le banna ba hae 

hare, ba ba tshware. 

27Ha mpa ha fihla lenqosa ho Saule, la re; Phakisa o tle, hobane Bafilesta ba futuhetse 

naha. 

28Saule a kgutla kahoo, a lesa ho phallela Davida, a ya kgahlanyetsa Bafilesta. Ka 

baka leo, baka seo sa bitswa Sela-Hammalekothe (lefika la karohano). 

29Yaba Davida o tloha teng, a ya diqhobong tsa Ene-Gedi. 

I SAMUELE 24 

Davida o tshabela lehaheng la Ene-Gedi. — Saule o qenehelwa ke yena. 

1Saule, ha a kgutla ho phallela Bafilesta, a tsebiswa, ha thwe: Bona, Davida o feelleng 

la Ene-Gedi. 

2Kahoo, Saule a nka batho ba kete tse tharo, ba kgethilweng hara Baiseraele bohle, a 

ya batla Davida le banna ba hae mafikeng a dikome. 

3Ha a ntse a tsamaya, a fihla metebong ya dinku, moo lehaha le leng teng. Saule a 

kena teng ho apesa maoto a hae, athe Davida le banna ba hae ba ne ba le harehare ho 

lehaha. 

4Ha ho le jwalo, banna ba Davida ba re ho yena: Bona, ke lona letsatsi leo Jehova a o 

boleletseng lona, a re: Bona, ke tla neela sera sa hao matsohong a hao. Tloo jwale, o 

etse ka Saule kamoo o ratang kateng. Ebile Davida o tsoha, a seha moleka wa kobo ya 

Saule ka senya. 

5Kamorao, pelo ya Davida ya hlabeha ka baka la hobane a sehile moleka wa kobo 

ya Saule. 

6A re ho banna ba hae: Jehova a nkganele, ke se ke ka etsa taba e jwalo ho monga ka, 

motlotsuwa wa Jehova, ka isa letsoho la ka ho yena, etswe e le motlotsuwa wa 

Jehova. 

7Davida a hanela banna ba hae ka taba eo, a se ke a ba dumella ho tsohela Saule 

matla. Ebile Saule o tsoha fatshe, a tswa lehaheng, a ikela ka tsela ya hae. 

8Kamorao, le yena Davida a tsoha, a tswa lehaheng, a howeletsa Saule, a re: Morena, 

monga ka! Saule ha a reteleha, a bona Davida a inamela fatshe ka sefahleho, a 

kgumama. 

9Davida a re ho Saule: O mamellang mantswe a batho ba reng: Bona, Davida o batla 

ho o ntsha kotsi? 

10Bona, kajeno lena mahlo a hao a bone kamoo Jehova a neng a o neetse matsohong a 

ka kateng, re le lehaheng; ba bang ba itse, ke o bolaye; ka mpa ka o qenehela, ka re: 

Nke ke ka isa letsoho la ka ho monga ka, hobane ke motlotsuwa wa Jehova. 

11Hape ntate, bona moleka wa kobo ya hao o letsohong la ka; hobane ke sehile 

moleka wa kobo ya hao, ke sa o bolaye; o tsebe kahoo, le ho bona hobane ha ho bobe 

leha e le molato ho nna; hape, ha ke eso ho o sitelwe ka letho; leha ho le jwalo, o ntse 

o mphallela ho nkamoha ho phela ha ka! 

12Jehova a ahlole mahareng a ka le wena, Jehova a mpheteletse ho wena! Haele 

letsoho la ka, le ke ke la eba ho wena. 

13Jwalokaha maele a baholo, a re: Ho bakgopo ho tswa bokgopo; ha ho le jwalo, 

letsoho la ka le ke ke la eba ho wena. 

14Morena wa Iseraele o tswile ho batla mang? O phallela mang? O phalletse ntja e 

shweleng, kapa letsetse! 

15Jehova a kgethe, a ahlole mahareng a ka le wena, a bone, mme a nkemele nyeweng 

ya ka, mme a nnamolele matsohong a hao. 

16Eitse hobane Davida a qetelle ho bua taba tseo ho Saule, Saule a re: Na ke lentswe 

la hao, Davida, mora ka, na? Saule a ntoo phahamisa lentswe la hae, a lla. 

17A boela a re ho Davida: Wena, o mphetisa ka ho loka, hobane o nkentse hantle, athe 

nna ke o entse hampe. 

18O bonahiditse kajeno kamoo o nkgauhetseng kateng; kahobane Jehova o ba a 

nneetse matsohong a hao, mme ha o a ka wa mpolaya. 

19Athe ha motho a fumana sera sa hae, a ke ke a se dumella sa ya se iketlile. Jehova a 

o etse hantle bakeng sa seo o nkentseng sona kajeno. 

20Bona jwalo, ke a tseba hobane o tla ba morena ruri, le mmuso wa Iseraele o tla tiya 

matsohong a hao. 

21O ke o ntlhapanyetse jwale ka Jehova hobane ha o ka ke wa timetsa bana ba ka ba 

ntlhahlamang, leha e le ho fedisa lebitso la ka tlung ya ntate. 

22Ebile Davida o hlapanyetsa Saule, Saule a ntoo kgutlela hae, Davida yena le banna 

ba hae ba boela diqhobong. 

I SAMUELE 25 

Ho shwa ha Samuele. — Nabale o fapana le Davida; kelello ya Abigaile. 

1Mohlang oo, Samuele a shwa, mme Baiseraele bohle ba phutheha, ba mo llela, mme 

ba mo epela ha hae Rama. Mme Davida a tloha, a theohela feelleng la Parane. 

2Moo Maone, ha bo ho le monna, eo mehlape ya hae e leng Karmele; e ne e le motho 

ya ruileng haholo, a ena le dikete tse hlano tsa dinku, le sekete se le seng sa dipodi; o 

ne a ile ho kuta dinku tsa hae Karmele. 

3Bitso la monna eo e ne e le Nabale, bitso la mosadi wa hae e le Abigaile; e ne e le 

mosadi ya kelello e edileng, ya sebopeho se setle; monna wa hae yena o ne a le thata, 

a le mobe metsamaong ya hae; e ne e le wa mofuta wa Kalebe. 

4Davida ha a le feelleng, a utlwa ha ho thwe: Nabale o kuta dinku tsa hae. 

5Ka baka lena, Davida a roma bahlankana ba leshome, mme Davida a re ho 

bahlankana: Nyolohelang Karmele, le ye ho Nabale, le mo dumedise ka lebitso la ka. 

6Le re ho yena: Kgotso e be ho wena ho pheleng, kgotso e be ho ba ntlo ya hao, 

kgotso e be le ho tsohle tsa hao! 

7Ke tswa utlwa hobane o na le bakuti. Badisa ba hao ba nnile ba dula le rona, re sa ba 

tshwenye; ha ba ka ba timellwa ke letho ka tshiu tsohle tseo ba nnileng ba dula 

Karmele ka tsona. 

8Leha o ka botsa bahlanka ba hao, ba tla o bolella. Ha ho le jwalo, bahlankana bao ba 

kaba ke ba bone mohau ho wena, hobane re hlahetswe ke tsatsi le letle; ke a o kopa, 

ke re, o nee bahlanka ba hao le mora hao Davida seo o tla iphihlela o ena le sona. 

9Bahlankana ba Davida ba ya ka taba tseo, mme ba di bolela tsohle ho Nabale ka 

lebitso la Davida, ba ntoo kgutsa. 

10Nabale a mpa a fetola bahlanka ba Davida, a re: Davida ke mang? Mora Jese ke 

mang na? Mehleng ena ya kajeno ho na le bahlanka ba bangata ba thobang e mong le 

e mong ho monga hae. 

11Hleka ke tla nka bohobe ba ka, le metsi a ka, le nama ya ka eo ke e hlabetseng 

bakuti ba ka, hore ke e nee banna bao ke sa tsebeng le moo ba tswang teng na? 

12Ebile banna ba Davida ba boya ka tsela ya bona, ba kgutla, ba tla mo phetela 

mantswe ao wohle. 

13Davida a re ho banna ba hae: E mong le e mong a nke sabole ya hae. E mong le e 

mong a nka sabole ya hae, le Davida a nka sabole ya hae; ba tloha, ba ya le Davida, e 

batlile e eba batho ba makgolo a mane, ha sala ba makgolo a mabedi le diphahlo. 

14Empa e mong wa bahlanka ba Nabale a tsebisa Abigaile, mohatsa Nabale, a re: 

Bona, Davida o ne a romile manqosa, a le feelleng, ho tla dumedisa mong a rona, o 

mpa a ba omantse. 

15Athe banna ba Davidaba ne ba re entse hantle haholo; ha ba ka ba re tshwenya, le 

rona ha re a ka ra timellwa ke letho ka tshiu tsohle tseo re nnileng ra tsamaya le bona 

naheng. 

16E ne e le lerako ho rona bosiu le motshehare ka tshiu tsohle tseo re nnileng ra dula 

le bona, re ntse re disitse dinku. 

17Jwale, o ka tseba, le ho bona seo o ka se etsang; hobane monga rona le bohle ba ntlo 

ya hae ba se ba reretswe bobe; hape, ke motho ya bohale, ha ho motho ya ka buang le 

yena. 

18Ha ho le jwalo, Abigaile a phakisa a nka makgolo a mabedi a dipolokwe, le makuka 

a mabedi a veine, le nku tse hlano tse seng di lokisitswe, le ditekanyo tse hlano tsa 

diqhome, le lekgolo le le leng la merara, le makgolo a mabedi a dinkgwa tsa difeiye, a 

di belesa dieseleng. 

19A re ho bahlanka ba hae: Fetelang pele, nna ke se ke le sala morao. Empa a se ke a 

tsebisa monna wa hae Nabale. 

20Ebile o kalla esele, mme ha a theoha moo tsela e potellang thabeng, yaba e se e le ha 

Davida le banna ba hae ba theoha, ba tla kgahlana le yena, mme a teana le bona. 

21Haele Davida o ne a itse: Ke entse lefeela, ha ke bolokile dintho tsohle tsa monna eo 

feelleng, ho sa ka ha timela letho leha le le leng la hae, ha a busetsa ho nna botle ka 

bobe. 

22Modimo o etse dira tsa Davida ka hore le ka hore, ha nka siya letho leha le le leng la 

hae, kapa monna, ha bo esa. 

23Abigaile, ha a bona Davida, a phakisa a theoha eseleng, a itihela fatshe ka sefahleho 

sa hae, a inamela fatshe. 

24A itihela maotong a hae, a re: Molato e be wa ka, monghadi; leha ho le jwalo, 

lekgabunyane la hao le ke le bue tsebeng tsa hao, mme o utlwe mantswe a 

lekgabunyane la hao. 

25Monghadi wa ka a se ke a tsotella motho eo ya bohale, Nabale; hobane o ka lebitso 

la hae; lebitso le hae ke Nabale (lewatla); mme bowatla bo ho yena. Haele nna, ke le 

lekgabunyane la hao, ha ke a ka ka bona bahlankana bao monghadi wa ka a kileng a 

ba roma. 

26Ha ho le jwalo, monghadi, ka Jehova ya utlwang, le ka moya wa hao o utlwang, 

efela ke Jehova ya o thibetseng, hore o se tle ho tsholla madi, le ho iphetetsa ka 

letsoho la hao. Dira tsa hao, le ba batlelang monga ka bobe, ba be jwaloka Nabale. 

27Mpho ke ena eo lekgabunyane la hao le tlileng le yona ho monghadi; e ke e newe 

bahlankana ba tsamayang le monga ka. 

28O nteballe molato, ke le lekgabunyane la hao. Jehova a etsetse monga ka ntlo e 

tiileng; hobane ke wena, monghadi, ya lwanang dintwa tsa Jehova, mme bobe ha bo a 

ka ba fumanwa ho wena le ka mohla o le mong. 

29Leha motho a ka tsoha ho o hlorisa le ho o bolaya, moya wa monghadi o tla 

phuthelwa sephuthelong sa ba phelang ho Jehova, Modimo wa hao. Haele bophelo ba 

dira tsa hao, bo tla lahlelwa hole, ka mokgwa o kang wa tswibila. 

30Etlare hobane Jehova a etsetse monghadi tsohle tse ntle tseo a di buileng bakeng sa 

hao, a o beile morena wa Iseraele, 

31ha ke re, taba eo ya ho ya tsholla madi, ho se molato, le ho iphetetsa, e tla ba 

kgopiso ho wena le ntho e hlabang pelo ya monghadi na? Etlere hobane Jehova a o 

etsetse hantle, monghadi, o tle o hopole lekgabunyane la hao. 

32Ebile Davida o re ho Abigaile: Ho bokwe Jehova, Modimo wa Iseraele, ya o 

romileng kajeno lena ho tla nkgahlanyetsa! 

33Ho bokwe le kelello ya hao, ho bokwe le wena, hobane o nthibetse kajeno, hore ke 

se ye ho tsholla madi, le ho iphetetsa ka letsoho la ka. 

34Efela, ka Jehova, Modimo wa Iseraele, ya utlwang, ya nthibetseng hore ke se ke ka 

o etsa hampe, hojane o sa ka wa phakisa, wa tla nkgahlanyetsa, Nabale o ba a sa tlo 

tlolelwa ke monna le a mong ha bo esa. 

35Davida a amohela matsohong a Abigaile seo a mo tliseditseng sona, a re ho yena: 

Eya hae ka kgotso; bona, ke utlwile lentswe la hao, mme ke o hauhetse. 

36Ebile Abigaile o ya ho Nabale, a mo fihlela a etsa seboka hae, se kang seboka sa 

morena, pelo ya Nabale e le tshweu ka ho yena, a tahilwe haholo; ka baka leo, a se ke 

a mo tsebisa taba leha e le e nyenyane leha e le e kgolo, ho fihlela hosasane. 

37Hosasa, Nabale ha a hlaphohetswe ke veine, mosadi wa hae a mo phetela ditaba 

tseo. Ebile pelo ya hae e shwa kahare ho yena, a fetoha ntho e kang lejwe. 

38Eitse hobane ho fete tshiu tse leshome, Jehova o otla Nabale, a shwa. 

39Davida, ha a utlwa hoba Nabale o shwele, a re: Ho bokwe Jehova ya 

mpheteleditseng ho Nabale, bakeng sa ho nyatsuwa ha ka, ya thibetseng mohlanka wa 

hae, hore a se ke a etsa hampe. Efela Jehova o buseditse bobe ba Nabale hloohong ya 

hae. Davida a ntoo romela ho bua le Abigaile, hore o tla mo nka, e be mosadi wa hae. 



516 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

40Bahlanka ba Davida ba tla ho Abigaile, Karmele, ba mmolella, ba re: Davida o re 

rometse ho wena, o re, o inkela wena o be mosadi wa hae. 

41Ebile o ema, a inamela fatshe ka sefahleho, a re: Ke nna enwa lekgabunyane la hao, 

ke be mofo ya hlatswang maoto a bahlanka ba monghadi. 

42Abigaile a phakisa a tloha, a kalla esele; barwetsana ba bahlano ba ya le yena; a sala 

manqosa a Davida morao, mme ya eba mosadi wa hae. 

43Davida o ne a se a nyetse Akinohame wa Jisreele; ke bona basadi ba hae ba babedi. 

44Haele Mikale, moradi wa Saule, ya neng a nyetswe ke Davida, Saule o ne a mo 

neile Palthi, mora Laishe, wa Gallime. 

I SAMUELE 26 

Davida o qenehela Saule la bobedi. 

1Ba Sife ba boela ba tla ho Saule, Gibea, ba re: Ha re re, Davida o ipatile leralleng la 

Hakila, le pela lefeella na? 

2Ebile Saule o tloha, a theohela lefeelleng la Sife, a ena le kete tse tharo tsa ba 

kgethilweng ba Iseraele, e le hore a yo batla Davida lefeelleng la Sife. 

3Saule a emisa leralleng la Hakila, le mabapa le lefeella, pela tsela. Davida yena o ne 

a dutse feelleng a bona hobane Saule o tlile ho mo batla feelleng. 

4Yaba Davida o ntsha dihlwela, a tsebisisa ka tsona hobane Saule o tlile ruri. 

5Davida a tloha, a fihla moo Saule a emisitseng teng; Davida a bona le moo Saule a 

robetseng teng, ba ena le Abnere, mora Nere, molaodi wa makgotla a hae, Saule a 

robetse mahareng a diahelo, setjhaba se emisitse se mo teetse hare. 

6Ebile Davida o bua, a laela Akimeleke Mohethe, le Abishai, mora Tseruja, ngwanabo 

Joabe, a re: Ke mang eo re tla theohela le yena ho Saule diahelong na? Abishai a re: 

Ke nna ke tla theoha le wena. 

7Ebile Davida le Abishai ba fihla bosiu ho setjhaba, ba fihlela Saule a sekame, a 

robetse diahelong, lerumo la hae le hlomilwe fatshe pela mosamo wa hae, Abnere le 

setjhaba ba robetse ba mo teetse hare. 

8Abishai a re ho Davida: Kajeno, Modimo o neetse sera sa hao matsohong a hao; 

jwale, a nke ke mo hlabe ka lerumo, ke mmolaele fatshe hanghang; nke ke ka hlaba 

habedi. 

9Davida a re ho Abishai: O se ke wa mmolaya. Ke mang ya ka isang letsoho ho 

motlotsuwa wa Jehova, a hloka molato na? 

10Davida a eketsa, a re: Ka Jehova ya utlwang, ke yena Jehova ya tla mmolaya; kapa 

ho tla tjhaba tsatsi la hae la ho shwa, kapa o tla ya ntweng, a timele teng. 

11Jehova a nthibele hore ke se ke ka isa letsoho ho motlotsuwa wa Jehova. Feela, nka 

lerumo le pela mosamo wa hae le nkgwana ya metsi, re tsamaye. 

12Davida a nka lerumo le nkgwana ya metsi e pela mosamo wa Saule, ba tsamaya ho 

se ya ba boneng, ho se ya ba lemohileng, ho robetse bohle, hobane Jehova o ne a ba 

robaditse boroko bo boholo. 

13Davida a ntoo fetela nqe nngwe, a ema qhoweng ya thaba, hole, e le sebaka se 

seholo mahareng a bona. 

14Davida a howeletsa setjhaba le Abnere, mora Nere, a re: Ha o arabe keng, Abnere? 

Abnere a araba, a re: O mang ya howeletsang morena? 

15Davida a re ho Abnere: Na ha o monna na? Ke mang ya kang wena Iseraeleng? Ha 

o lebele morena, monga hao, keng, haele moo e mong wa setjhaba a kile a tla ho 

timetsa morena, monga hao? 

16Ha o etse hantle; ka Jehova ya phelang, le lokelwa ke ho shwa, hobane ha le a ka la 

lebela monga lona, e leng motlotsuwa wa Jehova. Tadima jwale; le kae lerumo la 

morena, le nkgwana ya metsi e neng e le pela mosamo wa hae? 

17Ebile Saule o tseba lentswe la Davida, a re: Na hase lentswe la hao, Davida, mora 

ka, na? Davida a re: Ke lentswe la ka, morena, monga ka. 

18A eketsa a re: Ho ya kang ha monghadi wa ka a phallela mohlanka wa hae? Na ke 

entseng? bobe ke bofe letsohong la ka na? 

19Morena, monga ka, a ke a mamele taba tsa mohlanka wa hae jwale; ha ekaba ke 

Jehova ya o tsoseditseng nna, a ke a dumele sehlabelo; haeba ke batho, ba ke ba 

rohakwe pela Jehova, hobane kajeno ba ntelekile hore ke se ke ka kgomarela tjhaba 

sa lefa la Jehova; ba re, ke ye, ke sebeletse medimo esele. 

20Jwale ke re: Madi a ka a se ke a wela fatshe hole le Jehova, hobane morena wa 

Iseraele o tswile ho batla letsetse, jwalokaha ho tsongwa mekopjwane dithabeng. 

21Ebile Saule o re: Ke sitilwe; boya, Davida, mora ka, hobane ha ke sa tla hlola ke o 

etsa hampe, ka baka la hobane bophelo ba ka bo bile thata mahlong a hao kajeno lena; 

bona, ke entse ka bothoto, ke fositse haholoholo. 

22Davida a araba, a re: Bona, ke lena lerumo la morena; e mong wa bahlankana a 

fetele kwano, a le nke. 

23Jehova a ke a putse e mong le e mong ka toka ya hae le ka bokgabane ba hae, 

kamoo ke hanneng ho isa letsoho la ka ho motlotsuwa wa Jehova kateng, leha Jehova 

a ne a o neile matsohong a ka kajeno. 

24Bona, jwalokaha bophelo ba hao e bile ntho e kgolo mahlong a ka kajeno lena, 

bophelo ba ka bo be boholo jwalo mahlong a Jehova, mme a nnamolele ditsietsing 

tsohle. 

25Saule a re ho Davida: Ho bokwe wena, mora ka Davida; leha o ka etsa seo o se 

etsang, le ho se phetha o tla se phetha. Ebile Davida o ikela ka tsela ya hae, Saule 

yena a kgutlela hae. 

I SAMUELE 27 

Davida o ya aha Tsiklage; o futuhela dijhabatjhaba tse nqa borwa ho Juda. 

1Jwale Davida a bua ka pelo ya hae, a re: Ka tsatsi le leng, ke tla timela ka letsoho la 

Saule; ho ka ba molemo ho nna ha nka phakisa ka tshabela naheng ya Bafilesta, Saule 

a tle a ntele, a se ke a nna a mpatla naheng ya Iseraele; ke hona nka phonyohang ho 

yena. 

2Kahoo, Davida a tloha, a ena le batho ba makgolo a tsheletseng, a fetela le bona ho 

Akishe, mora Maoke, morena wa Gathe. 

3Davida a dula jwalo ho Akishe, Gathe, e le yena le banna ba hae, e mong le e mong a 

ena le ba ntlo ya hae, le yena Davida a ena le basadi ba hae ba babedi, Akinohame wa 

Jisreele, le Abigaile, mosadi wa Nabale, wa Karmele. 

4Yaba Saule o tsebiswa, ha thwe: Davida o balehetse Gathe. Yaba ha a sa mmatla. 

5Davida a re ho Akishe: Ha ekaba ke bone mohau ho wena, a nke ke newe motse o 

mong wa naha ena moo nka dulang teng; hobane mohlanka wa hao a ka dula jwang le 

wena motseng wa moreneng na? 

6Mohlang oo, Akishe a mo nea Tsiklage; ka baka leo, Tsiklage ke motsewa marena a 

Juda le kajeno. 

7Haele palo ya matsatsi a Davida ao a a dutseng naheng ya Bafilesta, ke selemo se le 

seng se nang le kgwedi tse nne. 

8Ha a le teng, Davida le banna ba hae ba futuhela Bageshure, le Bagirese, le 

Baamaleke, e leng beng ba naha eo, ho isa Shure, le naheng ya Egepeta. 

9Davida a hlola fatshe la bona, ho se ke ha pholoha monna leha e le mosadi, a tla le 

dinku, le dikgomo, le diesele, le dikamele, le diaparo; a kgutla, a tla le tsona ho 

Akishe. 

10Akishe a botsa, a re: Le be le futuhetse kae kajeno? Davida a re: Re tswa futihela 

nqa borwa ho Juda, le nqa borwa ho Bajerahemeele, le nqa borwa ho Bakene. 

11Davida o ne a sa lese monna leha e le mosadi a phela, le ho ba tlisa Gathe, a re: Ba 

se ke ba ya bua ka rona, ba re: Re entswe jwalo ke Davida. Ya eba wona mokgwa wa 

hae wa tshiu tsohle tseo a di dutseng naheng ya Bafilesta. 

12Akishe yena a tshepa Davida, a re: Ruri, o ikentse ya nkgang hampe ho setjhaba sa 

habo sa Baiseraele; e tla nne e be mohlanka wa ka kamehla. 

I SAMUELE 28 

Bafilesta ba futuhela Baiseraele. — Davida o ya le bona. — Saule a ya botsa 
mosadi wa Ene-Dore. 

1Tshiung tseo, Bafilesta ba phutha makgotla a bona, ho ya futuha le ho lwana le 

Baiseraele. Akishe a re ho Davida: O tsebisise hobane o tla futuha le nna makgotleng 

a ka, wena le banna ba hao. 

2Davida a re ho Akishe: Kannete, o tla tseba seo mohlanka wa hao a tla se etsa. 

Akishe a boela a re ho Davida: Kannete, ke tla o bea ya mpolokang hlooho ka tshiu 

tsohle tsa ho phela ha ka. 

3Samuele o ne a se a shwele, le Baiseraele bohle ba ne ba se ba mo lletse, ba mo 

epetse Rama, motseng wa habo. Saule o ne a tlositse dinohe le baporofeta ba bohata 

naheng eo. 

4Jwale, Bafilesta ba phutheha, ba tla, ba emisa Shuneme; le Saule a mema Baiseraele 

bohle, mme ba tla, ba emisa Gilboa. 

5Saule, ha a bona makgotla a Bafilesta, a tshaba, le pelo ya hae ya thothomela haholo. 

6Leha Saule a ne a botsa Jehova, Jehova o ne a sa mo arabele, leha e le ka ditoro, leha 

e le ka Urime, leha e le ka baporofeta. 

7Ebile Saule o re ho bahlanka ba hae: Mpatleleng mosadi wa senohe, ke ye ho yena, 

ke mmotse. Bahlanka ba hae ba re ho yena: Bona, mosadi ya nohang o teng Ene-Dore. 

8Kahoo, Saule a ikgakanya, a apara diaparo tsa e mong, a ya le banna ba babedi. Ba 

tla ho mosadi bosiu, Saule a re ho yena: Ako nnohele, mme o nnyollele eo ke tla o 

bolella yena. 

9Mosadi a re ho yena: Bona, o a tseba kamoo Saule a entseng kateng, ha a timeditse 

baporofeta le dinohe fatsheng lena; ha ho le jwalo, o tjhehelang bophelo ba ka, hore 

ke timele? 

10Saule a mo hlapanyetsa ka Jehova, a re: Ka Jehova ya utlwang, ha ho kotsi e tla o 

hlahela bakeng sa taba ena. 

11Mosadi a re: Ke tla o nyollela mang na? A re: Nnyollele Samuele. 

12Mosadi ha a bona Samuele, a meketsa; mme mosadi a fetola Saule, a re: O 

nthetseditseng na, athe ke wena Saule? 

13Morena a re ho yena: Se tshabe; o bonang? Mosadi a re ho yena: Ke bona modimo o 

mong o nyoloha fatshe. 

14Saule a re ho yena: O bopehile jwang? Mosadi a re: Ke motho wa leqheku ya 

nyolohang; hape o apere kobo. Kahoo, Saule a tseba hobane ke Samuele; ka baka leo, 

a inamela fatshe ka sefahleho, a kgumama. 

15Samuele a re ho Saule: O mpherekanyeditseng ka ho nnyolla na? Saule a re: Ke 

tsielehile haholo; Bafilesta ba mphutuhetse, mme Modimo o mphuraletse; ha o sa 

nkarabela, leha e le ka baporofeta, leha e le ka ditoro; ke o bitsitse ke hona, hore o 

ntsebise seo nka se etsang. 

16Samuele a re: O mpotsetsang, haele moo Jehova a o furaletse, a iphetotse sera ho 

wena? 

17Jehova o fela a entse jwalokaha a ne a bue ka nna; Jehova a hahotse mmuso 

matsohong a hao, o o neile wa heno, Davida. 

18Ka baka la hobane o sa ka wa mamela lentswe la Jehova, o sa ka wa etsa ho 

Amaleke ka bohale ba hae bo tjhesang, ke kahoo Jehova a o etsang jwalo kajeno. 

19Hape, Jehova o tla o neela, wena le Iseraele hammoho, matsohong a Bafilesta; 

hosasane, wena le bara ba hao, le tla ba le nna; le diahelo tsa Baiseraele, Jehova o tla 

di neela Bafilesta. 

20Yaba Saule o namalla fatshe ke ho tshoha haholo ka baka la mantswe a Samuele; 

matla a ne a le siyo ho yena, ke hobane o ne a sa ka a ja letho tsatsi lohle le bosiu 

bohle. 

21Ka baka leo, mosadi a tla ho Saule; ha a bona hobane o tshohile haholo, a re ho 

yena: Bona, lekgabunyane la hao le mametse lentswe la hao, ke bile ke tetse bophelo 

ba ka, ka mamela taba tsa hao tseo o di buileng ho nna. 

22Jwale, le wena o utlwe lentswe la lekgabunyane la hao; a nke ke bee thathana ya 

bohobe pela hao, o je, o be le matla, ha o eya ka tsela ya hao. 

23A hana, a re: Nke ke ka ja. Bahlanka ba hae hammoho le mosadi ba mpa ba mo 

phehella, a ba a utlwa, a tsoha fatshe, a dula malaong. 

24Mosadi eo o ne a na le namane e nonneng hae; a phakisa a e hlaba; a nka le phofo, a 

e duba, a apeha ka yona bohobe bo sa lomoswang. 

25A bea tsena pela Saule le pela bahlanka ba hae, mme ba eja; ba ntoo tloha, ba ikela 

ka bona bosiu boo. 

I SAMUELE 29 

Davida o lelekwa sereng sa Bafilesta. — O kgutlela Tsiklage. — O fumana motse o 
tjhesitswe ke Baamele. — O a ba phallela le ho ba hlola. 

1Jwale Bafilesta ba kgobokanyetsa makgotla wohle a bona Afeke; Baiseraele bona ba 

emisa sedibeng se Jisreele. 

2Marena a Bafilesta a ya teng ka makgolo le ka dikete tsa wona; yena Davida le banna 

ba hae ba leba teng, ba ba setse morao le Akishe. 

3Marena a Bafilesta a mpa a re: Baheberu bao ba etsang moo? Akishe a re ho marena 

a Bafilesta: Na eo hase Davida, mohlanka wa Saule, morena wa Iseraele, ya nnileng a 

dula le nna, e se e le ditshiu tse itseng le lemo tse itseng, eo ke esong ho fihlele molato 

ho yena, haesale a kwenehela ho nna, ho fihlela la kajeno? 

4Marena a Bafilesta a mpa a mo halefela, mme marena a Bafilesta a re ho yena: 

Kgutlisa monna eo, a kgutlele moo o mmeileng teng, a se ke a ya ntweng le rona, 

esebe mohlomong a ka tshoha a iphetola lehlabaphio ho rona hara ntwa. Ana e ka ba 

ka mokgwa ofe a ka iketsang ya kgahlisang monga hae, haese ka dihlooho tsa banna 

bana na? 

5Na hase Davida elwa eo ba neng ba dumelana, ha ba hobela, ba re: Saule o bolaile 

kete tsa hae, Davida yena o bolaile dikete tsa hae tse mashome na? 

6Ebile Akishe o bitsa Davida, a re ho yena: Ka Jehova ya utlwang, o bile motho ya 

lokileng; ke rata ha ke o bona o kena le ho tswa le nna diahelong, hobane ha ke eso ho 

fihlele molato ho wena, haesale o etla ho nna, ho fihlela la kajeno; empa marena ha a 

o rate. 

7Ha ho le jwalo, kgutla, o ikele ka kgotso, o tle o se ke wa halefisa marena a Bafilesta. 

8Davida a re ho Akishe: Ke entseng, mme o fumaneng ho mohlanka wa hao, haesale 

ke le pela hao, ho fihlela la kajeno, ha ke sa lokele ho ya lwantsha dira tsa morena, 

monga ka na? 

9Akishe a fetola, a re ho Davida: Ke a tseba hobane o rateha ho nna jwaloka lengeloi 

la Modimo; leha ho le jwalo, marena a Bafilesta a boletse bakeng sa hao, ba itse, o se 

ke wa ya le rona ntweng. 

10Jwale, o ke o tsohele hosasa le bona bahlanka ba monga hao ba tsamayang le wena, 

mme ha le tsohetse hosasa, ha bo esa, le tsamaye. 

11Ka baka leo, Davida le banna ba hae ba tsoha e sa le hosasa, hore ba kgutlele 

naheng ya Bafilesta; Bafilesta bona ba ya Jisreele. 

I SAMUELE 30 

1Davida le banna ba hae, ha ba fihla Tsiklage ka la boraro, ba fihlela Baamaleke ba 

futuhetse nqa borwa ho Tsiklage, ba bile ba kene Tsiklage, ba o tjhesitse. 

2Ba ne ba tshwere basadi ba teng, ba sa ka ba bolaya motho, leha e le e monyenyane, 

leha e le e moholo; ba ne ba ile le bona, ba itsamaetse ka tsela ya bona. 

3Eitse ha Davida le banna ba hae ba fihla hae motseng, ba o fihlela o tjhesitswe, le 

basadi ba bona le bara ba bona le baradi ba bona ba isitswe kgolehong. 

4Ebile Davida le setjhaba se ho yena ba lla, ba bokolla, ho fihlela ba ba ba fellwa ke 

matla a ho lla. 

5Le basadi ba babedi ba Davida ba ne ba hapilwe, e le Akinohame wa Jisreele le 

Abigaile, mosadi wa Nabale, wa Karmele. 

6Kahoo, Davida a tsieleha haholo, hobane le batho ba ne ba bolela taba ya ho mo 

tlepetsa ka majwe, hobane pelo tsa bohle di ne di baba, e mong le e mong ka baka la 

bara ba hae le la baradi ba hae; empa Davida a ikgothatsa ka Jehova, Modimo wa hae. 

7Ebile Davida o re ho moprista Abiathare, mora Akimeleke: Ako atametse efoda pela 

ka. Abiathare a atametsa efoda pela Davida. 

8Davida a botsa Jehova, a re: Ha nka phallela letshwele lela, ana ke tla ba tshwara na? 

Jehova a re ho yena: Phalla, hobane o fela o tla ba tshwara, le ho hlakodisa tsohle. 

9Kahoo, Davida a tsamaya, a ena le batho ba makgolo a tsheletseng ba nang le yena, a 

ba a fihla molapong wa Besore; teng ha ema marao. 

10Haele Davida, a nna a phalla, a ena le batho ba makgolo a mane, hobane ho ne ho 

setse ba makgolo a mabedi ba kgathetseng, ba sitwang ho tshela molapo wa Besore. 

11Ba fumana Moegepeta e mong naheng, ba mo tlisa ho Davida; ba mo nea bohobe, a 

ja, ba mo nosa le metsi. 

12Ba mo nea le thathana ya polokwe ya difeiye le masihla a mabedi a merara, a ja, a 

boela a tsoha matla; hobane e be e se e le matsatsi a mararo le masiu a mararo a se a 

sa je bohobe, a sa nwe metsi. 

13Davida a re ho yena: O motho wa mang? O tswa kae na? A re: Ke mohlankana wa 

Moegepeta, ke mohlanka wa motho wa Amaleke; monga ka o ntshiile, ke hobane ke 

ne ke kula e se e le tshiu tse tharo. 

14Re kile ra futuhela nqa borwa ho Bakerethe le ho Juda, le nqa borwa ho Kalebe, re 

bile re tjhesitse le Tsiklage. 

15Davida a re ho yena: Hleka o ka re isa letshweleng leo na? A re ha o ka 

ntlhapanyetsa ka Modimo hobane o ke ke wa mpolaya, leha e le ho nneela matsohong 

a monga ka, ke tla o isa letshweleng leo. 

16A mo isa, ba ba fihlela ba qhalane naheng yohle, ba eja, ba enwa, ba hobela, ba 

thabile ke kgapo yohle e kgolo eo ba e hapileng naheng ya Bafilesta le naheng ya 

Juda. 

17Davida a ba qhala, e le ha bosiu bo esa, ho isa mantsiboya a la hosasane, mme ha ho 

a ka ha pholoha ho bona motho le a mong, haese makgolo a mane a bahlankana ba 

palamileng dikamele; bona ba baleha. 

18Davida a namolela tsohle tse hapilweng ke Baamaleke: Davida a namolela le basadi 

ba hae ba babedi. 

19Ba se ke ba haellwa ke letho le lenyenyane leha e le le leholo, leha e le bara ba 

bona, le baradi ba bona, leha e le phahlo le tsohle tse neng di hapilwe; Davida a boela 

a di fihlela kaofela. 

20Davida a hapa le manku wohle, le makgomo, ba a kganna, ba a bea pele ho mehlape 

e meng, ba re: Ke yona kgapo ya Davida. 

21Davida ha a kgutlela ho banna bao ba makgolo a mabedi ba sitilweng ke 

mokgathala ho sala Davida morao, e leng ba setseng molapong wa Besore, ba tswela 

ho kgahlanyetsa Davida le ho kgahlanyetsa setjhaba seo a nang le sona; mme Davida 

ha a ba atamela, a ba dumedisa. 

22Empa batho ba babe le ba Beliale bohle ba tsamayang le Davida ba bua, ba re: Ka 

baka la hobane bao ba sa ka ba ya le rona, re ke ke ra ba hapisa seo re se 

hlakodisitseng sa rona, haese hore feela e mong le e mong a nke mosadi wa hae le 

bana ba hae, ba ye le bona, ba itsamaele. 

23Davida a mpa a re: Banabeso le se ke la etsa jwalo ka seo Jehova a re fileng sona, e 

le yena ya re bolokileng, ya neetseng matsohong a rona letshwele lela le neng le re 

futuhetse. 

24Ke mang ya tla le mamela tabeng tseo na? Seabo sa ya yang ntweng se tshwanetse 

ho lekana le seabo sa letsholakobo, ba hapiswe ka mokgwa o le mong. 

25Taba eo ya eba molao le mokgwa Iseraeleng, haesale mohlang oo, le mehleng ya 

morao, ho fihlela la kajeno. 

26Eitse ha Davida a fihlile Tsiklage, a romela kgapo e nngwe ho baholo ba Juda le ho 

bahabo, a re: Ke yona kgapiso ya ka ho lona ya tse hapilweng ho dira tsa Jehova. 

27A romela le ho ba Bethele, le ho ba Ramothe-Negebe, le ho ba Jatthire; 

28le ho baAroere, le ho ba Sifmothe, le ho ba Eshthemoa; 

29le ho ba Rakale, le ho ba metseng ya Bajerahemeele, ho ba metseng ya Bakene; 

30le ho ba Horma, le ho ba Kor-Ashane, le ho ba Athake; 

31le ho ba Hebrone, le hohle moo Davida le banna ba hae ba neng ba tsamaela teng. 

I SAMUELE 31 

Baiseraele ba hlolwa ke bafilesta. — Saule o bolawa le bara ba bararo ba hae. 

1Eitse ha Bafilesta ba lwana le Baiseraele, banna ba Iseraele ba baleha pela Bafilesta, 

ba ya ba ewa le thaba ya Gilboa, ba timela. 

2Bafilista ba phallela Saule le bara ba hae ka matla, Bafilista ba ba ba bolaya 

Jonathane le Abinadabe le Malkishua, bara ba Saule. 

3Jwale, ntwa ya patisa Saule haholo; banna ba fulang ka diqha ba mo thibela, mme a 

hlajwa bobeng ke ba diqha. 

4Ebile Saule o re ho lehlahana la hae: Pshemola sabole ya hao, o mpolaye ka yona, 

esere mohlomong maqai ao a tla, a mpolaye, mme a ntshoma. Empa lehlahana la hae 

la hana, hobane le ne le tshohile haholo. Ebile Saule o nka sabole ya hae, a itihela 

hodima yona. 

5Lehlahana la hae ha le bona hobane Saule o shwele, le lona la itihela hodima sabole 

ya lona, la eshwa hammoho le yena. 

6Saule a shwa jwalo ka lona tsatsi leo, le bara ba hae ba bararo, le lehlahana la hae, 

hammoho le banna bohle ba hae. 

7Haele banna ba Iseraele ba mose wane ho kgohlo, le ba mose wane ho Jordane, ha ba 

bona hobane banna ba Iseraele ba balehile, le hobane ho shwele Saule le bara ba hae, 

ba furalla metse, ba baleha, mme Bafilesta ba kena ho yona, ba dula teng. 

8Hosasa, ha Bafilesta ba tla hlobodisa ba bolailweng, ba fumana Saule le bara ba hae 

ba bararo ba wele thabeng ya Gilboa. 

9Ba kgaola hloohoya Saule, ba mo hlobodisa le dihlomo tsa hae, mme ba romela 

kahohle naheng ya Bafilesta, ho tsebisa ditaba tseo matlung a medimo ya bona le hara 

setjhaba. 

10Ba bea dihlomo tsa hae tlung ya Ashtarothe, mme ba fanyeha setopo sa hae 

lerakong la Bethe-Shane. 

11Ba ahileng Jabeshe-Gileade, ha ba utlwa kamoo Bafilesta ba entseng ka Saule 

kateng, 

12banna bohle ba matla ba tloha, ba nyenya le bosiu bohle, ba nka setopo sa Saule le 

ditopo tsa bara ba hae lerakong la Bethe-Shane, ba di tlisa Jabeshe, ba di tjhesa teng. 

13Ba nka masapo a bona, ba a epela tlasa sefate sa tamariske Jabeshe, ba ba ba itima 

dijo ka matsatsi a supileng. 

II SAMUELE 

II SAMUELE 1 

Puso ya Davida, 1 — 24. 
Pina ya malla hodima Saule le Jonathane. 

1Eitse hobane Saule a timele, ha Davida a sa tswa bolaya Baamaleke, Davida a dula 

Tsiklage tshiu tse pedi. 

2Ka la boraro, ha tshoha ho fihla monna ya tswang ntweng, ho Saule, a hahotse 

diaparo tsa hae, a ithuntsheditse ka mobu hloohong. Eitse ha a fihla ho Davida, a 

itihela fatshe, a kgumama. 

3Davida a re ho yena: O tswa kae? Eo a re ho yena: Ke balehile ntweng ya Iseraele. 

4Davida a re ho yena: Taba di tsamaile jwang na? Ako ntsebise. A re: Setjhaba se 

balehile ntweng, mme ba bangata ba wele ba shwele; Saule le mora hae Jonathane le 

bona ba timetse. 

5Davida a re ho mohlankana ya mmehelang tseo: O tseba jwang hoba Saule le mora 

hae Jonathane ba timetse na? 

6Mohlankana ya mmehelang, a re: Eitse ha ke le thabeng ya Gilboa, ka fihlela Saule a 

ikokotletse ka lerumo la hae, ka bona ba makoloi le ba kaletseng mapere ba mo 

phalletse ka matla. 

7Eitse ha a tadima kamorao, a mpona, a mpitsa, mme ka re: Ke nna enwa. 

8A eketsa a re ho nna: O mang na? Ka re ho yena: Ke Moamaleke 

9A re ho nna: Tloo pela ka, o mpolaye: ke se ke tsekela; leha empa bophelo ba ka 

bohle bo sa le teng ho nna. 

10Ka mo atamela, ka mmolaya ke ho tseba hobane a ke ke a hlola a sa phela, ha a 

hlahetswe ke tseo. Ke nkile moqhaka o neng o le hloohong ya hae, le mofitshana o 

letsohong la hae, mme ke di tlisitse kwano ho monghadi wa ka. 

11Ebile Davida o tshwara diaparo tsa hae, a di hahola; le banna ba ho yena ba 

etsa jwalo. 

12Ba hlomoha, ba lla, ba itima le dijo, ya ba ya eba mantsiboya, ka baka la Saule, le 

mora hae Jonathane, le setjhaba sa Jehova, le ntlo ya Iseraele, hobane ba dihilwe ka 

lerumo. 

13Davida a ntoo re ho mohlankana ya mmehetseng: O tswa kae? Yena a re: Ke mora 

moditjhaba, wa Moamaleke. 

14Davida a re ho yena: Ha o a ka wa tshaba keng ho isa letsoho la hao ho timetsa 

motlotsuwa wa Jehova? 

15Yaba Davida o bitsa e mong ho bahlankana, a re: Atamela, o mmolaye. A mmolaya, 

a shwa. 

16Davida a re ho yena: Madi a hao a be hloohong ya hao, hobane o ikahlotse ka 

molomo wa hao, ha o itse, ke wena ya bolaileng motlotsuwa wa Jehova. 

17Davida a qapela Saule le mora hae Jonathane pina ya malla, 

18a re, bana ba Juda ba e rutwe. Ke pina ya seqha. Bonang, e ngodilwe bukeng ya Ya 

lokileng. 

19Oho Iseraele, ba batle ba hao ba bolailwe diphahameng tsa hao! Dinatla di wele 

jwang? 

20Le se ke la e bolela Gathe, le se ke la e tumisa mapatlelong a Ashkelone, esere 

barwetsana ba Bafilesta ba thaba, le barwetsana ba maqai ba nyakalla! 

21Oho, thaba tsa Gilboa, ho se ke ha lala phoka, ho se ne pula ho lona, ho se ke ha eba 

masimo a mang le dilopotsiya hobane ke moo ho lahlilweng thebe tsa bahale, le thebe 

ya Saule, jwaloka eka ha a ka a tlotswa ka ole! 

22Seqha sa Jonathane thane se be se sa tshabane le madi a ba hlajwang, le mafura a 

bahale; le sabole ya Saule e be e sa kgutle feela! 

23Saule le Jonathane ba ne ba rateha, ba kgahleha ho pheleng ha bona; le ho shweng 

ha bona ha ba ka ba kgaohanngwa; ba ne ba le lebelo ho feta dintsu, ba le matla ho 

feta ditau. 

24Oho, barwetsana ba Iseraele, llelang Saule ya neng a rata ho le apesa ka sekarelata, 

ya neng a homa diaparo tsa lona ka mekgabo ya kgauta. 

25Dinatla di wele jwang bohareng ba ntwa? Jonathane o bolaetsweng diphahameng tsa 

hao? 

26Ke tsielehile ka baka la hao, Jonathane, ngwaneso: o ne o kgahleha ho nna; lerato la 

hao ho nna e ne e le le makatsang, le fetang lerato la basadi! 

27Dinatla di wele jwang? Dihlomo tsa ntwa di timetse jwang? 

II SAMUELE 2 

Davida o bewa morena wa Juda, Hebrone, — Ishe-Boshethe, mora Saule, o bewa 
morena wa Iseraele, Mahanaime. — Abnere o bolawa ke Joabe. — Ishe-Boshethe 

o bolawa ke bahlanka ba hae. 

1Kamora tseo, Davida a botsa Jehova, a re: Na ke tla ya ho o mong wa metse ya Juda 

na? Jehova a re ho yena: Eya. Davida a re: Ke tla ya ho ofe? Jehova a re: Eya 

Hebrone. 

2Kahoo, Davida a ya teng, a ena le basadi ba hae ba babedi, e le Akinohame wa 

Jisreele, le Abigaile, mosadi wa Nabale, wa Karmele. 

3Davida a ya le banna ba hae, e mong le e mong a ena le ba ntlo ya hae, mme ba dula 

metseng ya Hebrone. 

4Ebile banna ba Juda ba tla teng, ba tlotsa Davida, ba mmea morena wa ntlo ya Juda. 

Ha tsebiswa Davida, ha thwe: Banna ba Jabeshe-Gileade ke bona ba epetseng Saule. 

5Yaba Davida o romela manqosa ho banna ba Jabeshe-Gileade, a re: Le ke le 

hlohonolofatswe ke Jehova, kahobane le etseditse Saule, morena wa lona, molemo, le 

bile le mo epetse. 

6Jehova a le etse jwalo ka mohau le ka nnete; le nna ke tla le etsetsa molemo, 

kahobane le entse hoo. 

7Jwale, tiisang matsoho a lona, le etse ka senna; hobane haele Saule, morena wa lona, 

o timetse, mme nna ba ntlo ya Juda ba ntlotsitse hore ke be morena wa bona. 

8Empa Abnere, mora Nere, molaodi wa makgotla a Saule, a nka Ishe-Boshethe, mora 

Saule, a mo tshedisetsa Mahanaime. 

9Teng, a mmea morena wa Gileade, le wa Bageshure le wa Jisreele, le wa Efraime, le 

wa Benjamine, le wa Baiseraele bohle. 

10Ishe-Boshethe, mora Saule, o ne a le dilemo tse mashome a mane ha a qala ho busa 

Israele, mme a busa ka lemo tse pedi. Ke ba ntlo ya Juda feela ba kileng ba latela 

Davida. 

11Haele bongata ba tshiu tseo Davida a busitseng ntlo ya Juda ka tsona a le Hebrone, 

ke dilemo tse supileng tse nang le kgwedi tse tsheletseng. 

12Abnere, mora Nere, ba ena le bahlanka ba Ishe-Boshethe, mora Saule, ba tloha 

Mahanaime, ba ya Gibeone. 

13Le Joabe, mora Tseruja, ba ena le bahlanka ba Davida, ba tswa, ba ya teana le bona 

letsheng la Gibeone; bana ba ema ka kwano ho letsha, bao ba ema ka nqane ho letsha. 

14Yaba Abnere o re ho Joabe: Bahlankana a ba ke ba eme, ba bapale pela rona. Joabe 

a re: Ba ka ema. 

15Ebile ba ema, ba tswela kahare, ba le palo tse lekanang, ba Ishe-Boshethe, mora 

Saule, e le Babenjamine ba leshome le metso e mmedi; bahlanka ba Davida le bona ba 

le leshome le metso e mmedi. 

16E mong le e mong a tshwara ka hlooho ya emeng maloka le yena, a mo hlaba ka 

sabole lehlakoreng, ba wa hammoho; ka baka leo, bitso la teng la rewa Helkathe-

Hatsurime (tshimo ya disabole); e pela Gibeone. 

17Tsatsing lona leo, ha lwanwa ntwa e tshabehang haholo; mme Abnere le banna ba 

Iseraele ba qhalwa ke bahlanka ba Davida. 

18Bara ba bararo ba Tseruja, Joabe le Abishai le Asaele ba ne ba le teng; Asaele o ne a 

le bobebe maotong jwaloka tshephe ya naha. 

19Asaele eo a phallela Abnere, a se ke a kgelohela ho le letona, leha e le ho le 

letshehadi, ha a ntse a phalletse Abnere. 

20Abnere ha a hetla kamorao, a re: Na ke wena Asaele? Eo a re: Ke nna enwa. 

21Abnere a re ho yena: Kgelohela ho le letona, leha e le ho le letshehadi, o tshware e 

mong wa bahlankana, mme o inkele dibetsa tsa hae. Asaele a mpa a hana ho mo 

kgeloha. 

22Abnere a boela a re ho Asaele: Kgeloha, o se ke wa hlola o mphallela; o ratelang ha 

ke o bolaya? Ke tla tadimana jwang le ngwaneno Joabe? 

23A mpa a hana ho sokoloha. Yaba Abnere o mo hlaba mpeng, a furaladitse lerumo, 

lerumo la ba la ya tswela kamorao. A wa, mme a shwela hona teng. Yaba bohle ba 

fihlang pela moo Asaele a weleng le ho shwela teng, ba ema. 

24Leha ho le jwalo, Joabe le Abishai ba nna ba phallela Abnere; letsatsi la ba dikella 

ha ba fihla leralleng la Amma, le mabapa le Gia, pela tsela ya lefeella la Gibeone. 

25Yaba bana ba Benjamine ba phutheha ho Abnere, ba etsa sera, ba ema qhoweng ya 

leralla le leng. 

26Ebile Abnere o howeletsa Joabe, a re: Na lerumo le tla nne le je ka ho sa feleng na? 

Na ha o tsebe hobane qetellong ho tla baba na? Ke neng o tla bolella batho ba hao 

hore ba lese ho phallela banababo bona? 

27Joabe a re: Ka Modimo o utlwang, hojane o sa ka wa bua jwalo, e mong le e mong 

wa batho ba ka o ba a ke ke a lesa ho phallela ngwanabo ho fihlela hosasa! 

28Yaba Joabe o letsa terompeta, mme batho bohle ba hae ba ema, ba se ke ba hlola ba 

phallela Baiseraele, leha e le ho lwana. 

29Abnere le banna ba hae ba ya le lehwatata bosiu bohle, ba tshela Jordane, ba ba ba 

qeta le naha yohle ya Bithrone, ba ba ba fihla Mahanaime. 

30Joabe yena a kgutla ho phallela Abnere, mme a phutha batho ba hae kaofela; ho 

bahlanka ba Davida ha hlokahala banna ba leshome le metso e robileng mono o le 

mong, le Asaele. 

31Bahlanka ba Davida bona ba ne ba bolaile ba makgolo a mararo a nang le mashome 

a tsheletseng ho Babenjamine le ho banna ba Abnere, e le ba shwetseng ruri. 

32Ba lata setopo sa Asaele, ba se epela lebitleng la ntatae, Bethlehema. Yaba Joabe le 

banna ba hae ba tsamaya bosiu bohle; ha bo esa, ba fihla Hebrone. 

II SAMUELE 3 

1Ntwa ya nna ya ya halele ya ntlo ya Saule le ntlo ya Davida, Davida yena a nna a ya 

a tiya, ntlo ya Saule yona ya nna ya fokola. 

2Davida, ha a le Hebrone, a tswallwa bashemane; wa hae wa letsibolo ke Amnone ka 

Akinohame wa Jisreele; 

3wa bobedi ke Kileabe ka Abigaile, mosadi wa Nabale wa Karmele; wa boraro ke 

Absalome, mora Maaka, moradi wa Talmai, morena wa Geshure; 

4oa bone ke Adonija, mora Haggithe; wa bohlano ke Shefathia, mora Abithale; 

5wa botshelela ke Jithreame, ka Egla, mosadi wa Davida; bao ba tswallwa Davida, a 

le Hebrone. 

6Ha ba ntlo ya Saule ba ntse ba lwana le ba ntlo ya Davida, Abnere a ipha matla tlung 

ya Saule. 

7Jwale Saule o ne a siile serethe, bitso la sona e le Ritspa, moradi wa Aja. Ishe-

Boshethe a re ho Abnere: Ke kang ha o kene ho serethe sa ntate na? 

8Abnere a halefa haholo ke polelo tsa Ishe-Boshethe, a re: Na o re, ke hlooho ya ntja e 

sebeletsang Juda? Le kajeno, ke ntse ke etsetsa ntlo ya ntatao Saule, le banababo, le 

bahabo, ka mohau; hape, ha ke a ka ka o neela matsohong a Davida! Leha ho le jwalo 

o ntjarisa molato kajeno ka mosadi enwa na? 

9Modimo o etse Abnere ka hore le ka hore, ha ke sa etsetse Davida kamoo Jehova a 

mo hlapanyeditseng kateng, 

10ha a itse, o tla amoha ntlo ya Saule mmuso, a tiise terone ya Davida Iseraeleng le 

Juda, ho tloha Dane, le ho ya fihla Beerseba! 

11Mme Ishe-Boshethe a sitwa ho fetola Abnere ka taba leha e le nngwe ke ho tshaba. 

12Ebile Abnere o romela Davida manqosa a tswang ho yena, a re: Lefatshe ke la mang 

na? A eketsa a re: Hlaba selekane le nna; o tla bona letsoho la ka le o emela, hore ke 

sokollele Baiseraele bohle ho wena. 

13Davida a re: Ke teng, ke tla hlaba selekane le wena; ke mpa ke batla taba e le nngwe 

feela ho wena, ke re, o ke ke wa bona sefahleho sa ka, haese ha o ka ntlisetsa Mikale, 

moradi wa Saule, ebe mohla o tla tla mpona. 

14Davida a romela manqosa ho Ishe-Boshethe, mora Saule, a re: Nnee Mikale, mosadi 

wa ka, eo ke inyaletseng yena ka lekgolo la mengala ya Bafilesta. 

15Yaba Ishe-Boshethe o romela ho lata Mikale ho monna wa hae Palthiele, mora 

Laishe. 

16Monna wa hae a mo sala morao, a ntse a lla, ho ya fihla Bahurime; Abnere a mpa a 

re ho yena: Kgutla, o boye. Mme a kgutla. 

17Abnere a bua le baholo ba Iseraele, a re: Maoba le maobane le be le ntse le batla 

Davida, hore e be yena morena wa lona. 



530 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

18Etsang jwale, etswe Jehova a boletse bakeng sa Davida, a itse: Ke ka letsoho la 

mohlanka wa ka Davida, ke tla namolela setjhaba sa ka sa Iseraele matsohong a 

Bafilesta, le matsohang a dira tsohle tsa sona. 

19Hape, Abnere a bua le Benjamine. Abnere a ntoo ya Hebrone, ho tsebisa Davida 

tsohle tse lakatswang ke Iseraele le ke ntlo yohle ya Benjamine. 

20Abnere a tla ka taba tsena ho Davida, a ena le banna ba mashome a mabedi, mme 

Davida a etsetsa Abnere la banna ba hae mokete. 

21Teng Abnere a re ho Davida: Ha nke ke tlohe, ke ye, ke bokellele morena, monga 

ka, Baiseraele bohle, ba tle ba hlabe selekane le wena, wena o buse kahohle kamoo 

pelo ya hao e ratang kateng. Davida a fa Abnere tsela, a itsamaela ka kgotso. 

22Yaba ho fihla bahlanka ba Davida, ba ena le Joabe, ba tswa futuha, ba kgutla ba 

hapile kgapo e kgolo, Abnere yena a se a tlohile ho Davida, Hebrone, Davida a mo 

file tsela, a bile a itsamaetse ka kgotso. 

23Joabe le sera sohle seo a nang le sona ha ba fihla, Joabe a tsebiswa, ha thwe: 

Abnere, mora Nere, o kile a tla ho morena, mme morena o mo file tsela, o bile o 

iketse ka kgotso. 

24Ebile Joabe o tla ho morena, a re: O entseng? Bona hle, Abnere ha a tlile ho wena, o 

mo file tsela jwang, ha a bile a itsamaetse ka kgotso na? 

25O a mo tseba Abnere, mora Nere; o tlile ho o thetsa feela, le ho tseba ho tswa ha hao 

le ho kena ha hao, le ho tseba tsohle tse etswang ke wena. 

26Yaba Joabe o tloha ho Davida, a romela manqosa ho lata Abnere; a ya mo kgutlisa 

sedibeng sa Sira, Davida a sa tsebe. 

27Abnere, ha a boetse Hebrone, Joabe a mo nkela thoko, kgorong, jwaloka eka o ya 

bua le yena sephiring, a mpa a mo hlaba mpeng, mme a shwa, e le ka baka la madi a 

Asaele moenae. 

28Davida ha a utlwa taba tseo, a re: Haele nna le mmuso wa ka, re tla nne re hloke 

kamehla pela Jehova molato wa madi a Abnere, mora Nere. 

29Madi ao a ke a be hloohong ya Joabe le tlung yohle ya ntatae; ho se ke ha hlokeha 

ha habo Joabe ya nang le phallo ya madi, kapa molepera, kapa ya ikokotlelang ka lere, 

leha e le ya wang ka lerumo, leha e le ya hlokang bohobe. 

30Joabe le Abishai ngwanabo ba bolaya Abnere jwalo, e le ka baka la hobane a bolaile 

Asaele moena bona, ntweng, Gibeone. 

31Davida a eketsa a re ho Joabe le ho setjhaba sohle seo a nang le sona: Haholang 

diaparo tsa lona, le itlame matheka ka masela a mahwashe, mme le llele Abnere. 

Morena Davida a ya, a latela mojaro wa mofu. 

32Ba epela Abnere Hebrone. Teng morena a lla, a bokolla a eme lebitleng la Abnere, 

le setjhaba sohle sa lla. 

33Yaba morena o bina pina ya malla ka Abnere, a re: Abnere o shwele jwang ka 

mokgwa oo sehlola se shwang ka wona na! 

34Matsoho a hao a ne a sa ka a tlangwa, le maoto a hao a ne a sa ka a tshwaswa ka 

mahlaahlela; o wele ka mokgwa wa motho ya wang pela bakgopo! Teng, setjhaba 

sohle sa eketsa ho mo llela. 

35Setjhaba sohle sa ntoo tla ho Davida, sa re, a je dijo e sa le motshehare. Davida a 

mpa a hlapanya, a re: Modimo o nketse ka hore le ka hore, ha nka utlwa bohobe, leha 

e le eng, tsatsi le eso ho dikele. 

36Setjhaba sohle ha se utlwa hoo, sa kgahlwa ke hona, jwalokaha setjhaba sohle se be 

se ntse se kgahlwa ke tsohle tse etswang ke morena. 

37Kahoo, setjhaba sohle le Baiseraele bohle ba tseba hobane e ne e se morena ya 

laetseng hore Abnere, mora Nere, a bolawe. 

38Morena a boela a re ho bahlanka ba hae: Na ha le tsebe hobane kajeno ho wele 

morena, motho e moholo Iseraeleng na? 

39Ke fokotse kajeno, leha ke le morena ya tlotsitsweng; haele banna bao, bara ba 

Tseruja, ba ntlhola; empa Jehova o tla putsa ya etsang bobe ka bobe ba hae. 

II SAMUELE 4 

1Mora Saule, ha a utlwa hobane Abnere o timetse Hebrone, matsoho a hae a tepella, le 

Baiseraele bohle ba tshoha. 

2Mora Saule o ne a na le banna ba le babedi, balaodi ba makgotla; e mong lebitso le 

hae e ne e le Baana, bitso la e mong e le Rekabe, e le bara ba Rimmone wa Beerothe, 

wa bana ba Benjamine. Ke ha Beerothe o se o balwa le metse ya Benjamine; 

3hobane ba Beerothe ba pele ba ne ba balehetse Gitthaime, ya eba bajaki ba teng ho 

fihlela kajeno. 

4Haele Jonathane, mora Saule, mora hae e mong o ne a le teng, ya holofetseng maoto; 

o ne a le dilemo tse hlano mohla ho fihlang pehi ya kamoo Saule le Jonathane ba 

shwetseng kateng, Jisreele. Mopepi wa hae o ne a mo nkile, a baleha le yena; ka baka 

la ho potlaka, ha a baleha, ngwana a wa, a ba a holofala maoto; bitso la hae e ne e le 

Mefiboshethe. 

5Rekabe le Baana, bara ba Rimmone wa Beerothe, ba tla, ba kena e sa le motshehare 

tlung ya Ishe-Boshethe, a robetse diphateng, e le motshehare o moholo. 

6Ba kena harehare ho ntlo, eka ba batla koro, ba mo hlaba mpeng; Rekabe le Baana 

ngwanabo ba ntoo baleha. 

7Ba ne ba mo kenetse tlung, a robetse diphateng, phaposing ya hae ya ho robala, ba 

mo hlaba teng, ba mmolaya, ba mo kgaola le hlooho, mme ba nka hlooho ya hae, ba 

ya le tsela ya thota bosiu bohle. 

8Ba tlisetsa Davida hlooho ya Ishe-Boshethe Hebrone, ba re ho morena: Ke ena 

hlooho ya Ishe-Boshethe, mora Saule, eo e neng e le sera ho wena se pheheletseng ho 

o bolaya; kajeno lena, Jehova o pheteleditse morena, monga ka, ho Saule le ho bana 

ba hae. 

9Davida a fetola Rekabe le Baana ngwanabo, bara ba Rimmone wa Beerothe, a re ho 

bona: Ka Jehova ya utlwang, ya namoletseng moya wa ka ditsietsing tsohle tsa ka, 

mohla e mong a neng a mphehela a re: 

10Bona, Saule o timetse; a lekanya eka o ntsebisa tse tla nthabisa; ka mpa ka mo 

tshwara, ka mmolaela Tsiklage, ya eba hona moputso wa peho ya hae. 

11Ke tla etsajwalo hakakang ka lona, banna ba babe, ha le bolaile motho ya lokileng, 

tlung ya hae, a robetse diphateng tsa hae; ke tla batla madi a hae jwale matsohong a 

lona, ke le fedise lefatsheng! 

12Yaba Davida o laela bahlankana, ba tla, ba ba bolaya, ba ba poma matsoho le 

maoto, ba ntoo ba fanyeha pela letsha le Hebrone; haele hlooho ya Ishe-Boshethe, ba 

e nka, ba e epela lebitleng la Abnere, Hebrone. 

II SAMUELE 5 

Davida o bewa morena wa setjhaba sohle. — O futuhela Bajebuse, mme o etsa 
Jerusalema motse wa moreneng. — O hlola Bafilesta. 

1Yaba meloko yohle ya Iseraele e tla ho Davida, Hebrone, ba bolela, ba re: Bona, re 

masapo a hao le nama ya hao. 

2Maoba le maobane, Saule haesale morena wa rona, e be e le wena ya futuhisang 

Baiseraele le ho ba orosetsa hae, le Jehova o kile a re ho wena: O tla disa setjhaba sa 

ka sa Iseraele, o be molaodi wa Iseraele. 

3Baholo bohle ba Iseraele ba tla jwalo ho morena, Hebrone, mme morena Davida a 

hlaba selekane le bona Hebrone, pela Jehova, mme teng ba tlotsa Davida, hore e be 

morena wa Iseraele. 

4Davida o ne a le dilemo tse mashome a mararo, ha a qala ho busa; mme a busa ka 

dilemo tse mashome a mane. 

5A busa Juda, a le Hebrone, ka dilemo tse supileng tse nang le dikgwedi tse 

tsheletseng, mme a busa Iseraele kaofela le Juda ka dilemo tse mashome a mararo a 

metso e meraro, a le Jerusalema. 

6Mohlang oo, morena le banna ba hae ba futuhela Jerusalema, ho ya 

lwantsha Bajebuse ba neng ba ahile fatsheng la teng. Bajebuse ba bolella Davida, ba 

re: O ke ke wa kena kwano; esita le difofu le dihole di ka o leleka. E be e le ho re, 

Davida a ke ke a kena teng. 

7Leha ho le jwalo, Davida a kena qhobosheane ya Sione; ke wona motse wa Davida. 

8Davida a re tsatsing leo: Ya tla qhala Bajebuse, a be a fihle forong ya metsi ho dihole 

le difofu tse hloilweng ke pelo ya Davida, o tla hlohonolofala. Ke ka baka leo ho 

thweng: Difofu le dihole ke tseo, a ke ke a kena hae ha tsona. 

9Davida a aha qhobosheaneng, mme a e rea lebitso la motse wa Davida. Davida a 

haha le lerako le teelang qhobosheane hare, le tlohang Millo, ho ya fihla hare. 

10Davida a nna a ya a hola, mme Jehova, Modimo wa makgotla, a nna a ba le yena. 

11Le yena Hirame, morena wa Tire, a romela Davida manqosa, le difate tsa dikedare, 

le dibetli tsa difate, le dibetli tsa majwe; tsa hahela Davida ntlo. 

12Davida a tseba kahoo hoba Jehova o mo tiisitse ho ba morena wa Iseraele, le hobane 

o phahamisitse borena ba hae ka baka le setjhaba sa hae sa Iseraele. 

13Jwale Davida, hobane a tlohe Hebrone, a eketsa a nka direthe le basadi Jerusalema; 

Davida a boela a tswallwa bara le baradi. 

14Ke ana mabitso a ba tswaletsweng yena a le Jerusalema: Ke Shammua, le Shobabe, 

le Nathane, le Salomone; 

15le Jibhare, le Elishua, le Nefege, le Jafia; 

16le Elishama, le Eliada, le Elifelethe. 

17Bafilesta ha ba utlwa hore Davida o tlotsitswe ho ba morena wa Iseraele, ba futuha 

bohle ho ya lwantsha Davida; mme Davida ha a utlwa, a kena qhobosheaneng. 

18Bafilesta ha ba fihla, ba rasa kgohlong ya Barefaime. 

19Ebile Davida a botsa Jehova, a re: Na ke tla nyolohela mo lwantsha Bafilesta? Na o 

tla ba neela matsohong a ka na? Jehova a re ho Davida: Nyoloha, hobane ruri ke tla 

neela Bafilesta matsohong a hao. 

20Yaba Davida o ya Baale-Peratsime, mme Davida a ba qhala teng, a re: Jehova o 

entse sekgeo direng tsa ka, jwalokaha metsi a ka etsa sekgeo. Ka baka leo, lebitso la 

teng le bitswa Baale-Peratsime (thota ya dikgeo). 

21Teng, Bafilesta ba lahla le ditshwantsho tsa medimo ya bona, mme Davida le banna 

ba hae ba ya le tsona. 

22Bafilesta ba boela ba futuha hape, ba rasa kgohlong ya Barefaime. 

23Davida ha a botsa Jehova, Jehova a re: O se ke wa ya pontsheng; o ba pote kamorao, 

mme o ba seeletse maloka le difate tsa monokotswai. 

24Etlere ha o utlwa modumo wa diqi dintlheng tsa difate tsa monokotswai, o ke o ba 

nehelle; hobane etlaba Jehova o se a o eteletse pele, ho ya qhala makgotla a Bafilesta. 

25Davida a etsa jwalokaha Jehova a mo laetse, mme a qhala Bafilesta, ho tloha Gibea, 

ho ya fihla Gesere. 

II SAMUELE 6 

Davida o tlosa areka Kiryathe. — Jearime ho e isa Jerusalema. 

1Davida a boela a phutha ba kgethilweng bohle ba bahlabani ba Iseraele, a etsa dikete 

tse mashome a mararo. 

2Davida a tloha, a ena le setjhaba sohle seo a nang le sona, a ya Baale-Juda, ho lata 

areka ya Modimo teng, eo lebitso la Jehova wa makgotla ya dutseng pakeng tsa 

dikerubime le bitswang ho yona. 

3Ba kenya areka ya Modimo koloing e ntjha, ha ba se ba e ntshitse tlung ya 

Abinadabe e leralleng. Ussa le Akio, bara ba Abinadabe, ba ne ba tsamaisa koloi eo e 

ntjha. 

4Ba e ntsha tlung ya Abinadabe e leralleng, e nkile areka ya Modimo, mme Akio a 

etella areka pele. 

5Davida le bohle ba ntlo ya Iseraele ba letsa pela Jehova ka diletswa tsa mefutafuta tse 

entsweng ka difate tsa kiprese, ka diharepa, le diviole, le meropa, le diterompeta, le 

disimbala. 

6Ha ba fihla seotlong sa Nakone, Ussa a isa letsoho arekeng ya Modimo, a e tshwara, 

kahobane dipholo di ne di kgoptjwa. 

7Ebile Jehova o halefela Ussa, mme Modimo wa mmolaela hona teng ka molato oo; a 

shwela teng pela areka ya Modimo. 

8Empa Davida a swaba ke hobane Jehova a entse sekgeo Iseraeleng, ka ho 

bolaya Ussa; ka baka lena, bitso la teng a le bitsa Peretse-Ussa (sekgeo sa Ussa); le 

kajeno ke la teng. 

9Tsatsing leo, Davida a tshaba Jehova, a re: Areka ya Jehova e ka tla jwang ha ka? 

10Davida a hana ke hona ho isa areka ya Jehova ha hae motseng wa Davida, a e 

faposetsa tlung ya Obed-Edomo wa Gathe. 

11Areka ya Jehova ya dula ha Obed-Edomo wa Gathe kgwedi tse tharo; mme Jehova a 

hlohonolofatsa Obed-Edomo le ntlo ya hae kaofela. 

12Morena Davida a tsebiswa, ha thwe: Jehova o hlohonolofaditse ntlo ya Obed-

Edomo le tsohle tsa hae, ka baka la areka ya Modimo. Yaba Davida o ya lata areka ya 

Modimo ha Obed-Edomo, a e tlisa motseng wa Davida a thabile. 

13Enere ba jereng areka ya Jehova ha ba hatile hatshelela, ho ne ho hlajwa kgomo le 

namane e nonneng. 

14Haele Davida, o ne a hobela ka matla wohle a hae pela areka ya Jehova; mme 

Davida o ne a apere efoda ya lene. 

15Davida le bohle ba ntlo ya Iseraele ba tsamaisa areka ya Jehova jwalo, ka ditlatse le 

ka ho letsa diterompeta. 

16Areka ya Jehova ha e fihla motseng wa Davida, Mikale, moradi wa Saule, ha a 

nyarela ka fensetere, a bona morena Davida a tlolaka, a hobela pela Jehova, mme a 

mo nyedisa ka pelong ya hae. 

17Ha ba fihla le areka ya Modimo, ba e bea tulong tsa yona, tenteng eo Davida a e 

hlometseng yona, mme Davida a boela a hlaba mahlabelo a ditjheso le a teboho pela 

Jehova. 

18Eitse hobane Davida a qetelle ho hlaba mahlabelo a ditjheso le a teboho, a 

hlohonolofatsa setjhaba ka lebitso la Jehova wa makgotla. 

19A ba a abela setjhaba sohle, e leng bongata bohle ba Iseraele, banna le basadi, e 

mong le e mong, polokwe ya bohobe, le sesuma sa nama e besitsweng, le senkgwa sa 

morara. Setjhaba sa ntoo ikela e mong hae ha hae. 

20Davida le yena a boela hae ho ya hlohonolofatsa ntlo ya hae. Mikale, moradi wa 

Saule, a tswela ho ya kgahlanyetsa Davida, a re: Morena wa Iseraele o itlhomphile 

hakakang, ha a hlobotse kajeno pontsheng ya makgabunyane a bahlanka ba hae, 

jwalokaha ho ka hlobola motho wa lefeela! 

21Davida a re ho Mikale: Ke entse jwalo pela Jehova ya nkgethileng bakeng sa ntatao 

le bakeng sa bohle ba ntlo ya hae, hore a mpee motsamaisi wa setjhaba sa Jehova, sa 

Iseraele; ke ka baka leo ke ratang ho hobela pela Jehova; 

22mme ke tla nne ke eketse, ke ipee lefeela ho feta le kajeno, ke nne ke iketse e 

monyenyane mahlong a ka; haele makgabunyane ao o a boletseng, wona a tla 

ntlhonepha. 

23Mikale, moradi wa Saule, ha a ka a tswala bana le ho isa tsatsing la ho shwa ha hae. 

II SAMUELE 7 

Davida o rera ho hahela Jehova ntlo. — Jehova o a hana. — Dipallo tsa Jehova ho 
ntlo ya Davida. 

1Morena ha a dutse tlung ya hae, ha Jehova a mo phomoditse ka ho fedisa dira tsohle 

tsa hae tse mo teetseng hare, 

2morena a re ho moporofeta Nathane: Bona hle, nna ke ahile tlung ya dikedare, athe 

areka ya Modimo e dutse tlasa masela. 

3Nathane a re ho morena: Eya, o etse tsohle tse pelong ya hao, etswe Jehova a le ho 

wena. 

4Ka bona bosiu boo, lentswe la Jehova la tlela Nathane, la re: 

5Tsamaya, o bolelle mohlanka wa ka Davida, o re: Ho itswe ke Jehova: Na ke wena o 

reng, o ka nkgahela ntlo, ke tle ke dule ho yona na? 

6Athe ha ke eso ho dule tlung, haesale ke nyolla bana ba Iseraele Egepeta, le jwale, ke 

mpa ke itsamaetse ka tente le ka tabernakele. 

7Le kahohle moo ke tsamaileng hammoho le bana bohle ba Iseraele, na nkile ka bolela 

taba leha e le ho e mong wa baahlodi ba Iseraele, bao ke ba laetseng ho disa setjhaba 

sa ka sa Iseraele, ka re: Na ha le nkgahele keng ntlo ya dikedare na? 

8Jwale, bolella mohlanka wa ka Davida, o re: Ho itswe ke Jehova wa makgotla: Ke ne 

ke o late merakeng, o setse dinku morao, hore ke o bee modisa wa setjhaba sa ka sa 

Iseraele. 

9Ka nna ka ba le wena le hohle moo o tsamaileng; ke bile ka fedisa dira tsohle tsa hao 

pela hao, ka o etsetsa le lebitso le leholo le kang mabitso a ba baholo ba lefatshe. 

10Ke lokiseditse le setjhaba sa ka sa Iseraele bodulo; ke se hlomile, se tle se dule ha 

habo sona, se se ke sa hlola se ferekana le bakgopo ba se ke ba hlola ba se tshwenya 

jwaloka hapele, 

11leha e le jwaloka mohla ke neng ke laeleditse baahlodi setjhaba sa ka sa Iseraele. 

Haele wena, ke o phomoditse ka ho fedisa dira tsohle tsa hao; hape Jehova o a o 

bolella hore Jehova o tla o etsetsa ntlo. 

12Matsatsi a hao ha a phethehile, mohla o orohelang ho bontatao, ke tla tiisa mora wa 

hao, ya tla tswa maleng a hao, ke tiise le mmuso wa hae. 

13Ke yena ya tla hahela lebitso la ka ntlo, mme ke tla tiisa terone ya mmuso wa hae ka 

ho sa feleng; 

14ke tla ba ntatae, yena e be mora ka. Ha a ka kgeloha, ke tla mo shapa ka thupa ya 

batho le ka phafa ya bana ba batho; 

15empa mohau wa ka o ke ke wa mo tlohela, jwalokaha nkile ka o tlosa ho Saule, eo 

ke mo suthisitseng pela hao. 

16Ntlo ya hao le mmuso wa hao di tla nne di tiye pela hao ka ho sa feleng, le terone ya 

hao e tla tiiswa kamehla. 

17Nathane a isa taba tseo tsohle le tsohle tsa tshenolo eo ho Davida. 

18Yaba morena Davida o ya, a dula pela Jehova, a re: Oho, Morena Jehova, nna ke 

mang, le ntlo ya ka keng, ha o ntlisitse ho fihlela mona? 

19Le taba eo ya ka e nyenyane pela hao, Morena Jehova; o bile o ekeditse wa bua 

bakeng sa ntlo ya mohlanka wa hao, ka ho re, e tla tiya motsotso o molelele! Hleka ke 

wona mokgwa wa batho, Morena Jehova, na? 

20Davida a ka boela a bolela dife ho wena? O tseba mohlanka wa hao, Morena 

Jehova! 

21Ke ka baka la lentswe la hao le ka pelo ya hao, ha o entse tsena tsohle tse kgolo, 

tseo o di tsebisitseng mohlanka wa hao! 

22O moholo kannete, Jehova Modimo, etswe ho se ya kang wena, ho se le modimo 

haese wena, jwalokaha re ikutlwetse ka ditsebe tsa rona. 

23Hape, ke sefe setjhaba se lefatsheng se kang setjhaba sa hao sa Iseraele, seo 

Modimo o tlileng ho se lopolla, hore e be setjhaba sa wona sa sebele, le ho se etsetsa 

lebitso ka ho etsetsa sona le lefatshe la sona tse kgolo, tse tshabehang, ha o lelekile 

ditjhaba le medimo ya tsona pela setjhaba sa hao, seo o itopolletseng sona Egepeta! 

24O itiiseditse setjhaba sa hao sa Iseraele, hore e nne e be setjhaba sa hao le ka ho sa 

feleng, mme wena Jehova, o nnile wa ba Modimo wa sona. 

25Jwale, Jehova Modimo, lentswe leo o le boletseng bakeng sa mohlanka wa hao le 

bakeng sa ntlo ya hae, o nne o le tiise ka ho sa feleng, mme o etse kamoo o boletseng 

kateng. 

26Lebitso la hao le tle le tlotliswe kamehla ka ho re, Jehova wa makgotla ke Modimo 

wa Iseraele, mme ntlo ya Davida, mohlanka wa hao, e ke e tiiswe pela hao. 

27Hobane, oho Jehova wa makgotla, Modimo wa Iseraele, o senoletse mohlanka wa 

hao wa re: Ke tla o hahela ntlo. Ke ka baka lena, ke le mohlanka wa hao, ke betileng 

pelo ho bea thapelo ena ho wena. 

28Mme jwale, Morena Jehova, ke wena Modimo; mantswe a hao ke nnete; o 

tshepisitse mohlanka wa hao taba ena e molemo. 

29Jwale ke re: Ako hlohonolofatse ntlo ya mohlanka wa hao, hore e nne e hlole e be 

teng pontsheng ho wena ka ho sa feleng, etswe e le wena Morena Jehova o buileng; 

ntlo ya mohlanka wa hao e nne e hlohonolofatswe ka hlohonolofatso ya hao ka ho sa 

feleng. 

II SAMUELE 8 

Davida o hlola Bafilesta, le Bamoabe, le Basiria, le Baedomo. — Matona a Davida. 

1Kamora tseo, Davida a fenya Bafilesta a ba kokobetsa, a amoha Bafilesta motse o 

mong wa moreneng. 

2A hlola le Bamoabe, a ba lekanya ka kgole a ba robaditse fatshe, a ba 

lekanya bolelele ba kgole tse pedi tsa ba tshwanetseng ho bolawa, mme ka kgole e le 

nngwe e shwetseng a lekanya ba tshwanetseng ho phela. Kahoo, Bamoabe ya eba bafo 

ba Davida, ba mo ntshetsa lekgetho. 

3Davida a hlola le Hadadesere, mora Rehobe, morena wa Tsoba, ya neng a re, o tla 

boela a hape naha e leng ya hae nokeng ya Eufrate. 

4Teng, Davida a hapa sekete se nang le makgolo a supileng a bapalami, le kete tse 

mashome a mabedi tsa ba maoto. Davida a seha mesifa ya maoto a dipere tsohle tsa 

makoloi, a ipolokela tsa lekgolo la makoloifeela. 

5Basiria ba Damaseka ba ne ba tlile ho tlatsa Hadadesere, morena wa Tsoba; Davida a 

bolaya Basiria ba kete tse mashome a mabedi a metso e mmedi. 

6Davida a ntoo bea bahlabani naheng ya Siria ya Damaseka, mme Basiria ya eba bafo 

ba Davida, ba mo ntshetsa lekgotho. Jehova a nna a boloka Davida jwalo hohle moo a 

yang. 

7Davida a hapa le dithebe tsa kgauta tse ho bahlanka ba Hadadesere, a tla le tsona 

Jerusalema. 

8Leha e le Betha, le Berothai, metse ya Hadadesere, morena Davida a nka koporo e 

ngata haholo teng. 

9Thoi, morena wa Hamathe, a utlwa hobane Davida o hlotse makgotla wohle a 

Hadadesere. 

10Yaba Thoi o romela mora hae Jorame ho morena Davida, ho ya mo dumedisa le ho 

mo leboha kamoo a lwantshitseng Hadadesere kateng, a bileng a mo hlotse, hobane 

Hadadesere o ne a lwantsha Thoi. Jorame a tlisa mesebetsi ya silefera, le ya kgauta, le 

mesebetsi ya koporo. 

11Le tsona morena Davida a di kgethela Jehova, hammoho le silefera le kgauta tseo a 

di kgethileng tsa ditjhaba tsohle tseo a di hlotseng; 

12e leng Basiria, le Bamoabe, le bana ba Ammone, le Bafilesta, le Baamaleke, ka tse 

hapilweng tsa Hadadesere, mora Rehobe, morena wa Tsoba. 

13Davida a iketsetsa lebitso le leholo, ha a kgutla polaong ya Basiria, Thoteng ya 

Letswai, a bolaile batho ba dikete tse leshome le nang le metso e robileng meno e le 

mmedi. 

14A bea bahlabani Edomo; kahohle Edomo, a bea bahlabani, le Baedomo bohle ya eba 

bafo ba Davida. Jehova a nna a boloka Davida jwalo hohle moo a yang. 

15Davida ya eba morena wa Baiseraele bohle, mme Davida a etsa setjhaba sohle ka ho 

loka le ka bokgabane. 

16Joabe, mora Tseruja, e ne e le molaodi wa makgotla; Josafate, mora Akilude, e ne e 

le mmoloki wa mangolo a mmuso; 

17Tsadoke, mora Akitube, le Akimeleke, mora Abiathare, e ne e le baprista; Seraia e 

ne e le mongodi; 

18Benaia, mora Jehojada, e ne e le molaodi wa Bakerethe le Bapelethe; bana ba 

Davida bona e ne e le matona a morena. 

II SAMUELE 9 

Davida o etsa Mefiboshethe mora Jonathane hantle. 

1Jwale Davida a re: Na ha ho sa le le a mong ya siilweng wa ntlo ya Saule, ke tle ke 

mo etse ka mohau ka baka la Jonathane na? 

2Ho ne ho sa le teng mohlanka wa ntlo ya Saule, lebitso la hae e le Tsiba; a ya bitswa 

hore a tle ho Davida. Morena a re ho yena: A ke wena Tsiba na? Eo a re: Ke nna 

mohlanka wa hao! 

3Morena a re: Na ha ho sa le motho wa ntlo ya Saule, ke tle ke mo etse ka mohau wa 

Modimo na? Tsiba a re ho morena: Ho sa setse mora Jonathane, ya holofetseng 

maoto. 

4Morena a re ho yena: O kae? Tsiba a re ho morena: Bona, o ha Makire, mora 

Ammiele, mane Lodebare. 

5Yaba morena Davida o romela ho mo lata ha Makire, mora Ammiele, Lodebare. 

6Mefiboshethe, mora Jonathane, mora Saule, ha a fihla pela Davida, a itihela fatshe ka 

sefahleho, a kgumama. Davida a re: Mefiboshethe! Eo a re: Ke nna mohlanka wa hao! 

7Davida a re ho yena: Se tshabe, hobane ke fela ke tla o etsa ka mohau ka baka la 

Jonathane ntatao, ke busetse ho wena le masimo wohle a ntatao Saule; wena, o tla nne 

o je dijo tafoleng ya ka kamehla. 

8Ebile Mefiboshethe o kgumama, a re: Mohlanka wa hao keng, ha o tadimile ntja e 

shweleng, jwalokaha ke le yona na? 

9Morena a bitsa Tsiba, mohlanka wa Saule, a re ho yena: Tsohle tseo e neng e le tsa 

Saule, le tsa ntlo yohle ya hae, ke di neile mora monga hao. 

10O mo lemele naha eo, e le wena le bara ba hao, le bahlanka ba hao, mme o mo 

tlisetse tse behwang, e be dijo tse jewang ke mora monga hao. Haele Mefiboshethe, 

mora monga hao, o tla nne a je tafoleng ya ka kamehla. Tsiba o ne a ena le bara ba 

leshome le metso e mehlano le bahlanka ba mashome a mabedi. 

11Tsiba a re ho morena: Mohlanka wa hao o tla etsa kahohle kamoo morena, monga 

ka, a laetseng mohlanka wa hae kateng. Davida a re: Mefiboshethe a nne a je tafoleng 

ya ka, jwaloka e mong wa bara ba morena. 

12Mefiboshethe o ba a na le mora e monyenyane, lebitso la hae e le Mika; bohle ba 

ahileng ha Tsiba e ne e le bahlanka ba Mefiboshethe. 

13Kahoo, Mefiboshethe a dula Jerusalema, hobane o ne a ntse a eja dijo tafoleng ya 

morena; o ne a holofetse maoto. 

II SAMUELE 10 

Morena wa Baammone o nyedisa bahlanka ba Davida. — Davida o futuhela 
Baammone le ditjhaba tse tlileng ho ba tlatsa. 

1Kamora tseo, morena wa bana ba Ammone a timela, mme Hanune, mora hae, ya eba 

morena tulong tsa hae. 

2Yaba Davida o re: Ke tla etsa Hanune, mora Nahashe, hantle, kamoo le ntatae a 

kileng a nketsa hantle kateng. Kahoo, Davida a roma bahlanka ba hae ho ya mo 

tshedisa bakeng sa ho shwa ha ntatae. Bahlanka ba Davida, ha ba fihla naheng ya bana 

ba Ammone, 

3baholo ba bana ba Ammone ba re ho Hanune, morena wa bona: Ha Davida a rometse 

batshedisi ho wena, hleka o re, ke ka ho hlonepha ntatao na? Ha Davida a rometse 

bahlanka ba hae ho wena, hleka hase ho tla qamakisisa le ho hlwela motse, hore a o 

timetse na? 

4Yaba Hanune o tshwara bahlanka ba Davida, a ba beola ditedu ka nqa e nngwe, a 

seha le diaparo tsa bona kalehare ho isa lethekeng, a ba a ba kgutlisa ba le jwalo. 

5Eitse hobane ba tsebise Davida, a romela ho ba kgahlanyetsa, hobane banna bao ba 

ne ba le dihlong haholo; mme morena a re: Dulang Jeriko, ditedu tsa lona di be di 

mele, le ntoo boya. 

6Bana ba Ammone ba bona hobane ba ikentse ba nkgang hampe ho Davida; yaba 

bana ba Ammone ba romela ho mema Basiria ba Bethe-Rehobe, le Basiria ba Tsoba, e 

le batho ba mashome a mabedi a dikete ba maoto, ba morena wa Maaka e le ba sekete 

se le seng, le ba Tobe e le ba dikete tse leshome le metso e mmedi. 

7Davida ha a utlwa, a roma Joabe le sera sohle sa banna ba ntwa. 

8Jwale, bana ba Ammone ba tswa, ba hlopholla ntwa pela kgoro ya motse; Basiria ba 

Tsoba le ba Rehobe, le ba Tobe, le ba Maaka, ba dula tulong tsa bona naheng. 

9Joabe ha a bona hobane ntwa e ya mo tlela, e nngwe e le kapele, e nngwe e le 

kamorao, a kgetha mokgetho wohle wa Iseraele, a ba lokisa hore ba kopanye ntwa le 

Basiria. 

10Ba bang ba setseng a ba nea Abishai moenae, hore a ba lokise ho ya kopanya ntwa 

le bana ba Ammone. 

11Joabe a re ho yena: Ha Basiria ba ka nkimela, o tle o tlatsetse ho nna; ha bana ba 

Ammone ba o imela, ke tla tlatsetsa ho wena. 

12Etsa ka senna, o iphe matla ho lwanela setjhaba sa heso le metse ya Modimo wa 

rona, mme Jehova a ke a etse kamoo a ratang kateng. 

13Joabe a ntoo atamela le batho bao a nang le bona ho ya lwantsha Basiria, mme ba 

baleha pela hae. 

14Bana ba Ammone, ha ba bona hobane Basiria ba balehile, le bona ba baleha pela 

Abishai, ba kena hae motseng. Yaba Joabe o kgutla ntweng ya bana ba Ammone, a 

boela Jerusalema. 

15Basiria, eitse ha ba bona hobane ba hlotswe ke Baiseraele, ba boela ba phutheha. 

16Hadadesere a romela ho lata Basiria ba mose wane ho noka, ba tla Helame; 

Shobake, molaodi wa sera sa Hadadesere, e le motsamaisi wa bona. 

17Davida ha a tsebiswa, a phutha Baiseraele bohle, a tshela Jordane, a tla Helame; le 

bona Basiria ba lokisa ntwa ho ya kgahlanyetsa Davida, le ho mo lwantsha. 

18Basiria ba baleha pela Baiseraele, mme Davida a timetsa makgolo a supileng a 

makoloi, le bapalami ba kete tse mashome a mane; a bolaya le Shobake, molaodi wa 

sera sa Hadadesere, a shwela hona teng. 

19Marena wohle a neng a le taolong ya Hadadesere, ha a bona hobane ho hlotse 

Baiseraele, a etsa kgotso le Baiseraele, a ba sebeletsa, Basiria ba ba ba tshaba ho boela 

ba thusa bana ba Ammone. 

II SAMUELE 11 

Rabba, motse wa moreneng wa Baammone, o a thibellwa. — Sebe sa Davida le 
Bathe-Sheba. — Polao ya Uria. — Nku ya mofutsana le pako ya Davida. — Rabba 

o kenwa ka ntwa. 

1Eitse hobane lemo seo se fete, ka nako eo marena a atisang ho futuha ka yona, 

Davida a roma Joabe le bahlanka ba hae le Baiseraele bohle, ba ya, ba senya lefatshe 

la bana ba Ammone, ba ntoo ya thibella Rabba. Haele Davida, a sala Jerusalema. 

2Ka tsatsi le leng, mantsiboya, Davida a tsoha diphateng tsa hae, a ya itsamaela 

hodima ntlo ya borena. Ha a le hodima ntlo, a bona mosadi ya tolang, e le mosadi e 

motle haholo. 

3Yaba Davida o romela ho botsa tsa mosadi eo. Ha thwe: Na hase Bathe-Sheba, 

moradi wa Eliame, mosadi wa Uria, Mohethe na? 

4Yaba Davida o romela manqosa ho mo lata; mosadi ha a fihla ho yena, Davida a 

robala le yena; hobane a itlhatswe ditshila tsa hae, a ipoella ha hae. 

5Mosadi eo a dula; mme a romela ho tsebisa Davida, a re: Ke moimana. 

6Yaba Davida o romela ho Joabe, a re: Nthomele Uria, Mohethe. Joabe a romela Uria 

ho Davida. 

7Uria ha a fihla, Davida a mmotsa tsa Joabe le setjhaba, le tsa ntwa. 

8Davida a ba a re ho Uria: Ikele hae, o itlhatswe maoto. Uria a tswa tlung ya morena, 

mme mpho ya morena ya mo sala morao. 

9Empa Uria a robala monyako wa ntlo ya morena, hammoho le bahlanka bohle ba 

monga hae, a se ke a kena tlung ya hae. 

10Davida a tsebiswa, ha thwe: Uria ha a ka a kena tlung ya hae. Ebile Davida o re ho 

Uria: Ha ke re, o tswa eta na? Ho ya kang, ha o sa ka wa kena tlung ya hao na? 

11Uria a re ho Davida: Areka le Baiseraele, le Bajuda, ba dutse metlotlwaneng; le 

monga ka Joabe, le bahlanka ba morena ka ba emisitse hara naha; ha ho le jwalo, nka 

kena jwang tlung ya ka, le ho ja, le ho nwa, le ho robala le mosadi wa ka? Ka ho phela 

ha hao, le ka moya wa hao o phelang, nke ke ka etsa jwalo. 

12Davida a re ho Uria: Dula kwano le kajeno; hosasane, ke tla o fa tsela. Kahoo, Uria 

a dula Jerusalema letsatsi lena, le la hosasane. 

13Davida a boela a mmitsa, mme Uria a ja, a nwa pela hae, a tahiswa ke yena; a tswa 

mantsiboya ho ya robala phateng tsa hae hara bahlanka ba monga hae, a se ke a kena 

tlung ya hae. 

14Hosasa, Davida a ngolla Joabe lengolo, a le romela ka Uria. 

15A ngola lengolo la ho re: O ke o laolele Uria ka pele moo ntwa e lohlaneng; le suthe 

pela hae, a tle a bolawe, a shwe. 

16Kahoo, Joabe a qamaka motse, mme a bea Uria nakeng leo a tsebang hobane banna 

ba matla ba tla lwanela teng. 

17Banna ba motse ha ba etswa, ba lwana le Joabe, mme bahlanka ba bang ba Davida 

ba wa, le yena Uria Mohethe a shwa. 

18Yaba Joabe o romela ho tsebisa Davida taba tsohle tsa ntwa. 

19A laela lenqosa, a re: Ha o qetile ho bolella morena taba tsohle tsa ntwa, 

20ha morena a ka tshoha a halefa, a re ho wena: Na le ne le sa tsebe hobane ba tla fula 

ba le ka lerakong na? 

21Ke mang ya bolaileng Abimeleke, mora Jerubbeshethe? na hase mosadi ya kileng a 

akgela lejwe la lelwala, a le ka lerakong, Abimeleke a ba a shwela Thebetse na? ho ya 

kang, ha le atametse lerako hakalo na? Etlaba moo o reng: Le mohlanka wa hao Uria 

Mohethe o shwele. 

22Lenqosa la ya ka tseo, la fihla, la tsebisa Davida tsohle tseo Joabe a le romileng ka 

tsona. 

23Lenqosa la re ho Davida: Banna ba Rabba ba fela ba re imetse, ba tla ho rona, re le 

naheng, ra mpa ra ba busa, ho ya fihla kgorong. 

24Bafudi ba mpa ba fula bahlanka ba hao, ba le ka lerakong, mme bahlanka ba bang 

ba morena ba shwele, le yena Uria Mohethe, mohlanka wa hao, o timetse. 

25Davida a re ho lenqosa: E re ho Joabe: O se ke wa tshoha ke taba ena; sabole e ye e 

je e mong mona, e boele e je e mong kahosele; ako tiisetse ho lwantsha motse, o o 

heletse. O ke o mo kgothatse ka tseo. 

26Mosadi wa Uria, ha a utlwa hobane monna wa hae Uria o shwele, a rwalla monna 

wa hae thapo. 

27Hobane a role thapo, Davida a romela ho mo nkela ha hae, ya eba mosadi wa hae, a 

ba a mo tswalla moshemane. Empa taba ena, e entsweng ke Davida, ya eba mpe 

mahlong a Jehova. 

II SAMUELE 12 

1Yaba Jehova o romela Nathane ho Davida, a tla ho yena, a re ho yena: Ho ne ho le 

banna ba babedi motseng o le mong, e mong e le morui, e mong e le mofutsana. 

2Morui o ne a na le dinku le dikgomo tse ngatangata. 

3Mofutsana o ne a se na letho haese konyana e le nngwe e nyenyane e tshehadi, eo a e 

rekileng, a e fepile, e hotse ha hae hammoho le bana ba hae, e ntse e eja dijo tsa hae, e 

enwa mohopeng wa hae, e robala sefubeng sa hae, ho yena eka ke moradi. 

4Ha mpa ha fihla moeti ha morui; yena a ba leqe ho nka dinkung tsa hae le dikgomong 

tsa hae ntho e lokisetswang moeti ya fihletseng ha hae, a ya nka konyana ya 

mofutsana, a e lokisetsa motho ya fihlileng ha hae. 

5Yaba Davida o halefela motho eo haholo, a re ho Nathane: Ka Jehova ya utlwang, 

motho ya entseng hoo o lokelwa ke lefu. 

6Haele konyana, a ke a e lefe ka tse nne, hobane o entse taba ena le ho hloka mohau. 

7Nathane a re ho Davida: Motho eo ke wena! Jehova, Modimo wa Iseraele, o re: Nkile 

ka o tlotsa hore o be morena wa Iseraele, ke bile ke o namoletse matsohong a Saule. 

8Ka ba ka o nea le ntlo ya morena wa hao, le basadi ba monga hao sefubeng sa hao, ka 

o nea le ntlo ya Iseraele le Juda; le hojane wa re, hona ho honyenyane, nka be ke o 

ekeleditse ka hore le ka hore. 

9O nyediseditseng lentswe la Jehova, ha o entse manyala a kalo pela mahlo a hae? O 

bolaile Uria Mohethe ka lerumo, o bile o inketse mosadi wa hae, hore e be mosadi wa 

hao; Uriayena, o mmolaile ka lerumo la bana ba Ammone. 

10Jwale, lerumo ha le sa tla tloha tlung ya hao le ka mohla o le mong, ka baka la 

hobane o nnyedisitse, ha o nkile mosadi wa Uria Mohethe, hore e be mosadi wa hao. 

11Ka baka lena, Jehova o re: Bona, ke tla o tsosetsa bobe tlung ya hao, ke nke basadi 

ba hao pontsheng ho wena, ke ba nee wa heno, a tle a robale le basadi ba hao 

pontsheng ya letsatsi lena. 

12Wena, o entse ka sephiring, nna ke tla etsa taba eo pontsheng ho Baiseraele bohle, le 

pontsheng ya letsatsi. 

13Yaba Davida o re ho Nathane: Ke sitetswe Jehova. Nathane a re ho Davida: Le yena 

Jehova o se a fetisitse sebe sa hao, o ke ke wa shwa. 

14Leha ho le jwalo, ka baka la hobane o nyefodisitse dira tsa Jehova ka taba eo, 

ngwana ya tswaletsweng wena o tla shwa ruri. 

15Yaba Nathane o boela hae. Jehova a otla ngwana ya tswaletsweng Davida ke 

mosadi wa Uria, a kula haholo. 

16Davida a rapella ngwana ho Modimo; Davida a itima le dijo; mme ha a kene tlung 

ya hae, a sekama fatshe le bosiu bohle. 

17Baholo ba ntlo ya hae ba mo phehella hore ba mo tsose fatshe, a mpa a hana, a hana 

le ho ja dijo le bona. 

18Eitse ka letsatsi la bosupa, ngwana a shwa. Bahlanka ba Davida ba tshaba ho mo 

tsebisa hore ngwana o timetse, hobane ba ne ba re: Bonang, ha esitile ngwana a sa 

phela, ra bua le yena, a mpa a se ke a re utlwa, o ya etsang ha re mmehela hobane 

ngwana o timetse? 

19Davida a mpa a bona hobane bahlanka ba hae ba nyenyeletsana; yaba Davida o 

lemoha hobane ngwana o timetse, Davida a re ho bahlanka ba hae: Ha ke re, ngwana 

o shwele na? Ba re: O shwele. 

20Yaba Davida o tsoha fatshe, a itlhatswa, a tlola, a apara diaparo disele; a kena tlung 

ya Jehova, a kgumama teng, a ba a boela hae, a qela dijo, mme ba mo tlisetsa, a ja. 

21Jwale bahlanka ba hae ba re ho yena: Taba ena o e etsang e isa kae na? Eitse 

ngwana ha a sa phela, wa itima dijo, wa lla; athe jwale ngwana ha a timetse, o tsohile, 

o bile o a ja? 

22A re: Ngwana ha a ne a sa phela, ke ile ka itima dijo, ka ba ka lla, ka re: Ho tseba 

mang? Ekaba Jehova o tla nkgauhela ka ho pholosa ngwana! 

23Jwale, ha a shwele, ke sa itimelang dijo? Kapa le re, nka mo tsosa na? Ke nna ke tla 

ya ho yena, yena ha a sa tla boela ho nna. 

24Davida a ntoo tshedisa Bathe-Sheba, mosadi wa hae, a ya ho yena, a robala le yena; 

a boela a tswala moshemane, mme Davida a mo rea lebitso la Salomone. A ratwa ke 

Jehova, 

25mme Jehova a romela ka moporofeta Nathane ho mo rea lebitso la Jedidia 

(moratuwa wa Jehova), ka baka la Jehova. 

26Haele Joabe, a nna a lwantsha Rabba, motse wa bana ba Ammone; a ba a kena 

motse wa moreneng. 

27Yaba Joabe o romela manqosa ho Davida, a re: Ke lwantshitse Rabba, ke bile ke 

kene motse wa metsi. 

28Jwale, o phuthe batho ba sa setseng hae, o tle o emise pela motse, o o kene, esere 

mohlomong, ha motse o kenwa ke nna, lebitso la ka la roriswa ke hona. 

29Ha ho le jwalo, Davida a phutha setjhaba sohle, a tla Rabba, a o lwantsha, a o kena. 

30A rola morena wa teng moqhaka wa hae, oo boima ba wona e leng talenta e le 

nngwe ya kgauta, o bile o kgabisitswe ka mahakwe a bohlokwa; wa rweswa Davida. 

Hape, a ya le kgapo e kgolo haholo ya motse. 

31A ntsha le batho ba teng, a laela hore ba bolawe ka disaga le diege tsa tshepe le 

dilepe tsa tshepe, a ba fetisa le diboping, a etsa jwalo le ka metse yohle ya bana ba 

Ammone. Davida le setjhaba sohle ba ntoo boela Jerusalema. 

II SAMUELE 13 

Amnone, mora Davida, o beta kgaitsedi ya hae Tamare. — Amnone o bolawa ke 
bahlanka ba Absalome. — Absalome o a baleha, o boela a hauhelwa. 

1Absalome, mora Davida, o ne a na le kgaitsedi e ntle, e bitswang Tamare; mme 

Amnone mora Davida, a mo rata. 

2Amnone a tsieleha, a ba a kula ka baka la Tamare, kgaitsedi ya hae; kahobane e be e 

sa ntsane e le morwetsana, Amnone a sitwa ho mo etsa letho. 

3Amnone o ne a na le motswalle, lebitso la hae e le Jonadabe, mora Shimea, 

ngwanabo Davida. Jonadabe e ne e le motho ya bohlale haholo. 

4A re ho Amnone: O otelang hakalo, ngwana morena, ka tsatsi le leng le le leng? Ha o 

ntsebise keng na? Amnone a re ho yena: Ke rata Tamare, kgaitsedi ya ngwaneso 

Absalome. 

5Jonadabe a re ho yena: Robala diphateng tsa hao, o iketse ya kulang, mme ntatao ha 

a tla o bona, e re ho yena: Ha ho tle Tamare, kgaitsedi ya ka, mme a mphepe, a 

mphehele dijo pela mahlo a ka, ke tle ke di tadime, mme ke di je diatleng tsa hae. 

6Yaba Amnone o robala, a iketsa ya kulang. Morena ha a tla mmona, Amnone a re ho 

morena: Ho ke ho tle Tamare, kgaitsedi ya ka, a ke a nketsetse maqebekwane a 

mabedi pela mahlo a ka, ke tle ke a je diatleng tsa hae. 

7Yaba Davida o romela ho Tamare hae, ka ho re: Eya ha Amnone, kgaitsedi ya hao, o 

mo phehele dijo. 

8Kahoo, Tamare a ya ha Amnone, kgaitsedi ya hae, a mo fihlela a robetse; a nka 

hlama, a e duba, a mo etsetsa maqebekwane pela mahlo a hae, a a pheha. 

9A ba a nka pane, a a tshola pela hae, Amnone a mpa a hana ho ja. Amnone a re: E 

mong le e mong a ke a tswe mona ho nna. Ba tswa kaofela pela hae. 

10Jwale Amnone a re ho Tamare: Tlisa dijo phaposing e kahare, ke tle ke di je 

diatleng tsa hao. Yaba Tamare o nka maqebekwane ao a a phehileng, a a tlisetsa 

Amnone, kgaitsedi ya hae, phaposing e kahare. 

11A re a sa a beile pela hae hore a a je, Amnone a mo tshwara, a re ho yena: Tloo, 

kgaitsedi ya ka, o robale le nna. 

12Eo a re: Tjhe, kgaisedi ya ka, o se ke wa nketsa ka matla, hobane hoo hase ho ka 

etswang Iseraeleng; o se ke wa etsa manyala ao. 

13Ke tla isa dihlong tsa ka kae? Le wena, o ka ba ntho e kang le leng la mahlanya a 

Iseraeleng. Bua le morena, a ke ke a o hanela le nna. 

14Amnone a hana ho mo utlwa, a mmeta, a mo hlola, a ba a robala le yena. 

15Jwale, Amnone a mo hloya ka hloyo e fetisisang, a mo hloya ka hloyo e kgolo ho 

lerato leo a neng a mo rata ka lona pele. Yaba Amnone o re ho yena: Tloha, o ikele. 

16Tamare a re ho yena: O se ke wa etsa ka ho nteleka bobe bo bong bo boholo, bo 

fetang boo o seng o nkentse bona. A mpa a hana ho mo utlwa; 

17a bitsa mohlanka wa hae ya mo sebeletsang, a re: Lelekela mosadi eo ntle, a tlohe 

pela ka, o mo kwalle lemati. 

18Tamare o ne a na le kobo e mebalabala, hobane e ne e le sona seaparo se aparwang 

ke baradi ba morena ha e ntse e le barwetsana. Yaba mohlanka wa Amnone o mo 

ntshetsa ntle, a mo kwalla lemati. 

19Tamare a ithuntshetsa melora hloohong, a hahola le kobo e mebalabala eo a e 

apereng, a bea letsoho la hae hloohong ya hae, a ikela a ntse a bokolla. 

20Yaba Absalome, kgaitsedi ya hae, o re ho yena: Na Amnone, kgaitsedi ya hao, o 

kile a ba le wena na? Oho, kgaitsedi ya ka, o ke o kgutse jwale, hobane ke kgaitsedi 

ya hao; o se ke wa hlabeha ke taba eo pelong ya hao. Yaba Tamare o ya dula ha 

Absalome, kgaitsedi ya hae, a hlomohile. 

21Morena Davida, ha a utlwa taba tseo tsohle, a halefa haholo. 

22Absalome yena a mpa a se ke a bua ho Amnone ka taba e mpe, kapa e ntle, 

kahobane Absalome a ne a hloile Amnone, kahobane a betile kgaitsedi ya hae 

Tamare. 

23Eitse hobane ho fete dilemo tse pedi, Absalome a ba le bakuti Baale-

Hatsore, naheng ya Efraime, mme Absalome a memela bara bohle ba morena teng. 

24Absalome a tla ho morena, a re: Bona, mohlanka wa hao o na le bakuti; morena a ke 

a tle hle le bahlanka ba hae ha mohlanka wa hao. 

25Morena a re ho Absalome: Tjhe, mora ka, re ke ke ra ya kaofela, esebe ra o imetsa. 

Leha a ne a mo phehella, a hana ho ya; feela a mo hlohonolofatsa. 

26Absalome a re: Ha o sa tle, ngwaneso Amnone a ke a tle le rona. Morena a re ho 

yena: A eleng le wena? 

27Absalome a mo phehella, Davida a ba a re, Amnone le bara bohle ba morena ba ye 

le yena. 

28Jwale, Absalome a laela bahlanka ba hae, a re: Le ke le bone pelo ya Amnone ha e 

thabile ke veine; etlere ha ke re ho lona: Bolayang Amnone, le ke le mmolaye; le se 

ke la tshaba; ha ke re, ke nna ke le laelang? Itiiseng, le etse ka senna. 

29Yaba bahlanka ba Absalome ba etsa ka Amnone kamoo Absalome a laetseng 

kateng; mme bara bohle ba morena ba tsoha, ba kalla e mong le e mong esele ya hae, 

ba baleha. 

30Ha ba sa le tseleng, taba tseo tsa fihla ho Davida, ha thwe: Absalome a bolaile bara 

bohle ba morena; ha ho a ka ha tlola le a mong. 

31Ebile morena o a ema, a hahola diaparo tsa hae, a robala fatshe; le bona bahlanka 

bohle ba hae ba tla, ba ema pela hae, ba hahotse diaparo tsa bona. 

32Jonadabe, mora Shimea, ngwanabo Davida, yena a bolela, a re: Monga ka a se ke a 

lekanya hore bahlankana bohle, bara ba morena, ba bolailwe; ho shwele Amnone a 

nnotshi; e bile ka morero o neng o rerwe ke Absalome haesale Amnonea senya 

kgaitsedie Tamare. 

33Jwale, morena, monga ka, a se ke a lekanya hore ekaba ho shwele bara bohle ba 

morena; ho shwele Amnone a nnotshi. 

34Haele Absalome yena, a baleha. Yaba mohlanka ya lebelang, ha a emisa mahlo ho 

tadima, a bona ho hlaha batho ba bangata ba tsamayang ka tsela e sikang le thaba. 

35Yaba Jonadabe o re ho morena: Bara ba morena ke bao ba fihlang, ho fela ho le 

jwalokaha ho boletse mohlanka wa hao. 

36A re a sa qetella puo, ha fihla bara ba morena, ba lla, ba bokolla; le yena morena a 

lla, le bahlanka bohle ba hae ba lla haholoholo. 

37Haele Absalome a baleha, a ya ha Talmai, mora Amihure, morena wa Geshure. 

Mme Davida a nna a llela mora hae ka ditshiu tsohle. 

38Absalome ha a baleha, a ya Geshure, a dula teng dilemo tse tharo. 

39Morena Davida a hlolohelwa Absalome, hobane o ne a tshedisehile bakeng sa ho 

shwa ha Amnone. 

II SAMUELE 14 

1Joabe, mora Tseruja, a lemoha hobane pelo ya morena ehlolohetswe Absalome. 

2Kahoo, Joabe a romela Tekowa, ho ya lata mosadi ya bohlale teng; a re ho yena: O 

ke o iketse ya hlomohileng, o apere le diaparo tsa bofifi; o se ke wa itlotsa ka ole, o 

mpe o ipee mosadi ya nnileng a llela motho ya shweleng halelele; 

3o ntano hlaha pela morena, o bue le yena ka hore le ka hore. Mme Joabe a mo kenya 

ditaba molomong. 

4Ha ho le jwalo, mosadi eo wa Tekowa a tla, a bua le morena; a fihlaa inamela fatshe 

ka sefahleho, a mo kgumamela, a re: Thusa, morena! 

5Morena a re ho yena: Ke efe taba ya hao? A re: Ke mosadi wa mohlolohadi; monna 

wa ka o timetse. 

6Jwale, lekgabunyane la hao le be le na le bara ba le babedi; ba qabana ba babedi 

naheng, ho se ya ba namolang; e mong a ba a beta wa bobedi, a mmolaya. 

7Jwale, bohle ba mofuta wa heso ba tsohetse lekgabunyane la hao matla, ba tlile, ba 

re: Re neele ya bolaileng ngwanabo, re tle re mmolaye ka baka la moya wa ngwanabo 

eo a mmolaileng, re timetse mojalefa. Ka ho etsa jwalo, ba rata ho tima leshala le 

hlenneng, le setseng ho nna, ba se ke ba siela monna wa ka lebitso, leha e le ya salang 

wa hae lefatsheng. 

8Ebile morena o re ho mosadi: O ikele hae haeno; ke tla laela bakeng sa hao. 

9Mosadi wa Tekowa a re ho morena: Morena, monga ka, molato o ke o bewe hodima 

ka le hodima ntlo ya ntate, morena yena a hloke molato, le yona terone ya hae. 

10Morena a re: Ya ka o buisang, o ke o mo tlise ho nna, mme ha a sa tla hlola a o 

kgathatsa. 

11Mosadi a re: Morena a ke a hopole Jehova, Modimo wa hae, hore mophetetsi wa 

madi a se ke a eketsa ho senya, ka ho timetsa mora ka! Davida a re: Ka Jehova ya 

utlwang, ha ho ka ke ha wela fatshe qoba le e nngwe ya moriri wa mora hao. 

12Mosadi a re: Lekgabunyane la hao le ke le eketse ho bua pela morena, monga 

ka. Morena a re: Bua. 

13Mosadi a re: Homme ke ka baka lang ha o hopotse ho etsetsa setjhaba sa Modimo 

taba e kale ka eo na? Ka taba eo morena a e boletseng, o ikentse motho ya kang o 

molato, kahobane morena a sa late ngwana hae ya lelekilweng. 

14Athe re fela re tshwanetse ho shwa, re jwaloka metsi a tsholohetseng fatshe, a ke 

keng a boela a bokellwa; wona Modimo ha o amohe motho bophelo ba hae, athe o ye 

o hopole mokgwa wa hore ya lelekilweng a se ke a lahlelwa ruri pela wona. 

15Ke tlile jwale ho bolella morena, monga ka, taba ena, hobane batho ba ntshabisitse. 

Ke ka baka lena, ke le lekgabunyane la hao, ke itseng, ke tla bolella morena; 

mohlomong, morena a ka etsa ka polelo ya lekgabunyane la hae. 

16Efela morena o tla utlwa, a be a namolele lekgabunyane la hae matsohong a motho 

ya lakatsang ho re timetsa, nna le mora ke lefeng la Modimo. 

17Lekgabunyane la hao le itse: Lentswe la morena, monga ka, e be le tshedisang; 

hobane morena, monga ka, o jwaloka lengeloi la Modimo, ho lemoha botle le bobe. 

Jehova, Modimo wa hao, a ke a be le wena. 

18Morena a araba, a re: O se ke wa mpatela taba leha e le nngwe eo ke tla o botsa 

yona. Mosadi a re: Bua, morena, monga ka. 

19Morena a re: Ha ke re, letsoho la Joabe le na le wena tabeng tseo tsohle na? Mosadi 

a araba, a re: Oho morena, monga ka ka moya wa hao o phelang, taba eo ya hao ha e 

kgelohele ho le letona, leha e le ho le letshehadi; efela e dutse kamoo e boletsweng 

kateng ke morena, monga ka; efela ke mohlanka wa hao Joabe ya ntaetseng, ya 

beileng le taba tsena tsohle molomong wa lekgabunyane la hao. 

20Ke mohlanka wa hao, Joabe ya entseng mokgwa oo, hore taba eo e tsamaiswe ka 

mokgwa o mong. Haele monga ka, o bohlale jwaloka lengeloi la Modimo, ho tseba 

tsohle tse etsahalang lefatsheng. 

21Ebile morena o re ho Joabe: Bona, ke ya e etsa taba eo; eya, o late mohlankana 

Absalome. 

22Joabe a itihela fatshe ka sefahleho, a kgumama, a boka morena. Joabe a ba a re: 

Kajeno lena, mohlanka wa hao o tseba hobane o bone mohau ho wena, monga ka, 

hobane morena o entse se kopilweng ke mohlanka wa hae. 

23Yaba Joabe o tloha, a ya Geshure, a kgutlisetsa Absalome Jerusalema. 

24Morena a mpa a re: A ke a ye tlung ya hae, a se ke a bona sefahleho sa ka. Kahoo, 

Absalome a ya tlung ya hae, a se ke a bona sefahleho sa morena. 

25Ho ne ho se motho hohle Iseraeleng, ya tumileng ka botle ba hae, jwaloka 

Absalome; ho tloha bohatong ba maoto, ho isa hara hlooho, ho ne ho se kodi ho yena. 

26Enere ha a kuta hlooho ya hae, — o ne a ikuta ho feleng ha lemo se seng le se seng, 

hobane moriri o ne o mo imela, a nna a o kuta ke hona, — boima ba moriri wa hlooho 

ya hae e be e le ba dishekele tse makgolo a mabedi, ka tekanyo ya morena. 

27Absalome a tswallwa bashemane ba bararo le mosetsana a le mong; lebitso la hae e 

ne e le Tamare; e ne e le mosadi ya sebopeho se setle. 

28Absalome a dula lemo tse pedi Jerusalema, a ntse a sa bone sefahleho sa morena. 

29Yaba o bitsa Joabe, a tle a mo romele ho morena; Joabe a mpa a hana ho tla. A 

boela a romela la bobedi ho yena; le teng a hana ho tla. 

30A ba a re ho bahlanka ba hae: Le a e bona tshimo ya Joabe hobane e haufi le ya ka; 

e na le harese; eyang, le e tjhese. Bahlanka ba Absalome ba tjhesa tshimo. 

31Ebile Joabe o tloha, a tla ho Absalome, tlung ya hae, a re ho yena: Bahlanka ba hao 

ba tjheseditseng tshimo ya ka? 

32Absalome a re ho Joabe: Bona, nkile ka romela ho wena, ka re: Tloo kwano, ke tle 

ke o romele ho morena, ka ho re: Ke tlohetseng Geshure? Ho ka be ho le molemo, 

hojane ke sa le hona teng. Jwale, a nke ke bone sefahleho sa morena; leha ke ena le 

molato, a mpe a mpolaye. 

33Yaba Joabe o tla ho morena, a mo phetela.Morena a bitsa Absalome; a tla ho 

morena, a inama fatshe ka sefahleho pela morena, mme morena a aka Absalome. 

II SAMUELE 15 

Phetohelo ya Absalome. — Paleho ya Davida. — Absalome o kena Jerusalema a 
ikentse morena. — Davida o phallelwa ke Absalome. — Ntwa e lwana ya Davida le 

ya Absalome. — Absalome o bolawa ke Joabe. 

1Kamora tseo, Absalome a ipatlela koloi le dipere, le batho ba mashome a mahlano ba 

mathang ba mo eteletse pele. 

2Absalome o ne a tsoha e sa le hosasa, a ye ho ema pela tsela e yang kgorong ya 

motse; motho e mong le e mong ya neng a eya ho morena ka nyewe ya hae kahlolong, 

Absalome o ne a mo bitsa, a re: Wena nnyeo, o tswa motseng ofe? Eo ha a re: 

Mohlanka wa hao o tswa lelokong le itseng la Iseraele, 

3Absalome o ne a re ho yena: Taba tsa hao di ntle, di lokile, empa ha ho ya beilweng 

ke morena ho di utlwa ho wena. 

4Hape, Absalome o ne a re: Hoja nka bewa moahlodi wa lefatshe lena, bohle ba nang 

le dinyewe le tse ahlolwang ba ka be ba etla ho nna, mme nka be ke ba ahlolela. 

5Enere motho ha a etla ho inama pela hae, o ne a mo otlollela letsoho, a mo tshware, a 

mo ake. 

6Absalome a nna a etsa jwalo ho Baiseraele bohle ba tlang ho morena kahlolong; 

kahoo, Absalome a utswa dipelo tsa Baiseraele bohle. 

7Eitse hobane ho fete dilemo tse nne, Absalome a re ho morena: A nke ke ye 

Hebrone, ke lefe kano eo ke e anetseng Jehova. 

8Ke le mohlanka wa hao, ke sa le Geshure wa Siria, nkile ka hlapanya ka kano, ka re: 

Ha Jehova a ka mpusetsa hantle Jerusalema, ke tla sebeletsa Jehova. 

9Morena a re ho yena: Eya ka kgotso. Kahoo a tloha, a ikela Hebrone. 

10Empa Absalome a roma manqosa melokong yohle ya Iseraele, a reng. Etlere ha le 

utlwa modumo wa terompeta, le ke le re: Absalome ke morena Hebrone. 

11Ha ya le Absalome makgolo a mabedi a ba memilweng ba Jerusalema, ba ya ba sa 

etse mano, ba sa tsebe letho. 

12Absalome a romela le ho bitsa Akitofele Mogilone, moeletsi wa Davida, Gilo, 

motseng wa habo, nakong eo a neng a hlaba mahlabelo. Morero wa ba kwenehetseng 

morena wa tiya, le batho ba tlang ho Absalome ba nna ba eketseha. 

13Yaba e mong o tla, a behela Davida, a re: Pelo tsa Baiseraele di sokolohetse ho 

Absalome. 

14Davida a re ho bahlanka bohle ba hae bao a nang le bona Jerusalema: Tlohang, re 

baleheng: ha ho se jwalo, ha ho le a mong wa rona ya tla phonyohela Absalome. 

Phakisang le tlohe, esere mohlomong a re tshwara sehloho, a re ntsha kotsi, a bolaya 

le ba motseng ka bohale ba lerumo. 

15Bahlanka ba morerena ba re ho morena: Ke rona bana bahlanka ba hao, re tla etsa 

kahohle kamoo morena a ka ratang kateng. 

16Ebile morena o a tloha, le bohle ba ntlo ya hae ba mo sala morao; morena a mpa a 

siya basadi ba leshome ba direthe ho lebela ntlo. 

17Morena a tloha jwalo, le setjhaba sohle sa mo sala morao, ba ya, ba emisa tlung e 

hole. 

18Haele bahlanka ba hae, ba tsamaya kamathoko ho yena; Bakerethe le Bapelethe 

bohle, le bohle ba Gathe, e leng batho ba makgolo a tsheletseng, ba tlileng le yena ha 

a tloha Gathe, ba etella morena pele. 

19Yaba morena o re ho Ittai wa Gathe: Na wena o tlelang le rona? Kgutla, o sale le 

morena, etswe o le mojaki le ya tlositsweng haeno; kgutlela tlung ya hao. 

20Haele moo o sa tswa fihla maobane, nka o dikadikisa jwang kajeno hammoho le 

rona ho ya mane le mane? Haele nna, ke ya moo nka yang. Kgutla, o kgutlise le 

banabeno; mohau le nnete di ke di be ho wena. 

21Ittai a fetola morena, a re: Ka Jehova ya utlwang, le ka morena, monga ka, ya 

utlwang, leha morena, monga ka, a ka ba kae le kae, leha e le ho shweng, leha e le ho 

pheleng, mohlanka wa hao le yena o tla ba hona teng. 

22Davida a re ho Ittai: Ha ho le jwalo, tlo o fetele pele. Kahoo Ittai wa Gathe, le batho 

bohle ba hae, le bana bohle ba hae, ba fetela pele. 

23Batho bohle ba lefatshe ba ne ba ntse ba bokolla, ha setjhaba sohle se ntse se ya 

pele; morena a ba a tshela molapo wa Kedrone, le setjhaba sohle sa tshela, se nkile 

tsela e yang feelleng. 

24Le Tsadoke le Balevi bohle ba fihla, ba jere areka ya selekane sa Modimo; ba bea 

areka ya Modimo fatshe, mme Abiathare o ne a nyoloha, ho fihlela setjhaba kaofela se 

tswang hae se ba se qeta ho tshela. 

25Morena a ntoo re ho Tsadoke: Busetsa areka ya Modimo motseng; ha nka bona 

mohau ho Jehova, o tla nkgutlisa, a boele a mpontshe yona le tulo tsa yona. 

26Le mohlomong, leha a ka bolela hore ha a kgahlwe ke nna, ke nna enwa, a ke a etse 

ka nna kamoo a ratang kateng. 

27Morena a eketsa a re ho moprista Tsadoke: Na ha o utlwisise? Ipoelle hae ka kgotso, 

le Akimaatse mora hao, le Jonathane mora Abiathare, bara ba lona ba babedi. 

28Ke ya dikadika nahathothe, ho be ho fihle molomo o tswang ho lona o ntsebisang 

ditaba. 

29Ha ho le jwalo, Tsadoke le Abiathare ba kgutlisetsa areka ya Modimo Jerusalema, 

ba dula teng. 

30Jwale Davida a nyoloha moepeng wa thaba ya Mehlwaare, a hlwa a ntse a lla, 

hlooho ya hae e kgurumeditswe, a tsamaya, a rotse le dieta, le setjhaba sohle se ho 

yena se ikgurumeditse dihlooho, se ehlwa se ntse se lla. 

31Jwale Davida a tsebiswa, ha thwe: Akitofele ke e mong wa ba emelanang le 

Absalome. Davida a re: Oho, Jehova, o etse keletso ya Akitofele lefeela. 

32Davida eitse ha a fihla hlorong ya thaba moo Modimo o sebeletswang teng, Hushai 

Moarke a tla mo kgahlanyetsa, a hahotse kobo ya hae, a le dithole hloohong. 

33Davida a re ho yena: Ha o ka fetela pele le nna, o tla ba phahlo ho nna; 

34empa ha o ka boela hae, wa re ho Absalome: Oho, morena, ke tla ba mohlanka wa 

hao; jwalokaha ke bile mohlanka wa ntatao, ke be mohlanka wa hao jwale, moo o tla 

nketsetsa merero ya Akitofele ntho feela. 

35Ha ke re, ho setse le wena baprista Tsadoke le Abiathare na? Taba tsohle tseo o tla 

di utlwa tlung ya morena, o ke o di phetele baprista Tsadoke le Abiathare. 

36Bona, ba na le bara ba bona ba babedi, Akimaatse mora Tsadoke, le Jonathane mora 

Abiathare. Le ke le nthomele ka bona taba tsohle tseo le tla di utlwa. 

37Yaba Hushai, motswalle wa Davida, o ya motseng. Mme Absalome a kena 

Jerusalema. 

II SAMUELE 16 

1Eitse hobane Davida a fete hloro ya thaba hanyenyane, ha fihla Tsiba, mohlanka wa 

Mefiboshethe, a tla kgahlanyetsa Davida, a tla le diesele tse pedi tse belesitseng 

makgolo a mabedi a mahobe, le lekgolo la dinkgwana tsa morara wa lengangajane, le 

lekgolo la mangata a difeiye, le lekuka la veine. 

2Morena a re ho Tsiba: O reng ka tseo? Tsiba a re: Diesele ke hore ba ntlo ya morena 

ba di palame; mahobe wona le mangata a difeiye e be dijo tsa bahlankana, veine yona 

e nowe ke ya kgathalang feelleng. 

3Morena a re: Mora monga hao o kae na? Tsiba a re ho morena: Bona, o setse 

Jerusalema ka ho re: Kajeno ntlo ya Iseraele e tla busetsa mmuso wa ntate ho nna. 

4Morena a re ho Tsiba: Bona, tsohle tseo e leng tsa Mefiboshethe ke tsa hao. Tsiba a 

re: Ke a inama, ke re, a nke ke bone mohau ho morena, monga ka. 

5Davida ha a fihla Bahurime, a bona ho etswa teng monna wa lesika la ntlo ya Saule, 

lebitso la hae e le Shimei, mora Gera; a tla a ntse a rohakana. 

6A betsa Davida ka majwe, le bahlanka bohle ba morena Davida, le setjhaba sohle, le 

bahale bohle, ba tsamayang ho le letona le ho le letshehadi la morena. 

7Shimei a rohakana, a re: Tloha, tloha, motho ya madi, motho wa Beliale! 

8Jehova a busetse ho wena madi wohle a ntlo ya Saule, eo o ikentseng morena tulong 

tsa hae. Jehova o neile mora hao Absalome mmuso, mme bona, o tshwasitswe ke bobe 

ba hao, etswe o le motho ya madi. 

9Ebile Abishai, mora Tseruja, o re ho morena: Ana ntja eo e shweleng e rohakelang 

morena, monga ka? O ntumelle ke ye, ke mo kgaole hlooho. 

10Morena a re: Ke na le taba efe le lona, bara ba Tseruja? A nne a rohakane bo! Ha 

Jehova a mmoleletse hore a rohake Davida, ke mang ya ka reng ho yena: O etsetsang 

jwalo? 

11Davida a eketsa a re ho Abishai le ho bahlanka ba hae bohle: Bonang, ha esita mora 

ka ya tswileng maleng ho nna, a pheheletse ho mpolaya, Mobenjamine eo o 

tshwanetse ho mo fetisa hakakang! Mo tloheleng, a nne a rohake, etswe Jehova a mo 

laetse. 

12Ekaba Jehova o tla tadima tshwenyeho ya ka, hore Jehova a busetse botle ho nna 

bakeng sa hlapa tsa kajeno tsa motho eo. 

13Kahoo Davida le banna ba hae ba ya pele ka tsela ya bona; Shimei yena a nna a ya 

le mothati wa thaba, malokana le Davida, a ya a ntse a rohakana, a mmetsa ka majwe, 

a thuntsha lerole. 

14Davida, le batho bohle bao a nang le bona, ba fihla Ajefime, ba phomola teng. 

15Haele Absalome, o ne a tlile Jerusalema, a ena le setjhaba sohle sa Iseraele, a ena le 

yena Akitofele. 

16Yaba Hushai Moarke, motswalle wa Davida, o tla ho Absalome; Hushai a re ho 

Absalome: A ho phele morena! A ho phele morena! 

17Absalome a re ho Hushai: Na ke lona lerato leo o ratang motswalle wa hao ka lona 

na? Ha o a ka wa ya le motswalle wa hao keng? 

18Hushai a re ho Absalome: Tjhe; eo e leng ya kgethilweng ke Jehova, le ke setjhaba 

sena, le ke Baiseraele bohle, ke yena eo ke tla ba wa hae, ke dule ho yena. 

19Hape, nka sebeletsa mang, haese mora hae? Jwalokaha ke sebeleditse ntatao, ke tla 

o sebeletsa le wena jwalo. 

20Ebile Absalome o re ho Akitofele: Eletsanang e le lona hore na e ka kgona re etse 

jwang? 

21Akitofele a re ho Absalome: Kena ho direthe tsa ntatao, tseo a di siileng hore di 

lebele ntlo; etlare Baiseraele bohle ha ba utlwa hobane o ikentse ya nkgang ho ntatao, 

matsoho a bohle ba tlileng ho wena a tla tiiswa. 

22Ebile ho hlomelwa Absalome tente hodima ntlo, mme Absalome a kena ho direthe 

tsa ntatae pontsheng ho Baiseraele bohle. 

23Mehleng eo, keletso eo Akitofele a neng a eletsa ka yona, e be e kgodisa jwaloka 

eka ho botsitswe molomo wa Modimo. Keletso tsohle tsa Akitofele di ne di le kalo ho 

Davida le ho Absalome. 

II SAMUELE 17 

1Akitofele a eketsa a re ho Absalome: Jwale, a nke ke kgethe banna ba kete tse 

leshome le metso e mmedi, ke tlohe, ke phallele Davida le bosiu bona. 

2Ke tla mo fihlela a sa kgathetse, a fokotse matsoho, ke mo tshose; setjhaba sohle se 

leng ho yena se tla baleha; ke tla bolaya yena morena a nnotshi. 

3Ke tla sokollela setjhaba sohle ho wena, hobane, ha ho ka shwa motho eo o 

mmatlang, etlaba setjhaba se sokolohetse ho wena kaofela ha sona, mme setjhaba se 

tla ba le kgotso. 

4Taba eo ya kgahla Absalome le baholo bohle ba Iseraele. 

5Absalome a mpa a re: Ha ho ke ho bitswe Hushai Moarke, re utlwe molomo wa hae 

le yena. 

6Hushai ha a etla ho Absalome, Absalome a mmolella, a re: Akitofele o buile ka 

mokgwa o itseng; ana re tla etsa ka polelo ya hae, kapa tjhe? Bua le wena. 

7Hushai a re ho Absalome: Keletso eo Akitofele a eleditseng ka yona nakong ena, ha 

e ntle. 

8Hushai a eketsa a re: O tseba ntatao le banna ba hae, hobane ke bahale ba pelo di 

babang, jwaloka bere e amohilweng madinyane a yona naheng; hape, ntatao ke monna 

wa ntwa, a ke ke a robala le sera. 

9Ekaba le jwale o ipatile sekoting se seng, kapa kahosele; leha ba bang ho ba kwano 

ba ka wa, ntwa e sa qala, ya eba taba e utlwahalang, ya utlwang o tla re: Kotsi e 

hlahetse setjhaba se latelang Absalome. 

10Ha ho le jwalo, esita le eo e leng senatla, eo pelo ya hae e kang pelo ya tau, o tla 

fokola haholo, etswe Baiseraele bohle ba tseba hobane ntatao ke mohale, le hobane 

banna bao a nang le bona ba matla ntweng. 

11Ke eletsa ke hona, ke re: Baiseraele bohle ba ke ba phuthelwe ho wena, ho tloha 

Dane le ho ya fihla Beerseba, ba be ka ka lehlabathe le lebopong la lewatle, mme le 

wena o futuhe ka sebele sa hao. 

12Jwale re tla mo fihlela hohle moo a ka fumanwang teng, re mo wele ka sehloho, 

jwoloka phoka ha e wela fatshe, ho tle ho se ke ha phonyoha motho, leha e le yena, 

leha e le e mong wa banna bohle ba nang le yena. 

13Leha a itshabela motseng o mong, Baiseraele bohle ba tla tlisa marapo motseng oo, 

re o hulele nokeng, ho fihlela ho sa fumanwe lejwe la teng leha le le leng. 

14Yaba Absalome le Baiseraele bohle, ba re: Keletso ya Hushai Moarke e ntle haholo 

ho fetisa keletso ya Akitofele. Athe ke Jehova ya neng a laetse hore ho senngwe 

keletso e ntle ya Akitofele, e le hore Jehova a hlahisetse Absalome kotsi. 

15Yaba Hushai o re ho baprista Tsadoke le Abiathare: Akitofele o eleditse Absalome 

le baholo ba Iseraele ka keletso e itseng, nna ke ba eleditse ka keletso e itseng. 

16Jwale, romelang kapele, le tsebise Davida, hore a se ke a robala bosiu bona 

nahathothe, a mpe a tshelele mose wane, esere mohlomong morena le setjhaba sohle 

se leng ho yena ba timetswa. 

17Haele Jonathane le Akimaatse, ba ne ba eme Ene-Rogele. Morwetsana a ya, a ba 

bolella hore ba ye, ba tsebise morena Davida. Hobane ba ne ba tshaba ho bonwa ha ba 

kena motseng. 

18Empa mohlankana e mong a ba bona, a tsebisa Absalome. Leha ho le jwalo, ba 

tsamaya ba babedi, ba potlaka, ba fihla Bahurime ha monna e mong, ya nang le sediba 

se sekoti lebaleng la hae, ba theohela teng. 

19Mosadiwa hae a nka lesela, a le ala hodima sediba se sekoti, a aneha koro e 

tutsweng teng, hore ho se ke ha bonahala letho. 

20Bahlanka ba Absalome ba fihla ha mosadi eo, ba re: Ba kae boAkimaatse le 

Jonathane? Mosadi a re ho bona: Ba tshetse molatswana. Ba batla, ba se ke ba fumana 

letho, ba ba ba kgutlela Jerusalema. 

21Eitse hobane ba tsamaye, boJonathane ba tswa sekoting, ba ya tsebisa morena 

Davida, ba re ho Davida: Tlohang, le tshele noka kapele, hobane Akitofele o eleditse 

bakeng sa lona ka hore le ka hore. 

22Yaba Davida le setjhaba sohle se ho yena ba tloha, ba tshela Jordane. Ha bo esa, ha 

bo ho se ho se le a mong ya sa kang a tshela Jordane. 

23Jwale, Akitofele, ha a bona hore ha ho etswe ka keletso ya hae, a qhaneha esele ya 

hae, a tloha, a ya hae motseng wa habo; a hleka ntlo ya hae, a ikgama, a shwa, mme a 

epelwa lebitleng la ntatae. 

24Haele Davida, a ya fihla Mahanaime; Absalome yena, a tshela Jordane, a ena le 

batho bohle ba Iseraele. 

25Tulong tsa Joabe, Absalome a bea Amasa molaodi wa makgotla. Amasa eo e ne e le 

mora motho ya bitswang Jithra, Moiseraele, ya neng a kene ho Abigaile, moradi wa 

Nahashe, ngwanabo Tseruja, mma Joabe. 

26Jwale, Baiseraele le Absalome ba ya, ba emisa naheng ya Gileade. 

27Davida ha a fihla Mahanaime, Shobi, mora Nahashe wa Rabba, wa bana ba 

Ammone, le Makire, mora Ammiele wa Lodebare, le Barsillai, Mogileade wa 

Roglime, 

28ba tlisa diphate, le merifi, le dipitsa tsa letsopa, le koro, le harese, le phofo, le 

diqhome, le dinawa, le dierikise, le dipabi, 

29le dinotshi, le sereledi, le dinku, le mafi; ba di tlisetsa Davida le setjhaba seo a nang 

le sona, e be dijo tsa bona, ba re: Setjhaba se lapile, se kgathetse, se nyorilwe ka baka 

la nahathothe. 

II SAMUELE 18 

1Yaba Davida o bala setjhaba seo a nang le sona, a se beela balaodi ba dikete le 

balaodi ba makgolo. 

2Karolo ya boraro ya setjhaba, Davida a e laola le Joabe; karolo e nngwe ya boraro le 

Abishai mora Tseruja, ngwanabo Joabe; le karolo e nngwe ya boraro le Ittai wa 

Gathe. Morena a ba a re ho setjhaba: Le nna ke tla ya le lona. 

3Setjhaba sa re: Tjhe, o ke ke wa ya; hobane leha re baleha, ba ke ke ba re letho ka 

rona; leha halofo ya rona re ka shwa, le teng ba ke ke ba re letho ka rona; athe wena o 

ka leshome la dikete tsa rona; ho ka ba hotle jwale, leha o ka re tlatsa o etswa 

motseng. 

4Morena a re ho bona: Ke tla etsa se leng setle mahlong a lona. Yaba morena o ya 

ema pela kgoro ya motse, mme setjhaba kaofela sa tswa ka makgolo le ka dikete. 

5Morena a laela Joabe le Abishai le Ittai, a re: Baballang mohlankana Absalome ka 

baka la ka. Le setjhaba sohle sa utlwa, ha morena a laela balaodi bohle ba ntwa 

bakeng sa Absalome. 

6Jwale, setjhaba sa tswela naheng ho ya kopanya ntwa le Baiseraele, mme ntwa ya 

lwana morung wa Efraime. 

7Teng, setjhaba sa Iseraele sa hlolwa ke bahlanka ba Davida, le polao ya bona ya eba 

kgolo tsatsing leo, ya eba kete tse mashome a mabedi. 

8Hobane teng, ntwa ya qhalana ka lefatshe lohle, mme tsatsing leo moru wa eja batho 

ba fetisang ba jelweng ke lerumo. 

9Haele Absalome, a tshoha a kgahlana le bahlanka ba Davida. Absalome o ne a 

kaletse esele; esele ha e fihla tlasa makala a lohaneng a sefate se selelele sa terebinte, 

hlooho ya Absalome ya tshwaswa sefateng sa terebinte, mme a leketla hara sebaka, 

mahareng a lehodimo le lefatshe; esele e tlasa hae yona ya feta. 

10Monna e mong, ha a bona hoo, a tsebisa Joabe, a re: Bona, ke bone Absalome a 

lepeletse sefateng sa terebinte. 

11Joabe a fetola monna ya mo tsebisang, a re: Mme ha o mmone, ha o a ka wa 

mmolaya keng hona moo? Nka be ke o neile dishekele tsa silefera tse leshome le 

senyepa. 

12Monna eo a re ho Joabe: Le hojane nka newa dishekele tse sekete matsohong a ka, 

ke be nke ke ka isa letsoho la ka ho ngwana morena, etswe morena a o laetse, wena le 

Abishai le Ittai, re ntse re utlwa, a re: Bonang hore ho se be motho ya amang 

mohlankana Absalome. 

13Le hojane ka etsa ke pata, haele mona ho se taba e ka patelwang morena, le wena o 

ka be o mpoletse. 

14Joabe a re: Ha ke na ho dieha hakalo ka baka la hao. Yaba o nka marumo a mararo 

letsohong la hae, a hlaba Absalome pelong ka wona, Absalome a ntse a le hara sefate 

sa terebinte, a sa utlwa. 

15Bahlankana ba leshome, mahlahana a Joabe, ba teela Absalome hare, ba mo hlaba, 

ba mmolaisa. 

16Ebile Joabe o letsa terompeta, mme setjhaba sa lesela ho phallela Baiseraele; hobane 

Joabe a thibela setjhaba. 

17Ba nka Absalome, ba mo lahlela sekoting se seholo morung, mme ba mo qhobela ka 

qubu e kgolo haholo ya majwe. Haele Baiseraele bohle, ba balehela e mong le e mong 

hae tenteng ya hae. 

18Absalome, ha a sa phela, o ne a nkile seemahale, a itlhometse sona sekgutlong sa 

morena ka ho re: Ha ke na mora ya tla hopotsa batho lebitso la ka. Le kajeno lena, se 

ntse se bitswa seemahale sa Absalome. 

19Yaba Akimaatse, mora Tsadoke, o re: A nke ke mathe, ke isetse morena taba e 

molemo ya hore Jehova o mo pheteleditse ho dira tsa hae. 

20Joabe a re ho yena: Ho ke ke ha ya wena kajeno; o tla isa ditaba ka tsatsi le leng, 

empa kajeno lena, o ke ke wa isa ditaba, ka baka la hobane ngwana morena o timetse. 

21Yaba Joabe o re ho Kushi: Eya behela morena seo o se boneng. Kushi a inama pela 

Joabe, a ntoo matha. 

22Akimaatse, mora Tsadoke, a boela a re ho Joabe: Leha ho ka ba jwang le jwang, a 

nke ke mathe le nna kamora Kushi. Joabe a re: O pheheletseng ho matha, mora ka, 

athe taba eo o e isang hase e ka o fumantshang teboho? 

23A mpa a re: Leha ho ka ba jwang le jwang, ke rata ho matha. Joabe a re ho yena: 

Matha. Ebile Akimaatse o matha ka tsela ya lehwatata la Jordane, a ba a feta Kushi. 

24Haele Davida, o ne a dutse pakeng tsa kgoro tse pedi, molebedi a ntse a tsamaya 

hodima lerako, hodima monyako. Ha a tadima, a bona ho hlaha monna ya mathang a 

nnotshi. 

25Molebedi a hoeletsa, a tsebisa morena. Morena a re: Ha a le nnotshi, ke ya tlisang 

ditaba. A nna a tsamaya, a atamela. 

26Molebedi a bona monna e mong wa bobedi ya mathang; molebedi a ba a memetsa 

molebedi wa monyako, a re: Ho hlahile monna e mong hape ya mathang a nnotshi. 

Morena a re: Le yena o tlisa ditaba. 

27Molebedi a eketsa a re: Ke batla ke re, ho matha ha wa pele ho tshwana le ho matha 

ha Akimaatse, mora Tsadoke. Morena a re: Ke motho ya molemo, o tlisa taba tse 

molemo. 

28Yaba Akimaatse o hoeletsa, a re ho morena: Tsohle di lokile! A inamela fatshe ka 

sefahleho pela morena, a re: Ho bokwe Jehova, Modimo wa hao, ya neetseng 

matsohong a hao banna ba kwenehetseng morena, monga rona. 

29Morena a re: Na mohlankana Absalome o sa pholohile na? Akimaatse a re: Ke bone 

moferefere o moholo, ha Joabe a roma mohlanka e mong wa morena, a nthoma le nna 

ke leng mohlanka wa hao, ke mpa ke sa ka ka tseba hore na ke wang? 

30Morena a re: Sutha, o eme mono. Mme a sutha, a emela thoko. 

31Ha fihla Kushi. Kushi a re: Morena, monga ka, a thabele taba tseo ke tlang le tsona; 

efela kajeno lena, Jehova o o pheteleditse ho ba o kwenehetseng. 

32Morena a re ho Kushi: Ana mohlankana Absalome o sa pholohile na? Kushi a re: 

Dira tsa morena, monga ka, le bohle ba o kwenehelang hore ba tla ba o hlahisetse 

bobe, ba be jwaloka mohlankana eo. 

33Ebile morena o hlokofala haholo, a hlwella phaposing e hodima monyako, a lla, a 

nna a tsamaya teng, a ntse a re: Mora ka Absalome! mora ka! mora ka Absalome! 

Hojane ho shwele nna bakeng sa hao, Absalome! mora ka! mora ka! 

II SAMUELE 19 

Davida o kgutlela Jerusalema. — Phetohelo ya Sheba, Mobenjamine. — Amasa, 
molaodi wa makgotla a Absalome, o bolawa ke Joabe. — Polao ya Sheba. 

1Yaba Joabe o a tsebiswa, ha thwe: Bona, morena o a lla, o llela Absalome. 

2Kahoo ho hlola ha tsatsi leo ha fetohela setjhaba sohle bofifi, hobane setjhaba se ne 

se utlwa tsatsing leo, ha ho thwe, morena o hlomohetse mora hae; 

3setjhaba sa kgukgunela motseng tsatsing leo, ka mokgwa oo batho bao e kang ba 

dihlong ba kgukgunelang teng ha ba balehile ntweng. 

4Haele morena, o ne a ikgurumeditse sefahleho, a ntse a meketsa ka lentswe le leholo, 

a re: Mora ka Absalome! Absalome, mora ka! mora ka! 

5Yaba Joabe o ya ho morena tlung, a re: Kajeno o hlabisitse difahleho tsa bahlanka ba 

hao bohle dihlong, athe ba pholositse ho phela ha hao kajeno, le ho phela ha bara ba 

hao, le ho phela ha baradi ba hao, le ho phela ha basadi ba hao, le ho phela ha direthe 

tsa hao. 

6O rata ba o hloileng, o hloile ba o ratang, etswe kajeno o bontshitse hobane ha o re 

letho ka balaodi le ka bahlanka ba hao; ke lemoha kajeno hobane, le hojane Absalome 

a pholohile, rona bohle re mpa re shwele kajeno, ho ka be ho lokile mahlong a hao. 

7Ema jwale, o tswe, o bue hantle le bahlanka ba hao; hobane ke hlapanya ka Jehova, 

ke re, ha o sa tswe, ho ke ke ha sala motho le a mong le wena bosiung bona boo, mme 

kotsi ena e tla fetisa dikotsi tsohle tse o hlahetseng haesale le botjheng ba hao, le ho 

tlisa nakong ya jwale. 

8Ebile morena o tsoha, a ya dula kgorong, mme setjhaba sohle sa itlisa teng pela 

morena. Haele Baiseraele, ba ne ba balehetse e mong le e mong hae tenteng ya hae. 

9Jwale, setjhaba sohle, melokong yohle ya Iseraele, se ne se tsekisana, se re: Morena o 

re namoletse matsohong a dira tsa rona, o bile o re pholositse ho Bafilesta, athe jwale 

o balehile lefatsheng ka baka la Absalome. 

10Haele Absalome eo re neng re itlotseditse yena, o shwele ntweng; ha le bolele keng 

lentswe la hore ho boele ho latwe morena? 

11Morena Davida a romela ho baprista Tsadoke le Abiathare, a re: Buang le baholo ba 

Juda, le re: Le diehetseng ho kgutlisetsa morena tlung ya hae, athe polelo tsa 

Baiseraele bohle di se di fihlile ho morena moo a leng teng? 

12Ke lona le leng banabeso, le masapo a ka, le nama ya ka; le diehetseng ho lata 

morena? 

13Le ho Amasa le re: Na ha o masapo a ka le nama ya ka na? Modimo o nketse ka 

hore le ka hore, ha o sa bewe molaodi wa makgotla a ka kamehla, tulong tsa Joabe. 

14A sekamisa jwalo pelo tsa banna bohle ba Juda, jwaloka hoja ke motho a le mong. 

Ba romela ke hona ho morena, ba re: Kgutla, wena le bahlanka ba hao bohle. 

15Ha ho le jwalo, morena a kgutla, a ba a fihla Jordane; le Bajuda ba fihla Gilgale, ho 

tla kgahlanyetsa morena le ho mo tshedisa Jordane. 

16Shimei, mora Gera, Mobenjamine wa Bahurime, a phakisa a ya le batho ba Juda ho 

kgahlanyetsa morena Davida. 

17O ne a na le sekete se seng sa banna ba Benjamine, hammoho le Tsiba, mohlanka 

wa ntlo ya Saule, le bara ba hae ba leshome le metso e mehlano, le bahlanka ba hae ba 

mashome a mabedi. Ba tla ba tshela Jordane, pontsheng ho morena. 

18Ba tshedisa le sekepana sa ho tshedisa ba ntlo ya morena, le ho etsa kahohle kamoo 

a ka ratang kateng. Haele Shimei, mora Gera, eitse hobane morena a tshele Jordane, a 

itihela fatshe pela morena, 

19a re ho morena: Oho monghadi, o se ke wa mpea molato, le ho hopola o se ke wa 

hopola kamoo mohlanka wa hao a kileng a o sitelwa kateng, mohla morena, monga 

ka, a neng a tlohile Jerusalema; morena a se ke a elellwa taba eo pelong ya hae; 

20hobane, ke le mohlanka wa hao, ke tseba hobane ke sitilwe; ke ka baka leo ke 

fihlileng kajeno ke le wa ho qala ho bohle ba ntlo ya Josefa, ho kgahlanyetsa morena, 

monga ka. 

21Empa Abishai, mora Tseruja, a re: Ha ke re, Shimei, o loketse ho shwa, hobane o 

kile a rohaka motlotsuwa wa Jehova na? 

22Davida a re: Ke na le taba efe le lona, bara ba Tseruja, hore le ipee ba nkganyetsang 

kajeno lena na? Ana kajeno ho ka bolawa motho Iseraeleng na? Ha ke re, ke tsebile 

kajeno hobane ke nna morena wa Iseraele na? 

23Ebile morena o re ho Shimei: Ha o ka ke wa shwa. Mme morena a mo hlapanyetsa 

jwalo. 

24Mefiboshethe, mora Saule, le yena a tla kgahlanyetsa morena: o ne a sa ka a 

itlhatswa maoto, leha e le ho lokisa ditedu tsa hae, leha e le ho hlatswa diaparo tsa hae 

haesale morena a tloha, ho fihlela a ba a kgutla ka kgotso. 

25Yare ha a kgahlanyetsa morena, a sa tswa Jerusalema, morena a re ho yena: Ha o a 

ka wa tsamaya keng le nna, Mefiboshethe? 

26A re: Morena, monga ka, mohlanka wa ka o nthetsitse; athe, ke le mohlanka wa hao, 

ke na be ke laetse hore ke qhanehelwe esele, ke tle ke e palame, ke ye le morena; o a 

tseba, mohlanka wa hao o holofetse maoto. 

27O bile o etselleditse mohlanka wa hao ho morena, monga ka, empa morena, mong a 

ka, o jwaloka lengeloi la Modimo; etsa kamoo ho leng molemo kateng, mahlong a 

hao. 

28Hobane bohle ba ntlo ya ntate e be e se e le batho ba lokelang ho shwa pela morena, 

monga ka; leha ho le jwalo, o kile wa bea mohlanka wa hao hara ba jang tafoleng ya 

hao. Ke sa na le tokelo efe? Nka howeletsa ka taba efe ho morena? 

29Morena a re ho yena: O sa bua taba dife tsa hao? Ke re, wena le Tsiba, le arolelane 

masimo. 

30Mefiboshethe a re ho morena: A nke hohle, haele moo morena, monga ka, a 

kgutletse hae ka kgotso. 

31Le Barsillai wa Gileade a tloha Roglime, a fihla, a tshela Jordane hammoho le 

morena, hore a mo tshedise Jordane. 

32Barsillai e be e se e le motho e moholo, ya dilemo tse mashome a robileng meno e le 

mmedi; o ne a babaletse morena ka dijo, ha a sa le Mahanaime, etswe e be e le motho 

ya ruileng haholo. 

33Ebile morena o re ho Barsillai: A re ke re fetele pele le wena, ke tle ke o fepe le nna 

Jerusalema. 

34Barsillai a araba morena, a re: Tshiu tsa ho phela ha ka di sa le kae, ha o re, ke ye 

Jerusalema le morena? 

35Kajeno, ke na le dilemo tse mashome a robileng meno e le mmedi; nka tseba jwang 

ho kgetha se monate ho se babang na? Ana mohlanka wa hao o sa tseba ho utlwa seo 

ke se jang, leha e le seo ke se nwang na? Na ke sa tseba ho utlwa mantswe a dibini tsa 

banna le tsa basadi na? Na mohlanka wa hao a ka nna a iketsa phahlo ho morena, 

monga ka, na? 

36Mohlanka wa hao a ka mpa a tshela Jordane feela le morena, hobane ke haele hofe 

hoo morena a ka mputsetsang hona ka moputso o kalo na? 

37Mohlanka wa hao a mpe a kgutle, ke ye ke shwe motseng wa ka haufi le lebitla la 

ntate le la mme; bona, mohlanka wa hao Kimhame ke enwa, o tla tshela le morena, 

monga ka; o ke o mo etsetse seo o ka se ratang. 

38Morena a re: Kimhame re ke re tshele le yena, ke mo etsetse seo o se ratang; le 

wena ke tla o etsetsa eng le eng eo o ka e lakatsang. 

39Jwale, setjhaba sohle sa tshela Jordane, le yena morena a tshela, a ntoo aka Barsillai, 

a mo hlohonolofatsa, Barsillai a ba a ipoella ha hae. 

40Haele morena, a fetela Gilgale, le Kimhame a fetela pele le yena. Setjhaba kaofela 

sa Juda sa tshedisa morena, se ena le sekoto se seng sa setjhaba sa Iseraele. 

41Jwale, banna bohle ba Iseraele ba tla ho morena, ba re ho morena: Na banna ba 

Juda, bao e leng banababo rona, ba o utsweditseng ho rona, ba bile ba tshedisitse 

morena le ba ntlo ya hae, le banna bohle ba Davida Jordane? 

42Banna bohle ba Juda ba fetola banna ba Iseraele, ba re: Ke kahobane morena o haufi 

haholo le rona ka ho tswalwa; le halefetseng ka taba ena na? Na le ho ja, re jele tsa 

morena, kapa na o re neile dimpho na? 

43Banna ba Iseraele ba fetola banna ba Juda, ba re: Re na le dikarolo tse leshome ho 

morena, hape, Davida ke wa rona haholo ho lona; le re nyediseditseng hakalo, ha le sa 

ka la qala ka ho buisana le rona tabeng ya ho lata morena? Mme puo tsa banna ba 

Juda tsa eba thata ho feta tsa banna ba Iseraele. 

II SAMUELE 20 

1Bakeng sena, ha hlaha monna wa Beliale, bitso la hae e le Sheba, mora Bikri, monna 

wa Benjamine; a letsa terompeta, a re: Ha re na kabelo ho Davida, hape ha re na lefa 

ho mora Jese; oho Iseraele, e mong le e mong a boele tenteng ya hae. 

2Kahoo, banna bohle ba Iseraele ba tloha ho Davida, ba latela Sheba, mora Bikri; 

banna ba Juda ba mpa ba kgomarela morena wa bona, ba tloha le yena Jordane, ba mo 

isa Jerusalema. 

3Davida a fihla tlung ya hae Jerusalema; morena a nka basadi ba leshome ba direthe, 

bao a neng a ba siile ho mo lebella ntlo, a ba bea moo ba bolokwang teng, a nna a ba 

fepa, a mpa a se ke a hlola a kena ho bona; ba nna ba dula ba kwaletswe, ba phela ba 

mokgwa wa bahlolohadi, ho isa tsatsing la ho shwa ha bona. 

4Ebile morena o re ho Amasa: Mmemele banna ba Juda ka tshiu tse tharo, le wena o 

ke o be teng. 

5Kahoo, Amasa a ya mema Juda, a mpa a dieha, a tlola nako eo a e beetsweng. 

6Ka baka leo, Davida a re ho Abishai: Jwale, Sheba, mora Bikri, o tla re senyetsa ho 

feta Absalome; eya, wena le bahlanka ba monga hao, o mo phallele, esere mohlomong 

a bona metse e marako, a re phonyohela jwalo. 

7Ha ho le jwalo, banna ba Joabe ba ya le yena, hammoho le Bakerethe le Bapelethe, le 

bahale bohle, ba tloha Jerusalema ho phallela Sheba, mora Bikri. 

8Ba re ba sa fihla lefikeng le leholo le Gibeone, Amasa a teana le bona. Haele Joabe, o 

ne a ikgahlotse ka sabole hodima diaparo tseo a di apereng; e ne e le ka selateng sa 

yona, e tlamilwe thekeng la hae. Yare ha a tsamaya, ya tswa, ya wela fatshe. 

9Joabe a re ho Amasa: Ana o sa dutse ka kgotso na, ngwaneso? Joabe a ba a tshwara 

ditedu tsa Amasa ka letsoho le letona, a re o a mo aka; 

10athe Amasa ha a lemohe sabole e ka letsohong le leng la Joabe. Ka yona Joabe a mo 

hlaba mpeng, a horomeletsa mala a hae fatshe, a se ke a hlaba la bobedi; a shwela 

teng. Joabe le Abishai ngwanabo ba ntoo phallela Sheba, mora Bikri. 

11Mohlankana e mong wa Joabe a ema pela setopo sa Amasa, a re: Ya ratang Joabe, le 

ya reng ka Davida, ba latele Joabe. 

12Amasa o ne a phethohaka mading a hae, mmileng o moholo. Monna eo ha a bona 

hobane setjhaba sohle se ema teng, a tlosa Amasa mmileng, a mo lahlela thoko 

naheng, a akgela kobo hodima hae, kahobane a ne a bona hobane bohle ba tla teng, le 

ho ema teng. 

13Eitse hobane a tloswe mmileng, banna bohle ba feta, ba latela Joabe ho phallela 

Sheba, mora Bikri. 

14Sheba eo a nna a ya le meloko yohle ya Iseraele, ho ya fihla Abele-Bethe-Maaka. 

Bahale bohle ba phutheha, ba mo latela. 

15Jwale, ba Joabe ba fihla, ba thibella Sheba Abele-Bethe-Maaka; ba emisa tutudu e 

potang motse, e sikang le lerako, mme banna bohle ba leng ho Joabe ba phunya lerako 

ba tle ba le heletse. 

16Yaba mosadi ya hlalefileng o howeletsa a le motseng, a re: Utlwang! Utlwang! 

Bolellang Joabe, le re: Atamela kwano, ke tle ke bue le wena. 

17Ha a atametse pela hae, mosadi a re: A ke wena Joabe na? A re: Ke nna enwa. 

Mosadi a re ho yena: Mamela polelo tsa lekgabunyane la hao. Joabe a re: Ke a 

mamela. 

18Mosadi a re: Kgale ba ne ba bua taba, ba re: Botsisang taba Abele! Mme taba di ne 

di fela moo. 

19Motse wa heso ke o mong motse o ratang kgotso, o tshepehang Iseraeleng, athe 

wena o pheheletse ho fedisa motse oo e leng mma batho Iseraeleng; o ratelang ho 

metsa lefa la Jehova? 

20Joabe a mo fetola, a re: E be hole le nna, e be hole le nna, taba ya hore ke heletse, 

kapa ke timeletse; 

21taba ha e jwalo; empa monna o teng wa thaba ya Efraime, lebitso la hae ke Sheba, 

mora Bikri; o kwenehetse morena Davida; ha le ka nneela yena a le mong, ke tla tloha 

pela motse. Mosadi a re ho Joabe: Bona, hlooho ya hae e tla akgellwa wena lerakong. 

22Jwale, mosadi a ya ka bohlale boo ba hae ho setjhaba sohle; ba ba ba kgaola Sheba, 

mora Bikri, hlooho, ba e akgella Joabe. A letsa terompeta, mme banna ba hae ba tloha 

pela motse, e mong le e mong a ipoella hae tenteng ya hae, Joabe yena a kgutlela ho 

morena Jerusalema. 

23Ha ho le jwalo, Joabe ya nna ya eba molaodi wa makgotla wohle a Iseraele: Benaia, 

mora Jehojada, e ne e le molaodi wa Bakerethe le Bapelethe; 

24Adorame e ne e le molaodi wa lekgetho; Josafate, mora Akilude, e ne e le mmoloki 

wa mangolo a mmuso; 

25Sheva yena e ne e le mongodi; Tsadoke le Abiathare e ne e le baprista; 

26Ira wa Jaire e ne e le tona ya Davida. 

II SAMUELE 21 

Tlala ya lemo tse tharo. — Bagibeone ba newa banna ba supileng ba lesika la 
Saule ho ba fanyeha. 

1Mehleng ya Davida, tlala ya eba teng ka dilemo tse tharo tse hlahlamanang. Davida a 

botsa Jehova; mme Jehova a re: Ke ka baka la Saule le la ntlo ya hae e madi, kamoo a 

kileng a bolaya ba Gibeone kateng. 

2Yaba morena o mema ba Gibeone, a bua le bona. Ba Gibeone e be e se ba bana ba 

Iseraele, e ne e le ba setseng ba Baamore; Baiseraele ba ne ba ba 

hlapanyeditse pholoho, Saule a mpa a rata ho ba bolaya, ka ho tjhesehela bana ba 

Iseraele le Juda. 

3Davida a re ho ba Gibeone: Ke tla le etsetsang, kapa ke tla etsa pheko kang, hore le 

hlohonolofatse lefa la Jehova? 

4Ba Gibeone ba re ho yena: Hase taba ya silefera, kapa ya kgauta e mahareng a rona le 

Saule le ntlo ya hae; hape, hase rona re ka reng, ho bolaelwe motho 

Iseraeleng. Davida a re: Ke tla le etsetsa seo le tla se bolela. 

5Ba re ho morena: Monna ya neng a hopotse ho re timetsa, ya neng a re 

reretse bobe, hore re timelletswe ruri naheng yohle ya Iseraele, 

6a re ke re fuwe banna ba supileng bao e leng bara ba hae, re ba fanyehe pela Jehova, 

Gibea wa Saule motlotsuwa wa Jehova. Morena a re: Ke le file bona. 

7Morena a mpa a qenehela Mefiboshethe, mora Jonathane, mora Saule, ka baka la 

kano ya Jehova e neng e le mahareng a bona, mahareng a Davida le Jonathane, mora 

Saule. 

8Jwale, morena a nka bara ba babedi ba Ritspa, moradi wa Aja, bao a ba tswaletseng 

Saule, Armoni le Mefiboshethe, le bara ba bahlano ba Merabe, moradi wa Saule, bao 

a ba tswaletseng Adriele, mora Barsillai wa Mehola; 

9a ba neela matsohong a ba Gibeone, mme ba ba fanyeha thabeng pela Jehova. Bao ba 

supileng ba eshwa jwalo hammoho, ba bolawa nakong ya ho kotula, matsatsing a pele 

ha batho ba qala ho hela harese. 

10Yaba Ritspa, moradi wa Aja, o nka lesela le mahwashe, a ikalla lona hodima lefika, 

haesale ho qalwa ho kotulwa, ho isa ha metsi a lehodimo a nela ditopo tsa bona, a se 

ke a dumella dinonyana tsa lehodimo ho tla dula hodima tsona motshehare, leha e le 

dibatana tsa naha bosiu. 

11Davida a tsebiswa se entsweng ke Ritspa, moradi wa Aja, serethe sa Saule. 

12Ha ho le jwalo, Davida a lata masapo a Saule, le masapo a Jonathane mora hae, ho 

banna ba Jabeshe-Gileade, ba neng ba a tlositse lepatlelong la Bethe-Shane, moo 

Bafilesta ba neng ba a fanyehile, mohla Bafilesta ba bolayang Saule Gilboa. 

13A lata teng masapo a Saule le masapo a Jonathane mora hae; le masapo a ba tswa 

fanyehwa, le wona a bokellwa. 

14Masapo a Saule le a Jonathane mora hae, a epelwa fatsheng la Benjamine, Tsela, 

lebitleng la Kishe ntatae. Ha etswa kahohle kamoo ho laetsweng kateng, ke morena. 

Kamora tseo Modimo wa hauhela lefatshe. 

Ntwa le Bafilesta 

15Bafilesta ba boela ba lwana le Baiseraele; ka baka leo, Davida a futuhela Bafilesta a 

ena le bahlanka ba hae; ke ha Davida a se a fokotse. 

16Yaba Jishbi-Benobe, wa mofuta wa Barefaime eo lerumo la hae le neng le na le 

boima ba dishekele tse makgolo a mararo tsa koporo, ya ikgahlotseng le ka sabole e 

ntjha, a re o bolaya Davida. 

17Empa Abishai, mora Tseruja, a tlatsa Davida, a hlaba Mofilesta, a mmolaya. Yaba 

banna ba Davida ba mo antsha, ba re: Ha o sa tla futuha le rona, esere mohlomong wa 

tima lebone la Iseraele. 

18Kamora tseo, Bafilesta ba boela ba lwana Gobe. Teng, Sibbekai wa Hushathe a 

bolaya Safe wa mofuta wa Barefaime. 

19Hapehape, Bafilesta ba lwana Gobe; teng, Elehanane, mora Jaare-Oregime wa 

Bethlehema, a bolaya Goliathe wa Gathe, eo theko ya lerumo la hae e neng e le ka ka 

sefate sa selohi. 

20Hapehape, ntwa e nngwe ya lwana Gathe; teng, ha hlaha monna e molelele eo seatla 

se seng le se seng sa hae se nang le menwana e tsheletseng, le leoto le leng le le leng 

la hae le nang le menwana e tsheletseng, e etsa mashome a mabedi a metso e mene ha 

e balwa. Le yena e ne e le wa mofuta wa Barefaime. 

21A nyedisa Iseraele; Jonathane, mora Shimei ngwanabo Davida, a mpa a mmolaya. 

22Bao ba bane e be e le ba mofuta wa Barefaime ba Gathe; ba eshwa ka matsoho a 

Davida le ka matsoho a bahlanka ba hae. 

II SAMUELE 22 

Sefela sa Davida. 

1Eitse hobane Jehova a namolele Davida matsohong a dira tsohle tsa hae, le 

matsohong a Saule, Davida a binela Jehova dithoko tse reng: 

2Jehova ke lefika la ka le qhobosheane ya ka, monamoledi wa ka. 

3Modimo ke lefika la ka leo ke tshabelang ho lona; ke thebe ya ka, lenaka la poloko 

ya ka, qhobosheane e phahameng ya ka, le setshabelo sa ka, Mopholosi wa ka ya 

nnamoletseng bothateng! 

4Ke howeletsa, ke re: Jehova o loketse ho bokwa! Mme ke namolelwa matsohong a 

dira tsa ka. 

5Maqhubu a lefu a ne a nkopetse hare, diphororo tsa tshenyo di ne di ntshositse; 

6marapo a lebitla a ne a ntikile, mamena a lefu a ne a ntshwasitse. 

7Matswalong a ka, ka bitsa ho Jehova, ka hoeletsa ho Modimo wa ka. A utlwa lentswe 

la ka a le sehalalelong sa hae, mme mohoweletso wa ka wa finyella ditsebeng tsa hae. 

8Teng, lefatshe la reketla, la thothomela; metheo ya mahodimo ya keqa, ya sisinyeha, 

kahobane a ne a halefile. 

9Ha nyoloha mosi dinkong tsa hae, le mollo o timeletsang molomong wa hae; a phutsa 

mashala a hlenneng. 

10A namisa lehodimo, a theoha; lefifi le letenya le ne le le tlasa maoto a hae. 

11A kalla kerubime, a fofa; a bonwa a fofa ka dipheo tsa moya; 

12a ikgurumetsa ka lefifi, a ikopa ka maqhubu a metsi le ka maru a matsho. 

13Kganyeng e mo eteletseng pele ha tswa mashala a hlenneng. 

14Jehova a duma lehodimong, Mookamedi ya phahameng a utlwahatsa lentswe la hae. 

15A betsa metsu ya hae, mme a ba qhalanya ka yona; a romela mahadima, a ba 

qhemetsa ka wona. 

16Mangope a lewatle a hlaha; ha bonahala le metheo ya lefatshe ka baka la kgalemelo 

ya Jehova, le pudulo ya moya o tswang dinkong tsa hae. 

17A nanabetsa letsoho a le phahameng, a ntshwara, a nkgula metsing a maholo; 

18a nnamolela ho sera sa ka se matla, le ho ba ntlhoileng ba mphetang ka matla. 

19Ba ne ba mpatetse mohla ke leng tsietsing, Jehova ya mpa ya eba seikokotlelo sa ka. 

20A nntshetsa sebakeng, a mpholosa, kahobane a ne a nthata. 

21Jehova o nkentse ka ho loka ha ka, o mpuseditse ka ho hlweka ha matsoho a ka. 

22Hobane ke bolokile ditsela tsa Jehova; ha ke a ka ka kwenehela Modimo wa ka ka 

bolotsana; 

23dikahlolo tsohle tsa hae tsa nna tsa eba pela ka; le melao ya hae ha ke a ka ka e 

furalla. 

24Ke hlokile ho nyatseha pela hae, mme ke ipolokile ke se ke ka etsa bokgopo. 

25Ka baka leo, Jehova o mputsitse ka ho loka ha ka le ka ho hlweka ha ka pela mahlo 

a hae. 

26Ya molemo o mo etsa ka molemo; monna ya lokileng o mo etsa ka ho loka; 

27ya hlwekileng o mo etsa ka ho hlweka ha hae; ya kgopo o mo etsa ka bokgopo ba 

hae. 

28Setjhaba se ikokobetsang o a se pholosa; empa mahlo a hao a tjametse 

baikgohomosi hore o ba kokobetse. 

29Efela ke wena lebone la ka, Jehova: Jehova o edisa lefifi la ka. 

30Ka wena, nka itihela hodima lekgotla la dira; ka Modimo wa ka, nka tlola lerako. 

31Modimo, tsela ya wona e lokile; lentswe la Jehova le a tshepeha; ke thebe ho bohle 

ba itshepetseng yena. 

32Ke mang e leng Modimo, haese Jehova? Lefika ke mang haese Modimo wa rona? 

33Modimo ke qhobosheane ya ka e matla; ke wona o ntsamaisang ka tsela e lokileng. 

34O entse maoto a ka jwaloka a kgama e tshehadi, o mpea diphahameng tsa ka. 

35O ruta matsoho a ka ntwa, mme matsoho a ka a tjheba seqha sa koporo. 

36O nneile thebe ya poloko ya hao, lereko la hao le nkgodisitse. 

37O neile mehato ya ka sebaka; maoto a ka ha a thelle. 

38Ke lelekisitse dira tsa ka, ke di timeditse; ha ke a ka ka kgutla, ke eso ho di qete. 

39Ka di bolaya, ka di katakela; tsa sitwa ho tsoha, tsa wa katlasa maoto a ka. 

40O ntlamile ka matla ke tle ke lwane; ba ntsohetseng matla, wa nkokobeletsa bona. 

41Wa ntadimisa mekokotlo ya dira tsa ka, mme ka fedisa ba ntlhoileng. 

42Ba tadima, empa ho se ya ba namolelang; ba howeletsa ho Jehova, a mpa a se ke a 

ba arabela. 

43Moo, ka ba silakanya jwaloka lerole la lefatshe; ka ba hatakela, ka ba fiela jwaloka 

diretse tsa tsela. 

44O nnamoletse le mohla diphapang tsa setjhaba sa ka. O mpolokile hore ke be hlooho 

ya ditjhaba. Setjhaba seo ke neng ke sa se tsebe, se a ntshebeletsa. 

45Baditjhaba ba nqeka; ha ba utlwa taelo ya ka, ba nkutlwa hanghang. 

46Baditjhaba ba tepeletse, ba tswa diqhobosheaneng tsa bona ba thothomela. 

47Jehova a phele! Ho roriswe lefika la ka! Ho hodiswe Modimo, lefika la poloko ya 

ka! 

48Ke wona Modimo o mpheteletsang, o kokobetsang ditjhaba pela ka; 

49o nnamolelang direng tsa ka. O mphahamisitse hodima ba ntwantshang. O 

mphonyohisitse ho monna ya bohale. 

50Ka baka leo, ke tla o roka ditjhabeng, Jehova, ke rorise kganya ya lebitso la hao. 

51O sitsa morena wa hae ka poloko e kgolo, o etsa mohau ho motlotsuwa wa hae, ho 

Davida, le ho moloko wa hae, ka ho sa feleng. 

II SAMUELE 23 

Mantswe a Davida a ho qetella. 

1Mantswe a mang a Davida a ho qetella ke wona ana: Ho bolela Davida, mora Jese; 

ho bolela monna ya phahamiseditsweng hodimo, motlotsuwa wa Modimo wa Jakobo, 

moroki ya kgahlehang wa Iseraele. 

2Moya wa Jehova o bua ka nna, lentswe la hae le lelemeng la ka. 

3Modimo wa Iseraele o buile, Lefika la Iseraele le mpoleletse, la re: Ya busang batho 

ka ho loka, ya renang ka ho tshaba Modimo, 

4o jwaloka lesedi la meso, ha tsatsi le tjhaba, ha meso e se na maru; pula ha e tswa na, 

mahlasedi a lona a medisa jwang lefatsheng. 

5Ha ke re, ntlo ya ka e jwalo pela Modimo, hobane o hlabile le nna selekane se sa 

feleng, se lokileng kahohle, se tiileng! Ha ke re, o tla medisa polokeho ya ka yohle le 

tsohle tse lakatswang ke nna! 

6Haele ba bolotsana, kaofela ha bona ba ka meutlwa e lahlwang, e se nang ho 

tshwarwa ka letsoho; 

7eo monna ya e amang, e ka kgonang a tshware selepe kapa theko ya lerumo; mme e 

tjhesetswa ka mollo hona moo e leng teng. 

Dinatla tsa Davida. 

8Ke ana mabitso a dinatla tsa Davida: Joshebe-Bashebethe, wa Thakhemone, hlooho 

ya balaodi. A betsa ka lerumo la hae, mme ka tsatsi le le leng, a hlaba batho ba 

makgolo a robileng meno e le mmedi. 

9Ya mo hlahlamang ke Eleasare, mora Dodai, wa Akoke; ke e mong wa dinatla tse 

tharo tsa pele, tse nnileng tsa ya le Davida, li sa tshabe Bafilesta mohla ba 

phuthehileng ka ntwa, banna ba Iseraele ha ba balehetse maralleng. 

10Yena a ema, a bolaya Bafilesta, ha ba ha kgathala letsoho la hae, la kgomarela 

sabole. Ke ka yena Jehova a namoletseng Baiseraele haholo mohlang oo, setjhaba sa 

ba sa kgutla le yena e le hore se hape feela. 

11Ya mo hlahlamang, ke Shamma, mora Age, wa Harare. Bafilesta ba ne ba 

phuthehile Lehi, moo tshimo e leng teng e tletseng dinawa; setjhapa sa baleha pela 

Bafilesta. 

12Eo a mpa a ema bakeng seo, a lwanela setjhaba, a bolaya Bafilesta. Jehova a 

namolela Baiseraele haholo le ka yena. 

13Ba bararo ba dinatla tse mashome a mararo, ba theoha, ba fihla ho Davida, lehaheng 

la Adullame, mohla ho kotulwang; ntwa ya Bafilesta e ne e emisitse sekgutlong sa 

Barefaime. 

14Davida yena o ne a le seqhobong, mme sehlopha sa Bafilesta se ne se le 

Bethlehema. 

15Davida a lakatsa, a re: Ke mang ya tla nnosa metsi a sediba sa Bethlehema, se 

kgorong? 

16Bahale bao ba bararo ba ya, ba phunyaka makgotla a Bafilesta, ba ya kga metsi 

sedibeng sa Bethlehema se kgorong; ba a kga, ba tla le wona ho Davida; a mpa a hana 

ho a nwa, a a tshollela Jehova, 

17a re: Oho Jehova, a nke ke se ke ka etsa hoo; ha ke re, ke madi a banna bao ba ileng, 

ba tedile ho phela ha bona? Kahoo, a hana ho a nwa. Hoo ha etswa ke bahale bao ba 

bararo. 

18E mong ke Abishai, ngwanabo Joabe, mora Tseruja; ke e mong e moholo ho ba 

bararo ba bang; a betsa ka lerumo la hae, a hlaba ba makgolo a mararo, a iketsetsa 

lebitso hara ba bararo. 

19Ho ba bararo, ya eba yena ya roriswang; ya eba monga bona ke hona, a mpa a sa 

fihle ho ba bararo ba pele. 

20E mong ke Benaia, mora Jehojada, mora mohale e mong wa Kabtseele; a ba moholo 

ka diketso tsa hae. A bolaya tau tse pedi tse matla tsa Moabe; a boela a theoha, a 

bolaya tau e nngwe lemeneng, mohla lehlwa le kgethehang. 

21A bolaya le monna wa Moegepeta, ya sebopeho se tshabehang; leha Moegepeta a ne 

a tshwere lerumo letsohong la hae, yena Benaia a theohela ho yena ka molamu, a rutla 

lerumo letsohong la Moegepeta, a ba a mmolaya ka lona lerumo leo la hae. 

22Tseo tsa etswa ke Benaia, mora Jehojada; a iketsetsa lebitso hara bahale bao ba 

bararo. 

23Ho ba mashome a mararo, ya eba yena ya roriswang, a mpa a se ke a fihla ho ba 

bararo ba pele. Davida a mmea monna wa lekgotla la hae. 

24Asaele, ngwanabo Joabe, e ne e le e mong wa ba mashome a mararo; le Elkanane, 

mora Dodo wa Bethlehema; 

25le Shamma, wa Harode, le Elika wa Harode; 

26le Heletse Mopelethe, le Ira, mora Ikkeshe, wa Tekowa; 

27le Abiesere wa Anathothe, le Mebunnai wa Husha; 

28le Tsalmone wa Akowa, le Maharai wa Nethofa; 

29le Helebe, mora Baana, wa Nethofa, le Ittai, mora Ribai, wa Gibea wa bana ba 

Benjamine; 

30le Benaia wa Pirathone, le Hiddai wa Nahale-Gaashe; 

31le Abi-Albone wa Araba, le Asmavethe wa Barkume; 

32le Eliaba wa Shaalbone, le Bene-Jashene, le Jonathane; 

33Shamma wa Harare, le Akiame, mora Sharare, wa Harare; 

34le Elifelethe, mora Akasbai, mora Momaakathe; le Eliame, mora Akitofele, wa Gilo; 

35le Hetsrai wa Karmele, le Paarai Moarabe; 

36le Jigeale, mora Nathane, wa Tsoba, le Banie wa Gade; 

37le Tseleke Moammone, le Naharai wa Beerothe, lehlahana la Joabe mora Tseruja. 

38Hape, ke Ira wa Jethere, le Garebe wa Jethere, 

39le Uria Mohethe. Kaofela ha bona ba mashome a mararo a metso e supileng. 

II SAMUELE 24 

Palo ya setjhaba le lefu la sewa. 

1Jehova a boela a halefela Baiseraele, mme a ba a susumelletsa Davida, a re: Eya, o 

bale Iseraele le Juda. 

2Morena a laela Joabe, molaodi wa makgotla, eo a nang le yena, a re: Eya le meloko 

yohle ya Iseraele, ho qala ka Dane, le ho ya fihla Beerseba, o bale setjhaba, ke tle ke 

tsebe bongata ba setjhaba. 

3Joabe a re ho morena: Jehova, Modimo wa hao, a ke a atise setjhaba, se ke se fete 

boholo ba sona ba jwale halekgolo, mahlo a morena, monga ka, a be a bone; empa 

morena, monga ka, o lakaletsang ntho eo? 

4Leha ho le jwalo, taelo ya morena ya hlola Joabe le balaodi ba bang ba makgotla, 

mme Joabe le balaodi ba bang ba makgotla ba tloha ho morena ho ya bala setjhaba sa 

Iseraele. 

5Ba ya, ba tshela Jordane, ba emisa Aroere, ho le letona ho motse o hara kgohlo ya 

Gade, nqa Jaesere. 

6Ba ntoo tla Gileade, le naheng ya Thahethime-Hodshi, ba ntoo fihla Dane-Jaane, le 

mathokong a Sidone. 

7Ba ntoo fihla qhobosheaneng ya Tire, le metseng yohle ya Baheve le ya Bakanana. 

Ha ba tloha teng, ba leba nqa borwa ho Juda, ho ya fihla Beerseba. 

8Eitse hobane ba potapote jwalo le naha yohle, ba kgutlela Jerusalema, ho se ho fetile 

kgwedi tse robileng mono o le mong tse nang le matsatsi a mashome a mabedi. 

9Yaba Joabe o nea morena palo ya bongata ba setjhaba; ho ne ho le Iseraeleng kete tse 

makgolo a robileng meno e le mmedi tsa banna ba ntwa ba tsomolang sabole, banna 

ba Juda bona e le ba dikete tse makgolo a mahlano. 

10Eitse hobane Davida a bale setjhaba, letswalo la hae la mo loma, mme Davida a re 

ho Jehova: Ke sitilwe haholo ka seo ke se entseng. Oho Jehova, tlosa bokgopo ba 

mohlanka wa hao jwale; efela ke entse ka bothoto bo boholo. 

11Davida, ha a tsoha hosasa, lentswe la Jehova la tlela moporofeta Gade, seboni sa 

Davida, 

12la re: Eya, o re ho Davida: Ho thwe ke Jehova: Ke o behela taba tse tharo; ikgethele 

e nngwe ho tsona, ke o etse yona. 

13Gade ha a fihla ho Davida, a mo tsebisa, a re ho yena: Hleka o re, o tlelwe ke tlala 

ka dilemo tse supileng naheng ya hao; kapa o re, o tla baleha ka kgwedi tse tharo pela 

dira tsa hao, di ntse di o lelekisa; kapa o re, ho tle lefu la sewa naheng ya hao ka tshiu 

tse tharo na? Ikgethele jwale, o bone hore na ke tla busetsa taba efe ho ya nthomileng. 

14Davida a re ho Gade: Ke tsielehile haholo; a re mpe re wele matsohong a Jehova, 

etswe mehauhelo ya hae e le mengata; ke se ke ka wela matsohong a batho. 

15Ha ho le jwalo, Jehova a nehela Iseraele lefu la sewa, ho qala ka nako ya hosasa, ho 

fihla nakong e beilweng, le ho tloha Dane, ho isa Beerseba. Ha eshwa batho ba 

mashome a supileng a dikete hara setjhaba. 

16Lengeloi, eitse ha le lebisa letsoho la lona nqa Jerusalema hore le bolaye ba teng, 

Jehova a ba utlwela bohloko ka baka la tshenyeho, a re ho lengeloi le bolayang 

setjhaba: Ho lekane; honyetsa letsoho la hao jwale! Ke ha lengeloi la Jehova le ne le 

eme pela seotlo sa Arauna Mojebuse. 

17Davida, ha a bona lengeloi le bolayang setjhaba, a bolella Jehova, a re: Bona, ke nna 

ke entseng hampe; nku tseo tsona di entseng? Tsoho la hao le otle nna le ntlo ya ntate! 

18Tsatsing lona leo, Gade a tla ho Davida, a re ho yena: Eya, o hahele Jehova aletare 

seotlong sa Arauna Mojebuse. 

19Ka polelo ya Gade, Davida a ya, kamoo Jehova a laetseng kateng. 

20Eitse Arauna ha a tadima, a bona morena le bahlanka ba hae ba etla ho yena. Yaba 

Arauna o tloha, a ya, a inamela fatshe ka sefahleho pela morena. 

21Arauna a re: Morena, monga ka, o tletseng ho mohlanka wa hae? Davida a re: Ke 

tlile ho reka seotlo ho wena, ke tle ke hahele Jehova aletare teng, hore lefu le tlohe 

setjhabeng. 

22Arauna a re ho Davida: Morena, monga ka, a nke feela, mme a hlahisetse Jehova 

kahohle kamoo a ratang kateng. Bona, pholo ke tsena tsa setjheso; hape, mesebetsi ya 

ho pola le mesebetsi e meng ya dipholo e ka etsa patsi. 

23Morena, Arauna o nea morena tseo tsohle. Arauna a eketsa a re ho morena: Jehova, 

Modimo wa hao, a ke a o hauhele! 

24Morena a re ho Arauna: Tjhe, ke tla mpe ke reke ho wena ka theko; nke ke ka 

hlahisetsa Jehova, Modimo wa ka, ditjheso tseo ke sa di ntshetsang letho. ha ho le 

jwalo, Davida a reka seotlo le dipholo ka dishekele tsa silefera tse mashome a 

mahlano. 

25Teng, Davida a hahela Jehova aletare, a mo etsetsa ditjheso le mahlabelo a teboho. 

Yaba Jehova o hauhela naha, mme lefu la tloha Iseraeleng. 

I MARENA 

I MARENA 1 

Puso ya Salomone, 1 — 11. 
Ho tsofala ha morena Davida. — Adonija mora Davida o rata ho iketsa morena. — 

Salomone o bewa ke ntatae Davida morena tulong tsa hae. 

1Morena Davida o ne a se a tsofetse, a hodile haholo, mme leha a ne a apeswa ka 

dikobo, o ne a sa futhumale. 

2Bahlanka ba hae ba mmolella, ba re: Morena, monga rona, ha e batlelwe 

morwetsana, a tle, a eme pela morena, a mmoloke; a robale sefubeng sa hao, hore 

morena, monga rona, a ke a futhumale. 

3Ba batla jwalo morwetsana e motle naheng yohle ya Iseraele, ba fumana Abishage 

wa Shuneme, mme ba mo tlisa ho morena. 

4Morwetsana eo o ne a le motle haholo. A boloka morena, a mo sebeletsa; empa 

morena a se ke a mo tseba. 

5Yaba Adonija, mora Haggithe, o ikgohomosa, a re: E tla ba nna morena. A ipatlela 

makoloi, le bapalami, le banna ba mashome a mahlano ba mathang pela hae. 

6Empa ntatae o ne a sa ka a mo kgalemela le ka mohla o le mong, ka ho re: O 

etsetsang jwalo? Hape o ne a le motle haholo; ho tswalweng, o ne a hlahlama 

Absalome. 

7Adonija a rera le Joabe mora Tseruja, le Abiathare moprista, ba tlatsa Adonija, ba mo 

latela. 

8Empa moprista Tsadoke, le Benaia mora Jehojada, le moporofeta Nathane, le 

Shemei, le Rei, le bahlabani ba Davida, ha ba ka ba emela Adonija. 

9Adonija a hlabaka dinku le dikgomo le tse nonneng lefikeng la Sohelethe, le pela 

Ene-Rogele, a bitsa banababo bohle bao e leng bara ba morena, le banna bohle ba 

Juda, bahlanka ba morena. 

10Haele moporofeta Nathane, le Benaia, le bahlabani, le Salomone ngwanabo, ha a ka 

a ba bitsa. 

11Ebile moo Nathane a bolellang Bathe-Sheba, mmae a Salomone, a re: Na ha o eso 

ho utlwe hore Adonija, mora Haggithe, o ipeile morena, athe Davida morena wa rona 

ha a tsebe? 

12Tloo jwale, nke ke o eletse, o tle o boloke bophelo ba hao le ba mora hao Salomone. 

13Eya, o kene ka ho morena Davida, o mmolelle, o re: Oho morena, monga ka, na ha 

o a ka wa hlapanyetsa lekgabunyane la hao, wa re: Salomone, mora hao, o tla busa 

kamora ka, a dule teroneng ya ka na? Ho ya kang, ha Adonija e le morena? 

14Bona, o tla re o sa bua le morena, le nna ke tla kena kamora hao, ke tiise mantswe a 

hao. 

15Bathe-Sheba a kena ka ho morena, ka tlung e kahare. Morena o ne a tsofetse haholo, 

mme Abishage wa Shuneme o ne a ntse a sebeletsa morena. 

16Bathe-Sheba a kgumama, a inama pela morena. Morena a re: Taba ya hao ke efe? 

17A mo araba, a re: Monga ka, o ne o hlapanye ka Jehova, Modimo wa hao, wa re ho 

nna lekgabunyane la hao: Salomone, mora wa hao, o tla busa kamora ka, a dule 

teroneng ya ka. 

18Mme jwale, Adonija ke enwa e le morena, athe wena, morena, monga ka, ha o 

tsebe. 

19Adonija o bile o hlabakile, dikgomo, le tse nonneng, le dinku tse ngata, mme o 

bitsitse bara bohle ba morena, le moprista Abiathare, le Joabe, molaodi wa makgotla; 

athe ha a ka a bitsa Salomone mohlanka wa hao. 

20Oho morena, monga ka, mahlo a Baiseraele bohle a shebile wena, hore o ba tsebise 

hore e tla ba mang ya tla dula teroneng ya morena, monga ka, kamora hao! 

21Ha ho se jwalo, etlare morena, monga ka, ha a se a orohetse ho bontatae, re tla etswa 

ba molato, nna le mora ka Salomone. 

22A re a sa bua le morena, ha bo ho se ho kena moporofeta Nathane. 

23Ha tsebiswa morena, ha thwe: Moporofeta Nathane ke enwa. A kena ka ho morena, 

a kgumama fatshe pela morena ka sefahleho. 

24Nathane a re: Morena, monga ka, hleka ke wena o itseng: Adonija e tla ba morena 

kamora ka, a dule teroneng ya ka na? 

25Ke rialo kahobaneAdonija kajeno o theohile, o hlabakile dikgomo, le tse nonneng, 

le dinku tse ngata; o bitsitse bara bohle ba morena, le balaodi ba makgotla, le moprista 

Abiathare, mme ke bao, ba ja, ba nwa pela hae, ba re: Ha ho phele morena Adonija! 

26Haele nna mohlanka wa hao, le moprista Tsadoke, le Benaia mora Jehojada, le 

Salomone mohlanka wa hao, ha a ka a re bitsa. 

27Oho morena, mong a ka, na taba eo e tswa ho wena na, athe ha o eso ho ntsebise 

nna, ke leng mohlanka wa hao, hore e tla ba mang ya tla dula teroneng ya morena, 

monga ka, kamora hao? 

28Yaba morena Davida o araba, a re: Mpiletseng Bathe-Sheba. A kena ka ho morena, 

a ema pela hae. 

29Morena a hlapanya, a re: Ka Jehova ya utlwang, ya nnamoletseng tsietsing tsohle, 

30kajeno ke tla etsa kamoo ke o hlapanyeditseng kateng ka Jehova, Modimo wa 

Iseraele, ka re: Kannete, Salomone mora hao e tla ba morena kamora ka, a dule 

teroneng ya ka tulong tsa ka. 

31Bathe-Sheba a inama, a kgumama fatshe ka sefahleho pela morena, a re: Ha ho 

phele morena Davida, monga ka, kamehla! 

32Yaba morena Davida o re: Mpiletseng moprista Tsadoke, le moporofeta Nathane, le 

Benaia mora Jehojada. Yaba ba kena ka ho morena. 

33Morena a ba bolella, a re: Nkang bahlanka ba mong a lona, le kallise Salomone, 

mora ka, esele ya ka; le mo theosetse Gihone; 

34a tlotswe teng ke moprista Tsadoke le moporofeta Nathane, e be morena wa 

Iseraele; le letse terompeta, le re: Ha ho phele morena Salomone! 

35Le ntoo kgutla le mo latetse, a tle a dule teroneng ya ka, mme a buse tulong tsa ka; 

ke mo laetse hore e be modisa wa Iseraele le Juda. 

36Moo Benaia, mora Jehojada, a araba morena, a re: Ho be jwalo! Jehova, Modimo 

wa morena, monga ka, ha a ke a rialo le yena! 

37Jwalokaha Jehova a bile le morena, monga ka, a be le yena Salomone jwalo, mme a 

phahamise terone ya hae ho feta terone ya morena Davida monga ka! 

38Jwale, moprista Tsadoke ba theoha le moporofeta Nathane, le Benaia mora 

Jehojada, le Bakerethe le Bapelethe, mme ba kallisa Salomone esele ya morena 

Davida, ba mo isa Gihone. 

39Moprista Tsadoke a nka lenaka la ole tenteng, mme a tlotsa Salomone; ha letswa 

diterompeta, mme batho bohle ba re: Ha ho phele morena Salomone! 

40Batho bohle ba mo latela, ba letsa diphala, ba nyakaletse haholo, lefatshe la ba la 

reketla ke modumo wa bona. 

41Adonija le bohle ba memilweng ke yena, hobane ba qete ho ja, ba utlwa. Le yena 

Joabe a utlwa modumo wa diterompeta, a re: Lerata leo hara motse le moferefere ke 

wang? 

42A re a sa bua, a bona Jonathane, mora moprista Abiathare, a etla. Adonija a 

mmolella, a re: Kena hobane o monna ya matla, o tlisa ditaba tse monate. 

43Jonathane a araba Adonija, a re: Morena Davida, monga rona, o beile Salomone 

morena; 

44morena o romile le yena moprista Tsadoke, le moporofeta Nathane, le Benaia mora 

Jehojada, le Bakerethe le Bapelethe, mme ba mo kallisitse esele ya morena. 

45Moprista Tsadoke le moporofeta Nathane ba mo tlotsitse Gihone hore e be morena, 

mme ba kgutlile teng ba thabile, motse wa ba wa dumaela ke hona; ke lona lerata leo 

le le utlwileng; 

46Salomone o bile o dutse teroneng ya mmuso. 

47Hape bahlanka ba morena ba tlile ho boka morena Davida, monga rona, ba re: 

Modimo wa hao o hodise lebitso la Salomone ho feta lebitso la hao, mme o 

phahamise terone ya hae ho feta terone ya hao; le morena o bile a kgumama phateng 

tsa hae. 

48Hapehape ho itswe ke morena: Ho bokwe Jehova, Modimo wa Iseraele, hobane 

kajeno o nneile e mong, hore a dule teroneng ya ka, mahlo a ka a mmona! 

49Yaba bamemuwa bohle ba Adonija ba tshoha, ba tloha, ba ikela e mong le e mong 

ka tsela ya hae. 

50Adonija a tshaba Salomone; a tloha, a ya tshwara dinaka tsa aletare. 

51Salomone a tsebiswa, ha thwe: Bona, Adonija o tshabile morena Salomone; ke eo, o 

tshwere dinaka tsa aletare, o re: Morena Salomone a ntlhapanyetse kajeno hore a ke 

ke a bolaya mohlanka wa hae ka lerumo. 

52Salomone a re: Ha a ka tsamaya jwaloka motho ya kgabane, ha ho qoba le e nngwe 

ya moriri wa hae e tla wela fatshe; empa ha ho ka fumanwa molato ho yena, o tla 

shwa. 

53Ebile morena Salomone o romela ho mo theola aletareng; Adonija a tla, a inama 

pela morena Salomone, mme Salomone a mmolella, a re: Ikele ha hao. 

I MARENA 2 

Dikeletso tsa ho qetella tsa Davida ho Salomone. — Adonija, Shimei le Joabe ba 
bolawa; Abiathare, moprista e moholo, o tloswa mosebetsing wa hae. 

1Nako ya ho falla ha Davida ha e se e atametse, a laela mora hae Salomone, a re: 

2Ke ya ka tsela ya batho bohle; o iphe matla, o etse ka senna. 

3O boloke taelo ya Jehova, Modimo wa hao, ka ho tsamaya tseleng tsa hae, o ye le ka 

melao ya hae, le ditaelo tsa hae, le mantswe a hae, le ditemoso tsa hae, kamoo di 

ngodilweng kateng, molaong wa Moshe, e be hore o tle o atlehe ditabeng tsohle tseo o 

tla di etsa, le hohle moo o tla leba teng. 

4Etlaba moo Jehova a tiisang taba ya hae eo a mpoleletseng yona, ha a re: Ekare ha 

bana ba hao ba itebela metsamaong ya bona, ba tsamaya pela ka ka mokgwa wa nnete, 

ka pelo yohle, le ka moya wohle, ha ho ka ke ha hlokeha motho wa lesika la hao 

teroneng ya Iseraele. 

5Hape, o tseba seo Joabe, mora Tseruja, a nkentseng sona, e leng seo a se entseng 

balaodi ba babedi ba makgotla a Iseraele, Abnere mora Nere, le Amasa mora Jethere, 

kamoo a ba bolaileng kateng, a tsholla kgotsong madi a ka tshollwang ntweng, a 

qaphaletsa senyepa sa hae se thekeng la hae, le dieta tsa hae tse maotong a hae ka 

madi a katshollwang ntweng. 

6O etse ka bohlale ba hao, o se ke wa lesela moriri wa hae o moputswa ho theohela 

lebitleng ka kgotso. 

7Haele bana ba Barsillai wa Gileade, o ba etsetse ka lereko, ba dule le ba jang tafoleng 

ya hao; hobane ba tlile ho nna ka lereko, mohla ke balehelang ngwaneno Absalome. 

8Hape, o na le Shimei, mora Gera, Mobenjamine wa Bahurime; ke yena ya kileng a 

nthohaka ka hlapa e bohloko, mohla ke yang Mahanaime. Empa eitse ha ke kgutla, a 

theoha ho nkgahlanyetsa Jordane; teng, ka mo hlapanyetsa ka Jehova, ka re: Nke ke 

ka o bolaya ka lerumo. 

9Mme jwale, o se ke wa mo etsa ya se nang molato, hobane o motho ya masene, mme 

o ka tseba seo o ka mo etsang sona, hore o theosetse lebitleng moriri wa hae o 

moputswa o le madi. 

10Ebile Davida o orohela ho bontatae, a patwa motseng wa Davida. 

11Tshiu tseo Davida a kileng a busa Iseraele e bile dilemo tse mashome a mane; a 

busa Hebrone ka dilemo tse supileng, mme a busa Jerusalema ka dilemo tse mashome 

a mararo a metso e meraro. 

12Yaba Salomone o dula teroneng ya ntatae Davida, mme mmuso wa hae wa tiya 

haholoholo. 

13Mohlang oo, Adonija, mora Haggithe, a tla ho Bathe-Sheba, mmae a Salomone. 

Yena a mmotsa, a re: Na o tlile ka kgotso na? A araba, a re: E, ke tlile ka kgotso. 

14A eketsa a re: Ke tlile ho wena ka taba. Bathe-Sheba a re: Bua. 

15Adonija a re: O a tseba hoba mmuso e be e le wa ka, le hobane Baiseraele bohle ba 

ne ba ntadimile hore ke buse; empa mmuso o fetohile, o abetswe ngwaneso, kahobane 

e bile wa hae ka taelo ya Jehova. 

16Jale, ke tla qela ntho e le nngwe ho wena; o se ke wa nkganela le yona. Bathe-

Sheba a re ho yena: E bolele. 

17Adonija a re: Ere ho morena Salomone, ya sa keng a o hanela le letho, o re, a nnee 

Abishage wa Shuneme e be mosadi wa ka. 

18Bathe-Sheba a re: Ke hantle, ke tla o buella ho morena. 

19Jwale, Bathe-Sheba a ya ho morena Salomone, ho buella Adonija; morena a ema, a 

mo kgahlanyetsa, a inama pela hae, a ntoo dula teroneng ya hae, a beela mma morena 

setulo, a re, a dule letsohong la hae le letona. 

20Bathe-Sheba a re: Ke qela nthwana e seng ekae ho wena; o se ke wa nkganela le 

yona. Morena a mo araba, a re: Mme, qela, hobane nke ke ka o latolela. 

21A re: Ngwaneno Adonija a ke a newe Abishage wa Shuneme, e be mosadi wa hae. 

22Morena Salomone a araba mmae, a re: O qellelang Adonija Abishage wa Shuneme? 

Ha o mo qelle mmuso keng, hobane ke moholwane wa ka? O qelle yena le moprista 

Abiathare, le Joabe mora Tseruja! 

23Yaba morena Salomone o hlapanya ka Jehova, a re: Modimo o nketse ka hore le ka 

hore, ha Adonija a sa lefe ka bophelo ba hae taba eo a e boletseng. 

24Ke se ke re: Ka Jehova ya utlwang, ya ntiisitseng, ya ntudisitseng teroneng ya ntate 

Davida, ya nkgahetseng ntlo, kamoo a neng a boletse kateng, ruri Adonija, o tla 

bolawa kajeno. 

25Yaba morena Salomone o roma Benaia, mora Jehojada; eo a mmolaya, mme a 

shwa. 

26Yaba morena o tsebisa moprista Abiathare, a re: Ikele Anathothe, masimong a hao, 

hobane o lokelwa ke ho shwa; empa kajeno, nke ke ka o bolaya, kahobane o kile wa 

jara areka ya Morena Jehova pela ntate Davida, le hobane o kile wa tubeha kahohle 

kamoo le ntate a ileng a tubeha kateng. 

27Salomone a leleka Abiathare jwalo, hore e se hlole e eba moprista wa Jehova; ya 

eba moo ho phethahalang taba eo Jehova a neng a e boletse bakeng sa ntlo ya Eli, 

Silo. 

28Yaba Joabe o utlwa taba tseo, hobane Joabe o ne a latetse Adonija, leha a ne a sa ka 

a latela Absalome; Joabe a tshabela tenteng ya Jehova, a tshwara dinaka tsa aletare. 

29Morena Salomone a tsebiswa, ha thwe: Joabe o tshabetse tenteng ya Jehova; ke eo, 

o aletareng. Salomone a roma Benaia mora Jehojada, a re ho yena: 

30Eya, o mmolaye. Benaia a kena tabernakeleng ya Jehova, a re ho Joabe: Ho itswe ke 

morena: O tswele ntle. Joabe a re: Tjhe, ke tla mpe ke shwele mona. Benaia a ya 

tsebisa morena, a re: Joabe o buile jwalo, o arabile ka hore le ka hore. 

31Morena a re ho yena: Etsa kamoo a boletseng kateng, o mmolaye, o mo epele; 

etlaba o tlositse ho nna le tlung ya ntate madi a se nang molato a tsholotsweng ke 

Joabe. 

32Jehova o tla busetsa madi a Joabe hloohong ya hae, hobane o bolaile batho ba 

babedi ba mo fetang ka ho loka le ka molemo, ntate Davida a sa tsebe; o ba bolaile ka 

lerumo; ke Abnere, mora Nere, molaodi wa makgotla a Iseraele, le Amasa, mora 

Jethere, molaodi wa makgotla a Juda. 

33Madi a bona a tla busetswa hloohong ya Joabe, le hloohong tsa ditloholo tsa hae 

kamehla; empa kgotso e tswang ho Jehova, e tla nne e be teng ho Davida, le ho 

ditloholo tsa hae, le tlung ya hae, le teroneng ya hae. 

34Yaba Benaia, mora Jehojada, o ya, a hlaba Joabe, a mmolaya, mme a patwa ka tlung 

ya hae e feelleng. 

35Morena a bea Benaia, mora Jehojada, molaodi wa makgotla tulong tsa hae; morena 

a bea le moprista Tsadoke tulong tsa Abiathare. 

36Jwale, morena a romela ho bitsa Shimei, a re ho yena: Ikgahele ntlo Jerusalema, o 

dule teng; o se ke wa tloha teng ho ya mane le mane; 

37hobane mohla o tlohang, o tshela molapo wa Kedrone, o tle o tsebe hobane o tla 

shwela ruri; mme madi a hao a tla ba hloohong ya hao. 

38Shimei a re ho morena: O boletse hantle; mohlanka wa hao o tla etsa kamoo 

morena, monga ka, a boletseng kateng. Mme Shemei a dula matsatsi a mangata 

Jerusalema. 

39Eitse hobane ho fete dilemo tse tharo, bahlanka ba babedi ba Shimei ba balehela ho 

Akishe, mora Maaka, morena wa Gathe. Shimei a tsebiswa, ha thwe: Bahlanka ba hao 

ke bane, Gathe. 

40Kahoo Shimei a ema, a qhaneha esele ya hae, a ya Gathe, ho Akishe, ho lata 

bahlanka ba hae; Shimei a ya jwalo, a ba a kgutlisa bahlanka ba hae Gathe. 

41Yaba Salomone o tsebiswa, ha thwe: Shimei o tlohile Jerusalema, o ile Gathe, o bile 

o boile. 

42Morena a romela ho bitsa Shimei, a mmotsa, a re: Na ha ke a ka ka o antsha ka 

Jehova, ka tiisa, ka re: Tsatsing leo o tlohang ka lona ho ya kae le kae, o tle o tsebe 

hobane o tla shwela ruri; mme wa mpolella, wa re, taba eo o e utlwileng e ntle, na? 

43Ha o a ka wa boloka kano ya Jehova keng, le taelo eo nkileng ka o laela yona na? 

44Morena a eketsa a re ho Shimei: O tseba bolotsana bohle ba hao, le pelo ya hao e a 

bo tseba, boo o bo entseng ntate Davida; jwale, Jehova o busetsa bokgopo ba hao 

hloohong ya hao. 

45Morena Salomone yena o tla ba le lehlohonolo, le terone ya Davida e tla nne e tiye 

kamehla pela Jehova. 

46Yaba morena o laela Benaia, mora Jehojada; a ya, a bolaya Shimei, a shwa. 

47Mme mmuso wa tiya matsohong a Salomone. 

I MARENA 3 

Salomone o nyala moradi wa Faro. — Toro ya Salomone. — Kahlolo ya Salomone. 

1Salomone a etsa setswalle le Faro, morena wa Egepeta; a nyala moradi wa Faro, a 

mo tlisa motseng wa Davida, ho fihlela a phetha ho haha ntlo ya hae, le ntlo ya 

Jehova, le lerako le teelang Jerusalema hare. 

2Batho ba ne ba ntse ba hlabela nqalong tse diphahameng, hobane mohlang oo, ntlo e 

be e eso ho hahelwe lebitso la Jehova. 

3Salomone a rata Jehova, a tsamaya ka melao ya ntatae Davida; feela, a nna a hlaba 

nqalong tse diphahameng, a tjhesa le dibano teng. 

4Morena a ya le Gibeone, ho hlabela teng, hobane e be e le yona nqalo e phahameng e 

kgolo; Salomone a hlaba ditjheso tse sekete aletareng ya teng. 

5Jehova a iponahatsa ho Salomone, Gibeone, ka toro ya bosiu, mme Modimo wa 

mmolella, wa re: Kopa seo ke tla o nea sona. 

6Salomone a re: O entse ntate Davida, mohlanka wa hao, ka lereko le leholo kamoo a 

nnileng a tsamaya pela hao kateng, ka nnete, le ka ho loka, le ka bokgabane ba pelo; o 

mmoloketse tshitso e kgolo ka ho mo nea mora, hore a dule teroneng ya hae, 

jwalokaha ho le jwalo kajeno. 

7Jwale, Jehova, Modimo wa ka, o beile mohlanka wa hao morena, tulong tsa ntate 

Davida; athe nna ke mohlankanyana feela, ha ke tsebe le ho itsamaisa. 

8Mme mohlanka wa hao o hara setjhaba sa hao seo o se kgethileng; ke setjhaba se 

seholohadi, se ke keng sa lekanngwa, se ke keng sa balwa ka baka la bongata ba batho 

ba sona. 

9O nee ke hona mohlanka wa hao pelo e kelello ya ho ahlolela setjhaba sa hao, ke tle 

ke tsebe ho kgetha botle le bobe. Hobane ke mang ya ka ahlolelang setjhaba sa hao se 

sekakale? 

10Polelo eo ya kgahlisa Morena, hobane Salomone a kopile taba eo. 

11Modimo wa re ho yena: Erekaha o kopile taba eo, o sa ka wa ikopela matsatsi a 

mangata, leha e le lefumo, leha e le ho shwa ha dira tsa hao, o mpa o ikopetse kelello 

ya ho tseba ho ahlola, 

12bona, ke se ke entse kamoo o boletseng kateng. Bona, ke o nea pelo e kelello le 

kutlwisiso; le pele ha ho a ka ha eba le a mong ya kang wena, le morao ho ke ke ha 

hlaha le a mong ya kang wena. 

13Ke o nea le seo o sa kang wa se kopa, lefumo le kganya, mme ho ke ke ha eba 

morena le ya mong ya tla ba ka ka wena ka matsatsi wohle a hao. 

14Hape, ha o tsamaya tseleng tsa ka, o boloka taelo tsa ka le melao ya ka, kamoo 

ntatao Davida a tsamaileng kateng, ke tla atisa matsatsi a hao. 

15Yaba Salomone o a tsoha, a bona e le toro. A tla Jerusalema, a ema pela areka ya 

selekane sa Jehova, a hlabela ditjheso, a hlaba le mahlabelo a teboho, mme a etsetsa 

bahlanka ba hae bohle mokete. 

16Ha ntoo tla ho morena basadi ba babedi ba diotswa, ba ema pela hae. 

17E mong mosadi a re: Oho, monga ka, re dutse ntlo e le nngwe le mosadi enwa; ka 

itshihlolla tlung, eo a le teng. 

18Ha feta matsatsi a mararo ke itshihlolotse, le mosadi enwa a itshihlolla; re ne re le 

hammoho, ho se motho osele ka tlung, e le rona ba babedi feela ka tlung. 

19Yaba ngwana wa mosadi enwa o timela bosiu, hobane mmae a mo pitlile. 

20A tsoha bosiu bo boholo, a tlosa mora wa ka pela lehlakore la ka, lekgabunyane la 

hao le sa robetse, mme a mo robatsa sefubeng sa hae, a mpa a bea mora hae ya 

timetseng sefubeng sa ka. 

21Hosasa ha ke tsoha, ke re ke anyesa mora wa ka, ka bona a se a timetse; empa ha ke 

mo qamakisisa hosasa, ka bona e se mora ka eo ke mo tswetseng. 

22Mosadi e mong a re: Tjhe, enwa ya phelang ke mora ka; ya timetseng ke mora hao. 

Teng, wa pele a fetola, a re: Tjhe, ya timetseng ke mora hao, mora ka ke ya phelang. 

Ba buisana jwalo pela morena. 

23Morena a re: E mong o re: Ya phelang ke mora ka; mme mora hao ke ya shweleng; 

wa bobedi o mo fetola, o re: Tjhe, mora hao ke ya shweleng, ya phelang ke mora ka. 

24Yaba morena o re: Ntlisetseng sabole. Ba tlisetsa morena sabole. 

25Morena a re: Petsolang ngwana ya phelang kalehare, le nee mosadi e mong 

mokgekgetho o mong, e mong a nke mokgekgetho o mong. 

26Empa mosadi eo ngwana ya phelang e leng wa hae, a sehwa ke mala ka baka la 

ngwana hae, mme a bolella morena, a re: Oho, monga ka, ha ho mpe ho newe enwa 

ngwana ya phelang, a se ke a bolawa. Empa e mong a re: E ke ke ya eba wa ka, leha e 

le wa hao; a petsolwe. 

27Yaba morena o fetola, a re: Neang eo ngwana ya phelang, a se ke a bolawa; efela ke 

mmae. 

28Baiseraele bohle, ha ba utlwa kahlolo eo morena a ahlotseng ka yona, ba tshaba 

morena, ba bona hobane kelello ya Modimo e ho yena, hore a tsebe ho ahlola. 

I MARENA 4 

Matona a Salomone. — Boholo le botumo le bohlale ba hae. 

1Morena Salomone ya eba morena wa Baiseraele bohle. 

2Matona a hae ke ana: Asaria, mora moprista Tsadoke; 

3le Elihorefe, le Akija, bara ba Shisha, bangodi; le Josafate, mora Akilude, mmoloki 

wa mangolo a mmuso; 

4le Benaia, mora Jehojada, molaodi wa makgotla; le baprista Tsadoke le Abiathare; 

5le Asaria, mora Nathane, modisa wa matona a mang; le Sabude, mora moprista 

Nathane, sephatho sa morena; 

6le Akishare, modisa wa ntlo; le Adonirame, mora Abda, molaodi wa lekgetho. 



581 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

7Hape, Salomone a bea matona a leshome le metso e mmedi hodima Baiseraele bohle, 

hore a batlele morena le ntlo ya hae dijo; e nngwe le e nngwe e ne e tshwanetse ho 

batla dijo ka kgwedi e nngwe, ka selemo se seng le se seng. 

8Mabitso a wona ke ana: Ke Bene-Hure, thabeng ya Efraime; 

9ke Bene-Dekere, a beilwe Makatse, le Saalbime, le Bethe-Shemeshe, le Elone, le 

Bethe-Hanane. 

10Ke Bene-Hesede, a beilwe Arubbothe, le Soko, le naheng yohle ya Hefere. 

11Ke Bene-Abinadabe, sehlabeng sohle sa Dore; mosadi wa hae e ne e le Thafathe, 

moradi wa Salomone. 

12Ke Baana, mora Akilude, a beilwe Thaanake, le Megiddo, le naheng yohle ya 

Bethe-Sheane e haufi le Tsarthane, katlasa Jisreele, ho tswa Bethe-Sheane, ho isa 

Abele-Mehola, le ho feta Jokmeame. 

13Ke Bene-Gebere, a beilwe Ramothe-Gileade, metseng ya Jaire, mora 

Manasse, naheng ya Gileade; a bewa le naheng ya Argobe, Bashane; ke metse e 

mashome a tsheletseng e meholo e nang le marako le mekwallo ya koporo. 

14Ke Akinadabe, mora Iddo, Mahanaime; 

15le Akimaatse,naheng ya Nefthali; le yena o ne a nyetse Basmathe, moradi wa 

Salomone. 

16Ke Baana, mora Hushai, naheng ya Asere le Bealothe; 

17le Josafate, mora Parua, naheng ya Issaskare; 

18le Shimei, mora Ela,naheng ya Benjamine; 

19ke Gebere, mora Uri, naheng ya Gileade, e leng naha ya Sihone, morena wa 

Baamore, le ya Oge, morena wa Bashane; ho ne ho se tona e nngwe naheng eo haese 

yena a nnotshi. 

20Bajuda le Baiseraele ba ne ba le bangata, jwaloka lehlabathe le lebopong la lewatle, 

ba eja, ba enwa, ba nyakalla. 

21Salomone a busa mebuso yohle ho tloha nokeng, ho ya fihla naheng ya Bafilesta, le 

ho ya moeding wa Egepeta; bohle ba ne ba tlisetsa Salomone dinyehelo, ba mo 

sebeletsa ka tshiu tsohle tsa ho phela ha hae. 

22Dijo tsa Salomone, tsa tsatsi le leng le le leng, e ne e le dikore tse mashome a 

mararo tsa phofo e thumisitsweng, le dikore tse mashome a tsheletseng tsa phofo e 

mahaila; 

23le dikgomo tse nontshitsweng tse leshome, le dikgomo tse mashome a mabedi tsa 

tse fulang naheng, le dinku tse lekgolo, le dinku tse lekgolo, le dikgama, le ditshephe, 

le matsa, le dinonyana tse nontshitsweng. 

24O ne a busa naha yohle e mose o kwano ho noka, ho tloha Thifsa, ho isa Gasa, le 

marena wohle a mose o kwano ho noka; e ne e le kgotso ka nqa tsohle. 

25Bajuda le Baiseraele, ho tloha Dane ho isa Beerseba, ba ne ba dutse ba iketlile, e 

mong le e mong tlasa morara wa hae le tlasa feiye ya hae, ka matsatsi wohle a 

Salomone. 

26Salomone o ne a na le dijelo tse dikete tse mashome a mane tsa dipere tsa makoloi, 

le bakali ba kete tse leshome le metso e mmedi. 

27Matona a ne a ntse a batlela morena Salomone le bohle ba jang tafoleng ya morena 

Salomone dijo, e nngwe le e nngwe ka kgwedi ya yona, a sa tlohele letho le ka 

hlokahalang. 

28E nngwe le e nngwe ya nna ya tlisa, kamoo e tshwanetseng kateng, harese le habore 

ya diperetsa makoloi le ya tse kallwang tse lebelo, moo di leng teng. 

29Modimo wa nea Salomone bohlale le kutlwisiso e kgolo haholo, le kelello e ngata, e 

ka ka lehlabathe le lebopong la lewatle. 

30Bohlale ba Salomone ba feta bohlale ba bana bohle ba Botjhabela, le bohlale bohle 

ba Egepeta. 

31A feta batho bohle ka bohlale, a feta le Ethane wa Esra, le Hemane, le Kalkole, le 

Darda, bara ba Mahole; mme lebitso la hae la tuma ditjhabeng tsohle tse kamathoko. 

32Salomone a bolela maele a kete tse tharo, difela tsa hae ya eba sekete se nang le 

metso e mehlano. 

33A bolela le tsa difate, ho qala ka kedare ya Lebanone, ho isa ho hisopa e melang 

lerakong; a bolela le tsa diphoofolo, le dinonyana, le dihahabi, le dihlapi. 

34Ha tla ba matjhaba wohle, ho tla utlwa bohlale ba Salomone, ba romilwe ke marena 

wohle a lefatshe, a neng a utlwe tsa bohlale ba hae. 

I MARENA 5 

Selekane sa Salomone le Hirame, morena wa Tire. — Salomone o qala ho lokisa 
tse tlang ho haha tempele. 

1Eitse ha Hirame, morena wa Tire, a utlwa hoba Salomone o tlotsitswe ho ba morena 

tulong tsa ntatae, a romela bahlanka ba hae ho yena; etswe Hirame a ne a ratile 

Davida le mehla. 

2Salomone yena a romela ho Hirame, a re: 

3O a tseba hobane ntate Davida o sitilwe ho hahela lebitso la Jehova, Modimo wa hae, 

ntlo, ka baka la dintwa tse mo hlahetseng hohle, ha ba ha fihla nako eo Jehova a 

beileng dira tsa Davida tlasa maoto a hae. 

4Haele nna, Jehova, Modimo wa ka, o mphomoditse ka nqa tsohle; ha ho sera le 

matsoso. 

5Bona, ke hopotse ho hahela lebitso la Jehova, Modimo wa ka, ntlo, jwalokaha Jehova 

a boleletse ntate Davida, a re ho yena: Mora wa hao eo ke tla mmea teroneng ya hao 

tulong tsa hao, ke yena ya tla hahela lebitso la ka ntlo. 

6Mme jwale, laela o re, batho ba hao ba nthomele dikedare Lebanone; bahlanka ba ka 

ba tla tlatsana le bahlanka ba hao; ke tla o nea moputso wa bahlanka ba hao, kamoo o 

tla mpolella kateng; hobane o a tseba hoba ha ho motho ho rona ya tsebang ho rema 

difate jwaloka Basidone. 

7Eitse Hirame ha a utlwa polelo tsa Salomone, a thaba haholo, a re: Ho bokwe Jehova 

kajeno, hobane o neile Davida mora ya bohlale ho busa setjhaba seo se seholo. 

8Yaba Hirame o romela ho Salomone, a re: Ke utlwile kamoo o rometseng ho nna 

kateng; haele dikedare le dikiprese, ke tla o etsetsa kamoo o ratang kateng. 

9Bahlanka ba ka ba tla di lata Lebanone, ba di theosetse lewatleng; ke tla di bapisa 

hammoho, di iswe ka lewatle moo o tla laela, di lokollwe teng; o tla di lata, mme ha o 

file ba ntlo ya ka dijo, etlaba o phethile seo ke se lakatsang. 

10Ebile moo Hirame a neang Salomone dikedare le dikiprese, kamoo a ratang kateng. 

11Salomone a nea Hirame koro e dikore tse dikete tse mashome a mabedi, e be dijo tsa 

ba ntlo ya hae, le dikore tse mashome a mabedi tsa ole e hlwekileng; Salomone a nna 

a nea Hirame ho le hokalo ka lemo se seng le se seng. 

12Jehova a nea Salomone, bohlale, jwalokaha a ne a mmaletse; kgotso ya eba teng 

mahareng a Hirame le Salomone, mme ba babedi ba etsa selekane hammoho. 

13Yaba morena Salomone o kgetha banna hara Baiseraele bohle; ha kgethwa banna ba 

dikete tse mashome a mararo. 

14A romela kete tse leshome Lebanone ka kgwedi e nngwe le e nngwe, a nna a ba 

fapanya, hore ba dule kgwedi e nngwe Lebanone, kgwedi tse pedi ba di dule hae. 

Adonirame a bewa mohlahlobi wa ba kgethilweng. 

15Salomone a roma banna ba dikete tse mashome a supileng ba bajari, le ba dikete tse 

mashome a robileng meno e mmedi ba betlang majwe dithabeng, 

16ho sa balwe matona a maholo a Salomone a laelang mosebetsi, a dikete tse tharo tse 

nang le makgolo a mararo, a lebelang ba sebetsang mosebetsi oo. 

17Morena a laela hore ho tliswe majwe a matonanahadi, le majwe a hlokwang, ho tle 

ho thewe ntlo ka majwe a betlilweng. 

18Dihahi tsa Salomone le dihahi tsa Hirame, le ba Gibale ba a betla, ba lokisa difate le 

majwe a tla haha ntlo. 

I MARENA 6 

Ho hahuwa tempele. 

1Ya be e se e le dilemo tse makgolo a mane a nang le mashome a robileng meno e le 

mmedi bana ba Iseraele ba tswile naheng ya Egepeta, ha Salomone a qala ho haha ntlo 

ya Jehova, e le ka selemo sa bone sa ho busa ha hae Iseraeleng, ka kgwedi ya Sife, e 

leng kgwedi ya bobedi. 

2Ntlo eo morena Salomone a ileng a e hahela Jehova, bolelele ba yona ya eba ditswe 

tse mashome a tsheletseng, bophara e le ditswe tse mashome a mabedi, bophahamo e 

le ditswe tse mashome a mararo. 

3Mathule a ka pele ho tempele, bolelele ba wona ya eba tswe tse mashome a mabedi, 

ho lekana le bophara ba ntlo, bophara ba wona e le ditswe tse leshome pela ntlo. 

4A etsetsa ntlo difensetere tse haheleditsweng ka dithupa. 

5A haha leboteng la ntlo dikamore tse kallaneng tse le potang, a di haha maboteng a 

ntlo, tsa sika tempele le sehalaledisiso; a etsa dikamore tse kathoko kahohle. 

6Kamore tse katlase bophara ba tsona e ne e le ditswe tse hlano, tse hare bophara ba 

tsona e le ditswe tse tsheletseng, tsa boraro bophara ba tsona e le ditswe tse supileng; 

hobane o ne a hahile ka majwe a ntshang dintlha lerakong lohle la ntlo, hore difate di 

se kene marakong a ntlo. 

7Ntlo ha e hahuwa, ya hahuwa ka majwe a lokisitsweng a eso ho tliswe teng, ho se ke 

ha utlwahala noto, leha e le selepe, leha e le mosebetsi o mong wa tshepe, ha ntlo e 

ntse e hahuwa. 

8Monyako wa dikamore tse hare o ne o le lehlakoreng le letona la ntlo; ho ne ho 

nyolohelwa kamoreng tse hare ka methatinyana e matswedintsweke, mme ho ne ho 

kenwa dikamoreng tse boraro, ha ho tsuwa ho tse hare. 

9A haha ntlo jwalo, a e phetha, a kwahela ntlo ka difate le ka dipolanka tsa kedare. 

10Haele dikamore tse kallaneng, tse potang ntlo yohle, a di etsa di ena le bolelele ba 

ditswe tse hlano; di ne di kopane le ntlo ka difate tsa kedare. 

11Yaba lentswe la Jehova le tlela Salomone, la re: 

12Haele bakeng sa ntlo eo o e hahang, ekare ha o tsamaya ka melao ya ka, o tiisa 

dikahlolo tsa ka, o boloka ditaelo tsa ka tsohle, o tsamaya ka tsona, ke tla o etsetsa ka 

pallo eo ke e boleletseng ntatao Davida. 

13Ke tla dula hara bana ba Iseraele, ke se ke ka furalla setjhaba sa ka sa Iseraele. 

14Salomone a haha ntlo jwalo, a ba a e phetha. 

15A sireletsa mabota a ntlo ka dipolanka tsa kedare, ho qala ka fatshe ho ntlo, ho isa 

sehlohlolong sa marako, a a sireletsa ka difate; le fatshe ho ntlo a kata ka dipolanka 

tsa kiprese. 

16Hara ntlo, a kgaola sebaka sa ditswe tse mashome a mabedi maboteng, a sireletsa 

mabota a sona ka dipolanka tsa kedare ho tloha fatshe, a se etsa sehalalelo, e leng 

sehalaledisiso. 

17Ho setseng ha ntlo, e leng tempele e kapela sehalaledisiso, bolelele ba yona ya eba 

ditswe tse mashome a mane. 

18Dikedare tse kahare ho ntlo tsa betlwa dithola le palesa tse thuntseng; e ne e le 

kedare feela, ho sa bonahale majwe. 

19A lokisa sehalaledisiso ka tlung, a tle a bee areka ya selekane sa Jehova ho sona. 

20Boholo ba sehalaledisiso ya eba ditswe tse mashome a mabedi, bophara ba sona e le 

tswe tse mashome a mabedi, le bophahamo ba sona e le ditswe tse mashome a 

mabedi; a se maneha ka kgauta e hlwekileng; le aletare a e apesa ka dikedare. 

21Salomone a maneha le lebota la ntlo ka kgauta e hlwekileng; a feha lesela ka 

mahlaahlela a kgauta pela sehalaledisiso seo a se manehileng ka kgauta. 

22A maneha ntlo yohle ya kgauta, a ba a phetha ntlo yohle; le yona aletare yohle e 

pela sehalaledisiso, a e maneha ka kgauta. 

23Kahara sehalaledisiso, a etsa dikerubime tse pedi tsa mohlwaare; bolelele ba e 

nngwe le e nngwe e le ditswe tse leshome. 

24Lepheo le leng la kerubime, bolelele ba lona e ne e le ditswe tse hlano, bolelele ba 

lepheo le leng la kerubime e le ditswe tse hlano; ho kgutla pheletsong ya lepheo le 

leng, ho isa pheletsong ya le leng, e ne e le ditswe tse leshome. 

25Kerubime ya bobedi, bolelele ba yona e ne e le ditswe tse leshome; dikerubime tse 

pedi di ne di le tekano e le nngwe le bolelele bo le bong. 

26Bolelele ba kerubime e nngwe e ne e le ditswe tse leshome, le ba kerubime ya 

bobedi bo le bokalo. 

27A bea dikerubime hara ntlo, di otlolotse mapheo a tsona, lepheo la e nngwe le kgitla 

lebota, mme lepheo la kerubime e nngwe le kgitla lebota le leng; a mang mapheo a 

tsona a ne a amane mahareng a ntlo. 

28A ntoo maneha dikerubime ka kgauta. 

29A ntoo betlela maboteng wohle a ntlo ditshwantsho tsa dikerubime, le tsa dipalema, 

le tsa dipalesa tse thuntseng, ho qala kahare, ho isa kantle. 

30A maneha fatshe ho ntlo ka kgauta, ho qala kahare, ho isa kantle. 

31A etsetsa monyako wa sehalaledisiso mamati a mohlwaare a bulwang hare, fate tse 

hodimo le tse mahlakoreng tsa nka karolo ya bohlano ya lebota. 

32Mamati a mabedi a etswa ka mohlwaare; teng a betla ditshwantsho tsa dikerubime, 

le tsa dipalema, le tsa dipalesa tse thuntseng, a di maneha ka kgauta; a maneha le 

dikerubime le dipalema ka kgauta. 

33A ntoo etsetsa monyako wa tempele difate tsa mohlwaare, tsenkang karolo ya 

bone ya lerako. 

34Menyako e mmedi ya etswa ka kiprese; mamati a mabedi a monyako o mong a 

bulelwa kahohle, le mamati a mabedi a monyako o mong a bulwa jwalo le wona. 

35A betla teng dikerubime, le dipalema, le dipalesa tse thuntseng, a di kwahela ka 

kgauta e manehilweng hodima ditshwantsho. 

36A thea lebala le kahare ka majwe a betlilweng a kolohantsweng ka boraro, le ka 

lethathamo la difate tsa kedare. 

37Motheo wa ntlo ya Jehova wa thewa ka selemo sa bone sa ho busa ha Salomone, ka 

kgwedi ya Sife; 

38ka selemo sa leshome le motso o mong, ka kgwedi ya Bule, e leng kgwedi ya 

boroba meno e le mmedi, ntlo ya phethwa hohle le ka tshwanelo yohle. A e haha ka 

dilemo tse supileng. 

I MARENA 7 

Ho hahuwa ntlo ya Salomone. 

1Salomone a ikgahela le ntlo ya hae ka dilemo tse leshome le metso e meraro, mme a 

phetha ntlo ya hae yohle. 

2A haha ntlo ya Moru wa Lebanone; boholo ba yona e ne e le ditswe tse lekgolo, 

bophara e le ditswe tse mashome a mahlano, bophahamo e le ditswe tse mashome a 

mararo, e eme ka mathathamo a mane a ditshiya tsa kedare, 

tse kopantsweng kahodimo ka difate tsa kedare. 

3A kwahela ka kedare dikamore tse mashome a mane a metso e mehlano, tse 

hahilweng hodima ditshiya di le leshome le metso e mehlano lethathamong le leng le 

le leng. 

4Ha eba le mathathamo a mararo a difensetere tse hlahelang kantle, tse tadimaneng ka 

boraro. 

5Haele mamati le difate tsa menyako, e ne e le difate tse meetse e mene e lekaneng, di 

tadimane ka tharo. 

6A ntoo etsa mathule a ditshiya; bolelele ba wona e le ditswe tse mashome a mahlano, 

le bophara e le ditswe tse mashome a mararo; mme ha eba mathulenyana pela wona, a 

ena le ditshiya le methatinyana pela wona. 

7A etsetsa terone eo a tla ahlolela ho yona mathule a bitswangmathule a kahlolo; a 

kata fatshe hohle ho wona ka kedare. 



587 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

8Ntlo eo a tla phela ho yona, e leng lebaleng le leng, kamora mathule, ya etswa ka 

mokgwa o le mong. Salomone a hahela le moradi wa Faro eo a mo nyetseng ntlo e 

kang mathule ao. 

9Matlo ao kaofela a hahuwa ka majwe a hlokwang, a betlilweng ka tekano ya teng, a 

sagilweng ka disaga, kahare le kantle, ho qala ka motheo ho isa sehlohlolong, le ho 

tloha kantle ho isa lebaleng le leholo. 

10Motheo ya eba wa majwe a hlokwang, e le majwe a matonanahadi, majwe a ditswe 

tse leshome, le majwe a ditswe tse robileng meno e le mmedi. 

11Kahodima wona, ha hahuwa ka majwe a hlokwang, e le majwe a betlilweng ka 

tekano ya wona, le ka dikedare. 

12Lebala le leholo le neng le pota matlo la teelwa hare ka majwe a kolohantsweng ka 

boraro, a betlilweng, le ka lethathamo la difate tsa kedare, kamoo ho neng ho entswe 

kateng le lebaleng le hare la ntlo ya Jehova, le mathuleng a ntlo. 

Ditshiya tse pedi tsa koporo; lewatle la koporo; merifi; mesebetsi e meng ya 
tempele. 

13Yaba Salomone o romela ho lata Hirame wa Tire; 

14e ne e le mora wa mosadi wa mohlolohadi wa leloko la Nefthali, ntatae e le motho 

wa Tire, lelala la koporo; e ne e le motho ya nang le kelello le kutlwisiso, le masene a 

ho sebetsa mesebetsi yohle ya koporo. A tla ho morena Salomone, a sebetsa mesebetsi 

ya hae yohle. 

15A tsholla ditshiya tse pedi tsa koporo; bolelele ba e nngwe le e nngwe ya eba ditswe 

tse leshome le metso e robileng meno e mmedi; tekanyo ya bothitja ba e nngwe le e 

nngwe ya eba ditswe tse leshome le metso e mmedi. 

16A etsa dihlooho tsa ditshiya tse pedi ka koporo e tsholotsweng, hore di bewe hodima 

ditshiya, bolelele ba hlooho e nngwe e le ditswe tse hlano, bolelele ba hlooho ya 

bobedi e le ditswe tse hlano. 

17Mekgabo e kang matanta, le e kang meqhaka, ya etsetswa dihlooho tsa ditshiya, ya 

hlooho e nngwe ya supa, ya hlooho e nngwe le yona ya supa. 

18Hape, ho ne ho le melala e mmedi ya digaranata e potang matanta a rwesang 

dihlooho tse hodima ditshiya; le hlooho ya bobedi ya etswa jwalo. 

19Hape, dihlooho tse hodima ditshiya tsa mathule tsa etsetswa mokgabo o kang 

dipalesa, o ditswe di nne. 

20Dihlooho, tse ditshiyeng tse pedi di ne di na le molala wa digaranatakahodima mpa 

e hodima matanta, mme digaranata tse makgolo a mabedi tsa phetha molala; le hlooho 

e nngwe ya etswa jwalo. 

21Jwale, a hloma ditshiya, di lebane le mathule a tempele; a hloma tshiya tsohong le 

letona la wona, a e rea Jakine (o tla tiisa); a hloma e nngwe ho le letshehadi, a e rea 

Boase (o ne le matla). 

22Mokgabo o kang dipalesa wa etsetswa dihlooho tsa ditshiya. Ebile moo mosebetsi 

wa ditshiya o phethwang. 

23Yaba o etsa letsha le tsholotsweng, ya eba ditswe tse leshome ho nka morumong o 

mong ho isa ho o mong, le le letjhitja, botebo ba lona e le ditswe tse hlano, tekanyo ya 

botjhitja e le ditswe tse mashome a mararo. 

24Katlase ho morumo, e ne e le molala wa dithola tse leshome ka setswe se seng le se 

seng, tse potang letsha; dithola tsa tshollwa, tsa etswa melala e mmedi ha di tshollwa. 

25La bewa hodima dikgomo tse leshome le metso e mmedi, tse tharo di lebile leboya, 

tse tharo di lebile bophirimatsatsi, tse tharo di lebile borwa, tse tharo di lebile 

botjhabatsatsi; letsha la bewa hodima tsona, di furallane. 

26Botenya ba lona e ne e le bophara ba seatla, morumo wa lona wa bophara ba seatla, 

morumo wa lona wa bopjwa jwaloka morumo wa pitsa, o tshwana le dipalesa; le ne le 

tshelwa dibathe tse kete tse pedi. 

27A ntoo etsa didulwana tse leshome tsa koporo; boholo ba sedulwana se seng e ne e 

le ditswe tse nne, bophara e le ditswe tse nne, bolelele e le ditswe tse tharo. 

28Didulwana tsa etswa jwana: Tsa eba le mahlakore, mme mahlakore a fapjwa ka 

ditshenatshe tsa koporo. 

29Mahlakoreng a fapilweng ka ditshenatshe ho ne ho na le ditau le dikgomo le 

dikerubime; hodima ditshenatshe ho ne ho le jwalo, katlasa ditau le dikgomo ho ne ho 

na le mekadi e lepeletseng. 

30Sedulwana se seng le se seng se ne se na le mabidi a mane a koporo le diase tsa 

koporo; dintlheng tsa tsona tse nne, ho ne ho le mahetla; mahetla ao a tsholotsweng a 

ne a le tlasa morifi, mme kamorao ho mahetla ho ne ho le meqhaka. 

31Molomo wa morifi o hara hlooho le hodima yona,bolelele ba wona e ne e le setswe 

se le seng, molomo wa wona o le motjhitja, o ka wa mesebetsi e jwalo, boahlamo ba 

wona e le setswe se nang le halofo; molomong ho ne ho le ditshwantsho tse 

betlilweng, mme mahlakore a wona a ne a le meetse e mene e lekanang, a se matjhitja. 

32A bea mabidi a mane tlasa mahlakore, ditshepe tse tshwereng diase tsa mabidi di ne 

di etswa sedulwaneng, bolelele ba lebidi e le setswe se nang le halofo. 

33Ho etswa ha mabidi e be e kaha lebidi la koloi; le mahetla a wona, le botjhitja ba 

wona, le dipeke tsa wona, le dinafo tsa wona, tsohle di ne di tsholotswe. 

34Le mahetla a mane a ne a le teng dintlheng tse nne tsa sedulwana, mahetla a ne a 

etswa sedulwaneng. 

35Kahodima sedulwana ho ne ho na le botjhitja, bolelele ba bona e le setswe se le 

seng, mme kahodima sedulwana, ho ne ho le mahetla le mahlakore a sona, a etswa ho 

sona. 

36A betla dikerubime le ditau le dipalema mamating a mahetla a sona le mahlakoreng 

a sona, kamoo sebaka se leng ka teng; ho ne ho le meqhaka e potang. 

37A bopa didulwana tse leshome jwalo; tsohle tsa eba mmopo o le mong, le tekano e 

le nngwe, le boholo bo lekanang. 

38A ntoo bopa merifi e leshome ya koporo, morifi o mong le o mong o tshetse dibathe 

tse mashome a mane. Morifi o mong le o mong boholo ba wona e ne e le ditswe tse 

nne, mme sedulwana se seng le se seng ho tse leshome se ne se na le morifi wa sona. 

39A bea didulwana tse hlano lehlakoreng le letona la ntlo, tse hlano tse ding ho le 

letshehadi la ntlo; a bea letsha lehlakoreng le letona la ntlo, ho leba nqa botjhabatsatsi, 

e le ka nqa borwa. 

40Hirame a bopa le dipitsa, le dikgarafu, le mafiswana. Hirame a phetha jwalo 

mosebetsi wohle wa ntlo ya Jehova, oo a o laetsweng ke morena Salomone: 

41e le ditshiya tse pedi, le dihlooho tse tjhitja tse pedi, tse hodima ditshiya, le matanta 

a mabedi a kgabisang dihlooho tse tjhitja tse pedi, tse hodima ditshiya; 

42le digaranata tse makgolo a mane tsa matanta a mabedi; le melala e mmedi ya 

digaranata letanteng le leng le le leng, ho kgabisa dihlooho tse tjhitja tse pedi tse 

ditshiyeng. 

43A bopa le didulwana tse leshome, le merifi e leshome e didulwaneng; 

44le letsha le le leng, le dikgomo tse leshome le metso e mmedi, tlasa letsha; 

45le dipitsa le dikgarafu, le mafiswana. Mesebetsi eo yohle ya ntlo ya Jehova, e 

entsweng ke Hirame ka taeloya morena Salomone ya etswa ka koporo e benyang. 

46Morena a e tsholla lehwatateng la Jordane, letsopeng le mahareng a Sukkothe le 

Tsarthane. 

47Salomone ha a ka a lekanya boima ba mesebetsi eo ka baka la bongata ba yona; le 

boima ba koporo ha bo a ka ba hlahlojwa. 

48Salomone a phetha mesebetsi yohle ya ntlo ya Jehova, e le aletare ya kgauta, le 

tafole ya kgauta ya mahobe a pontsha; 

49le dikandelare tsa kgauta e hlwekileng; tse hlano tsa bewa ho le letona, tse hlano tse 

ding ho le letshehadi, pela sehalaledisiso, le dipalesa tsa tsona, le dilampi, le dikere tsa 

kgauta, 

50le dipitsana, le matlao, le mafiswana, le dikgaba, le dipitsa tsa dibano tsa kgauta e 

hlwekileng, le mahokelo a kgauta a mamati a ntlo e hare, e leng sehalaledisiso, le a 

mamati a ntlo ya tempele. 

51Ha phethwa jwalo mosebetsi wohle oo morena Salomone a o etseditseng ntlo ya 

Jehova. Salomone a ntoo tlisa le mesebetsi e kgethetsweng Modimo ke ntatae Davida, 

e le silefera le kgauta le dipitsa, a di bea dipolokelong tsa matlotlo a ntlo ya Jehova. 

I MARENA 8 

Ho kgakolwa tempele. — Thapelo ya kgethelo. — Modimo o iponahatsa la bobedi 
ho Salomone. 

1Yaba morena Salomone o phuthela Jerusalema baholo ba Iseraele, le dihlooho tsohle 

tsa meloko, e leng baholo ba bontata bana ba Iseraele, hore ho tle ho latwe areka ya 

selekane sa Jehova motseng wa Davida, Sione. 

2Le banna bohle ba Iseraele ba phuthehela ho morena Salomone, ka mokete wa 

kgwedi ya Ethanime, e leng kgwedi ya bosupa. 

3Eitse hobane ho fihle baholo bohle ba Iseraele, baprista ba jara areka; 

4ba tlisa areka ya Jehova le tente ya pokano; le mesebetsi yohle e halalelang e ka 

tenteng ya tliswa ke baprista le Balevi. 

5Morena Salomone le phutheho yohle ya Iseraele, e leng ba memilweng ho tla ho 

yena, ba ema pela areka; ba hlabaka dinku le dikgomo tse ke keng tsa bolelwa, tse se 

nang ho balwa ka baka le bongata ba tsona. 

6Baprista ba ntoo tlisa areka ya selekane sa Jehova tulong ya yona, sehalalelong sa 

ntlo, e leng sehalaledisiso, tlasa mapheo a dikerubime. 

7Hobane dikerubime di be di otlollela mapheo a tsona hodima sebaka sa areka, 

dikerubime di sireletsa areka le mejaro ya yona ka nqa kahodimo. 

8Mejaro e ne e le bolelele boo dintlha tsa mejaro di neng di bonahala sehalalelong se 

pela sehalaledisiso, e mpa e sa bonwe ke ba kantle; e sa le hona teng le kajeno. 

9Ho ne ho se letho arekeng, haese matlapa a mabedi, a neng a bewe teng ke Moshe, ha 

a le Horebe, mohla Jehova a tlabolang selekane le bana ba Iseraele, ha ba tswa tloha 

naheng ya Egepeta. 

10Eitse hobane baprista ba tswe sehalalelong, ntlo ya Jehova ya tlala leru; 

11baprista ba ba ba sitwa ho ema tshebetsong ya bona ka baka la leru; hobane ntlo ya 

Jehova e ne e tletse kganya ya Jehova. 

12Yaba Salomone o re: Jehova o itse, o rata ho aha lefifing le letsho. 

13Ke fela ke o hahetse ntlo hore o ahe teng, nqalo eo o tla ba ho yona kamehla. 

14Ebile morena o reteletsa sefahleho sa hae, a hlohonolofatsa phutheho yohle ya 

Iseraele, phutheho yohle ya Iseraele e ntse e eme, 

15a re: Ho bokwe Jehova Modimo wa Iseraele, ya buileng ka molomo wa hae le ntate 

Davida, ya phethileng polelo ya hae ka letsoho la hae, jwalokaha a ne a itse: 

16Esale mohla ke ntshang setjhaba sa ka sa Iseraele Egepeta, ha ke a ka ka kgetha 

motse o mong metseng ya meloko yohle ya Iseraele, hore ho hahuwe ntlo teng, hore 

lebitso la ka le be ho yona; ke mpa ke kgethile Davida ho ba morena wa setjhaba sa ka 

sa Iseraele. 

17E ne e le kgopolo ya ntate Davida ho hahela lebitso la Jehova, Modimo wa Iseraele, 

ntlo; 

18Jehova a mpa a re ho ntate Davida: Kgopolo eo ya hao ya ho hahela lebitso la ka 

ntlo, o fela o hopotse hantle; 

19leha ho le jwalo, hase wena ya tla haha ntlo; mora hao, ya tla tswa lethekeng la hao, 

ke yena ya tla hahela lebitso la ka ntlo. 

20Jehova o hlahisitse seo molomo wa hae o se boletseng, hobane ke eme tulong tsa 

ntate Davida, ke bile ke dutse teroneng ya Iseraele, jwalokaha Jehova a ne a boletse, 

ke bile ke hahetse lebitso la Jehova, Modimo wa Iseraele, ntlo. 

21Ke entse setulo sa areka moo selekane sa Jehova se leng teng, seo a neng a se 

tlabole le bontata rona, mohla a ba ntshang naheng ya Egepeta. 

22Ebile Salomone o ema pela aletare ya Jehova, pontsheng ho phutheho yohle ya 

Iseraele, a emisetsa matsoho a hae mahodimong, 

23a re: Oho, Jehova, Modimo wa Iseraele, ha ho Modimo o kang wena, leha e le 

hodimo mahodimong, leha e le tlase lefatsheng, o tiisang selekane le mohau ho 

bahlanka ba hao ba tsamayang pela hao ka pelo tsohle tsa bona. 

24O tiiseditse ntate Davida, mohlanka wa hao, seo o neng o mmaletse sona; o ne o 

buile le ka molomo wa hao, mme o phethile tsohle ka letsoho la hao, jwalokaha ho le 

jwalo kajeno. 

25Jwale, ke re: Oho, Jehova, Modimo wa Iseraele, o tiisetse ntate Davida, mohlanka 

wa hao, seo o mmaletseng sona, kamoo o itseng ho yena kateng: Ekare ha bana ba hao 

ba itebela metsamaong ya bona, ba tsamaya pontsheng ho nna jwalokaha o tsamaile 

pela ka, ha o ka ke wa hloka motho ya dulang teroneng ya Iseraele pela ka. 

26Oho, Modimo wa Iseraele, ho ke ho netahale jwale polelo ya hao eo o neng o e 

bolelle ntate Davida, mohlanka wa hao. 

27Empa fale Modimo o fela o ka aha lefatsheng na? Bona, esita le mahodimo le 

mahodimo a mahodimo a ke ke a o kopa; haholo ntlo ena eo ke e hahileng! 

28Leha ho le jwalo, mamela thapelo ya mohlanka wa hao le kopo ya hae, Jehova, 

Modimo wa ka; o mamele mohoeletso le thapelo eo mohlanka wa hao a rapelang pela 

hao ka yona kajeno. 

29Mahlo a hao a nne a qamakisise ntlo ena motshehare le bosiu, e leng nqalo eo o 

itseng bakeng sa yona, Lebitso la ka le tla ba ho yona; o mamele thapelo ya mohlanka 

wa hao eo a tla e bea nqalong ena. 

30Mamela diqelo tsa mohlanka wa hao le tsa setjhaba sa hao sa Iseraele, mohla ba 

rapelang nqalong ena; o mamele o le mahodimong, tulong tsa hao; o mamele, o be o 

tshwarele. 

31Etlare motho ha a sitetswe wa habo, mme a tlangwa ka kano, hore a hlapanye ka 

yona; ha a etla, a hlapanya pela aletare ena tlung ena, 

32o ke o utlwe, o le mahodimong, o etse, o ahlolele bahlanka ba hao, ka ho tswa ya 

molato, o busetse hodima hae ka metsamao ya hae, mme o bolele ya lokileng, o be o 

mo putse ka ho loka ha hae. 

33Mohla setjhaba sa hao sa Iseraele se hlolwang ke dira tsa sona, kahobane se o 

sitetswe, ha se ka sokolohela ho wena, sa rorisa lebitso la hao, sa rapela, sa qela ho 

wena tlung ena, 

34o ke o mamele o le mahodimong, mme o leselle setjhaba sa hao sa Iseraele sebe sa 

sona, mme o se busetse naheng eo o e neileng bontata sona. 

35Etlare ha mahodimo a thibane, pula e sa ne ka baka la hobane ba o sitetswe, ha ba 

rapela nqalong ena, ba rorisa lebitso la hao, mme ba baka dibeng tsa bona, ha o ba 

otlile, 

36o ke o mamele, o le mahodimong; o leballe bahlanka ba hao tshito ya bona le ya 

setjhaba sa hao sa Iseraele; o ba rute tsela e ntle, eo ba tshwanetseng ho tsamaya ka 

yona; o nese pula lefatsheng leo o le neileng setjhaba sa hao, e be lefa la sona. 

37Leha tlala e wele lefatsheng, leha e le lefu la sewa, leha e le boroku, kapa ho le 

phori, leha ho wele tsie, kapa hlafa, leha dira tsa bona di ka ba qotsetsa lefatsheng la 

metse ya bona; leha ho hlahile lefu le befang, leha e le pabo efe le efe; 

38leha e ka ba mang le mang hara setjhaba sa hao sohle sa Iseraele, ya beang thapelo 

le kopo, ka ho itseba e mong le e mong lefu la pelo ya hae, mme a otlollela nqa tlung 

ena matsoho a hae, 

39o mamele, o le mahodimong, tulong tsa hao, o tshwarele, o etse, o nee e mong le e 

mong ka metsamao ya hae, kamoo o tsebang pelo ya hae kateng; hobane ke wena o 

nnotshi o tsebang dipelo tsa bana ba batho bohle; 

40hore ba tle ba o tshabe ka matsatsi wohle ao ba tla phela lefatsheng leo o le neileng 

bontata rona. 

41Hape, moditjhaba, eo e seng wa setjhaba sa hao sa Iseraele, ya tswang lefatsheng le 

hole ka baka la lebitso la hao, 

42hobanebaditjhaba ba tla fela ba utlwe lebitso la hao le leholo, le letsoho la hao le 

matla, le letsoho la hao le otlolohileng — ha a ka tla, a rapela tlung ena; 

43o mamele, o le mahodimong, tulong tsa hao, mme o etse ka tsohle tseo motho eo wa 

moditjhaba a tla di kopa ho wena, hore ditjhaba tsohle tsa lefatshe di tle di tsebe 

lebitso la hao, di o tshabe, jwalokaha setjhaba sa hao sa Iseraele se o tshaba; mme di 

tsebe hobane lebitso la hao le rapelwa tlung ena ke e hahileng. 

44Enore setjhaba sa hao, ha se futuhela dira tsa sona, se ya ka tsela efe le efe eo o tla 

se roma ka yona, mme se rapela Jehova, se tadimile nqa motseng ona oo o o 

kgethileng, le ka nqa tlung ena eo ke e hahetseng lebitso la hao; 

45o mamele thapelo ya sona le kopo ya sona, o le mahodimong, mme o se emele 

nyeweng ya sona. 

46Mohla ba sitelwang, kamoo ho seng motho ya sa sitweng kateng, mme o ba 

halefetse, o ba neetse direng tsa bona, hore ba iswe kgolehong, naheng ya dira, kapa e 

leng hole, kapa e leng haufi; 

47ha ba ka ikgopola, ba le naheng ya moo ba isitsweng kgolehong, ba sokolohela ho 

wena, ba o rapela, ba le naheng ya ba ba isitsweng kgolehong, ba re: Re sitilwe, re 

entse hampe, re sebile; 

48ha ba ka sokolohela ho wena ka pelo yohle le ka moya wohle, ba le naheng ya dira 

tse ba isitseng kgolehong, mme ba o rapela ba tadimile nqa lefatsheng la habo leo o 

neng o le neile bontata bona, le nqa motseng ona oo o o kgethileng, le tlung ena eo ke 

e hahetseng lebitso la hao; 

49o mamele thapelo ya bona le kopo ya bona, o le mahodimong, tulong tsa hao, o ba 

emele nyeweng ya bona. 

50O tshwarele setjhaba sa hao se o sitetsweng, o lebale le ditlolo tsohle tseo ba o 

sitetsweng ka tsona; o ba fumantshe mohau ho ba ba isitseng kgolehong, hore ba ba 

utlwele bohloko. 

51Hobane ke setjhaba sa hao, ke lefa la hao, hobane o ne o ba ntshe Egepeta, seboping 

sa tshepe. 

52Mahlo a hao a ke a ele thapelo ya mohlanka wa hao le kopo ya setjhaba sa hao sa 

Iseraele seli, hore o se utlwe ho tsohle tseo se ka di qelang ho wena. 

53Etswe Morena Modimo, o se kgethile hara ditjhaba tsohle tsa lefatshe hore e be lefa 

la hao, jwalokaha o boletse ka Moshe, mohlanka wa hao, mohla o ntshang bontata 

rona Egepeta. 

54Salomone eitse ha a qeta ho beela Jehova thapelo eo le kopo eo yohle, a tsoha pela 

aletare ya Jehova, moo a neng a kgumamile ka mangole, a emiseditse matsoho a hae 

mahodimong. 

55A ema, a hlohonolofatsa phutheho yohle ya Iseraele ka lentswe le phahameng, a re: 

56Ho bokwe Jehova ya phomoditseng setjhaba sa hae sa Iseraele ka tsohle tseo a di 

boletseng; ha ho a senyeha lentswe leha le le leng la dipallo tsohle tse molemo tseo a 

di boletseng ka Moshe, mohlanka wa hae. 

57Jehova Modimo wa rona, ha a ke a be le rona, jwalokaha a bile le bontata rona; a se 

ke a re tlohela, a se ke a re furalla; 

58hore a lebisetse pelo tsa rona ho yena, re tsamaye ka tsela tsa hae tsohle, mme re 

boloke ditaelo tsa hae, le melao ya hae le dikahlolo tsa hae, tseo a di laetseng bontata 

rona. 

59Mantswe ana a ka ao ke rapetseng Jehova ka wona, ha a ke a be pela Jehova, 

Modimo wa rona, motshehare le bosiu, a tle a tiise taba tsa mohlanka wa hae, le taba 

tsa setjhaba sa hae sa Iseraele, e nngwe le e nngwe ka tsatsi le o loketseng. 

60Ditjhaba tsohle tsa lefatshe di tle di tsebe hobane Jehova ke Modimo, ha ho o mong. 

61Pelo tsa lona tsohle ha e ke e be tsa Jehova, Modimo wa rona, le tle le tsamaye ka 

melao ya hae, le boloke taelo tsa hae, jwaloka kajeno. 

62Yaba morena le Baiseraele kaofela ba hlabela Jehova mahlabelo. 

63Salomone a hlaba sehlabelo sa teboho, seo a se hlabelang Jehova, sa dikgomo tse 

dikete tse mashome a mabedi a metso e mmedi, le dinku tse dikete tse lekgolo le nang 

le mashome a mabedi. Morena le bana bohle ba Iseraele ba kgethela Jehova ntlo 

jwalo. 

64Tsatsing lona leo, morena a kgetha sebaka se hara lebala le pela ntlo ya Jehova, 

hobane ke moo a kileng a hlahisa mahlabelo a ditjheso, le dinyehelo, le mafura a 

mahlabelo a teboho; hobane aletare ya koporo, e pela Jehova, e ne e le nyenyane, e sa 

lekane ditjheso le dinyehelo le mafura a mahlabelo a teboho. 

65Mohlang oo, Salomone a etsa mokete a ena le Baiseraele bohle, ba tlile ba le 

bangata pela Jehova, Modimo wa rona, ho tloha pela Hamathe ho tlisa molapong wa 

Egepeta, ka matsatsi a supileng a nang le matsatsi a mang a supileng, e le matsatsi a 

leshome le metso e mene. 

66Ka letsatsi la boroba meno e le mmedi, Salomone a kgutlisa setjhaba; hobane ba 

hlohonolofatse morena, ba ikela hae tenteng tsa bona ka pelo tse thabileng, tse 

nyakaletseng ke molemo wohle oo Jehova a o etseditseng Davida, mohlanka wa hae, 

le setjhaba sa hae sa Iseraele. 

I MARENA 9 

1Eitse hobane Salomone a phethe ho haha ntlo ya Jehova, le ntlo ya morena, le tsohle 

tseo Salomone a lakaditseng ho di etsa, 

2Jehova a iponahatsa ho Salomone la bobedi, jwalokaha a ne a kile a iponahatsa ho 

yena Gibeone. 

3Jehova a re ho yena: Ke utlwile thapelo ya hao le kopo ya hao eo o mpeetseng yona; 

ke halaleditse ntlo eo o e hahileng, ke tle ke bee lebitso la ka ho yona kamehla; mahlo 

a ke le pelo ya ka di tla ba ho yona kamehla. 

4Haele wena, ekare ha o tsamaya pela ka ka pelo e lokileng, ya nnete, jwalokaha 

ntatao Davida a tsamaile, o etsa ka tsohle tseo ke o laetseng tsona, ha o boloka ditaelo 

tsa ka le melao ya ka, 

5teng ke tla tiisa terone ya mmuso wa hao Iseraeleng kamehla, jwalokaha ke boleletse 

ntatao Davida, ka re: Ha o ka ke wa hloka motho teroneng ya Iseraele. 

6Empa ekare ha le mphuralla, lona, kapa bana ba lona, le sa boloke melao ya ka le 

ditaelo tsa ka, tseo ke le beetseng tsona, le empa le ya, le sebeletsa medimo esele, le e 

kgumamela, 

7teng ke tla kumola Baiseraele naheng eo ke ba neileng yona, le ntlo eo ke e 

kgethetseng lebitso la ka ke tla e lahlela hole le nna, mme Iseraele e tla ba tshomo le 

sesomo ditjhabeng tsohle. 

8Ntlo eo, leha e phahame hakalo, motho ka mong ya fetang pela yona o tla makala, a 

tee molodi, a re: Jehova o etseditseng naha eo le ntlo eo jwalo? 

9Mme ho tla thwe: Ke kahobane ba furaletse Jehova, Modimo wa bona, ya ntshitseng 

bontata bona naheng ya Egepeta, ba kgomaretse medimo esele, ba e kgumametse, ba e 

sebeleditse: ke ka baka leo Jehova a ba hlahiseditseng kotsi eo yohle. 

Metse e hahilweng ke Salomone. — Dikepe di romelwa Ofire. 

10Dilemo tse mashome a mabedi tsa feta Salomone a hahile matlo ao a mabedi, ntlo 

ya Jehova le ntlo ya morena. 

11Jwale, kahobane Hirame, morena wa Tire, a ne a thusitse Salomone ka dikedare le 

ka dikiprese le ka kgauta, kahohle kamoo a lakaditseng kateng, morena Salomone a 

abela Hirame metse e mashome a mabedi naheng ya Galelea. 

12Empa mohla Hirame a tlohang Tire, a tla bona metse eo Salomone a mo abetseng 

yona, ha e a ka ya mo kgahla. 

13A re: Tjhe, ngwaneso, metse eo ke e jwang eo o nkabetseng yona? Ebile o e rea 

naha ya Kabule (eka ke lefeela) ho fihlela letsatsi la kajeno. 

14Hirame o ne a rometse ho morena ditalenta tse lekgolo le nang le mashome a 

mabedi tsa kgauta. 

15Ke tsena taba tsa ba hlwailweng, ba kileng ba memuwa ke morena Salomone ho 

haha ntlo ya Jehova, le ntlo ya hae, le Millo, le lerako la Jerusalema, le Hatsore, le 

Meggido, le Gesere. 

16Faro, morena wa Egepeta, o ne a futuhile; a nka Gesere, a o tjhesa, a bolaya 

Bakanana ba ahileng motseng a o nea moradi wa hae, mosadi wa Salomone, e be 

serwala sa hae. 

17Salomone a boela a haha Gesere, le Bethe-Horone ya katlase; 

18le Baalathe, le Thadmore, feelleng, naheng ya hae; 

19le metse yohle ya mediko ya Salomone, le metse ya makoloi, le metse ya bakalli, le 

tseo Salomone a ithatetseng ho di haha Jerusalema, le Lebanone, le naheng yohle ya 

mmuso wa hae. 

20Haele bohle ba setseng ba Baamore, le Bahethe, le Baferese, le Baheve, le Bajebuse, 

bao e neng e se bana ba Iseraele, 

21e leng ditloholo tsa bona tse neng di setse naheng, e leng bao bana ba Iseraele ba 

neng ba sitilwe ho ba timelletsa ruri, Salomone a kgetha makgoba hara bona, le 

kajeno ke wona. 

22Salomone a mpa a se ke a kgetha makgoba hara bana ba Iseraele; ya eba bahlabani, 

le bahlanka ba hae, le matona a hae, le balaodi ba makgotla a hae, le batsamaisi ba 

makoloi a hae, le bakalli ba hae. 

23Haele ba lebelang mosebetsi wa Salomone, ba laelang batho ba sebetsang mosebetsi 

oo, ya eba banna ba makgolo a mahlano a nang le mashome a mahlano. 

24Moradi wa Faro hoba a tlohe motseng wa Davida, a kena tlung ya hae eo a e 

hahetsweng; ke mohlang oo Millo e hahilweng. 

25Hararo ka selemo, Salomone o ne a hlahisa mahlabelo a ditjheso le mahlabelo a 

teboho aletareng eo a e hahetseng Jehova, a tjhesa dibano aletareng e pela Jehova. A 

phetha ntlo jwalo. 

26Morena Salomone a haha sehlopha sa dikepe Etsione-Gebere, e pela Elothe, 

lebopong la Lewatle le Lefubedu, naheng ya Edomo. 

27Hirame a romela bahlanka ba hae dikepeng tseo, e le ba tsebang ho tsamaya 

lewatleng ka dikepe, ba tle ba tlatse bahlanka ba Salomone. 

28Ba ya Ofire, ba lata teng kgauta le ditalenta tse makgolo a mane a mashome a 

madebi, ba e tlisetsa morena Salomone. 

I MARENA 10 

Mofumahadi wa Sheba o etela Jerusalema. — Maruo a Salomone. 

1Mofumahadi wa Sheba a re a sa utlwa botumo ba Salomone bohlahileng ka lebitso la 

Jehova, a tla ho mo leka ka dilotho. 

2A fihla Jerusalema ka letshwele le leholo, le ka dikamele tse bofileng dibano le 

kgauta e ngata haholo le mahakwe a bohlokwa; a fihla ho Salomone, a mmehela 

tsohle tseo a di hopotseng pelong ya hae. 

3Salomone a mo arabela dipotso tsohle tsa hae ho se ke ha eba taba le e nngwe e 

hlolang morena, eo a sa kang a mo hlalosetsa yona. 

4Eitse mofumahadi wa Sheba ha a bona bohlale bohle ba Salomone, le ntlo eo a e 

hahileng, 



597 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

5le dijo tsa tafole ya hae, le ditulo tsa bahlanka ba hae, le dikabelo tsa matona a hae, le 

diaparo tsa wona, le baqhatsetsi ba hae, le methathinyana eo a nyolohelang tlung ya 

Jehova ka yona, a shwa pelo, 

6a re ho morena: Seo ke neng ke se utlwile naheng ya ka sa taba tsa hao le bohlale ba 

hao, e ne e le nnete. 

7Empa ha ke a ka ka dumela, ho fihlela ke ba ke etla, ke bona ka mahlo a ka; bona, ha 

ke a ka ka bolellwa le halofo; bohlale ba hao le letlotlo la hao di fetisa botumo boo ke 

bo utlwileng. 

8Ba lehlohonolo, batho ba hao, ba lehlohonolo, bahlanka bana ba hao, ba hlolang ba 

eme pela hao, ba utlwang bohlale ba hao! 

9Ha ho bokwe Jehova, Modimo wa hao, ya kgahlilweng ke wena hore a o bee 

teroneng ya Iseraele! Erekaha Jehova a rata Iseraele kamehla, Jehova o o beile 

morena, hore o etse ka ho loka le ka tokelo. 

10A ntoo nea morena ditalenta tse lekgolo le mashome a mabedi tsa kgauta, le dibano 

tse ngatangata, le mahakwe a bohlokwa; ha ho a ka ha hlola ho tliswa le ka mohla o le 

mong dibano tse ngata tse ka ka tsee mofumahadi wa Sheba a di neileng morena 

Salomone. 

11Le dikepe tsa Hirame, tse neng di latile kgauta Ofire, tsa lata Ofire le difate tsa 

almuge tse ngatangata, le mahakwe a bohlokwa. 

12Morena a nka difate tsa almuge, a etsetsa ntlo ya Jehova le ntlo ya morena metero, 

le diharepa le diviole tsa dibini. Ho ne ho eso ho tle difate tsa almuge tse kalo, le ho 

bonwa, ho ne ho eso ho bonwe tse kalo, le kajeno. 

13Morena Salomone yena a nea mofumahadi wa Sheba tsohle tseo a di lakaditseng, le 

tseo a di kopileng, ho sa balwe tseo morena Salomone a mo fileng tsona, kamoo a 

ratileng ho mo fa kateng ka phano ya borena. Yaba o tloha, a kgutlela naheng ya hae 

le bahlanka ba hae. 

14Haele boima ba kgauta e neng e tlisetswa Salomone ka lemo se seng le se seng, e ne 

e le ditalenta tsa kgauta tse makgolo a tsheletseng a nang le mashome a tsheletseng a 

metso e tsheletseng, 

15ho sa balwe e tliswang ke bahwebi, le e bapatswang ke barekisi, le e tswang ho 

marena wohle a Arabia le ho babusisi ba naha ya hae. 

16Morena Salomone a etsa mekoko e makgolo a mabedi ya kgauta e teilweng; 

mokoko o mong le o mong wa etswa ka dishekele tse makgolo a tsheletseng tsa 

kgauta. 

17A etsa le dithebe tse makgolo a mararo tsa kgauta e teilweng; thebe e nngwe le e 

nngwe ya etswa ka kgauta e boima ba pondo tse tharo, mme morena a di bea tlung ya 

Moru wa Lebanone. 

18Morena a etsa terone e kgolo ya naka tsa ditlou, a e maneha ka kgauta e hlwekileng. 

19Terone eo e ne e na le methatinyana e tsheletseng, hlooho ya boitshetleho ba terone 

e ne e le tjhitja; matsoho a ne a le mabedi, a le ka nqa tse pedi ho setulo, le ditau tse 

pedi di ne di eme pela matsoho. 

20Hape, ditau tse leshome le metso e mmedi di ne di eme ka nqa tse pedi ho 

methatinyana e tsheletseng. Ha ho a ka ha etswa e jwalo mebusong yohle e meng. 

21Mehope yohle ya morena Salomone e ne e le ya kgauta, le dipitsa tsohle tsa ntlo ya 

Moru wa Lebanone e ne e le tsa kgauta e hlwekileng; ho ne ho se pitsa ya silefera: ho 

ne ho sa thwe letho ka yona mehleng ya Salomone. 

22Hobane morena o ne a na le sehlopha sa dikepe tsa Tarshishe lewatleng, hammoho 

le dikepe tsa Hirame; kepe tsa Tarshishe di ne di tlisa hang ka dilemo tse tharo kgauta, 

le silefera, le naka tsa ditlou, le ditshwene, le dipikoke. 

23Morena Salomone a feta marena wohle a lefatshe ka leruo le ka bohlale. 

24Ba lefatshe lohle ba ne ba etela Salomone ho tla utlwa bohlale ba hae, boo Modimo 

o bo kentseng pelong ya hae. 

25E mong le e mong o ne a tlisa mpho ya hae ya dipitsa tsa silefera, le dipitsa tsa 

kgauta, le diaparo, le dihlomo, le dinoko, le dipere, le diesele. E bile taba tsa lemo se 

seng le se seng. 

26Hape, Salomone a ipokellela makoloi le bakalli, e le makoloi a sekete se le seng se 

makgolo a mane, le bakalli ba kete tse leshome le metso e mmedi, ba abetsweng 

metseng ya makoloi le moreneng, Jerusalema. 

27Morena a etsa hore silefera e be jwaloka majwe Jerusalema, le dikedare di be ngata 

jwaloka disikomora tse dithoteng. 

28Haele dipere tseo Salomone a neng a di rua, di ne di tswa Egepeta; mehlape ya tsona 

e ne e latwa ke letshwele la bahwebi ba morena, mohlape o mong le o mong ka theko 

e beilweng. 

29Haele makoloi a latwang Egepeta, e nngwe le e nngwe e be e rekwa ka dishekele tse 

makgolo a tsheletseng tsa silefera; pere e ne e nka tse lekgolo le mashome a mahlano. 

Ba ne ba tlisetsa le marena wohle a Bahethe le marena a Siria. 

I MARENA 11 

Salomone o nyala basadi ba ditjhaba. — Ho kena bohedene. — Dira tsa 
Salomone. — Ho shwa ha hae. 

1Ha ho sa balwe moradi wa Faro, morena Salomone a boela a rata basadi ba bangata 

ba ditjhaba, basadi ba Bamoabe, le Baammone, le Baedomo, le Basidone, le Bahethe; 

2e le ba ditjhaba tseo Jehova a neng a itse ho bana ba Iseraele: Le se ke la ya ho tsona, 

le tsona di se ke tsa tla ho lona, esere mohlomong tsa kgelosetsa pelo tsa lona 

medimong ya tsona. Salomone a di kgomarela ke ho ba rata. 

3A nyala basadi ba makgolo a supileng ba mafumahadi, a nka le direthe tse makgolo a 

mararo; basadi bao ba hae ba kgelosa pelo ya hae. 

4Salomone, hobane a tsofale, basadi bao ba hae ba kgelosetsa pelo ya hae medimong 

esele, mme pelo ya hae ha e a ka ya hlola e eba ya Jehova, Modimo wa hae, kaofela 

ha yona, jwaloka pelo ya ntatae Davida. 

5Salomone a latela Ashtarothe, modimo wa Basidone, le Milkome, manyala a 

Baamone. 

6Kahoo, Salomone a etsa ho leng hobe pela Jehova, mme ha a ka a latela Jehova 

kahohle, jwaloka ntatae Davida. 

7Salomone a hahela le Kemoshe, manyala a Bamoabe, nqalo e phahameng, leralleng 

le pela Jerusalema, a hahela le Moloke, manyala a bana ba Ammone. 

8A etsetsa medimo ya basadi bohle ba hae ba baditjhaba jwalo; le bona ba tjhesetsa 

medimo ya bona dibano, ba e hlabela mahlabelo. 

9Ebile moo Jehova a halefelang Salomone, hobane pelo ya hae e be e kgelohile ho 

Jehova, Modimo wa Iseraele, ya neng a iponahaditse ho yena habedi; 

10ya neng a mo laele, a re, a se ke a latela medimo esele; a mpa a se ke a boloka seo 

Jehova a mo laetseng sona. 

11Yaba Jehova o re ho Salomone: Erekaha o entse jwalo, o sa ka wa boloka selekane 

sa ka le ditaelo tsa ka, tseo ke o laetseng tsona, ruri ke tla haraswanya mmuso hodima 

hao, ke o nee mohlanka wa hao. 

12Feela, nke ke ka etsa hoo o sa phela, ka baka la ntatao, Davida; ke mpa ke tla o 

haraswanya letsohong la mora wa hao. 

13Hape, nke ke ka haraswanya mmuso wohle; ke tla nea mora hao leloko le le leng ka 

baka la mohlanka wa ka, Davida, le la Jerusalema, motse oo ke ikgethetseng wona. 

14Jwale, Jehova a tsosetsa Salomone sera, e le Moedomo Hadade, wa lesika la morena 

wa Edomo. 

15Hobane, mohla Davida a neng a futuhetse Edomo, Joabe, molaodi wa makgotla a 

hae, hoba a epele ditopo, a ya, a bolaya ba batona bohle ba Edomo. 

16Joabe a dula teng, a ena le Baiseraele bohle, kgwedi tse tsheletseng, a ba a phetha ho 

bolaya ba batona bohle ba Edomo. 

17Haele Hadade, a balehela Egepeta, a ena le Baedomo ba bang, bahlanka ba ntatae; 

ke ha Hadade a sa le monyenyane. 

18Ba tloha Midiane, ba tla Parane; ba nkana le banna ba bang ba Parane, ba fihla 

Egepeta ho Faro, morena wa Egepeta. Yena a mo nea ntlo, a mo abela dijo, a mo 

sehela le naha. 

19Hadade a kgahlisa Faro haholo, a nyadiswa ke yena ngwanabo mosadi wa hae, 

ngwanabo mofumahadi Thahepenese. 

20Ngwanabo Thahepenese a mo tswalla moshemane Genubathe, eo Thahepenese a mo 

kgwisitseng tlung ya Faro; Genubathe a phela hara bara ba Faro, tlung ya Faro. 

21Hadade, ha a utlwa, a le Egepeta, hobane Davida o orohetse ho bontatae, le hobane 

Joabe, molaodi wa makgotla, o faletse, a re ho Faro: Mphe tsela, ke boele naheng ya 

heso. 

22Faro a re ho yena: O hlokang mona ha ka, ha o batla ho boela naheng ya heno na? A 

re: Ha ke hloke letho; feela, ntlohele, o mphe tsela. 

23Hape, Modimo wa tsosetsa Salomone sera se seng; ke Resone, mora Eliada, ya neng 

a thobe ho monga hae, Hadadesere, morena wa Tsoba. 

24A ya, a ipokellela banna, a ipea monga letshwele; ke mohla Davida a hlotseng 

Basiria. Ba ntoo ya Damaseka, ba dula teng, ba busa Damaseka. 

25Ya eba sera ho Iseraele tshiung tsohle tsa Salomone; a totisa tsietsi tse hlahiswang 

ke Hadade; o ne a hloile Iseraele, mme o ne a busa Siria. 

26Jeroboame, mora Nebathe, Moefrata wa Tsereda, mohlanka wa Salomone, le yena a 

kwenehela morena. Mmae e ne e le Tserua, mosadi wa mohlolohadi. 

27Taba ke ena eo a kwenehetseng morena ka baka la yona: Salomone o ne a haha 

Millo, a thiba dikgeo tsa motse wa ntatae Davida. 

28Monna eo, Jeroboame, e ne e le senatla le mohale. Salomone, ha a bona mohlankana 

eo hobane o sebetsa hantle, a mmea molebedi wa mosebetsi wohle o etswang ke ba 

ntlo ya Josefa. 

29Mohlang oo, Jeroboame, ha e etswa Jerusalema, moporofeta Akija wa Silo a teana 

le yena tseleng, a apere kobo e ntjha; e ne e le bona ba babedi naheng. 

30Akija a tshwara kobo e ntjha eo a e apereng, a e tabola ditsiba tse leshome le metso 

e mmedi. 

31A re ho Jeroboame: Inkele ditsiba tse leshome, hobane ho itswe ke Jehova, Modimo 

wa Iseraele: Ke tla haraswanya mmuso letsohong la Salomone, ke o nee meloko e 

leshome. 

32Yena o tla sala le leloko le le leng, ka baka la mohlanka wa ka Davida, le la 

Jerusalema, motse oo ke ikgethetseng wona hara metse yohle ya meloko ya Iseraele. 

33Hobane ba ntahlile, ba ile ho sebeletsa Ashtarothe, modimo wa Basidone, le 

Kemoshe, modimo wa Bamoabe, le Milkome, modimo wa bana ba Ammone; ha ba ka 

ba tsamaya tseleng tsa ka, le ho etsa tse lokileng mahlong a ka, le ho ya ka ditaelo tsa 

ka le ka melao ya ka, jwaloka ntatae Davida. 

34Feela, nke ke ka mo amoha mmuso kaofela; ke tla mmea morena ka tshiu tsohle tsa 

ho phela ha hae, ka baka la mohlanka wa ka Davida, eo ke mo kgethileng, ya 

bolokileng melao ya ka le ditaelo tsa ka. 

35Ke mpa ke tla amoha mora hae mmuso, ke o nee wona, e leng meloko e leshome. 

36Haele mora hae, ke tla mo nea leloko le le leng, hore mohlanka wa ka, Davida, a 

nne a be le lebone le tukang kamehla pela ka Jerusalema, motse oo ke ikgethetseng 

wona ho bea lebitso la ka ho wona. 

37Wena, ke tla o kgetha, hore o buse kahohle kamoo pelo ya hao e lakatsang kateng; e 

tla ba wena morena wa Iseraele. 

38Ekare ha o utlwa tsohle tseo ke tla o laela tsona, o tsamaya tseleng tsa ka, o etsa tse 

lokileng mahlong a ka, o boloka ditaelo tsa ka le melao ya ka, jwalokaha mohlanka 

wa ka Davida a entse, ke tla ba le wena, ke o hahele ntlo e tiileng, jwalokaha ke 

hahetse Davida, ke o nee Iseraele. 

39Haele ditloholo tsa Davida, ke tla di kokobetsa ka baka la hoo, empa e seng 

kamehla. 

40Ka baka leo, Salomone a batla ho bolaya Jeroboame, empa Jeroboame a tloha, a 

tshabela Egepeta ho Shishake, morena wa Egepeta, a dula Egepeta, Salomone a ba a 

shwa. 

41Haele taba tse ding tsa Salomone, le tsohle tseo a di entseng, le bohlale ba hae, ha 

ke re, di ngodilwe bukeng ya ditaba tsa Salomone na? 

42Matsatsi ao Salomone a busitseng Baiseraele bohle, a le Jerusalema, ya eba dilemo 

tse mashome a mane. 

43Yaba Salomone o orohela ho bontatae, a patwa motseng wa Davida. Roboame, 

mora hae, ya eba morena tulong tsa hae. 

I MARENA 12 

Marena a Juda le marena a Iseraele, ho isa ho Josafate, morena wa 
Juda, le ho Akabe, morena wa Iseraele, 12 — 22. 

Mmuso o arohanngwa: Roboame, morena wa Juda; Jeroboame, morena wa 
Iseraele. 

1Kamora tseo, Roboame a ya Sikeme, hobane Baiseraele bohle ba ne ba bokanetse 

Sikeme ho mmea morena. 

2Eitse Jeroboame, mora Nebathe, ha a utlwa — Jeroboame o ne a le Egepeta, moo a 

neng a balehetse teng ke ho tshaba morena Salomone, a ile ho dula Egepeta ke hona 

— 

3ba romela ho mmitsa; Jeroboame, ba ena le phutheho yohle ya Iseraele, ba tla, ba 

bolella Roboame, ba re: 

4Ntatao o re jarisitse joko e boima; ha o ka qephisa tshebetso e thata ya ntatao le joko 

ya hae e boima, eo a re jarisitseng yona, re tla o sebeletsa. 

5A re ho bona: A le keng le ye, ditshiu di be tharo, le ntoo boela ho nna. Mme 

setjhaba sa ya. 

6Ebile morena Roboame o rera le banna ba baholo, ba neng ba eme pela ntatae 

Salomone, ha a sa phela, a re: Nkeletseng, taba ke efe eo ke tla araba setjhaba sena ka 

yona na? 

7Ba mmolella, ba re: Ha o ka ipea mohlanka wa setjhaba sena kajeno wa ba sebeletsa, 

wa ba dumella, wa ba bolella mantswe a molemo, teng e tla nne e be bahlanka ba hao 

kamehla. 

8Empa a lesa keletso eo banna ba baholo ba mo eleditseng ka yona, a ya botsa banna 

ba batjha, ba neng ba hodile le yena, ba emeng pela hae. 

9A re ho bona: Lona le nkeletsa ka taba efe eo ke tla araba setjhaba sena ka yona, 

kamoo se itseng ho nna kateng: Qephisa joko eo ntatao a re jarisitseng yona? 

10Banna ba batjha, ba neng ba hodile le yena, ba mo araba, ba re: E re ho setjhaba 

sena se o boleletseng, sa re: Ntatao o re jarisitse joko e boima, wena, o e qephise; e re 

ho bona: Monwana wa ka o monyenyane o motenya ho letheka la ntate. 

11Ntate o le jarisitse joko e boima, nna ke tla le ekeletsa jwale; ntate yena o le otlile ka 

phafa, nna ke tla le otla ka diphepheng. 

12Ka la boraro, Jeroboame le setjhaba kaofela ba tla ho Roboame, kamoo morena a 

neng a itse kateng: Le tle le boele ho nna ka la boraro. 

13Morena a fetola setjhaba ka thata, a lesa keletso eo banna ba baholo ba neng ba mo 

eleditse ka yona. 

14A bolela keletso ya banna ba batjha, a re: Ha ntate a le jarisitse joko e boima, nna ke 

tla le ekeletsa; ntate yena o le otlile ka diphafa, nna ke tla le otla ka diphepheng. 

15Morena a hana jwalo ho mamela setjhaba; ya eba taba e hlahisitsweng ke Jehova, 

hore a tle a phethe taba ya hae, eo Jehova a e boleletseng Jeroboame, mora Nebathe ka 

Akija wa Silo. 

16Ha Baiseraele bohle ba bona hobane morena ha a ba mamele, setjhaba sa fetola 

morena, sa re: Kabelo ya rona ke efe ho Davida? le lefa ha re na lona ho mora Jese. 

Weleng, Baiseraele, ikeleng tenteng tsa lona! Davida, iponele ntlo ya hao! Yaba 

Baiseraele ba ikela tenteng tsa bona. 

17Haele bana ba Iseraele ba ahileng metseng ya Juda, ba buswa ke Roboame. 

18Jwale morena Roboame a roma Adorame, molaodi wa ba hlwailweng; empa 

Baiseraele bohle ba mo tlepetsa ka majwe, a shwa. Yaba morena Roboame o 

itlhahanela, a kena koloing ya hae, a balehela Jerusalema. 

19Baiseraele ba kwenehela ntlo ya Davida jwalo, ho fihlela la kajeno. 

20Yare Baiseraele bohle ha ba utlwa hore Jeroboame o boile, ba romela ho mmiletsa 

phuthehong; teng, ba mmea morena wa Baiseraele bohle, ho se leloko le latetseng ntlo 

ya Davida, haese la Juda le nnotshi. 

21Roboame, ha a fihla Jerusalema, a phutha ntlo yohle ya Juda le leloko la Benjamine, 

e le bahlabani ba dikete tse lekgolo le mashome a robileng meno e le mmedi, ho ya 

lwantsha ntlo ya Iseraele, le ho busetsa mmuso wohle ho Roboame, mora Salomone. 

22Empa lentswe la Modimo la tlela Shemaia, monna wa Modimo, la re: 

23Bolella Roboame, mora Salomone, morena wa Juda, le ntlo yohle ya Juda le ya 

Benjamine, le ho setseng ha setjhaba, o re: 

24Jehova o re: Se futuheleng banababo lona, bana ba Iseraele; ikgutlelleng e mong le e 

mong tlung ya hae, hobane taba eo ke ka nna e etsahetseng. Ba mamela lentswe la 

Jehova, ba kgutlela hae ka molomo wa Jehova. 

Jeroboame, morena wa mmusoi wa Iseraele. — Manamane a kgauta. — Aletare ya 
Bethele. — Moporofeta ya bolailweng ke tau. — Mosadi wa Jeroboame o ikisa ho 

moporofeta Akija. — Ho shwa ha Jeroboame. 

25Haele Jeroboame, a aha Sikeme, thabeng ya Efraime, a dula teng. A ntoo tloha, a ya 

aja Peniele. 

26Jeroboame a bua pelong ya hae, a re: Jwale, mmuso o tla boela tlung ya Davida; 

27ha setjhaba sena se ka nna sa nyoloha ho ya hlaba mahlabelo tlung ya Jehova, 

Jerusalema, dipelo tsa setjhaba sena di tla boela ho monga sona, Roboame, morena wa 

Juda; mme ba tla mpolaya, ba tle ba boele ho Roboame, morena wa Juda. 

28Morena a imamela jwalo, a ntoo etsa manamane a mabedi a kgauta a re ho setjhaba: 

Le ile halelele Jerusalema; Baiseraele, medimo ya lona ke ena, e le nyolotseng naheng 

ya Egepeta. 

29Yaba o bea e nngwe Bethele, e nngwe a e bea Dane. 

30Taba ena ya eba kgopiso, hobane setjhaba sa ya kgumamela namane, ho fihlela 

Dane. 

31A etsa matlo nqalong tse phahameng, a bea ba bang baprista hara setjhaba sohle, 

bao e seng bana ba Levi. 

32Jeroboame a ntoo hloma mokete ka kgwedi ya boroba meno e le mmedi, ka tsatsi la 

leshome le metso e mehlano la kgwedi, o kang mokete o etswang Juda; mme a 

hlaba mahlabelo aletareng. A etsa jwalo le Bethele, a hlabela manamane ao a a 

entseng, mme a bea Bethele baprista ba nqalo tse diphahameng, tse hahilweng ke 

yena. 

33A hlaba mahlabelo aletareng eo a e entseng Bethele ka tsatsi la leshome le metso e 

mehlano la kgwedi ya boroba meno e le mmedi, e leng kgwedi eo a e hopotseng e le 

yena, mme a etsetsa bana ba Iseraele mokete, a hlaba mahlabelo aletareng, a tjhesa le 

dibano. 

I MARENA 13 

1Yaba monna e mong wa Modimo o tloha Juda, ka taelo ya Jehova, a tla Bethele, 

Jeroboame a ntse a eme pela aletare, a tjhesa dibano. 

2A hoeletsa aletare ka taelo ya Jehova, a re: Wena aletare, aletare, Jehova o re: Bona, 

ngwana o tla tswallwa ntlo ya Davida, lebitso la hae e le Josiase; o tla hlaba hodima 

hao baprista ba nqalo tse diphahameng, ba tjhesang dibano hodima hao, le masapo a 

batho a tla tjheswa hodima hao. 

3A bea pontsho ka tsatsi leo, a re: Pontsho ke ena eo Jehova a e boletseng: Bonang 

aletare e tla petsoha, mme melora e hodima yona e tla tsholoha. 

4Morena Jeroboame, ha a utlwa lentswe la monna wa Modimo, kamoo a 

howeleditseng aletare e Bethele kateng, a kgutlisa letsoho la hae aletareng, a le otlolla, 

a re: Mo tshwareng. Empa letsoho la hae leo a le otlolletseng ho yena, la omella, a ba 

a sitwa ho le honyetsa; 

5aletare ya petsoha, melora e aletareng ya tsholoha, e le pontsho eo monna wa 

Modimo a neng a e beile ka taelo ya Jehova. 

6Yaba morena o bua, a re ho monna wa Modimo: Ako rapele Jehova, Modimo wa 

hao, o nthapelle hore letsoho la ka le tsebe ho honyetswa. Monna wa Modimo a rapela 

Jehova, mme letsoho la morena la boela la honyela, la eba jwaloka pele. 

7Yaba morena o re ho monna wa Modimo: A re ye le wena hae, o je dijonyana, mme 

ke o nee teboho e nngwe. 

8Monna wa Modimo a re ho morena: Leha o ka nkarolela ntlo ya hao ka lehare, nke 

ke ka ya le wena, leha e le ho ja bohobe le ho nwa metsi bakeng sena. 

9Hobane ke laetswe jwalo ke lentswe la Jehova, ha thwe: O se ke wa ja bohobe, o se 

ke wa nwa metsi, mme o se ke wa kgutla ka tsela eo o ileng ka yona. 

10Yaba o ikela ka tsela esele, a se ke a kgutla ka tsela eo a tlileng Bethele ka yona. 

11Moporofeta e mong wa leqheku o ne a ahile Bethele; mora hae a tla, a mo phetela 

tsohle tse hlahileng, tseo monna wa Modimo a di entseng Bethele tsatsing leo; le 

mantswe ao a a boleletseng morena,bara ba hae ba a phetela ntata bona. 

12Ntata bona a re ho bona: O ile ka tsela efe? Jwale bara ba hae ba ne ba bone tsela eo 

monna wa Modimo, ya tswang Juda, a ileng ka yona. 



605 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

13A re ho bara ba hae: Nqhaneheleng esele eo! Ba mo qhanehela esele, a e kalla. 

14A latela monna wa Modimo, a mo fihlela a dutse tlasa sefate sa terebinthe. A re ho 

yena: Na ke wena monna wa Modimo, ya tswang Juda na? A re: E, ke nna. 

15A eketsa a re ho yena: Tloo le nna hae, o je bohobe. 

16Eo a re: Ke sitwa ho kgutla le wena, le ho fapohela ha hao, le ho ja bohobe, le ho 

nwa metsi le wena bakeng sena; 

17hobane ke boleletswe ke lentswe la Jehova, ha thwe: O se ke wa ja bohobe, o se ke 

wa nwa metsi teng; hape, leha o kgutla, o se ke wa boela ka tsela eo o ileng ka yona. 

18Yaba eo o re: Le nna ke moporofeta jwaloka wena; lengeloi le mpoleletse taelo ya 

Jehova, la re: Mo kgutlise, a ye ha hao, a je bohobe, a nwe metsi. Athe o ne a mo 

thetsa. 

19Ebile moo a kgutlang le yena, a ja bohobe, a nwa metsi. 

20Ba re ba sa dutse tafoleng, lentswe la Jehova la tlela moporofeta ya mo 

kgutlisitseng. 

21A memetsa monna wa Modimo, ya tswang Juda, a re: Ho thwe ke Jehova: 

Kahobane o ikgantsheditse taelo ya Jehova, o sa ka wa boloka molao wa Jehova, 

Modimo wa hao, oo a o laetseng wona, 

22o kgutlile, o bile o jele bohobe, o nwele metsi bakeng sena, seo lentswe le neng le 

itse ho wena: O se ke wa ja bohobe, o se ke wa nwa metsi ho sona; ka baka leo, 

setopo sa hao se ke ke sa iswa lebitleng la bontatao. 

23Eitse hobane a je bohobe, a nwe, a qhanehela moporofeta eo a mo kgutlisitseng 

esele. 

24Eo a tloha, a kgahlana le tau tseleng, ya mmolaya; setopo sa hae sa namalla tseleng, 

esele e eme pela sona; le yona tau ya ema pela setopo. 

25Baeti ba fetang ba bona setopo se namaletse tseleng, le tau e eme pela setopo; ba ya, 

ba beha motseng oo moporofeta wa leqheku a ahileng ho wona. 

26Moporofeta ya neng a mo kgutlisitse tseleng, ha a utlwa, a re: Ke monna wa 

Modimo ya ikgantsheditseng molomo wa Jehova; Jehova o mo neetse tau; e mo 

harotse, e mmolaile ka lentswe le boletsweng ke Jehova. 

27A re ho bara ba hae: Nqhaneheleng esele eo. Ba mo qhanehela. 

28A ya, a fumana setopo se namaletse tseleng, esele le tau di eme pela setopo; tau e ne 

e sa ka ya eja setopo; e ne e sa ka ya robokela le esele. 

29Moporofeta a emisa setopo sa monna wa Modimo, a se bofa hodima esele, a ya le 

sona; mme moporofeta eo wa leqheku a fihla hae, a mo llela le ho mo pata. 

30A pata setopo lebitleng la hae; mme ba mo llela, ba re: Jo! ngwaneso! 

31Eitse hobane ba mo pate, a bolella bara ba hae, a re: Mohla ke shwang, le tle le 

mpate lebitleng leo monna wa Modimo a patilweng ho lona; le bee masapo a ka haufi 

le masapo a hae. 

32Hobane taba eo a howeleditseng aletare ya Bethele le matlo wohle a nqalo tse 

diphahameng tse metseng ya Samaria, e fela e tla hlaha ka polelo ya Jehova. 

33Leha ho le jwalo, Jeroboame ha a ka a fapoha tsela ya hae e mpe; a boela a bea 

baprista ba nqalo tse diphahameng hara setjhaba sohle; mang le mang ya ratang, o ne 

a mo kgetha hore e be moprista wa nqalo tse diphahameng. 

34Mme taba eo ya fetohela ntlo ya Jeroboame sebe, se e fedisang, se e timetsang 

lefatsheng. 

I MARENA 14 

1Mohlang oo, Abija, mora Jeroboame, a kula. 

2Jeroboame a re ho mosadi wa hae: Tloha, o ikgakanye, ho tle ho se ke ha tsejwa 

hobane o mosadi wa Jeroboame; o ye Silo; bona, moporofeta Akija o hona teng; ke 

yena ya neng a mpolelle hore ke tla ba morena wa setjhaba sena. 

3O nke mahobe a leshome le dinkgwa le pitsa ya dinotshi ka matsoho a hao, mme o 

kene ka ho yena; o tla o bolella se tla hlahela ngwana. 

4Mosadi wa Jeroboame a etsa jwalo; a tloha, a ya Silo, a fihla ho Akija; athe Akija o 

ne a sa bone, kahobane mahlo a hae a ne a pompetse ke boqheku. 

5Jehova o ne a se a itse ho Akija: Bona, mosadi wa Jeroboame o ya tla o botsa se tla 

hlahela ngwana hae ya kulang; o tle o mo arabe ka hore le ka hore, etswe, ha a kena, a 

tla iketsa mosadi osele. 

6Akija, ha a utlwa diqi tsa maoto a hae, ha a kena ka monyako, a re: Kena, mosadi wa 

Jeroboame, o iketsetsang osele na? Nna ke rometswe ho wena ka taba tse thata. 

7Tsamaya, o re ho Jeroboame: Ho itswe ke Jehova, Modimo wa Iseraele: Ke o 

phahamisitse hara setjhaba, ka o bea modisa wa setjhaba sa ka sa Iseraele; 

8ka haraswanya mmuso tlung ya Davida, ka o nea wona; leha ho le jwalo ha o a ka wa 

etsa jwaloka mohlanka wa ka Davida, ya bolokileng melao ya ka, ya ntatetseng ka 

pelo ya hae yohle, ho etsa tse lokileng feela mahlong a ka; 

9o entse hampe ho feta bohle ba bileng teng pele ho wena, kamoo o ileng wa iketsetsa 

medimo esele kateng le ditshwantsho tse tsholotsweng, hore o phephetse kgalefo ya 

ka, mme wa ntahlela kamora mokokotlo wa hao. 

10Ka baka la tseo, bona, ke tla hlahisetsa ntlo ya Jeroboame kotsi, ke timetse ha 

Jeroboame ba batona bohle, ba ruilweng le ba sa ruwang Iseraeleng, ke fiele ntlo ya 

Jeroboame, jwalokaha ho fielwa ditshila, di be di fele. 

11Mora wa Jeroboame ya shwelang hae, o tla jewa ke dintja; ya shwelang naheng o tla 

jewa ke manong a lehodimo: hobane Jehova o itsalo. 

12Jwale, haele wena, ema, o ikele tlung ya hao; etlare ha maoto a hao a qala ho kena 

motseng, ngwana o tla shwa. 

13Baiseraele bohle ba tla mo llela, ba mo pate; hobane ke yena a nnotshi wa 

Jeroboame ya tla iswa lebitleng; hobane ke ho yena ho fihletsweng taba e nngwe e 

ntle ke Jehova, Modimo wa Iseraele, tlung ya Jeroboame. 

14Hape, Jehova o tla ipatlela morena e mong wa Iseraele, ya tla timetsa ntlo ya 

Jeroboame mohlang oo; ha ke sa re: hona jwale, ke ha ke tshabisang? 

15Hobane Jehova o tla otla Baiseraele, ba be jwaloka lehlaka ha le tsokotswa metsing; 

o tla qotsula Baiseraele fatsheng lena le molemo, leo a le neileng bontata bona, a ba 

qhalanyetse mose wane wa noka, kahobane ba iketseditse diashera, ba phepheditse 

kgalefo ya Jehova kahoo. 

16O tla lahla Baiseraele ka baka la dibe tsa Jeroboame, kamoo a sebileng kateng, a 

sebisa le Iseraele. 

17Yaba mosadi wa Jeroboame o tloha, a ikela, a tla Thirtsa; mme ha a feta sefate sa 

monyako wa ntlo, ngwana a shwa. 

18A patwa, mme Baiseraele bohle ba mo llela, jwalokaha Jehova a ne a boletse ka 

mohlanka wa hae, moporofeta Akija. 

19Taba tse ding tsa Jeroboame, kamoo a lwanneng kateng, le kamoo a busitseng 

kateng, di ngodilwe bukeng ya ditaba tsa ho phela ha marena a Iseraele. 

20Matsatsi ao Jeroboame e bileng morena ka wona, ya eba dilemo tse mashome a 

mabedi a metso e mmedi; a ntoo orohela ho bontatae, mme mora hae, Nadabe, ya eba 

morena tulong tsa hae. 

Roboame le mmuso wa Juda. — Tshebeletso ya ditshwantsho. — Roboame o 
futuhelwa ke Shishake, morena wa Egepeta. — Ho shwa ha Roboame. 

21Haele Roboame, mora Salomone, ya eba morena wa Juda. Roboame o ne a le 

dilemo tse mashome a mane a motso o mong, ha a qala ho busa; a busa ka lemo tse 

leshome le metso e supileng, a le Jerusalema, motse o neng o kgethilwe ke Jehova 

hara metse yohle ya meloko ya Iseraele, ho bea lebitso la hae teng. Lebitso la mmae e 

ne e le Naama, Moammone. 

22Le bona Bajuda ba etsa hampe pela Jehova, ba mmouledisa ka dibe tseo ba mo 

sitelwang ka tsona, ho feta le seo bontata bona ba neng ba se entse. 

23Hobane le bona ba iketsetsa nqalo tse diphahameng le ditshwantsho le diashera, 

maralleng wohle a phahameng le tlasa difate tsohle tse tala. 

24Ho ne ho le le Basodoma naheng eo, ba etsa ka manyala wohle a ditjhaba tseo 

Jehova a neng a di lelekile pela bana ba Iseraele. 

25Ka selemo sa bohlano sa ho busa ha Roboame, Shishake, morena wa Egepeta, a 

futuhela Jerusalema. 

26A nka maruo a ntlo ya Jehova le maruo a ntlo ya morena, a hapa tsohle, a ya le 

dithebe tsohle tsa kgauta tse entsweng ke Salomone. 

27Yaba morena Roboame o etsa dithebe tsa koporo bakeng sa tsona, a di neela balaodi 

ba dititimi tsa hae tse lebelang monyako wa ntlo ya morena. 

28Enere mohla morena a yang ka tlung ya Jehova, dititimi tsa hae di ne di di jara, di 

ntoo di busetsa kamoreng ya dititimi. 

29Haele taba tse ding tsa Roboame, le tsohle tseo a di entseng, ha ke re, di ngodilwe 

bukeng ya ditaba tsa ho phela ha marena a Juda? 

30Ntwa ya nna ya eba teng mahareng a Roboame le Jeroboame, tshiung tsohle tsa 

bona. 

31Roboame a ntoo orohela ho bontatae, a patwa ho bontatae, motseng wa Davida; 

lebitso la mmae e ne e le Naama, Moammone. Abijame, mora hae, ya eba morena 

tulong tsa hae. 

I MARENA 15 

Abijame le Asa, marena a Juda. 

1Ka selemo sa leshome le metso e robileng meno e le mmedi sa ho busa ha 

Jeroboame, mora Nebathe, Abijame a qala ho busa Juda; 

2a busa ka dilemo tse tharo Jerusalema; lebitso la mmae e ne e le Maaka, moradi wa 

Absalome. 

3A tsamaya dibeng tsohle tse entsweng ke ntatae pele, pelo ya hae yohle e se ya 

Jehova, Modimo wa hae, jwaloka pelo ya ntatae Davida. 

4Leha ho le jwalo, ka baka la Davida, Jehova, Modimo wa hae, a mo nea lebone le 

tukang Jerusalema, ka ho mo hlahlamisa mora hae, le ka ho tiisa Jerusalema. 

5Ha eba jwalo, kahobane Davida a ne a entse tse lokileng mahlong a Jehova, a sa ka a 

kgeloha taba le e nngwe ya tsohle tseo a mo laetseng tsona, tshiung tsohle tsa ho phela 

ha hae, haese tabeng ya Uria Mohethe feela. 

6Ntwa ya nna ya eba teng mahareng a Roboame le Jeroboame, tshiung tsohle tsa ho 

phela ha hae. 

7Haele taba tse ding tsa Abijame, le tsohle tseo a di entseng, ha ke re, di ngodilwe 

bukeng ya ditaba tsa ho phela ha marena a Juda? Ntwa ya nna ya eba teng mahareng a 

Abijame le Jeroboame. 

8Abijame a ntoo orohela ho bontatae, a patwa motseng wa Davida; mme Asa, mora 

hae, ya eba morena tulong tsa hae. 

9Asa a qala ho busa Juda ka selemo sa mashome a mabedi sa ho busa ha Jeroboame, 

morena wa Iseraele. 

10A busa ka dilemo tse mashome a mane a motso o mong Jerusalema; lebitso la mmae 

e ne e le Maaka, moradi wa Absalome. 

11Asa a etsa tse lokileng mahlong a Jehova, jwaloka ntatae Davida. 

12A leleka Basodoma naheng, a tlosa ditshwantsho tsohle tse entsweng ke bontatae. 

13Esita le mmae Maaka, a mo ntsha sefumahading, hobane a ne a entse setshwantsho 

sa Ashtarothe; Asa a heletsa setshwantsho seo sa hae, a se tjhesa molatswaneng wa 

Kedrone. 

14Haele nqalo tse diphahameng, ha a ka a di tlosa; leha ho le jwalo, pelo ya Asa ya 

nna ya kgomarela Jehova hantle tshiung tsohle tsa ho phela ha hae. 

15Hape, a tlisa ka tlung ya Jehova tse kgethetsweng Modimo ke ntatae le yena, 

silefera le kgauta le dipitsa. 

16Ntwa ya nna ya eba teng mahareng a Asa le Baesha, morena wa Iseraele, tshiung 

tsohle tsa bona. 

17Baesha, morena wa Iseraele, a futuhela Juda; a haha Rama, hore ho se ke ha eba 

motho wa Asa, morena wa Juda, ya dumellwang ho tswa le ho kena. 

18Yaba Asa o nka silefera yohle le kgauta tse setseng polokelong ya ntlo ya Jehova le 

polokelong ya ntlo ya morena, a di bea matsohong a bahlanka ba hae. Morena Asa a 

di romela ka bona ho Ben-Hadade, mora Tabrimmone, mora Hesione, morena wa 

Siria, ya ahileng Damaseka, a re: 

19Selekane se teng mahareng a ka le wena, jwalokaha se ne se le teng mahareng a 

ntate le ntatao; bona, ke rometse mpho ya silefera le kgauta ho wena; tloo, o kgaole 

selekane sa lona le Baesa, morena wa Iseraele, hore a tle a ntlohele. 

20Ben-Hadade a utlwa morena Asa; a roma balaodi ba makgotla a hae ho lwantsha 

metse ya Iseraele; a kena Ijone, Dane, Abele-Bethe-Maaka, le naha yohle ya 

Kinnerothe, le naha yohle ya Nefthali. 

21Baesha, eitse ha a utlwa, a lesela ho haha Rama, a ya dula Thirtsa. 

22Yaba morena Asa o mema Bajuda bohle, ho se ke ha siuwa le a mong; ba ya, ba nka 

majwe le difate tseo Baesha a neng a haha Rama ka tsona; morena Asa a haha Geba 

wa Benjamine le Mitspe ka tsona. 

23Haele taba tse ding tsa Asa, le matla a hae, le tsohle tse entsweng ke yena, le metse 

eo a e hahileng, ha ke re, di ngodilwe bukeng ya ditaba tsa ho phela ha marena a 

Juda? Boqhekung ba hae, a jewa ke maoto. 

24Asa a ntoo orohela ho bontatae, a patwa ho bontatae motseng wa ntatae Davida; 

mme mora hae, Josafate, ya eba morena tulong tsa hae. 

Nadabe, Baesha, Ela, Simri, Omri, marena a Iseraele. 

25Haele Nadabe, mora Jeroboame, a qala ho busa Iseraele ka selemo sa bobedi sa Asa, 

morena wa Juda; a busa Iseraele ka dilemo tse pedi. 

26A etsa ho leng hobe mahlong a Jehova, a ya ka mehlala ya ntatae, le ka sebe sa hae 

seo a sebisitseng Iseraele ka sona. 

27Yaba Baesha, mora Akija, wa ntlo ya Issaskare, o a mo fetohela; mme Baesha a 

mmolaya Gibbethone wa Bafilesta; ke ha Nabathe le Baiseraele bohle ba futuhetse 

Gibbethone. 

28Baesha a mmolaya ka selemo sa boraro sa Asa, morena wa Juda, mme a busa tulong 

tsa hae. 

29Ha e se e le morena, a bolaya ba ntlo yohle ya Jeroboame, a se ke a siya le a mong 

ya phelang ha Jeroboame, a ba a ba qeta, jwalokaha Jehova a ne a boletse ka 

mohlanka wa hae Akija wa Silo. 

30E ne e le ka baka la dibe tseo Jeroboame a sitilweng ka tsona, a ba a sebisa le 

Baiseraele ka tsona, a halefisa Jehova, Modimo wa Iseraele. 

31Haele ditaba tse ding tsa Nadabe, le tsohle tse entsweng ke yena, ha ke re, di 

ngodilwe bukeng ya ditaba tsa ho phela ha marena a Iseraele? 

32Ntwa ya nna ya eba teng mahareng a Asa le Baesha, morena wa Iseraele, tshiung 

tsohle tsa bona. 

33Baesha, mora Akija, a qala ho busa Baiseraele bohle, a le Thirtsa, ka selemo sa 

boraro sa Asa, morena wa Juda, a busa ka dilemo tse mashome a mabedi a metso e 

mene. 

34A etsa ho leng hobe mahlong a Jehova, a ya ka mehlala ya Jeroboame, le ka sebe 

seo a neng a sebisitse Baiseraele ka sona. 

I MARENA 16 

1Yaba lentswe la Jehova le tlela Jehu, mora Hanani, bakeng sa Baesha, la re: 

2Erekaha ke o phahamisitse, ka o ntsha leroleng, ka o bea modisa wa setjhaba sa ka sa 

Iseraele, mme o ile ka mehlala ya Jeroboame, wa sebisa setjhaba sa ka sa Iseraele, ke 

tle ke halefiswe ke dibe tsa bona. 

3ke tla hlakola Baesha le lesika la hae, ke etse ka ntlo ya hao, jwalokaha ke entse ka 

ntlo ya Jeroboame, mora Nebathe. 

4Mora wa Baesha ya shwelang hae o tla jewa ke dintja; ya shwelang naheng o tla jewa 

ke manong a lehodimo. 

5Haele taba tse ding tsa Baesha, le tseo a di entseng, le matla a hae, ha ke re, di 

ngodilwe bukeng ya ditaba tsa ho phela ha marena a Iseraele? 



611 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

6Baesha a ntoo orohela ho bontatae, a patwa Thirtsa, mme mora hae, Ela, a busa 

tulong tsa hae. 

7Lentswe la Jehova la tla jwalo ka moporofeta Jehu, mora Hanani, hodima Baesha le 

ntlo ya hae, ka baka la bobe boo a bo entseng mahlong a Jehova, kamoo a kileng a mo 

halefisa kateng ka mesebetsi ya matsoho a hae, a le jwaloka ba ntlo ya Jeroboame, a 

mo halefisitsele ka ho e timetsa. 

8Ka selemo sa mashome a mabedi a metso e tsheletseng sa Asa, morena wa Juda, Ela, 

mora Baesha, a qala ho busa Iseraele a le Thirtsa,a busa ka dilemo tse pedi. 

9Yaba mohlanka wa hae Simri, molaodi wa makoloi a mang a hae, wa mo 

fetohela. Ela o ne a le Thirtsa, a ntse a enwa, a tahwa ka tlung ya Artsa, molebedi wa 

ntlo ya hae e Thirtsa. 

10Simri a kena, a mo hlaba, a mmolaya, e le ka selemo sa mashome a mabedi a metso 

e supileng sa Asa, morena wa Juda; yaba o busa tulong tsa hae. 

11Ha e se e le morena, a dutse teroneng ya hae, a bolaya bohle ba ntlo ya Baesha, a se 

ke a siya le a mong wa ba batona, leha e le bahabo, leha e le metswalle ya hae. 

12Ke ka mokgwa o jwalo Simri a timeditseng ntlo yohle ya Baesha, jwalokaha Jehova 

a ne a boleletse Baesha ka moporofeta Jehu. 

13E ne e le ka baka la dibe tsohle tsa Baesha, le tsa mora hae Ela, tseo ba sitilweng ka 

tsona, ba ba ba sebisa le Baiseraele, ba halefisa Jehova, Modimo wa Iseraele, ka 

diketso tsa bona tsa bosawana. 

14Haele taba tse ding tsa Ela le tsohle tseo a di entseng, ha ke re, di ngodilwe bukeng 

ya ditaba tsa ho phela ha marena a Iseraele? 

15Ka selemo sa mashome a mabedi a metso e supileng sa Asa, morena wa Juda, Simri 

a qala ho busa, a busa tshiu tse supileng Thirtsa. Ke ha setjhaba se ne se lwantsha 

Gibbethone wa Bafilesta. 

16Setjhaba se lwantshang Gibbethone, eitse ha se utlwa ho thwe: Simri o fetohetse 

morena, o mmolaile tsatsing lona leo, Baiseraele bohle ba diahelong ba bea Omri, 

molaodi wa makgotla, e be morena wa Iseraele. 

17Yaba Omri o tloha Gibbethone, a ena le Baiseraele bohle, ba ya thibella Thirtsa. 

18Simri, ha a bona hoba motse o ya kenwa, a kena qhobosheaneng ya ntlo ya borena, a 

itjheseletsa tlung ya morena, a shwa. 

19A shwa ka baka la dibe tseo a sitilweng ka tsona, kamoo a kileng a etsa ho leng 

hobe kateng, mahlong a Jehova, a ya ka mehlala ya Jeroboame le ka sebe seo a 

sitilweng ka sona, a ba a sebisa le Baiseraele. 

20Haele ditaba tse ding tsa Simri, le kamoo a fetohetseng Ela kateng, ha ke re, di 

ngodilwe bukeng ya ditaba tsa ho phela ha marena a Iseraele? 

21Jwale, setjhaba sa Iseraele sa kgaohana koto tse pedi, se seng sa latela Thibini, mora 

Ginathe, ho mmea morena; se seng sa latela Omri. 

22Empa ba latetseng Omri ba hlola ba latetseng Thibni, mora Ginathe; yaba Thibni o a 

shwa, mme Omri ya eba morena. 

23Ka selemo sa mashome a mararo a motso o mong sa Asa, morena wa Juda, Omri a 

qala ho busa Iseraele; a busa ka lemo tse leshome le metso e mmedi; a busa ka tse 

tsheletseng a le Thirtsa. 

24A reka thaba ya Samaria ho Semere, ka silefera e talenta tse pedi, a ba a haha 

thabeng, a bitsa motse oo a o hahileng Samaria ka lebitso la Semere, mong a thaba. 

25Omri a etsa ho leng hobe mahlong a Jehova, a etsa hampe le ho fetisa bohle ba neng 

ba bile pele ho yena. 

26A ya ka mehlala yohle ya Jeroboame, mora Nebathe, le ka sebe seo a sebisitseng 

Baiseraele ka sona, Jehova, Modimo wa Iseraele, a tle a halefiswe ke diketso tsa bona 

tsa bosawana. 

27Haele taba tse ding tsa Omri, le matla ao a entseng ka wona, ha ke re, di ngodilwe 

bukeng ya ditaba tsa ho phela ha marena a Iseraele? 

28Omri a ntoo orohela ho bontatae, a patwa Samaria, mme mora hae Akabe ya eba 

morena tulong tsa hae. 

Akabe, morena wa Iseraele. — O nyala Jesebele, moradi wa morena wa Basidone. 

29Ka selemo sa mashome a mararo a metso e robileng meno e le mmedi sa Asa, 

morena wa Juda, Akabe, mora Omri, a qala ho busa Iseraele. Akabe, mora Omri, a 

busa Iseraele ka lemo tse mashome a mabedi a metso e mmedi, a le Samaria. 

30Akabe, mora Omri, a etsa ho leng hobe mahlong a Jehova le ho fetisa bohle ba 

bileng pele ho yena. 

31A etsa jwaloka eka ho bile honyenyane ho ya ka dibe tsa Jeroboame, mora Nebathe, 

a tlodisa ka ho nyala Jesebele, moradi wa Ethebaale, morena wa Basidone, a ya, a 

sebeletsa Baale, a mo kgumamela. 

32A etsetsa Baale aletare, tlung ya Baale eo a e hahileng Samaria. 

33Akabe a etsa le setshwantsho sa Ashtarothe, mme Akabe a etsa tse halefisang 

Jehova, Modimo wa Iseraele, ho fetisa marena wohle a Iseraele a bileng pele ho yena. 

34Mehleng ya hae, Hiele wa Bethele a haha Jeriko; a o thea ka ho senyehelwa ke 

Abirame, mora hae e moholo, a tiisa dikgoro tsa wona ka ho senyehelwa ke Segube, 

mora hae e monyenyane, ha eba jwalokaha Jehova a ne a boletse ka Joshua, mora 

Nune. 

I MARENA 17 

Moporofeta Elia. — Tsebiso ya hoba letsatsi le tla ema. — Elia o fepjwa ke 
makgwaba nokaneng ya Kerithe. — O tsabela ho mosadi wa mohlolohadi Sarepta. 

— O itlhahisa ho Akabe. — Baporofeta ba Baale. — Pula. — Elia o balehela 
lefeelleng. — Elisha o bewa tulong tsa hae. 

1Yaba Elia wa Thishba, wa ba jakileng Gileade, o re ho Akabe: Ka Jehova, Modimo 

wa Iseraele, ya utlwang, eo ke emeng pela hae, ha ho ka ke ha lala phoka, leha e le ho 

na pula, ka dilemo tsena, haese ka polelo ya ka. 

2Yaba lentswe la Jehova le tlela Elia, la re: 

3Tloha mona, o ye nqa botjhabatsatsi, o ipate molatswaneng wa Kerithe o mabapa le 

Jordane. 

4O tla nwa molatswaneng; ke se ke laetse makgwaba hore a nne a o fepe teng. 

5A tloha, a etsa ka taelo ya Jehova, a ya dula molatswaneng wa Kerithe o mabapa le 

Jordane. 

6Makgwaba a nna a mo tlisetsa bohobe le nama hosasa, bohobe le nama mantsiboya; 

o ne a enwa metsi a molatswana. 

7Ha isaisa, molatswana wa epsha, kahobane pula e be e sa ne lefatsheng. 

8Yaba lentswe la Jehova le tlela Elia, la re: 

9Tloha, o ye Sarepta wa Sidone, o dule teng; bona, ke laetse mosadi wa mohlolohadi 

wa teng hore a o fepe. 

10Ebile o tloha, a ya Sarepta; ha a kena ka kgoro ya motse, a bona teng mosadi wa 

mohlolohadi ya rwallang patsi; a mmitsa, a re: Ako ntlisetse metsana ka mohope, ke 

nwe. 

11Ha a a lata, a mo kopa hape, a re: Ako ntlisetse le thathana ya bohobe ka letsoho la 

hao. 

12Mosadi a re: Ka Jehova, Modimo wa hao o phelang, ha ke na leha e le senkgwa, 

haese phofjwana e pitseng e ka tlatsang seatla, le olenyane sehong; bona, ke be ke 

rwalla thupana tse pedi, hore ke ye, ke lokisetse nna le mora ka, re tle re je, re ntoo 

shwa. 

13Elia a re ho yena: Se tshabe; etsa kamoo o boletseng kateng, o mpe o etsetse nna 

senkgwanyana pele, o ntlisetse sona; kamorao, o etsetse wena le mora hao. 

14Hobane Jehova, Modimo wa Iseraele, o re: Phofo e ka pitseng ha e ka ke ya fela, le 

ole e ka sehong ha e ka ke ya fela, ho be ho fihle letsatsi leo Jehova a tla nesa pula 

lefatsheng. 

15A ya, a etsa ka polelo ya Elia. Elia, le mosadi, le ntlo ya hae, ba eja ka matsatsi. 

16Phofo e ka pitseng ha e a ka ya fela, le ole e ka sehong ha e a ka ya fela, jwalokaha 

Jehova a ne a boletse ka Elia. 

17Kamora tseo, mora mosadi, mong a ntlo, a kula; bohloko ba mo totela haholo, ha ba 

ha fela moya ka ho yena. 

18Mmae a re ho Elia: Taba ya ka ke efe le wena, monna wa Modimo? Hleka o tlile ho 

nna ho nkgopotsa sebe sa ka le ho bolaya mora wa ka na? 

19Elia a re ho yena: Nnee mora hao. Elia a mo nka sefubeng sa hae, a mo isa 

phaposing e kahodimo, moo a dulang teng, a mo robatsa diphateng tsa hae. 

20A howeletsa ho Jehova, a re: Oho, Jehova Modimo wa ka, ho ya kang, ha o 

hlahiseditse mosadi enwa wa mohlolohadi, eo ke dulang ha hae, kotsi, ka ho bolaya 

mora hae? 

21Ebile o paqama hodima ngwana hararo, a howeletsa ho Jehova, a re: Oho, Jehova, 

Modimo wa ka, moya wa ngwana a o ke o boele ka ho yena! 

22Jehova a utlwa lentswe la Elia, mme moya wa ngwana wa kgutlela ka ho yena, a 

boela a phela. 

23Ebile Elia o nka ngwana, a mo theosa phaposing e kahodimo a mo isa ka tlung, a 

mo neela mmae; mme Elia a re: Bona, mora hao o a phela. 

24Mosadi a re ho Elia: Ke a tseba jwale hobane o monna wa Modimo, le hobane 

polelo ya Jehova, e molomong wa hao, ke ya nnete. 

I MARENA 18 

1Kamora matsatsi a mangata, lentswe la Jehova la tlela Elia, e le ka lemo sa boraro, la 

re: Eya, o itlhahise ho Akabe ke se ke tla nesa pula lefatsheng. 

2Elia a ya itlhahisa ho Akabe. Mme tlala e ne e le kgolo Samaria. 

3Akabe a bitsa Obadia, molebedi wa ntlo ya borena; haele Obadia, o ne a tshaba 

Jehova haholo. 

4Esitile le mohla Jesebele a neng a bolaya baporofeta ba Jehova, Obadia o ne a nkile 

baporofeta ba lekgolo, a pata ba mashome a mahlano lehaheng le leng, a pata ba 

mashome a mahlano ba bang lehaheng le leng, a ba fepa bohobe le metsi. 

5Akabe a re ho Obadia: Eya le naha didibeng tsohle tsa metsi le melatswaneng yohle; 

mohla ope re ka fumana jwang, re pholose dipere le diesele, esere ra timellwa ke 

diphoofolo tsohle. 

6Ebile ba arolelana naha ho ya le yona yohle; Akabe a ya a nnotshi ka tsela e nngwe, 

le Obadia a ya a nnotshi ka tsela esele. 

7Obadia ha a le tseleng, a bona Elia a mo kgahlanyeditse; a mo tseba, a inama ka 

sefahleho, a re: A ke wena Elia, monga ka, na? 

8Yena a re: Ke nna; eya ho monga hao, o re: Elia ke enwa. 

9Obadia a re: Ke entse sebe sefe, ha o neela mohlanka wa hao matsohong a Akabe, 

hore a mpolaye? 

10Ka Jehova, Modimo wa hao o utlwang, ha ho setjhaba, leha e le mmuso, moo 

monga ka a sa kang a romela ho o batla; ha ho no ho thwe, ha o yo, o ne a antsha ba 

mebuso yohle le ditjhaba tsohle ka ho re, ha ba ka ba o bona. 

11Jwale, o bolela, o re: Eya ho monga hao, o re: Elia ke enwa. 

12Athe, etlare ke sa tloha ho wena, moya wa Jehova o tla o isa moo ke sa tsebeng; 

jwale ha ke eya, ke tsebisa Akabe, mme a sa o fumane, o tla mpolaya; athe nna, ke 

leng mohlanka wa hao, ke tshaba Jehova, esale le botjheng ba ka. 

13Ana monga ka, ha o eso ho bolellwe seo ke se entseng, mohla Jesebele a neng a 

bolaya baporofeta ba Jehova, kamoo nkileng ka pata batho ba mashome a mahlano 

lehaheng le leng kateng, ho le leng ka pata ba bang ba mashome a mahlano, e le 

baporofeta ba lekgolo ba Jehova, ka ba fepa bohobe le metsi na? 

14Mme jwale o re: Eya ho monga hao, o re: Elia ke enwa! Ruri o tla mpolaya! 

15Elia a re: Ka Jehova wa makgotla ya phelang, eo ke emeng pela hae, ke fela ke tla 

itlhahisa ho yena kajeno. 

16Ebile Obadia o ya kgahlanyetsa Akabe, a mo tsebisa; mme Akabe a tla ho 

kgahlanyetsa Elia. 

17Akabe, ha a bona Elia, a re ho yena: Na efela ke wena, wena moferekanyi wa 

Iseraele na? 

18Yena a re: Hase nna ke ferekanyang Iseraele, ke wena le ntlo ya ntatao, etswe le 

furaletse melao ya Jehova, mme o latetse Bobaale. 

19Romela jwale, o mpokellele Baiseraele bohle thabeng ya Karmele, le baporofeta ba 

Baale ba makgolo a mane a mashome a mahlano, le baporofeta ba Ashtarothe ba 

makgolo a mane, ba jelang tafoleng ya Jesebele. 

20Ebile Akabe o romela ho bana bohle ba Iseraele, a bokella le baporofeta thabeng ya 

Karmele. 

21Elia a atamela pela setjhaba sohle, a re: Le tla tenyetsehela ho le hokae ka nqa tse 

pedi? Ha Jehova e le Modimo, mo lateleng; ha eba ke Baale, mo lateleng. Empa 

setjhaba ha se a ka sa mo araba letho. 

22Hape, Elia a re ho setjhaba: Ke setse ke nnotshi ho baporofeta ba Jehova, athe 

baporofeta ba Baale ke batho ba makgolo a mane a mashome a mahlano. 

23Re neeng poho tse pedi; ba ikgethele poho e nngwe, ba e pomahanye, ba e bee 

hodima patsi; feela, ba se ke ba hotetsa mollo. Le nna ke tla lokisa poho e nngwe, ke e 

bee hodima patsi, ke se ke ka hotetsa mollo. 

24Le ntoo bitsa lebitso la modimo wa lona, le nna ke bitse lebitso la Jehova, mme 

modimo o tlang ho araba ka mollo a e be ke wona Modimo! Setjhaba sohle sa re: O 

boletse hantle. 

25Jwale, Elia a re ho baporofeta ba Baale: Ikgetheleng poho e nngwe; le e lokise pele, 

hobane le bangata, le ntoo bitsa lebitso la modimo wa lona; feela, le se ke la hotetsa 

mollo. 

26Ba nka poho eo ba e neilweng, ba e lokisa, ba bitsa lebitso la Baale ho qala hosasa, 

ho fihlela motshehare, ba ntse ba re: Oho, Baale, re utlwe! Empa ha ho a ka ha eba 

lentswe, leha e le karabo. Ba nna ba tlola, ba pota aletare e entsweng. 

27Motshehare o moholo, Elia a ba soma, a re: Howeletsang haholo; hobane ke 

modimo; ekaba o imametse, kapa o ile nqa e nngwe, kapa o etile, kapa o robetse, o 

tshwanetse ho tsoswa. 

28Ba howeletsaka, mme ka mokgwa wa bona, ba itlhabaka ka dithipa le ka marumo, 

madi a ba a keleketla ho bona. 

29Motshehare wa mantsiboya, ba be ba ntse ba porofeta; ha e batla ho ba nako ya ho 

hlahisa sehlabelo, ho no ho eso ho be lentswe, ho se karabo, ho se ya ba mamelang. 

30Yaba Elia o re ho setjhaba sohle: Nkatameleng! Setjhaba sohle sa mo atamela. A 

tsosa aletare ya Jehova e heleditsweng. 

31Elia a nka majwe a leshome le metso e mmedi, ka palo ya meloko ya bara ba 

Jakobo, eo lentswe la Jehova le neng le tlile ho yena, la re: Lebitso la hao e tla ba 

Iseraele. 

32Ka majwe ana, a haha aletare ka lebitso la Jehova, a tjheka moedi o potang aletare, o 

lekanang sebaka se ka jalwang ka peo e ditekanyo tse pedi. 

33A tshekahanya patsi, a pomahanya poho, a e bea hodima patsi, a re: Tlatsang dinkgo 

tse nne ka metsi, le tshele sehlabelo le patsi ka wona. 

34A ba a re: Phetang la bobedi. Ba boela ba etsa. A re: Phetang la boraro. Ba etsa la 

boraro. 

35Mme metsi a pota aletare, le moedi wa tlala metsi. 

36Nakong ya ho hlahisa sehlabelo, moporofeta Elia a atamela, a re: Oho, Jehova, 

Modimo wa Abrahama le Isaaka le Iseraele, a ho ke ho tsejwe kajeno hore ke wena 

Modimo wa Iseraele, le hore nna ke mohlanka wa hao, le hore ke entse ntho tseo 

kaofela ka taelo ya hao. 

37Nkutlwe, Jehova, o nkutlwe, hore setjhaba sena se tle se tsebe hobane ke wena, 

Jehova, o leng Modimo, le hobane o boetse o kgutlisitse dipelo tsa bona. 

38Yaba mollo wa Jehova wa theohela, o nyameletsa sehlabelo, le patsi, le majwe, le 

lerole, wa monya le metsi a ka moeding. 

39Setjhaba sohle, ha se bona hoo, sa inama ka difahleho, sa re: Jehova ke Modimo! 

Jehova ke Modimo! 

40Ebile Elia o re ho bona: Tshwarang baporofeta ba Baale, ho se ke ha tlola le a mong. 

Ba ba tshwara, mme Elia a ba theosetsa molatswaneng wa Kishone, a ba bolaela teng. 

41Yaba Elia o re ho Akabe: Nyoloha, o je, o nwe, hobane ho utlwahala modumo wa 

pula e kgolo. 

42Akabe a nyoloha ho ja le ho nwa, Elia yena a hlwella hodima Karmele; a inama 

fatshe, a bea sefahleho sa hae pakeng tsa mangole a hae. 

43A re ho mohlanka wa hae: Ako nyolohe, o tadime ka nqa lewatleng. A nyoloha, a 

tadima, a re: Ha ho letho. Elia a re: Boella hasupa. 

44La bosupa, a re: Ke bona lerunyana le ka ka seatla sa motho, le nyoloha 

lewatleng. Elia a re: Nyoloha, o re ho Akabe: Bofa, o theohe, esere mohlomong wa 

thibellwa ke pula. 

45Ho se hokae, mahodimo a ntshofala ke maru le ke moya, ha na pula e kgolo. 

46Akabe a kena koloing, a ya Jisreele. Letsoho la Jehova la eba hodima Elia: a itlama 

letheka, a titima pela Akabe ho ya fihla kgorong ya Jisreele. 

I MARENA 19 

1Yaba Akabe o phetela Jesebele tsohle tse entsweng ke Elia, le tsohle tsa kamoo a 

bolaileng baporofeta bohle ba Baale kateng, ka lerumo. 

2Jesebele a romela lenqosa ho elia, a re: Medimo e nketse ka hore le ka hore, ha ke sa 

etse hosasa, ha ho le jwale, ka ho phela ha hao, jwalokaha o entse ka ho phela ha e 

mong le e mong wa bona. 

3Elia, ha a bona ho le jwalo, a tloha, a ikela ho ipholosa, a ya Beerseba wa Juda, mme 

a siya mohlanka wa hae teng. 

4Haele yena, a fetela pele feelleng, tsela ya tsatsi le le leng, a fihla, a dula tlasa 

sehlahla, a ikopela ho shwa, a re: Ho lekane! Oho, Jehova, nka moya wa ka jwale, 

hobane ha ke fete bontate ka molemo. 

5A re a sa dutse, a ithoballa tlasa sehlahla, mme teng ha fihla lengeloi, la mo thetsa, la 

re ho yena: Tsoha, o je. 

6A tadima, a bona pela hlooho ya hae e le senkgwa se besitsweng hodima mashala, le 

nkgo ya metsi. A ja, a nwa, a boela a robala. 

7Ha tla lengeloi la Jehova la bobedi, la mo thetsa, la re: Tsoha, o je, hobane tsela ya 

hao e telele. 

8A tsoha, a ja, a nwa, mme ka matla a dijo tseo a tsamaya matsatsi a mashome a mane 

le masiu a mashome a mane, a ba a fihla Horebe, thabeng ya Modimo. 

9A kena lehaheng le leng, a hlola teng. Lentswe la Jehova la mo tlela, la re: O etsang 

moo, Elia? 

10A re: Ke bouleletse Jehova, Modimo wa makgotla, haholo; hobane bana ba Iseraele 

ba furaletse selekane sa hao, ba heleditse dialetare tsa hao, ba bolaile baporofeta ba 

hao ka lerumo; ke bile ke setse ke nnotshi; mme le nna ba mpatla, ba tle ba mpolaye. 

11Lentswe la re: Tloha, o ye ho ema thabeng pela Jehova. Yaba Jehova o a feta. Moya 

o moholo, o matla, wa petsola dithaba, wa qhetsola mafika pela Jehova; empa Jehova 

o ne a le siyo moyeng. Kamora moya, ya eba tshisinyeho ya lefatshe; empa Jehova o 

ne a le siyo tshisinyehong. 

12Kamora tshisinyeho, ya eba mollo; empa Jehova o ne a le siyo mollong. Kamora 

mollo, ya eba lentswe le nyenyetsang, le lesesane. 

13Elia ha a le utlwa, a ikgurumetsa sefahleho ka kobo ya hae; a tswela ntle, a ema 

monyako wa lehaha, a utlwa lentswe le mo tlela, le re: O etsang moo, Elia? 

14A re: Ke bouleletse Jehova, Modimo wa makgotla, haholo, hobane bana ba Iseraele 

ba furaletse selekane sa hao, ba heleditse dialetare tsa hao, ba bolaile baporofeta ba 

hao ka lerumo, ke bile ke setse ke nnotshi, mme le nna ba mpatla, ba tle ba mpolaye. 

15Jehova a re ho yena: Kgutla, o ye Damaseka, ka tsela e yang lefeelleng; etlare ha o 

le teng, o tlotse Hasaele ho ba morena wa Siria. 

16O tlotse le Jehu, mora Nimshi, ho ba morena wa Iseraele; o tlotse le Elisha, mora 

Shafathe, wa Abele-Mehola, ho ba moporofeta tulong tsa hao. 

17Ya tla qoba lerumo la Hasaele, o tla bolawa ke Jehu; ya qobang lerumo la Jehu, 

Elisha o tla mmolaya. 

18Empa ke tla siya Baiseraele ba kete tse supileng, bohle bao mangole a bona a sa 

kang a kgumamela Baale, le melomo yohle ya bona e sa kang ya mo aka. 

19Yaba Elia o tloha moo, a fihlela Elisha, mora Shafathe, a lema ka joko tse leshome 

le metso e mmedi, a le pela joko ya leshome le metso e mmedi. Elia, ha a mo feta, a 

akgela kobo ya hae hodima hae. 

20YabaElisha o tlohela dipholo, a titimela ho Elia, a re: Ha nke ke ye ho aka ntate le 

mme, ke ntoo o latela. Yena a re: Eya, o be o boye; o bone ha ke o entseng? 

21A kgutla, a nka pholo tsa joko e le nngwe, a di hlaba, mme ka mesebetsi ya dipholo 

a besa nama ya tsona, a abela setjhaba, sa eja. A ntoo tloha, a latela Elia, a mo 

sebeletsa. 

I MARENA 20 

Akabe o hlola Ben-Hadade, morena wa Siria. 

1Ben-Hadade, morena wa Siria, a bokella makgotla wohle a hae, a ena le marena a 

mashome a mararo a metso e mmedi, le dipere, le makoloi; a nyoloha, a futuhela 

Samaria, a o thibella. 

2A romela manqosa ho Akabe, morena wa Iseraele, motseng, a re ho yena: Ben-

Hadade o re: 

3Silefera ya hao ke ya ka, le kgauta ya hao; basadi ba hao le bana ba hao ba batle le 

bona ke ba ka. 

4Morena wa Iseraele a re: Ho jwalokaha o boletse, morena, monga ka; ke wa hao le 

tsohle tseo ke nang le tsona. 

5Manqosa a boela a tla ho Akabe, a re: Ben-Hadade o re: Kamoo ke rometseng ho 

wena kateng, ka re: O nnee silefera ya hao, le kgauta ya hao, le basadi ba hao, le bana 

ba hao; 

6hosasane, ha ho le jwalo, ke tla romela bahlanka ba ka ho wena, ba batlisise tlung ya 

hao le matlung a bahlanka ba hao, mme tsohle tse o kgahlang, ba tla di nka ka 

matsoho a bona, ba ye le tsona. 

7Morena wa Iseraele a bitsa baholo bohle ba naha, a re: Utlwang, le tsebe hobane 

monna eo o rata ho hlahisa kotsi; hobane o rometse ho batla ho nna basadi ba ka, le 

bana ba ka, le silefera ya ka, le kgauta ya ka; mme ha ke a ka ka mo hanela le letho. 

8Baholo bohle le setjhaba sohle ba re ho yena: O se ke wa mo mamela, o se ke wa 

dumela. 

9Ebile o re ho manqosa a Ben-Hadade: Le tsebise morena, monga ka, le re: Tsohle 

tseo o rometseng pele ho di botsa ho nna, ke leng mohlanka wa hao, ke tla di etsa; 

haele tsena, ke a sitwa. Manqosa a tloha, a ya tsebisa Ben-Hadade. 

10Ben-Hadade a romela hape ho yena, a re: Medimo e nketse ka hore le ka hore, ha 

lerole la Samaria le ka lekana diatla tsa setjhaba kaofela se ntatelang. 

11Empa morena wa Iseraele a mo fetola, a re: Ya hlomelang dihlomo a se ke a 

ithorisa, jwaloka ya di rolang. 

12Ben-Hadade ha a utlwa lentswe leo, a le ditenteng, a enwa le marena, a re ho 

bahlanka ba hae: Itokiseng. Mme ba itokisetsa ho lwantsha motse. 

13Yaba ho fihla moporofeta e mong ho Akabe, morena wa Iseraele, a re: Jehova o re: 

Na bongata boo bo boholo o bo bone na? Bona, ke ya bo neela matsohong a hao 

kajeno, o tle o tsebe hobane ke nna Jehova. 

14Akabe a re: E tla ba ka mang? Eo a re: Jehova o itse: E tla ba ka bahlankana ba 

babusisi ba dikarolo tsa naha. Akabe a re: Ke mang ya tla qala ho lwana? A re: Ke 

wena. 

15Jwale, a bala bahlankana ba babusisi ba dikarolo tsa naha, ya eba batho ba makgolo 

a mabedi a mashome a mararo a metso e mmedi, a bala le setjhaba sohle sa bana ba 

Iseraele, ya eba batho ba kete tse supileng. 

16Ba tswa motseng motshehare o moholo. Ben-Hadade o ne a ntse a enwa, a tahwa 

ditenteng, a ena le marena a mashome a mararo a metso e mmedi a mo tlatsitseng. 

17Bahlankana ba babusisi ba dikarolo tsa naha ba tswa, ba eba sehloohong. Ben-

Hadade a romela; a tsebiswa, ha thwe: Ho tsoile batho Samaria. 

18A re: Leha ba ka tla ka tsa kgotso, ba tshwareng ba sa utlwa; ha ba tla ka tsa ntwa, le 

teng le ba tshware ba sa utlwa. 

19Bahlankana ba babusisi ba dikarolo tsa naha ba tswa hae, ba lateletswe ke makgotla 

kaofela. 

20Ba bolaya mong ka mong monna wa hae; Basiria ba baleha, Baiseraele ba ba ba ba 

phallela; Ben-Hadade yena, morena wa Siria, a baleha ka pere le bapalami ba bang. 

21Le morena wa Iseraele a tswa hae, a qhala bapalami le ba makoloing, a bolaya 

Basiria ba bangatangata. 

22Yaba moporofeta o tla ho morena wa Iseraele, a re ho yena: Iphe matla, o tsebisise, 

o bontshise seo o se etsang, hobane isao morena wa Siria o tla boya, a o lwantshe. 

23Empa bahlanka ba morena wa Siria ba re ho yena: Medimo ya bona ke medimo ya 

dithaba, ba re hlotse ke hona; ha re ka ba lwantsha lehwatateng, ruri re ka ba hlola. 

24Etsa hona: O tlose e mong le e mong wa marena ana tulong tsa hae, o bee balaodi ba 

makgotla bakeng sa wona. 

25O ipatlele makgotla a ntwa a ka ka makgotla ao a senyehetsweng ke wona, o bee 

pere bakeng sa pere le koloi bakeng sa koloi, re ntoo ba lwantsha lehwatateng; ruri re 

tla ba hlola. A ba mamela, a etsa jwalo. 

26Eitse isao, Ben-Hadade a bala Basiria, a tla Afeke, ho lwantsha Iseraele. 

27Le bana ba Iseraele ba balwa, ba newa mefaho, ba ya ba kgahlanyetsa; bana ba 

Iseraele ba emisa mabapa le bona, ba le ka ka mehlatswana e mmedi ya dipodi. 

Basiria bona ba thibile naha. 

28Ha tla monna wa Modimo, a re ho morena wa Iseraele; Jehova o re: Ka baka la 

hobane Basiria a ba itse: Jehova ke modimo wa dithaba, hase modimo wa mahwatata, 

ke tla neela bongata boo bo boholo matsohong a hao, le tle le tsebe hobane ke nna 

Jehova. 

29Ba hlola ba emellane jwalo, ka ditshiu tse supileng; ka la bosupa ya kopana; bana ba 

Iseraele ba bolaya Basiria ba dikete tse lekgolo ka tsatsi le le leng, e le ba tsamayang 

ka maoto. 

30Ba tlotseng ba tshabela motseng wa Afeke, empa lerako la wela hodima ba kete tse 

mashome a mabedi a metso e supileng ho ba tlotseng. Ben-Hadade le yena a baleha, a 

kena motseng, a ipata phaposing e nngwe. 

31Yaba bahlanka ba hae ba re ho yena: Re utlwile ha ho thwe: Marena a ntlo ya 

Iseraele ke marena a mosa; a re itlameng matheka ka masela a mahwashe, re rwale 

dithapo hloohong, re ye ho morena wa Iseraele; ekaba o tla o tlohela o phele. 

32Ba itlama matheka ka masela a mahwashe, ba rwala dithapo hloohong, ba tla ho 

morena wa Iseraele, ba re: Mohlanka wa hao, Ben-Hadade, o re: O ntlohele ke 

phele. Akabea re: Na o sa phela na? Ke ngwaneso. 

33Banna bao ba lekanya eka ke taba e molemo; ba phakisa ba nka polelo eo ya hae, ba 

re: Ben-Hadade ke ngwaneno. A re: Eyang, le mo late. Ben-Hadade a tswela ho yena; 

mme Akabe a re: a kene koloing ya hae. 

34Ben-Hadade a re: Metse eo ntate a e amohileng ntatao ke tla e busa; o tla iketsetsa 

diterata Damaseka, jwalokaha ntate a ne a iketseditse Samaria. Akabe a re: Ke tla o 

tlohela o ikele ka baka la selekane sena. Yaba o tlabola selekane le yena, a mo tlohela 

a ikela. 

35Ebile e mong wa bara ba baporofeta o re ho molekana hae, ka taelo ya Jehova: Ako 

nkotle. Motho eo a hana ho mo otla. 

36Eo a re: Kahobane o sa ka wa mamela lentswe la Jehova, etlare o sa tloha ho nna, 

tau e tla o bolaya. Yare a sa tloha ho yena, tau ya mo fihlela, ya mmolaya. 

37A fihlela e mong, a re: Ako nkotle; mme motho eo a mo otla, a mo ntsha leqeba. 

38Moporofeta a ntoo ya lebella morena tseleng, a ikentse osele ka ho itlama ka lesela 

mahlong. 

39Ha morena a feta, a hoeletsa ho morena, a re: ke le mohlanka wa hao, ke be ke ile 

ntweng, mme ka bona motho a kgeloha, a tlisa motho ho nna, a re: Boloka motho 

enwa; ha a ka thoba, ho phela ha hao ho tla ema bakeng sa ho phela ha hae, kapa o 

lefe ka talenta ya silefera. 

40Jwale nna mohlanka wa hao ha ke ntse ke sebetsa mane le mane, a ba siyo. Morena 

wa Iseraele a re ho yena: O ikahlotse e le wena. 

41Yena a mpa a phakisa a tlosa lesela mahlong a hae; yaba morena wa Iseraele o mo 

tseba hobane ke e mong wa baporofeta. 

42Eo a re: Jehova o re: Erekaha o tlohetse monna eo ke neng ke mo neetse timelo, ho 

phela ha hao ho tla ema bakeng sa ho phela ha hae, le setjhaba sa hao se tla ema 

bakeng sa setjhaba sa hae. 

43Morena wa Iseraele a ikela hae, a hloname, a halefile, mme a fihla Samaria. 

I MARENA 21 

Tshimo ya Nabothe. — Akabe le Jesebele ba bolaya Nabothe. 

1Kamora tseo, ha bo ho le Nabothe wa Jisreele, ya nang le tshimo ya merara Jisreele, 

haufi le ntlo ya borena ya Akabe, morena wa Samaria. 

2Akabe a botsa Nabothe, a re: Nnee tshimo ya hao ya merara, ke e etse tshimo ya 

meroho, hobane e haufi le ntlo ya ka; bakeng sa yona ke tla o nea tshimo ya merara e 

e fetisang; kapa ha o rata, ke tla o nea tjhelete e lekaneng ho e reka. 

3Nabothe a re ho Akabe: Ka Jehova, ha nka ke ka o nea lefa la bontate. 

4Yaba Akabe o boela hae, a hloname, a halefile ke taba eo Nabothe wa Jisreele a mo 

arabileng ka yona, kamoo a itseng kateng: Nke ke ka o nea lefa la bontate. A robala 

diphateng tsa hae, a reteletsa sefahleho sa hae, a hana ho ja bohobe. 

5Jesebele, mosadi wa hae, a tla ho yena, a re: Na pelo ya hao e ntsho keng? Ha o je 

bohobe keng? 

6A re ho yena: Ke kahobane ke buile le Nabothe wa Jisreele, ka re ho yena: Nnee 

tshimo ya hao ya merara, ke e reke ka tjhelete, kapa ha o rata, ke tla o nea tshimo e 

nngwe ya merara bakeng sa yona; o mpa a itse ho nna: Nke ke ka o nea tshimo ya ka 

ya merara. 

7Ebile Jesebele, mosadi wa hae, o re ho yena: Ha ke re, ke wena ya renang Iseraeleng 

kajeno? Tsoha, o je bohobe, pelo ya hao e thabe; ke nna ke tla o nea tshimo ya merara 

ya Nabothe wa Jisreele. 

8A ngola mangolo ka lebitso la Akabe, a a tiisa ka tiiso ya hae, a romela mangolo ho 

baholo le mahosana a motseng wa Nabothe, a ahisaneng le yena. 

9Mangolo ao o ne a ngodile, a re: Bolelang letsatsi la ho itima dijo, le bee Nabothe 

kapele ho setjhaba; 

10le bee le banna ba babedi, bara ba Beliale, mabapa le yena, ba mo qose, ba re: O 

nyefotse Modimo le morena. Le ntoo mo isa kantle, le mo tlepetse ka majwe, a shwe. 

11Banna ba motse, e leng baholo le mahosana a ahileng motseng wa Nabothe, ba etsa 

kamoo Jesebele a rometseng ho bona kateng, le kamoo ho ngodilweng mangolong 

kateng ao ba a rometsweng. 

12Ba bolela letsatsi la ho itima dijo, ba bea Nabothe kapele ho setjhaba. 

13Jwale, banna ba babedi, bara ba Beliale, ba tla ba ema mabapa le yena; banna bao ba 

qosa Nabothe pontsheng ho setjhaba, ba re: Nabothe o nyefotse Modimo le morena. 

Ba ntoo mo isa kantle ho motse, ba mo tlepetsa ka majwe, a shwa. 

14Jwale, ba romela ho Jesebele, ba re: Nabothe o tlepeditswe, o shwele. 

15Jesebele, ha a utlwa hobane Nabothe o tlepeditswe, mme o shwele, a re ho Akabe: 

Tloha, o nke tshimo ya merara ya Nabothe wa Jisreele, eo a hanneng ho o nea yona 

bakeng sa tjhelete; hobane Nabothe ha a sa le yo, o shwele. 

16Akabe, ha a utlwa hobane Nabothe o shwele, a tloha, a theohela tshimong ya merara 

ya Nabothe wa Jisreele, a e nka. 

17Yaba lentswe la Jehova le tla ho Elia wa Thishba, la re: 

18Raoha o ye ho kgahlana le Akabe, morena wa Iseraele, Samaria; ke eo tshimong ya 

merara ya Nabothe: O theohetse teng ho e nka. 

19Ere ho yena: Jehova o re: Na o fela o bolaile, o bile o nkile na? Eketsa o re ho yena: 

Jehova o re: Moo dintja di nyekileng madi a Nabothe, dintja di tla nyeka le a hao 

madi. 

20Akabe a re ho Elia: Hleka o mphumane, wena o leng sera ho nna na? Elia a re: Ke o 

fumane, hobane o ineetse ho etsa ho leng hobe mahlong a Jehova. 

21Bona, ke tla o hlahisetsa bomadimabe, ke o hlakole, ke timetse le ba Akabe ba 

batona, ba ruilweng le ba sa ruwang Iseraeleng. 

22Ke tla etsa ka ntlo ya hao jwalokaha ke entse ka ntlo ya Jeroboame, mora Nebathe, 

le ka ntlo ya Baesha, mora Akija, kahobane o phepheditse bohale ba ka le ho sebisa 

Iseraele. 

23Jehova o buile le baken sa Jesebele, o itse: Dintja di tla ja Jesebele lepatlelong la 

Jisreele. 

24Mora wa Akabe ya tla shwela hae, o tla jewa ke dintja; ya shwelang naheng o tla 

jewa ke manong a lehodimo. 

25Ha ho a ka ha eba e mong ya ineetseng ho etsa hampe mahlong a Jehova jwaloka 

Akabe, a kgannilwe ke Jesebele, mosadi wa hae. 

26A etsa manyala a maholo ka ho latela medimo, ka mekgwa yohle e entsweng ke 

Baamore, bao Jehova a neng a ba lelekile pela bana ba Iseraele. 

27Akabe, ha a utlwa taba tseo, a hahola diaparo tsa hae, a itlama mmele ka lesela le 

mahwashe, a itima dijo, a robala ka lesela le mahwashe, a nanya butle. 

28Yaba lentswe la Jehova le tla ho Elia wa Thishba, la re: 

29Ana o bona kamoo Akabe a ikokobetsang kateng, pela ka na? Erekaha a 

ikokobeditse pela ka, nke ke ka hlahisa bomadimabe tshiung tsa hae; ke tla hlahisetsa 

ntlo ya hae bomadimabe mehleng ya mora hae. 

I MARENA 22 

Akabe o bolawa a futuhetse Basiria. 

1Ha feta dilemo tse tharo, ho se ntwa mahareng a Basiria le Baiseraele. 

2Ka selemo sa boraro, Josafate, morena wa Juda, a theohela ho morena wa Iseraele. 

3Morena wa Iseraele a re ho bahlanka ba hae: Ana ha le tsebe hobane Ramothe-

Gileade ke wa rona; re kgutseditseng re sa o amohe morena wa Siria? 

4A ba a re ho Josafate: Na o tla ya le nna ho lwantsha Ramothe-Gileade na? Josafate a 

re ho morena wa Iseraele: Ke ka wena, le setjhaba sa ka se ka setjhaba sa hao, le 

dipere tsa ka di ka dipere tsa hao. 

5Hape, Josafate a re ho morena wa Iseraele: Ako botse molomo wa Jehova pele. 

6Morena wa Iseraele a bokanya baporofeta, ba batla ba eba makgolo a mane; a re ho 

bona: Hleka ke tla futuhela Ramothe-Gileade, kapa ke lese na? Ba re ho yena: 

Nyoloha, hobane Morena o tla o neela matsohong a morena. 

7Yaba Josafate o re: Ana ha ho sa le moporofeta wa Jehova mona, eo re ka botsang 

Jehova ka yena na? 

8Morena wa Iseraele a re ho Josafate: Ho sa na le monna e mong, eo re ka botsang 

Jehova ka yena, ke Mikea, mora Jimla, empa ke mo hloile, kahobane ha a mporofetele 

molemo, empa e le bobe. Josafate a re: Morena a se ke a bua jwalo. 

9Ebile morena wa Iseraele o bitsa tona e nngwe, a re: Phakisa o mpitsetse Mikea, 

mora Jimla. 

10Morena wa Iseraele le Josafate, morena wa Juda, ba ne ba dutse e mong le e mong 

teroneng ya hae, ba apere dikobo tsa bona tsa borena, lepatlelong le pela kgoro ya 

Samaria; baporofeta bohle ba ne ba porofeta pela bona. 

11Tsedekia, mora Kenaana, o ne a iketseditse dinaka tsa tshepe, a re: Ho itswe ke 

Jehova: Ka tsena o tla thula Basiria, o be o ba qete. 

12Baporofeta bohle ba ne ba porofeta jwalo, ba re: Nyolohela Ramothe-Gileade; o tla 

atleha, hobane Jehova o o neetse matsohong a morena. 

13Haele lenqosa le ileng ho bitsa Mikea, la re ho yena: Bona, baporofeta ba lentswe le 

le leng ho bolella morena molemo; ke re, le la hao lentswe le be jwaloka mantswe a 

bona, o bolele molemo. 

14Mikea a re: Ka Jehova ya utlwang, seo Jehova a tla mpolella sona, ke sona seo ke tla 

se bolela. 

15Yaba o fihla ho morena; morena a re ho yena: Mikea, ana re tla ya lwantsha 

Ramothe-Gileade, kapa re lese na? Yena a re: Nyoloha, o atlehe; Jehova o tla o neela 

matsohong a morena. 

16Morena a re ho yena: Ke tla o antsha hakae, hore o mpolelle nnete feela ka lebitso la 

Jehova? 

17Mikea a re: Ke bone Baiseraele bohle ba qhalane dithabeng, eka dinku tse se nang 

modisa. Jehova o re: Ha ba na morena; e mong le e mong a boele ha hae ka kgotso. 

18Morena wa Iseraele a re ho Josafate: Ana ha ke a ka ka o bolella, ka re, a ke ke a 

mporofetela molemo, e tla ba bobe feela na? 

19Mikea a re: Mamela polelo ya Jehova ke hona; Ke bone Jehova a dutse teroneng ya 

hae, le makgotla wohle a mahodimo a eme pela hae ka ho le letona le ho le letshehadi. 

20Jehova o itse: Ke mang ya tla thetsa Akabe, hore a ye ho bolaelwa Ramothe-

Gileade? E mong o buile ka hore, e mong ka hore. 

21Jwale, ho tlile moya o mong, wa ema pela Jehova, wa re: Ke nna ke tla mo thetsa. 

22Jehova a re ho wona: Ka mokgwa ofe? Wa re: Ke tla ya ke be moya wa leshano 

melomong ya baporofeta bohle ba hae. A re: O tla mo thetsa, o hlole; tsamaya, o etse 

jwalo. 

23Bona jwale, Jehova o kentse moya wa leshano melomong ya baporofeta bana bohle 

ba hao; athe Jehova o boletse kotsi hodima hao. 

24Tsedekia, mora Kenaana, a atamela, a jabela Mikea lerameng, a re: Moya wa Jehova 

o no o ye ka tsela efe, mohla o ntlohelang hore o ye ho bua le wena? 

25Mikea a re: Ho bona, o tla bona tsatsing leo, mohla o tla itswaketsa phaposing e 

nngwe le e nngwe o tle o ipate. 

26Yaba morena wa Iseraele o re: Tshwarang Mikea, le mo ise ho Amone, mong a 

motse, le ho Joase, mora morena, 

27le re: Ho thwe ke morena: Kenyang monna eo teronkong, le mo fepe bohobe ba 

matshwenyeho le metsi a matshwenyeho, ke be ke boye ka kgotso. 

28Mikea a re: Ha o ka boya ka kgotso, etlaba Jehova ha a ka a bua ka nna. Hape a re: 

Utlwang tsena, lona, setjhaba sohle. 

29Ebile morena wa Iseraele le Josafate, morena wa Juda, ba futuhela Ramothe-

Gileade. 

30Morena wa Iseraele a re ho Josafate: Nke ke ikgakanye, ke ye jwalo ntweng; wena, 

o apare kobo tsa hao. Ebile morena wa Iseraele o ikgakanya, a ya ntweng. 

31Haele morena wa Siria, o ne a laetse balaodi ba makoloi a hae ba mashome a mararo 

a metso e mmedi, a re: Le se ke la lwantsha e monyenyane, leha e le e moholo, haese 

morena wa Iseraele a nnotshi. 

32Eitse ha balaodi ba makoloi ba bona Josafate, ba re: Ruri morena wa Iseraele ke eo. 

Ba kgelohela ho ya mo lwantsha, empa Josafate a meketsa. 

33Balaodi ba makoloi, ha ba bona hobane hase morena wa Iseraele, ba mo kgutlela. 

34Jwale monna e mong a fula ka seqha sa hae, a sa kgethe; athe o hlaba morena wa 

Iseraele makopanong a tshireletso ya sefuba. Yaba Akabe o re ho ya tsamaisang koloi 

ya hae: Sokolla koloi, o ntlose ntweng, hobane ke hlabilwe. 

35Ntwa ya befa tsatsing leo, morena yena a emiswa koloing ya hae, mabapa le Basiria. 

Yare mantsiboya a shwa, madi a tswang leqebeng la hae a ntse a dutlela ka koloing. 

36Letsatsi ha le batla ho dikela, ha howeletswa diphafeng, ha thwe: E mong le e mong 

a boele motseng wa habo, e mong le e mong a boele naheng ya hae. 

37Morena a shwa jwalo; a iswa Samaria, mme morena a patwa Samaria. 

38Koloi ya hae ya hlatsuwa letsheng la Samaria, moo diotswa di tolang, mme dintja 

tsa nyeka madi a hae, jwalokaha Jehova a ne a boletse. 

39Haele taba tse ding tsa Akabe, le tsohle tseo a di entseng, le ntlo ya manaka a ditlou 

eo a e hahileng, le metse yohle eo a e hlomileng, ha ke re, di ngodilwe bukeng ya 

ditaba tsa ho phela ha marena a Iseraele? 

40Akabe a orohela jwalo ho bontatae, mme mora hae, Akasia, ya eba morena tulong 

tsa hae. 

Josafate, morena wa Juda. — Akasia, morena wa Iseraele. 

41Haele Josafate, mora Asa, a qala ho busa Juda, ka selemo sa bone sa Akabe, morena 

wa Iseraele. 

42Josafate o ne a le dilemo tse mashome a mararo a metso e mehlano, ha a qala ho 

busa: A busa Jerusalema ka lemo tsa mashome a mabedi a metso e mehlano. Lebitso 

la mmae e ne e le Asuba, moradi wa Shilki. 

43A tsamaya ka mehlala yohle ya ntatae Asa, a se ke a e kgeloha, a etsa tse lokileng 

mahlong a Jehova. 

44Leha ho le jwalo, nqalo tse diphahameng ha di a ka tsa tloswa; setjhaba sa nna sa 

hlahisa mahlabelo, sa tjhesa dibano nqalong tse diphahameng. 

45Josafate a nna a dula ka kgotso le morena wa Iseraele. 

46Haele taba tse ding tsa Josafate, le matla ao a entseng ka wona, le kamoo a 

lwanneng kateng, ha ke re, di ngodilwe bukeng ya ditaba tsa ho phela ha marena a 

Juda? 

47Ba setseng ba Basodoma, ba neng ba siilwe mehleng ya ntatae Asa, a ba fiela 

naheng. 

48Ha bo ho se morena Edomo mohlang oo ya busang teng, e ne e le mmusisi. 

49Josafate a etsa dikepe tsa Tarshishe, tsa ho ya Ofire ho lata kgauta; empa ha di a ka 

tsa ya hobane dikepe tsa eshwa Etsione-Gebere. 

50Akasia, mora Akabe, a re ho Josafate: Bahlanka ba ka ha ba ke ba ye dikepeng le 

bahlanka ba hao; empa Josafate a se ke a dumela. 

51Josafate a ntoo orohela ho bontatae, a patwa ho bontatae motseng wa Davida, 

ntatae; mme mora hae, Jorame, ya eba morena tulong tsa hae. 

52Haele Akasia, mora Akabe, a qala ho busa Iseraele Samaria, ka selemo sa leshome 

le metso e supileng sa Josafate, morena wa Juda: a busa Iseraele ka lemo tse pedi. 

53A etsa ho leng hobe mahlong a Jehova, a ya ka mehlala ya ntatae, le ka mehlala ya 

mmae, le ka mehlala ya Jeroboame, mora Nebathe, ya sebisitseng Iseraele. 

54Le yena a sebeletsa Baale, a mo kgumamela, a halefisa Jehova, Modimo wa 

Iseraele, ka tsohle tseo le ntatae a neng a mo halefisitse ka tsona. 

II MARENA 

II MARENA 1 

Marena a Juda le a Iseraele, ho tloha ho Josafate le ho Akasia, ho 
isa ho feleng ha mmuso wa Iseraele, 1 — 17. 

Ho kula ha Akasia, morena wa Iseraele. — Elia o a mo kgalemela. — Ho shwa ha 
Akasia. 

1Eitse hobane Akabe a timele, Bamoabe ba fetohela Baiseraele. 

2Haele Akasia, a wela ka lesoba la fensetere ya kamore ya hae e kahodimo, Samaria, a 

kula ke hona; yaba o roma manqosa, a re ho wona: Eyang, le botse Baale-Sebube, 

modimo wa Ekrone, le o botse hore na ke tla fola lefung lena na? 

3Empa lengeloi la Jehova la re ho Elia wa Thishba: Tloha, o ye ho kgahlanyetsa 

manqosa a morena wa Samaria, o re ho wona: Na ke ho re: ha ho Modimo Iseraeleng, 

haele moo le ya botsa Baale-Sebube, modimo wa Ekrone na? 

4Ka baka lena, Jehova o re: O ke ke wa theoha malaong ao o robetseng ho wona, 

empa o tla shwa ruri. Yaba Elia o a ya. 

5Manqosa, ha a kgutla, morena a re ho wona: Le kgutletseng kapele na? 

6A re ho yena: Monna e mong o tlile, a re kgahlanyetsa, a re ho rona: Boelang ho 

morena ya le romileng, le re ho yena: Jehova o re: Na ke ho re, ha ho Modimo 

Iseraeleng, haele moo o rometse ho botsa Baale-Sebube modimo wa Ekrone na? Ka 

baka lena, o ke ke wa theoha malaong ao o robetseng ho wona, empa o tla shwa ruri. 

7A re: E be e le monna ya jwang, ya tlileng a le kgahlanyetsa, a le bolella taba tseo 

na? 

8Ba re ho yena: E ne e le monna ya apereng boya, ya itlamileng letheka ka leqhama la 

letlalo. Yena a re: Ke Elia wa Thishba. 

9Yaba morena o romela ho Elia molaodi wa banna ba mashome a mahlano, a ena le ba 

hae ba mashome a mahlano. A tla ho yena, a mmona a dutse hodima thaba, a re ho 

yena: Monna wa Modimo, morena o re, o theohe. 

10Elia a fetola molaodi wa ba mashome a mahlano, a re ho yena: Ha ke le monna wa 

Modimo, mollo ha o theohe lehodimong, o o bolaye wena le ba hao ba mashome a 

mahlano. Yaba mollo o theoha lehodimong, wa mmolaya le ba hae ba mashome a 

mahlano. 

11Akasia a pheta a romela ho Elia molaodi e mong wa ba mashome a mahlano, a ena 

le ba hae ba mashome a mahlano; a ya mmolella, a re: Monna wa Modimo, morena o 

re: O theohe kapele. 



629 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

12Elia a ba fetola, a re: Ha ke le monna wa Modimo, mollo ha o theohe lehodimong, o 

o bolaye wena le ba hao ba mashome a mahlano. Yaba mollo wa Modimo o theoha 

lehodimong, wa mmolaya le ba hae ba mashome a mahlano. 

13Akasia a romela hape la boraro molaodi wa ba mashome a mahlano, a ena le ba hae 

ba mashome a mahlano; mme molaodi wa boraro wa ba mashome a mahlano a 

nyoloha, a tla, a kgumama ka mangole pela Elia, a mo rapela, a re ho yena: Monna wa 

Modimo, bophelo ba ka le bophelo ba bahlanka bana ba hao ba mashome a mahlano e 

be ba bohlokwa mahlong a hao. 

14Bona, mollo o theohile lehodimong, o bolaile balaodi ba babedi ba mashome a 

mahlano, ba tlileng pele, e mong le e mong le ba mashome a mahlano ba hae; ka baka 

lena, bophelo ba ka e be ba bohlokwa mahlong a hao! 

15Yaba lengeloi la Jehova le re ho Elia: Theoha le yena, o se ke wa mo tshaba. Yaba o 

tloha, a theoha le yena ho ya ho morena. 

16A re ho yena: Jehova o re: Erekaha o rometse manqosa ho botsa Baale-Sebube, 

modimo wa Ekrone, jwaloka eka ha ho Modimo Iseraeleng, oo o ka botsang taba ho 

wona, ka baka leo, ha o ka ke wa theoha malaong ana o robetseng ho wona, empa o 

tla shwa ruri. 

17A shwa ka polelo ya Jehova, eo Elia a e boletseng. Jorame ya eba morena tulong tsa 

hae, hobane Akasia a ne a se na mora, e le ka selemo sa bobedi sa Jorame, mora 

Josafate, morena wa Juda. 

18Ha e le taba tse ding tsa Akasia, le tseo a di entseng, ha ke re, di ngodilwe bukeng 

ya ho phela ha marena a Iseraele? 

II MARENA 2 

Elia o nkelwa lehodimong. — Elisha. — Metsi a Jeriko. — Bana ba Bethele le 
dibere. 

1Mohla Jehova a tla nyolosetsa Elia lehodimong ka sefefo, Elia le Elisha ba tloha 

Gilgale. 

2Elia a re ho Elisha: Ako sale mona, hobane Jehova o nthomile mane Bethele. Empa 

Elisha a re: Ka Jehova ya utlwang, le ka moya wa hao o utlwang, nke ke ka o tlohela. 

Ba theohela Bethele. 

3Teng, bara ba baporofeta ba Bethele ba tswela ho Elisha, ba re ho yena: Ana o a 

tseba hobane Jehova o ya tlosa monga hao ho wena kajeno na? A re: E, ke a tseba; 

kgutsang. 

4Elia a re ho Elisha: Ako sale mona, hobane Jehova o nthomile Jeriko. Yena a re: Ka 

Jehova ya utlwang, le ka moya wa hao o utlwang, nke ke ka o tlohela. Mme ba ya 

Jeriko. 

5Teng, bara ba baporofeta ba Jeriko ba re ho Elisha: Ana o a tseba hoba Jehova o ya 

tlosa monga hao ho wena kajeno na? Yena a re: E, ke a tseba; kgutsang. 

6Elia a re ho yena: Ako sale mona, hobane Jehova o nthomile Jordane. Yena a re: Ka 

Jehova ya utlwang, le ka moya wa hao o utlwang, nke ke ka o tlohela. Mme ba 

tsamaya ba babedi. 

7Ebile ho tla teng banna ba mashome a mahlano, e le bara ba baporofeta, ba ema 

mabapa le bona, ba le sebakanyana; bona ba babedi ba ema lebopong la Jordane. 

8Elia a nka kobo ya hae, a e tshopha, a phutla metsi; a arohana kalehare, mme ba 

tshela ba babedi moo ho omileng. 

9Eitse hobane ba tshele, Elia a re ho Elisha: Kopa seo nka o etsetsang sona, ke eso ho 

tloswe ho wena. Elisha a re: A nke ke newe karolo tse pedi tsa moya wa hao. 

10Yena a re: O kopile ntho e thata; empa ha o ka mpona ha ke tloswa ho wena, ho tla 

ba jwalo ho wena; ha o sa mpone, ho ke ke ha eba jwalo. 

11Ba re ba ntse ba tsamaya, ba bua, babona koloi ya mollo le dipere tsa mollo, tsa ba 

arohanya ba babedi, mme Elia a nyolehela mahodimong ka setsokotsane. 

12Elisha a bona hoo, a howeletsa, a re: Ntate, ntate! Koloi ya Iseraele le bapalami ba 

yona! Ebile ha a sa mmona. A tshwara diaparo tsa hae, a di hahola koto tse pedi. 

13A thola le kobo ya Elia e weleng ho yena, a boela a ya ema lebopong la Jordane. 

14A nka kobo ya Elia, e weleng ho yena, a phutla metsi ka yona, a re: O kae Jehova, 

Modimo wa Elia? Hobane le yena a phutle metsi, a arohela ka nqa tse pedi, mme 

Elisha a tshela. 

15Bara ba baporofeta ba Jeriko ba neng ba eme mabapa le teng, ha ba mmona, ba re: 

Moya wa Elia o dutse hodima Elisha. Ba tla, ba mo kgahlanyetsa, ba inama fatshe 

pela hae. 

16Ba ntoo re ho yena: Bona, bahlanka ba hao ba na le banna ba matla ba mashome a 

mahlano; ha ba ke ba ye, ba batle monga hao; ekaba mohlomong, moya wa Jehova o 

mo nkile, o mo lahletse thabeng e nngwe, leha e le sekgutlong se seng. A re: Le se ke 

la romela. 

17Empa ba mo phehella, a ba a swaba, a re: Le ka romela. Ba roma banna ba 

mashome a mahlano, ba batla ka tshiu tse tharo, ba se ke ba mmona. 

18Ba ntoo kgutlela ho Elisha, a dutse Jeriko, mme a re ho bona: Hleka ha ke a ka ka le 

bolella, ka re: Le se ke la ya, na? 

19Yaba banna ba motse ba re ho Elisha: Motse wona o dutse botleng, jwalokaha o 

bona, monghadi; empa metsi a mabe, mme naha e nyopile. 

20A re: Ntlisetseng lefiswana le letjha, le le tshele letswai. Ba mo tlisetsa lona. 

21A ya mohloding wa metsi, a tshela letswai teng, a re: Ho itswe ke Jehova: Ke 

phekotse metsi ana; ha ho sa tla tswa lefu teng, leha e le ho nyopa ha naha. 

22Metsi a phekolwa jwalo, ho fihlela kajeno, ka polelo eo Elisha a e boletseng. 

23Yaba o tloha teng, a ya Bethele. Ha a ntse a nyoloha ka tsela, bashanyana ba tswa 

hae, ba mo soma, ba re ho yena: Lefatla towe, nyoloha! lefatla towe, nyoloha! 

24Yena a reteleha, a ba sheba, a ba rohaka ka lebitso la Jehova. Yaba ho tswa dibere 

tse pedi tse tshehadi morung, tsa harola bana ba mashome a mane a metso e mmedi. 

25Jwale, a tloha teng, a ya thabeng ya Karmele, a ntoo boela Samaria. 

II MARENA 3 

Jorame, morena wa Iseraele. — Ho futuhelwa Bamoabe. 

1Jorame, mora Akabe, a qala ho busa Iseraele a le Samaria, ka selemo sa leshome le 

metso e robileng meno e mmedi sa Josafate, morena wa Juda; a busa ka lemo tse 

leshome le metso e mmedi. 

2A etsa ho leng hobe mahlong a Jehova, empa e seng jwaloka ntatae, leha e le jwaloka 

mmae; hobane a heletsa ditshwantsho tsa Baale, tse entsweng ke ntatae. 

3Leha ho le jwalo, a phehella dibe tseo Jeroboame, mora Nebathe, a sebisitseng 

Iseraele ka tsona, a se ke a di kgeloha. 

4Mesha, morena wa Moabe, o ne a ruile mehlape ya dinku; o ne a ntse a ntshetsa 

morena wa Iseraele lekgetho la dikonyana tse dikete tse lekgolo, le la dipheleu tse 

dikete tse lekgolo, ka boya ba tsona. 

5Yare hoba Akabe a timele, morena wa Moabe a fetohela morena wa Iseraele. 

6Mohlang oo, morena Jorame a tswa Samaria, a bala Baiseraele bohle. 

7Ha a tloha, a romela ho Josafate, morena wa Juda, ka ho re: Morena wa Moabe o 

mphetohetse; hleka o tla ya le nna ho lwantsha Moabe na? Yena a re: Ke tla ya; ke ka 

wena le setjhaba sa ka se ka setjhaba sa hao, le dipere tsa ka di ka pere tsa hao. 

8A ba a re: Re tla ya ka tsela efe? Yena a re: Ka tsela e yang le lefeella la Edomo. 

9Yaba morena wa Iseraele, le morena wa Juda, le morena wa Edomo a tloha, a 

potoloha ka ditshiu tse supileng; ha hlokahala metsi a makgotla le a dipelesa tse a 

latelang. 

10Morena wa Iseraele a re: Jo! Jehova o bitsitse marena ana a mararo, ho a neela 

matsohong a Bamoabe! 

11Josafate a re: Hleka ha ho moporofeta wa Jehova mona, eo re ka botsang Jehova ka 

yena na? E mong wa bahlanka ba morena wa Iseraele a fetola, a re: Elisha, mora 

Shafathe, o teng, ya neng a tshella Elia metsi matsohong. 

12Josafate a re: Lentswe la Jehova le ho yena. Ebile morena wa Iseraele, le Josafate, le 

morena wa Edomo, ba theohela ho yena. 

13Elisha a re ho morena wa Iseraele: Ke na le taba efe le wena? Ikele ho baporofeta ba 

ntatao le ho baporofeta ba mmao! Empa morena wa Iseraele a re ho yena: Tjhe, 

hobane Jehova o bitsitse marena ana a mararo, ho a neela matsohong a Bamoabe. 

14Elisha a re: Ka Jehova wa makgotla ya utlwang, eo ke emeng pela hae, hoja ha ke 

ele Josafate, morena wa Juda, hloko, nka be ke sa o shebe le ho o tadima. 

15Jwale, ntlisetseng moletsi wa harepa. Yare ha moletsi wa harepa a letsa harepa, 

letsoho la Jehova la eba hodima Elisha. 

16A re: Ho thwe ke Jehova: Tjhekang dikotikoti sekgutlong sena; 

17hobane ho thwe ke Jehova: Le ke ke la bona moya, le ke ke la bona le pula; leha ho 

le jwalo, sekgutlo sena se tla tlala metsi, le tle le nwe, lona le dikgomo tsa lona le 

dipelesa tsa lona. 

18E nyenyane taba ena mahlong a Jehova: hape, o tla be a neele le Bamoabe 

matsohong a lona. 

19Le tla fedisa metse yohle e dikilweng ka marako, le metse yohle e metle; le tla rema 

difate tsohle tse monate, le kate didiba tsohle tsa metsi, le senye masimo wohle a 

matle ka majwe. 

20Yare hosasane, ka nako ya ho hlahisa sehlabelo, ba bona metsi a etla ka tsela ya 

Edomo, lefatshe la ba la tlala metsi. 

21Haele Bamoabe bohle, ha ba utlwa hobane marena ao a tlile ho ba lwantsha, ha 

bokangwa bohle ba ka hlomelang, ho isa le ho ba hodileng, mme ba ema moeding. 

22Yare hosasane, ha ba tsoha e sa le hosasa, letsatsi la tjhabela metsi; Bamoabe ba 

bona metsi maloka le bona, a le mafubedu jwaloka madi. 

23Ba re: Ke madi; efela marena ao a bolayane, a timetsane. Helang! Bamoabe, a re 

yeng ho hapa. 

24Empa ha ba fihla diahelong tsa Iseraele, Baiseraele ba tsoha, ba qhala Bamoabe, bao 

ba ba ba baleha pela bona; yabe esale ba eya ba ntse ba bolaya Bamoabe, ho ya kena 

naheng ya bona. 

25Ba qhaqha metse; e mong le e mong a akgela lejwe la hae masimong wohle a matle; 

ba kata didiba tsohle tsa metsi, ba rema difate tsohle tse monate; ba betsang ka 

letjeketjane ba teela Kire-Haresethe hare, ba o senya, ba siya majwe feela. 

26Morena wa Moabe, ha a bona a hlotswe ke ntwa, a inkela banna ba makgolo a 

supileng, ba tshwereng disabole, a tle a phunye ho fihla moreneng wa Edomo, ba mpa 

ba sitwa. 

27Yaba o nka mora hae wa letsibolo, ya beng a tshwanetse ho mo hlahlama boreneng, 

a mo etsa sehlabelo sa setjheso hodima lerako. Yaba Baiseraele ba halefelwa haholo, 

ba ba ba tloha, ba boela naheng ya bona. 

II MARENA 4 

Mehlolo ya Elisha. — Ole ya mosadi wa mohlolohadi. — Mora mosadi wa 
Shuneme. — Lefu le ka pitseng. — Mahobe a harese. — Molepera Naamane. — 

Gehasi o otlwa ka lepera. — Selepe sa mohlankana wa moporofeta. — Basiria ba 
otlwa ka bofufu. — Thibello ya motse wa Samaria le tlala ya teng. — Twelo ya 

Samaria. — Tlala ya lemo tse supileng. — Ho kgutlwa ha mosadi wa Shuneme. — 
Hasaele o iketsa morena wa Siria. 

1Yaba mosadi e mong, wa basadi ba bara ba baporofeta, o lla ho Elisha, a re: 

Mohlanka wa hao, monna wa ka, o timetse; o a tseba hobane mohlanka wa hao o ne a 

tshaba Jehova; jwale monna eo re leng molato ho yena o tlile ho nka bara ba ka ba 

babedi, hore a ba etse bafo. 

2Elisha a re ho yena: Ke tla o etsetsang na? Ntsebise, o na le eng ka tlung na? A re: 

Lekgabunyane la hao ha le na letho ka tlung haese pitsa ya ole. 

3A re: Eya, o adime dipitsa ho bao o ahisaneng le bona, e be dipitsa tse feela, o adime, 

e seng di se kae. 

4O tla kena ha hao, o ikwalle ka lemati hammoho le bara ba hao, o qhatsetse dipitseng 

tsena tsohle, o bee tse tletseng kathoko. 

5Yaba o tloha ho yena, a ikwalla ka lemati le bara ba hae; ba mo tlisetsa dipitsa, mme 

yena a qhatsetsa ho tsona. 

6Hobane dipitsa di tlale, a re ho mora hae: Ntlisetse pitsa e nngwe hape; empa a re ho 

yena: Ha ho sa le pitsa. Yaba ole e a kgaotsa. 

7Yaba o a tla, a tsebisa monna wa Modimo; yena a re: Reka tjhelete ka ole, o lefe 

molato wa hao, mme o phele le bara ba hao ka ho tla sala. 

8Mohlomong, Elisha a ya le Shuneme; ha bo ho le mosadi wa mofumahadi teng, a mo 

phehella ho ja bohobe. Enere ha a ntse a feta le teng, o ne a fapohela ha hae ho ja 

bohobe. 

9A re ho monna wa hae: Bona, ke a tseba hobane enwa ya fapohelang ha rona 

kamehla ke monna ya halalelang wa Modimo. 

10A re mo etsetse kamore e nyenyane hodima lerako, re mmeele malao teng le tafole 

le setulo le lebone; mme enore ha a etla ha rona, o tla fapohela teng, 

11Mohlomong, a tla le teng, a fapohela kamoreng, a robala teng. 

12A re ho Gehasi, mohlanka wa hae: Bitsa mosadi eo wa Shuneme. A mmitsa; a tla, a 

ema pela hae. 

13Elisha a re ho Gehasi: Mmolelle hle, o re: Bona, o re babaletse ka paballo e kgolo; o 

ka etsetswang? Kapa o rata ho rapellwa pela morena, leha e le pela molaodi wa 

makgotla na? Yena a re: Tjhe, ke dutse setjhabeng sa heso. 

14Elisha a re: A ka etsetswang? Gehasi a re: Empa seo a se hlokang ke mora, hape 

monna wa hae o se a tsofetse. 

15A re: Ako mmitse. A mmitsa, a tla, a ema monyako. 

16Yaba o re ho yena: Isao, ha ho le jwale, o tla aka mora. A re: Oho, monna wa 

Modimo, monga ka, o se ke wa thetsa lekgabunyane la hao. 

17Mosadi eo a emola, a tswala moshanyana, ka nako eo Elisha a mmoleletseng yona. 

Mme ngwana a hola. 

18Eitse ka mohlomong, a tswela ho ntatae, ho bakotudi. 

19Teng a re ho ntatae: Jo! hlooho ya ka! hlooho ya ka! Yena a re ho mohlankana e 

mong: Mo ise ho mmae. 

20Yaba o mo pepa, a mo isa ho mmae; mmae a mo fara mangoleng a hae, ya ba ya eba 

motshehare; yaba o a shwa. 

21Ebile mmae o nyoloha, a mo robatsa malaong a monna wa Modimo, a mo kwalla ka 

lemati, a tswa. 

22A ntoo bitsa monna wa hae, a re: Nthomele e mong wa bahlankana le esele e 

nngwe, ke tle ke phallele ho monna wa Modimo, ke ntoo boya. 

23Yena a re: O latang ho yena kajeno? Hase kgwedi e ntjha, leha e le Sabatha. A re: 

Ke kgotso. 

24Jwale a qhaneha esele, a re ho mohlankana wa hae: E hule, o tsamaye; o se ke wa 

ntiehisa ha ke kaletse, haese ha ke o bolella. 

25A tloha jwalo, a fihlela monna wa Modimo thabeng ya Karmele. 

26Monna wa Modimo, ha a mmona a sa le hole, a re ho Gehasi, mohlanka wa hae: 

Bona, mosadi wa Shuneme ke yane. Titima, o mo kgahlanyetse, o re ho yena: Hleka o 

sa dutse hantle, le monna wa hao o sa dutse hantle, le ngwana o sa dutse hantle na? A 

re: Re dutse hantle. 

27Yare ha a fihla ho monna wa Modimo, thabeng, a mo tshwara ka maoto. Gehasi a 

mpa a mo atamela ho mo suthisa; empa monna wa Modimo a re: Mo tlohele, hobane 

pelo ya hae e bohloko, mme Jehova o mpatetse, ha a ka a ntsebisa. 

28Yaba mosadi o re: Hleka ke ne ke kopile mora ho monga ka na? Ana ha ke a ka ka 

re, o se ke wa nthetsa na? 

29Yaba Elisha o re ho Gehasi: Itlame letheka, o nke lere la ka ka letsoho la hao, o 

tsamaye; etlere ha o kgahlana le motho, o se ke wa mo dumedisa; ha motho a o 

dumedisa, o se ke wa mo araba; o bee lere la ka hodima sefahleho sa ngwana. 

30Mma ngwana a re: Ka Jehova ya utlwang le ka moya wa hao o utlwang, nke ke ka o 

siya. Yaba o ema, a mo sala morao. 

31Haele Gehasi, a ya pele ho bona, a bea lere hodima sefahleho sa ngwana; empa ha 

ho a ka ha eba lentswe, leha e le kutlo. A ba a kgutla, a kgahlanyetsa Elisha, a mo 

tsebisa, a re: Ngwana ha a tsoha. 

32Elisha a kena ka tlung, a bona ngwana a shwele, a robaditswe malaong a hae. 

33A kena, a ikwalla le yena ba babedi ka lemati, a rapela Jehova. 

34A ntoo nyoloha, a paqama hodima ngwana, a bea molomo wa hae molomong wa 

hae, le mahlo a hae mahlong a hae, le diatla tsa hae diatleng tsa hae, a ikotlolla 

hodima hae, mme nama ya ngwana ya futhumala. 

35A nna a tloha, a itsamaela ka tlung, a boela a nyoloha, a ikotlolla hodima hae; jwale 

ngwana a ethimola hasupa, mme ngwana a tutubolla mahlo a hae. 

36Elisha a bitsa Gehasi, a re: Bitsa mosadi eo wa Shuneme. A mmitsa, mme ha a kena 

ho yena, Elisha a re: Nka mora wa hao. 

37A kena a itihela maotong a hae, a inama fatshe; a ba a nka mora hae, a tswa. 

38Yaba Elisha o boela Gilgale; tlala e ne e wele naheng, mme bara ba baporofeta ba 

tla, ba dula pela hae. A re ho mohlankana wa hae: Hlatleha ka pitsa eo e kgolo, o 

apehele bara ba baporofeta moroho. 

39E mong a tswela naheng ho kga moroho; a fumana maraka a naheng, a kga 

ditholwana tsa wona, a di phutha, a tla, a di petsolela pitseng ya meroho, ba mpa ba sa 

di tsebe. 

40Jwale, ba tsholela banna, ba re, ba je; yare ha ba eja meroho, ba howeletsa, ba re: 

Oho, monna wa Modimo, lefu le ka pitseng. Ba sitwa ho ja. 

41Yena a re: Tlisang phofo; mme a e faha pitseng, a ntoo re: Tsholelang batho bana, 

ba tle ba je. Mme ho bo ho se letho le lebe ka pitseng. 

42Yaba ho tla monna wa Baale-Shalisha, a tlisetsa monna wa Modimo bohobe ba 

dithakangwaha, e le mahobe a mashome a mabedi a harese, le diqwapi tse tala 

mokotleng wa hae. Elisha a re: Beela batho bana, ba tle ba je. 

43Empa mohlanka wa hae a re: Nka di beela batho ba lekgolo jwang? Yena a re: Bea 

pela batho bana, ba tle ba je, hobane ho itswe ke Jehova: Ba tla ja, ba be ba siye. 

44A bea pela bona, mme ba eja, ba ba ba siya, ka polelo ya Jehova. 

II MARENA 5 



636 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

1Naamane, molaodi wa makgotla a Siria, e be e le motho e moholo pela monga hae; o 

ne a roriswa, hobane Jehova a ne a pholositse Siria ka yena; empa monna eo ya matla, 

ya bohale, e ne e le molepera. 

2Mohlomong, Basiria ba ne ba futuhile ka dihlopha, ba ne ba thopile morwetsanyana 

naheng ya Iseraele; ya eba lekgabunyane la mosadi wa Naamane. 

3Eo a re ho mofumahadi wa hae: Hoja monga ka a ka itlhahisa ho moporofeta ya leng 

Samaria, o ba a ka mo fodisa lepera la hae. 

4Yaba Naamane o ya tsebisa monga hae, a re: Morwetsana wa fatshe la Iseraele o 

buile ka hore le hore. 

5Morena wa Siria a re: Tloha, o tsamaye, ke o rome ka lengolo ho morena wa Iseraele. 

Yaba o tloha, a nkile ditalenta tse leshome tsa silefera, le ditjhelete tse dikete tse 

tsheletseng tsa kgauta, le diaparo tse leshome tsa mokete. 

6A tlisetsa morena wa Iseraele lengolo le reng: Etlare ha lengolo lena le fihla ho wena, 

o tle o tsebe hobane ke rometse Naamane, mohlanka wa ka, ho wena hore o mo fodise 

lepera la hae. 

7Eitse hobane morena wa Iseraele a bale lengolo leo, a hahola diaparo tsa hae, a re: Na 

ke nna Modimo, nka tsebang ho bolaya le ho pholosa, ha eo a rometse ho nna hore ke 

fodise motho lepera la hae na? Le tsebe kahoo, mme le bone hobane o batla lebaka la 

phapang le nna. 

8Eitse Elisha, monna wa Modimo, ha a utlwa hobane morena wa Iseraele o hahotse 

diaparo tsa hae, a romela ho morena, a re: O haholetseng diaparo tsa hao? A ke a tle 

ho nna; o tla tseba hobane moporofeta o teng Iseraeleng. 

9Naamane a ya ka pere tsa hae le ka koloi ya hae, a ema monyako wa ntlo ya Elisha. 

10Elisha a mo romela lenqosa, a re: Eya o itlhatswe hasupa Jordane, mme nama ya 

hao e tla boela ho wena e ntjhafetse, o hlweke. 

11Empa Naamane a halefa, a tloha, a re: Bonang, ke be ke lekantse hore o tla tswela 

ho nna, a eme, a bitse lebitso la Jehova, Modimo wa hae, a mpikitle ka letsoho la hae 

moo ke nang le bohloko, a mphodise lepera. 

12Ana Abana le Parpare, dinoka tsa Damaseka, ha di ntle ho feta metsi wohle a 

Iseraele na? Ana ke ne nke ke ka itlhatswa teng, ka hlweka na? A tloha ka tseo, a 

tsamaya a le bohale haholo. 

13Yaba bahlanka ba hae ba mo atamela, ba mmolella, ba re: Ntate, hojane moporofeta 

a o laetse ntho e kgolo, ha re re, o ka be o e entse na? Haholo ha a itse ho wena: Ya 

itlhatswa, o hlweke. 

14Yaba o theoha, a itebisa hasupa hara Jordane, ka polelo ya monna wa Modimo; 

mme nama ya hae ya boela ya eba jwaloka nama ya ngwana e monyenyane, a hla a 

hlweka. 

15A kgutlela ho monna wa Modimo, a ena le sehlopha sa hae kaofela, a tla, a ema pela 

hae, a re: Bona, ke a tseba hobane ha ho Modimo lefatsheng lohle, haese Iseraeleng; 

jwale ke re, o amohele teboho ya mohlanka wa hao. 

16Elisha a re: Ka Jehova ya utlwang, eo ke emeng pela hae, nke ke ka e amohela. 

Naamane a mo phehella hore a e amohele, a mpa a ikganela. 

17Yaba Naamane o re: Ha ho le jwalo, o dumelle mohlanka wa hao a newe shoba tsa 

mobu o lekanang diesele tse pedi. Hobane mohlanka wa hao ha a sa tla etsetsa 

modimo osele setjheso, leha e le sehlabelo, haese Jehova feela. 

18Taba ke ena: Ha monga ka a kena ka tlung ya Rimmone, ho kgumama teng, mme a 

ikokotlela ka letsoho la ka, Jehova a ntshwarele nna, ke leng mohlanka wa hao, ha ke 

kgumama le nna tlung ya Rimmone; ke re, ha ke kgumama tlung ya Rimmone, Jehova 

a ntshwarele taba ena. 

19Elisha a re ho yena: Eya ka kgotso. A mo tlohela jwalo, a tsamaya sebakanyana. 

20Empa Gehasi, mohlanka wa Elisha, monna wa Modimo, a re: Bona, monga ka o 

hauhetse Naamane, Mosiria eo, kamoo a sa kang a nka letsohong la hae kateng, seo a 

se tlisitseng; ka Jehova ya utlwang, ke tla mo phallela, ke nke ho hong ho yena. 

21Ebile Gehasi o phallela Naamane. Naamane ha a mmona a mo phalletse, a tlola 

koloing, a mo kgahlanyetsa, a re: Na ho dutswe hantle? 

22A re: Ho dutswe hantle. Monga ka o nthomile, a re: Bona, bahlankana ba babedi ba 

thaba ya Efraime, ba bara ba baporofeta, ba tswa fihla ho nna hona jwale; ako ba nee 

talenta e nngwe ya silefera le diaparo tse pedi tsa mokete. 

23Naamane a re: Dumela ho nka talenta tse pedi. A mo phehella, a phuthela talenta tse 

pedi tsa silefera mekotleng e mmedi, a mo nea le diaparo tse pedi tsa mokete, a di 

jarisa bahlankana ba hae ba babedi; ba di jara pela Gehasi. 

24Ha ba fihla leralleng, a di nka matsohong a bona, a di pata ka tlung, a ntoo kgutlisa 

banna bao, ba itsamaela. 

25Haele yena, a ya itlhahisa pela monga hae. Elisha a re ho yena: O tswa kae, Gehasi? 

A re: Mohlanka wa hao ha a tswe taotao. 

26Elisha a re ho yena: Ana pelo ya ka e ne e se teng, ha monna elwa a kgutla koloing 

ya hae, a o kgahlanyetsa na? Na ke nako ya ho nka ditjhelete, le ya ho nka diaparo, le 

mehlwaa re, le merara, le dinku, le dikgomo, le bahlanka ba batona le ba batshehadi 

na? 

27Ka baka leo, lepera la Naamane le tla o kgomarela, wena le ditloholo tsa hao 

kamehla. Yaba o tswa pela hae, e le molepera, a sweufetse a ka lehlwa. 

II MARENA 6 

1Bara ba baporofeta ba re ho Elisha: Bona, nqala eo, eo re ahileng ho yona pela hao e 

nyenyane. 

2Re dumelle ho ya Jordane, re nke teng e mong le e mong sefate, mme moo re 

ikgahele ntlo eo re ka dulang ho yona. A re: Eyang. 

3E mong wa bona a re: Ako ye hle le bahlanka ba hao. 

4A re: Ke tla ya. Yaba o ya le bona. Ha ba fihla Jordane, ba rema difate. 

5Yare ha e mong wa bona a diha sefate, tshepe ya selepe sa hae ya wela metsing; a 

meketsa, a re: Jo! monga ka, etswe se be se adimilwe! 

6Monna wa Modimo a re: Se wetse kae? Yare hobane eo a mo supise, Elisha a rema 

thupa, a e akgela hona teng, a phahamisa selepe. 

7Yaba o re: Se inole. A otlolla letsoho, a se inola. 

8Morena wa Siria o ne a lwana le Baiseraele. A etsa morero le bahlanka ba hae, a re: 

Makgotla a ka a tla ya emisa bakeng se itseng. 

9Monna wa Modimo a romela ho morena wa Iseraele, a re: Bona hore o se ke wa feta 

bakeng se itseng; hobane Basiria ba ya theohela teng. 

10Morena wa Iseraele a romela bakeng seo a se boleletsweng ke monna wa Modimo, 

seo a se supisitsweng hore a se tshabe. Mme hoo ha hlaha e seng hang, leha e le 

habedi. 

11Pelo ya morena wa Siria ya ferekanngwa ke hoo, a ba a bitsa bahlanka ba hae, a re: 

Na le ke ke la mpolella hobane ke mang wa rona ya emelang morena wa Iseraele? 

12E mong wa bahlanka ba hae, a re: Oho, morena, monga ka, ha o yo; ke Elisha, 

moporofeta ya Iseraeleng, ya isang ho morena wa Iseraele le mantswe a buwang ke 

wena kamoreng ya hao ya ho robala. 

13Yaba o re: Eyang, le bone moo a leng teng, ke tle ke romele ho ya mo tshwara. 

Mme a tsebiswa, ha thwe: o Dothane. 

14Yaba o romela dipere teng, le makoloi, le lekgotla le leholo; ba tsamaya le bosiu, ba 

ya teela motse hare. 

15Mohlanka wa monna wa Modimo, ha a tsoha e sa le hosasa, a tswela ntle, a bona 

lekgotla le teetseng motse hare, le dipere, le makoloi. Mohlanka wa Elisha a re ho 

yena: Jo! monga ka, re tla etsa jwang? 

16Eo a re: Se tshabe, hobane ba nang le rona ba feta ba nang le bona ka bongata. 

17Yaba Elisha o rapela, a re: Jehova, tutubolla mahlo a hae hle, a tle a bone. Jehova a 

tutubolla mahlo a mohlanka, mme a bona thaba e tletse dipere le makoloi a mollo, a 

teetse Elisha hare ka nqa tsohle. 

18Basiria ha ba etla ho yena, Elisha a rapela Jehova, a re: Otla setjhaba sena ka bofufu 

hle. A ba otla ka bofufu, ka polelo ya Elisha. 

19Elisha a re ho bona: Ena hase tsela; hape hase wona motse; tloong le nna, ke tle ke 

le ise ho monna eo le mmatlang. Mme a ba isa Samaria. 

20Yare ha ba kene Samaria, Elisha a re: Jehova, tutubolla mahlo a bona, ba tle ba 

bone. Jehova a tutubolla mahlo a bona, mme ba bona ba se ba le hare ho Samaria. 

21Morena wa Iseraele, ha a ba bona, a re ho Elisha: Na ke ba bolaye, ke ba bolaye na, 

ntate? 

22Elisha a re: O ke ke wa ba bolaya. Bao o ba hapileng ka sabole ya hao le ka seqha sa 

hao, na o ye o ba bolaye na? Bea bohobe le metsi pela bona, ba je, ba nwe, ba ntoo 

kgutlela ho morena wa bona. 

23Yaba o ba etsetsa dijo tse ngata, ba eja, ba enwa; a ntoo ba kgutlisa, mme ba ikela 

ho morena wa bona. Mme makgotla a Siria ha a ka a hlola a kena naheng ya Iseraele. 

24Kamora tseo, Ben-Hadade, Morena wa Syria, a phutha makgotla wohle a hae, a 

futuha, a ya thibella Samaria. 

25Tlala e kgolo ya wela Samaria, hobane Basiria ba ne ba thibeletse haholo, hlooho ya 

esele ya ba ya rekwa ka shekele tse mashome a robileng meno e le mmedi tsa silefera, 

le karolo ya bone ya kabe ya merokolo ya maeba ya rekwa ka shekele tse hlano tsa 

silefera. 

26Morena wa Iseraele, ha a tsamaya hodima lerako, mosadi a howeletsa ho yena, a re: 

Mpholose, morena, monga ka. 

27A re: Ha Jehova a sa o pholose, nna ke tla o pholosa jwang? Na ekaba ke ka se 

tswang seotlong, kapa sehatelong na? 

28Morena a eketsa, a re: O tsietswa keng? Mosadi a re: Mosadi enwa o itse ho nna: 

Ntsha mora hao, re mo je kajeno; moraka re tla mo ja hosasane. 

29Re apehile moraka, re mo jele; jwale, ke itse ho yena ka le leng: Ntsha mora hao, re 

mo je; empa o patile mora hae. 

30Morena ha a utlwa taba tsa mosadi, a hahola diaparo tsa hae, a tsamaela pele hodima 

lerako; mme ha batho ba tadima, ba bona a apere lesela le mahwashe mmeleng wa hae 

kahare. 

31A re: Modimo o nketse ka hore le ka hore, ha hlooho ya Elisha, mora Shafathe, e sa 

dula hodima hae kajeno! 

32Elisha o ba a dutse ha hae ka tlung, le baholo ba ne ba dutse le yena; morena a roma 

lenqosa la hae; empa lenqosa ha le eso ho fihle ho Elisha, yena a re ho baholo: Na le a 

bona hoba mora enwa wa mmolai o rometse ho nkgaola hlooho? Bonang, etlere ha 



640 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

lenqosa le etla, le kwale nmonyako, le tiise lemati pela lona; na diqi tsa maoto a 

monga lona ha di le latele na? 

33Ha a ntse a bua le bona, e se e le lona lenqosa, le theohelang ka ha hae; le re: 

Bonang, kotsi ena e tswa ho Jehova: ana ke sa tla lebella eng ho Jehova? 

II MARENA 7 

1Elisha a re: Utlwang lentswe la Jehova: Jehova o re: Hosasane, ha ho le jwale, 

tekanyo ya phofo e ntle e tla reka shelele e le nngwe, mme tekanyo tse pedi tsa 

harese di tla reka shelele e le nngwe, kgorong ya Samaria. 

2Tona ya morena eo a ikokotlelang ka letsoho la yona ya fetola monna wa Modimo, 

ya re: Na o re, le hoja Jehova a ka phunya masoba lehodimong, taba e jwalo e ka 

etsahala na? Elisha a re: O tla e bona ka mahlo a hao, empa o ke ke wa ja tsa teng. 

3Ha bo ho le banna ba balepera ba le bane pela kgoro ya motse; ba bolellana, ba re: 

Na re tla dula moo, re be re shwe na? 

4Ha re ka re, re tla kena motseng, tlala e kgolo e teng motseng, mme re tla shwela 

teng; leha re ka itulela mona, le teng re tla shwa; a re ke re yeng, re itahleleng 

diahelong tsa Basiria; ha ba re tlohela re phela, re tla phela; leha ba ka re bolaya, re tla 

shwa. 

5Ebile ba tloha ka shwalane, ba ya diahelong tsa Basiria; ha ba fihla qalong ya diahelo 

tsa Basiria, ba bona ho se motho teng. 

6Hobane Morena o ne a utlwisitse makgotla a Siria modumo wa makoloi, le modumo 

wa dipere, le modumo wa bahlabani ba bangata, ba ba ba bolellana, ba re: Bonang, 

morena wa Iseraele o re memetse marena a Bahethe le marena a Baegepeta. 

7Ebile ba tloha, ba baleha ka shwalane, ba siya ditente tsa bona, le mapere a bona, le 

maesele a bona, kamoo diahelo di neng di le kateng, ba baleha ba re, ba pholosa 

bophelo ba bona. 

8Balepera bao ha ba fihla qalong ya diahelo, ba kena tenteng e nngwe, ba eja, ba 

enwa, ba nka teng silefera le kgauta le diaparo, ba ya di pata; ba boya, ba kena tenteng 

e nngwe, ba nka tsa teng, ba ya di pata. 

9Yaba ba bolellana, ba re: Ha re etse hantle; letsatsi lena ke tsatsi la thabo, re mpa re 

kgutsitse; ha re dieha e ba e eba hosasa, kotlo e nngwe e tla re hlahela; ha re tloheng 

hle, re ye, re tsebise ba ntlo ya morena. 

10Ba ya, ba memetsa balebedi ba kgoro ya motse, ba re: Re be re ile diahelong tsa 

Basiria; ra fumana ho se motho teng, ho se lentswe la motho, empa e le dipere tse 

holehilweng, le diesele tse holehilweng, le ditente jwalokaha di be di dutse. 

11Balebedi ba bitsa, mme ba tsebisa ba ka tlung ya morena. 

12Yaba morena o tsoha hara bosiu, a re ho bahlanka ba hae: Ha nke ke le tsebise seo 

Basiria ba re etseditseng sona; ba tsebile hobane re na le tlala; jwale ba tswile 

diahelong ho ya ipata naheng, ka ho re: Ha ba tswa motseng, re tla ba tshwara ba sa 

phela, re ntoo kena motseng. 

13E mong wa bahlanka ba hae a mo fetola, a re: Ho nkwe pere tse hlano ho tse 

setseng, tse siilweng motseng, leha di fokotse jwaloka bongata bohle jwa Baiseraele 

ba setseng motseng; di fokotse jwaloka bongata jwa Baiseraele ba timelang. A re 

romeleng, re tle re bone. 

14Ebile ba nka makoloi a mabedi le dipere tsa wona, mme morena a romela ho latela 

makgotla a Basiria, a re: Eyang, le bone. 

15Ba ya, ba ba latela ho ya fihla Jordane, ba bona tsela yohle e tletse diaparo le 

mesebetsi eo Basiria ba neng ba e lahlile ke ho potlaka. Mme manqosa a kgutla, a 

tsebisa morena. 

16Setjhaba sa tswa, sa phahla diahelo tsa Basiria. Ya eba moo tekanyo e le nngwe ya 

phofo e ntle e rekang shekele e le nngwe, le tekanyo tse pedi tsa harese 

di rekang shekele, jwalokaha Jehova a ne a boletse. 

17Morena a bea tona ya hae, eo a ikokotlelang ka letsoho la yona, ho lebela kgoro; 

empa setjhaba sa mo hatakela kgorong a shwa ka polelo eo monna wa Modimo a neng 

a e boletse, mohla morena a theohetseng ka ha hae. 

18Monna wa Modimo o ne a boleletse morena, a re: Hosasane, ha ho le jwalo, tekanyo 

tse pedi tsa harese di tla rekashekele, le tekanyo ya phofo e ntle e tla reka shekele 

kgorong ya Samaria. 

19Tona eo e ne e fetotse monna wa Modimo, ya re: Le hoja Jehova a ka phunya 

masoba lehodimong, taba e jwalo na e ne e ka etsahala na? Elisha a re: Bona, o tla 

bona ka mahlo a hao, empa o ke ke wa ja tsa teng. 

20Ha fela ha eba jwalo ho yena, hobane setjhaba sa mo hatakela kgorong, a shwa. 

II MARENA 8 

1Elisha a ntoo bolella mosadi eo a pholositseng mora hae, a re: Tloha, o ikele le ba 

ntlo ya hao, o ye ho jaka moo o ka jakang teng; hobane Jehova o laelitse tlala, mme e 

fela e tla wa lefatsheng ka dilemo tse supileng. 

2Mosadi a tloha, a etsa ka polelo ya monna wa Modimo, a ikela le ba ntlo ya hae, a 

jaka naheng ya Bafilesta ka dilemo tse supileng. 

3Ha dilemo tse supileng di fetile, mosadi eo a kgutla naheng ya Bafilesta, a ya rapela 

morena ka baka la ntlo ya hae le la masimo a hae. 

4Morena o ne a buisana le Gehasi, mohlanka wa monna wa Modimo, a re ho yena: 

Ako mphetele tsohle tse kgolo tse entsweng ke Elisha. 

5Yare a sa phetela morena kamoo a neng a tsositse mofu kateng, ha hlaha mosadi eo 

mora hae a tsositsweng, a tla rapela morena ka baka la ntlo ya hae le la masimo a hae. 

Gehasi a re: Oho, morena, monga ka, ke yena enwa mosadi le mora hae, eo Elisha a 

mo tsositseng. 

6Morena a botsa mosadi, mme yena a mo phetela. Ebile morena o mo nea tona, a re: 

Eya, o busetse tsohle tsa hae ho yena le tsohle tse beilweng ke masimo a hae, haesale 

a tloha hae, ho fihlela la kajeno. 

7Yaba Elisha o ikela Damaseka. Ben-Hadade, morena wa Siria, o ne a kula, mme a 

bolellwa, ha thwe: Monna wa Modimo o tlile kwano. 

8Morena a re ho Hasaele: Nka mpho, o ye, o kgahlanyetse monna wa Modimo, o 

botse Jehova ka yena, o re: Ana ke tla fola lefung lena na? 

9Hasaele a ya, a mo kgahlanyetsa, a tshwere mpho eo, e le tsohle tse molemo tsa 

Damaseka, tse belesitsweng dikameleng tse mashome a mane; a ya, a ema pela hae, a 

re: Ben-Hadade, mora hao, morena wa Siria, o nthometse ho wena, a re: Ana ke tla 

fola lefung lena na? 

10Elisha a re ho yena: Eya, o mmolelle, o re: Ho fola o tla fola; empa Jehova o 

mpontshitse hobane o tla shwa ruri. 

11Monna wa Modimo a ba a mo hlaba ka mahlo, a mo tjamela halelele; a ba a lla. 

12Hasaele a re: O llelang, monga ka? A re: Ke kahobane ke tseba tse mpe tseo o tla di 

etsetsa bana ba Iseraele; o tla tjhesa diqhobosheane tsa bona; bahlankana ba bona o tla 

ba harinya ka sabole, bana ba bona o ba batanye majweng, o petsole le basadi ba bona 

bao e leng baimana. 

13Hasaele a re: Mohlanka wa hao keng haele moo ke le ntja feela, hore ke etse tse 

kalo? Elisha a re: Jehova o mpontshitse hobane o tla ba morena wa Siria. 

14Ebile o tloha ho Elisha, a ikela ho monga hae; yena a re: Elisha o itseng ho wena? A 

re: O mpoleletse hobane, haele ho fola, o tla fola. 

15Empa eitse ka hosasa, a tloha, a nka lesela le letenya, a le ina metsing, a mo pupetsa 

sefahleho ka lona; yaba o a shwa; mme Hasaele ya eba morena tulong tsa hae. 

Jorame le Akasia, marena a Juda. 

16Ka selemo sa bohlano sa Jorame, mora Akabe, morena wa Iseraele, [Josafate e le 

morena wa Juda,] Jorame, mora Josafate, morena wa Juda, a qala ho busa. 

17O ne a le dilemo tse mashome a mararo a metso e mmedi, ha a qala ho busa, a busa 

ka dilemo tse robileng meno e le mmedi Jerusalema. 

18A tsamaya ka mehlala ya marena a Iseraele, kamoo ntlo ya Akabe e entseng kateng, 

hobane a ne a nyetse moradi wa Akabe; a etsa ho leng hobe mahlong a Jehova. 

19Leha ho le jwalo, Jehova ha a ka a rata ho timetsa Juda, ka baka la Davida, 

mohlanka wa hae, jwalokaha a ne a mmoleletse, a re, o tla mo nea lebone la kamehla 

hara bara ba hae. 

20Mehleng ya hae, Baedomo ba fetohela Juda, ba ipehela morena. 

21Jorame a ya Tsaire ka makoloi a hae wohle; bosiu a tsoha, a qhala Baedomo ba mo 

teetseng hare, le balaodi ba makoloi, ba ba ba balehela tenteng tsa bona. 

22Leha ho le jwalo, Baedomo ba nna ba fetohela Juda, ho fihlela kajeno; le motse wa 

Libna wa fetohela Juda mohlang oo. 

23Haele taba tse ding tsa Jorame, le tsohle tseo a di entseng, ha ke re, di ngodilwe 

bukeng ya ditaba tsa ho phela ha marena a Juda? 

24Jorame a orohela ho bontatae, a patwa ho bontatae motseng wa Davida, mme 

Akasia, mora hae, ya eba morena tulong tsa hae. 

25Ka selemo sa leshome sa Jorame, mora Akabe, morena wa Iseraele, Akasia, mora 

Jorame, morena wa Juda, a qala ho busa. 

26Akasia o ne a le dilemo tse mashome a mabedi a metso e mmedi, ha a qala ho busa; 

a busa selemo se le seng Jerusalema; lebitso la mmae e ne e le Athalia, moradi wa 

Omri, morena wa Iseraele. 

27A ya ka mehlala ya ba ntlo ya Akabe, a etsa tse leng mpe mahlong a Jehova, 

jwaloka ntlo ya Akabe, hobane a ne a nyallane le ba ntlo ya Akabe. 

28Mohlomong, ba ya Ramothe-Gileade le Jorame, mora Akabe, ho lwantsha Hasaele, 

morena wa Siria; empa Basiria ba hlaba Jorame. 

29Ebile morena Jorame o kgutlela Jisreele ho phekolwa maqeba ao Basiria ba mo 

hlabileng wona Rama, mohla a lwanang le Hasaele, morena wa Siria, mme Akasia, 

mora Jorame, morena wa Juda, a theohela Jisreele, ho ya bona Jorame, mora Akabe, 

kahobane a ne a kula. 

II MARENA 9 

Marena a Juda le Iseraele a bolawa ke Jehu. — Jesebele o dihelwa fatshe Jisreele. 

1Yaba moporofeta Elisha o bitsa e mong wa bara ba baporofeta, a re ho yena: Itlame 

letheka, o nke lenaka la ole letsohong la hao, o ye Ramothe-Gileade. 

2Etlere ha o fihla teng, o batle Jehu, mora Josafate, mora Nimshi; o ntano kena, o mo 

tlose hara banababo, o be o mo kenye kamoreng e kathoko. 

3Jwale o nke lenaka la ole, o mo tshele yona hloohong, o re: Ho itswe ke Jehova: Ke o 

tlotsitse ho ba morena wa Iseraele. O ntoo bula lemati, o balehe, o se ke wa dieha. 

4Ebile mohlankana eo wa moporofeta o ya Ramothe-Gileade. 

5Ha a fihla, a bona balaodi ba makgotla ba dutse, a re: Ke na le taba le wena, 

monghadi. Jehu a re: Le mang ho rona moo? A re: Le wena, monghadi. 

6Jehu a tloha, a kena ka tlung, mme moporofeta a mo tshela ka ole hloohong, a re ho 

yena: Ho itswe ke Jehova, Modimo wa Iseraele: Ke o tlotsitse ho ba morena wa 

setjhaba sa Jehova, sa Iseraele. 

7O tla timetsa ba ntlo ya Akabe, monga hao, ke tle ke phetetse ho Jesebele madi a 

baporofeta, bahlanka ba ka, le madi a bahlanka bohle ba Jehova. 

8Ntlo yohle ya Akabe e tla timela, ke timetse ba Akabe ba batona bohle, ba ruilweng 

le ba sa ruwang ba Iseraeleng. 

9Ke tla etsa ntlo ya Akabe jwalokaha ke entse ntlo ya Jeroboame, mora Nebathe, le 

ntlo ya Baesha, mora Akija. 

10Haele Jesebele, dintja di tla mo ja naheng ya Jisreele, ho se ya mo patang. Yaba o 

bula lemati, a baleha. 

11Jehu a tswela ho bahlanka ba monga hae. Ba re ho yena: Na ke kgotso na? Lehlanya 

leno le ne le tletseng ho wena? A re ho bona: Le a mo tseba monna eo le puo tsa hae. 

12Ba mpa ba re: O leshano; re bolelle. A re: O mpoleletse ka hore le hore, o itse: 

Jehova o re: Ke o tlotsitse ho ba morena wa Iseraele. 

13Yaba ba phakisa ba nka e mong le e mong kobo ya hae, ba di bea tlasa hae 

methating; ba letsa diterompeta, ba re: Jehu ke morena. 

14Jehu, mora Josafate, mora Nimshi, a fetohela Jorame jwalo. Yena o ba a ile le 

Baiseraele bohle ho sireletsa Ramothe-Gileade, ka baka la Hasaele, morena wa Siria. 

15Morena Jorame o ne a kgutletse Jisreele, a ile ho phekoloa teng maqeba ao Basiria 

ba neng ba mo hlabile wona, mohla a lwantshang Hasaele, morena wa Syria. Jehu a 

re: Ha le hopola jwalo, ho se ke ha eba le a mong ya tswang motseng, leha e le ho 

thoba, ho ya tsebisa ba Jisreele. 

16Ebile Jehu o kena koloing, a ya Jisreele, hobane Jorame o ne a sekame diphateng 

teng, mme Akasia, morena wa Juda, o ne a tlile ho bona Jorame. 

17Ho bo ho eme sebohodi hodima tora ya Jisreele; sa bona sehlopha sa Jehu se etla, sa 

re: Ke bona sehlopha. Jorame a re: Ho nkwe mokalli e mong, a romelwe ho ba 

kgahlanyetsa, a re: Na ke kgotso na? 

18Yaba mokalli o tloha, a ya kgahlanyetsa Jehu, a re: Ho itswe ke morena: Na ke 

kgotso na? 

19Jehu a re: O na le taba efe le kgotso? Fetela kamorao ho nna. Sebohodi sa howa, sa 

re: Lenqosa le fihlile ho bona, empa ha le boye. 

20A boela a roma mokalli e mong, a tla ho bona, a re: Ho itswe ke morena: Na ke 

kgotso na? Jehu a re: O na le taba efe le kgotso? Fetela kamorao ho nna. 

21Sebohodi sa pheta sa re: O fihlile ho bona, empa ha a boye; ho kgemisa ha bona eka 

ho kgemisa ha Jehu, mora Nimshi, hobane o kgemisa ka bohale. 

22Ebile Jorame o re: Bofang. Ba bofa koloi ya hae. Jorame morena wa Iseraele, le 

Akasia morena wa Juda, ba tloha, e mong le e mong koloing ya hae, ba ya 

kgahlanyetsa Jehu, ba mo fihlela tshimong ya Nabothe wa Jisreele. 

23Jorame, ha a bona Jehu, a re ho yena: Na ke kgotso na, Jehu? Yena a re: Kgotso e ka 

ba e jwang, ha bofebe ba Jesebele, mmao, le boloi ba hae bo bongata bo ntse bo le 

teng? Jorame a reteletsa koloi ya hae, a baleha, mme a re ho Akasia: Oho, Akasia, re 

ekilwe. 

24Empa Jehu a fula ka seqha, a hlaba Jorame pakeng tsa mahetla, motsu wa ba wa tla 

tswa pelong ya hae; mme a wela koloing ya hae. 

25Jehu a re ho Bidkare, tona ya hae: Mo nke, o mo lahlele tshimong ya Nabothe wa 

Jisreele; hopola hobane, mohla re neng re kaletse hammoho le wena, re latetse Akabe 

ntatae, Jehova o boletse tsuo hodima hae, 

26kamoo Jehova a itseng kateng: Kannete maobane ke bone madi a Nabothe le madi a 

bara ba hae. Ke tla iphetetsa ho wena hona tshimong eo. Ho itswalo ke Jehova. Mo 

nke ke hona, o mo lahlele tshimong, jwalokaha Jehova a boletse. 

27Eitse Akasia, morena wa Juda, ha a bona hoo, a baleha ka tsela e yang tlung e ka 

tshimong. Jehu a mo phallela, a re: Le yena le mmolaele koloing. Ba mo hlabela 

moepeng wa Gure, o pela Jibleame; a ba a balehela Megiddo, a shwela teng. 

28Bahlanka ba hae ba mo isa Jerusalema ka koloi, ba mo pata lebitleng la hae ho 

bontatae, motseng wa Davida. 

29Ke ka selemo sa leshome le motso o mong sa Jorame, mora Akabe, Akasia a neng a 

qadile ho busa Juda. 

30Ha Jehu a fihla Jisreele, Jesebele a utlwa; yaba o itaka mahlo ka pilo, a ikgabisa 

hlooho, a nyarela ka sefensetere. 

31Jehu, ha a kena ka kgoro, Jesebele a re: Na ke kgotso, wena Simri, mmolai wa 

monga hao? 

32Jehu a lelaletsa mahlo a hae sefensetereng, a re: Ke mang ya nkemelang, ke mang? 

Balebedi ba babedi, kapa ba bararo, ba mo sheba. 

33A re: Mo diheleng. Ba mo dihela, madi a mang a hae a qatohela lerakong le 

dipereng; mme a mo hatakela ka maoto. 

34A ntoo kena, a ja, a nwa; a ba a re: Nkang mosadi yane ya soto, le mo epele, hobane 

ke moradi wa morena. 

35Ba ya, ba re ba mo epela; ba mpa ba se ke ba fumana letho, haese lehata, le maoto le 

diatla tsa matsoho a hae. 

36Ebile ba kgutla, ba mo tsebisa. A re: Ke yona taba eo Jehova a neng a e boletse ka 

Elia wa Thishba, mohlanka wa hae, a re: Naheng ya Jisreele, dintja di tla ja nama ya 

Jesebele; 

37mme setopo sa Jesebele se tla ba jwaloka kgapane hodima lefatshe, naheng ya 

Jisreele, ho tle ho se ke ha thwe: Ke yena Jesebele. 

II MARENA 10 

Jehu, morena wa Iseraele. — Ntlo ya Akabe e a fediswa, le bona baporofeta ba 
Baale. 

1Akabe o ba a siile bara ba mashome a supileng Samaria. Jehu a ngola mangolo, a a 

romela Samaria ho ba lekgotla la Jisreele, ho baholo, le ho bahodisi ba bara ba Akabe, 

a re: 

2Etlere ha lengolo lea le fihlile ho lona, kaha le ena le bara ba monga lona, le makoloi 

le dipere le motse o dikilweng ka lerako, le ena le le dihlomo, 

3le ke le bone e motle, ya tshwanelehang, ho bara ba monga lona, le mmee teroneng 

ya ntatae, mme le lwanele ntlo ya monga lona. 

4Ba mpa ba tshaba haholoholo, ba re: Marena a mabedi a sitilwe ho ema pela hae; 

rona re ka ema jwang? 

5Monga ntlo le mong a motse le baholo le bahodisi, ba romela ho Jehu, ba re: Re 

bahlanka ba hao, re tla etsa tsohle tseo o tla re laela tsona; re ke ke ra bea e mong 

morena; etsa kamoo o ratang kateng. 

6A eketsa a ba ngolla lengolo, a re: Ha le fela le nkemela, mme le rata ho utlwa 

lentswe la ka, nkang dihlooho tsa batho bao, e leng bara ba monga lona, le tle ho nna 

Jisreele hosasane, ha ho le jwalo. Bara ba morena, e leng batho ba mashome a 

supileng, ba ne ba le ha baholo ba motse ba ba hodisang. 

7Lengolo ha le fihla ho bona ba nka bara ba morena, ba ba bolaya, e le ba mashome a 

supileng; ba hlomela dihlooho tsa bona ka diroto, ba di romela ho yena Jisreele. 

8Lenqosa le leng la tla, la mo tsebisa, la re: Ba tlisitse dihlooho tsa bara ba morena. A 

re: Le di etse qubu tse pedi, kgorong ya motse, e be e be hosasa. 

9Ka hosasa, a tswa, a ya ema teng, a re ho setjhaba sohle: Le lokile! Bonang, ke 

fetohetse monga ka, ka mmolaya; empa bao bohle ke mang ya ba bolaileng? 

10Tsebang jwale hore ha ho taba le e nngwe eo Jehova a e boletseng hodima ntlo ya 

Akabe, e tla wela fatshe; Jehova o entse seo a se boletseng ka Elia, mohlanka wa hae. 

11Jehu a bolaya le bohle ba setseng Jisreele ba ntlo ya Akabe, le baholo ba ha hae 

bohle, le metswalle ya hae, le matona a hae, a se ke a mo tlohella le a mong ya salang. 

12A ntoo ema, a tloha, a ikela Samaria. Ha a fihla pela ntlo eo badisa ba bokaneng ho 

yona, e pela tsela, 

13Jehu a kgahlana le banababo Akasia, morena wa Juda, a re: Le bomang? Ba re: Re 

banababo Akasia: re theohile ho ya dumedisa bara ba morena le bara ba mofumahadi. 

14A re: Ba tshwareng ba sa utlwa. Mme ba ba tshwara ba sa utlwa, ba ba bolaela 

lemeneng la ntlo ya badisa; e le banna ba mashome a mane a metso e mmedi, ho se ke 

ha tlola le a mong. 

15A tloha teng, a kopana le Jonadabe, mora Rekabe, a tlile ho mo kgahlanyetsa. A mo 

dumedisa, a re ho yena: Na pelo ya hao e tshweu, jwalokaha pelo ya ka e le tshweu 

bakeng sa pelo ya hao na? Jonadabe a re: E tshweu. Yena a re: Ha ho le jwalo, nnee 

letsoho la hao. A mo neela letsoho la hae. A mo neela letsoho la hae, a mo nyollela 

koloing. 

16A re ho yena: A re ye le wena, o bone kamoo ke tjhesehetseng Jehova kateng; mme 

a ya le yena koloing ya hae. 

17A kena Samaria, mme a bolaya mesaletsa yohle ya Akabe e Samaria, a ba timeletsa 

ka polelo eo Jehova a e boleletseng Elia. 

18Yaba Jehu o bokella setjhaba sohle, a re ho sona: Akabe o sebeleditse Baale 

hanyenyane, Jehu yena o tla mo sebeletsa haholo. 

19Mme jwale, mpiletseng baporofeta bohle ba Baale, le bahlanka ba hae bohle, le 

baprista ba hae bohle, ho se ke ha hlokeha leha a le mong; hobane ke rata ho etsetsa 

Baale sehlabelo se seholo. Mang le mang ya ka hlokehang a ke ke a phela. Athe Jehu 

o ne a etsa ka mano, hore a tle a timetse bohle ba sebeletsang Baale. 

20Jehu a ntoo re: Le tumise hobane mokete wa Baale o tla ba teng. Mme ba o tumisa. 

21Jehu a romela kahohle Iseraeleng, mme bohle ba sebeletsang Baale ba tla, ho se ke 

ha sala leha a le mong ya sa tlang. Ba kena ka tlung ya Baale, mme ntlo ya Baale ya 

tlala ho tloha monyako ho fihlela motsheo. 

22A re ho molebedi wa diaparo: Ntshetsa bohle ba sebeletsang Baale diaparo. A ba 

ntshetsa diaparo. 

23Jehu a kena le Jonadabe, mora Rekabe, ka tlung ya Baale; yaba o re ho ba 

sebeletsang Baale: Batlang, le bone hore ho se ke ha eba hara lona le a mong wa ba 

sebeletsang Jehova, e be ba sebeletsang Baale ba nnotshi. 

24Mme ba kena ho hlahisa mahlabelo le ditjheso. Yaba Jehu o kgetha banna ba 

mashome a robileng meno e le mmedi, a ba bea kantle, a re: Ha e mong wa lona a ka 

dumella leha a le mong wa banna bao ke ba beileng matsohong a lona ho tlola, 

bophelo ba hae bo tla ema bakeng sa bophelo ba eo. 

25Ha ba qetile ho hlahisa ditjheso, Jehu a re ho dititimi le ho matona: Kenang, le ba 

bolaye; ho se ke ha tswa leha a le mong. Ba ba bolaya bohle ka lerumo. Dititimi le 

matona ba ntoo ba lahlela kantle, mme ba kena le motseng wa ntlo ya Baale. 

26Ba ntsha diemahale tse ka tlung ya Baale, ba di tjhesa. 

27Ba bolaya le seemahale sa Baale, ba qhaqha ntlo ya Baale, ba e etsa mohlaba le 

kajeno. 

28Jehu a timeletsa Baale jwalo Iseraeleng. 

29Leha ho le jwalo, haele dibe tseo Jeroboame, mora Nebathe, a sebisitseng Iseraele 

ka tsona, Jehu ha a ka a di kgeloha, e le manamane a kgauta a Bethele le Dane. 

30Jehova a ntoo re ho Jehu: Erekaha o phethile hantle tse leng ntle mahlong a ka, wa 

etsa ka ntlo ya Akabe ka tsohle tse neng di le pelong ya ka, bara ba hao ba tla dula 

teroneng ya Iseraele ho isa molokong wa bone. 

31Empa Jehu ha a ka a tiisa ho tsamaya molaong wa Jehova, Modimo wa Iseraele, ka 

pelo ya hae yohle, a se ke a kgeloha dibe tseo Jeroboame a sebisitseng Iseraele ka 

tsona. 

32Mohlang oo, Jehova a qala ho fokotsa naha ya Iseraele. Hasaele a ba hlola meeding 

yohle ya Iseraele. 

33A hapa naha yohle ya Gileade, e nqa botjhabatsatsi ho Jordane, e leng naha ya 

Bagade, le Barubene, le Bamanasse, ho tswa Aroere e nokeng ya Arnone, ho isa 

Gileade le Bashane. 

34Haele taba tse ding tsa Jehu, le tsohle tseo a di entseng, le matla a hae wohle, ha ke 

re, di ngodilwe bukeng ya ditaba tsa ho phela ha marena a Iseraele? 

35Jehu a orohela ho bontatae, a patwa Samaria; mme Joakase, mora hae, ya eba 

morena tulong tsa hae. 

36Matsatsi ao Jehu a busitseng Iseraele ka wona, a le Samaria, ke dilemo tse mashome 

a mabedi a metso e robileng meno e le mmedi. 

II MARENA 11 

Athalia, mofumahadi wa Juda. 

1Athalia, mma Akasia, ha a bona hobane mora hae o timetse, a tloha, a timetsa lesika 

lohle la borena. 

2Empa Josheba, moradi wa morena Jorame, kgaitsedi ya Akasia, a nka Joase, mora 

Akasia, a mo utswa hara bana ba morena mohla ba bolawang, a mo pata kamoreng ya 

malao, e le yena le moanyesi wa hae; ba mo patela Athalia jwalo, a tle a se ke a 

bolawa. 

3Ka mokgwa o jwalo, ba patwa ba babedi tlung ya Jehova ka dilemo tse tsheletseng, 

mme Athalia a busa naha. 

4Ka selemo sa bosupa, Jehojada a romela, a lata balaodi ba makgolo le matona le 

bahlabani, a ba biletsa ka tlung ya Jehova; a hlaba selekane le bona, a ba hlapantsha 

ka tlung ya Jehova, a ntoo ba bontsha mora morena. 

5A ba laela, a re: Ke sena seo le tla se etsa: Ba karolo ya boraro ba lona ba 

kenang tshebeletsong ka Sabatha, ba tla lebela ntlo ya morena. 

6Ba karolo e nngwe ya boraro ba tla ema monyako wa Sure; ba karolo e nngwe ya 

boraro ba eme monyako o kamora dititimi. Le tla lebela ntlo, le thibe. 

7Dihlopha tse pedi hara lona bohle tse tswang ka Sabatha di tla lebela ntlo ya Jehova, 

haufi le morena. 

8Le tla teela morena hare, e mong le e mong a tshwere dihlomo tsa hae ka letsoho la 

hae, mme ya kenang diemeng a bolawe. Le latelle morena, leha a etswa, leha a kena. 

9Balaodi ba makgotla ba etsa ka taelo tsohle tsa moprista Jehojada, ba nka e mong le e 

mong banna ba hae ba kenang tshebeletsong ka Sabatha hammoho le ba tswang ka 

Sabatha, ba tla ho moprista Jehojada. 

10Moprista a nea balaodi ba makgolo marumo le dithebe tsa morena Davida, tse neng 

di le ka tlung ya Jehova. 

11Dititimi tsa ema di ena le dihlomo tsa tsona matsohong a tsona, ho qala ntlheng ya 

le letona la ntlo ho isa ntlheng ya le letshehadi la ntlo, mabapa le aletare le ntlo, di 

teetse morena hare. 

12Moprista a tlisa mora wa morena, a mo rwesa moqhaka le bopaki; ba mmea morena, 

ba mo tlotsa; mme ba opa ka diatla, ba re: Ha ho phlele morena! 

13Athalia ha a utlwa ditlatse tsa dititimi le tsa setjhaba, a kena hara setjhaba ka tlung 

ya Jehova. 

14A tadima, a bona morena a eme pela tshiya ka mokgwa wa teng, le mahosana le ba 

letsang diterompeta ba le pela morena, setjhaba sohle sa naha se thabile, se letsa 

diterompeta. Ebile Athalia o hahola diaparo tsa hae, a memetsa, a re: Jo! phetohelo! 

phetohelo! 

15Ebile moprista Jehojada o laela balaodi ba makgolo, e leng balaodi ba makgotla, a 

re ho bona: Mo ntsheng liemeng; ya mo latelang, le mmolaye ka lerumo. Hobane 

moprista o ne a itse: A se ke a bolaelwa tlung ya Jehova. 

16Ba mo suthela tsela, a kgutlisetswa tlung ya morena ka tsela ya dipere, mme a 

bolaelwa teng. 

17Jwale, Jehojada a hlaba selekane mahareng a Jehova le morena le setjhaba, hore e 

fele e be setjhaba sa Jehova, le selekane mahareng a morena le setjhaba. 

18Yaba setjhaba sohle sa naha se kena ka tlung ya Baale, sa e qhaqha; dialetare le 

ditshwantsho tsa teng ba di robaka dikoto, ba di qeta; ba bolaya le Matthane, moprista 

wa Baale, pela dialetare. Moprista a ntoo bea bahlahlobi hodima ntlo ya Jehova. 

19Hape, a ya le balaodi ba makgolo, le matona, le dititimi, le setjhaba sohle sa naha, 

ba theola morena tlung ya Jehova, ba mo isa tlung ya morena ka tsela e yang 

monyakong wa dititimi, a ba a dula teroneng ya marena. 

20Setjhaba sohle sa naha sa thaba, motse wa dula ka kgotso leha ho ne ho tswa bolawa 

Athalia ka lerumo pela ntlo ya morena. 

21Joase o ne a le dilemo tse supileng, ha a qala ho busa. 

II MARENA 12 

Joase, Morena wa Juda. — Tempele e thijwa dikgeo. 

1Ka selemo sa bosupa sa Jehu, Joase a qala ho busa; a busa ka dilemo tse mashome a 

mane Jerusalema; lebitso la mmae e ne e le Tsibia wa Beerseba. 

2Joase a etsa ho lokileng mahlong a Jehova, ka ditshiu tsohle tseo moprista Jehojada a 

mo eleditseng ka tsona; 

3empa dinqalo tse diphahameng ha a ka a di tlosa; setjhaba sa nna sa hlaba, sa tjhesa 

dibano dinqalong tse diphahameng. 

4Ebile Joase o re ho baprista: Haele tjhelete tsohle tse kgethilweng, tse tliswang ka 

tlung ya Jehova, le ditjhelete tse ntshwang ke e mong le e mong wa setjhaba, e leng 

ditjhelete tseo motho ka mong a lekanngwang ka tsona, le ditjhelete tsohle tseo motho 

a ikgopolelang ka pelong ya hae ho di tlisa ka tlung ya Jehova, 

5baprista ba ke ba di amohele e mong le e mong ho ba tsebanang le yena, mme ba 

lokise dikgeo tsa ntlo, kahohle moo dikgeo di ka bonwang. 

6Leha ho le jwalo, ka selemo sa mashome a mabedi a metso e meraro sa morena 

Joase, baprista ba ne ba eso ho lokise dikgeo tsa ntlo. 

7Ebile morena Joase o bitsa moprista Jehojada le baprista ba bang, a re ho bona: Ha le 

a ka la lokisa dikgeo tsa ntlo keng? Kajeno, le se ke la hlola le nka ditjhelete ho ba 

tsebanang le lona, le mpe le di ntshetse dikgeo tsa ntlo. 

8Yaba baprista ba dumela hore ba tla lesa ho nka ditjhelete tsa setjhaba le ho lokisa 

dikgeo tsa ntlo. 

9Ebile moprista Jehojada o nka letlole, a phunya lesoba sekwahelong sa lona, a le bea 

mabapa le aletare, ka ho le letona ho motho ya kenang tlung ya Jehova; mme baprista 

ba lebelang monyako ba nokela teng tjhelete tsohle tse tliswang tlung ya Jehova. 

10Enere ha ba bona hoba ditjhelete di ngata letloleng, mongodi wa morena le moprista 

e moholo ba ne ba tla, ba bale tjhelete tse fumanweng tlung ya Jehova, ba di kenye 

mekotleng. 

11Ditjhelete ha di badilwe, ba ne ba di bea matsohong a ba etsang mosebetsi, ba 

lebelang ntlo ya Jehova; bao ba ne ba di ntshetsa ba betlang difate, le dihahi tse 

sebetsang ntlo ya Jehova; 

12le diferi, le ba betlang majwe, e le hore ba reke difate le majwe a betlilweng a ho 

lokisa dikgeo tsa ntlo ya Jehova, le ho rekatsohle tse ntshetswang ntlo ho e lokisa. 

13Empa ha ho a ka ha etsetswa ntlo ya Jehova dipitsana tsa silefera, leha e le matlao, 

le mafiswana, le diterompeta, le dipitsa tsa kgauta, le dipitsa tsa silefera, ka tjhelete 

tse tliswang tlung ya Jehova. 

14Hobane ba ne ba di nea basebeletsi, ba tle ba lokise ntlo ya Jehova ka tsona. 

15Ba ne ba sa bale le banna bao ditjhelete tse bewang matsohong a bona, hore ba di 

nee ba sebetsang mosebetsi, kahobane ba ne ba etsa ka botshepehi. 

16Haele ditjhelete tsa mahlabelo a melato, le tjhelete tsa mahlabelo a dibe, di ne di sa 

tliswe tlung ya Jehova; e ne e le tsa baprista. 

17Mohlomong Hasaele, morena wa Siria, a futuha, a tla lwantsha Gathe, a o nka. 

Hasaele a ntoo rera ho futuhela Jerusalema. 

18Ebile Joase, morena wa Juda, o nka tsohle tse kgethetsweng Jehova ke Josafate le 

Jorame le Akasia, bontatae, marena a Juda, le tse kgethilweng ke yena, le kgauta 

yohle a fumanweng polokelong ya ntlo ya Jehova le ho ya ntlo ya morena, a di romela 

ho Hasaele, morena wa Siria; yaba o tlohela ho ya Jerusalema. 

19Haele taba tse ding tsa Joase, le tsohle tseo a di entseng, ha ke re, di ngodilwe 

bukeng ya ditaba tsa ho phela ha marena a Juda? 

20Bahlanka ba Joase ba mo fetohela, ba mmolaya tlung ya Millo, motheong wa Silla. 

21Ke bahlanka ba hae, Josakare, mora Shimeathe, le Josabade, mora Shomere, ba 

mmolaileng; a shwa, a patwa ho bontatae, motseng wa Davida; mme Amatsia, mora 

hae, ya eba morena tulong tsa hae. 

II MARENA 13 

Joakase le Joase, Marena a Iseraele. — Ho shwa ha Elisha. 

1Ka selemo sa mashome a mabedi a metso e meraro sa Joase, mora Akasia, morena 

wa Juda, Joakase, mora Jehu, a qala ho busa Iseraele a le Samaria, a busa ka dilemo 

tse leshome le metso e supileng. 

2A etsa ho leng hobe mahlong a Jehova, a ya ka dibe tseo Jeroboame, mora Nebathe, a 

sebisitseng Iseraele ka tsona, a se ke a di kgeloha. 

3Ebile Jehova o halefela Baiseraele, a ba neela matsohong a Hasaele, morena wa 

Siria, le matsohong a Ben-Hadade, mora Hasaele, tshiung tsohle tsa Joakase. 

4Joakase a rapela Jehova, mme Jehova a mo utlwa, ha a bona ho tshwenyeha ha 

Baiseraele, kamoo ba tshwenngwang kateng ke morena wa Siria. 

5Jehova a nea Iseraele monamodi, ba namolelwa matsohong a Basiria, mme bana ba 

Iseraele ba boela ba aha ditenteng tsa bona jwaloka pele. 

6Empa leha ho le jwalo, ha ba ka ba furalla dibe tsa ntlo ya Jeroboame, tseo a 

sebisitseng Iseraele ka tsona, ba mpa ba itsamaela ka tsona; esita le setshwantsho sa 

Ashtarothe sa sala Samaria. 

7Joakase ha a ka a tlohellwa batho, haese bakalli ba mashome a mahlano, le makoloi a 

leshome, le dikete tse leshome tsa ba maoto; hobane morena wa Siria o ne a ba 

timeditse, a ba etsa jwaloka lerole ha le hatwa ka maoto. 

8Haele taba tse ding tsa Joakase, le tsohle tseo a di entseng, le matla a hae, ha ke re, di 

ngodilwe bukeng ya ditaba tsa ho phela ha marena a Iseraele? 

9Yaba Joakase o orohela ho bontatae, a patwa Samaria, mme Joase, mora hae, ya eba 

morena tulong tsa hae. 

10Ka selemo sa mashome a mararo a metso e supileng sa Joase, morena wa Juda, 

Joase, mora Joakase, a qala ho busa Iseraele a le Samaria, a busa ka dilemo tse 

leshome le metso e tsheletseng. 

11A etsa ho leng hobe mahlong a Jehova, a se ke a furalla dibe tsohle tsa Jeroboame, 

mora Nebathe, tseo a sebisitseng Iseraele ka tsona; le yena a ya ka tsona. 

12Haele taba tse ding tsa Joase, le tsohle tseo a di entseng, le matla ao a lwantshitseng 

Amatsia, morena wa Juda ka wona, ha ke re, di ngodilwe bukeng ya ditaba tsa ho 

phela ha marena a Iseraele? 

13Joase a orohela ho bontatae, mme Jeroboame a dula teroneng ya hae; Joase yena a 

patwa Samaria ho marena a Iseraele. 

14Mohla Elisha a kulang ke lefu leo a tla shwa ke lona, Joase, morena wa Iseraele, o 

ne a theohetse ho yena, a lla pela hae, a re: Ntate, ntate! koloi ya Iseraele le bapalami 

ba yona! 

15Elisha a re ho yena: Nka seqha le metsu. A nka seqha le metsu. 

16Yaba o re ho morena wa Iseraele: Koba seqha. A se koba. Elisha a ntoo bea 

matsoho a hae hodima matsoho a morena, 

17a re: Bula sefensetere se lebileng botjhabatsatsi. A se bula. Elisha a re: Phosa. A 

phosa. Elisha a re: Ke motsu oo Jehova a o lopollang ka wona, ke motsu oo 

namolelang ho Basiria; hobane a tla hlola Basiria Afeke, o be o ba qete. 

18A re: Nka metsu. A e nka. A boela a re ho morena wa Iseraele: Otla fatshe. A otla 

hararo, a ntoo ema. 

19Monna wa Modimo a mo halefela, a re: Hoja eba o otlile hahlano, leha e le 

hatshelela, ekabeba o hlotse Basiria, wa ba wa ba qeta; athe jwale o tla hlola Basiria 

hararo feela. 

20Elisha a shwa, a patwa. Selemo, dihlopha tsa Bamoabe tsa futuhela naheng ya 

Iseraele. 

21Eitse mohlomong, ha ho patwa mofu, ba bona ho hlaha sehlopha. Ebile ba lahlela 

mofu lebitleng la Elisha, mme mofu ha a thetsa masapo a Elisha, yaba o boela a phela, 

a tsoha, a ema ka maoto. 

22Haele Hasaele, morena wa Siria, a tshwenya Iseraele tshiung tsohle tsa Joakase. 

23Empa Jehova a hauhela Baiseraele, a ba rekolohela, a retelehela ho bona ka baka la 

selekane sa hae le Abrahama, le Isaaka, le Jakobo, a se ke a rata ho ba timetsa, 

kahobane a ne a eso ho rate ho ba lahlela hole le yena. 

24Hasaele, morena wa Siria, a shwa, mme Ben-Hadade, mora hae, ya eba morena 

tulong tsa hae. 

25Joase yena, mora Joakase, a boela a hapa matsohong a Ben-Hadade, mora Hasaele, 

metse e beng e hapilwe ke yena matsohong a ntatae ka ntwa. Joase a mo hlola hararo, 

a boela a rua metse eo ya Iseraele. 

II MARENA 14 

Amatsia, morena wa Juda. — Jeroboame II, morena wa Iseraele. 

1Ka selemo sa bobedi sa Joase, mora Joakase, morena wa Iseraele, Amatsia, mora 

Joase, a qala ho busa Juda. 

2O ne a le dilemo tse mashome a mabedi a metso e mehlano, ha a qala ho busa; a busa 

ka dilemo tse mashome a mabedi a metso e robileng mono o le mong Jerusalema. 

Lebitso la mmae e ne e le Joaddane wa Jerusalema. 

3A etsa ho lokileng mahlong a Jehova, empa e seng jwaloka Davida ntatae; a etsa ka 

tsohle tse neng di entswe ke ntatae Joase. 

4Feela, nqalo tse diphahameng ha di a ka tsa tloswa; setjhaba sa nna sa hlaba, sa tjhesa 

dibano nqalong tse diphahameng. 

5Eitse mmuso ha o tiile letsohong la hae, a bolaya bahlanka ba hae ba bolaileng 

morena ntatae. 

6Empa bana ba babolai ha a ka a ba bolaya, jwalokaha ho ngodilwe bukeng ya molao 

wa Moshe, moo Jehova a laetseng, a re: Bontata bana ba se ke ba bolawa ka baka la 

bana ba bona, le bana ba se ke ba bolawa ka baka la bontata bona; e mong le e mong a 

bolaelwe sebe seo e leng sa hae. 

7A bolaya Baedomo ba dikete tse leshome, Thoteng ya Letswai; a nka Sela ka ntwa, a 

o rea lebitso la Joktheele (o hapilweng ke Jehova); le kajeno ke lona. 

8Kamora tseo, Amatsia a romela manqosa ho Joase, mora Joakase, mora Jehu, morena 

wa Iseraele, a re: Tloo, re ke re tadimane difahleho. 

9Empa Joase, morena wa Iseraele, a romela ho Amatsia, morena wa Juda, a re: 

Tshehlo ya Lebanone e kile ya romela ho kedare ya Lebanone, ya re: Neela mora ka 

moradi wa hao, e be mosadi wa hae. Empa ha feta dibatana tsa naha, tsa Lebanone, tsa 

hatakela tshehlo. 

10Ho hlola, o fela o hlotse Baedomo, mme pelo ya hao e ikakasitse; o ithorise kahoo, 

o mpe o dule ha hao; na o ikenyetsang bomadimabeng, hore ho we wena le Juda 

hammoho? 

11Amatsia a mpa a se ke a mamela. Ebile Joase, morena wa Iseraele, o tswela ho yena, 

mme ba bonana difahleho le Amatsia, morena wa Juda, Bethe-Shemeshe wa Juda. 

12Bajuda ba hlolwa ke Baiseraele, e mong le e mong a ba a balehela tenteng ya hae. 

13Amatsia, morena wa Juda, mora Joase, mora Akasia, a tshwarwa ke Joase, morena 

wa Iseraele, Bethe-Shemeshe. Joase a ba a tla Jerusalema, a etsa sekgeo lerakong la 

Jerusalema, ho tloha monyakong wa Efraime, ho isa monyakong wa Kou, motopo wa 

sona e le ditswe tse makgolo a mane. 

14A nka le kgauta yohle le silefera le dipitsa tsohle tse fumanweng tlung ya Jehova, le 

tse bobolokelong ba ntlo ya morena, le batho ba entsweng ditebeletso, a ntoo boela 

Samaria. 

15Haele taba tse ding tsa Joase, tseo a di entseng, le matla a hae, le kamoo a 

lwantshitseng Amatsia, morena wa Juda kateng, ha ke re, di ngodilwe bukeng ya 

ditaba tsa ho phela ha marena a Iseraele? 

16Ebile Joase o orohela ho bontatae, a patwa Samaria ho marena a Iseraele, mme 

Jeroboame, mora hae, ya eba morena tulong tsa hae. 

17Eitse hobane Joase, mora Joakase, morena wa Iseraele, a timele, Amatsia yena, 

mora Joase, morena wa Juda, a sala a phela dilemo tse leshome le metso e mehlano. 

18Haele taba tse ding tsa Amatsia, ha ke re, di ngodilwe bukeng ya ditaba tsa ho phela 

ha marena a Juda? 

19Ebile ba bang ba mo fetohela Jerusalema, a mpa a balehela Lakishe; yaba ba mo 

phallela ho fihla Lakishe, ba mmolaela teng. 

20A ntoo bofsjwa dipereng, a iswa Jerusalema, a patwa ho bontatae, motseng wa 

Davida. 

21Mme setjhaba sohle sa Juda sa nka Asaria, a le dilemo tse leshome le metso e 

tsheletseng, sa mmea morena tulong tsa ntatae Amatsia. 

22Yena a haha Elathe, a o busetsa ho Juda, morena a se a orohetse ho bontatae. 

23Ka selemo sa leshome le metso e mehlano sa Amatsia, mora Joase, morena wa Juda, 

Jeroboame, mora Joase, morena wa Iseraele, a qala ho busa Samaria, a busa ka dilemo 

tse mashome a mane a motso o mong. 

24A etsa ho leng hobe mahlong a Jehova, a se ke a furalla dibe tsohle tsa Jeroboame, 

mora Nebathe, tseo a sebisitseng Iseraele ka tsona. 

25A boela a lata moedi wa Iseraele, ho qala pela Hamathe ho isa lewatleng la 

Lehwatata, jwalokaha Jehova, Modimo wa Iseraele, a ne a boletse ka mohlanka wa 

hae moporofeta Jonase, mora Amitthai, wa Gathe-Hefere. 

26Hobane Jehova o ne a bone matshwenyeho a Iseraele hobane a bohloko haholo, le 

kamoo ba ruilweng le ba sa ruwang ba neng ba le tsietsing kateng, ho se mothusi 

Iseraeleng. 

27Athe Jehova o ne a sa ka a re, o tla hlakola lebitso la Iseraele tlasa mahodimo; a mpa 

a ba pholosa ka Jeroboame, mora Joase. 

28Haele taba tse ding tsa Jeroboame, le tsohle tseo a di entseng, le matla a hae kamoo 

a lwanneng kateng, le kamoo a boetseng a hapela Iseraele Damaseka le Hamathe wa 

Juda kateng, ha ke re, di ngodilwe bukeng ya ditaba tsa ho phela ha marena a 

Iseraele? 

29Yaba Jeroboame o orohela ho bontatae, ho marena a Iseraele, mme Sakaria mora 

hae ya eba morena tulong tsa hae. 

II MARENA 15 

Asaria (Osiase), morena wa Juda. — Sakaria, Shallume, Menaheme, Pekakia, 
Peka, marena a Iseraele. — Jothame, morena wa Juda. 

1Ka selemo sa mashome a mabedi a metso e supileng sa Jeroboame, morena wa 

Iseraele, Asaria, mora Amatsia, morena wa Juda, a qala ho busa. 

2O ne a le dilemo tse leshome le metso e tsheletseng ha a qala ho busa, mme a busa ka 

lemo tse mashome a mahlano a metso e mmedi Jerusalema. Lebitso la mmae e ne e le 

Jekolia wa Jerusalema. 

3A etsa ho lokileng mahlong a Jehova, ka tsohle tse entsweng ke ntatae Amatsia. 

4Feela, nqalo tse diphahameng ha di a ka tsa tloswa; setjhaba sa nna sa hlaba, sa tjhesa 

dibano nqalong tse diphahameng. 

5Empa Jehova a otla morena, ya eba molepera ho isa ho shweng ha hae, a dutse tlung 

e kathoko. Mme Jothame, mora morena, a bewa modisa wa ntlo ya morena, a ahlolela 

setjhaba sa lefatshe. 

6Haele taba tse ding tsa Asaria le tsohle tseo a di entseng, ha ke re, di ngodilwe 

bukeng ya ditaba tsa ho phela ha marena a Juda? 

7Yaba Asaria o orohela ho bontatae, a patwa ho bontatae motseng wa Davida, mme 

Jothame, mora hae, ya eba morena tulong tsa hae. 

8Ka selemo sa mashome a mararo a metso e robileng meno e mmedi sa Asaria, 

morena wa Juda, Sakaria, mora Jeroboame, a qala ho busa Iseraele a le Samaria, a 

busa ka kgwedi tse tsheletseng. 

9A etsa ho leng hobe mahlong a Jehova, jwalokaha ho no ho entse bontatae, a se ke a 

furalla dibe tsa Jeroboame, mora Nebathe, tseo a sebisitseng Iseraele ka tsona. 

10Ebile Shallume, mora Jabeshe, o mo fetohela, a mo hlaba mahlong a setjhaba, a 

mmolaya, mme ya eba yena morena tulong tsa hae. 

11Haele taba tse ding tsa Sakaria, le tsona di ngodilwe bukeng ya ditaba tsa ho phela 

ha marena a Iseraele. 

12Ya eba yona taba e neng e boleletswe Jehu ke Jehova, mohla a reng: Bara ba hao ba 

moloko wa bone ba tla dula teroneng ya Iseraele. Ha fela ha eba jwalo. 

13Shallume yena, mora Jabeshe, a qala ho busa ka selemo sa mashome a mararo a 

metso e robileng mono o le mong sa Osiase, morena wa Juda; a busa Samaria ka 

kgwedi e le nngwe. 

14Yaba Menaheme, mora Gadi, o tloha Thirtsa, a tla Samaria, a hlaba Shallume, mora 

Jabeshe, Samaria, a mmolaya, mme ya eba yena morena tulong tsa hae. 

15Haele taba tse ding tsa Shallume, le tsa ho fetoha ha hae, tsa kamoo a fetohileng 

kateng, di ngodilwe bukeng ya ditaba tsa ho phela ha marena a Iseraele. 

16Yaba Menaheme o tloha Thirtsa, a kena Thifsa, a bolaya bohle ba teng le ba 

mathoko wohle a teng; kahobane ba ne ba sa ka ba mmulela monyako, a ba bolaya ke 

hona; basadi bohle ba baimana a petsola dimpa tsa bona. 

17Ka selemo sa mashome a mararo a metso e robileng mono o le mong sa Asaria, 

morena wa Juda, Menaheme, mora Gadi, a qala ho busa Iseraele, a busa ka dilemo tse 

leshome Samaria. 

18A etsa ho leng hobe mahlong a Jehova, a se ke a furalla ka tshiu tsohle tsa hae dibe 

tsohle tsa Jeroboame, mora Nebathe, tseo a sebisitseng Iseraele ka tsona. 

19Yaba Pule, morena wa Assiria, o futuhela lefatshe la Iseraele; empa Menaheme a 

nyehella Pule ka talenta tse sekete tsa silefera, hore a mo thuse ho tiisa mmuso 

letsohong la hae. 

20Menaheme a ntshisa Iseraele lekgetho la tjhelete tseo, a re, bohle ba ruileng ba 

ntshetse morena wa Assiria, motho ka mong a ntshe dishekele tse mashome a 

mahlano tsa silefera. Ebile moo morena wa Assiria a kgutlang, a se ke a dula 

lefatsheng la Iseraele. 

21Haele taba tse ding tsa Menaheme, le tsohle tseo a di entseng, ha ke re, di ngodilwe 

bukeng ya ditaba tsa ho phela ha marena a Iseraele? 

22Menaheme a ntoo orohela ho bontatae; mme Pekakia, mora hae, ya eba morena 

tulong tsa hae. 

23Ka selemo sa mashome a mahlano sa Asaria, morena wa Juda, Pekakia, mora 

Menaheme, a qala ho busa Iseraele, a le Samaria, a busa ka dilemo tse pedi. 

24A etsa ho leng hobe mahlong a Jehova, a se ke a furalla dibe tsa Jeroboame, mora 

Nebathe, tseo a sebisitseng Iseraele ka tsona. 

25Yaba Peka, mora Remalia, tona ya hae, o a mo fetohela, a mo hlaba Samaria, 

qhobosheaneng ya ntlo ya borena, ba ena le Argobe, le Arie, le banna ba mashome a 

mahlano ba Gileade; a mmolaya, mme ya eba yena morena tulong tsa hae. 

26Haele taba tse ding tsa Pekakia, le tsohle tseo a di entseng, di ngodilwe bukeng ya 

ditaba tsa ho phela ha marena a Iseraele. 

27Ka selemo sa mashome a mahlano a metso e mmedi sa Asaria, morena wa Juda, 

Peka, mora Remalia, a qala ho busa Iseraele, a le Samaria, a busa ka dilemo tse 

mashome a mabedi. 

28A etsa ho leng hobe mahlong a Jehova; a se ke a furalla dibe tsa Jeroboame, mora 

Nebathe, tseo a sebisitseng Iseraele ka tsona. 

29Tsiung tsa Peka, morena wa Iseraele, ha tla Tiglathe-Pilesere, morena wa Assiria, a 

nka Ijone, le Abele-Bethe-Maaka, le Janowa, le Kedeshe, le Hatsore, le Gileade, le 

Galelea, e leng naha yohle ya Nefthali, a isa batho ba teng Assiria kgolehong. 

30Yaba Osea, mora Ela, o fetohela Peka, mora Remalia, a mo hlaba, a mmolaya, mme 

ya eba yena morena tulong tsa hae, e le ka selemo sa mashome a mabedi sa Jothame, 

mora Osiase. 

31Haele taba tse ding tsa Peka le tsohle tseo a di entseng, di ngodilwe bukeng ya 

ditaba tsa ho phela ha marena a Iseraele. 

32Ka selemo sa bobedi sa Peka, mora Remalia, morena wa Iseraele, Jothame, mora 

Osiase, morena wa Juda, a qala ho busa. 

33O ne a le dilemo tse mashome a mabedi a metso e mehlano, ha a qala ho busa, a 

busa ka dilemo tse leshome le metso e tsheletseng Jerusalema. Lebitso la mmae e ne e 

le Jerusha, moradi wa Tsadoke. 

34A etsa ho lokileng mahlong a Jehova, a etsa ka tsohle tse entsweng ke ntatae Osiase. 

35Feela, nqalo tse diphahameng ha di a ka tsa tloswa, setjhaba sa nna sa hlaba, sa 

tjhesa dibano nqalong tse diphahameng. A haha monyako wa ntlo ya Jehova o ka nqa 

hodimo. 

36Haele taba tse ding tsa Jothame, le tsohle tseo a di entseng, ha ke re, di ngodilwe 

bukeng ya ditaba tsa ho phela ha marena a Juda? 

37Tshiung tseo, Jehova a qala ho romela Juda Retsine, morena wa Siria, le Peka, mora 

Remalia, ho lwantsha Juda. 

38Jothame yena a orohela ho bontatae, a patwa ho bontatae, motseng wa ntatae 

Davida; mme Akase, mora hae, ya eba morena tulong tsa hae. 

II MARENA 16 

Akase, morena wa Juda. 

1Ka selemo sa leshome le metso e supileng sa Peka, mora Remalia, Akase, mora 

Jothame, morena wa Juda, a qala ho busa. 

2Akase o ne a le dilemo tse mashome a mabedi, ha a qala ho busa; a busa ka dilemo 

tse leshome le metso e tsheletseng Jerusalema. Empa ha a ka a etsa ho lokileng 

mahlong a Jehova, Modimo wa hae, jwaloka Davida ntatae. 

3Le yena a ya ka mehlala ya marena a Iseraele, hape a tjhesa mora hae mollong, ka 

mokgwa wa manyala a ditjhaba, tseo Jehova a neng a di leleke pela bana ba Iseraele; 

4a nna a hlaba mahlabelo, a tjhesa dibano nqalong tse diphahameng, le maralleng, le 

tlasa difate tsohle tse tala. 

5Yaba Retsine, morena wa Siria, le Peka mora Remalia, morena wa Iseraele, ba 

futuhela Jerusalema, ba thibella Akase teng, ba mpa ba sitwa ho mo hlola. 

6Ebile moo Retsine, morena wa Siria, a boelang a hapela Siria Elathe, a leleka Bajuda 

Elathe, mme Basiria ba tla Elathe, ba aha teng ho fihlela kajeno. 

7Ebile Akase o romela manqosa ho Tiglathe-Pilesere, morena wa Assiria, a re: Ke 

mohlanka wa hao le mora hao; tloo, o nnamolele matsohong a morena wa Siria le 

matsohong a morena wa Iseraele, ba ntsohetseng matla. 

8Akase a nka silefera le kgauta tseo a di fumaneng ka tlung ya Jehova le bobolokelong 

ba ntlo ya marena, a di romela ho morena wa Assiria ka mokgwa wa nyehelo. 

9Morena wa Assiria a mo utlwa; morena wa Assiria a fela a futuhela Damaseka, a o 

kena, mme a isa ba teng Kire kgolehong, a bolaya le Retsine. 

10Morena Akase a ya Damaseka, a tle a kopane le Tiglathe-Pilesere, morena wa 

Assiria, a bona aletare e Damaseka; yaba morena Akase o romela ho moprista Uria 

setshwantsho sa aletare le mokgwa wohle oo e entsweng ka wona. 

11Moprista Uria a haha aletare ka mokgwa wohle oo morena Akase a mo rometseng 

wona a le Damaseka; mme moprista Uria a e phetha, morena Akase a eso ho kgutle 

Damaseka. 

12Morena, ha a kgutlile Damaseka, a bona aletare; mme morena a atamela pela 

aletare, a hlaba mahlabelo hodima yona. 

13A tjhesa setjheso sa hae le nyehelo ya hae, a tshollela le ditshelo tsa hae teng, mme a 

fafatsa aletare ka madi a mahlabelo a hae, a teboho. 

14Le aletare ya koporo e pela Jehova, a e tlosa pela ntlo tulong tsa yona, dipakeng tsa 

aletare le ntlo ya Jehova, a e bea nqa leboya ho aletare. 

15Yaba morena Akase o laela moprista Uria, a re: Tjhesa setjheso sa hosasa aletareng 

e kgolo le nyehelo ya mantsiboya, le setjheso sa morena le nyehelo ya hae, le setjheso 

sa setjhaba sohle sa lefatshe, le nyehelo ya sona, le ditshelo tsa sona; o e fafatse ka 

madi a ditjheso le ka madi wohle a mahlabelo. Haele aletare ya koporo, ke tla e 

hopolela. 

16Moprista Uria a etsa ka tsohle tseo morena Akase a mo laetseng tsona. 

17Jwale, morena Akase a bolaya mahlakore a didulwana, a tlosa merifi e hodima 

tsona; a theosa le letsha kgomong tsa koporo tse tlasa lona, a le bea hodima 

sebotoboto sa majwe. 

18Le mathule a kwahetsweng a Sabatha a hahilweng ka tlung, le monyako wa morena 

o kantle, a di fetola ka tlung ya Jehova, ka baka la morena wa Assiria. 

19Haele taba tse ding tseo Akase a di entseng, ha ke re, di ngodilwe bukeng ya ditaba 

tsa ho phela ha marena a Juda? 

20Akase a ntoo orohela ho bontatae, a patwa ho bontatae motseng wa Davida; mme 

Esekiase, mora hae, ya eba morena tulong tsa hae. 

II MARENA 17 

Osea, morena wa Iseraele wa ho qetella. — Samaria o a thibellwa, o ntoo kenwa 
ke Salmanasare, morena wa Assiria. — Ba mmuso wa Iseraele ba iswa 

kgolehong. — Basamaria. 

1Ka selemo sa leshome le metso e mmedi sa Akase, morena wa Juda, Osea, mora Ela, 

a qala ho busa Iseraele a le Samaria, a busa ka dilemo tse robileng mono o le mong. 

2A etsa ho leng hobe mahlong a Jehova, empa e seng jwalokaha ho ne ho entse 

marena a Iseraele a bileng teng pele ho yena. 

3Salmanasare, morena wa Assiria, a mo futuhela, mme Osea ya eba mofo wa hae, a 

mo ntshetsa le lekgetho. 

4Mohlomong, morena wa Assiria a fihlela phetohelo e le teng ho Osea, kamoo a 

rometseng manqosa kateng ho So, morena wa Egepeta, le kamoo a sa kang a nna a 

tlisetsa morena wa Assiria lekgetho kateng, jwalokaha a ne a entse ka selemo se seng 

le se seng. Yaba morena wa Assiria o mo kwalla teronkong, a mo tlama. 

5Morena wa Assiria a ya le naha yohle ya Iseraele, a futuhela le Samaria, a o thibella 

ka dilemo tse tharo. 

6Ka selemo sa boroba mono o le mong sa Osea, morena wa Assiria a kena Samaria, a 

isa Baiseraele kgolehong Assiria, a ba bea Hala, le Habore, le pela noka ya Gosane, le 

metseng ya Bamede. 

7Ho bile jwalo kahobane bana ba Iseraele ba ne ba sitetswe Jehova, Modimo wa bona, 

ya neng a ba nyolotse fatsheng la Egepeta, le matsohong a Faro, morena oa Egepeta, 

ba mpa ba rapetse medimo esele; 

8ba nnile ba tsamaya ka mekgwa ya ditjhaba tseo Jehova a neng a di lelekile pela bana 

ba Iseraele, le ka eo marena a Iseraele a entseng ka yona. 

9Bana ba Iseraele ba etsa ka sephiring ditaba tse sa kang tsa eba ntle ho Jehova, 

Modimo wa bona, ba ikgahela nqalo tse diphahameng metseng yohle ya bona, ho 

tloha ditoreng tsa dibohodi ho fihlela metseng e marako. 

10Ba iketsetsa ditshwantsho le diashera maralleng wohle a phahameng, le tlasa difate 

tsohle tse tala. 

11Ba nna ba tjhesa dibano nqalong tsohle tse diphahameng, jwalokaha ho ne ho entse 

ditjhaba tseo Jehova a di tlositseng pela bona, ba nna ba sebetsa ntho tse mpe ho 

halefisa Jehova ka tsona; 

12Ba sebeletsa ditshwantsho tseo Jehova a neng a itse ho bona: Le se ke la di 

sebeletsa. 

13Jehova a nna a omela Iseraele le Juda ka baporofeta ba hae bohle le ka diboni tsohle, 

a re: Bakang metsamaong ya lona e mebe, le boloke ditaelo tsa ka le ditemoso tsa ka, 

ka molao wohle oo ke o laetseng bontata lona, oo ke o rometseng ho lona ka bahlanka 

ba ka, baporofeta. 

14Leha ho le jwalo, ha ba ka ba utlwa; ba sataladitse melala ya bona, jwaloka bontata 

bona ba sa kang ba dumela ho Jehova, Modimo wa bona. 

15Ba ba ba lahla melao ya hae, le selekane seo a neng a se hlabile le bontata bona, le 

ditemoso tsa hae tseo a ba neileng tsona; ba latela masawana, ba ipebola, ba etsisa 

ditjhaba tse ba teetseng hare, tseo Jehova a neng a ba laetse, a re, ba se ke ba etsa 

jwaloka tsona. 

16Ba furalla melao yohle ya Jehova, Modimo wa bona, ba iketsetsa ditshwantsho tse 

tsholotsweng, e leng manamane a mabedi, ba etsa le ditshwantsho tsa Ashtarothe, ba 

kgumamela le makgotla wohle a lehodimo, ba sebeletsa le Baale. 

17Ba tjhesa bara le baradi ba bona mollong, ba loya ka boloi, ba noha, ba ineela ho 

etsa ho leng hobe mahlong a Jehova, hore ba mo halefise. 

18Ka baka leo, Jehova a halefela Baiseraele haholo, a ba tlosa pela mahlo a hae, ho se 

ke ha sala letho, haese leloko la Juda le nnotshi. 

19Le bona Bajuda ha ba ka ba boloka ditaelo tsa Jehova, Modimo wa bona; le bona ba 

ya ka mekgwa eo Baiseraele ba e entseng. 

20Ebile moo Jehova a lahlang moloko wohle wa Iseraele, a ba kenya 

matshwenyehong, a ba neela matsohong a bahlorisi, a ba a ba lahlela hole le sefahleho 

sa hae. 

21A kgaola Baiseraele ho ntlo ya Davida; ba ipeela morena, e le Jeroboame, mora 

Nebathe, Jeroboame yena a kgelosa Iseraele ho Jehova, a ba kenya sebeng se seholo. 

22Bana ba Iseraele ba tsamaya dibeng tsohle tseo Jeroboame a di entseng; ba se ke ba 

di furalla. 

23Jehova a ba a tlosa Iseraele pela mahlo a hae, jwalokaha a ne a boletse ka bahlanka 

ba hae bohle, baporofeta. Baiseraele ba tloswa lefatsheng la bona, ba iswa Assiria 

kgolehong, ho fihlela tsatsi la kajeno. 

24Yaba morena wa Assiria o nka batho Babilona, le Kutha, le Avva, le Hamathe, le 

Sefarvaime, a ba bea metseng ya Samaria tulong tsa bana ba Iseraele; ya eba bona ba 

ruang Samaria, ba dulang metseng ya teng. 

25Ha ba sa qala ho dula teng, ba ne ba sa tshabe Jehova; ebile Jehova o romela ditau 

hara bona, tsa bolaya ba bang. 

26Yaba ho tsebiswa morena wa Assiria, ha thwe: Ditjhaba tseo o di faladitseng, wa di 

bea metseng ya Samaria, ha di tsebe mokgwa wa modimo wa lefatshe la teng; jwale, o 

ba rometse ditau, mme ke tsena di a ba bolaya, kahobane ha ba tsebe mokgwa wa 

modimo wa lefatshe la teng. 

27Ebile morena wa Assiria o laela, a re: Ha ho iswe monna e mong wa baprista bao le 

ba tlositseng teng; a ke a ye, a dule teng, a ba rute mokgwa wa modimo wa lefatshe 

leo. 

28Yaba e mong wa baprista ba neng ba tlositswe Samaria o tla, a dula Bethele, a ba 

ruta kamoo ba tshwanetseng ho tshaba Jehova kateng. 

29Leha ho le jwalo, setjhaba se seng le se seng sa nna sa iketsetsa medimo ya sona, sa 

e emisa nqalong tse diphahameng tse neng di entswe ke Basamaria, setjhaba se seng 

le se seng sa e bea metseng eo se ahileng ho yona. 

30Batho ba Babilona ba etsa Sukkothe-Benothe; batho ba Kuthe ba etsa Nergale, 

batho ba Hamathe ba etsa Ashmina; 

31ba Avva ba etsa Nibkase le Tharthake; ba Sefarvaime ba nna ba tjhesetsa 

Adrammeleke le Anammeleke medimo ya Sefarvaime, bara ba bona ka mollo. 

32Ba tshaba Jehova jwalo, ba nna ba iketsetsa baprista ba nqalo tse diphahameng, bao 

ba ikgethetseng bona hara bona, ya eba bona ba ba hlabelang matlung a nqalong tse 

diphahameng. 

33Ba tshaba Jehova jwalo, ba sebeletsa le medimo ya bona ka mokgwa wa ditjhaba 

tseo ba neng ba tlositswe hara tsona. 

34Le kajeno ba sa etsa ka mekgwa ya bona ya pele; ha ba tshabe Jehova, ha ba etse le 

ka melao yohle ya bona, leha e le ka mekgwa yohle ya bona, leha e le ka molao le ka 

taelo eo Jehova a e laetseng bara ba Jakobo, eo a mo reileng Iseraele; 

35bao Jehova a neng a entse selekane le bona, a ba laetse, a re: Le se ke la tshaba 

medimo esele, le se ke la e kgumamela, leha e le ho e sebeletsa, leha e le ho e hlabela. 

36Empa haele Jehova ya le nyolotseng fatsheng la Egepeta ka matla a maholo le ka 

letsoho le otlolohileng, yena le mo tshabe, le mo kgumamele, le mo hlabele. 

37Haele ditshwanelo, le mekgwa, le molao, le taelo tseo a le ngoletseng tsona, le di 

boloke, le ye ka tsona kamehla; le se ke la tshaba medimo esele. 

38Le selekane seo ke se hlabileng le lona, le se ke la se lebala, mme le se ke la tshaba 

medimo esele. 

39Empa Jehova, Modimo wa lona, ke yena eo le tshwanetseng ho mo tshaba: ke yena 

ya tla le namolela matsohong a bohle bao e leng dira ho lona. 

40Leha ho le jwalo, ha ba ka ba utlwa, empa ba entse ka mekgwa ya bona ya pele. 

41Haele ditjhaba tseo, tsa tshaba Jehova jwalo, tsa mpa tsa sebeletsa le ditshwantsho 

tsa bona; le bana ba bona le ditloholo tsa bona ba ntse ba etsa le kajeno jwalokaha ho 

nnile ha etsa bontata bona. 

II MARENA 18 

Marena a Juda a ho qetella, ho tloha ho Esekiase ho isa ho feleng 
ha mmuso wa Juda, 18 — 25. 

Esekiase, morena wa Juda. — Mmuso wa Juda o futuhelwa ke Sankeribe, morena 
wa Assiria. — O thibella Jerusalema. 

1Ka selemo sa boraro sa Osea, mora Ela, morena wa Iseraele, Esekiase, mora Akase, 

morena wa Juda, a qala ho busa. 

2O ne a le dilemo tse mashome a mabedi a metso e mahlano, ha a qala ho busa; a busa 

ka dilemo tse mashome a mabedi a metso e robileng mono o le mong Jerusalema. 

Lebitso la mmae e ne e le Abi, moradi wa Sakaria. 

3A etsa ho leng hotle mahlong a Jehova, le ka tsohle tse entsweng ke Davida ntatae. 

4A tlosa dinqalo tse diphahameng, a robaka ditshwantsho, a poma diashera, a robaka 

le noha ya koporo e entsweng ke Moshe, kahobane ho fihlela mehleng eo, bana ba 

Iseraele ba ne ba ntse ba e tjhesetsa dibano; a e rea Nehushtane (ntho ya koporo). 

5A itshepela Jehova, Modimo wa Iseraele; hara marena wohle a Juda a bileng teng 

kamorao ho yena leha e le kapele ho yena, ha ho a ka ha eba ya tshwanang le yena. 

6A kgomarela Jehova, a se ke a lesa ho mo latella; a nna a boloka taelo tsa hae, tseo 

Jehova a di laetseng Moshe. 

7Jehova a ba le yena; ebile moo a qhomehang nthong tsohle tseo a di etsang. A 

fetohela morena wa Assiria a se ke a hlola a mo sebeletsa. 

8A hlola Bafilesta ho fihlela Gasa le mathoko a teng, ho tloha ditoreng tsa dibohodi ho 

fihlela metseng e marako. 

9Ka selemo sa bone sa ho busa ha Esekiase, e leng selemo sa bosupa sa Osea, mora 

Ela, morena wa Iseraele, Salmanasare, morena wa Assiria, a futuhela Samaria, a o 

thibella. 

10Ha dilemo tse tharo di fetile, a o hapa; ka selemo sa botshelela sa Esekiase, e leng 

selemo sa boroba mono o le mong sa Osea, morena wa Iseraele, Samaria wa hapuwa. 

11Morena wa Assiria a isa Baiseraele Assiria kgolehong, a ba bea Hala, le Habore, le 

pela noka ya Gosane, le metseng ya Bamede, 

12e le kahobane ba sa ka ba utlwa lentswe le Jehova, Modimo wa bona, ba mpa ba 

tlola selekane sa hae sa tsohle tseo Moshe, mohlanka wa hae a neng a di laetse, ba se 

ke ba utlwa, ba se ke ba etsa. 

13Ka selemo sa leshome le metso e mene sa ho busa ha Esekiase, Sankeribe, morena 

wa Assiria, a futuhela metse yohle ya Juda e marako, mme a e kena. 

14Jwale Esekiase, morena wa Juda, a romela ho morena wa Assiria, Lakishe, a re: Ke 

sitilwe; kgutla ho nna; seo o tla ntjarisa sona ke tla se jara. Morena wa Assiria a lefisa 

Esekiase, morena wa Juda, ditalenta tse makgolo a mararo tsa silefera, le talenta tse 

mashome a mararo tsa kgauta. 

15Esekiase a mo nea silefera yohle e fumanweng tlung ya Jehova le bobolokelong ba 

ntlo ya morena. 

16Mohlang oo, Esekiase a manamolla kgauta e mamating a tempele ya Jehova, le e 

difateng tsa menyako, tseo Esekiase, morena wa Juda, a neng a di manehile, a e nea 

morena wa Assiria. 

17Leha ho le jwalo, morena wa Assiria, ha a le Lakishe, a romela Tharthane, le Rabe-

Sarise, le Rabshake, ka makgotla a mangata, ho Esekiase, Jerusalema. Ba tla, ba fihla 

pela Jerusalema; ha ba fihlile, ba tla, ba ema moeding wa letsha le kahodimo, 

mmileng o pela tshimo ya mohlatswi. 

18Ba howeletsa morena; yaba ho tswela ho bona Eliakime, mora Hilkia, molotolotsi 

wa ntlo ya borena, le Shebna, mongodi, le Jowa, mora Asafe, mmoloki wa mangolo a 

mmuso. 

19Rabshake a re ho bona: Ereng ho Esekiase: Ho itswe ke morena e moholo, morena 

wa Assiria. Seo o se tshepileng keng? 

20O re — empa ke mantswe a molomo feela — o re, morero le matla a teng a ho 

lwana; empa o tshepile mang, ha o mphetohetse? 

21Ke fela ke bona hobane o tshepile Egepeta, lehlaka leno le tenyetsehileng, leo, 

ekareng motho ha a ikokotlela ka lona, le ya mo hlaba seatla, le se phunye. Faro, 

morena wa Egepeta, o ka lona ho bohle ba mo tshepang. 

22Leha le re ho nna, le tshepile Jehova, Modimo wa lona, hleka hase yena eo Esekiase 

a tlositseng nqalo tsa hae tse diphahameng le dialetare tsa hae, a re ho Juda le ho 

Jerusalema: Le tla kgumama pela aletare ena feela e Jerusalema? 

23Jwale, o ke o etse tumellano le monga ka, morena wa Assiria, ke o nee dipere tse 

dikete tse pedi, ha ekaba o ka ntsha bakalli ba di kallang! 

24O tla leleka jwang tona e le nngwe hara bahlanka ba banyenyane ba monga ka? 

Empa eka o tshepile hore o tla bona makoloi le bapalami Egepeta! 

25Hleka o re, ke tlile jwale kantle ho Jehova hore ke lwantshe setsha sena, ke se 

fedise? Jehova ke yena ya itseng ho nna: Ya lwantsha fatshe leo, o le fedise. 

26Ebile Eliakime, mora Hilkia, le Shebna le Jowa ba re ho Rabshake: O ke o bue le 

rona bahlanka ba hao ka Sesiria, hobane re a se utlwa; o se ke wa bua le rona ka 

Sejuda, tsebeng tsa batho ba hodima lerako. 

27Rabshake a re ho bona: Ana o re, monga ka o nthometse ho wena le ho monga hao 

feela ho bua taba tsena na? Na hase le ho banna ba dutseng hodima lerako, hore ba 

tsebe hoba ba tla be ba je masepa a bona, mme ba nwe moroto wa bona hammoho le 

lona na? 

28Ebile moo Rabshake a emang, a howeletsa ka lentswe le leholo ka Sejuda, a bolela, 

a re: Utlwang taba ya morena e moholo, morena wa Assiria. 

29Morena o re: Le se ke la thetswa ke Esekiase, hobane a ke ke a le namolela 

matsohong a ka. 

30Esekiase a se ke a le tshepisa Jehova, ka ho re, Jehova o tla le namolela ruri, mme 

motse oo o ke ke wa neelwa matsohong a morena wa Assiria. 

31Le se ke la kgolwa ke Esekiase, hobane ho itswe ke morena wa Assiria: Etsang 

kgotso le nna, le tswele ho nna, le tle le je e mong le e mong morara wa hae, e mong 

le e mong a je feiye ya hae, e mong le e mong a nwe metsi a sediba sa hae; 

32ke be ke tle, ke le nkele fatsheng le kang fatshe la lona, fatshe la koro le la veine, 

fatshe la bohobe le la masimo a merara, fatshe la ole ya mehlwaare le la dinotshi, le 

tle le phele, le se ke la shwa. Le se ke la nna la utlwa Esekiase, ha a le eletsa, a re: 

Jehova o tla re namolela. 

33Haele ho namolela, hleka o mong o teng wa medimo ya ditjhaba o namoletseng 

lefatshe la wona matsohong a morena wa Assiria na? 

34E kae medimo ya Hamathe le ya Arpade? E kae medimo ya Sefarvaime, ya Hena le 

ya Ivva? Na le wona Samaria o namoletswe matsohong a ka na? 

35Ke efe ho medimo yohle ya mafatshe ao e namoletseng mafatshe a yona matsohong 

a ka, ha ho thwe, Jehova a ka namolela Jerusalema matsohong a ka? 

36Setjhaba sa mpa sa nna sa kgutsa, se se ke sa fetola letho, hobane taelo ya morena e 

be e itse: Le se ke la mo fetola. 

37Ebile Eliakime, mora Hilkia, molotolotsi wa ntlo ya borena, le Shebna mongodi, le 

Jowa, mora Asafe, mmoloki wa mangolo a mmuso, ba tla ho Esekiase, ba hahotse 

diaparo tsa bona, ba mo tsebisa mantswe a Rabshake. 

II MARENA 19 

Jerusalema o namolelwa ke Jehova, mme makgotla a Sankeribe a fediswa. 

1Eitse morena Esekiase ha a utlwa, a hahola diaparo tsa hae, a ikapesa ka lesela le 

mahwashe, a kena tlung ya Jehova. 

2Hape, a romela Eliakime, molotolotsi wa ntlo ya borena, le Shebna mongodi, le 

baholo ba baprista, ba ikapesitse ka masela a mahwashe, ho moporofeta Esaia, mora 

Amose. 

3Ba re ho yena: Ho itswe ke Esekiase: Tsatsi lena ke la mahlomola, la ho lauwa, le la 

ho nyatsuwa; hobane bana ba loketse ho tswa popelong, empa matla a ho beleha ha a 

yo. 

4Ekaba Jehova, Modimo wa hao, o tla utlwa mantswe wohle a Rabshake, eo monga 

hae, morena wa Assiria, a mo rometseng ho nyedisa Modimo o utlwang, mme Jehova, 

Modimo wa hao, o tla kgalemela mantswe ao a a utlwileng. Ka baka leo, o ke o beele 

masala a setseng thapelo. 

5Bahlanka ba morena Esekiase ba fihla ho Esaia; 

6Esaia a re ho bona:Eyang, le bolelle monga lona, le re: Ho itswe ke Jehova: O se ke 

wa tshaba mantswe ao o a utlwileng, ao batho ba morena wa Assiria ba nnyefotseng 

ka wona. 

7Bona, ke se ke tla kenya moya o mong ka ho yena; o tla utlwa taba, a kgutlele 

lefatsheng la hae; mme ke tla mo diha ka lerumo naheng ya hae. 

8Rabshake a kgutla, a fihlela morena wa Assiria a lwantsha Libna; hobane o ne a 

utlwile ha ho thwe, o tlohile Lakishe. 

9Teng, a utlwa ha ho thwe: Tirhaka, morena wa Ethiopia, o tlohile hae, a tle a o 

lwantshe. Yaba o boela a romela manqosa ho Esekiase, a re: 

10Le bolelle Esekiase, morena wa Juda, le re: Modimo wa hao oo o o tshepileng o se 

ke wa o thetsa ka ho re: Jerusalema a ke ke a neelwa matsohong a morena wa Assiria. 

11Bona, le wena o utlwile seo marena a Assiria a se entseng mafatsheng wohle, ka ho 

a timetsa. Hleka wena o re, o tla phonyoha na? 

12Na o re, medimo ya ditjhaba e di namoletse, tseo bontate ba di fedisitseng, bo-

Gosane, le Harane, le Retsefe, le bana ba Edene, ba leng Telasare na? 

13O kae morena wa Hamathe, le morena wa Arpade, le morena wa motse wa 

Sefarvaime, wa Hena, le wa Ivva? 

14Ebile Esekiase o nka lengolo matsohong a manqosa, a le bala. A nyolohela tlung ya 

Jehova, mme Esekiase a le phutholla pela Jehova. 

15Esekiase a rapela pela Jehova, a re: Oho, Jehova, Modimo wa Iseraele, ya dutseng 

hodima dikerubime, ke wena Modimo o nnotshi wa mebuso yohle ya lefatshe; o entse 

mahodimo le lefatshe. 

16Jehova, sekeha tsebe ya hao, o utlwe; Jehova, tutubolla mahlo a hao, mme o bone, o 

utlwe mantswe ao Sankeribe a romileng motho ho nyedisa Modimo o phelang ka 

wona. 

17Oho, Jehova, kannete marena a Assiria a timeditse ditjhaba le mafatshe a tsona; 

18a lahletse medimo ya tsona mollong; hobane e be e se medimo, empa e le mosebetsi 

wa matsoho a batho, difate le majwe; a e fedisitse ke hona. 

19Jwale, Jehova, Modimo wa rona, o re namolele matsohong a hae, mebuso yohle ya 

lefatshe e tle e tsebe hobane wena Jehova, o Modimo o nnotshi. 

20Yaba Esaia, mora Amotse, o romela ho Esekiase, a re: Ho itswe ke Jehova, Modimo 

wa Iseraele: Ke utlwile kamoo o ithapeletseng kateng ho nna bakeng sa Sankeribe, 

morena wa Assiria. 

21Ke ena taba eo Jehova a e boletseng bakeng sa hae: Morwetsana, moradi wa Sione, 

o a o nyedisa, o tsheha ka wena; moradi wa Jerusalema o o tsokoletsa hlooho. 

22O nyedisitse mang, mme o nyefotse mang? O phahamiseditse mang lentswe la hao? 

O emiseditse eng mahlo a hao hodimo? Onyedisitse Mohalaledi wa Iseraele. 

23O nyedisitse Morena ka manqosa a hao, wa re: Ka makoloi a ka a mangata, ke 

hlwelletse hodima dithaba le diqhoweng tsa Libanone; ke tla rema dikedare tse telele 

tsa teng, le dikiprese tse kgethehileng tsa teng, ke fihle le hlorong ya teng, ho isa le 

morung wa tshimo ya teng. 

24Ke tjhekile, ka ba ka nwa metsi asele, mme ka bohato ba maoto a ka ke tla pshesa le 

dinoka tsohle tsa Egepeta. 

25Hleka ha o a ka wa utlwa hore ke kgale ke entse taba eo, ke e rerile mehleng ya 

boholoholo na? Jwale, ke a e hlahisa, le wena o mona hore o fedise metse e marako, o 

e fetole diqubu tsa dithako. 

26Ke ka baka leo baahi ba teng ba hlokileng matla; ba tshohile, ba ferekane; ba 

jwaloka jwang ba naha bo botala le mohlwa, le serethele se hodima ntlo, le jwaloka 

koro e tjheleng e eso ho tswale. 

27Empa ke tseba ho dula ha hao, le ho tswa ha hao, le ho kena ha hao, le kamoo o 

nthorelang kateng. 

28Hobane ho nthorela ha hao, le boithoriso ba hao, bo nyolohetse tsebeng tsa ka, ke tla 

phunya mohala dinkong tsa hao, ke kenye le tomo ya ka ka hanong ho wena, ke o 

kgutlise ka tsela eo o tlileng ka yona. 

29Haele wena, Esekiase, seo e tla ba pontsho ho wena ke sena: Ho tla jewa 

matshwabodi monongwaha, isao ho jewe dirite; ka sa boraro le tla jala, le kotule, le 

hlome masimo a merara, le je tholwana tsa wona. 

30Mme masala a setseng a ntlo ya Juda a tla mela metso katlase, a bee le ditholwana 

kahodimo. 

31Hobane masala a tla tswa Jerusalema, mme ba phonyohileng ba tla tswa thabeng ya 

Sione; poulelo ya Jehova wa makgotla e tla etsa tseo. 

32Ka baka leo, Jehova o re bakeng sa morena wa Assiria: A ke ke a kena motseng ona, 

leha e le ho phosa ka motsu teng, leha e le ho tla pela teng ka thebe, leha e le ho o 

etsetsa tutudu. 

33O tla kgutla ka yona tsela eo a tlileng ka yona; a ke ke a kena motseng ona: ho rialo 

Jehova. 

34Hobane ke tla sireletsa motse ona, ke o pholose ka baka la ka le la Davida, 

mohlanka wa ka. 

35Ka bona bosiu boo, ha tswa lengeloi la Jehova, la bolaya batho ba dikete tse lekgolo 

le nang le mashome a robileng meno e mmedi a metso e mehlano diahelong tsa 

Baassiria. Eitse ha ba tsoha hosasa, ba bona e le ditopo feela. 

36Jwale Sankeribe, morena wa Assiria, a tloha, a ikela, a kgutlela hae, a ya dula 

Ninive. 

37Teng, ha a kgumamile tlung ya Nisroke, modimo wa hae, Adrammeleke le 

Sharetsere ba mmolaya ka lerumo. Ba tshabela lefatsheng la Ararate; yaba Esare-

Haddone, mora hae, e ba morena tulong tsa hae. 

II MARENA 20 

Ho kula ha Esekiase. — O ekeletswa lemo tse 15. — Ho fihla manqosa a tswang 
Babilona. 

1Tshiung tseo, Esekiase a kula, a batla a eshwa. Moporofeta Esaia, mora Amotse, a ya 

ho yena, a re: Ho itswe ke Jehova: Hleka ntlo ya hao, hobane o se o ya shwa, ha o sa 

tla phela. 

2Yaba o retelehela nqa leboteng, a rapela Jehova, a re: 

3Oho, Jehova, hopola hle kamoo ke tsamaileng pela hao kateng, ka nnete le ka pelo 

yohle, ka etsa ho leng hotle mahlong a hao. Mme Esekiase a lla haholo. 

4Esaia o ne a eso ho tswe lebaleng le ka hare, ha lentswe la Jehova le mo fihlela, le re: 

5Boya, o re ho Esekiase, modisa wa setjhaba sa ka: Ho itswe ke Jehova, Modimo wa 

ntatao Davida: Ke utlwile thapelo ya hao, ke bone le meokgo ya hao; bona, ke tla o 

fodisa; ka la boraro o tla nyolohela tlung ya Jehova. 

6Ke tla eketsa le tshiu tsa hao ka dilemo tse leshome le metso e mehlano, ke o 

namolele wena le motse ona matsohong a morena wa Assiria, ke sireletse motse ona 

ka baka la ka le la Davida, mohlanka wa ka. 

7Hape, Esaia a re: Nkang motoho wa difeiye. Ba o nka, ba o bea sesong, mme 

Esekiase a fola. 

8Esekiase o ne a itse ho Esaia: Pontsho e tla ba efe ya hore Jehova o tla mphodisa le 

hore ke tla nyolohela tlung ya Jehova ka la boraro na? 

9Esaia a re: Seo e tla ba pontsho ya Jehova ho wena ya hore Jehova o tla etsa taba eo a 

e boletseng ke sena: hleka o re, moriti o ye pele ka tekanyo tse leshome, kapa o 

kgutlele kasanthao ka tekanyo tse leshome na? 

10Esekiase a re: Ke ntho e nyenyane ha moriti o ka tlola tekanyo tse leshome; ho se ke 

ha eba jwalo, moriti o mpe o kgutlele kasanthao ka tekanyo tse leshome. 

11Ebile moporofeta Esaia o bitsa ho Jehova, mme a kgutlisetsa moriti kasanthao ka 

tekanyo tse leshome letlapeng la dinako la Akase, moo o neng o tsamaya teng. 

12Mehleng eo, Berodake-Baladane, mora Baladane, morena wa Babilona, a romela 

mangolo le dimpho ho Esekiase; hobane o ne a utlwile hore Esekiase o ne a kile a 

kula. 

13Esekiase a mamela taba tsaba romilweng, a ba a ba bontsha ntlo ya hae yohle ya 

matlotlo, le silefera, le kgauta, le dinoko, le ole e nkgang hamonate, le ntlo ya 

dihlomo tsa hae, le tsohle tse ka bonwang dipolokelong tsa hae; ha ho a ka ha eba 

ntho eo Esekiase a sa kang a ba bontsha yona ka tlung ya hae le mmusong wa hae 

wohle. 

14Yaba moporofeta Esaia o tla ho morena Esekiase, a re ho yena: Banna bao ba 

itseng? Ba tlile ho wena ba etswa kae? Esekiase a re: Ba tswa naheng e hole, 

Babilona. 

15A re: Ba boneng ka tlung ya hao? Esekiase a re: Ba bone tsohle tse ka tlung ya ka; 

ha ho ntho le e nngwe eo ke sa kang ka ba bontsha yona dipolokelong tsa ka. 

16Ebile Esaia o re ho Esekiase: Utlwa lentswe la Jehova: 

17Bona matsatsi a tla, ao tsohle tse ka tlung ya hao, le tsohle tseo bontatao ba di 

bokeletseng ho fihlela la kajeno, di tla iswa Babilona; ha ho ka ke ha sala letho: ho 

itsalo Jehova. 

18Haele bara ba hao ba tla tswa ho wena, bao o tla ba tswala, ho tla nkwa ba bang hore 

ba etswe maqhalaha ka tlung ya borena ya morena wa Babilona. 

19Yaba Esekiase o re ho Esaia: Taba ena ya Jehova e ntle eo o e boletseng. A ntoo re: 

Na ha ho jwalo, ha kgotso le boiketlo di ka ba teng tshiung tsa ka na? 

20Haele taba tse ding tsa Esekiase, le matla a hae wohle, le kamoo a entseng letsha le 

moedi kateng, a tlisa metsi motseng, ha ke re, di ngodilwe bukeng ya ditaba tsa ho 

phela ha marena a Juda? 

21Yaba Esekiase o orohela ho bontatae, mme Manasse, mora hae, ya eba morena 

tulong tsa hae. 

II MARENA 21 

Manasse le Amone, marena a Juda. 

1Manasse o ne a le dilemo tse leshome le metso e mmedi, ha a qala ho busa; a busa ka 

dilemo tse mashome a mahlano a metso e mehlano Jerusalema. Lebitso la mmae e ne 

e le Heftsiba. 

2A etsa ho leng hobe mahlong a Jehova, a etsa le ka manyala a ditjhaba tseo Jehova a 

neng a di lelekile pela bana ba Iseraele. 

3A boela a haha nqalo tse diphahameng, tse neng di qhaqhilwe ke ntatae Esekiase, a 

hahela Baale dialetare, a etsa setshwantsho sa Ashtarothe, jwalokaha ho ne ho entse 

Akabe, morena wa Iseraele; a kgumamela le makgotla wohle a lehodimo, a a 

sebeletsa. 

4Hape, a haha dialetare ka tlung ya Jehova, eo Jehova a neng a e boletse ha a re: Ke 

tla bea lebitso la ka Jerusalema. 

5A hahela le makgotla wohle a lehodimo dialetare mabaleng a mabedi a ntlo ya 

Jehova. 

6A tjhesa le mora hae, a noha, a etsa bolao, a bea baloi le dinohe, a etsa bobe bo 

bongata mahlong a Jehova, ho mo halefisa. 

7A hloma setshwantsho se betlilweng sa Ashtarothe, seo a se entseng, ka tlung eo 

Jehova a neng a itse ho Davida le ho mora hae Salomone: Ke tla nne ke bee lebitso la 

ka kamehla tlung eo le Jerusalema, motse oo ke ikgethetseng wona melokong yohle 

ya Iseraele. 

8Hape, ha nka ke ka boela ka namosa maoto a Baiseraele lefatsheng leo ke le neileng 

bontata bona, ha ba ka mpa ba nna ba etsa ka tsohle tseo ke ba laetseng tsona, le ka 

molao wohle oo mohlanka wa ka, Moshe, a ba laetseng wona. 

9Empa ha ba ka ba utlwa, mme Manasse a ba kgelosa hore ba etse bobe, le ho fetisa 

ditjhaba tseo Jehova a neng a di timeditse pela bana ba Iseraele. 

10Ebile Jehova o bolela ka bahlanka ba hae, baporofeta, a re: 

11Ekare ha Manasse, morena wa Juda, a entse manyala ao; erekaha a entse hampe ho 

fetisa le tsohle tse entsweng pele ke Baamore; erekaha a kgelositse le Juda ka 

ditshwantsho tsa hae, 

12ka baka leo, Jehova, Modimo wa Iseraele, o re: Bonang, ke ya hlahisetsa Jerusalema 

le Juda kotsi, eo bohle ba e utlwang, ditsebe tsa bona di tla re tsi. 

13Ke tla otlolla kgwele ya Samaria, le tekanyo ya ntlo ya Akabe hodima Jerusalema; 

ke tla hlakola Jerusalema jwalokaha motho a hlakola pitsa, a e hlakole, a be a e ribehe. 

14Ke tla furalla masala a lefa la ka, ke a neele matsohong a bao e leng dira ho wona, 

hore a fetohe tlatlapo le kgapo pela bohle bao e leng dira ho wona; 

15kahobane ba entse ho leng hobe mahlong a ka, mme ba nkgalefisitse, haesale ha 

bontata bona ba etswa Egepeta ho fihlela kajeno. 

16Hape, Manasse a tsholla madi a mangata a se nang molato, a tlatsa Jerusalema ka 

wona kahohle; ho sa bolelwe sebe sa hae seo a sebesitseng Juda ka sona, kamoo a 

nnileng a etsa kateng, ho leng hobe mahlong a Jehova. 

17Haele taba tse ding tsa Manasse, le tsohle tseo a di entseng, le dibe tseo a sebileng 

ka tsona, ha ke re, di ngodilwe bukeng ya ditaba tsa ho phela ha marena a Juda? 

18Yaba Manasse o orohela ho bontatae, a patwa tshimong ya ntlo ya hae, tshimong ya 

Ussa; mme Amone, mora hae, ya eba morena tulong tsa hae. 

19Amone o ne a le dilemo tse mashome a mabedi a metso e mmedi, ha a qala ho busa, 

a busa ka dilemo tse pedi Jerusalema. Lebitso la mmae e ne e le Meshullemethe, 

moradi wa Harutse, wa Jotba. 

20A etsa ho leng hobe mahlong a Jehova, jwalokaha ho ne ho entse ntatae Manasse. 

21A ya le ka mehlala yohle eo ntatae a ileng ka yona, a sebeletsa ditshwantsho tse 

sebeleditsweng ke ntatae, a di kgumamela. 

22A furalla Jehova, Modimo wa bontatae; mme ha a ka a tsamaya ka tsela ya Jehova. 

23Ebile bahlanka ba Amone ba mo fetohela, ba mmolaela tlung ya hae. 

24Empa setjhaba sa lefatshe la Juda sa bolaya bohle ba fetohetseng morena Amone, 

mme setjhaba sa lefatshe sa bea mora hae, Josiase, morena tulong tsa hae. 

25Haele taba tse ding tseo Amone a di entseng, ha ke re, di ngodilwe bukeng ya ditaba 

tsa ho phela ha marena a Juda? 

26Ebile o patwa lebitleng la hae, tshimong ya Ussa; mme Josiase, mora hae, ya eba 

morena tulong tsa hae. 

II MARENA 22 

Josiase, morena wa Juda. — Ho fumanwa buka ya molao tempeleng. — Josiase o 
fedisa tshebeletso ya ditshwantsho. — Ho etswa Paseka. 

1Josiase o ne a le dilemo tse robileng meno e le mmedi ha a qala ho busa, a busa ka 

dilemo tse mashome a mararo a motso o mong Jerusalema; lebitso la mmae e ne e le 

Jedida, moradi wa Adaia wa Botskathe. 

2A etsa ho lokileng mahlong a Jehova, a ya le ka mehlala yohle ya ntatae Davida, a se 

ke a kgelohela ho le letona leha e le ho le letshehadi. 

3Ka selemo sa leshome le metso e robileng meno e le mmedi sa ho busa ha Josiase, 

morena a romela mongodi Shafane, mora Atsalia, mora Meshullame, tlung ya Jehova, 

a re: 

4Eya ho Hilkia, moprista e moholo, o re, a bale ditjhelete tse ntseng di iswa ka tlung 

ya Jehova, tseo balebedi ba di nkang ho setjhaba; 

5a di bee matsohong a beng ba mosebetsi, e leng balebedi ba ntlo ya Jehova, ba tle ba 

di nee ba sebetsang tlung ya Jehova, ba lokisang dikgeo tsa ntlo; 

6le ba betlang difate, le dihahi, le diferi, le ba rekang difate le majwe a betlilweng a ho 

lokisa dikgeo tsa ntlo. 

7Ba mpe ba se ke ba ballwa ditjhelete tse bewang matsohong a bona, kahobane ba etsa 

ka botshepehi. 

8Yaba Hilkia, moprista e moholo, o re ho Shafane, mongodi: Ke fumane buka ya 

molao ka tlung ya Jehova. Hilkia a nea Shafane buka, mme a e bala. 

9Shafane, mongodi, a tla ho morena, a busetsa ditaba ho yena, a re: Bahlanka ba hao 

ba bokeletse ditjhelete tse fumanweng ka tlung, mme ba di beile matsohong a ba 

etsang mosebetsi, e leng balebedi ba ntlo ya Jehova. 

10Shafane, mongodi, a ntoo tsebisa morena, a re: Moprista Hilkia o nneile buka e 

nngwe. Ebile moo Shafane a e balang pela morena. 

11Eitse hobane morena a utlwe taba tse bukeng ya molao, a hahola diaparo tsa hae. 

12Morena a laela moprista Hilkia, le Akikame, mora Shafane, le Akbore, mora Mikea, 

le Shafane, mongodi, le Asaia, mohlanka wa morena, a re: 

13Eyang, le mpotsetse Jehova, bakeng sa ka le sa setjhaba le bakeng sa Juda yohle, 

hodima ditaba tsa buka ena e fumanweng; etswe Jehova a re halefetse haholo ka baka 

la hobane bontata rona ha ba ka ba mamela ditaba tsa buka ena, mme ha ba ka ba etsa 

le ka tsohle tseo re di ngoletsweng. 

14Ebile moprista Hilkia, le Akikame, le Akbore, le Shafane, le Asaia ba ya ho 

moporofeta Hulda, mosadi wa Shallume, mora Thikva, mora Harhase, mmoloki wa 

diaparo. O ne a ahile Jerusalema, karolong e nngwe ya motse. Ha ba mmoleletse, 

15yena a re ho bona: Jehova, Modimo wa Iseraele, o re: Bolellang monna ya le 

romileng ho nna, le re: 

16Ho itswe ke Jehova: Bona, ke se ke ya hlahisetsa motse ona le ba ahileng ho wona 

kotsi, ka ho latela mantswe wohle a buka e badilweng ke morena wa Juda. 

17Erekaha ba mphuraletse, ba tjheseditse medimo esele dibano, hore ba nkgalefise ka 

mesebetsi yohle ya matsoho a bona, ka baka leo, kgalefo ya ka e tuketse motse ona, 

mme ha e na ho tingwa. 

18Haele morena wa Juda ya le romileng ho botsa Jehova, mmolelleng, le re: Ho itswe 

ke Jehova, Modimo wa Iseraele: Haele ka taba tseo o di utlwileng, 

19kahobane pelo ya hao e swabile, wa ba wa ikokobetsa pela Jehova, mohla o utlwang 

seo ke se boletseng bakeng sa motse ona le bakeng sa ba ahileng teng, ka re, o tla 

fetoha lesupi le thohako, wa ba wa hahola diaparo tsa hao, wa lla pela ka, le nna ke 

utlwile, ho itsalo Jehova. 

20Ka baka leo, ke se ke tla o orosetsa ho bontatao, o tle o orohele lebitleng la hao ka 

kgotso; le mahlo a hao a ke ke a bona dikotsi tsohle tseo ke tla di hlahisetsa motse 

ona. 

II MARENA 23 

1Ebile ba busetsa ditaba ho morena. Morena a romela, a bokella baholo bohle ba Juda 

le Jerusalema. 

2Morena a nyolohela tlung ya Jehova, yena le banna bohle ba Juda, le bohle ba 

ahileng Jerusalema, le baprista le baporofeta, le setjhaba sohle, ba banyenyane le ba 

baholo; a bala tsebeng tsa bona taba tsohle tsa buka ya selekane e fumanweng ka tlung 

ya Jehova. 

3Yena morena a ema pela tshiya, a hlaba selekane pela Jehova, sa ho latela Jehova, le 

sa ho boloka ditaelo tsa hae, le dikahlolo tsa hae, le melao ya hae, ka pelo yohle le ka 

moya wohle, le sa ho etsa le ka taba tsa selekane tse ngodilweng bukeng eo. Le sona 

setjhaba sohle sa emela selekane seo. 

4Morena a laela Hilkia, moprista e moholo, le baprista ba mo hlahlamang, le balebedi 

ba monyako, a re, ba phahle tempeleng ya Jehova mesebetsi yohle e etseditsweng 

Baale, le Ashtarothe, le makgotla wohle a lehodimo; a e tjhesa kantle ho Jerusalema, 

masimong a pela Kedrone, mme melora ya yona ya iswa Bethele. 

5A leleka baprista ba ditshwantsho ba neng beilwe ke marena a Juda ho tjhesa dibano 

nqalong tse diphahameng, metseng ya Juda, le mathokong a Jerusalema; a leleka le ba 

tjhesetsang Baale, le letsatsi le kgwedi, le dihlopha tsa dinaledi, le makgotla wohle a 

lehodimo dibano. 

6A ntsha setshwantsho sa Ashtarothe tlung ya Jehova, a se ntshetsa kantle ho 

Jerusalema, molatswaneng wa Kedrone, a se tjhesa molatswaneng wa Kedrone, a se 

tula ya eba lerole, mme a akgela lerole la sona mabitleng a bana ba setjhaba. 

7A qhaqha le matlo a Basodoma a ka tlung ya Jehova, moo basadi ba neng ba lohela 

Ashtarothe masela a ditente. 

8A lata le baprista bohle metseng ya Juda, a silafatsa dinqalo tse diphahameng, moo 

baprista ba neng ba tjhesa dibano, ho qala Geba, ho ya fihla Beerseba; a diha le 

dinqalo tse diphahameng tse dikgorong, e nngwe e le pela monyako wa Joshua, 

modisa wa motse, e nngwe e le ka ho le letshehadi la motho ha a kena ka monyako wa 

motse. 

9Empa baprista ba dinqalo tse diphahameng ha ba ka ba hlaba aletareng ya Jehova 

Jerusalema, empa ba ne ba eja mahobe a se nang ditomoso hara banababo bona. 

10Hape, a silafatsa Tofethe, sekgutlong sa bana ba Hinnome, hore ho se ka ha hlola ho 

eba motho ya tjhesang mora hae leha e le moradi wa hae, ho mo kgethela Moloke. 

11A tlosa le dipere tse kgethetsweng letsatsi ke marena a Juda; di be di le pela ntlo ya 

Jehova, kamoreng ya tona Nethane-Meleke, e lebaleng le kantle la tempele; a tjhesa le 

makoloi a letsatsi ka mollo. 

12Haele dialetare tse kahodima ntlo e kahodimo ya Akase, tse entsweng ke marena a 

Juda, le dialetare tse entsweng ke Manasse mabaleng a mabedi a ntlo ya Jehova, 

morena a di qhaqha, a di qhebolla, mme a lahlela lerole la tsona molatswaneng wa 

Kedrone. 

13Le nqalong tse diphahameng tse pela Jerusalema, ka ho le letona ho thaba ya 

Tahleho, tseo Salomone, morena wa Iseraele, a neng a di hahetse Ashtarothe, manyala 

a Basidone, le Kemoshe, manyala a Moabe, le Milkome, mayala a bana ba Ammone, 

tsa silafatswa ke morena. 

14A robaka ditshwantsho, a poma le diashera, mme tulo tsa tsona a di tlatsa ka masapo 

a batho. 

15Le aletare e Bethele le nqalo e phahameng e neng e entswe ke Jeroboame, mora 

Nebathe, ya sebisitseng Iseraele, ke re, aletare eo le nqalo e phahameng ya teng, a di 

qhaqha, a tjhesa nqalo e phahameng, a e tula ya eba lerole; a ntoo tjhesa le ashera ya 

teng. 

16Josiase, ha a reteleha, a bona mabitla a le teng thabeng; ebile o a romela, a ntsha 

masapo mabitleng, a a tjhesa aletareng, a e silafatsa, ka ho ya ka lentswe la Jehova leo 

monna wa Modimo a neng a le boletse mohla a bolelang ditaba tsena. 

17Morena a re: Sefika seo ke se bonang ke sang? Batho ba motse ba mmolella, ba re: 

Ke lebitla la monna wa Modimo ya kileng a tla a etswa Juda, a howelletsa aletare ya 

Bethele taba tseo o di entseng. 

18A re: Mo tloheleng; ho se ke ha eba motho ya ntshang masapo a hae. Ebile ba 

tlohela masapo a hae hammoho le masapo a moporofeta ya tlileng a etswa Samaria. 

19Le matlo wohle a dinqalo tse diphahameng, tse metseng ya Samaria, tse entsweng 

ke marena a Iseraele, ho halefisa Jehova ka tsona, Josiase a a tlosa, a etsa ka wona 

kahohle kamoo a entseng Bethele kateng. 

20Le baprista bohle ba nqalo tse diphahameng, a ba bolaela dialetareng, mme a tjhesa 

masapo a batho hodima tsona; a ntoo boela Jerusalema. 

21Ebile morena a laela setjhaba sohle, a re: Etsetsang Jehova, Modimo wa lona, 

Paseka, jwalokaha ho ngodilwe bukeng ena ya selekane. 

22Ruri ho ne ho eso ho ka ho etswa Paseka e jwalo, haesale baahlodi ba ahlolela 

Iseraele, le ka tshiu tsohle tsa marena a Iseraele le tsa marena a Juda. 

23Ke ka selemo sa leshome le metso e robileng meno e le mmedi sa ho busa ha Josiase 

Paseka ena e etseditsweng Jehova, Jerusalema. 

24Haele baloi le dinohe, le diterafime le ditshwantsho, le manyala wohle a neng a 

bonwa fatsheng la Juda le Jerusalema, Josiase a di lahla, hore a tsose ditaba tsa molao 

tse ngodilweng bukeng e fumanweng ke moprista Hilkia tlung ya Jehova. 

25Le pele, ha ho a ka ha eba morena ya jwaloka yena, ya sokolohetseng ho Jehova ke 

pelo yohle ya hae, le ka moya wohle wa hae, le ka matla wohle a hae, ho etsa le ka 

tsohle tsa molao wa Moshe; le kamorao, ha ho a ka ha hlaha ya jwaloka yena. 

26Leha ho le jwalo, Jehova ha a ka a phetsa ho halefela Juda haholo, ka baka la tsohle 

tseo Manasse a mo halefisitseng ka tsona. 

27Hobane Jehova o fela a ne a itse: Le Juda ke tla mo tlosa pela ka, jwalokaha ke 

tlositse Iseraele, ke lahle le Jerusalema, motse wona oo ke neng ke ikgethetse wona, le 

ntlo eo ke neng ke itse, lebitso la ka e tla be e sa le le le teng ho yona. 

28Haele taba tse ding tsa Josiase, le tsohle tseo a di entseng, ha ke re, di ngodilwe 

bukeng ya ditaba tsa ho phela ha marena a Juda? 

29Tshiung tsa hae, Faro-Neko, morena wa Egepeta, a futuhela morena wa Assiria, ho 

fihla nokeng ya Eufrate; le morena Josiase a ya mo kgahlanyetsa; empa Faro a 

mmolaela Megiddo, mohla ba teaneng. 

30Yaba bahlanka ba hae ba tloha Megiddo, ba mo isa Jerusalema ka koloi, a se a 

shwele, mme ba mo pata lebitleng la hae. Yaba setjhaba sa lefatshe la Juda se nka 

Joakase, mora Josiase; ba mo tlotsa, ba mmea morena tulong tsa ntatae. 

Joakase, Jojakime le Jojakine, marena a Juda. 

31Joakase o ne a le dilemo tse mashome a mabedi a metso e meraro, ha a qala ho busa; 

a busa ka kgwedi tse tharo Jerusalema. Lebitso la mmae e ne e le Hamuthale, moradi 

wa Jeremia wa Libna. 

32A etsa ho leng hobe mahlong a Jehova, a etsa ka tsohle tse entsweng ke bontatae. 

33Ebile Faro-Neko o mo tlama ka mahlaahlela, Ribla, naheng ya Hamathe, hore a se 

ke a hlola a busa Jerusalema; a ntshisa lefatshe lekgetho la lekgolo la ditalenta tsa 

silefera le talenta e nngwe ya kgauta. 

34Faro-Neko a ntoo bea Eliakime, mora Josiase, morena tulong tsa ntatae Josiase; a 

fetola lebitso la hae, ya eba Jojakime; mme a ya le Joakase; eo a ya Egepeta, a shwela 

teng. 

35Haele Jojakime, a nea Faro silefera le kgauta; a lekanya lefatshe kamoo le 

tshwanetseng ho ntsha tjhelete kateng, ka taelo ya Faro; a ntshisa setjhaba sa lefatshe 

silefera le kgauta, e mong le e mong kamoo a lekanyeditsweng kateng, e le hore ho 

newe Faro-Neko. 

36Jojakime o ne a le dilemo tse mashome a mabedi a metso e mehlano ha a qala ho 

busa; a busa ka dilemo tse leshome le motso o mong Jerusalema. Lebitso la mmae e 

ne e le Sebudda, moradi wa Pedaia wa Ruma. 

37Le yena a etsa ho leng hobe mahlong a Jehova, a etsa le ka tsohle tse entsweng ke 

bontatae. 

II MARENA 24 

1Tshiung tsa hae, Nebukadnesare, morena wa Babilona, a mo futuhela, mme Jojakime 

ya eba mohlanka wa hae ka dilemo tse tharo; a ntoo kweneha, a mo fetohela. 

2Le Jehova a romela ho mo lwantsha dihlopha tsa Bakalde, le dihlopha tsa Siria, le 

dihlopha tsa Moabe, le dihlopha tsa bana ba Ammone, di tle di timetse Juda, ka polelo 

eo Jehova a neng a e boletse ka bahlanka ba hae, baporofeta. 

3Efela kannete ke ka taelo ya Jehova taba ena e hlahetseng Juda, e le hore a mo tlose 

pela hae, ka baka la dibe tsohle tseo Manasse a di entseng; 

4le ka baka la madi a se nang molato a tsholotsweng ke yena, kamoo a neng a tlatsitse 

Jerusalema kateng, ka madi a se nang molato; mme Jehova ha a ka a rata ho ba 

tshwarela. 

5Haele taba tse ding tsa Jojakime, le tsohle tseo a di entseng, ha ke re, di ngodilwe 

bukeng ya ditaba tsa ho phela ha marena a Juda? 

6Jojakime a orohela ho bontatae, mme mora hae, Jojakine, ya eba morena tulong tsa 

hae. 

7Haele morena wa Egepeta, ha a ka a boela a tloha fatsheng la hae, hobane morena wa 

Babilona a ne a nkile naha e neng e le ya morena wa Egepeta, ho qala molatswaneng 

wa Egepeta, ho ya fihla nokeng ya Eufrate. 

8Jojakine o ne a le dilemo tse leshome le metso e robileng meno e le mmedi ha a qala 

ho busa; a busa ka kgwedi tse tharo Jerusalema. Lebitso la mmae e ne e le Nehushtha, 

moradi wa Elnathane wa Jerusalema. 

9A etsa ho leng hobe mahlong a Jehova, a etsa le kahohle kamoo ntatae a entseng 

kateng. 

10Mohlang oo, bahlanka ba Nebukadnesare, morena wa Babilona, ba futuhela 

Jerusalema, mme motse wa thibellwa. 

11Le yena Nebukadnesare, morena wa Babilona, a tla, a futuhela motse, e le ha 

bahlanka ba hae ba ntse ba o thibeletse. 

12Ebile Jojakine, morena wa Juda, o tswela ho morena wa Babilona, e le yena, le 

mmae, le bahlanka ba hae, le mahosana a hae, le matona a hae. Morena wa Babilona a 

mo tshwara ka selemo sa boroba meno e le mmedi sa ho busa ha hae. 

13A ya le matlotlo wohle a ntlo ya Jehova, le matlotlo a ntlo ya morena, a pshatla 

mesebetsi yohle ya kgauta, e neng e entswe ke Salomone, morena wa Iseraele, 

tempeleng ya Jehova, jwalokaha Jehova a ne a boletse. 

14A isa le ba Jerusalema bohle kgolehong, le mahosana wohle, le bahlabani ba matla; 

ba isitsweng kgolehong ya eba banna ba dikete tse leshome, le ditei, le malala, ho se 

ke ha sala le a mong, haese mafutsana a setjhaba sa lefatshe. 

15A isa Jojakine Babilona kgolehong, le mma morena, le basadi ba morena, le matona 

a hae, le baholo ba lefatshe; a tloha le bona Jerusalema, a ba isa Babilona kgolehong. 

16Le dinatla tsohle, e leng banna ba dikete tse supileng, ka ditei le malala a sekete se 

le seng, e leng ba matla kaofela le ba tsebang ho lwana, morena wa Babilona a ba isa 

Babilona kgolehong. 

17Morena wa Babilona a bea Matthania, ngwanabo ntata Jojakine, tulong tsa hae, a 

mo fetola lebitso, a mo rea la Tsedekia. 

Tsedekia, morena wa Juda wa ho qetella. — Nebukadnesare o thibella le ho fedisa 
Jerusalema. — Ba mmuso wa Juda ba iswa kgolehong. 

18Tsedekia o ne a le dilemo tse mashome a mabedi a motso o mong ha a qala ho busa; 

a busa ka dilemo tse leshome le motso o mong Jerusalema; lebitso la mmae e ne e le 

Hamuthale, moradi wa Jeremia wa Libna. 

19A etsa ho leng hobe mahlong a Jehova, a etsa le ka tsohle tse entsweng ke Jojakime. 

20Efela e bile ka kgalefo ya Jehova hoo ho hlahetseng Jerusalema le Juda, a ba a ba 

lahlela hole le yena. Tsedekia a ntoo fetohela morena wa Babilona. 

II MARENA 25 

1Ka selemo sa boroba mono o le mong sa ho busa ha hae, ka kgwedi ya leshome, ka la 

leshome la kgwedi, Nebukadnesare, morena wa Babilona, a futuhela Jerusalema ka 

makgotla a hae kaofela, a emisa pela teng. Ba haha diqhobosheane ka nqa tsohle ho 

wona. 

2Ha lwantshwa motse, ha ba ha thwasa selemo sa leshome le motso o mong sa ho 

busa ha Tsedekia. 

3Ka la boroba mono o le mong la kgwedi ya bone, tlala e ne e le kgolo motseng, ho se 

ho se bohobe bo saletseng setjhaba sa teng. 

4Ha ho se ho phuntswe lerako, banna bohle ba ntwa ba baleha bosiu ka tsela e yang le 

kgoro, mahareng a marako a mabedi a pela tshimo ya morena, Bakalde ba ntse ba 

teetse motse hare. Ha tsamauwa ka tsela e yang le lehwatata. 

5Empa makgotla a Bakalde a phallela morena, a mo tshwara lehwatateng la Jeriko; 

mme makgotla a hae kaofela a mo qhalanela. 

6Ba tshwara morena, ba mo tlisa ho morena wa Babilona, Ribla, mme a ahlolwa teng. 

7Bara ba Tsedekia ba bolawa pela mahlo a hae; Tsedekia a ntoo phunngwa mahlo, a 

tlangwa ka mahlaahlela a koporo, mme a iswa Babilona. 

8Ka kgwedi ya bohlano, ka tsatsi la bosupa la kgwedi ya selemo sa leshome le metso e 

robileng mono o le mong sa ho busa ha Nebukadnesare, morena wa Babilona, 

Nebusaradane, molaodi wa bahlabani ba morena le mohlanka wa morena wa 

Babilona, a kena Jerusalema. 

9A tjhesa ntlo ya Jehova, le ntlo ya morena, le matlo wohle a Jerusalema; a tjhesa le 

matlo wohle a maholo. 

10Le marako a Jerusalema a teelang motse hare a qhaqhwa ke makgotla wohle a 

Bakalde, a leng ho molaodi wa bahlabani ba morena. 

11Haele ba setseng ba setjhaba ba neng ba tlohetswe motseng, le ba thobileng, ba 

ineetseng morena wa Babilona, le ba setseng ba bangata, Nebusaradane, molaodi wa 

bahlabani ba morena, a ba isa kgolehong. 

12Leha ho le jwalo, molaodi wa bahlabani ba morena a siya mafutsana a lefatshe, hore 

a leme masimo a merara le masimo a mang. 

13Haele ditshiya tsa koporo tse ka tlung ya Jehova, le didulwana, le letsha la koporo le 

ka tlung ya Jehova, Bakalde ba di robaka dikoto, ba isa koporo ya tsona Babilona. 

14Le dipitsa, le tse olang molora, le matlao le dikgaba, le mesebetsi yohle ya koporo 

eo ho neng ho sebeletswa Jehova ka yona, ba ya le yona. 

15Le dipane, le dipitsana, hohle hoo e leng kgauta e hlwekileng le silefera e 

hlwekileng, tsa nkwa ke molaodi wa bahlabani ba morena. 

16Ke ditshiya tse pedi, le letsha, le didulwana tseo Salomone a neng a di etseditse ntlo 

ya Jehova; koporo ya mesebetsi eo yohle e be e se na ho lekanngwa ka baka la boima 

ba yona. 

17Bolelele ba tshiya e nngwe e ne e le ditswe tse leshome le metso e robileng meno e 

le mmedi; hlooho ya yona e ne e le ya koporo; bolelele ba hlooho e ne e le ditswe tse 

tharo; le dikgabiso tse kang meqhaka, le digaranata tse rwesang hlooho, kaofela ha 

tsona e ne e le tsa koporo. Le tshiya ya bobedi e be e na le dikgabiso tse kang 

meqhaka, jwaloka e nngwe. 

18Molaodi wa bahlabani ba morena a tshwara le Seraia, moprista e moholo, le 

Sofonia, moprista ya mo hlahlamang, le balebedi ba bararo ba monyako. 

19Hape motseng a tshwara tona e nngwe, mohlahlobi wa banna ba ntwa, le banna ba 

bahlano bao e neng e le baeletsi ba morena ba fumanweng motseng; le mongodi wa 

molaodi wa makgotla, momemi wa makgotla a setjhaba sa lefatshe la Juda, le banna 

ba mashome a tsheletseng ba setjhaba sa lefatshe ba fumanweng motseng. 

20Nebusaradane, molaodi wa bahlabani ba morena, a ba tshwara, a ya le bona ho 

morena wa Babilona, Ribla. 

21Morena wa Babilona a ba bolaya, a ba timetsa Ribla, naheng ya Hamathe. Bajuda ba 

tloswa jwalo lefatsheng la bona, ba iswa kgolehong. 

22Haele setjhaba se kileng sa sala fatsheng la Juda, se tlohetsweng ke Nebukadnesare, 

morena wa Babilona, a bea Gedalia, mora Akikame, mora Shafane, hore e be mmusisi 

wa sona. 

23Balaodi ba makgotla le batho ba bona, ha ba utlwa hore morena wa Babilona o beile 

Gedalia mmusisi, ba tla ho Gedalia Mitspe; ke Ishmaele, mora Nethania, le Johanane, 

mora Karea, le Seraia, mora Thanhumethe wa Nethofa, le Jaasania, mora motho wa 

Maaka, ba ena le batho ba bona. 

24Yena Gedalia a ba hlapanyetsa, bona le batho ba bona, a re ho bona: Le se ke la 

tshaba bahlanka ba Bakalde; ahang fatsheng lena, le sebeletse morena wa Babilona, 

mme le tla iketla. 

25Leha ho le jwalo, ka kgwedi ya bosupa, Ishmaele, mora Nethania, mora Elishama, 

wa mofuta wa borena, a tla le banna ba leshome, a bolaya Gedalia, a shwa; a bolaya le 

Bajuda le Bakalde ba nang le yena Mitspe. 

26Ebile setjhaba sohle, ba banyenyane le ba baholo, le balaodi ba makgotla, ba tloha, 

ba ya Egepeta, kahobane ba ne ba tshaba Bakalde. 

27Ka selemo sa mashome a mararo a metso e supileng sa ho holehuwa ha Jojakine, 

morena wa Juda, ka kgwedi ya leshome le metso e mmedi, ka letsatsi la mashome a 

mabedi a metso e supileng la kgwedi, Evile-Merodake, morena wa Babilona, a ntsha 

Jojakine, morena wa Juda, teronkong, e le ka selemo seo a qalang ho busa ka sona. 

28A bua hantle le yena, a phahamisa terone ya hae ho feta diterone tsa marena a mang 

a leng ho yena Babilona. 

29Jojakine a lahla diaparo tsa hae tsa teronko, a nna a ja bohobe pela morena ka tshiu 

tsohle tsa ho phela ha hae. 

30Mme dijo tsa hae ya nna ya eba dijo tseo a di fuwang ke morena, tsa tsatsi le leng le 

le leng, tshiung tsohle tsa ho phela ha hae. 

I DIKRONIKE 

I DIKRONIKE 1 

Mangolo a masika, 1 — 9. 
Bapatriareka ba leshome ho tloha ho Adama ho tlisa ho Nowe. — Bara ba Nowe le 

ditloholo tsa bona. 

1Adama, Setha, Enose, 

2Kenane, Mahalaleele, Jerede, 

3Henoke, Methusela, Lemeke, 

4Nowe, Sema, Kama, le Jafeta. 

5Bara ba Jafeta ke Gomere, Magogo, Madai, Javane, Tubale, Mesheke, le Tirase. 

6Bara ba Gomere ke Ashkenase, Difate, le Togarma; 

7bara ba Javane ke Elisha, Tarshishe, Kittime, le Rodanime. 

8Bara ba Kama ke Kushe, Mitsraime, Puthe le Kanana. 

9Bara ba Kushe ke Saba, Havila, Sabta, Raema, le Sabteka. Bara ba Raema ke Seba le 

Dedane. 

10Kushe a tswala Nimrode, ya eba senatla lefatsheng. 

11Mitsraime a tswala Baludime, Baanamime, Balehabime, le Banaftuhime, 

12Bapatrusime, Bakasluhime bao Bafilesta ba tswileng ho bona, le Bakaftorime. 

13Kanana a tswala Sidone, letsibolo la hae, Hethe, 

14Bajebuse, Baamore, Bagirgashe, 

15Baheve, Baarke, Basine, 

16Baarvade, Batsemare, le Bahamathe. 

17Bara ba Sema ke Elame, Assure, Arpaksade, Lude, Arame, Utse, Hule, Getere, le 

Mesheke. 

18Arpaksade a tswala Shela, Shela a tswala Hebere. 

19Hebere a tswallwa bara ba babedi; lebitso la e mong ke Pelege (karolo), hobane 

lefatshe le ne le arolwe tshiung tsa hae; lebitso la ngwanabo ke Jokthane. 

20Jokthane a tswala Almodade, Shelefe, Hatsaremavethe, Jerake, 

21Hadorame, Usale, Dikla, 

22Ebale, Abimaele, Seba, 

23Ofire, Havila, le Jobabe. Bao kaofela ke bara ba Jokthane. 

Bapatriareka ba leshome ho tloha ho Sema ho tlisa ho Abrahama. — Bara ba 
Abrahama le ditloholo tsa bona. 

24Sema, Arpaksade, Shela, 

25Hebere, Pelege, Rehu, 

26Seruge, Nakore, Tera, 

27Abrame, e leng yena Abrahama. 

28Bara ba Abrahama ke Isaaka le Ishmaele. 

29Masika a bona ke ana: Letsibolo la Ishmaele ke Nebajothe; yaba ke Kedare, 

Adbeele, Mibsame, 

30Mishma, Duma, Masa, Hadade, le Thema, 

31Jethure, Nafishe, le Kedma. Bao ke bara ba Ishmaele. 

32Bara ba Ketura, serethe sa Abrahama: a tswala Simrane, Jokshane, Medane, 

Midiane, Jishbake, le Shua. Bara ba Jokshane ke Seba le Dedane. 

33Bara ba Midiane ke Efa, Efere, Henoke, Abida, le Eldaa. Bao kaofela ke bara ba 

Ketura. 

34Abrahama yena a tswala Isaaka. Bara ba Isaaka ke Esau le Iseraele. 

35Bara ba Esau ke Elifase, Reuele, Jeushe, Jaelame, le Kore. 

36Bara ba Elifase ke Themane, Omare, Tsefi, Gaethame, Kenase, Thimna, le 

Amaleke. 

37Bara ba Reuele ke Nahathe, Sera, Shamma, le Missa. 

38Bara ba Seire ke Lothane, Shobale, Tsibeone, Ana, Dishone, Etsere, le Dishane. 

39Bara ba Lothane ke Hori le Homame; kgaitsedi ya Lothane ke Thimna. 

40Bara ba Shobale ke Aljane, Manahathe, Ebale, Shefi, le Oname. Bara ba Tsibeone 

ke Aja le Ana. 

41Mora wa Ana ke Dishone; bara ba Dishone ke Hamrane, le Eshbane, le Jithrane, le 

Kerane. 

42Bara ba Etsere ke Bilhane, Saavane, le Jaakane. Bara ba Dishane ke Utse le Arane. 

43Marena a neng a buse naheng ya Edomo, ho eso ho be morena ya busang bana ba 

Iseraele, ke ana: Ke Bela, mora Beore; lebitso la motse wa hae e ne e le Dinhaba. 

44Eitse hobane Bela a timele, ha busa Jobabe, mora Sera wa Botsra, tulong tsa hae. 

45Jobabe yena mohla a timelang, ha busa Hushame wa naha ya Bathemane tulong tsa 

hae. 

46Eitse hobane Hushame a timele, ha busa tulong tsa hae Hadade, mora Bedade, ya 

neng a hlole Bamidiane naheng ya Moabe; lebitso la motse wa hae e ne e le Avithe. 

47Mohla Hadade a timelang, ha busa tulong tsa hae Samla wa Masreka. 

48Mohla Samla a timelang, ha busa tulong tsa hae Saule wa Rehobothe o pela noka. 

49Eitse hobane Saule a timele, ha busa tulong tsa hae Baale-Hanane, mora Akbore. 

50Eitse hobane Baale-Hanane a timele, ha busa Hadade tulong tsa hae; lebitso la 

motse wa hae e ne e le Pai; lebitso la mosadi wa hae e ne e le Mehethabeele, moradi 

wa Mathrede, moradi wa Mesahabe. 

51Hadade a timela. Mahosana a Edomo ke ana: ke kgosana Thimna, le kgosana Alia, 

le kgosana Jethethe, 

52le kgosana Oholibama, le kgosana Ela, le kgosana Pinone, 

53le kgosana Kenase, le kgosana Themane, le kgosana Mibtsare, 

54le kgosana Magdiele, le kgosana Irame. Bao ke mahosana a Edomo. 

I DIKRONIKE 2 

Bara ba leshome le metso e mmedi ba Jakobo. — Ditloholo tsa Juda. 

1Bana ke bara ba Iseraele: Ke Rubene, Simeone, Levi, Juda, Issaskare, Sabulone, 

2Dane, Josefa, Benjamine, Nefthali, Gade le Asere. 

3Bara ba Juda ke Ere, Onane, le Shela; bao ba bararo a tswallwa bona ke moradi wa 

Shua, Mokanana. Ere, letsibolo la Juda, ya eba motho e mobe pela Jehova; 

yaba Jehova o a mmolaya. 

4Tamare, ngwetsi ya hae, a mo tswalla Peretse le Sera. Bara ba Juda, ha ba le kaofela, 

ba bahlano. 

5Bara ba Peretse ke Hetsrone le Hamule. 

6Bara ba Sera ke Simri, Ethane, Hemane, Kalkole, le Dara; kaofela ha bona ba 

bahlano. 

7Mora wa Karmi ke Akare, moferekanyi wa Iseraele ya kileng a tlola molao wa ntho 

tse neetsweng anathema. 

8Mora wa Ethane ke Asaria. 

9Haele bara ba Hetsrone, bao a ba tswaletsweng, ke Jerameele, Rame le Kelubai. 

10Rame yena a tswala Amminadabe; Amminadabe a tswala Nashone, kgosana ya 

bana ba Juda. 

11Nashone yena a tswala Salma, Salma a tswala Boase. 

12Boase a tswala Obede, Obede a tswala Jese. 

13Jese a tswala Eliabe letsibolo la hae, le Abinadabe moenae; wa boraro ke Shimea, 

14wa bone ke Nethaneele, wa bohlano ke Raddai, 

15wa botshelela ke Otseme, wa bosupa ke Davida; 

16dikgaitsedi tsa bona ke Tseruja le Abigaile. Bara ba Tseruja ke Abishai, Joabe, le 

Asaele; bona ba bararo. 

17Abigaile a tswala Amasa; ntata Amasa ke Jethere, Moishmaele. 

18Haele Kalebe, mora Hetsrone, a tswala bana ka mosadi wa hae Asuba le ka Jeriothe; 

bara ba hae ka Asuba ke Jeshere, Shobabe, le Ardone. 

19Eitse hobane Asuba a timele, Kalebe a inkela Efrathe; eo a mo tswalla Hure, 

20Hure a tswala Uri, Uri a tswala Betsaleele. 

21Hamorao, Hetsrone a kena ho moradi wa Makire, ntata Gileade, a mo nyala a le 

dilemo tse mashome a tsheletseng; eo a mo tswalla Segube. 

22Segube a tswala Jaire, ya ileng a ba le metse e mashome a mabedi a metso e meraro 

naheng ya Gileade. 

23Bageshure le Baarame ba ba amoha metse ya Jaire, le Kenathe ka metsana ya teng, e 

le metse e mashome a tsheletseng. Metse eo kaofela e ne e le ya bara ba Makire, ntata 

Gileade. 

24Eitse hobane Hetsrone a timele Kaleb-Efratha, Abija, mosadi wa Hetsrone, a boela a 

mo tswalla Ashure, ntata Tekowa. 

25Bara ba Jerameele, letsibolo la Hetsrone, letsibolo la hae ke Rame;ba bang ke Buna, 

Orene, Otseme, le Akija. 

26Jerameele o ne a na le mosadi e mong, bitso la hae e le Athara; ke yena mma 

Oname. 

27Bara ba Rame, letsibolo la Jerameele, ke Maatse, Jamine, le Ekere. 

28Bara ba Oname ke Shammai le Jada. Bara ba Shammai ke Nadabe le Abishure. 

29Lebitso la mosadi wa Abishure e ne e le Abikaile; a mo tswalla Akbane le Molede. 

30Bara ba Nadabe ke Selede le Appaime; Selede yena a timela a se na bana. 

31Mora wa Appaime ke Jishei. Mora wa Jishei ke Sheshane. Mora wa Sheshane ke 

Aklai. 

32Bara ba Jada, moena Shammai, ke Jethere le Jonathane; empa Jethere a timela a se 

na bana. 

33Bara ba Jonathane ke Pelethe le Sasa. Bao ke bara ba Jerameele. 

34Haele Sheshane, o ne a se na bara, a ena le baradi feela. Sheshane o ne a na le 

mohlanka wa Moegepeta, eo bitso la hae e neng e le Jarha. 

35Sheshane a nea mohlanka wa hae moradi wa hae, e be mosadi wa hae; mme eo a mo 

tswalla Attai. 

36Attai a tswala Nathane, Nathane a tswala Sabade, 

37Sabade a tswala Eflale, Eflale a tswala Obede, 

38Obede a tswala Jehu, Jehu a tswala Asaria, 

39Asaria a tswala Haletse, Haletse a tswala Elasa, 

40Elasa a tswala Sismai, Sismai a tswala Shallume, 

41Shaume a tswala Jekamia, Jekamia a tswala Elishama. 

42Bara ba Kalebe, moena Jerameele, ke Mesha, letsibolo la hae; ke yena ntata Sife; 

mora wa hae ke Maresha, ntata Hebrone. 

43Bara ba Hebrone ke Kora, Tappua, Rekeme, le Shema. 

44Shema a tswala Rahame, ntata Jorkeame; Rekeme yena a tswala Shammai. 

45Mora Shammai ke Maone; Maone ke ntata Bethe-Tsure. 

46Efa, serethe sa Kalebe, a tswala Harane, Motsa, le Gasese; Harane a tswala Gasese. 

47Bara ba Jadai ke Regeme, Jothame, Geshane, Pelethe, Efa, le Shaafe. 

48Maaka, serethe sa Kalebe, a tswala Shebere le Tirhana. 

49A tswala le Shaafe ntata Madmanna, Sheva ntata Makbena le Gibea; moradi wa 

Kalebe e ne e le Aksa. 

50Bara ba Kalebe, mora Hure, letsibolo la Efrata, ke bana: ke Shobale ntata Kiryathe-

Jearime, 

51Salma ntata Bethlehema, Harefe, ntata Bethe-Gadere. 

52Shobale, ntata Kiryathe-Jearime, o ne a na le bara: ke Harowe le Hatsi-

Hammenuhothe. 

53Masika a Kiryathe-Jearime ke Bajethre, Baputhe, Bashumathe, le Bamishrae; ho 

bona ho tswile Batsoreathe le Baeshtaole. 

54Bara ba Salma ke Bethlehema, Banethofathe, Athrothe-Bethe-Joabe, le mothapo o 

mong wa Bahammanahthi, le Batsore. 

55Haele masika a bangodi ba neng ba ahile Jabetse, ke Bathireathe, Bashimeathe, le 

Basukathe. Ke bona Bakene ba tswileng ho Hamathe hlooho ya ntlo ya Rekabe. 

I DIKRONIKE 3 

Lesika la bana ba Davida. 

1Bara ba Davida, bao a ba tswaletsweng a le Hebrone ke bana: Wa letsibolo ke 

Amnone wa Akinoame wa Jisreele; wa bobedi ke Daniele wa Abigaile wa Karmele; 

2wa boraro ke Absalome, mora Maaka, moradi wa Talmai, morena wa Geshure; wa 

bone ke Adonija, mora Haggithe; 

3wa bohlano ke Shefatia wa Abithale; wa botshelela ke Jithreame, ka Egla, mosadi wa 

hae. 

4Bao ba tsheletseng a tswallwa bona a le Hebrone; ke hona moo a kileng a busa lemo 

tse supileng tse nang le kgwedi tse tsheletseng; mme Jerusalema, a boela a busa lemo 

tse mashome a mararo a metso e meraro. 

5Bao a ba tswaletsweng a le Jerusalema ke bana: ke Shimea, Shobabe, Nathane, le 

Salomone, ba bane ke ba Bathe-Shua, moradi wa Ammiele; 

6hape, ke Jibhare, Elishama, Elifelethe, 

7Noga, Nefege, Jafia, 

8Elishama, Eliada, le Elifelethe; bao ba robile mono o le mong. 

9Bao kaofela e ne e le bara ba Davida, ho sa balwe le bara ba hae ba direthe. Kgaitsedi 

ya bona e ne e le Tamare. 

10Mora Salomone ke Roboame, mora wa hae ke Abija, mora wa hae ke Asa, mora wa 

hae ke Josafate, 

11mora wa hae ke Jorame, mora wa hae ke Akasia, mora wa wa hae ke Joase, 

12mora wa hae ke Amatsia, mora wa hae ke Asaria, mora wa hae ke Jothame, 

13mora wa hae ke Akase, mora wa hae ke Esekiase, mora wa hae ke Manasse, 

14mora wa hae ke Amone, mora wa hae ke Josiase. 

15Bara ba Josiase ke Jokanane, wa letsibolo; wa bobedi ke Jojakime, wa boraro ke 

Tsedekia, wa bone ke Shallume. 

16Bara ba Jojakime ke mora hae Jekonia; mora hae ke Tsedekia. 

17Bara ba Jekonia ke Assire; bara ba hae ke Salathiele, 

18Malkirame, Pedaia, Shenatsare, Jekamia, Hoshama, le Nedabia. 

19Bara ba Pedaia ke Sorobabele, le Shimei; bara ba Sorobabele ke Meshullame, le 

Hanania, le kgaitsedi ya bona Shelomithe; 

20le Hashuba, Ohele, Berekia, Hasadia, le Jushabe-Hesede: bao ba bahlano. 

21Bara ba Hanania ke Pelethia le Esaia; hape, ke bara ba Rafaia, le bara ba Arnane, le 

bara ba Obadia, le bara ba Shekania. 

22Mora wa Shekania ke Shemaia; bara ba Shemaia ke Hattushe, Jigeale, Baria, 

Nearia, le Shafathe: bao ba tsheletse. 

23Bara ba Nearia ke Eleoenai, Esekiase, le Asrikame: bao ba bararo. 

24Bara ba Eleoenai ke Hodavia, Eliashibe, Pelaia, Akkube, Johanane, Delaia, le 

Anani: bao ba supile. 

I DIKRONIKE 4 

Ditloholo tsa Juda le Simeone. 

1Bara ba Juda ke Peretse, Hetsrone, Karmi, Hure, le Shobale. 

2Reaia, mora Shobale, a tswala Jahathe; Jahathe a tswala Akumai le Lahade: ke yona 

meloko ya Batsoreathe. 

3Bao e leng ba Abi-Ethame ke Jisreele, Jishma, le Jidbashe; bitso la kgaitsedi ya bona 

ke Hatselelponi; 

4hape ke Penuele ntata Gedore, le Esere ntata Husha. Bao ke bara ba Hure, letsibolo la 

Efrata, ntata Bethlehema. 

5Ashure, ntata Tekowa, o ne a ena le basadi ba babedi, Helea le Naara. 

6Naara a mo tswalla Akussame, Hefere, Themeni, le Ahahashtari: bao ke bara ba 

Naara. 

7Bara ba Helea ke Tserethe, Tsohare, le Ethnane. 

8Hakotse a tswala Anube, le Hatsobeba, le lesika la Akarhele, mora Harume. 

9Jaebetse yena o ne a hlompheha ho ena le banababo; mme mmae o ne a mo reile 

lebitso la Jaebetse, ka ho re: Ke mo tswetse ka bohloko. 

10Jaebetse a bitsa Modimo wa Iseraele, a re: Oho, o ke o ntlhohonolofatse; o atise 

naha ya ka; letsoho la hao le nne le be ho nna; hape, ako ntshireletse bobeng, bo tle bo 

se ke ba nkutlwisa bohloko. Yaba Modimo o mo sitsa ka seo a se kopileng. 

11Kelube, ngwanabo Shuha, a tswala Mehire, ntata Eshthone. 

12Eshthone a tswala Bethe-Rafa, Pasea, le Thehinna ntata Irnahashe. Bao ke banna ba 

ha Reka. 

13Bara ba Kenase ke Othniele le Seraia; mora wa Othniele ke Hathathe. 

14Meonothai a tswala Ofra; mme Seraia a tswala Joabe, ntata Ge-Harashime; bao e ne 

e le malala. 

15Bara ba Kalebe, mora Jefunne, ke Iru, Ela, le Naame, le bara ba Ela, le Kenase. 

16Bara ba Jehalleleele ke Sife, Sifa, Thiria, le Asareele. 

17Bara ba Esdrase ke Jethere, Merede, Efere, le Jalone; mosadi wa Merede a tswala 

Miriame, Shammai, le Jishba, ntata Eshthemowa. 

18Mosadi wa hae, Jehudija, a tswala Jerede ntata Gedore, le Hebere ntata Soko, le 

Jekuthiele ntata Sanowa. Bao ba pele ke bara ba Bithia, moradi wa Faro, ya neng a 

nyetswe ke Merede. 

19Bara ba mosadi wa Hodia, kgaitsedi ya Nahame, ke ntata Kehila Mogarme, le 

Eshthemowa Momaakathe. 

20Bara ba Simone ke Amnone, Rinna, Bene-Hanane, le Thilone. Bara ba Jishei ke 

Sohethe le Bene-Sohethe. 

21Bara ba Shela, mora Juda, ke Ere ntata Leka, le Laeda ntata Maresha, le masika a ba 

neng ba sebetsa masela a lene, e le ba ntlo ya Ashbea, 

22le Jokime, le banna ba Koseba, le Joase, le Sarafe, ba kileng ba busa Moabe, le 

Jashubi-Leheme. Taba tseo ke taba tsa kgale. 

23Bao ke dibopi; ba ne ba ahile Netaime le Gedera; ba ne ba aha hammoho le morena, 

ba tle ba sebetse mosebetsi wa hae. 

24Bara ba Simeone ke Nemuele, Jamine, Jeribe, Sera, le Saule; 

25le Shallume mora hae, le Mibsame mora hae, le Mishma mora hae. 

26Bara ba Mishma ke mora hae Hammuele, le mora hae Sakkure, le mora hae Shimei. 

27Shimei yena o ne a na le bara ba leshome le metso e tsheletseng le baradi ba 

tsheletseng; empa banababo ba ne ba se na bana ba bangata, mme masika a bona ha a 

ka a ata, jwaloka a bana ba Juda. 

28Ba ya haha Beerseba, Molada, Hatsare-Shuale, 

29Bilha, Etseme, Tholade, 

30Bethuele, Horma Tsiklage. 

31Bethe-Markabothe, Hatsare-Susime, Bethe-Birei, le Shaaraime. Ke yona metse ya 

bona ho ya fihla mehleng ya puso ya Davida. 

32Metse ya bona ke Ethame, Aine, Rimmone, Thokene, le Ashane: ke metse e 

mehlano; 

33hape ke metsana ya bona kaofela e neng e kopile metse eo, ho ya fihla Baale. 

Madulo a bona ke ao le lesika la bona ke leo. 

34Haele Meshobabe, Jamleke, Joshua mora Amatsia, 

35Joele, Jehu mora Joshibia, mora Seraia, mora Asiele, 

36le Elioenai, Jaakoba, Jeshohaia, Asaia, Adiele, Jesimiele, Benaia, 

37le Sisa mora Shifei, mora Allone, mora Jedaia, mora Shimri, mora Shemaia, 

38bao ha ba thonngwa ka mabitso a bona, e ne e le mahosana melokong ya bona; mme 

matlo a bontata bona a nna a ata haholo. 

39Ba ya fihla pela Gedore, ho ya fihla ka nqa ho le letshehadi ho kgohlo, hore ba batle 

makgulo a mehlape ya bona. 

40Ba fihlela makgulo a nonneng, a molemo, naha ya teng e le sephara e letse, e dutse 

ka kgotso; ke Bakama ba neng ba ahile teng mehleng ya boholoholo. 

41Bao ba tswang ho thonngwa ka mabitso a bona ba ne ba tlile moo mehleng ya 

Esekiase, morena wa Juda; ba ne ba timeditse ditente tsa bona, le Bameunime, mme 

ba ba neela anathema; le kajeno ho ntse ho le jwalo;ba aha tulong tsa bona; hobane 

teng ho ne ho na le makgulo a mehlape ya bona. 

42Ba bang ho bona, ba bara ba Simeone, e le banna ba makgolo a mahlano, ba 

futuhela thaba ya Seire, ba laotswe ke Pelathia, Nearia, Refaia, le Usiele, bara ba 

Jishei. 

43Ba qhala masala a Baamaleke a neng a phonyohile, mme ba aha teng ho fihla 

tsatsing la kajeno. 

I DIKRONIKE 5 

Ditloholo tsa Rubene, tsa Gade, le tsa Manasse. 

1Bana ke bara ba Rubene, letsibolo la Iseraele. E ne e le yena letsibolo; empa 

kahobane a ne a silafaditse malao a ntatae, boholo ba hae ba ho tswalwa bo ne bo 

neilwe bara ba Josefa, mora Iseraele; leha ho le jwalo, e ne e se hore Josefa a ngolwe 

mangolong a meloko ka ho re o na le boholo ba ho tswalwa. 

2Hobane ke Juda ya ileng a feta banababo, mme ke ho yena ho tswileng morena; leha 

ho le jwalo, ditokelo tsa boholo ba ho tswalwa e ne e le tsa Josefa. 

3Bara ba Rubene, letsibolo la Iseraele, ke Henoke, Pallu, Hetsrone, le Karmi. 

4Bara ba Joele ke mora hae Shemaia, le Gogo mora hae, le Shimei mora hae, 

5le Mikea, mora hae, le Reaia mora hae, le Baale mora hae, 

6le Beera mora hae, eo Tilgathe-Pilnesere, morena wa Assiria, a ileng a mo isa 

kgolehong; e ne e le kgosana ya Barubene. 

7Meloko ya banababo, ha ho balwa lesika la meloko ya bona, e moholo e ne e le 

Jeiele, le Sakaria, 

8le Bela mora Asase, mora Shema, mora Joele, ya neng a ahile Aroere, ho ya fihla 

Nebo le Baale-Meone; 

9ka nqa botjhabela, o ne a ahile naheng e fihlang moeding wa lefeella, ho tloha 

nokeng ya Eufrate; hobane mehlape ya bona e ne e atile haholo naheng ya Gileade. 

10Mehleng ya Saule, ba futuhela Bahagarene, ba ba bolaya, mme ba aha ditenteng tsa 

bona, naheng yohle e nqa botjhabela ho Gileade. 

11Bana ba Gade bona ba ne ba ahile mabapa le Barubene, naheng ya Bashane, ho ya 

kgutla Salka: 

12e moholo ke Joele, ya mo hlahlamang ke Shafame, le Jaenai, le Shafathe naheng 

ea Bashane. 

13Banababo,bana ba ntlo ya bontata bona, ke Mikaele, Meshullame, Sheba, Jorai, 

Jaekane, Sia, le Ebere; ba ne ba supile. 

14Ke bao bana ba Abikaele, mora Huri, mora Jarowa, mora Gileade, mora Mikaele, 

mora Jeshishai, mora Jahdo, mora Buse; 

15Aki, mora Abdiele, mora Guni, ke kgosana ya matlo a bontata bona. 

16Ba kile ba aha naheng ya Gileade, Bashane, le metseng ya teng, le merakeng yohle 

ya Sarone, meeding ya yona. 

17Kaofela ha bao ba ne ba ntse ba balwa masikeng a bona mehleng ya Jothame, 

morena wa Juda, le mehleng ya Jeroboame, morena wa Iseraele. 

18Bara ba Rubene, le Bagade, le ba mothapo o mong wa Manasse, bao e neng e le 

bahale, banna ba hlomelang thebe le sabole, ba fulang ka seqha, ba tsebang ntwa, e ne 

e le dikete tse mashome a mane a metso e mene tse nang le makgolo a supileng le 

mashome a tsheletseng, ba neng ba ka nna ba futuha. 

19Ba hla ba futuhela Bahagarene, le Jethure, le Nafishe, le Nodabe. 

20Ba ya ba tlatsitswe, mme Bahagarene ba neelwa matsohong a bona, le bohle bao ba 

neng ba na le bona; hobane bao ba ne ba howeleditse ho Modimo ba le ntweng, mme 

wa ba utlwa, ke hobane ba ne ba beile tshepo ya bona ho wona. 

21Ba hapa le makgomo a bona, dikamele tse dikete tse mashome a mahlano, le dinku 

tse makgolo a mabedi a mashome a mahlano a dikete, le diesele tse kete tse pedi, ba 

bolaya le batho ba lekgolo la dikete. 

22Ha fela ha bolawa ba bangata, hobane ntwa e ne e le ya Modimo. Mme ba aha 

tulong tsa bona ho fihlela mohla kgoleho. 

23Le bona bana ba mothapo o mong wa Manasse ba aha naheng eo; ba aha ba tletse ho 

tloha Bashane ho ya Baale-Hermone, le Senire, le thabeng ya Hermone. 

24Dihlooho tsa matlo a bontata bona ke Efere, le Jishei, le Eliele, le Asriele, le 

Jeremia, le Hodavia, le Jahdiele, e neng e le bahale, banna ba tumileng, dihlooho tsa 

matlo a bontata bona. 

25Ba kwenehela Modimo wa bontata bona, mme ba latela medimo ya ditjhaba tsa 

naha eo, tseo Modimo o neng o di timeditse pela bona. 

26Yaba moo Modimo wa Iseraele o susumetsang pelo ya Pule, morena wa Assiria, le 

pelo ya Tilgathe-Pilnesere, morena wa Assiria, mme a tlosa Barubene, le Bagade, le 

ba mothapo o mong wa Manasse, a ba isa Hala, le Habore, le Hara, le nokeng ya 

Gosane, ho fihlela kajeno. 

I DIKRONIKE 6 

Ditloholo tsa Levi. 

1Bara ba Levi ke Gershome, Kehathe, le Merari. 

2Bara ba Kehathe ke Amrame, Jitsehare, Hebrone, le Usiele. Bana ba Amrame ke 

Aarone, Moshe, le Miriame. 

3Bara ba Aarone ke Nadabe, Abihu, Eleasare, le Ithamare. 

4Eleasare a tswala Finease, Finease a tswala Abishua, 

5Abishua a tswala Bukki, Bukki a tswala Ussi, 

6Ussi a tswala Serahia, Serahia a tswala Merajothe, 

7Merajothe a tswala Amaria, Amaria a tswala Akitube, 

8Akitube a tswala Tsadoke, Tsadoke a tswala Akimaatse, 

9Akimaatse a tswala Asaria, Asaria a tswala Johanane, 

10Johanane a tswala Asaria, ya kileng a tshwara tshebetso ya boprista tempeleng e 

hahilweng Jerusalema ke Salomone; 

11Asaria a tswala Amaria, Amaria a tswala Akitube, 

12Akitube a tswala Tsadoke, Tsadoke a tswala Shallume, 

13Shallume a tswala Hilkia, Hilkia a tswala Asaria, 

14Asaria a tswala Seraia, Seraia a tswala Jehotsadake. 

15Ke eo Jehotsadake ya ileng kgolehong, mohla Jehova a tlosang Juda le ba 

Jerusalema ka letsoho la Nebukadnesare. 

16Bara ba Levi ke Gershome, Kehathe, le Merari. 

17Mabitso a bara ba Gershome ke Libni le Shimei. 

18Bara ba Kehathe ke Amrame, Jitsehare, Hebrone, le Usiele. 

19Bara ba Merari ke Mahali le Mushi. Ke eo meloko ya Balevi ka ho ya ka bontata 

bona. 

20Bara ba Gershome ke Libni, mora wa hae, le Jahathe, mora wa hae, le Simma, mora 

wa hae, 

21le Jowa, mora wa hae, le Iddo, mora wa hae, le Sera, mora wa hae, le Jeathrai, mora 

wa hae. 

22Bara ba Kehathe ke Amminadabe, mora wa hae, le Kore, mora wa hae, le Assire, 

mora wa hae, 

23le Elkana, mora wa hae, le Ebiasafe, mora wa hae, le Assire, mora wa hae, 

24le Thahathe, mora wa hae, le Uriele, mora wa hae, le Osiase, mora wa hae, le Saule, 

mora wa hae. 

25Bara ba Elkana ke Amasai le Akimothe. 

26Haele Elkana, mora wa Elkana ke Tsofai, mora wa hae, Nahathe, mora wa hae, 

27Eliabe, mora wa hae, le Jerohame, mora wa hae, le Elkana, mora wa hae. 

28Bara ba Samuele, ke Joele, letsibolo la hae, wa bobedi ke Abia. 

29Bara ba Merari ke Mahali, le Libni, mora wa hae, le Shimei, mora wa hae, le Ussa, 

mora wa hae, 

30le Shimea, mora wa hae, le Haggia, mora wa hae, le Asaia mora wa hae. 

31Ba kileng ba bewa ke Davida ho tsamaisa tshebetso ya dipina tlung ya Jehova, 

mohla areka e boneng phomolo, ke bana: 

32ba nna ba etsa tshebetso eo ka pina pela moo tabernakele ya tente ya pokano e 

hlomilweng teng, ho fihlela ha Salomone a haha ntlo ya Jehova Jerusalema; teng, ba 

boela ba tshwara tshebetso ya bona ka lenaneo la bona la ho fapana. 

33Ba neng ba tshwara tshebetso eo hammoho le bana ba bona, ho bara ba Bakehathe e 

ne e le sebini Hemane, mora Joele, mora Samuele, 

34mora Elkana, mora Jerohame, mora Eliele, mora Thowa, 

35mora Tsufe, mora Elkana, mora Mahathe, mora Amasai, 

36mora Elkana, mora Joele, mora Asaria, mora Sofonia, 

37mora Thahathe, mora Assire, mora Ebiasafe, mora Kore, 

38mora Jitsehare, mora Kehathe, mora Levi, mora Iseraele. 

39E mong e ne e le Asafe, ngwanabo, ya neng a ema ka letsohong la hae le letona; ke 

Asafe, mora Berekia, mora Shimea, 

40mora Mikaele, mora Baaseia, mora Malkija, 

41mora Ethni, mora Sera, mora Adaia, 

42mora Ethane, mora Simma, mora Shimei, 

43mora Jahathe, mora Gershome, mora Levi. 

44Haele banababo bona, bara ba Merari, ba ne ba ema ka letsohong le letshehadi: e ne 

e le Ethane, mora Kishi, mora Abdi, mora Malluke, 

45mora Hashabia, mora Amatsia, mora Hilkia, 

46mora Amtsi, mora Bani, mora Shemere, 

47mora Mahali, mora Mushi, mora Merari, mora Levi. 

48Banababo bona, e leng Balevi ba bang, le bona ba newa ditshebetso tsohle tsa 

tabernakele ya ntlo ya Modimo. 

49Aarone le bara ba hae ba ne ba hlahisa mahlabelo aletareng ya ditjheso le dibano 

aletareng ya dibano; hape ba ne ba neilwe mesebetsi yohle ya sehalaledisiso, hore ba 

etsetse Iseraele pheko, kahohle kamoo Moshe, mohlanka wa Modimo, a neng a laetse 

kateng. 

50Bara ba Aarone, ke Eleasare, mora hae, le Finease, mora hae, le Abishua, mora hae, 

51le Bukki, mora hae, le Ussi, mora hae, le Serahia, mora hae, 

52le Merajothe, mora hae, le Amaria, mora hae, le Akitube, mora hae, 

53le Tsadoke, mora hae, le Akimaatse, mora hae. 

54Madulo a bara ba Aarone, ba meloko ya Bakehathe, a metse ya bona naheng ya 

bona, ao ba kileng ba abelwa wona ka lotho, ke ana: 

55Ba newa Hebrone naheng ya Juda, le mathoko a teng ka nqa tsohle. 

56Haele masimo a motse oo le metsana ya wona, ba e nea Kalebe, mora Jefunne. 

57Hape, bara ba Aarone ba newa metse e meng Juda: ke Hebrone, motse wa 

setshabelo, le Libna, ka mathoko a wona, le Jatthire le Eshthemowa ka mathoko a 

teng, 

58le Hilene le mathoko a teng, le Debire le mathoko a teng, 

59ka Ashane le mathoko a teng, le Bethe-Shemeshe ka mathoko a teng. 

60Lelokong la Benjamine, ba newa Geba le mathoko a teng, le Allemethe le mathoko 

a teng, le Anathothe ka mathoko a teng. Metse yohle ya bona, melokong ya bona, e ne 

e le metse e leshome le metso e meraro. 

61Bara ba Kehathe, ba neng ba setse ba mofuta wa leloko leo, ba newa metse ka lotho 

naheng ya leloko la Efraime, le ya leloko la Dane le ya mothapo o mong wa leloko la 

Manasse, ya eba metse e leshome. 



693 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

62Bara ba Gershome bona, ka ho ya ka meloko ya bona, ba newa metse e leshome le 

metso e meraro lelokong la Issaskare, le lelokong la Asere, le lelokong la Nefthali, le 

lelokong la Manasse naheng ya Bashane. 

63Bara ba Merari, ka ho ya ka meloko ya bona, ba newa metse e leshome le metso e 

mmedi ka lotho lelokong la Rubene, le lelokong la Gade, le lelokong la Sabulone. 

64Bana ba Iseraele ba nea Balevi metse eo ka mathoko a yona. 

65Hape, lelokong la bana ba Juda, le lelokong la bana ba Simeone, le lelokong la bana 

ba Benjamine, ba ba nea, ka lotho, metse eo e thontsweng ka mabitso a yona. 

66Ba setseng ba meloko ya bara ba Kehathe ba bona metse eo ba ka ahang ho yona 

lelokong la Efraime. 

67Ba ba nea metse ya setshabelo: ke Sikeme, thabeng ya Efraime, le mathoko a teng; 

le Gesere ka mathoko a teng, 

68le Jokmeame ka mathoko a teng, le Bethe-Horone le mathoko a teng; 

69le Ajalone le mathoko a teng, le Gathe-Rimmone le mathoko a teng; 

70le mothapong o mong wa leloko la Manasse, ba setseng ba leloko la bara ba 

Kehathe ba newa Anere le mathoko a teng, le Bileame le mathoko a teng. 

71Bara ba Gershome bona ba newa, mothapong o mong wa leloko la Manasse, Golane 

le mathoko a teng naheng ya Bashane, le Ashtarothe le mathoko a teng; 

72lelokong la Issaskare, ba newa Kedeshe le mathoko a teng, Dabrathe le mathoko a 

teng, 

73le Ramothe ka mathoko a teng, le Aneme ka mathoko a teng. 

74Lelokong la Asere, ba newa Mashale ka mathoko a teng, le Abdone ka mathoko a 

teng, 

75le Hukoke le mathoko a teng, le Rehobe ka mathoko a teng; 

76hape, lelokong la Nefthali ba newa Kedeshe wa Galelea le mathoko a teng, le 

Hammone le mathoko a teng, le Kiryathaime le mathoko a teng. 

77Ba setseng ba bana ba Merari, lelokong la Sabulone ba newa Rimmone le mathoko 

a teng, le Thabore le mathoko a teng; 

78ka mose wane ho Jordane, pela Jeriko, ka nqa botjhabela ho Jordane, ba 

newalelokong la Rubene Betsere o leng nahathothe le mathoko a teng, le Jahtsa le 

mathoko a teng, 

79Kedemothe le mathoko a teng, le Mefaathe le mathoko a teng. 

80Lelokong la Gade, ba newa Ramothe-Gileade le mathoko a teng, Mahamaine le 

mathoko a teng, 

81le Heshbone le mathoko a teng, le Jaesere le mathoko a teng. 

I DIKRONIKE 7 

Ditloholo tsa Issaskare, tsa Benjamine, tsa Nefthali, tsa Manasse, tsa Efraime le 
tsa Asere. 

1Bara ba Issaskare ke Thola, Pua, Jashube, le Shimrone; ba bane. 

2Bara ba Thola ke Ussi, Refaia, Jeriele, Jahmai, Jibsame, le Samuele; ke tsona 

dihlooho tsa matlo a bontata bona, ke ba ha Thola; e ne e le banna ba bahale 

melokong ya bona. Mehleng ya Davida, ba ntlo eo e ne e le banna ba dikete tse 

mashome a mabedi a metso e mmedi tse nang le makgolo a tsheletseng. 

3Mora wa Ussi ke Jisraia; bara ba Jisraia ke Mikaele, Obadia, Joele, le Jishia; ba 

bahlano; kaofela ha bona e ne e le mahosana. 

4Melokong ya bona, ha ho uwa ka matlo a bontata bona, ba ne ba ena le dihlopha tsa 

bahlabani ba lwanang, baetsang batho ba dikete tse mashome a mararo a metso e 

tsheletseng; ba ne ba na le basadi le bana ba bangata. 

5Bao e leng banababo bona melokong yohle ya Issaskare, e ne e le banna ba bahale, 

bao palo ya bona masikeng wohle a bona e neng e le dikete tse mashome a robileng 

meno e le mmedi a metso e supileng. 

6Bara ba Benjamine ke Bela, Bekere, le Jediaele; ba bararo. 

7Bara ba Bela ke Etsbone, Ussi, Usiele, Jerimothe, le Iri; ba bahlano; e ne e le 

dihlooho matlung a bontata bona, banna ba bahale; masikeng a bona ha ba balwa, e ne 

e le dikete tse mashome a mabedi a metso e mmedi tse nang le mashome a mararo a 

metso e mene. 

8Bara ba Bekere ke Semira, Joashe, Eliesere, Eleoenai, Omri, Jerimothe, Abija, 

Anathothe, le Alamethe. Bao kaofela ke bara ba Bekere. 

9Ha ba balwa ka lesika la bona le meloko ya bona, ho uwa ka dihlooho tsa matlo a 

bontata bona, banna ba bahale, ba etsa kete tse mashome a mabedi tse nang le 

makgolo a mabedi. 

10Hape, mora wa Jediaele ke Bilhane; bara ba Bilhane ke Jeushe, Benjamine, Ehude, 

Kenaana, Sethane, Tarshishe, le Akishahare. 

11Bao kaofela ke bara ba Jediaele, ha ho uwa ka dihlooho tsa matlo a bontata bona, e 

le banna ba bahale, banna ba dikete tse leshome le metso e supileng tse nang le 

makgolo a mabedi, ba loketseng ho futuha le ho lwana. 

12Hape, ho na le Shuppime, le Huppime, bara ba Ire. Hape keHushime, mora wa 

Akere. 

13Bara ba Nefthali ke Jahtsiele, Guni Jetsere, le Shallume; bao ke bara ba Bilha. 

14Bara ba Manasse, ke Asriele eo mosadi wa hae a mo tswaletseng yena; serethe sa 

hae sa Mosiria se mo tswalla Makire, ntata Gileade; 

15Makire a nka mosadi wa Huppime le Shuppime; lebitso la kgaitsedi ya hae ke 

Maaka. Bitso la mora wa hae wa bobedi ke Tselofkade; mme Tselofkade a tswala 

basetsana. 

16Maaka, mosadi wa Makire, a tswala moshanyana, mme a mo rea lebitso la Pereshe; 

bitso la moenae ya eba Shereshe, mme bara ba hae ke Ulame le Rekeme. 

17Mora wa Ulame ke Bedane. Bao ke bara ba Gileade, mora Makire, mora Manasse. 

18Kgaitsedi ya hae Hammolekethe a tswala Ishode, Abiesere, le Mahala. 

19Bara ba Shemida ke Akiane, Sikeme, Likhi, le Aniame. 

20Bara ba Efraime ke Shuthela, le mora hae Berede, le Thahathe, mora hae, le Eleada, 

mora hae, le Thahathe, mora hae, 

21le Sabade, mora hae, le Shutela, mora hae, le Esere, le Eleade, ba neng ba bolawe ke 

banna ba Gathe ba neng ba le naheng eo, mohla ba futuhelang ho hapa dikgomo. 

22Ntata bona Efraime a ba llela ka matsatsi a mangata, mme banababo ba tla ho yena 

matshedisong. 

23A boela a ya ho mosadi wa hae, mme a emola, a ba a tswala moshanyana, mme a 

mo rea lebitso la Beria (ya kotsing), kahobane ntlo ya hae e ne e tswile kotsi. 

24Moradi wa hae ke Sheera, ya ileng a haha Bethe-Horone ya katlase, le Bethe-

Horone ya kahodimo, le Ussene-Sheera. 

25Mora Beria ke Refa, e mong ke Reshefe, le Thela, mora hae le Thahane, mora hae, 

26le Laedane, mora hae, le Ammihude, mora hae, le Elishama, mora hae, 

27le Nune, mora hae, le Joshua, mora hae. 

28Fatshe la bona le neng le ruilwe ke bona le madulo a bona e ne e le Bethele le 

metsana ya teng, le Naarane ka nqa botjhabela, le Gesere nqa bophirimela le metsana 

ya teng; Sikeme le metsana ya teng, ho ya fihla Gasa le metsana ya teng; 

29pela moedi wa bana ba Manasse ke Bethe-Sheane le metsana ya teng, Thaanake le 

metsana ya teng, Megiddo le metsana ya teng, Dore le metsana ya teng. Metseng eo, 

ho ne ho ahile bana ba Josefa, mora Iseraele. 

30Bara ba Asere ke Jimna, Jishva, Jishvi, Beria, le Sera kgaitsedi ya bona. 

31Bara ba Beria ke Hebere le Malkiele, ntata Birsavithe. 

32Hebere yena a tswala Jaflethe, Shomere, Hothame, le Shua kgaitsedi ya bona. 

33Bara ba Jaflethe ke Pasake, Bimhale, le Ashvathe. Bao ke bana ba Jaflethe. 

34Bara ba Shamere ke Aki, Rohega, Hubba le Arame. 

35Bara ba Heleme moenae ke Tsofa, Jimna, Sheleshe, le Amale. 

36Bara ba Tsofa ke Sua, Harnefere, Shuale, Beri, Jimra, 

37Betsere, Hode, Shamma, Shilsha, Jithrane, le Beera. 

38Bara ba Jethere ke Jefunne, Pispa, le Ara. 

39Bara ba Ulla ke Ara, Hanniele, le Ritsia. 

40Bao kaofela ke bana ba Asere, e ne e le dihlooho matlung a bontata bona, banna ba 

kgethilweng, ba bahale, ba baholo hara mahosana. Ka ho ya ka lesika la bona, ba teng 

ba neng ba loketse ho futuha le ho lwana e ne e le ba dikete tse mashome a mabedi a 

metso e tsheletseng. 

I DIKRONIKE 8 

Ditloholo tsa Benjamine tse ahileng Jerusalema. 

1Haele Benjamine, a tswala letsibolo la hae Bela; Ashbele ya eba wa bobedi, Akra wa 

boraro, 

2Noha wa bone, le Rafa wa bohlano. 

3Bara ba Bela ke Addare, Gera, Abihude, 

4Abishua, Naamane, Akowa, 

5Gera, Shefufane, le Hurame. 

6Bana ba Ehude ke bana; e ne e le dihlooho tsa matlo a bontata baahi ba Geba, ba ba 

ba ba falaletsa Manahathe: 

7ke Naamane, Akija, le Gera; Gera ke yena ya neng a ba falatse. A tswala Ussa le 

Akihude. 

8Shaharaime a tswala bana naheng ya Moabe, hobane a kgutlise basadi ba hae 

Hushime le Baara. 

9Ka mosadi wa hae Hodeshe, a tswala Jobabe, Tsibia, Mesha, Malkame, 

10Jeutse, Shokia, le Mirma. Ke bona bara ba hae, dihlooho tsa matlo a bontata bona. 

11Ka Hushime, a tswala Abithube le Elpaale. 

12Bara ba Elpaale ke Ebere, Misheame, Shemere ya hahileng Ono, le Lode, le 

metsaneng ya teng. 

13Hape, ke Beria le Shema, dihlooho tsa matlo a bontata baahi ba Ajalone, ba neng ba 

leleke ba ahileng Gathe; 

14le Akio, Shashake, Jeremothe, 

15Sebadia, Arade, Edere, 

16Mikaele, Jisfa le Joha: ke bara ba Beria; 

17Sebadia, Meshullame, Hiski, Hebere, 

18le Jishmerai, Jislia, le Jobabe: ke bara ba Elpaale; 

19hape, ke Jakime, Sikri, Sabdi, 

20Elienai, Tsillethai, le Eliele, 

21le Adaia, Beraia, le Shimrathe: ke bara ba Shimei; 

22le Jishpane, Ebere, Eliele, 

23Abdone, Sikri, Hanane, 

24Hanania, Elame, Anthothija, 

25Jifdeia, le Penuele: ke bara ba Shashake; 

26le Shamsherai, Sheharia, Athalia, 

27le Jaareshia, Elia, le Sikri: ke bara ba Jerohame. 

28Bao ke dihlooho tsa matlo a bontata bona, melokong ya bona; ke dihlooho. Ba ne ba 

ahile Jerusalema. 

29Gibeone ho ne ho ahile ntata Gibeone; lebitso la mosadi wa hae e ne e le Maaka. 

30Mora hae wa letsibolo ke Abdone, bara ba bang ke Tsure, Kishe, Baale, Nadabe, 

31Gedore, Akio, le Sekere. 

32Miklothe yena a tswala Shimea. Bao ba ne ba ahile Jerusalema le banababo bona, 

mabapa le bona. 

33Nere a tswala Kishe, Kishe yena a tswala Saule, Saule a tswala Jonathane, 

Malkishua, Abinadabe, le Eshbaale. 

34Mora Jonathane ke Meribe-Baale; mme Meribe-Baale a tswala Mikea. 

35Bara ba Mikea ke Pithone, Meleke, Thaerea, le Akase. 

36Akase a tswala Jehoadda; Jehoadda a tswala Alemethe, Asmavethe, le Simri; Simri 

a tswala Motsa. 

37Motsa a tswala Binea; mora hae ke Rafa, mora hae ke Eleasa, mora hae ke Atsele. 

38Atsele yena a ba le bara ba tsheletseng; mabitso a bona ke Asrikame, Bokru, 

Ishmaele, Shearia, Obadia, le Hanane. Bao kaofela ke bara ba Atsele. 

39Bara ba Esheke ngwanabo, letsibolo la hae ke Ulame, wa bobedi ke Jeushe, wa 

bararo ke Elifelethe. 

40Bara ba Ulame e ne e le bahale, le ba fulang ka seqha; ba eba le bana ba bangata le 

ditloholo, ba etsa lekgolo le nang le mashome a mahlano. Bao kaofela ke bara ba 

Benjamine. 

I DIKRONIKE 9 

Baahi ba Jerusalema kamora kgoleho. 

1Baiseraele kaofela ba balwa jwalo masikeng a bona; ba ngodilwe bukeng ya marena 

a Iseraele. Haele Juda, a iswa kgolehong Babilona ka baka la meikgantsho ya hae. 

2Haele ba kileng ba aha ha bona pele, metseng ya bona, e ne e le Baiseraele, le 

baprista, le Balevi le Banethinime. 

3Jerusalema, ha aha ba bang ba bara ba Juda, le ba bara ba Benjamine, le ba bara ba 

Efraime le Manasse, 

4e leng Uthai, mora Ammihude, mora Omri, mora Imri, mora Bani, wa bara ba 

Peretse, mora Juda. 

5Ho Bashilone, ke Asaia wa letsibolo le bara ba hae; 

6ho bara ba Sera, ke Jeuele le banababo, e leng batho ba makgolo a tsheletseng a 

mashome a robileng mono o le mong. 

7Ho bara ba Benjamine, ke Sallu, mora Meshullame, mora Hodavia, mora Assenua, 

8le Jibneia, mora Jerohame, le Ela, mora Ussi, mora Mikri, le Meshullame, mora 

Shefathia, mora Reuele, mora Jibnija, 

9le banababo, melokong ya bona, e le batho ba makgolo a robileng mono o le mong a 

mashome a mahlano a metso e tsheletseng. Banna bao kaofela e ne e le dihlooho tsa 

matlo a bontata bona, matlung a bontata bona. 

10Ho baprista, ke Jedaeia, Jehojaribe, Jakine, 

11le Asaria, mora Hilkia, mora Meshullame, mora Tsadoke, mora Merajothe, mora 

Akitube, modisa wa ntlo ya Modimo; 

12le Adaia, mora Jerohame, mora Pashkure, mora Malkija, le Maesai, mora Adiele, 

mora Jahsera, mora Meshullame, mora Meshillemithe, mora Immere; 

13le banababo bona, dihlooho tsa matlo a bontata bona, e le batho ba sekete se nang le 

makgolo a supileng le mashome a tsheletseng; e ne e le banna ba matla mosebetsing 

wa tshebetso ya ntlo ya Modimo. 

14Ho Balevi, ke Shemaia, mora Hashube, mora Asrikame, mora Hashabia, wa bara ba 

Merari; 

15le Bakbakkare, Hereshe, Galale, le Matthania, mora Mikea, mora Sikri, mora Asafe; 

16le Obadia, mora Shemaia, mora Galale, mora Jeduthune, le Berekia, mora Asa, 

mora Elkana, ya neng a ahile metseng ya Banethofathe. 

17Balebedi ba menyako ke Shallume, Akkube, Thalmone, Akimane, le banababo 

bona; Shallume e ne e le hlooho ya bona; 

18ho fihlela jwale,o ne a lebeletse monyako wa morena ka nqa botjhabela; e be e le 

bona balebedi ba menyako dihlopheng tsa bara ba Levi. 

19Shallume, mora Kore, mora Ebiasafe, mora Kore, a ena le banababo ba ntlo ya 

ntatae, e leng Bakore, ba ne ba tshwere mosebetsi wa ho lebela menyako ya 

tabernakele; haele bontata bona, ba neng ba disa diahelo tsa Jehova, e ne e le balebedi 

ba monyako wa tsona. 

20Mehleng ya kgale, Finease, mora Eleasare, ya eba modisa wa bona, mme Jehova a 

nna a ba le yena. 

21Sakaria, yena, mora Meshelemia, e ne e le molebedi wa monyako wa tente ya 

pokano. 

22Bao kaofela ba neng ba kgethilwe ho ba balebedi ba menyako, e ne e le ba makgolo 

a mabedi a leshome le metso e mmedi. Ba ne ba badilwe ka masika a bona metsaneng 

ya bona, e le ba neng ba kgethetswe kabelo eo e tiileng, ke Davida le Samuele seboni. 

23Kahoo, bona le bana ba bona ba ne ba lebela menyako ya ntlo ya Jehova, e leng ntlo 

ya tabernakele, ka dihlopha tsa bona. 

24Balebedi ba ne ba le ka nqa tse nne, ka nqa botjhabela, le ka nqa bophirimela, le ka 

nqa leboya, le ka nqa borwa. 

25Banababo bona ba neng ba le metsaneng ya bona, ba ne ba tshwanetse ho tla ho 

bona kamora tshiu tse supileng, ho ya ka dinako tse beilweng. 

26Balevi bao ba bane, e neng e le balebedi ba baholo, ba ne ba le kabelong ya bona 

kamehla, mme hape, ba ne ba lebela dikamore le matlo a matlotlo a ntlo ya Modimo. 

27Ba ne ba hlola bosiu pela ntlo ya Modimo, hobane ba ne ba beilwe ho lebela, mme 

ba ne ba na le kabelo ya ho e bula ka hosasa ho hong le ho hong. 

28Ba bang ba ne ba neilwe kabelo ya ho baballa mesebetsi e sebeletsang; ba ne ba e 

bala ha ba e ntsha, ba ne ba e bala ha ba e busa. 

29Ba bang ba ne ba kgethetswe ho baballa mesebetsi le diphahlo tsohle tsa sehalalelo, 

le lefi la phofo, le veine, le ole, le dibano, le dinoko. 

30Dibano tse tswakilweng di ne di etswa ke bara ba baprista. 

31Matthithia, wa Balevi, letsibolo la Shallume wa Bakore, o ne a beilwe ho baballa 

mosebetsi wa maqebekwane a phehwang paneng. 

32Banababo bona ba bang, ho Bakehathe, ba ne ba baballa mahobe a pontsha, ba a 

lokisa ka Sabatha e nngwe le e nngwe. 

33Ke tsona dibini, dihlooho tsa matlo a bontata Balevi, tse neng di ahile dikamoreng, 

di se na kabelo esele, kahobane di ne di sebetsa mosebetsi wa tsona motshehare le 

bosiu. 

34Bao e ne e le dihlooho tsa matlo a bontata Balevi melokong ya bona, e ne e le 

dihlooho; bona ba ne ba ahile Jerusalema. 

35Gibeone, ho ne ho ahile Jeiele ntata Gibeone; lebitso la mosadi wa hae e ne e le 

Maaka. 

36Mora hae wa letsibolo ke Abdone; bara ba hae ba bang ke Tsure, Kishe, Baale, 

Nere, Nadabe, 

37Gedore, Akio, Sakaria, le Miklothe. 

38Miklothe a tswala Shimeame. Le bona ba ne ba ahile Jerusalema hammoho le 

banababo bona, mabapa le banababo bona. 

39Nere a tswala Kishe, Kishe a tswala Saule; Saule a tswala Jonathane, Malkishua, 

Abinadabe, le Eshbaale. 

40Mora Jonathane ke Meribe-Baale; Meribe-Baale yena a tswala Mikea. 

41Bara ba Mikea ke Pithone, Meleke, le Thahrea. 

42Akase a tswala Jaera, Jaera a tswala Alemethe, Asmavethe, le Simri; Simri yena a 

tswala Motsa; 

43Motsa a tswala Binea; mora hae ke Refaia, mora hae ke Eleasa, mora hae ke Atsele. 

44Atsele a ba le bara ba tsheletseng; mabitso a bona ke Asrikame, Bokru, Ishmaele, 

Shearia, Obadia, le Hanane; ke bao bara ba Atsele. 

I DIKRONIKE 10 

Tsa Davida 10 — 29. 
Ho shwa ha Saule. 

1Eitse ha Bafilesta ba lwana le Baiseraele, banna ba Iseraele ba baleha pela Bafilesta, 

ba wa ba hlabilwe thabeng ya Gilboa. 

2Bafilesta ba phallela Saule le bara ba hae ka matla, mme Bafilesta ba bolaya 

Jonathane le Abinadabe le Malkishua, bara ba Saule. 

3Jwale, Saule a imelwa ke ntwa; ba fulang ka diqha ba mo fihlela, mme a tsieleha 

haholo ke ba diqha. 

4Yaba Saule o re ho lehlahana la hae: Pshemola sabole ya hao, o ntlhabe ka yona, 

esere mohlomong maqai ao a tla, mme a ntshoma. Empa lehlahana la hae la hana, 

kahobane le ne le tshohile haholo. Yaba Saule o nka sabole ya hae, a itihela hodima 

yona. 

5Eitse ha lehlahana la hae le bona hoba Saule o shwele, le lona la itihela hodima 

sabole ya lona, mme la eshwa. 

6Ha eshwa jwalo Saule le bara ba hae ba le bararo; ntlo ya hae kaofela ya eshwa 

hammoho. 

7Eitse banna bohle ba Iseraele ba ahileng kgohlong, ha ba bona hoba ho balehilwe, le 

hoba Saule le bara ba hae ba shwele, ba furalla metse ya bona, ba baleha. Mme 

Bafilesta ba fihla, ba aha ho yona. 

8Hosasane, ha Bafilesta ba tlile ho hlobodisa ba bolailweng, ba fumana Saule le bara 

ba hae ba wele thabeng ya Gilbowa. 

9Yaba ba mo hlobodisa, ba nka hlooho ya hae le dihlomo tsa hae; mme ba romela 

kahohle naheng ya Bafilesta ho ya behela medimo ya bona le setjhaba. 

10Ba bea dihlomo tsa hae tlung ya modimo wa bona, mme ba fanyeha hlooho ya hae 

tlung ya Dagone. 

11Eitse ha bohle ba Jabeshe-Gileade ba utlwa tsohle tseo Bafilesta ba di entseng ka 

Saule, 

12banna bohle ba matla ba ya, ba tlosa setopo sa Saule le ditopo tsa bara ba hae, ba di 

tlisa Jabeshe. Ba pata masapo a bona tlasa sefate sa terebinthe se Jabeshe, mme ba 

itima dijo ka matsatsi a supileng. 

13Saule a shwa jwalo ka baka la boikgantsho ba hae, boo a neng a ikgantsheditse 

Jehova ka jona, bakeng sa lentswe la Jehova leo a sa kang a le boloka, le bakeng sa 

hobane a ne a botsitse ba bitsang bafu, hore a ipotsetse ditaba ho bona, 

14a sa ka a botsa Jehova. Jehova a mo timetsa ke hona, mme a fetisetsa borena ho 

Davida, mora Jese. 

I DIKRONIKE 11 

Davida o bewa morena wa setjhaba sohle. 

1Yaba Baiseraele bohle ba phuthehela ho Davida, Hebrone, ba re: Bona, re masapo a 

hao le nama ya hao. 

2Leha e le maoba le maobane, Saule ha e sa ntse e le morena wa rona, e be e le wena 

ya futuhisang Baiseraele, le ho ba orosetsa hae. Le Jehova, Modimo wa hao, o o 

boleletse, a re: O tla disa setjhaba sa ka sa Iseraele, o be molaodi wa setjhaba sa ka sa 

Iseraele. 

3Baholo bohle ba Iseraele ba tla jwalo ho morena, Hebrone; Davida a hlaba selekane 

le bona Hebrone, pela Jehova; mme ba tlotsa Davida, ho mo etsa morena wa Iseraele, 

ka polelo eo Jehova a neng a e boletse ka Samuele. 

4Yaba Davida le Baiseraele bohle ba futuhela Jerusalema, e leng Jebuse, moo ho neng 

ho le Bajebuse ba neng ba ahile naheng eo. 

5Baahi ba Jebuse ba re ho Davida: O ke ke wa kena kwano. Empa Davida a kena 

qhobosheane ya Sione; ke wona motse wa Davida. 

6Davida o ne a itse: Ya tla qhala Bajebuse pele, e tla ba kgosana le morena. Joabe, 

mora Tseruja, a hlwa pele, mme a etswa kgosana. 

7Davida a aha qhobosheaneng; ya rewa ke hona lebitso la motse wa Davida. 

8A ba a haha motse ka nqa tsohle, ho tloha Millo le ho isa ka nqa tsohle: Joabe yena a 

lokisa ho setseng ha motse. 

9Mme Davida a nna a ya a hola, kahobane Jehova wa makgotla a nna a ba le yena. 

Dinatla tsa Davida. 

10Ke tsena dihlooho tsa banna ba bahale ba Davida, ba nnileng ba mo emela boreneng 

ba hae, ba ena le Baiseraele bohle, ba tle ba mmee morena, ka polelo e neng e 

boletswe ke Jehova bakeng sa Iseraele. 

11Ke ena palo ya bahale bao Davida a neng a na le bona. Jashobeame, mora Hakmoni, 

ke hlooho ya dinatla. A lwantsha banna ba makgolo a mararo ka lerumo la hae, a ba 

bolaya ka nako e le nngwe. 

12Ya mo hlahlamang ke Eleasare, mora Dodo, wa Akoke, e mong wa dinatla tse tharo. 

13Ke yena ya neng a emele Davida Pase-Dammime. Bafilesta ba ne ba phuthehetse 

teng ka ntwa; teng, ho ne ho na le lebatowa la tshimo le tletseng harese; ke mohla 

setjhaba se neng se balehetse Bafilesta. 

14Ba ema hare ho tshimo, ba e tseka, mme ba qhala Bafilesta; Jehova a 

namolela Iseraele ka hlolo e kgolo. 

15Ba bararo ho bao e leng dihlooho tsa dinatla tse mashome a mararo ba ne ba 

theohetse ho Davida seqhobong, lehaheng la Adullame; diahelo tsa Bafilesta di ne di 

hlomilwe kgohlong ya Barefaime. 

16Mohlang oo, Davida o ne a le seqhobong, mme sehlopha sa Bafilesta se ne se le 

teng Bethlehema. 

17Ke ha Davida a qala ho lakatsa, a re: Ke mang ya tla nnosa metsi a sediba sa 

Bethlehema se pela kgoro? 

18Yaba ba bararo bao ba phunyeletsa hara diahelo tsa Bafilesta, ba ekga metsi 

sedibeng sa Bethlehema se pela kgoro, mme ba a nka, ba tla le wona ho Davida; empa 

Davida a hana ho a nwa, a mpa a a tshollela Jehova; 

19a re: Ka Modimo wa ka, ha nka ke ka etsa hoo. Na ke be nka nwa madi a banna bao 

ba ileng ba tetse bophelo ba bona na? Hobane ba a tlisitse, ba sa re letho ka bophelo 

ba bona, A hana ho a nwa ke hona. Hoo ha etswa ke dinatla tseo tse tharo. 

20Abishai, moena Joabe, e ne e le hlooho ya ba bararo bao. A lwantsha banna ba 

makgolo a mararo ka lerumo la hae, a ba bolaya, mme a iketsetsa lebitso hara ba 

bararo bao. 

21Hara ba bararo, ya eba yena ya roriswang ho ena le ba babedi ba bang, mme ya eba 

hlooho ya bona, a mpa a sa fihle ho ba bararo ba pele. 

22E mong ke Benaia, mora Jehojada, mora monna wa senatla wa Kabsteele, ya neng a 

entse diketso tse kgolo. A bolaya tau tse pedi tsa Moabe; hape, ke yena ya neng a 

theohe, a ya bolaya tau ka lemeneng, e le mohla lehlwa le kgethehang. 

23A bolaya le monna wa Moegepeta; monna eo boemo ba hae e ne e le ditswe tse 

hlano. Moegepeta letsohong o ne a tshwere lerumo le neng le le ka ka sefate sa selohi; 

a theohela ho yena ka molamu, a amoha Moegepeta lerumo, mme a mmolaya ka lona 

lerumo leo la hae. 

24Tseo tsa etswa ke Benaia, mora Jehojada, mme a iketsetsa lebitso hara dinatla tseo 

tse tharo. 

25A roriswa ho feta ba mashome a mararo, a mpa a se ke a fihla ho ba bararo ba pele. 

Davida a mmea monna wa lekgotla. 

26Haele banna ba dinatla ba makgotleng a Davida, e ne e le Asaele, moena Joabe, 

Elkanane, mora Dodo wa Bethlehema; 

27Shammothe wa Harore, Heletse Mopalone; 

28Ira, mora Ikkeshe, wa Tekowa, Abiesere wa Anathothe, 

29Sibbekai wa Husha, Ilai wa Akowa, 

30Maharai wa Nethofa, Helede, mora Baana, wa Nethofa, 

31Ithai, mora Ribai, wa Gibea wa bana ba Benjamine, Benaia wa Pirathone, 

32Hurai wa Nahale-Gaashe, Abiele wa Araba, 

33Asmavethe wa Baharume, Eliahba wa Shaalbone, 

34Bene-Hasheme wa Gisone, Jonathane, mora Shage, wa Harare, 

35Akiame, mora Sakare, wa Harare, Elifale, mora Ure, 

36Hefere wa Mekera, Akija wa Palone, 

37Hetsro wa Karmele, Naarai, mora Esbai, 

38Joele ngwanabo Nathane, Mibhare, mora Hagri, 

39Tseleke Moammone, Nahrai wa Berothe, lehlahana la Joabe, mora Tseruja; 

40Ira, wa Jethere, Garebe wa Jethere, 

41Uria Mohethe, Sabade, mora Ahalai, 

42Adina, mora Shisa Morubene, molaodi wa Barubene, a ena le ba mashome a 

mararo, 

43Hanane, mora Maaka, le Josafete wa Mithni, 

44Osiase wa Ashtharothe, Shama le Jehiele, bara ba Hothame, wa Aroere, 

45Jediaele, mora Shimri, le Joha ngwanabo, wa Thitsi, 

46Eliele wa Mahavime, le Jeribai, le Joshavia, bara ba Elnaame, le Jithma Momoabe, 

47le Eliele, le Obede, le Jaasiele wa Metsobaia. 

I DIKRONIKE 12 

Dinatla tse kgomaretseng Davida, Saule a sa phela. 

1Ba kileng ba ya ho Davida a le Tsiklage, ha a ne a ntse a ipatela Saule, mora Kishe, 

ke bana: le bona ba ne ba balwa le dinatla tse neng di mo tlatsa ntweng; 

2e ne e le ba fulang ka diqha; ba ne ba betsa majwe ka letsoho le letona le ka letsoho 

le letshehadi, mme ba ne ba fula metsu ka diqha; e ne e le ba habo Saule, 

Babenjamine. 

3E moholo ho bona ke Akiesere, e mong ke Joase, bara ba Shemaa wa Gibea; Jesiele, 

le Pelethe, bara ba Asmavethe, le Beraka, le Jehu wa Anathothe, 

4le Jishmaia wa Gibeone, senatla se seholo hara ba mashome a mararo, e le 

motsamaisi wa ba mashome a mararo, le Jeremia, le Jahasiele, le Johanane, le 

Josabade wa Gedera; 

5Elusai, Jerimothe, Bealia, Shemaria, le Shefathia wa Harufe, 

6le Elkana, le Jishia, le Asareele, le Joesere, le Jashobeame, Bakore, 

7le Joela, le Sebadia, bara ba Jerohame wa Gedore. 

8Ho Bagade ha tloha bahale ba tshwanelang ntwa ho ya e lwana, ba hlometseng thebe 

le lerumo; mahlo a bona a ne a tshwana le a ditau, ka lebelo ba ne ba le jwaloka matsa 

dithabeng; ba ne ba tlile ho Davida, ha a le seqhobong: 

9Esere ke wa pele ho bona; wa bobedi ke Obadia, wa boraro ke Eliabe; 

10wa bone ke Mishmanna, wa bohlano ke Jeremia; 

11wa botshelela ke Attai, wa bosupa ke Eliele; 

12wa boroba meno e le mmedi ke Johanane, wa boroba mono o le mong ke Elsabade; 

13wa leshome ke Jeremia, wa leshome le motso o mong ke Makbannai. 

14E ne e le ba bara ba Gade, balaodi ba makgotla; a le mong ho bona, esita le e 

monyenyane, o ne a lekana le banna ba lekgolo; e moholo o ne a lekana le ba sekete. 

15Ba ne ba tshele Jordane kgweding ya ho qala, mohla e kwahetseng mabopo a yona 

kaofela, mme ba leleka batho bohle ba dikgohlong ka nqa botjhabela le ka nqa 

bophirimela. 

16Ho bara ba Benjamine le ba Juda, ha tla ba bang, ba fihla ho Davida seqhobong. 

17Davida a ya ba kgahlanyetsa, a bua, a re ho bona: Ha ekaba le tlile ho nna ka kgotso 

ho ntlatsa, le nna pelo ya ka e tla kopana le lona; ha le mpa le tlile ho nkeka hore le 

nneele direng tsa ka, leha ho mpa ho se bokgopo matsohong a ka, Modimo wa bontata 

rona o ke o bone, mme o re ahlolele. 

18Yaba moya o tshwara Amasai, molaodi wa dinatla, a re: Re ba hao, Davida; re a o 

emela, mora Jese! Kgotso, kgotso e be le wena, kgotso e be ho ba o tlatsang, etswe 

Modimo wa hao o o thusa! Yaba Davida o a ba amohela, a ba bea balaodi ba 

makgotla. 

19Ho Bamanasse, ba bang ba theohela ho Davida, mohla a futuhelang Saule, a ena le 

Bafilesta; empa ha ba ka ba ba tlatsa; eitse hobane marena a Bafilesta a eletsane, a mo 

kgutlisa, a re: A ka fetela ho Saule, hlooho tsa rona tsa kena tsietsing. 

20Le mohla a yang Tsiklage, Bamanasse ba ileng ba fetela ho yena ke bana: ke Adna, 

Josabade, Jediaele, Mikaele, Josabade, Elihu, le Tsilthai, balaodi ba dikete tsa 

Manasse. 

21Ba tlatsa Davida ho lwantsha Baamaleke, etswe kaofela ha bona e ne e le bahale; 

mme ba bewa balaodi ba makgotla. 

22Ka matsatsi wohle, ha nna ha fihla batho ho Davida ho mo tlatsa, ho fihlela ba ba ba 

etsa sera se seholo, se kang sera sa Modimo. 

Bahlabani ba meloko e leshome le metso e mmedi ba ileng Hebrone ho bea 
Davida morena. 

23Haele banna ba hlomeletseng ntwa, ba neng ba tle ho Davida, Hebrone, ho fetisetsa 

borena ba Saule ho yena, ka taelo ya Jehova, palo ya bona ka dihlooho tsa bona ke 

ena: 

24Bana ba Juda, ba hlometseng thebe le lerumo, ba tla ba entse dikete tse tseletseng 

tse nang le makgolo a robileng meno e le mmedi, ba hlomeletseng ntwa. 

25Bana ba Simeone, e leng bahale ntweng, ba tla ba entse kete tse supileng tse nang le 

lekgolo le le leng. 

26Bana ba Levi ba tla ba le dikete tse nne tse nang le makgolo a tsheletseng. 

27Hape, ha tla Jehojada, motsamaisi wa bana ba Aarone, a ena le batho ba kete tse 

tharo tse nang le makgolo a supileng. 

28Ha tla le Tsadoke, mohlankana wa mohale, a ena le ba ntlo ya ntatae, e le mahosana 

a mashome a mabedi a metso e mmedi. 

29Ho bana ba Benjamine, banababo Saule, ha tla dikete tse tharo; athe ho fihla moo, 

ba bangata hara bona ba ne ba ntse ba kgomaretse ntlo ya Saule. 

30Bana ba Efraime ba tla ba le dikete tse mashome a mabedi tse nang le makgolo a 

robileng meno e le mmedi, e le bahale, banna ba tumileng matlung a bontata bona. 

31Ho ba mothapo o mong wa leloko la Manasse, ha tla ba dikete tse leshome le metso 

e robileng meno e le mmedi, e leng ba thontsweng ka mabitso ho ya bea Davida 

morena. 

32Ho bana ba Issaskare, ba neng ba ithutile ho kgetha dinako ho tseba seo Baiseraele 

ba tshwanetseng ho se etsa, ha tla mahosana a bona a makgolo a mabedi, hammoho le 

banababo wona kaofela ba leng taolong ya wona. 

33Ho Basabulone, ha tla ba dikete tse mashome a mahlano, ba tsebang ho futuha, ba 

hlometseng dibetsa tsohle tsa ntwa, ba tsebang ho ema ka makgotla, ba se nang pelo 

tse pedi. 

34Ho Banefthali, ha tla mahosana a sekete, a tlisitse banna ba dikete tse mashome a 

mararo a metso e supileng, ba hlometseng thebe le lerumo. 

35Ho Badane, ha tla ba dikete tse mashome a mabedi a metso e robileng meno e le 

mmedi tse nang le makgolo a tsheletseng, ba hlomeletseng ntwa. 

36Ho Baasere, ha tla ba dikete tse mashome a mane, ba lemaletseng ho futuha, ba 

tsebang ntwa. 

37Ho ba mose ho Jordane, e leng Barubene le Bagade le ba mothapo o mong wa 

leloko la Manasse, ha tla ba dikete tse lekgolo le nang le mashome a mabedi, ba 

hlometse dibetsa tsohle tsa ntwa. 

38Bao kaofela, e leng banna ba ntwa, ba tsebang ho ema ka ho itlhopholla, ba tla 

Hebrone ka pelo tse phethehileng, ho bea Davida morena wa Baiseraele bohle; le 

Baiseraele ba bang bohle ba ne ba le pelo e le nngwe ho bea Davida morena. 

39Ba dula teng ho Davida matsatsi a mararo, ba ntse ba eja, ba enwa; hobane 

banababo bona ba ne ba ba lokiseditse tsohle. 

40Esita le ba neng ba le haufi, jwaloka Baissaskare, le Basabulone, le Banefthali, ba 

tlisa dijo, ba di belesitse diesele, le dikamele, le dimulete, le dipholo, e le mahobe, le 

diphofo, le dinkgwa tsa difeiye tse omeletseng le tsa merara e omeletseng, le veine, le 

ole, le dikgomo le dinku tse ngata; hobane ho ne ho thabilwe ke Baiseraele. 

I DIKRONIKE 13 



707 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

Areka e iswa ke Davida ka tlung ya Obed-Edomo. 

1Yaba Davida o etsa morero le balaodi ba dikete le ba makgolo, e le mahosana wohle 

a setjhaba. 

2Davida a re ho phutheho yohle ya Iseraele: Ha le ka dumela, mme ha taba eo e ka 

tswa ho Jehova, Modimo wa rona, a re romeleng kahohle ho banababo rona ba 

ahileng naheng tsohle tsa Iseraele, re romele le ho baprista le Balevi, metseng ya bona 

le metsaneng ya bona, hore ba tle ba phuthehe le rona. 

3Ha re boeleng re itatele areka ya Modimo wa rona; hobane ha re a ka ra e hlokomela 

mehleng ya Saule. 

4Phutheho yohle ya rera hore ho etswe jwalo; etswe taba eo e ne e bile e kgahlehang 

mahlong a setjhaba sohle. 

5Yaba Davida o phutha Baiseraele kaofela, ho tloha Shihore wa Egepeta ho tla fihla 

pela Hamathe, hore areka ya Modimo e tle e latwe Kiryathe-Jearime. 

6Davida le Iseraele kaofela ba nyolohela Baala, e leng Kiryathe-Jearime wa Juda, ho 

lata teng areka ya Modimo Jehova, ya dutseng hodima dikerubime, e leng yona areka 

eo lebitso la Jehovale rapelwang ho yona. 

7Ba lata areka ya Modimo tlung ya Abinadabe ka koloi e ntjha; Ussa le Akio ba ne ba 

tsamaisa koloi. 

8Davida le Baiseraele kaofela ba ne ba letsa pela Modimo ka matla wohle a bona, ba 

bina ka diharepa, le diviole, le meropa, le disimbala, le diterompeta. 

9Ba fihla jwalo seotlong sa Kidone; yaba Ussa o isa letsoho ho tshwara areka, 

kahobane dipholo di ne di tlola. 

10Yaba Jehova o halefela Ussa, a mmolaya, kahobane a isitse letsoho la he arekeng, 

mme a shwela hona moo pela Modimo. 

11Davida a swaba ke hobane Jehova a entse sekgeo Iseraeleng ka Ussa, mme a rea 

nqalo ya teng Perets-Ussa (sekgeo sa Ussa); le kajeno ke la teng. 

12Tsatsing leo, Davida a tshaba Modimo, a re: Nka isa areka ya Modimo jwang ha ka? 

13Ka baka leo, Davida ha a ka a isa areka ha hae, motseng wa Davida, a mpa a e 

faposetsa tlung ya Obed-Edomo wa Gathe. 

14Areka ya Modimo ya dula ha Obed-Edomo, tlung ya hae, kgwedi tse tharo; mme 

Jehova a hlohonolofatsa ntlo ya Obed-Edomo le tsohle tsa hae. 

I DIKRONIKE 14 

Dintwa tsa Davida le Bafilesta. 

1Hirame, morena wa Tire, a romela manqosa ho Davida, le difate tsa dikedare, le 

dibetli tsa majwe, le dibetli tsa difate, ho mo hahela ntlo; 

2Davida a tseba kahoo hoba Jehova o mo tiisitse ho ba morena wa Iseraele, le hobane 

o phahamisitse mmuso wa hae ka baka la setjhaba sa hae sa Iseraele. 

3Davida a boela a nyala basadi Jerusalema, mme Davida a tswala bara le baradi. 

4Ke ana mabitso a bao a ba tswaletsweng a le Jerusalema: ke Shammua, le Shobabe, 

le Nathane, le Salomone; 

5le Jibhare, le Elishua, le Elfelethe; 

6le Noga, le Nefege, le Jafia; 

7le Elishama, le Beeliada, le Elifelethe. 

8Bafilesta eitse ha ba utlwa hore Davida o tlotsitswe ho ba morena wa Baiseraele 

bohle, Bafilesta bohle ba futuha ba batla Davida. Davida ha a utlwa, a tswa, a ya ba 

kgahlanyetsa. 

9Bafilesta ba ne ba fihlile, mme ba ne ba rasa kgohlong ya Barefaime. 

10Yaba Davida o botsa Jehova, a re: Na ke tla ya lwantsha Bafilesta? na o tla ba neela 

matsohong a ka na? Jehova a re ho yena: Eya, mme ke tla ba neela matsohong a hao. 

11Ba futuhela Baale-Peratsime; mme Davida a ba qhala hona teng, a re: Jehova o 

entse sekgeo ka nna direng tsa ka, jwalokaha metsi a etsa sekgeo lerakong. ka baka 

leo, lebitso la teng la bitswa Baale-Peratsime. 

12Teng, Bafilesta ba lahla ditshwantsho tsa bona; Davida a laela, tsa ba tsa tjheswa 

mollong. 

13Bafilesta ba boela ba rasa kgohlong. 

14Davida a boela a botsa Modimo, mme Modimo wa re ho yena: O se ke wa ba latela; 

o mpe o ba kgelohe, mme o ba seeletse maloka le difate tsa monokotswai. 

15Etlare ha o utlwa modumo wa diqi dintlheng tsa difate tsa monokotswai, o ke o ba 

lwantshe, hobane etlaba Modimo o se o o eteletse pele ho ya qhala makgotla a 

Bafilesta. 

16Davida a etsa jwalokaha Jehova a mo laetse, mme ba qhala makgotla a Bafilesta ho 

tloha Gibea ho isa Gesere. 

17Botumo ba Davida ba hasana naheng tsohle, mme Jehova a mo etsa ya tshajwang ke 

ditjhaba tsohle. 

I DIKRONIKE 15 

Areka e iswa Jerusalema. — Davida o lokisetsa tshebeletso ya Jehova. — Sefela. 

1Davida a ikgahela matlo motseng wa Davida, mme a lokisetsa areka ya Modimo 

ditulo, mme a e hlomela tente. 

2Yaba Davida o re: Ha ho ya tshwanetseng ho jara areka ya Modimo haese Balevi; 

hobane ke bona bao Jehova a ba kgethileng hore ba jare areka ya Modimo le ho etsa 

tshebeletso ya yona ka ho sa feleng. 

3Davida a phuthela Baiseraele bohle Jerusalema ho ya lata areka ya Jehova, le ho e 

tlisa ditulong tseo a di lokiseditseng yona. 

4Davida a phutha bara ba Aarone le Balevi: 

5ho bara ba Kehathe, ya eba Uriele, hlooho, le banababo, e le batho ba lekgolo le nang 

le mashome a mabedi; 

6ho bara ba Merari, e le Asaia, hlooho, le banababo, batho ba makgolo a mabedi a 

mashome a mabedi; 

7ho bara ba Gershome, e le Joele, hlooho, le banababo, batho ba lekgolo le mashome a 

mararo; 

8ho bara ba Elitsafane, e le Shemaia, hlooho, le banababo, batho ba makgolo a 

mabedi; 

9ho bara ba Hebrone, e le Eliele, hlooho, le banababo, batho ba mashome a robileng 

meno e le mmedi; 

10ho bara ba Usiele, e le Amminadabe, hlooho, le banababo, batho ba lekgolo le nang 

le leshome le metso e mmedi. 

11Davida a bitsa Tsadoke le Abiathare, baprista, le Balevi Uriele, Asaia, Joele, 

Shemaia, Eliele, le Amminadabe, 

12a re ho bona: Le dihlooho tsa matlo a bontata Balevi; itlhwekiseng, e le lona le 

banababo lona, mme le late areka ya Jehova, Modimo wa Iseraele, le e tlise moo ke e 

lokiseditseng teng. 

13Kahobane le ne le le siyo lekgetlong la pele, Jehova, Modimo wa rona, o entse 

sekgeo hara rona, kahobane re ne re sa ka ra mmatla ka ho ya ka taelo ya hae. 

14Yaba baprista le Balevi ba itlhwekisetsa ho ya lata areka ya Jehova, Modimo wa 

Iseraele. 

15Bara ba Balevi ba jara areka ya Modimo mahetleng a bona ka dithupa tse ho yona, 

jwalokaha Moshe a ne a laetse, ka polelo ya Jehova. 

16Davida a bolella balaodi ba Balevi hore ba hlopholle banababo bona, e leng dibini, 

hore ba eme ka diletsa, e leng diviole, le diharepa, le disimbala, tseo ba tla di letsa ka 

matla, ba etse modumo wa thabo ka tsona. 

17Balevi ba emisa Hemane, mora Joele, le ho banabao Hemane, Asafe, mora Berekia, 

le ho bara ba Merari, banababo bona, Ethane, mora Kushaia; 

18ba ena le banababo bona ba hlopha sa bobedi, Sakaria, Bene, Jaasiele, 

Shemiramothe, Jehiele, Unni, Eliabe, Benaia, Maaseia, Matthithia, le Elifele, le 

Mikneia, le Obed-Edomo, le Jeiele, balebedi ba menyako. 

19Dibini Hemane, Asafe le Ethane, di ne di tshwere le disimbala tsa koporo, tseo di di 

letsang. 

20Sakaria, Asiele, Shemiramothe, Jehiele, Unni, Eliabe, Maaseia, le Benaia ba ne ba 

tshwere diharepa tse kgole tse robileng meno e le mmedi, ho tsamaisa pina ka tsona. 

21Matthithia, le Elifele, le Mikneia, le Obed-Edomo, le Jeiele, le Asasia, ba ne ba 

tshwere diharepa tse kgole tse robileng meno e le mmedi ho tsamaisa pina. 

22Kenania, motsamaisi wa Balevi bakeng sa dipina, o ne a ruta tsona, hobane o ne a le 

masene ho tsona. 

23Berekia le Elkana e ne e le balebedi ba menyako bakeng sa areka. 

24Baprista Shebania, Josafate, Nethaneele, Amasai, Sakaria, Benaia le Eliesere, ba ne 

ba letsa diterompeta pela areka ya Modimo, mme Obed-Edomo le Jehia e ne e le 

balebedi ba menyako bakeng sa areka. 

25Davida le baholo ba Iseraele le balaodi ba dikete ba ya lata areka ya selekane sa 

Jehova tlung ya Obed-Edomo ka thabo. 

26Ke ka thuso ya Modimo Balevi ba tsebileng ho jara areka ya selekane sa Jehova; ba 

ntoo hlaba dipoho tse supileng le dipheleu tse supileng. 

27Haele Davida, o ne a apere kobo ya lene e ntle, le bona Balevi bohle ba jereng 

areka, le dibini, le Kenania, motsamaisi wa diletsa hara dibini; Davida o ne a apere 

efoda ya lene. 

28Baiseraele bohle ba lata areka ya selekane sa Jehova jwalo ka ditlatse le ka ho letsa 

diphala, ka diterompeta le disimbala, le ka ho letsa diviole le diharepa. 

29Areka ya selekane sa Jehova ha e fihla motseng wa Davida, Mikale, moradi wa 

Saule, ha a nyarela ka fensetere, a bona morena Davida a tlala, a hobela, mme a mo 

nyedisa ka pelong ya hae. 

I DIKRONIKE 16 

1Ba tlisa areka ya Jehova jwalo, mme ba e bea tenteng eo Davida a e hlometseng 

yona; ha hlajwa mahlabelo a ditjheso le a teboho pela Modimo. 

2Eitse hobane Davida a qetele ho hlaba mahlabelo a ditjheso le a teboho, a 

hlohonolofatsa setjhaba ka lebitso la Jehova; 

3a ntoo abela Baiseraele bohle, banna le basadi, e mong le e mong polokwe ya 

bohobe, le sesuma sa nama, le senkgwana sa morara. 

4Yaba o laela Balevi ba bang hore ba phethe tsa tshebeletso pela areka ya Jehova, le 

ho rapela, le ho boka, le ho rorisa Jehova, Modimo wa Iseraele. 

5E moholo e ne e le Asafe; ba mo hlahlamang ke Sakaria, le Jeiele, le Shemiramothe, 

le Jehiele, le Matthithia, le Eliabe, le Benaia, le Obed-Edomo, le Jeiele, ba tshwere 

diletsa, le diviole, le diharepa; Asafe yena o ne a letsa disimbala. 

6Baprista Benaia le Jahasiele ba ne ba ntse ba letsa diterompeta pela areka ya selekane 

sa Modimo. 

7Ke tsatsing lona leo Davida a qadileng ho laela Asafe le banababo hore ba boke 

Jehova: 

8Rorisang Jehova, le rapele lebitso la hae; tsebisang hara ditjhaba diketso tsa hae tse 

phahameng. 

9Mmineleng, le mminele dithoko, le nahane mehlolo ya hae kaofela. 

10Ithoriseng ka lebitso la hae le halalelang; pelo tsa ba batlang Jehova a di ke di thabe. 

11Batlang Jehova le matla a hae, le batle sefahleho sa hae kamehla. 

12Hopolang mehlolo eo a e entseng, le meeka ya hae, le dikahlolo tse tswileng 

molomong wa hae, 

13lona, moloko wa Iseraele, mohlanka wa hae; lona, bana ba Jakobo, bakgethwa ba 

hae! 

14Jehova ke yena Modimo wa rona; dikahlolo tsa hae di aparela lefatshe lohle. 

15Le nne le hopole selekane sa hae kamehla, le lentswe leo a le laoletseng meloko e 

sekete; 

16e leng selekane seo a neng a se hlabe le Abrahama, le kano eo a neng a e anetse 

Isaaka, 

17eo a kileng a e etsa komelo e tiileng ho Jakobo, le selekane se sa feleng ho Iseraele, 

18a re: Ke tla o nea lefatshe la Kanana, e be kabelo ya lefa la lona. 

19E ne e sa le batho ba seng bakae; ba ne ba le banyenyane, e ne e sa le basele ho lona, 

20ba ntse ba phanyaphanya hara ditjhaba le mebuso le merabe. 

21Empa ha a ka a dumella motho ho ba tuba, mme a laya marena ka baka la bona, a re: 

22Se ameng batlotsuwa ba ka, mme le se ke la etsa baporofeta ba ka hampe. 

23Binelang Jehova, lona mafatshe wohle; le bolele poloko ya hae ka matsatsi wohle. 

24Le bolele kganya ya hae hara ditjhaba, le mehlolo ya hae hara mefuta yohle. 

25Hobane Jehova o moholo, mme o lokelwa ke ho roriswa ka ho fetisisa; o tshabeha 

ho fetisa medimo kaofela; 

26hobane medimo yohle ya ditjhaba ke ditshwantsho feela, empa Jehova o entse 

mahodimo. 

27Kganya le letlotlo di pela hae, matla le thabo di sehalalelong sa hae. 

28Lona, mefuta ya ditjhaba, busetsang ho Jehova, busetsang ho Jehova kganya le 

matla. 

29Busetsang ho Jehova kganya e tshwanelang lebitso la hae; tlisang dinyehelo, mme le 

hlahe pela hae; kgumamang pela Jehova ka bokgabane bo halalelang. 

30Tlakasela pela hae, wena, lefatshe lohle. Lefatshe le lona le a tiya, ha le sisinyehe. 

31Mahodimo a ke a thabe, mme lefatshe le hlasimolohe; a ho ke ho bolelwe hara 

ditjhaba, ho thwe: Jehova o a busa. 

32Lewatle a le ke le dume le tsohle tse ho lona; dithota di ke di hlasimolohe le tse ho 

tsona kaofela! 

33Difate tsa meru di etse ditlatse tsa thabo pela Jehova, hobane o ya tla, a tle a ahlole 

lefatshe. 

34Rorisang Jehova, hobane o molemo, hobane mohau wa hae o hlola ka ho sa feleng. 

35Ereng: Re lopolle, Modimo wa topollo ya rona, o re bokelle hammoho, o re ntshe 

hara ditjhaba, re tle re binele lebitso la hao le halalelang, mme re ithorise ka ho o roka. 

36Ho roriswe Jehova, Modimo wa Iseraele, ho tloha ho sa simoloheng ho isa ho sa 

feleng. Setjhaba sohle sa re: Amen! sa rorisa Jehova. 

37Davida a siya Asafe le banababo, hona teng, pela areka ya selekane sa Jehova, hore 

ba nne ba etse tsa tshebeletso pela areka kamehla, mosebetsi o mong le o mong ka 

tsatsi la wona; 

38hape, a bea Obed-Edomo le banababo, e le batho ba mashome a tsheletseng a metso 

e robileng meno e le mmedi, ke re, Obed-Edomo mora Jeduthune, le Hosa, e tle e be 

balebedi ba menyako. 

39Hape, a bea moprista Tsadoke, le baprista ba mofuta wa habo, pela tabernakele ya 

Jehova, nqalong e phahameng e leng Gibeone, 

40hore ho yona ho nne ho hlahisetswe Jehova ditjheso aletareng ya mahlabelo, hosasa 

le mantsiboya, ka ho ya ka tsohle tse ngodilweng molaong wa Jehova, oo a o beetseng 

Iseraele. 

41Ba ne ba na le Hemane le Jeduthune le Balevi ba bang ba kgethilweng, ba 

thontsweng ka mabitso a bona hore ba nne ba rorise Jehova; hobane mohau wa hae ke 

o sa feleng. 

42Hemane le Jeduthune ba ne ba le ho bona, diterompeta le disimbala le diletsa tsa 

Modimo ba di tshwaretse ba di letsang; haele bara ba Jeduthune, ba ne ba eme 

monyako. 

43Yaba setjhaba sohle se ikela e mong le e mong tlung ya hae; le yena Davida a ikela 

a tle a hlohonolofatse ntlo ya hae. 

I DIKRONIKE 17 

Davida o etsa morero wa ho hahela Jehova tempele. — Jehova o a hana. — 
Dipallo tse etseditsweng ntlo ya Davida. 

1Eitse Davida ha a se a kene tlung ya hae, Davida a re ho moporofeta Nathane: Bona 

hle, nna ke ahile tlung ya dikedare, athe areka ya selekane sa Modimo e dutse tlasa 

masela. 

2Nathane a re ho morena: Etsa tsohle tse ka pelong ya hao, hobane Jehova o na le 

wena. 

3Bosiung bona boo, lentswe la Jehova la tlela Nathane, la re: 

4Tsamaya, o bolelle mohlanka wa ka Davida, o re: Jehova o re: Hase wena o tla 

nkgahela ntlo eo ke tla dula ho yona. 

5Athe ha ke eso ho dule tlung, haesale ke nyolla Iseraele Egepeta ho fihlela jwale, ke 

mpa ke nnile ka tswa tenteng e nngwe ka kena ho e nngwe, ka tloha tulong se seng ka 

kena ho se seng. 

6Hohle moo ke tsamaileng hammoho le Baiseraele bohle, na nkile ka bolela taba leha 

e le ho e mong wa baahlodi ba Iseraele, bao ke ba laetseng ho disa setjhaba sa ka, ka 

re: Na ha le nkgahele ntlo ya dikedare keng na? 

7Jwale, bolella mohlanka wa ka Davida, o re: Ho itswe ke Jehova wa makgotla: Ke ne 

ke o late merakeng, kamora dinku, hore ke o bee motsamaisi wa setjhaba sa ka sa 

Iseraele. 

8Ke nnile ka ba le wena le hohle moo o tsamaileng; ke bile ka fedisa dira tsohle tsa 

hao pela hao, mme ka o etsetsa lebitso le leholo le kang mabitso a ba baholo ba leng 

teng lefatsheng. 

9Ke lokiseditse setjhaba sa ka sa Iseraele bodulo, mme ke se hlomile, se bile se se se 

dutse ha habo sona; ha se ka ke sa hlola se ferekana, le bakgopo ha ba sa tla hlola ba 

se fedisa, jwaloka pele, 

10leha e le jwaloka mohla ke neng ke beile baahlodi ho disa setjhaba sa ka sa Iseraele; 

ke kokobeditse dira tsa hao tsohle, mme ke o tsebisitse hore Jehova o tla o hahela ntlo. 

11Etlare mohla matsatsi a hao a phethehang a ho orohela ho bontatao, ke tla 

phahamisa lesika la hao kamora hao, e mong wa bara ba hao, mme ke tla tiisa mmuso 

wa hae. 

12Ke yena ya tla nkgahela ntlo, mme ke tla tiisa terone ya hae ka ho sa feleng. 

13Ke tla ba ntatae, yena e be mora ka; nke ke ka mo amoha mohau wa ka, jwalokaha 

ke ne ke o amohe ba neng ba le pele ho wena; 

14ke mpa ke tla mmea tlung ya ka le mmusong wa ka ka ho sa feleng, mme terone ya 

hae e tla tiya ka ho sa feleng. 

15Nathane a phetela Davida taba tseo tsohle, le tsohle tsa tshenolo eo. 

16Yaba morena Davida o ya, a dula pela Jehova, a re: Oho, Jehova Modimo, nna ke 

mang, mme ntlo ya ka keng, ha u ntlisitse ho fihla mona? 

17Le taba eo eka e nyenyane pela hao, Modimo; o bile o buile le bakeng sa ntlo ya 

mohlanka wa hao hodima motsotso o molelele, mme o ntadimile jwalokaha ho 

tadingwa motho e moholo, wena o leng Modimo Jehova! 

18Mme Davida a ka boela a bolela dife hodima kganya eo o e neang mohlanka wa 

hao? 

19O tseba mohlanka wa hao, Jehova; ke ka baka la mohlanka wa hao le la thato ya hao 

o entseng taba tseo tsohle tse kgolo, hore o mo tsebise tseo tsohle tse kgolo! 

20Oho Jehova, ha ho ya kang wena, ha ho le Modimo haese wena, jwalokaha re 

ikutlwetse ka tsebe tsa rona. 

21Ke sefe setjhaba se lefatsheng se kang tjhaba sa hao sa Iseraele, seo Modimo o 

tlileng ho itopollela sona, hore e tle e be setjhaba sa wona, le ho iketsetsa lebitso ka ho 

sebetsa ntho tse kgolo, tse tshabehang, ha o ntse o leleka ditjhaba pela setjhaba sa hao 

seo o se lopolotseng Egepeta? 

22O beile setjhaba sa hao sa Iseraele hore e nne e be setjhaba sa hao ka ho sa feleng, 

mme wena, Jehova, o bile Modimo wa sona. 

23Mme jwale, Jehova, lentswe leo o le boletseng bakeng sa mohlanka wa hao le 

bakeng sa ntlo ya hae, le ke le netafale ka ho sa feleng, mme o etse kamoo o boletseng 

kateng. 

24Le ke le netafale, hore lebitso la hao le tle le tlotliswe kamehla ka ho re, Jehova wa 

makgotla ke Modimo wa Iseraele, ke Modimo ho Iseraele! Le yona ntlo ya mohlanka 

wa hao Davida e ke e tiiswe pela hao. 

25Hobane ke wena ka sebele, Modimo wa ka, o senoletseng mohlanka wa hao hore o 

tla mo hahela ntlo: ke ka baka leo ke le mohlanka wa hao, ke betileng pelo ho, bea 

thapelo pela hao. 

26Mme jwale Jehova, ke wena Modimo; o boletse taba e molemo bakeng sa mohlanka 

wa hao. 

27Mme jwale, ako hlohonolofatse ntlo ya mohlanka wa hao, hore e nne e hlole e le 

teng ka ho sa feleng pontsheng ya hao; hobane seo o se hlohonolofatsang, Jehova, eba 

se hlohonolofetse ka ho sa feleng. 

I DIKRONIKE 18 

Davida o hlola Bafilesta, le Bamoabe, le Basiria, le Baedomo. — Matona a Davida. 

1Kamora tseo, Davida a fenya Bafilesta, a ba kokobetsa, mme a amoha Bafilesta 

Gathe le metsana ya naha ya teng. 

2A hlola le Bamoabe, mme Bamoabe ya eba bafo ba Davida, ba mo ntshetsa lekgetho. 

3Davida a hlola le Hadaresere, morena wa Tsoba pela Hamathe, ha a ne a ya hloma 

borena ba hae pela noka ya Eufrate; 

4Davida a hapa makoloi a hae a sekete se le seng, le bapalami ba dikete tse supileng, 

le ba maoto ba dikete tse mashome a mabedi. Davida a kgaola mesifa ya maoto a 

dipere tsa makoloi kaofela, a ipolokela tsa makoloi a lekgolo feela. 

5Yaba Basiria ba Damaseka ba tla, ba re ba tlatsa Hadaresere, morena wa Tsoba; 

Davida a bolaya Basiria ba dikete tse mashome a mabedi a metso e mmedi. 

6Davida a ntoo bea balebedi naheng ya Siria ya Damaseka, mme Basiria ya eba bafo 

ba Davida, ba mo ntshetsa lekgetho. Jehova a nna a boloka Davida jwalo hohle moo a 

yang. 

7Davida a hapa dithebe tsa kgauta tse neng di le ho bahlanka ba Hadaresere, mme a ya 

le tsona Jerusalema. 

8Hape, Davida a nka metseng ya Hadaresere, Thibhathe le Kune, koporo e ngata 

haholo, eo Salomone a kileng a etsa letsha la koporo le ditshiya le dipitsa tsa koporo 

ka yona. 

9Eitse ha Thou, morena wa Hamathe, a utlwa hoba Davida o hlotse makgotla wohle a 

Hadaresere, morena wa Tsoba, 

10a romela mora hae Hadorame ho morena Davida ho ya mo dumedisa le ho mo 

leboha, kamoo a lwantshitseng Hadaresere kateng, a bileng a mo hlotse; hobane 

Hadaresere o ne a lwantsha Thou kamehla. Hadorame a tlisa diphahlo tse mefutafuta 

ya kgauta le ya silefera le ya koporo. 

11Morena Davida a di kgethela Jehova, hammoho le silefera le kgauta tseo a neng a di 

hapile ditjhabeng tsohle, e leng ho Edomo, le Moabe, le bana ba Ammone, le 

Bafilesta, le Amaleke. 

12Abishai mora Tseruja, a qhala Baedomo Thoteng ya Letswai, e le batho ba dikete 

tse leshome le metso e robileng meno e le mmedi. 

13A bea balebedi Edomo, mme Baedomo bohle ya eba bafo ba Davida. Jehova a nna a 

boloka Davida jwalo hohle moo a yang. 

14Davida ya eba morena wa Baiseraele bohle, mme a nna a etsa setjhaba sa hae 

kaofela ka ho loka le ka bokgabane. 

15Joabe, mora Tseruja, e ne e le molaodi wa makgotla; Josafate, mora Akilude, e ne e 

le mmoloki wa mangolo a mmuso; 

16Tsadoke, mora Akitube, le Abimeleke, mora Abiathare, e ne e le baprista; Shavsha e 

ne e le mongodi; 

17Benaia, mora Jehojada, e ne e le molaodi wa Bakerethe le Bapelethe; bara ba 

Davida bona e ne e le ba kapele ho ba bang pela morena. 

I DIKRONIKE 19 

Morena wa Baammone o nyedisa bahlanka ba Davida. — O a mo futuhela le ho 
mo hlola. — O kena Rabba. 

1Kamora tseo, Nahashe, morena wa bana ba Ammone, a timela, mme mora wa hae ya 

eba morena tulong tsa hae. 

2Davida a re: Ke tla bontsha Hanune, mora Nahashe, mosa wa ka, kahobane le ntatae 

o kile a mpontsha mosa wa hae. Kahoo, Davida a roma bahlanka ba tle ba mo tshedise 

bakeng sa ho shwa ha ntatae. Bahlanka ba Davida ba fihla naheng ya bana ba 

Ammone ho Hanune, ba re, ba tla mo tshedisa. 

3Empa baholo ba bana ba Ammone ba re ho Hanune: Ha Davida a rometse batshedisi 

ho wena, hleka o re, ke ka ho hlonepha ntatao na? Ha bahlanka ba hae ba tlile ho 

wena, na hase ka baka la ho tla qamakisisa motse, le ho timetsa, le ho hlwela naha na? 

4Yaba Hanune o tshwara bahlanka ba Davida, a ba beola, a seha diaparo tsa bona 

kalehare ho isa lethekeng, mme a ba kgutlisa ba le jwalo. 

5Davida a behelwa se entsweng ho banna ba hae; yaba o romela ho ba kgahlanyetsa, 

hobane banna bao ba ne ba le dihlong haholo; mme morena a re: Dulang Jeriko, 

ditedu tsa lona di be di mele, le ntoo boya. 

6Eitse ha bana ba Ammone ba bona hobane ba ikentse ba nkgang hampe ho Davida, 

Hanune le bana ba Ammone ba romela ditalenta tse sekete se le seng tsa silefera ho 

adima makoloi le bapalami ho Basiria ba Mesopotamia, le ho Basiria ba Maaka le ba 

Tsoba. 

7Ba adima makoloi a dikete tse mashome a mararo a metso e mmedi; le yena morena 

wa Maaka le setjhaba sohle sa hae ba tla, ba emisa pela Medeba. Bana ba Ammone ba 

phutheha metseng ya bona, mme ba tloha ho ya ntweng. 

8Davida ha a utlwa, a roma Joabe le sera sohle sa banna ba ntwa. 

9Bana ba Ammone ba tswa, ba hlopholla ntwa pela kgoro ya motse; haele marena a 

tlileng, a ema thoko naheng, sebakeng sa wona. 

10Joabe ha a bona hoba o ya tlelwa ke ntwa tse pedi, e nngwe e le kapele, e nngwe e 

tla kamora hae, a kgetha mokgetho wohle wa Iseraele, a ba lokisa hore ba tadime ntwa 

ya Basiria; 

11ba setseng ba setjhaba a ba nea Abishai, ngwanabo, mme a ba lokisa hore ba bone 

bana ba Ammone. 

12A re ho yena: Ha Basiria ba ka nkimela, o tle, o tlatsetse ho nna; ha bana ba 

Ammone ba o imela, ke tla tlatsetsa ho wena. 

13O iphe matla, mme re etseng ka senna sebakeng sa setjhaba sa heso le sa metse ya 

Modimo wa rona, mme Jehova a ke a etse kamoo a ratang kateng. 

14Yaba Joabe le setjhaba sohle se ho yena ba atamela ho lwantsha Basiria, 

mme Basiria ba baleha pela hae. 

15Eitse ha bana ba Ammone ba bona hobane Basiria ba balehile, le bona ba baleha 

pela Abishai, ngwanabo Joabe, mme ba kena hae motseng. Joabe yena a boela 

Jerusalema. 

16Eitse ha Basiria ba bona hobane ba hlotswe ke Baiseraele, ba romela manqosa ho 

mema Basiria ba mose wane wa noka; Shofake, molaodi wa sera sa Hadaresere, e ne e 

le motsamaisi wa bona. 

17Davida ha a tsebiswa, a phutha Baiseraele bohle, a tshela Jordane, a tla ho bona, 

mme a hlopholla sera sa hae ho ba lwantsha. Davida a hlopholla sera sa hae ho 

lwantsha Basiria, mme ba kopanya ntwa le yena. 

18Basiria ba baleha pela Baiseraele, mme Davida a timetsa banna ba dikete tse 

supileng tsa makoloi a Basiria, le banna ba maoto ba dikete tse mashome a mane, a 

bolaya le Shofake, molaodi wa sera. 

19Eitse ha bahlanka ba Hadaresere ba bona hoba ba hlotswe ke Baiseraele, ba etsa 

kgotso le Davida, mme ba mo sebeletsa. Mme Basiria ha ba ka ba hlola ba dumela ho 

tlatsa bana ba Ammone. 

I DIKRONIKE 20 

1Eitse hobane lemo seo se fete, ka nako eo marena a atisang ho futuha ka yona, Joabe 

a tsamaisa makgotla a ntwa, mme a senya lefatshe la bana ba Ammone, a ntoo ya 

thibella Rabba; Davida yena a sala Jerusalema. Joabe a hlola Rabba, a o heletsa. 

2Davida a rola morena wa teng moqhaka wa hae, a o fihlela o le boima ba talenta e le 

nngwe ya kgauta, o bile o na le mahakwe a bohlokwa le hona, mme wa rweswa 

Davida hloohong. Hape, a ya le kgapo e kgolo haholo ya motse. 

3Haele batho ba fihletsweng teng, a ba ntshetsa ntle, mme a ba harola ka disaga le ka 

diege tsa tshepe le ka dilepe. Davida a etsa jwalo ka metse yohle ya bana ba Ammone; 

Davida le setjhaba sohle ba ntoo boela Jerusalema. 

Davida o hlola Bafilesta. 

4Kamora tseo, ntwa ya lwana le Bafilesta Gesere; teng Sibekkai Mohusha a bolaya 

Sippai, e mong wa bana ba Barefaime; mme teng ba kokobetswa. 

5Ya boela ya lwana le Bafilesta. Yaba Elkanane, mora Jaire, o bolaya Lahmi, 

ngwanabo Goliathe wa Gathe, ya neng a na le lerumo leo theko ya lona e neng e le ka 

ka sefate sa selohi. 

6Hapehape, ntwa ya lwana Gathe. Teng, ho ne ho na le monna e molelele, eo letsoho 

la hae le leng le le leng le leoto le leng le le leng le neng le na le menwana e 

tsheletseng, e etsa mashome a mabedi a metso e mene; le yena e ne e le wa mofuta wa 

Barefaime. 

7Eitse ha a ntse a phephetsa Iseraele, Jonathane, mora Shimea ngwanabo Davida, a 

mmolaya. 

8Bao e ne e le ba mofuta wa Barefaime ba Gathe; ba eshwa ka matsoho a Davida le a 

bahlanka ba hae. 

I DIKRONIKE 21 

Palo ya setjhaba le lefu la sewa. 

1Yaba Satane o tsohela Iseraele matla, mme a susumetsa Davida hore a bale 

Baiseraele. 

2Davida a re ho Joabe le ho balaodi ba setjhaba: Eyang, le bale Baiseraele ho qala ka 

Beerseba ho ya fihla Dane, mme le ntsebise palo ya bona hore ke e tsebe. 

3Joabe a re: Jehova a ke a atise setjhaba, se ke se fete bongata ba sona ba jwale 

halekgolo! Oho, morena, monga ka, ha ke re, kaofela ha bona ke bahlanka ba monga 

ka na? Ke ka baka lang ha monga ka a batla hoo? Na o rata keng ho bea molato 

hodima Baiseraele? 

4Leha ho le jwalo, taelo ya morena ya hlola Joabe. Joabe a tswa, a ya le Baiseraele 

bohle, a ntoo kgutlela Jerusalema. 

5Joabe a bolella Davida palo ya bongata ba setjhaba: Iseraeleng ho ne ho le banna ba 

tsomolang sabole ba sekete sa dikete se nang le lekgolo le le leng la dikete; haele 

Juda, ho ne ho na le banna ba tsomolang sabole ba dikete tse makgolo a mane a 

mashome a supileng. 

6A mpa a sa ka a bala Levi le Benjamine; hobane taelo eo ya morena e ne e le e 

kgesehang ho Joabe. 

7Taba eo ya eba mpe mahlong a Modimo, mme a otla Iseraele. 

8Davida a re ho Modimo: Ke sitilwe haholo ka seo ke se entseng. Empa jwale, oho, 

tlosa bokgopo ba mohlanka wa hao, hobane ke entse ka bothoto bo boholo. 



719 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

9Yaba Jehova a bolella Gade, seboni sa Davida, a re: 

10Eya, o bolelle Davida, o re: Jehova o re: Ke o behela taba tse tharo; ikgethele e 

nngwe ho tsona, ke o etse ka yona. 

11Gade a ya ho Davida, a re ho yena: Jehova o re: Ikgethele seo o se ratang, 

12kapa lemo tse tharo tsa tlala, kapa kgwedi tse tharo tsa ho bolawa ke dira tsa hao, o 

qetwe ke sabole ya ba o hloileng, kapa tshiu tse tharo tseo ka tsona lerumo la Jehova 

le lefu la sewa le tla senya naheng ya Baiseraele, mme lengeloi la Jehova le tla timetsa 

batho naheng yohle ya bona. Jwale, bona hore na ke tla busetsa karabo efe ho ya 

nthomileng! 

13Davida a re ho Gade: Ke tsietswe haholo; a ke mpe ke wele matsohong a Jehova, 

etswe mehauhelo ya hae e le mengata; ke mpe ke se ke ka wela matsohong a batho. 

14Jehova a romela lefu le leng la sewa Iseraeleng, mme ha eshwa batho ba dikete tse 

mashome a supileng ba Iseraele. 

15Modimo wa romela lengeloi Jerusalema ho timetsa batho ba teng; la re le sa ntsane 

le bolaya, Jehova a bona, a swaba ke tshenyeho eo, mme a re ho lengeloi le bolayang: 

Ho lekane; honyetsa letsoho la hao jwale! Lengeloi la Jehova le ne le eme pela seotlo 

sa Ornane Mojebuse. 

16Davida eitse ha a emisa mahlo, a bona lengeloi la Jehova le eme pakeng tsa lefatshe 

le lehodimo, le tshwere sabole e bolatsi letsohong la lona, le e otlolletse Jerusalema. 

Yaba Davida le baholo, ba apere masela a mahwashe, ba itahla fatshe ka difahleho tsa 

bona. 

17Davida a re ho Modimo: Na hase nna ke laetseng hore ho balwe setjhaba na? Ke 

nna ke sitilweng, ke nna ke entseng bobe; dinku tseo tsona di entseng na? Jehova, 

Modimo wa ka, tsoho la hao le otle nna le ntlo ya ntate, mme le se ke la nna la kenya 

lefu setjhabeng sa hao! 

18Yaba lengeloi la Jehova le laela Gade hore a bolelle Davida hore Davida a nyolohe, 

a hahele Jehova aletare seotlong sa Ornane Mojebuse. 

19Ka polelo ya Gade, eo a e boletseng ka lebitso la Jehova, Davida a nyoloha. 

20Ornane ha a reteleha, a bona lengeloi; mme ba ipata e le yena le bara ba hae ba 

bane; Ornane o ne a pola koro. 

21Davida a fihla ho Ornane; Ornane, eitse ha a tadima, a bona Davida, mme a tswa 

seotlong, a inamela fatshe ka sefahleho pela Davida. 

22Yaba Davida o re ho Ornane: Nnee baka sa seotlo sena, hore ke tle ke hahele Jehova 

aletare teng; nnee sona bakeng sa theko ya sona e phethehileng, hore lefu lena le 

tloswe hara setjhaba. 

23Ornane a re ho Davida: Inkele sona, mme morena, monga ka, a etse kahohle kamoo 

a ratang kateng. Bona, ke o nea pholo tseo ho etsa ditjheso ka tsona, le mesebetsi ya 

ho pola ho etsa patsi, le koro ho etsa nyehelo; ke o nea tsona kaofela. 

24Morena Davida a re ho Ornane: Tjhe, ke tla di reka ka theko ya tsona; hobane nke 

ke ka isetsa Jehova seo e leng sa hao, mme nke ke ka hlahisa setjheso seo ke sa se 

ntshetsang letho. 

25Ha ho le jwalo, Davida a nea Ornane theko ya baka seo, a mo nea dishekele tsa 

kgauta tse makgolo a tsheletseng. 

26Teng, Davida a hahela Jehova aletare, mme a hlahisa mahlabelo a ditjheso le a 

teboho teng; a rapela Jehova, mme a mo arabela ka ho theolela mollo aletareng ya 

ditjheso, o etswa lehodimong. 

27Mme Jehova a laela lengeloi hore le busetse sabole ya lona selateng. 

28Mohlang oo, Davida eitse ha a bona hobane Jehova o mo utlwile a le seotlong sa 

Ornane Mojebuse, a hlaba mahlabelo teng. 

29Motsotsong oo, tabernakele ya Jehova, e na beng e entswe ke Moshe nahathothe, le 

aletare ya ditjheso, di ne di le nqalong e phahameng ya Gibeone; 

30mme Davida o ne a sitilwe ho ya pela aletare eo ho botsa Modimo, hobane a ne a 

tshositswe ke sabole ya lengeloi la Jehova. 

I DIKRONIKE 22 

1Yaba Davida o re: Ke hona mona moo ntlo ya Jehova Modimo, ke hona mona moo 

aletare ya ditjheso tsa Iseraele. 

Davida o lokisa tse tla haha tempele. 

2Yaba Davida o laela hore ho phuthwe baditjhaba bohle ba lefatsheng la Iseraele; a 

bea dibetli ho betla majwe a ho haha ntlo ya Modimo. 

3Hape, Davida o ne a se a lokisitse tshepe e ngata ya ho etsa dipekere tsa mamati a 

menyako le tsa ho kopanya tse kopanngwang, le koporo e ngata eo ho seng kamoo 

boima ba yona bo neng bo ka lekanngwa kateng, 

4le difate tsa dikedare tse se nang palo; hobane Basidone le Batire ba ne ba tliseditse 

Davida difate tsa dikedare tse ngata. 

5Davida o ne a re: Mora ka Salomone o sa le motjha, o sa le monyenyane, mme ntlo e 

tla hahelwa Jehova e ka kgona e phahame haholo ka botumo le ka kganya mafatsheng 

wohle; ha ho le jwalo, ke tla mo lokisetsa yona. Kahoo, Davida a lokisa tse ngata, a 

eso ho shwe. 

6Yaba o bitsa Salomone, mora wa hae, a mo laela ho hahela Jehova, Modimo wa 

Iseraele, ntlo. 

7Davida a re ho Salomone, mora wa hae: E ne e le kgopolo ya pelo ya ka hore ke 

hahele lebitso la Jehova, Modimo wa ka, ntlo. 

8Empa lentswe la Jehova le tlile ho nna, la re: O tsholotse madi a mangata, mme o 

lwanne ntwa tse kgolo; ha o na ho hahela lebitso la ka ntlo, etswe o tsholotse madi a 

mangata lefatseheng pela ka. 

9Bona, o tla tswallwa mora; yena e tla ba motho wa kgotso; ke tla mo nea phomolo ho 

dira tsohle tsa hae ka nqa tsohle; lebitso la hae e tla ba Salomone (wa kgotso), mme ke 

tla bea kgotso le boiketlo Iseraeleng ka matsatsi a hae. 

10Ke yena ya tla hahela lebitso la ka ntlo; e tla ba mora wa ka, nna ke be ntatae; mme 

ke tla tiisa terone ya borena ba hae Iseraeleng ka ho sa feleng. 

11Jwale, mora ka, Jehova a ke a be le wena, hore o tle o atlehe, mme o hahe ntlo ya 

Jehova, Modimo wa hao, kamoo a felang a boletse kateng, bakeng sa hao. 

12Feela, Jehova a ke a o nee kelello le kutlwisiso, a etse hore o rene Iseraeleng, o ntse 

o bolokile molao wa Jehova, Modimo wa hao. 

13Ke hona o tla atleha, ha o iponela hore o etse ka melao le ditaelo tseo Jehova a di 

laetseng Moshe bakeng sa Iseraele. Iphe matla, o tiye; se tshabe, mme o se ke wa 

tshoha. 

14O ka bona, bonyenyaneng ba ka, ke lokiseditse ntlo ya Jehova kgauta e ditalenta tse 

dikete tse lekgolo, le silefera e ditalenta tse dikete tse sekete, le koporo le tshepe tse se 

nang ho lekanngwa, kahobane di ngata haholo. Ke lokisitse le difate le majwe, mme o 

tla boela o ekeletse teng. 

15Hape, o na le basebetsi ba bangata, dibetli tsa majwe, dihahi, le dibetli tsa difate, le 

batho ba bangata ba masene mesebetsing yohle. 

16Haele kgauta, le silefera, le koporo, le tshepe, ha di na palo. Ema, o sebetse, mme 

Jehova a ke a be le wena. 

17Yaba Davida o laela balaodi bohle ba Iseraele ho thusa Salomone, mora wa hae, a 

re: 

18Na Jehova, Modimo wa lona, ha a na le lona na? Hape, na ha a ka a le fa phomolo 

ka nqa tsohle na? Hobane o fela a neile baahi ba lefatshe matsohong a ka, mme 

lefatshe le kokobeditswe pela Jehova le pela setjhaba sa hae. 

19Jwale, sekamisetsang pelo tsa lona le meya ya lona ho batla Jehova, Modimo wa 

lona; le eme, mme le hahe sehalalelo sa Jehova Modimo, hore le tle le tlise areka ya 

selekane sa Jehova le diphahlo tse kgethehileng tsa Modimo tlung e tla hahelwa 

lebitso la Jehova. 

I DIKRONIKE 23 

Palo ya Balevi le kabelo tsa bona. 

1Davida o ne a se a tsofetse, a hodile haholo; yaba o bea Salomone, mora wa hae, 

morena wa Iseraele. 

2A phutha balaodi bohle ba Iseraele, le baprista, le Balevi. 

3Balevi ba balwa ho tloha ho ba dilemo tse mashome a mararo le ba kapele; ha ba 

balwa ka dihlooho, ha fumanwa batho ba dikete tse mashome a mararo a metso e 

robileng meno e le mmedi. 

4A re: Ho bona, ho ke ho nkwe ba kete tse mashome a mabedi a metso e mene ba tla 

tsamaisa tshebetso ya ntlo ya Jehova; hape, ho nkwe ba kete tse tsheletseng ho ba etsa 

bahlahlobi le baahlodi; 

5balebedi ba menyako ba ke ba etse dikete tse nne, mme ba kete tse nne e be ba tla 

rorisa Jehova ka diletsa tseo ke di entseng hore a roriswe ka tsona. 

6Davida a ba arola dihlopha ka palo ya bara ba Levi, Gershone, Kehathe, le Merari. 

7Ho Bagershone, ya eba Laedane le Shimei. 

8Bara ba Laedane, e moholo ke Jehiele, ba bang ke Sethame le Joele; ba bararo. 

9Bara ba Shimei ke Shelomithe, Hasiele, le Harane; ba bararo. Ke tsona dihlooho tsa 

bontata Balaedane. 

10Bara ba Shimei ke Jahathe, Sina, Jeushe, le Beria. Bao ba bane ke bara ba Shimei. 

11Jahathe ke e moholo; wa bobedi ke Sina; haele Jeushe le Beria, ba ne ba se na bana 

ba bangata; ha ho le jwalo, palong ba etsa ntlo e le nngwe ya bontata Balevi. 

12Bara ba Kehathe ke Amrame, Jitsehare, Hebrone le Usiele; ba bane. 

13Bara ba Amrame ke Aarone le Moshe; Aarone yena a kgethwa, hore a tle a 

halaletswe ka ho sa feleng ka kgalalelo e fetisang, e le yena le bara ba hae, mme ba 

tjhese dibano pela Jehova, ba mo sebeletse, ba hlohonolofatse setjhaba ka lebitso la 

hae ka ho sa feleng. 

14Haele ka Moshe, monna wa Modimo, bara ba hae ba balwa le bara ba Levi. 

15Bara ba Moshe ke Gershome le Eliesere. 

16E moholo ho bara ba Gershome ke Shebuele. 

17Bara ba Eliesere, e moholo ke Rehabia. Eliesere o ne a se na bara ba bang; empa 

bara ba Rehabia ba ne ba le bangata. 

18Bara ba Jitsehare, e moholo ke Shelomithe. 

19Ho bara ba Hebrone, e moholo ke Jeria, wa bobedi ke Amaria, wa boraro ke 

Jahasiele, wa bone ke Jekameame. 

20Ho bara ba Usiele, e moholo ke Mika, wa bobedi ke Jishia. 

21Bana ba Merari ke Mahali le Mushi; bara ba Mahali ke Eleasare le Kishe. 

22Eleasare a shwa a se na bara, a ena le baradi feela; mme dikgaitsedi tsa bona, bara 

ba Kishe, tsa ba nyala. 

23Bara ba Mushi ke Mahali, Edere, le Jeremothe; ba bararo. 

24Ke bona bara ba Levi ka matlo a bontata bona; ke tsona dihlooho tsa matlo a bontata 

bona, kamoo ba kileng ba ngolwa kateng, ha ho balwa mabitso a bona ka ho ya ka 

dihlooho. Ba ne ba etsa mosebetsi wa tshebetso ya ntlo ya Jehova, ba qala ha ba le 

dilemo tse mashome a mabedi le ho ya pele; 

25hobane Davida o ne a itse: Jehova, Modimo wa Iseraele, o neile setjhaba sa hae 

phomolo, mme o tla aha Jerusalema ka ho sa feleng; 

26haele Balevi, ha ba sa na ho jara tabernakele leha e le mesebetsi yohle ya tshebetso. 

27Ke e nngwe ya taba tseo Davida a qeteletseng ka tsona, ha ho kile ha etswa palo ya 

bara ba Levi, ho qala ka ba dilemo tse mashome a mabedi le ho ya pele. 

28Hobane mosebetsi wa bona e ne e le ho tlatsa bara ba Aarone tshebetsong ya ntlo ya 

Jehova; ba ne ba laetswe ho baballa mabala le dikamore, le ho hlatswa ntho tsohle tse 

halalelang, le ho phetha mosebetsi wohle wa tshebetso ya ntlo ya Modimo; 

29le ho bona mahobe a pontsha, le lefi la phofo ya dinyehelo, le maqebekwane a se 

nang ditomoso, le tse phehwang paneng, le tse beswang, le ditekanyo tsa boholo le tsa 

bongata. 

30Ba ne ba tshwanetse ho itlhahisa pela Jehova ka hosasa ho hong le ho hong, ho boka 

le ho rorisa Jehova, le mantsiboya jwalo; 

31le ho hlahisetsa Jehova ditjheso tsohle, mohla Disabatha, le dikgwedi tse thwasang, 

le mekete, ka palo ya tsona, ka ho ya ka mokgwa wa ntho tseo, ka ho sa feleng pela 

Modimo. 

32Hape, ba ne ba boloka dintho tsa tente ya pokano, le tsa sehalalelo, le tsa bara ba 

Aarone, banababo bona, tsa ho etsa tshebetso ya ntlo ya Jehova. 

I DIKRONIKE 24 

Baprista ba arolwa dihlopha tse mashome a mabedi a metso e mene. — Dihlooho 
tsa dihlopha tsa Balevi. 

1Haele bara ba Aarone, dikarolo tsa bona ke tsena: Bara ba Aarone e ne e le Nadabe, 

Abihu, Eleasare le Ithamare. 

2Haele Nadabe le Abihu, bona ba ne ba shwe, ntata bona a sa le teng, ba se na bara; ka 

baka leo, Eleasare le Ithamare ba tshwara mosebetsi wa boprista. 

3Davida hammoho le Tsadoke wa bara ba Eleasare, le Akimeleke wa bara ba 

Ithamare, ba arola baprista ka dikabelo tsa bona tsa tshebetso. 

4Hara bara ba Eleasare ha fumanwa hobane mahosana a mangata ho fetisa hara bara 

ba Ithamare; ha ho le jwalo, ba arolwa ka mokgwa ona: ho bara ba Eleasare, ha balwa 

dihlooho tse leshome le metso e tsheletseng tsa matlo a bontata bona, le ho bara ba 

Ithamare, dihlooho tse robileng meno e le mmedi tsa matlo a bontata bona. 

5Ba arolelwadikabelo ka lotho, ba bang le ba bang; batsamaisi ba sehalalelo le 

batsamaisi ba ntlo ya Modimo ba nkwa hara bara ba Eleasare le hara bara ba 

Ithamare; 

6mongodi Shemaia, mora Nethaneele, wa Balevi, a ba ngola pela morena, le 

mahosana, le moprista Tsadoke, le Akimeleke, mora Abiathare, le dihlooho tsa matlo 

a bontata baprista le Balevi; ha ho le jwalo, ha laolwa ka lotho ntlo e nngwe ya 

Eleasare, ha boela ha laolwa e nngwe ya Ithamare. 

7Lotho ya pele ya wela Jehojaribe, ya bobedi Jedaia, 

8ya boraro Harime, ya bone Seorime, 

9ya bohlano Malkija, ya botshelela Mijamine, 

10ya bosupa Hakkotse, ya boroba meno e le mmedi Abija, 

11ya boroba mono o le mong Joshua, ya leshome Shekania; 

12ya leshome le motso o mong Eliashibe, ya leshome le metso e mmedi Jakime, 

13ya leshome le metso e meraro Huppa, ya leshome le metso e mene Jeshebeabe, 

14ya leshome le metso e mehlano Bilga, ya leshome le metso e tsheletseng Immere, 

15ya leshome le metso e supileng Hesire, ya leshome le metso e robileng meno e le 

mmedi Happitsetse, 

16ya leshome le metso e robileng mono o le mong Pethahia, ya mashome a mabedi 

Esekiele, 

17ya mashome a mabedi a motso o mong Jakine, ya mashome a mabedi a metso e 

mmedi Gamule, 

18ya mashome a mabedi a metso e meraro Delaia, ya mashome a mabedi a metso e 

mene Maasia. 

19Ke lona lenaneo la bona tshebetsong ya bona la ho tla ka tlung ya Jehova ka taelo e 

neng e bewe ke Aarone ntata bona, kamoo Jehova, Modimo wa Iseraele, a neng a mo 

laetse kateng. 

20Haele bara ba bang ba Levi, dihlooho tsa bona ke tsena: Ho bara ba Amrame ke 

Shubaele; ho bara ba Shubaele ke Jehdia; 

21bakeng sa Rehabia, ho bara ba hae, e moholo ke Jishia, 

22ho ba Jitsehare ke Shelomothe, ho bara ba Shelomothe ke Jahathe. 

23Ho bara ba Hebronee moholo ke Jeria, wa bobedi ke Amaria, wa boraro ke 

Jahasiele, wa bone ke Jekameame. 

24Ho bara ba Usiele ke Mikea; ho bara ba Mikea ke Shamire. 

25Ngwanabo Mikea ke Jishia; ho bara ba Jishia ke Sakaria. 

26Ho bara ba Merari, ke Mahali le Mushi, le bara ba Jaasia, mora wa hae. 

27Haele bara ba Merari, ho mora wa hae Jaasia ho tswile Shohame, Sakkure, le Ibri. 

28Ho Mahali ho tswile Eleasare, ya neng a se na bara. 

29Haele Kishe, mora Kishe ke Jerahmeele. 

30Bara ba Mushi ke Mahali, Edere, le Jerimothe. 

31Ke bona bara ba Levi, ha ho uwa ka matlo a bontata bona. 

32Le bona, jwaloka banababo bona, bara ba Levi ba bang, ba laolwa ka lotho pela 

morena Davida, le Tsadoke, le Akimeleke, le dihlooho tsa matlo abontata baprista le 

Balevi. Bao e neng e le dihlooho tsa matlo, ba laolwa ka lotho jwaloka ba banyenyane 

hara banababo bona. 

I DIKRONIKE 25 

Dibini di arolwa dihlopha tse mashome a mabedi a metso e mene. 

1Yaba Davida le balaodi ba makgotla ba kgetha bara ba bang ba Asafe, le ba Hemane, 

le ba Jeduthune, ba tle ba porofete ba ithusa ka diharepa le diviole le disimbala. Ke 

ena palo ya banna ba kentswengmosebetsing wa tshebetso eo ya bona: 

2Ho bara ba Asafe ke Sakkure, Josefa, Nethania, le Ashareela, bara ba Asafe, ba le 

tsamaisong ya Asafe, ya neng a porofeta ka taelo ya morena. 

3Ho Jeduthune, bara ba Jeduthune ke Gedalia, Tseri, Esaia, Hashabia, le Matthithia; 

ba tsheletse; ba le tsamaisong ya ntata bona Jeduthune, ya neng a porofeta ka harepa, 

ho leboha le ho rorisa Jehova. 

4Ho Hemane, bara ba Hemane ke Bukkia, Matthania, Usiele, Shebuele, Jerimothe, 

Hanania, Hanani, Eliatha, Giddalthi, le Romamthi-Esere, Joshbekasha, Mallothi, 

Hothire, le Mahasiothe. 

5Bao kaofela ke bara ba Hemane, seboni sa morena se senolang mantswe a Modimo, 

le ho rorisa matla a wona. Modimo o ne o neile Hemane bara ba leshome le metso e 

mene le baradi ba bararo. 

6Bao kaofela ba ne ba le tsamaisong ya ntata bona, ba tle ba bine tlung ya Jehova, ba 

ntse ba ithusa ka disimbala le diviole le diharepa, ho etsa tshebetso ya ntlo ya 

Modimo. Haele Asafe le Jeduthune le Hemane, ba ne ba laelwa ke morena. 

7Mme palo ya bona, ha ba kopanngwa le banababo bona ba neng ba ithutile ho binela 

Jehova, e leng banna ba rutehileng kaofela, e ne e le batho ba makgolo a mabedi a 

mashome a robileng meno e le mmedi a metso e robileng meno e le mmedi. 

8Ba laolelwa dikabelo tsa bona ka lotho, e monyenyane le e moholo, ya rutehileng le 

ya rutwang. 

9Lotho ya pele ya ntsha Josefa wa Asafe; ya bobedi ya ntsha Gedalia; yena le 

banababo le bara ba hae ba ne ba le leshome le metso e mmedi. 

10Ya boraro ya ntsha Sakkure; yena le bara ba hae le banababo ba ne ba le leshome le 

metso e mmedi. 

11Ya bone ya ntsha Jitseri; yena le bara ba hae le banababo ba ne ba le leshome le 

metso e mmedi. 

12Ya bohlano ya ntsha Nethania; yena le bara ba hae le banababo ba ne ba le leshome 

le metso e mmedi. 

13Ya botshelela ya ntsha Bukkia; yena le bara ba hae le banababo ba ne ba le leshome 

le metso e mmedi. 

14Ya bosupa ya ntsha Jesareela; yena le bara ba hae le banababo ba ne ba le leshome 

le metso e mmedi. 

15Ya boroba meno e le mmedi ya ntshaEsaia; yena le bara ba hae le banababo ba ne 

ba le leshome le metso e mmedi. 

16Ya boroba mono o le mong ya ntsha Matthania; yena le bara ba hae le banababo ba 

ne ba le leshome le metso e mmedi. 

17Ya leshome ya ntsha Shimei; yena le bara ba hae le banababo ba ne ba le leshome le 

metso e mmedi. 

18Ya leshome le motso o mong ya ntshaAsareele; yena le bara ba hae le banababo ba 

ne ba le leshome le metso e mmedi. 

19Ya leshome le metso e mmedi ya ntsha Hashabia; yena le bara ba hae le banababo 

ba ne ba le leshome le metso e mmedi. 

20Ya leshome le metso e meraro ya ntsha Shubaele; yena le bara ba hae le banababo 

ba ne ba le leshome le metso e mmedi. 

21Ya leshome le metso e mene ya ntsha Matthithia; yena le bara ba hae le banababo 

ba ne ba le leshome le metso e mmedi. 

22Ya leshome le metso e mehlanoya ntsha Jeremothe; yena le bara ba hae le banababo 

ba ne ba le leshome le metso e mmedi. 

23Ya leshome le metso e tsheletseng ya ntsha Hanania; yena le bara ba hae le 

banababo ba ne ba le leshome le metso e mmedi. 

24Ya leshome le metso e supileng ya ntshaJoshbekasha; yena le bara ba hae le 

banababo ba ne ba le leshome le metso e mmedi. 

25Ya leshome le metso e robileng meno e le mmedi ya ntsha Hanani; yena le bara ba 

hae le banababo ba ne ba le leshome le metso e mmedi. 

26Ya leshome le metso e robileng mono o le mong ya ntsha Mallothi; yena le bara ba 

hae le banababo ba ne ba le leshome le metso e mmedi. 

27Ya mashome a mabedi ya ntsha Eliatha; yena le bara ba hae le banababo ba ne ba le 

leshome le metso e mmedi. 

28Ya mashome a mabedi a motso o mong ya ntsha Hothire; yena le bara ba hae le 

banababo ba ne ba le leshome le metso e mmedi. 

29Ya mashome a mabedi a metso e mmedi ya ntsha Giddalthi; yena le bara ba hae le 

banababo ba ne ba le leshome le metso e mmedi. 

30Ya mashome a mabedi a metso e meraro ya ntsha Mahasiothe; yena le bara ba hae 

le banababo ba ne ba le leshome le metso e mmedi. 

31Ya mashome a mabedi a metso e mene ya ntsha Romamthi-Esere; yena le bara ba 

hae le banababo ba ne ba le leshome le metso e mmedi. 

I DIKRONIKE 26 

Balebedi ba menyako ya tempele. — Kabelo tse ding tsa Balevi. 

1Haele balebedi ba menyako, kamoo ba ileng ba etswa dihlopha kateng ho Bakore, e 

ne e le Meshelemia, mora Kore, wa bara ba Asafe. 

2Bara ba Meshelemia, letsibolo ke Sakaria, wa bobedi Jediale, wa boraro Sebadia, wa 

bone Jathniele; 

3wa bohlano Elame, wa botshelela Johanane, wa bosupa Elioenai. 

4Haele bara ba Obed-Edomo, letsibolo la hae ke Shemaia, wa bobedi Josabade, wa 

boraro Jowa, wa bone Sakare, wa bohlano Nethaneele; 

5wa botshelela Ammiele, wa bosupa Issaskare, wa boroba meno e le mmedi Peulthai; 

etswe Modimo o ne o mo hlohonolofaditse. 

6Haele mora hae Shemaia, a tswallwa bara bao e bileng ba busang tlung ya ntata 

bona; hobane e ne e le banna ba matla. 

7Bara ba Shemaia ke Othni, Refaele, Obede, Elsabade, le banababo bona Elihu, le 

Semakia, banna ba matla. 

8Bao kaofela e ne e le bara ba Obed-Edomo; bona, le bara ba bona, le banababo bona 

e ne e le bahale, banna ba dinatla tshebetsong; ba Obed-Edomo ba ne ba le mashome a 

tsheletseng a metso e mmedi. 

9Meshelemia yena o ne a na le bara le banababo, banna ba matla, ba le leshome le 

metso e robileng meno e le mmedi. 

10Hosa, wa bara ba Merari, o ne a na le bara; hlooho ke Simri, leha empa e ne e se 

yena letsibolo, a mpa a beilwe hlooho ke ntatae; 

11wa bobedi ke Hilkia, wa boraro ke Thebalia, wa bone ke Sakaria, bara bohle ba 

Hosa le banababo ba ne ba le leshome le metso e meraro. 

12Dihlopha tseo tsa balebedi ba menyako, ka ho ya ka dihlooho tsa bona, tshebetso ya 

bona e ne e le ho lebela ntlo ya Jehova hammoho le banababo bona. 

13Ba laolelwa monyako o mong le o mong ka lotho, ho qala ka e monyenyane ho isa 

ho e moholo, ka ho ya ka matlo a bontata bona. 

14Lotho ya ntsha Shelemia ho ya monyakong o ka nqa botjhabela; mora hae, Sakaria, 

monna wa lekgotla, ya hlalefileng, a laolelwa ka lotho ka nqa leboya. 

15Obed-Edomo yena a laolelwa ka nqa borwa; bara ba hae bona ba laolelwa matlo a 

ho bolokela dintho. 

16Shuppime le Hosa ba newa ka nqa bophirimela, hammoho le monyako wa 

Shallekethe, moepeng; balebedi ba bang ba ne ba le malokana le ba bang. 

17Ka nqa botjhabela, ho ne ho beilwe Balevi ba tsheletseng, ka nqa leboya ba le bane 

ka letsatsi le leng le le leng, ka nqa borwa ba le bane ka letsatsi, ba le babedi hape 

tlung e nngwe le e nngwe ya ho bolokela; 

18Parbare, ka nqa bophirimela, ha bewa ba bane pela mmila, ba le babedi hape 

Parbare. 

19Ke tsona dihlopha tsa balebedi ba menyako ho bara ba Bakore le ho bara ba Merari. 

20Ho Balevi, Akija a bewa molebedi wa matlotlo a ntlo ya Modimo le wa matlotlo a 

ntho tse halalelang. 

21Haele bara ba Laedane, e leng bara ba Bagershone ka Laedane, bao e neng e le 

dihlooho tsa matlo a bontata Laedane Mogershone, 

22ha nkwa Jehieli; bara ba Jehieli ke Sethame, le Joele ngwanabo, bao e neng e le 

balebedi ba matlotlo a ntlo ya Jehova. 

23Ho Baamrame, le Batjitsehare, le Bahebrone le Bausiele, 

24Shebuele, mora Gershome, mora Moshe, e ne e le molebedi wa matlotlo. 

25Bao e neng e le banababo ka Eliesere, e ne e le mora hae Rehabia, le mora hae 

Esaia, le mora hae Jorame, le mora hae Sikri, le mora hae Shelomithe. 

26Shelomithe eo le banababo ba bewa balebedi ba matlotlo wohle a dintho tse 

halalelang tseo morena Davida, le dihlooho tsa matlo, le balaodi ba dikete le ba 

makgolo, le balaodi ba bang ba makgotla, ba neng ba di kgethetse Jehova; 

27ba ne ba di nkile dintweng le kgapong, ba di kgethela kotlo ya ntlo ya Jehova; 

28hammoho le tsohle tse neng di kgethetswe Jehova ke Samuele seboni, le Saule, 

mora Kishe, le Abnere, mora Nere, le Joabe, mora Tseruja, le mang le mang, tsohle 

tseo tse neng di kgethetswe Jehova, tsa bewa bolebeding ba Shelomithe le banababo. 

29Ho Bajitsehare, Kenania le bara ba hae ba bewa mosebetsing o kantle, ba bewa 

bahlahlobi le baahlodi Iseraeleng. 

30Ho Bahebrone, Hashabia le banababo, banna ba bohale ba sekete se nang le 

makgolo a supileng, ba bewa bahlahlobi ba Baiseraele ba mose o kwano ho Jordane, 

ka nqa bophirimela, ho sebetsa mesebetsi yohle ya Jehova le mesebetsi ya morena. 

31Ho Bahebrone — Bahebrone bao ho ileng ha batlwa masika a bona ka ho ya ka 

bontata bona, selemong sa mashome a mane sa puso ya Davida, ha ba ha fumanwa 

hara bona banna ba matla, ba bahale, motseng wa Jasere wa Gileade, — 

32Jeria, hlooho, le banababo e neng e le banna ba bahale, ba ne ba etsa kete tse pedi 

tse nang le makgolo a supileng a dihlooho tsa matlo a bontata bona. Morena Davida a 

ba bea bahlahlobi ba Barubene, ho sebetsa mesebetsi yohle ya Modimo le mesebetsi 

ya morena. 

I DIKRONIKE 27 

Balaodi ba makgotla. — Matona a mang a Davida. 

1Bana ke bana ba Iseraele ka palo ya bona, dihlooho tsa matlo abontata bona, le 

balaodi ba dikete le ba makgolo, le bahlahlobi ba bona, ba neng ba sebeletsa morena 

tabeng tsohle tsa dihlopha, kamoo di neng di tshwanetse ho kena le ho 

tswa mosebetsing kateng, ka kgwedi e nngwe le e nngwe, kgweding tsohle tsa selemo; 

hlopha se seng le se seng e ne e le sa batho ba dikete tse mashome a mabedi a metso e 

mene. 

2Molaodi wa hlopha sa pele, kgweding ya pele, e ne e le Jashobeame, mora Sabdiele; 

hlopheng sa hae o ne a na le batho ba kete tse mashome a mabedi a metso e mene. 

3E be e le wa bara ba Peretse, hape e le hlooho ya balaodi bohle ba makgotla a ntwa 

ka kgwedi ya pele. 

4Molaodi wa hlopha sa kgwedi ya bobedi, e ne e le Dodai, Moakoke; Miklothe e ne e 

le motsamaisi wa hlopha sa hae; mme o ne a na le batho ba dikete tse mashome a 

mabedi a metso e mene sehlopheng sa hae. 

5Molaodi wa lekgotla la boraro la ntwa, ka kgwedi ya boraro, e ne e le Benaia, 

hlooho, mora Jehojada moprista; hlopheng sa hae o ne a na le batho ba dikete tse 

mashome a mabedi a metso e mene. 

6Benaia eo e ne e le ya matla hara ba mashome a mararo, a feta ba mashome a mararo; 

mora hae Ammisabade e ne e le motsamaisi e mong wa hlopha sa hae. 

7Kgweding ya bone, molaodi wa bone e ne e le Asaele ngwanabo Joabe; ya mo 

hlahlamang ya eba mora hae Sebadia; hlopheng sa hae o ne a na le batho ba kete tse 

mashome a mabedi a metso e mene. 

8Kgweding ya bohlano, molaodi wa bohlano e ne e le Shamehuthe Mojisrahe; 

hlopheng sa hae o ne a na le batho ba dikete tse mashome a mabedi a metso e mene. 

9Kgweding ya botshelela, molaodi wa botshelela e ne e le Ira, mora Ikkeshe wa 

Tekowa; hlopheng sa hae o ne a na le batho ba dikete tse mashome a mabedi a metso 

e mene. 

10Kgweding ya bosupa, molaodi wa bosupa e ne e le Heletse wa Pelone, wa bara ba 

Efraime; hlopheng sa hae o ne a na le batho ba dikete tse mashome a mabedi a metso 

e mene. 

11Kgweding ya boroba meno e le mmedi, molaodi wa boroba meno e le mmedi e ne e 

le Sibbekai wa Husha, wa Baserake; hlopheng sa hae o ne a na le batho ba dikete tse 

mashome a mabedi a metso e mene. 

12Kgweding ya boroba mono o le mong, molaodi wa boroba mono o le mong e ne e le 

Abiesere wa Anathothe, Mobenjamine; hlopheng sa hae o ne a na le batho ba dikete 

tse mashome a mabedi a metso e mene. 

13Kgweding ya leshome, molaodi wa leshome e ne e le Maharai wa Nethofa, wa 

Baserake; hlopheng sa hae o ne a na le batho ba dikete tse mashome a mabedi a metso 

e mene. 

14Kgweding ya leshome le motso o mong, molaodi wa leshome le motso o mong e ne 

e le Benaia wa Pirathone, wa bara ba Efraime; hlopheng sa hae o ne a na le batho ba 

dikete tse mashome a mabedi a metso e mene. 

15Kgweding ya leshome le metso e mmedi, molaodi wa leshome le metso e mmedi e 

ne e le Heldai wa Nethofa, wa ba ha Othniele; sehlopheng sa hae o ne a na le batho ba 

dikete tse mashome a mabedi a metso e mene. 

16Haele bakeng sa meloko ya Iseraele, molaodi wa Barubene e ne e le Eliesere mora 

Sikri; wa Basimeone e ne e le Shefathia, mora Maaka; 

17wa Balevi e ne e le Hashabia, mora Kemuele; wa Baarone e ne e le Tsadoke; 

18wa Juda e ne e le Elihu, e mong wa banababo Davida; wa Issaskare e ne e le Omri, 

mora Mikaele; 

19wa Sabulone e ne e le Jishemaia, mora Obadia; wa Nefthali e ne e le Jerimothe, 

mora Asriele; 

20wa bara ba Efraime e ne e le Hosea, mora Asasia; wa mothapo o mong wa Manasse 

e ne e le Joele, mora Pedaia; 

21wa mothapo wa bobedi wa Manasse, Gileade, e ne e le Jiddo, mora Sakaria; wa 

Benjamine e ne e le Jaasiele, mora Abnere; 

22wa Dane e ne e le Asareele, mora Jerohame. Ke wona mahosana a meloko ya 

Iseraele. 

23Davida o ne a sa ka a bala palo ya Baiseraele ba neng ba na le dilemo tse sa fihleng 

mashomeng a mabedi; etswe Jehova a ne a boletse hore o tla atisa Iseraele, a be ka ka 

dinaledi tsa lehodimo. 

24Joabe, mora Tseruja, o ne a qadile ho ba bala, empa a sa ka a phetha, hobane Jehova 

o ne a halefetse Iseraele, ka baka la palo eo; ke kahoo palo e sa kang ya kena 

mangolong a morena Davida a ngolwang ka letsatsi le leng le le leng. 

25Asmavethe, mora Adiele, a bewa mohlahlobi wa matlotlo a morena; Jonathane, 

mora Osiase, a bewa mohlahlobi wa mediko e masimong, le metseng, le metsaneng, le 

ditoreng. 

26Esri, mora Kelube, a bewa mohlahlobi wa ba sebetsang masimong, ba lemang 

lefatshe. 

27Mohlahlobi wa masimo a merara ya eba Shimei wa Rama; Sabdi wa Shefame ya 

eba mohlahlobi wa dipolokelo tsa veine masimong a merara. 

28Baale-Hanane ya eba mohlahlobi wa mehlwaare le disikomora tse leng dithoteng; 

Joashe yena a hlahloba dipolokelo tsa ole. 

29Shithrai wa Sarone a hlahloba makgomo a fulang Sarone; Shafathe, mora Adlai, 

yena a hlahloba makgomo a dikgutlong. 

30Obile Moishmaele ya eba mohlahlobi wa dikamele; Jehdia wa Meronothe a 

hlahloba diesele. 

31Jasise Mohagerene yena a hlahloba manku. Kaofela ha bao e ne e le bahlahlobi ba 

maruo a morena Davida. 

32Haele Jonathane, maloma Davida, e ne e le monna wa lekgotla, motho ya kelello, ya 

rutehileng. Jehiele, mora Hakmoni, o ne a dula le bara ba morena. 

33Akitofele e ne e le moeletsi wa morena; Hushai Moarke yena e ne e le motswalle wa 

morena. 

34Kamora Akitofele, Jehojada, mora Benaia, le Abiathare, e ne e le baeletsi. Molaodi 

wa makgotla a morena e ne e le Joabe. 

I DIKRONIKE 28 

Davida o eletsa Salomone bakeng sa ho hahuwa ha tempele. 

1Davida a phuthela Jerusalema marena wohle a Iseraele, dihlooho tsa meloko, le 

balaodi ba dihlopha tse sebeletsang morena, le balaodi ba dikete le balaodi ba 

makgolo, le bahlahlobi ba maruo le ba mehlape ya morena le ya bara ba hae, 

hammoho le matona, le banna ba bahale, le diqhenqha kaofela. 

2Morena Davida a ema ka maoto, a re: Banabeso le setjhaba sa ka, mmameleng. 

Kgopolo ya pelo ya ka e ne e le hore ke hahele areka ya selekane sa Jehova ntlo ya 

phomolo, e tle e be bonamelo ba maoto a Modimo wa rona; ke ne ke se ke qadile ho 

lokisa tse tla haha. 

3Empa Modimo wa re ho nna: O ke ke wa hahela lebitso la ka ntlo, hobane o monna 

wa ntwa, o tsholotse madi. 

4Jehova, Modimo wa Iseraele, o ne a nkgethe hara bohle ba ntlo ya ntate hore ke be 

morena wa Iseraele ka ho sa feleng; hobane o fela a kgethile Juda ho mo etsa 

motsamaisi; tlung ya Juda o kgethile ntlo ya ntate, mme hara bara ba ntate o kgahlilwe 

ke nna ho nketsa morena wa Baiseraele bohle. 

5Mme hara bara ba ka kaofela — hobane Jehova o nneile bara ba bangata — o 

kgethile mora ka Salomone, hore a dule teroneng ya mmuso wa Jehova Iseraeleng. 

6O itse ho nna: Ke mora hao Salomone ya tla haha ntlo ya ka le mabala a ka; hobane 

ke mo kgethile hore e be mora wa ka, mme nna ke be ntatae. 

7Ke tla tiisa mmuso wa hae ka ho sa feleng, ha a ka tiisetsa ho etsa ka melao ya ka le 

ka ditaelo tsa ka, jwalokaha ho le kajeno. 

8Jwale, mahlong a Baiseraele bohle, a phutheho ya Jehova, Modimo wa rona ha o ntse 

o re utlwa, ke re: Bolokang, le batle ditaelo tsohle tsa Jehova, Modimo wa lona, hore 

le nne le rue fatshe lena le molemo, mme le le siele bara ba lona e le lefa la bona 

kamora lona, ka ho sa feleng. 

9Haele wena, mora ka Salomone, hlokomela Modimo wa ntatao, mme o o sebeletse 

ka pelo yohle ya hao le ka moya o o ratang; hobane Jehova o botsisisa dipelo tsohle, 

mme o lekola merero yohle le mehopolo yohle. Ekare ha o mo batla, o tla fumanwa ke 

wena; ha o mpa o mo furalla, o tla o lahla ka ho sa feleng. 

10Bona jwale hoba Jehova o o kgethile hore o hahe ntlo e tla ba sehalalelo. Iphe matla, 

mme o etse. 

11Davida a nea Salomone, mora hae, setshwantsho sa mathule, le sa matlo, le sa 

dipolokelo, le sa dikamore tse kahodimo, le sa dikamore tse kahare, le sa ntlo ya 

serapello. 

12A mo nea le setshwantsho sa ntho tsohle tseo a di hopotseng moyeng wa hae bakeng 

sa mabala a ntlo ya Jehova, le sa dikamore tse sikang le dipolokelo tsa matlotlo a ntlo 

ya Modimo le tsa matlotlo a sehalalelo, 

13a mmolella le tsa dihlopha tsa baprista le Balevi, le tsa tshebeletso yohle ya ntlo ya 

Jehova, le tsa mesebetsi yohle ya tshebeletso ya ntlo ya Jehova. 

14A mo nea le tekanyo ya mesebetsi ya kgauta, le boima ba tseo e neng e ka kgona di 

etswe ka kgauta, le tekanyo ya mesebetsi yohle ya mefuta yohle; a bolela le boima ba 

mesebetsi yohle ya silefera, le ya mesebetsi yohle ya mefuta yohle. 

15A mo nea le boima ba dikandelare tsa kgauta le ba dilampi tsa tsona tsa kgauta, e le 

boima ba kandelare e nngwe le e nngwe le ba dilampi tsa yona, le ba dikandelare tsa 

silefera, e leng boima ba kandelare e nngwe le e nngwe le ba dilampi tsa yona, ka ho 

ya ka mosebetsi wa kandelare e nngwe le e nngwe. 

16A mo nea kgauta, boima bo itseng ba ho etsa tafole tsa mahobe a pontsha, le ba 

tafole e nngwe le e nngwe, le silefera ya ho etsa ditafole tsa silefera; 

17le kgauta e hlwekileng ya difereko, le ya mafiso, le ye dinwelo; le ya mehope ya 

kgauta, boima ba yona bo tshwanelang mohope o mong le o mong; le silefera ya 

mehope ya silefera, boima bo tshwanelang mohope o mong le o mong; 

18le kgauta e hlwekileng ya aletare ya dibano, boima bo itseng; le tekanyetso ya koloi, 

ke ho re ya dikerubime tsa kgauta tse otlollelang dipheo tsa tsona tse kgurumetsang 

areka ya selekane sa Jehova. 

19Davida a re: Tsohle tseo, Jehova o nneile kutlwisiso ya tsona ka ho di ngola ka 

letsoho la hae, ke re, mesebetsi yohle ya tekanyetso eo. 

20Davida a eketsa a re ho Salomone, mora hae: Iphe matla, mme o tiye, mme o etse. 

Se tshabe, mme o se ke wa tshoha; hobane Jehova Modimo, Modimo wa ka, o tla nne 

a be le wena; a ke ke a o tlohela, a ke ke a o furulla, ho be ho phethehe mosebetsi 

wohle wa tshebeletso ya ntlo ya Jehova. 

21Bona hape, dihlopha tsa baprista le tsa Balevi ke tseo, kamoo di lokiseditsweng 

tshebeletso yohle ya ntlo ya Modimo kateng; hape, bakeng sa mosebetsi wohle, o na 

le banna bohle ba pelo tse ratang, ba masene mesebetsing yohle; hapehape, dihlooho 

le sona setjhaba kaofela ha sona di tla ba teng ho wena, ho etsa tsohle tseo o tla di 

laela. 

I DIKRONIKE 29 

Dimpho tse ntshetswang tempele ka ho rata. — Thapelo ya Davida. — Ho shwa ha 
Davida. 

1Yaba morena Davida o re ho phutheho kaofela: Mora ka Salomone eo Modimo o mo 

kgethileng a nnotshi, o sa le motjha, hape o monyenyane; athe mosebetsi o moholo; 

hobane ntlohadi eo hase ya motho, e mpa e le ya Jehova Modimo. 

2Ke lokiseditse ntlo ya Modimo wa ka, ka matla wohle a ka, kgauta ya ho etsa tsa 

kgauta, le silefera ya ho etsa tsa silefera, le koporo ya ho etsa tsa koporo, le tshepe ya 

ho etsa tsa tshepe, le difate tsa ho etsa tsa difate; le mahakwe a onikse, le mahakwe a 

tla bewa dikoomaneng, le mahakwe a benyang le a mebalabala, le mahakwe a mang a 

mefuta a bohlokwa, le majwe a maramore e tshweu a mangata. 

3Hape, ka baka la ho rata ntlo ya Modimo wa ka, kgauta le silefera tseo e leng tsa ka 

ka sebele, ke di ntshetsa ntlo ya Modimo wa ka, kantle ho tsohle tseo ke li 

lokiseditseng ntlo ya sehalalelo, 

4e le ditalenta tsa kgauta tse dikete tse tharo, tsa kgauta ya Ofire, le ditalenta tsa 

silefera e hlwekileng tse dikete tse supileng, ho tle ho manehuwe mabota a matlo: 

5kgauta e bewe ho tse tshwanetseng ho etswa ka kgauta, le silefera ho tse 

tshwanetseng ho etswa ka silefera, ho etswang ke malala a dikgauta. Hape, ke mang 

ya ratang ho ikgethela Jehova kajeno? 

6Yaba dihlooho tsa matlo, le dihlooho tsa meloko ya Iseraele, le balaodi ba dikete le 

ba makgolo, le bahlahlobi ba mesebetsi ya morena, ba ntsha ka ho rata; 

7ba ntshetsa tshebeletso ya ntlo ya Modimo ditalenta tsa kgauta tse dikete tse hlano tse 

nang le didarike tse dikete tse leshome, le ditalenta tsa silefera tse dikete tse leshome, 

le ditalenta tsa koporo tse dikete tse leshome le metso e robileng meno e le mmedi, le 

ditalenta tsa tshepe tse dikete tse lekgolo. 

8Ba neng ba na le mahakwe a bohlokwa, ba a neela polokelo ya ntlo ya Jehova, 

matsohong a Jehiele Mogershone. 

9Setjhaba sa thabela tseo bao ba di ntshitseng ka ho rata; hobane efela e ne e le ka 

pelo yohle ba neng ba neela Jehova dimpho tsa bona tsa ho rata; le yena morena 

Davida a di thabela ka thabo e kgolo. 

10Yaba Davida o boka Jehova pela phutheho kaofela, a re: Oho, Jehova, Modimo wa 

Iseraele ntata rona, o bokwe ka ho sa feleng le ka ho sa feleng! 

11Oho, Jehova, boholo, le matla, le letlotlo, le hlolo, le kganya, ke tsa hao! Hobane 

tsohle tse mahodimong le lefatsheng ke tsa hao. Borena le bona ke ba hao, Jehova, 

mme o phahametse tsohle o le morena. 

12Leruo le kganya di tswa ho wena, mme o rena hodima tsohle. Matla le bonatla di 

matsohong a hao, hape o na le matla letsohong la hao a ho hodisa le a ho tiisa ntho 

tsohle. 

13Mme jwale, Modimo wa rona, re a o boka, re rorisa lebitso la hao le kganyang. 

14Hobane nna keng, mme setjhaba sa ka keng, hore re tle re tsebe ho o ntshetsa ntho 

tsa rona jwaloka ho rata? Athe tsohle di tswa ho wena, mme ke letsoho la hao le re 

fileng seo re o neang sona. 

15Re basele pela hao, re bajaki jwaloka bontata rona kaofela; ditshiu tsa rona 

lefatsheng e ka moriti; mme ho dula ha ho yo. 

16Jehova, Modimo wa rona, bongata boo ba dintho tseo re di lokiseditseng ho o 

hahela ntlo ka tsona, ho e hahela lebitso la hao le halalelang, bo tswa letsohong la hao; 

tsohle ke tsa hao. 

17Hape, Modimo wa ka, ke a tseba hoba o lekola pelo, mme o kgahlwa ke ho loka. 

Haele nna, ha ke o neetse ntho tseo kaofela ka ho rata, ke ka ho loka ha pelo ya ka; 

mme jwale ke thabile ha ke bona setjhaba sa hao se leng mona se o ntshetsa dimpho 

tsa sona ka ho rata. 

18Oho, Jehova, Modimo wa bontata rona Abrahama, Isaaka le Iseraele, o nne o boloke 

kamehla pelong tsa setjhaba sa hao mokgwa oo wa mehopolo ya bona, mme o 

tiiselletse dipelo tsa bona ho wena. 

19O nee mora ka Salomone pelo e tletseng thato ya ho boloka ditaelo tsa hao le 

ditemoso tsa hao le melao ya hao, hore a be a di phethe kaofela ha tsona, mme a hahe 

ntlohadi eo ke lokisitseng ntho tsa yona. 

20Davida a boela a re ho phutheho kaofela: Jwale, bokang Jehova, Modimo wa lona! 

Ebile moo phutheho yohle e bokang Jehova, Modimo wa bontata bona; ba inama, ba 

kgumama pela Jehova le pela morena. 

21Ka la hosasane, ba hlabela Jehova mahlabelo, mme ba ntshetsa Jehova ditjheso tsa 

dipohwana tse sekete, le tsa dipheleu tse sekete, le tsa dikonyana tse sekete, ka 

ditshelo tsa tsona, le mahlabelo a mangata a Baiseraele kaofela. 

22Ba eja, ba enwa pela Jehova tsatsing lona leo ka thabo e kgolo; ba boela ba bea 

Salomone, mora Davida, morena la bobedi, ba mo tlotsa pela Jehova, hore e be 

motsamaisi wa setjhaba, mme Tsadoke a bewa moprista. 

23Salomone a dula teroneng ya Jehova, ya eba morena tulong tsa Davida ntatae; a 

atleha, mme Baiseraele bohle ba mo utlwa. 

24Dihlooho tsohle, le dinatla kaofela, le bara bohle ba morena Davida, ba ipea katlasa 

morena Salomone. 

25Jehova a phahamisa Salomone haholoholo mahlong a Baiseraele bohle, mme a mo 

nea borena bo kganyang boo ho neng ho eso ho be morena wa Iseraele ya kileng a ba 

le bo jwalo pele. 

26Davida, mora Jese, ya eba morena wa Baiseraele bohle. 

27Ditshiu tseo a busitseng Iseraele ka tsona ke dilemo tse mashome a mane. A busa ka 

dilemo tse supileng a le Hebrone; Jerusalema a busa ka dilemo tse mashome a mararo 

a metso e meraro. 

28A shwa a tsofetse haholo, a tletse matsatsi le maruo le kganya; mme Salomone, 

mora hae, ya eba morena tulong tsa hae. 

29Haele ditaba tsa morena Davida, tsa ho qala le tsa ho qetella, bonang, di ngodilwe 

bukeng ya ditaba tsa Samuele seboni, le bukeng ya ditaba tsa Nathane moporofeta, le 

bukeng ya ditaba tsa Gade seboni, 

30hammoho le ditaba tsohle tsa puso ya hae le diketso tsa hae tse phahameng, le 

ditaba tse hlahileng matsatsing a bophelo ba hae Iseraeleng le mebusong yohle ya 

mafatshe a mang. 

II DIKRONIKE 

II DIKRONIKE 1 

Tsa Salomone, 1 — 9. 
Salomone o newa bohlale le kganya ke Modimo. 

1Salomone, mora Davida, a tiisetswa boreneng ba hae, mme Jehova Modimo wa hae, 

a nna a ba le yena, a mo phahamisa haholo. 

2Salomone a bua le Baiseraele bohle, le balaodi ba dikete le ba makgolo le baahlodi, 

le babusisi le mahosana a Baiseraele bohle, le dihlooho tsa matlo a bontata bona. 

3Salomone, yena le phutheho yohle, ba ya nqalong e phahameng e Gibeone, moo 

tente ya pokano ya Modimo e neng e le teng, e neng e entswe ke Moshe, mohlanka wa 

Jehova, nahathothe. 

4Areka ya Modimo yona, Davida o ne a e latile Kiryathe-Jearime, a e tlisa moo a neng 

a e lokiseditse tulo; hobane o ne a e hlometse tente Jerusalema. 

5Haele aletare ya koporo e neng e entswe ke Betsaleele, mora Uri, mora Hure, le yona 

e ne e beilwe pela tabernakele ya Jehova. Salomone le phutheho ba batla Jehova. 

6Mme Salomone a nyolohela teng, pontsheng ya Jehova, aletareng ya koporo e leng 

pela tente ya pokano, a hlahisa ditjheso tse sekete teng. 

7Bosiung boo, Modimo wa iponahatsa ho Salomone, wa re ho yena: Kopa seo ke tla o 

nea sona. 

8Salomone a re ho Modimo: O etseditse ntate Davida ka lereko le leholo, o bile o 

mpeile morena tulong tsa hae. 

9Jwale, Jehova Modimo, a ho ke ho phethehe pallo ya hao, eo o neng o e bolelle ntate 

Davida; hobane o mpeile morena wa setjhaba se sengata jwaloka lerole la lefatshe. 

10Jwale ako nnee bohlale le kelello, ke tle ke tsebe ho tswa le ho boya pontsheng ya 

setjhaba sena; hobane ana ke mang ya ka ahlolelang tjhaba sena sa hao se sekakale? 

11Modimo wa re ho Salomone: Erekaha o hopotse jwalo pelong ya hao, o sa ka wa 

kopa lefumo, leha e le menono, kapa botumo, leha e le ho shwa ha dira tsa hao, o sa 

ka wa ikopela leha e le matsatsi a mangata, wa mpa wa ikopela bohlale le kelello, 

hore o tle o tsebe ho ahlolela setjhaba sa ka seo ke o beileng morena wa sona, 

12ka baka leo, o se o neilwe bohlale le kelello; ke o neile le lefumo, le menono, le 

botumo boo le pele ho esong ho be morena ya bileng le bona, le morao ho ke keng ha 

hlaha le a mong ya tla ba le bo bokalo. 

13Yaba Salomone o tloha nqalong e phahameng e Gibeone, tenteng ya pokano, a 

kgutlela Jerusalema, mme a busa Iseraeleng. 

14Salomone a ipokellela makoloi le bakalli; makoloi a hae a eba sekete se nang le 

makgolo a mane, bakalli ba eba kete tse leshome le metso e mmedi; mme a ba bea 

metseng ya makoloi le moreneng, Jerusalema. 

15Morena a etsa hore silefera le kgauta di tshwane le majwe Jerusalema, le dikedare 

hore li tshwane le disikomora tse dithoteng, ka bongata ba tsona. 

16Haele dipere tsa Salomone, di ne di latwa Egepeta; mehlape ya tsona e ne e latwa ke 

bahwebi ba morena, mohlape o mong le o mong hodimo theko e beilweng. 

17Haele makoloi a latwang Egepeta, e nngwe le e nngwe e ne e rekwa ka dishekele tse 

makgolo a tsheletseng tsa silefera, pere yona e rekwa ka tse lekgolo le nang le 

mashome a mahlano. Ba ne ba tlisetsa le marena wohle a Bahethe le marena a Siria. 

II DIKRONIKE 2 

Salomone o lokisa tsa ho haha tempele. 

1Yaba Salomone o laela hore ho hahelwe lebitso la Jehova ntlo, le hore yena a 

hahelwe ntlo ya borena. 

2Salomone a bala banna ba dikete tse mashome a supileng e be ba jarang dintho, le ba 

dikete tse mashome a robileng meno e le mmedi, e be ba betlang majwe dithabeng, le 

ba dikete tse tharo tse nang le makgolo a tsheletseng, e be balebedi ba bona. 

3Hape, Salomone a romela ho Hurame, morena wa Tire, a re:Nketsetse kamoo o 

etseditseng ntate Davida kateng, eo o kileng wa mo romela dikedare tsa ho ikgahela 

ntlo ya ho dula ho yona. 

4Bona, ke rerile ho hahela lebitso la Jehova, Modimo wa ka, ntlo, ke tle ke mo 

kgethele yona, ke mo tjhesetse dibano tse nkgang hamonate ho yona, le ho mmeela 

kamehla mahobe a pontsha le ditjheso tsa hosasa le tsa mantsiboya, le tsa Disabatha, 

le tsa dikgwedi tse thwasang, le tsa mekete ya Jehova, Modimo wa rona, kamoo e 

leng tshwanelo ya Iseraele kateng, ka ho sa feleng. 

5Ntlo eo ke tla e haha, e tla ba kgolo, etswe Modimo wa rona o moholo ho medimo 

yohle. 

6Empa ke mang ya ka tsebang ho mo hahela ntlo, ha esita le mahodimo, le mahodimo 

a mahodimo a sitwa ho mo kopa! Mme nna ke mang, ha ke tla mo hahela ntlo, haese 

hore ke mo tjhesetse dibano feela? 

7Ha ho le jwalo, nthomele monna ya masene a ho sebetsa kgauta, le silefera, le 

koporo, le tshepe, le sekarelata, le vermilione, le purepera, ya tsebang le ho betla 

mebetlo yohle, a tle a tlatsane le banna ba masene bao ke nang le bona Juda le 

Jerusalema, ba seng ba ne ba kgethwe ke ntate Davida. 

8Nthomele dikedare tsa Lebanone, le dikiprese, le dialmuge; hobane ke a tseba hoba 

bahlanka ba hao ba hlalefetse ho rema difate Lebanone. 

9Bona, bahlanka ba ka ba tla tlatsana le bahlanka ba hao, ba tle ba ntokisetse difate tse 

ngata; hobane ntlo eo ke yang ho e haha e tla ba e kgolo, e makatsang. 

10Bona, bahlanka ba hao ba remang difate, ke tla ba nea dikore tse dikete tse 

mashome a mabedi tsa koro, le dikore tse dikete tse mashome a mabedi tsa harese, le 

dibathe tse dikete tse mashome a mabedi tsa veine, le dibathe tse dikete tse mashome 

a mabedi tsa ole. 

11Yaba Hurame, morena wa Tire, o araba ka lengolo leo a le romelang ho Salomone, 

a re: Kahobane Jehova a ratile setjhaba sa hae, Jehova o o beile morena hodima sona. 

12Hurame a eketsa, a re: Ho bokwe Jehova, Modimo wa Iseraele, ya entseng 

mahodimo le lefatshe, hobane o neile morena Davida mora ya bohlale, ya kelello, ya 

kutlwisiso, ya ratang ho hahela Jehova ntlo, le ho ikgahela ntlo ya borena. 

13Jwale, ke o romela monna ya masene, ya kelello, Hurame-Abi; 

14ke mora mosadi wa baradi ba Dane, ntatae e mpa e ne e le motho wa Tire. O tseba 

ho sebetsa kgauta, le silefera, le koporo, le tshepe, le majwe, le difate, le sekarelata, le 

purepera, le lene e ntle, le vermilione; le ho betla ka mekgwa yohle, le ho qapa 

ditshwantsho tse mefutafuta kamoo ho ka batlwang ho yena kateng. O tla tlatsana le 

banna ba hao ba masene le banna ba masene ba ntatao Davida, monga ka. 

15Jwale, monga ka a ke a romele bahlanka ba hae koro, le harese, le ole, le veine tseo 

a di boletseng; 

16rona, re tla rema difate tsa Lebanone, kahohle kamoo o ka di batlang kateng, re o 

isetse tsona ka lewatle, di kopantswe hammoho, re di fihlise Jafo; wena o tla di lata 

teng, o be o di nyolosetse Jerusalema. 

17Yaba Salomone o bala banna bohle ba baditjhaba ba lefatsheng la Iseraele, kamoo 

ba neng ba se ba badilwe ke ntatae Davida kateng, a fihlela ho le banna ba dikete tse 

lekgolo le nang le mashome a mahlano a metso e meraro tse tswang ka makgolo a 

tsheletseng. 

18A kgetha ba dikete tse mashome a supileng hara bona e be ba jarang diphahlo, ba 

dikete tse mashome a robileng meno e le mmedi e be ba betlang majwe thabeng, ba 

dikete tse tharo tse nang le makgolo a tsheletseng e be balebedi ba sebedisang 

setjhaba seo. 

II DIKRONIKE 3 

Ho hahuwa tempele. 

1Yaba Salomone o qala ho haha ntlo ya Jehova, Jerusalema, thabeng ya Moria, e neng 

e supiswe ntatae Davida, setsheng sona seo Davida a neng a se lokisitse seotlong sa 

Ornane Mojebuse. 

2A qala ho haha ka letsatsi la bobedi la kgwedi ya bobedi, ka selemo sa bone sa ho 

busa ha hae. 

3Ke ena metheo eo Salomone a e theileng ho haha ntlo ya Modimo ka yona; bolelele e 

ne e le ditswe tse mashome a tsheletseng tsa ditswe tsa tekanyo ya kgale, bophara e le 

tswe mashome a mabedi. Mathule bolelele ba wona e ne e le ditswe tse mashome a 

mabedi, bo lekane le bophara ba ntlo; bophahamo ba wona e ne e le ditswe tse lekgolo 

le nang le mashome a mabedi; a a maneha kahare ka kgauta e hlwekileng. 

5A ntoo kwahela ntlo e kgolo ka difate tsa dikiprese, a e maneha ka kgauta e 

hlwekileng, a e kgabisa ka dipalema le meqhaka. 

6Hape, a kgabisa ntlo ka mekgabo ya mahakwe a bohlokwa; kgauta e le kgauta ya 

Parvaime. 

7A maneha ntlo, le dibalaka, le mehato ya menyako, le mabota, le dikosene ka kgauta, 

mme a betla dikerubime maboteng. 

8A ntoo etsa ntlo ya sehalaledisiso; bolelele ba yona e ne e le ditswe tse mashome a 

mabedi, bo lekane le bophara ba ntlo, bophara le bona e le ditswe tse mashome a 

mabedi; a e maneha ka kgauta e hlwekileng ya ditalenta tse makgolo a tsheletseng; 

9boima ba dipekere ya eba dishekele tse mashome a mahlano tsa kgauta. A maneha le 

dikamore tse kahodima ka kgauta. 

10Tlung ya sehalaledisiso a etsa dikerubime tse pedi tse betlilweng, mme tsa manehwa 

ka kgauta. 

11Mapheo a dikerubime, bolelele ba wona e ne e le ditswe tse mashome a mabedi; 

lepheo la e nngwe bolelele ba lona e ne e le ditswe tse hlano, le ne le kgitla lebota la 

ntlo; lepheo le leng le lona le bolelele ba ditswe tse hlano le ne le amana le lepheo le 

leng la kerubime ya bobedi; 

12lepheo le leng la kerubime e nngwe bolelele ba lona e ne e le ditswe tse hlano; le ne 

le kgitla lebota la ntlo, mme lepheo le leng le bolelele ba tswe tse hlano le ne le amana 

le lepheo la kerubime e nngwe. 

13Mapheo a dikerubime tseo, ha a otlolohile, a ne a etsa sebaka sa ditswe tse mashome 

a mabedi. Di ne di eme ka maoto a tsona, mme difahleho tsa tsona di ne di tadimile 

kahare ho ntlo. 

14A etsa le lesela la purepera le sekarelata le vermilione le lene e ntle, mme a le 

kgabisa ka dikerubime. 

Ditshiya tse pedi; aletare ya mahlabelo; letsha; merifi le mesebetsi e meng ya 
tempele. 

15Pela ntlo, a etsa ditshiya tse pedi, bolelele ba e nngwe le e nngwe e le ditswe tse 

mashome a mararo a metso e mehlano; hlooho tse hodima tsona, bolelele ba tsona e 

ne e le ditswe tse hlano. 

16A ntoo etsetsa sehalalelo meqhaka, a kgabisa le dintlha tsa ditshiya ka meqhaka, 

mme a etsa digaranata tse lekgolo, a di kenya ka meqhakeng. 

17A hloma ditshiya pela tempele, e nngwe ka ho le letona, e nngwe ka ho le 

letshehadi; a rea e leng ka ho le letona Jakine (o tla tiisa); e leng ka ho le letshehadi a 

e rea Boase (o na le matla). 

II DIKRONIKE 4 

1Yaba o etsa aletare ya koporo; bolelele ba yona e ne e le ditswe tse mashome a 

mabedi, bophara e le ditswe tse mashome a mabedi, bophahamo e le ditswe tse 

leshome. 

2Hape a etsa letsha le tsholotsweng; le ne le le ditswe tse leshome ho nka morumong o 

mong ho tlisa morumong o mong; le ne le le letjhitja, botebo ba lona e le ditswe tse 

hlano, tekanyo ya botjhitja ba lona e le ditswe tse mashome a mararo. 

3Katlasa lona, ho ne ho le ditshwantsho tsa dikgomo tse teetseng letsha kahohle hare, 

di etsa mela e mmedi ya dikgomo, di tsholotswe hammoho le letsha. 

4Le ne le beilwe hodima dikgomo tse leshome le metso e mmedi, tse tharo di lebile 

leboya, tse tharo di lebile bophirimela, tse tharo di lebile borwa, mme tse tharo di 

lebile botjhabela; letsha le ne le beilwe hodima tsona, mme tsona di ne di furallane. 

5Botenya ba lona e ne e le bobatsi ba seatla; morumo wa lona o ne o bopilwe jwaloka 

morumo wa pitsa, o ena le sebopeho sa palesa; le ne le tshelwa dibathe tse dikete tse 

tharo. 

6A etsa merifi e leshome; a bea e mehlano ka ho le letona ho ntlo, e meng e mehlano 

ka ho le letshehadi, hore ho tle ho hlatsuwe dintho ho yona. Ho ne ho hlatsuwa ho 

yona mekgekgetho e meng ya ditjheso; haele letsha lona baprista ba ne ba iphotla ho 

lona. 

7A etsa dikandelare tse leshome tsa kgauta, ka mokgwa wa tsona o laetsweng, mme a 

di bea tempeleng, tse hlano ka ho le letona, tse hlano tse ding ka ho le letshehadi. 

8A etsa le ditafole tse leshome, mme a di bea tempeleng, tse hlano ka ho le letona, tse 

hlano tse ding ka ho le letshehadi. A etsa le mafiso a lekgolo a kgauta. 

9A etsa le lebala la baprista, le lebala le leholo, le menyako ya lona, a maneha mamati 

a lona ka koporo. 

10Haele letsha, a le bea ho le letona ho ntlo, le lebile botjhabela, empa e le ka nqa 

borwa. 

11Hurame a etsa le dipitsa, le mangeta a olang melora, le mafiso. Hurame a qetella 

jwalo mosebetsi oo a o etseditseng morena Salomone, tlung ya Modimo; 

12e le ditshiya tse pedi, le dihlooho tse tjhitja tse pedi tse hodima ditshiya, le matanta a 

mabedi a sireletsang dihlooho tse tjhitja tse pedi tse dintlheng tsa ditshiya; 

13le digaranata tse makgolo a mane tsa matanta a mabedi, ho le mela e mmedi ya 

digarnata letanteng le leng le le leng, ho sireletsa dihlooho tse tjhitja tse pedi tse 

dintlheng tsa ditshiya. 

14A etsa le didulwana, mme a etsa merifi, a e bea didulwaneng; 

15le letsha le le leng, le dikgomo tse leshome le metso e mmedi tse katlase ho lona, 

16le dipitsa, le mangeta a molora, le difereko, le mesebetsi yohle ya teng. Hurame-Abi 

a di etsetsa ntlo ya Jehova ka taelo ya morena Salomone, tsa etswa ka koporo. 

17Morena a ya di tsholla lehwatateng la Jordane, letsopeng le mahareng a Sukkothe le 

Tsereda. 

18Salomone a etsa mesebetsi eo ka bongata bo boholo, mme boima ba koporo ha bo a 

ka ba lekanngwa. 

19Salomone a phetha mesebetsi yohle ya ntlo ya Modimo jwalo, le aletare ya kgauta, 

le ditafole tsa mahobe a pontsha, 

20le dikandelare, le dilampi tsa tsona tsa kgauta e hlwekileng tse hotetswang ka taelo 

ya teng pela serapello; 

21le dipalesa tsa tsona, le dilampi, le dikere tsa kgauta, kgauta ya tsona e le kgauta e 

hlwekileng haholo; 

22le matlao, le mafiso, le dikgaba, le dipitsa tsa dibano tsa kgauta e hlwekileng, le 

monyako wa ntlo, le mamati a wona a kahare a sehalaledisiso, le mamati a menyako 

ya ntlo ya tempele; le wona ya eba a manehilwengka kgauta. 

II DIKRONIKE 5 

1Ha phethwa jwalo mosebetsi wohle oo Salomone a o etseditseng ntlo ya Jehova. 

Salomone a ntoo tlisa mesebetsi e kgehetsweng Modimo ke ntatae, e le silefera, le 

kgauta, le mesebetsi ya mefutafuta, mme a di bea dipolokelong tsa matlotlo a ntlo ya 

Modimo. 

Tempele e a kgakolwa. — Thapelo ya Salomone. — Modimo o itlhahisa ho 
Salomone. 

2Yaba Salomone o phuthela Jerusalema baholo ba Iseraele, le dihlooho tsohle tsa 

meloko, e leng baholo ba matlo a bontata bana ba Iseraele, hore ho tle ho latwe areka 

ya selekane sa Jehova, motseng wa Davida, Sione. 

3Le bona banna bohle ba Iseraele ba phuthehela ho morena ka mokete, e le ka kgwedi 

ya bosupa. 

4Eitse hobane baholo bohle ba Iseraele ba fihle, Balevi ba jara areka, 

5mme ba tlisa areka le tente ya pokano le mesebetsi yohle e halalelang e ka tenteng; 

ya tliswa ke baprista le Balevi. 

6Morena Salomone le phutheho yohle ya Iseraele, e le ba neng ba memilwe ho tla ho 

yena, ba ema pela areka, ba hlaba dinku le dikgomo tse ke keng tsa bolelwa le ho 

balwa ka baka la bongata ba tsona. 

7Baprista ba tlisa areka ya selekane sa Jehova tulong tsa yona, sehalalelong sa ntlo, 

sehalaledisisong, tlasa mapheo a dikerubime. 

8Hobane dikerubime di ne di otlolletse mapheo a tsona hodima areka, dikerubime di 

sireleditse areka le mejaro ya yona ka nqa kahodimo. 

9Mejaro e ne e le bolelele boo dintlha tsa mejaro di neng di bonahala arekeng, kapele 

ho sehalalelo, di mpa di sa bonwe ke ba kantle; areka e sa dutse jwalo le kajeno. 

10Ho ne ho se letho arekeng, haese matlapa a mabedi a neng a beilwe ho yona ke 

Moshe ha a le Horebe, mohla Jehova a tlabolangselekane le bana ba Iseraele, ha ba sa 

tswa tloha Egepeta. 

11Eitse hobane baprista ba tswe sehalalelong, hobane baprista bohle ba neng ba le 

teng ba ne ba itlhwekisitse, e seng ka ho ya ka dihlopha tsa bona, 

12le Balevi kaofela, e leng dibini, boAsafe, le Hemane, le Jeduthune, le bara ba bona 

le banababo bona, ha ba ntse ba eme ka nqa botjhabela ho aletare, ba apere lene e ntle, 

ba tshwere disimbala, le diviole, le diharepa, ba ena le baprista ba lekgolo le mashome 

a mabedi ba letsang diterompeta; 

13ba letsang le ba binang, eitse ha ba kopanya mantswe jwaloka eka ke la motho a le 

mong, ho rorisa le ho boka Jehova, mme ba phahamisa mantswe, ha ho ntse ho letswa 

diterompeta le disimbala le diletsa tse ding, ba boka Jehova, ba re: Hobane o molemo, 

hobane mohau wa hae ke o sa feleng; ntlo, ntlo ya Jehova ya tlala leru; 

14baprista ba ba ba sitwa le ho ema tshebetsong ya bona ka baka la leru; hobane ntlo 

ya Modimo e ne e tletse kganya ya Jehova. 

II DIKRONIKE 6 

1Yaba Salomone o re: Jehova o itse, o tla aha lefifing le reng tsho!2Empa ke o hahetse 

ntlo hore o ahe teng le setulo seo o tla dula ho sona ka ho sa feleng. 

3Yaba morena o a reteleha, a hlohonolofatsa phutheho yohle ya Iseraele, phutheho 

yohle ya Iseraele, e ntse e eme ka maoto; 

4a re: Ho bokwe Jehova, Modimo wa Iseraele, ya buileng ka molomo wa hae ho ntate 

Davida, ya phethileng polelo ya hae ka letsoho la hae, jwalokaha a ne a itse. 

5Esale ha ke ntsha setjhaba sa ka naheng ya Egepeta, ha ke a ka ka kgetha motse o 

mong metseng ya meloko yohle ya Iseraele, hore ho hahuwe ntlo teng, hore lebitso la 

ka le be ho yona; mme ha ke a ka ka kgetha motho e mong hore e be modisa wa 

setjhaba sa ka sa Iseraele; 

6ke mpa ke kgethile Jerusalema hore lebitso la ka le be hona teng, mme ke kgethile 

Davida hore e be morena wa setjhaba sa ka sa Iseraele. 

7E ne e le kgopolo ya ntate Davida ho hahela lebitso la Jehova, Modimo wa Iseraele, 

ntlo; 

8Jehova a mpa a re ho ntate Davida: Kgopolo eo ya hao, ya ho hahela lebitso la ka 

ntlo, o fela o hopotse hantle; 

9leha ho le jwalo, hase wena o tla haha ntlo; empa mora hao ya tla tswa lethekeng la 

hao, ke yena ya tla hahela lebitso la ka ntlo. 

10Jehova o hlahisitse seo molomo wa hae o se boletseng; hobane ke eme tulong tsa 

ntate Davida, ke bile ke dutse teroneng ya Iseraele, jwalokaha Jehova a ne a boletse; 

ke bile ke hahetse lebitso la Jehova, Modimo wa Iseraele, ntlo; 

11ke beile areka teng, moo selekane sa Jehova se leng teng, seo a neng a se tlabole le 

bana ba Iseraele. 

12Yaba Salomone o ema pela aletare ya Jehova, pontsheng ho phutheho yohle ya 

Iseraele, a emisa matsoho a hae. 

13Hobane Salomone o ne a entse setulo sa koporo, se bolelele ba ditswe tse hlano, le 

bophara ba ditswe tse hlano, le bophahamo ba ditswe tse tharo, a se beile hara lebala; 

a ema teng, a ntoo kgumama pontsheng ya phutheho yohle ya Iseraele, a emisetsa 

matsoho a hae nqa mahodimong, 

14a re: Oho, Jehova, Modimo wa Iseraele, ha ho Modimo o kang wena, leha e le 

mahodimong, leha e le lefatsheng, o tiisang selekane le mohau ho bahlanka ba hao ba 

tsamayang pela hao ka pelo tsohle tsa bona! 

15O tiiseditse ntate Davida, mohlanka wa hao, seo o neng o mmaletse sona; o buile le 

ka molomo wa hao, o phethile polelo ya hao ka letsoho la hao, jwalokaha ho le 

kajeno. 

16Jwale, Jehova, Modimo wa Iseraele, o tiisetse ntate Davida, mohlanka wa hao, seo o 

mmaletseng sona, wa re ho yena: Ekare ha bana ba hao ba itebela metsamaong ya 

bona ho tsamaya molaong wa ka, jwalokaha o tsamaile pela ka, ha o ka ke wa hloka 

motho ya dulang teroneng ya Iseraele pela ka. 

17Jwale, Jehova, Modimo wa Iseraele, ho ke ho netahale polelo ya hao eo o neng o e 

bolelle mohlanka wa hao Davida! 

18Empa fale Modimo o fela o ka aha le motho lefatsheng na? Bona, esita mahodimo, 

le mahodimo a mahodimo a ke ke a o lekana; haholo ntlo ena eo ke e hahileng! 

19Leha ho le jwalo, Jehova, Modimo wa ka, mamela thapelo ya mohlanka wa hao le 

kopo ya hae; mamela mohoeletso le thapelo eo mohlanka wa hao a e beang nqalong 

ena; 

20le mahlo a hao a nne a qamakisise ntlo ena motshehare le bosiu, e leng nqalo eo o 

itseng, o tla bea lebitso la hao ho yona; o mamele thapelo eo mohlanka wa hao a tla e 

bea nqalong ena. 

21Mamela dikopo tsa mohanka wa hao le tsa setjhaba sa hao sa Iseraele, mohla ba 

rapelang nqalong ena; o mamele, o le mahodimong, tulong tsa hao, o mamele, o be o 

tshwarele. 

22Etlere motho ha a sitetswe wa habo, mme a tlangwa ka kano hore a ikane, ha a etla 

hore a ikane pela aletare ya hao, 

23o ke o utlwe, o le mahodimong, o etse, o ahlolele bahlanka ba hao, ka ho tswa ya 

molato, o busetse hodima hlooho ya hae ka metsamao ya hae, mme o bolele ya 

lokileng, o be o mo putse ka ho loka ha hae. 

24Mohla setjhaba sa hao sa Iseraele se hlolwang ke dira tsa sona, kahobane se o 

sitetswe, ha se ka kgutlela ho wena, sa rorisa lebitso la hao, sa rapela, sa kopa ho wena 

tlung ena, 

25o ke o mamele o le mahodimong, o leballe setjhaba sa hao sa Iseraele sebe sa sona, 

mme o se busetse naheng eo o e neileng sona le bontata sona. 

26Mohla mahodimo a thibaneng, pula e sa ne, kahobane ba o sitetswe, ha ba rapela ba 

lebile nqalong ena, ba rorisa lebitso la hao, mme ba baka dibeng tsa bona, ha o ba 

otlile, 

27o ke o mamele o le mahodimong, o leballe bahlanka ba hao tshito ya bona le ya 

setjhaba sa hao sa Iseraele, o ba rute tsela e ntle, eo ba tshwanetseng ho tsamaya ka 

yona, mme o nese pula lefatsheng leo o le neileng setjhaba sa hao, ho ba lefa la sona. 

28Leha tlala e wele lefatsheng, leha e le lefu la sewa, leha e le boroku, kapa phori, leha 

ho wele tsie, kapa hlafa, leha dira tsa bona di ka ba qotetsa lefatsheng la metse ya 

bona, leha ho hlahile tlokotsi efe le efe, kapa pabo efe le efe, 

29mohlang oo, leha e ka ba mang le mang, hara setjhaba sa hao sohle sa Iseraele, ya 

beang thapelo le kopo, ka ho itseba e mong le e mong lefu la hae le bohloko ba hae, 

mme a otlolella nqa tlung ena matsoho a hae, o mamele o le mahodimong, tulong tsa 

hao, 

30o tshwarele, mme o nee e mong le e mong ka metsamao ya hae, kamoo o tsebang 

pelo ya hae kateng; hobane ke wena o nnotshi o tsebang dipelo tsa bana ba batho, 

31hore ba tle ba o tshabe ka matsatsi wohle ao ba tla phela lefatsheng leo o le neileng 

bontata rona, mme ba tsamaye ditseleng tsa hao. 

32Hape, moditjhaba, eo e seng wa setjhaba sa hao sa Iseraele, ya tswang lefatsheng le 

hole ka baka la lebitso la hao le leholo, le ka baka la letsoho la hao le matla, le letsoho 

la hao le otlolohileng, ha a ka tla, a rapela a tadimile nqa tlung ena; 

33o mamele, o le mahodimong, tulong tsa hao, mme o etse ka tsohle tseo motho eo wa 

moditjhaba a tla di kopa ho wena, hore ditjhaba tsohle tsa lefatshe di tle di tsebe 

lebitso la hao, mme di tshabe, jwalokaha setjhaba sa hao sa Iseraele se o tshaba; mme 

di tsebe hobane lebitso la hao le rapelwa hodima ntlo ena ke e hahileng. 

34Ha setjhaba sa hao se futuhela dira tsa sona, se ya ka tsela eo o tla se roma ka yona, 

mme se rapela, se tadimile nqa motseng ona oo o o kgethileng, le nqa tlung ena eo ke 

e hahetseng lebitso la hao, 

35o mamele thapelo ya sona le kopo ya sona, o le mahodimong, mme o se emele 

nyeweng ya sona. 

36Mohla ba o sitelwang, kamoo ho seng motho ya sa sitweng kateng, ha o ba 

halefetse, o bile o ba neetse direng tsa bona, hore ba iswe kgolehong naheng ya dira 

kapa e leng e hole, kapa e leng e haufi; 

37ha ba ka ikgopola, ba le naheng ya moo ba isitsweng kgolehong, mme ba sokolohela 

ho wena, ba o rapela, ba le naheng ya kgoleho, ba re: Re o sitetswe, re entse hampe, re 

sebile; 

38ha ba ka sokolohela ho wena ka pelo yohle le ka moya wohle, ba le naheng ya dira 

tse ba isitseng kgolehong, mme ba o rapela, ba tadimile nqa lefatsheng la bona leo o 

neng o le neile bontata bona, le nqa motseng ona oo o o kgethileng, le nqa tlung ena 

eo ke e hahetseng lebitso la hao, 

39o mamele thapelo ya bona le kopo ya bona, o le mahodimong, tulong tsa hao, o ba 

emele nyeweng ya bona, mme u tshwarele setjhaba sa hao se o sitetsweng. 

40Jwale, Modimo wa ka, mahlo a hao a ele sedi, mme ditsebe tsa hao di hlwaolohele 

thapelo e bewang nqalong ena! 

41Mme jwale, ema, Jehova Modimo! Tloo tulong tsa phomolo ya hao, e le wena le 

areka ya boholo ba hao! Jehova Modimo, baprista ba hao ba ke ba apeswe poloko, 

mme ba o ratang bohle ba thabele molemo wa hao. 

42Jehova Modimo, o se ke wa furalla motlotsuwa wa hao; o elellwe mehauhelo e 

neilweng mohlanka wa hao Davida! 

II DIKRONIKE 7 

1Salomone eitse hobane a qete ho rapela, mollo wa theoha lehodimong, wa tjhesa 

setjheso le mahlabelo; ntlo ya tlala kganya ya Jehova; 

2baprista ba ba ba sitwa ho kena tlung ya Jehova, hobane ntlo ya Jehova e ne e tletse 

kganya ya Jehova. 

3Bana bohle ba Iseraele ba bona mollo le kganya ya Jehova ha di theohela tlung, mme 

ba inama ba kobotetse fatshe, ba kgumama, ba boka Jehova, ba re: Hobane o molemo; 

hobane mohau wa hae ke o sa feleng! 

4Yaba morena le setjhaba kaofela ba hlabela Jehova mahlabelo. 

5Morena Salomone a hlaba sehlabelo sa dikgomo tse dikete tse mashome a mabedi a 

metso e mmedi le sa dinku tse dikete tse lekgolo le nang le mashome a mabedi. 

Morena le setjhaba kaofela ba kgethela Modimo ntlo jwalo. 

6Baprista ba ne ba eme, ba ntse ba sebetsa mosebetsi wa bona, ba ena le Balevi ba 

tshwereng diletsa tsa Jehova tse neng di entswe ke morena Davida ho rorisa Jehova ka 

tsona, ba re: Hobane mohau wa hae ke o sa feleng! Ha na ha etswa jwalo le mohla 

Davida a neng a mo rorisa ka tsona. Mme baprista ba ne ba letsa diterompeta, ba eme 

mabapa le bona, Baiseraele bohle le bona ba eme ka maoto. 

7Salomone a kgetha sebaka mahareng a lebala le pela ntlo ya Jehova, hobane ke moo 

a kileng a hlahisa ditjheso le mafura a mahlabelo a teboho, hobane aletare ya koporo e 

entsweng ke yena Salomone, e ne e le nyenyane, e sa lekane ditjheso le dinyehelo le 

mafura. 

8Mohlang oo, Salomone a etsa mokete ka matsatsi a supileng, a ena le Baiseraele 

bohle, ba tlile ba le bangata, ho tloha pela Hamathe, ho tlisa molapong wa Egepeta. 

9Ka letsatsi la boroba meno e le mmedi, ha etswa phutheho e kgethehileng; ke ha ba 

se ba entse kgakolo ya aletare ka matsatsi a supileng le mokete ka matsatsi a mang a 

supileng. 

10Ka letsatsi la mashome a mabedi a metso e meraro la kgwedi ya bosupa,Salomone a 

kgutlisa setjhaba, ba ikela hae ditenteng tsa bona ka thabo le ka pelo tse nyakaletseng 

ke molemo oo Jehova a o etseditseng Davida le Salomone le setjhaba sa hae sa 

Iseraele. 

11Salomone a phetha ntlo ya Jehova jwalo le ntlo ya morena; Salomone a phetha le 

tsohle tseo a neng a lakaditse ho di etsa tlung ya Jehova le tlung ya hae. 

12Jehova a iponahatsa ho Salomone ka bosiu, a re ho yena: Ke utlwile thapelo ya hao, 

ke bile ke ikgethetse nqalo ena hore e be ntlo ya mahlabelo. 

13Ha nka thiba mahodimo hore pula e se ne, leha nka laela tsie ho senya lefatshe, leha 

nka romela lefu la sewa tjhabeng sa ka, 

14ha setjhaba sa ka se bitswang ka lebitso la ka, se ka ikokobetsa, sa rapela, sa batla 

sefahleho sa ka, sa fapoha tsela tsa sona tse kgopo, le nna ke tla utlwa ke le 

mahodimong, ke tla lebala sebe sa bona, mme ke tla fodisa lefatshe la bona. 

15Ha ho le jwalo, mahlo a ka a tla qamakisisa, le tsebe tsa ka di sekehelwe thapelo e 

bewang nqalong ena. 

16Etswe jwale ke kgethile, ke bile ke halaleditse ntlo ena, hore ke tle ke bee lebitso la 

ka ho yona kamehla, mme mahlo a ka le pelo ya ka di tla ba ho yona kamehla. 

17Haele wena, ekare ha o ka tsamaya pela ka jwalokaha ntatao Davida a tsamaile, wa 

etsa ka tsohle tseo ke o laetseng tsona, wa boloka dikomelo tsa ka le ditaelo tsa ka, 

18ke tla tiisa terone ya mmuso wa hao ka ho ya ka selekane seo ke se tlabotseng le 

ntatao Davida, ka re ho yena: Ha o ka ke wa hloka motho ya busang Iseraele. 

19Empa ha le ka mphuralla, la lahla dikomelo tsa ka le ditaelo tsa ka tseo ke le 

beetseng tsona, la ya sebeletsa medimo esele, la e kgumamela, 

20ke tla le kumola naheng ya ka eo ke le neileng yona; le ntlo ena, eo ke e kgethetseng 

lebitso la ka ke tla e lahla, ke e etse tshomo le sesomo ditjhabeng tsohle: 

21mme ntlo eo, leha e phahame hakalo, motho ka mong ya fetang pela yona o tla 

makala, a re: Jehova o etseditseng naha eo le ntlo eo jwalo? 

22Mme ho tla thoe: Ke kahobane ba furaletse Jehova, Modimo wa bontata bona, ya 

neng a ba ntshitse naheng ya Egepeta, ba kgomaretse medimo esele, ba e 

kgumametse, ba e sebeleditse; ke kahoo a ba hlahiseditseng kotsi eo yohle. 

II DIKRONIKE 8 

Metse e hahilweng ke Salomone. — O romela dikepe Ofire. 

1Kamora dilemo tse mashome a mabedi, tseo ka tsona Salomone a neng a ahile ntlo 

ya Jehova le ntlo ya hae, 

2Salomone a haha le metse eo Morena Hurame a e neileng Salomone, mme a bea bana 

ba Iseraele ho yona. 

3Salomone a ntoo futuhela Hamathe pela Tsoba, a o hlola. 

4A haha le Thadmore feelleng, le metse yohle ya mediko e Hamathe, 

5A haha Bethe-Horone ya kahodimo le Bethe-Horone ya katlase, e le metse ya 

diqhobosheane, e nang le marako le mamati le mekwallo; 

6a haha le Baalathe, le metse yohle ya mediko ya Salomone, le metse yohle ya 

makoloi, le metse ya bakalli, le tsohle tseo Salomone a ratileng ho di haha Jerusalema, 

le Lebanone, le naheng yohle ya mmuso wa hae. 

7Haele bohle ba neng ba setse ba Bahethe, le Baamore, le Baferese, le Baheve, le 

Bajebuse, bao e neng e se Baiseraele; 

8e leng ditloholo tsa bona tse neng di setse naheng, e leng bao bana ba Iseraele ba 

neng ba sitilwe ho ba timelletsa ruri, Salomone a kgetha hara bona ba sebetsang ka 

mokgwa wa bahlanka; le kajeno ke bona. 

9Salomone a mpa a se ke a etsa le a mong wa bana ba Iseraele mofo ho sebetsa 

mosebetsi wa hae; bona ya eba bahlabani, le balaodi ba bahlabani ba hae, le balaodi 

ba makoloi a hae le bakalli ba hae. 

10Haele dihlooho tsa bahlahlobi ba Salomone, e ne e le banna ba makgolo a mabedi a 

mashome a mahlano ba beilweng babusi ba setjhaba. 

11Yaba Salomone o lata moradi wa Faro motseng wa Davida, a mo tlisa tlung eo a mo 

hahetseng yona, a re: Mosadi wa ka a ke ke a dula tlung ya Davida, morena wa 

Iseraele, hobane dinqalo tseo areka ya Jehova e keneng ho tsona, di halalehile. 

12Salomone a ntoo hlabela Jehova ditjheso aletareng ya Jehova e hahilweng pela 

mathule; 

13ka tsatsi le leng le le leng a nna a hlabela ho yona tse laetsweng ke Moshe, tsa 

Disabatha, le tsa kgwedi tse thwasang, le tsa mekete e beilweng, hararo ka selemo, e 

leng mokete wa Mahobe a se nang ditomoso, le mokete wa Diveke, le mokete wa 

Metlotlwane. 

14A bea dihlopha tsa baprista ka ho sebetsa ha bona, kamoo ho neng ho laetse ntatae 

Davida kateng; a bea le Balevikabelong tsa bona tsa ho rorisa Modimo le ho etsa tsa 

tshebetso pontsheng ya baprista, ka tsatsi le leng le le leng; a bea le balebedi ba 

menyako, ka dihlopha tsa bona, monyakong o mong le o mong; hobane ho ne ho 

laetse jwalo Davida, monna wa Modimo. 

15Ha ho a ka ha eba taba, kapa bakeng sa matlotlo, eo ho kileng ha kgelohuwa ho 

yona taelo eo morena a neng a e laetse baprista le Balevi. 

16Mosebetsi wohle wa Salomone wa phetheha jwalo, ho qala mohla ho thewang ntlo 

ya Jehova, ho fihlela e ba e phetheha. Ntlo ya Jehova ya phetheha kahohle. 

17Yaba Salomone o ya Etsione-Gebere le Elothe, lebopong la Lewatle le Lefubedu, 

naheng ya Edomo. 

18Hurame a mo romela dikepe ka bahlanka ba hae, le bahlanka ba tsebang lewatle; ba 

ya Ofire ba ena le bahlanka ba Salomone, teng ba lata kgauta e ditalenta tse makgolo a 

mane a mashome a mahlano, ba di tlisetsa morena Salomone. 

II DIKRONIKE 9 

Salomone o etelwa ke mofumahadi wa Sheba. — Maruo a Salomone. — Ho shwa 
ha hae. 

1Mofumahadi wa Sheba eitse ha a utlwa botumo ba Salomone, a tla Jerusalema, ho 

leka Salomone ka dilotho, a ena le letshwele le leholo haholo le dikamele tse bofileng 

dibano le kgauta e ngata le mahakwe a bohlokwa. A fihla ho Salomone, mme a 

mmehela tsohle tseo a di hopotseng pelong ya hae. 

2Salomone a mo araba dipotsong tsa hae tshole, ho se ke ha eba taba le e nngwe e 

hlolang Salomone, kapa eo a sa kang a mo hlalosetsa yona. 

3Eitse hobane mofumahadi wa Sheba a bone bohlale ba Salomone, le ntlo eo a e 

hahileng, 

4le dijo tsa tafole ya hae, le ditulo tsa bahlanka ba hae, le dikabelo tsa tsebeletso ya 

bahlanka ba hae, le diaparo tsa bona, le baqhatsetsi ba hae le diaparo tsa bona, le 

methatinyana ya hae eo ho neng ho nyolohelwa tlung ya Jehova ka yona, a shwa pelo, 

5mme a re ho morena: Seo ke neng ke se utlwile naheng ya ka sa diketso tsa hao le 

bohlale ba hao e ne e le nnete. 

6Empa ha ke a ka ka dumela dipolelo tsa bona ho fihlela ke ba ke etla, ke bona ka 

mahlo a ka; mme bona, ke ne ke sa ka ka bolellwa le karolonyana ya boholo ba 

bohlale ba hao; tsa hao di fetisa botumo boo ke bo utlwileng. 

7Ba lehlohonolo, batho ba hao! Ba lehlohonolo, bahlanka bana ba hao, ba hlolang ba 

eme pela hao, ba utlwang bohlale ba hao! 

8A ho bokwe Jehova, Modimo wa hao, ya kgahlilweng ke wena hore a o bee 

teroneng, o be morena ho kgahlisa Jehova, Modimo wa hao. Modimo o o beile 

morena wa Baiseraele, ho ba etsa ka bokgabane le ho loka, kahobane o a ba rata, mme 

o rata hore o ba phedise ka ho sa feleng. 

9Yaba o nea morena ditalenta tse lekgolo le nang le mashome a mabedi tsa kgauta, le 

dibano tse ngatangata, le mahakwe a bohlokwa; ha ho a ka ha hlola ho bonwa le ka 

mohla o le mong dibano tse ka ka tseo mofumahadi wa Sheba a di neileng morena 

Salomone. 

10Bahlanka ba Hurame le bahlanka ba Salomone ba neng ba lata kgauta Ofire, ba tlisa 

le difate tsa almuge le mahakwe a bohlokwa. 

11Ka difate tsa almuge, morena a etsa methatinyana ya ho nyolohela tlung ya Jehova 

le tlung ya morena, le diharepa le diviole tsa dibini. Fate tse kalo di ne di eso ho 

bonwe le pele lefatsheng la Juda. 

12Morena Salomone yena a nea mofumahadi wa Sheba tsohle tseo a di lakaditseng, ho 

feta tseo a neng a di tliseditse morena. Yaba o a tloha, a kgutlela naheng ya hae le 

bahlanka ba hae. 

13Haele boima ba kgauta e neng e tlisetswa Salomone ka lemo se le seng, e ne e le 

ditalenta tsa kgauta tse makgolo a tsheletseng a mashome a tsheletseng a metso e 

tsheletseng; 

14ho sa balwe e tliswang ke bahwebi, kapa ke barekisi ba rekisang ka yona; le marena 

wohle a Arabia le babusisi ba naha ya hae ba ne ba tlisetsa Salomone kgauta le 

silefera. 

15Hape, morena Salomone a etsa mekoko e makgolo a mabedi ya kgauta e teilweng, 

mokoko o mong le o mong wa etswa ka dishekeletse makgolo a tsheletseng tsa kgauta 

e teilweng; 

16a etsa le dithebe tse makgolo a mararo tsa kgauta e teilweng, thebe e nngwe le e 

nngwe ya etswa ka dishekele tse makgolo a mararo tsa kgauta e teilweng; mme 

morena a di bea tlung ya Moru wa Lebanone. 

17A ntoo etsa terone e kgolo ya naka tsa ditlou, a e maneha ka kgauta e hlwekileng. 

18Terone e ne e na le methatinyana e tsheletseng le bonamelo ba maoto ba kgauta bo 

tshwaraneng le terone; e ne e na le matsoho ka nqa tse pedi ho setulo, le ditau tse pedi 

di ne di eme pela matsoho. 

19Hape, ho ne ho le ditau tse leshome le metso e mmedi tse emeng hona teng, 

methatinyaneng e tsheletseng, ka nqa tse pedi ho yona. Ha ho a ka ha etswa ntho e 

jwalo mmusong ofe le ofe. 

20Mehope yohle ya morena Salomone e ne e le ya kgauta, le dipitsa tsohle tsa ntlo ya 

Moru wa Lebanone e ne e le tsa kgauta e hlwekileng; haele silefera, ho ne ho sa thwe 

letho ka yona mehleng ya Salomone. 

21Hobane dikepe tsa morena di ne di ya Tarshishe le bahlanka ba Hurame, mme ha ho 

fetile dilemo tse tharo, kepe tsa Tarshishe di ne di fihla, di tlisa kgauta le silefera, le 

manaka a ditlou, le ditshwene, le dipikoke. 

22Morena Salomone a feta marena wohle a lefatshe jwalo ka moeno le ka bohlale. 

23Marena wohle a lefatshe a ne a etela Salomone ho tla mamela bohlale boo Modimo 

o bo kentseng pelong ya hae. 

24E mong le e mong o ne a tlisa nyehelo ya hae ya dipitsa tsa silefera le ya dipitsa tsa 

kgauta, le diaparo, le dihlomo, le dinoko, le dipere, le dimulete, ka selemo se seng le 

se seng. 

25Salomone o ne a na le dijelo tse dikete tse nne tsa dipere tsa makoloi, le bakalli ba 

kete tse leshome le metso e mmedi; o ne a ba beile metseng ya makoloi le moreneng, 

Jerusalema. 

26O ne a rena hodima marena wohle, ho tloha nokeng ya Eufrate, ho tla fihla naheng 

ya Bafilesta le ho isa moeding wa Egepeta. 

27Morena a etsa hore Jerusalema silefera e be jwaloka majwe, le dikedare di be 

jwaloka disikomora tse dithoteng, kamoo di neng di le ngata kateng. 

28Haele dipere tsa Salomone, di ne di ya latwa Egepeta le mafatsheng wohle a mang. 

29Haele taba tse ding tsa Salomone, tsa ho qala ho isa ho tsa ho qetella, ha ke re, di 

ngodilwe bukeng ya Nathane moporofeta, le ho ya boporofeta ba Akija wa Silo, le 

tshenolong ya seboni Iddo bakeng sa Jeroboame, mora Nebathe? 

30Salomone a busa Baiseraele ka dilemo tse mashome a mane, a le Jerusalema. 

31Salomone a orohela ho bontatae, a patwa motseng wa Davida ntatae; mme 

Roboame, mora hae, ya eba morena tulong tsa hae. 

II DIKRONIKE 10 

Tsa mmuso wa Juda ho tloha karohanong ya mmuso ho isa mohla 
Bajuda ba iswang kgolehong, 10 — 36. 



752 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

Karohano ya mmuso: Roboame, morena wa Juda: Jeroboame morena wa 
Iseraele. 

1Yaba Roboame o ya Sikeme, hobane Baiseraele bohle ba ne ba ile Sikeme ho mmea 

morena. 

2Eitse Jeroboame, mora Nebathe, ha a utlwa — o ne a le Egepeta moo a neng a 

balehetse teng ke ho tshaba morena Salomone — Jeroboame a kgutla Egepeta. 

3Ba romela ho ya mmitsa; yaba Jeroboame le Baiseraele bohle ba tla, ba bolella 

Roboame, ba re: 

4Ntatao o re jarisitse joko e boima; jwale o qephise tshebetso e thata ya ntatao le joko 

e boima eo a neng a re jarisitse yona, mme re tla o sebeletsa. 

5A re ho bona: Boelang ho nna kamora ditshiu di le tharo. Mme setjhaba sa ya. 

6Yaba morena Roboame o botsa banna ba baholo ba neng ba eme pela ntatae 

Salomone, ha a sa phela, a re: Nkeletseng, taba ke efe eo ke tla araba setjhaba sena ka 

yona na? 

7Ba mmolella, ba re: Ha o ka etsetsa setjhaba seo molemo, wa ba kgahlisa, wa ba 

bolella mantswe a molemo, teng e tla ba bahlanka ba hao kamehla. 

8A mpa a lesa keletso eo banna ba baholo ba mo eleditseng ka yona, a ya botsa banna 

ba batjha, ba neng ba hodile le yena, ba emeng pela hae, 

9a re ho bona: Le tla nnea keletso efe, mme re tla araba setjhaba ka efe karabo, kamoo 

se mpoleletseng kateng, sa re: Qephisa joko eo ntatao a neng a re jarisitse yona? 

10Banna ba Egepeta batjha, ba neng ba hodile le yena, ba mmolella, ba re: Ere ho 

setjhaba sena se o boleletseng, sa re: Ntatao o ne a re jarisitse joko e boima; wena, o 

re qephisetse yona; ere ho bona: monwana wa ka o monyenyane o motenya ho ena le 

letheka la ntate. 

11Ha ntate a le jarisitse joko e boima, nna ke tla eketsa boima ba joko ya lona; ha ntate 

a le otlile ka diphafa nna ke tla le otla ka diphepheng. 

12Ka la boraro, ha tla Jeroboame le setjhaba kaofela ho Roboame, kamoo morena a 

neng a itse kateng: Le tle le boele ho nna ka la boraro. 

13Morena a ba araba ka thata; morena Roboame a lesa keletso ya banna ba baholo, 

14a bua le bona ka keletso ya banna ba batjha, a re: Ntate o ne a le jarisitse joko e 

boima, nna ke tla e ekeletsa; ntate yena o le otlile ka diphafa, nna ke tla le otla ka 

diphepheng. 

15Ha ho le jwalo, morena ha a ka a mamela setjhaba; hoo empa ho ne ho hlahisitswe 

ke Modimo, hore Jehova a tle a phethisise lentswe leo a neng a le buile ka Akija wa 

Silo ho Jeroboame, mora Nebathe. 

16Ha Baiseraele bohle ba bona hobane morena ha a ba mamele, setjhaba sa fetola 

morena, sa re: Kabelo ya rona ke efe ho Davida? le lefa ha re na lona ho mora Jese. 

Weleng, Baiseraele, ikeleng tenteng tsa lona! Davida, iponele ntlo ya hao! Yaba 

Baiseraele bohle ba ikela tenteng tsa bona. 

17Haele bana ba Iseraele ba neng ba ahile metseng ya Juda, Roboame ya eba morena 

wa bona. 

18Morena Roboame a roma Adorame, molaodi wa ba hlwailweng; mme bana ba 

Iseraele ba mo tlepetsa ka majwe, a ba a shwa. Yaba morena Roboame o itlhahanela, a 

kena koloing ya hae, a balehela Jerusalema. 

19Baiseraele ba kwenehela ntlo ya Davida jwalo ho fihlela la kajeno. 

II DIKRONIKE 11 

Roboame o itiisesa mmuso. — Tshebeletso ya ditshwantsho. — Shishake, 
morena wa Egepeta, o futuhela Juda. — Ho shwa ha Roboame. 

1Roboame eitse hobane a fihle Jerusalema, a phutha ntlo ya Juda le Benjamine, ya eba 

banna ba dikete tse lekgolo le mashome a robileng meno e le mmedi, banna ba 

lokelang ho lwana, a tle a futuhele Iseraele, hore mmuso kaofela o busetswe ho 

Roboame. 

2Empa lentswe la Jehova la tlela Shemaia, monna wa Modimo, la re: 

3Bolella Roboame, mora Salomone, morena wa Juda, le Baiseraele bohle ba naheng 

ya Juda le Benjamine, o re: 

4Jehova o re: Se nyoloheng, se futuheleng banababo lona. Ikgutlelleng e mong le e 

mong tlung ya hae, hobane taba eo ke ka nna e etsahetseng. Ba mamela lentswe le 

Jehova, ba kgutlela hae, ba tlohela ho futuhela Jeroboame. 

5Roboame a nna a dula Jerusalema; a haha metse ya diqhobosheane Juda. 

6A haha Bethlehema, Ethame, le Tekowa, 

7Bethe-Tsure, Soko, le Adullame, 

8Gathe, Maresha, le Sife, 

9Adoraime, Lakishe, le Aseka; 

10Tsorea, Ajalone, le Hebrone, metse ya Juda le Benjamine, a e esametse ya 

diqhobosheane. 

11A e haha ka thata, a bea balaodi ho yona, le mediko ya dijo, ya ole le ya veine; 

12mme motseng o mong le o mong a bea dithebe le marumo; a etsa metse e thata 

haholoholo. Haele Juda le Benjamine, e ne e le ba hae. 

13Haele baprista le Balevi ba neng ba le kahohle Iseraeleng, ba tloha naheng tsa bona, 

ba phuthehela ho yena. 

14Balevi ba fela ba tlohela meraka ya bona le maruo a bona, ba tla Juda le Jerusalema 

kahobane Jeroboame le bara ba hae ba ne ba ba furaletse, ba tle ba se ke ba phetha 

mosebetsi wa baprista ba Jehova; 

15o ne a ikgethetse baprista ba dinqalo tse diphahameng ho hlabela diphooko le 

manamane ao a neng a a entse. 

16Ba latelwa ke ba meloko yohle ya Iseraele ba batlang Jehova, Modimo wa Iseraele, 

ka pelo yohle ya bona, ba bileng ba tla Jerusalema ho hlabela Jehova, Modimo wa 

bontata bona. 

17Ba tiisa mmuso wa Juda jwalo, mme ba natlafatsa Roboame, mora Salomone, ka 

lemo tse tharo; hobane ba fela ba tsamaya mehlaleng ya Davida le Salomone ka 

dilemo tse tharo. 

18Roboame a inkela mosadi: ke Mahalathe, moradi wa Jerimothe, mora Davida le 

Abihaile, moradi wa Eliabe, mora Jese. 

19A mo tswalla bara, Jeushe le Shemaria le Sahame. 

20A ntoo nka Maaka, moradi wa Absalome; eo a mo tswalla Abija, Attai, Sisa le 

Shelomithe. 

21Roboame a rata Maaka, moradi wa Absalome, ho ena le basadi ba hae ba bang 

kaofela le direthe tsa hae; athe o ne a nkile basadi ba leshome le metso e robileng 

meno e le mmedi le direthe tse mashome a tsheletseng, mme a tswala bara ba 

mashome a mabedi a metso e robileng meno e le mmedi le baradi ba mashome a 

tsheletseng. 

22Roboame a bea Abija, mora Maaka, ya kapele ho ba bang, hore e tle e be hlooho ya 

banababo; hobane o ne a rata ho mo etsa morena. 

23A nna a etsa ka kelello, a qhalanyetsa bara ba hae bohle dinaheng tsohle tsa Juda le 

Benjamine, metseng yohle ya diqhobosheane, a ba nea dijo tse ngata, mme a ba 

batlela basadi ba bangata. 

II DIKRONIKE 12 

1Eitse hobane borena ba Roboame bo tiiswe, le yena ha a iphile matla, a furalla molao 

wa Jehova, le Baiseraele bohle ba etsa jwalo le bona. 

2Ka selemo sa bohlano sa ho busa ha Roboame, Shishake, morena wa Egepeta, a 

futuhela Jerusalema, kahobane Bajuda ba ne ba sitetswe Jehova; 

3a tla, a ena le makoloi a sekete se nang le makgolo a mabedi le bapalami ba dikete tse 

mashome a tsheletseng, a ena le batho ba fetang palo, Balibia le Basukke le 

Baethiopia; 

4a kena metse ya diqhobosheane ya Juda, a tla fihla le Jerusalema. 

5Yaba moporofeta Shemaia o ya ho Roboame le ho dihlooho tsa Juda tse neng di 

bokanetse Jerusalema ka baka la ntwa ya Shishake, a re ho bona: Jehova o re: Le 

mphuraletse, le nna ke le furaletse, ke bile ke le neetse matsohong a Shishake. 

6Empa dihlooho tsa Iseraele le morena ba ikokobetsa, ba re: Jehova o lokile. 

7Eitse ha Jehova a bona hobane ba ikokobeditse, lentswe la Jehova la tlela Shemaia, la 

re: Ba ikokobeditse, nke ke ka ba timetsa; ke se ke tla etsa hore ba phonyohe, mme 

kgalefo ya ka ha e ka ke ya tshollelwa hodima Jerusalema ka Shishake; 

8leha ho le jwalo, e tla ba bafo ba hae, ba tle ba tsebe ho kgetha tshebeletso ya ka ho 

tshebeletso ya mebuso ya mafatshe a mang. 

9Shishake, morena wa Egepeta, a futuhela Jerusalema; a nka matlotlo a ntlo ya Jehova 

le matlotlo a ka tlung ya morena; a nka ntho tsohle. Hape, a ya le dithebe tsa kgauta 

tse entsweng ke Salomone. 

10Bakeng sa tsona, morena Roboame a etsa dithebe tsa koporo, a di bea matsohong a 

balaodi ba dititimi tse neng di lebela monyako wa ntlo ya morena. 

11Enereha morena a eya tlung ya Jehova, dititimi di ne di tsamaya di di tshwere, di 

ntoo di kgutlisetsa kamoreng ya dititimi. 

12Eitse ha Roboame a ikokobetsa, kgalefo ya Jehova ya mo kgutlela, a se ke a mo 

timelletsa ruri; hape, taba tse ding tsa Bajuda di ne di le molemo. 

13Morena Roboame a ipha matla Jerusalema, a nna a busa; o ne a le dilemo tse 

mashome a mane a motso o mong, ha a qala ho busa, a busa ka dilemo tse leshome le 

metso e supileng Jerusalema, e leng motse oo Jehova a neng a o kgethile hara meloko 

yohle ya Iseraele, ho bea lebitso la hae ho wona. Lebitso la mmae e ne e le Naama, 

Moammone. 

14A mpa a nna a etsa ho leng hobe, a se ke a sekamisetsa pelo ya hae ho batla Jehova. 

15Haele ditaba tsa Roboame, tsa ho qala le tsa ho qetella, ha ke re, di ngodilwe 

dibukeng tsa Shemaia moporofeta le tsa Iddo seboni, dibukeng tsa meloko? Ntwa ya 

nna ya eba teng mahareng a Roboame le Jeroboame tshiung tsohle tsa bona. 

16Roboame a orohela ho bontatae, a patwa motseng wa Davida; mme Abija, mora 

hae, ya eba morena tulong tsa hae. 

II DIKRONIKE 13 

Abija, morena wa Juda. — O lwantsha Jeroboame. 

1Ka selemo sa leshome le metso e robileng meno e le mmedi sa morena Jeroboame, 

Abija a qala ho busa Juda. 

2A busa Jerusalema ka lemo tse tharo; lebitso la mmae e ne e le Mikaia, moradi wa 

Uriele wa Gibea. 

3Ntwa ya eba teng mahareng a Abija le Jeroboame. Abija yena a futuha a ena le sera 

sa bahlabani ba dikete tse makgolo a mane ba kgethilweng; Jeroboame le yena a ya 

hlopholla ntwa ya hae ya bahlabani ba bohale ba dikete tse makgolo a robileng meno 

e le mmedi ba kgethilweng. 

4Abija a ema qhoweng ya thaba ya Tsemaraime, e dithabeng tsa Efraime, a re: 

Nkutlweng, wena Jeroboame le lona Baiseraele bohle. 

5Na ha le a tshwanela ho tsebisisa hoba Jehova, Modimo wa Iseraele, o ne a nee 

Davida borena ba Iseraele ka ho sa feleng, a bo nea yena le bara ba hae, ka selekane se 

se nang ho tlolwa na? 

6Empa Jeroboame, mora Nebathe, mohlanka wa Salomone, mora Davida, o eme, 

mme o kwenehetse monga hae; 

7batho ba lefeela, bara ba Beliale, ba phuthehetse ho yena, mme ba hlotse Roboame, 

mora Salomone. Athe Roboame o ne a sa le monyenyane, a le pelo e boi, mme o 

hlokile matla pela bona. 

8Mme jwale, le re, le tla fenya mmuso wa Jehova o matleng a bara ba Davida. Efela le 

batho ba bangata, mme le bile le na le manamane a kgauta ao Jeroboame a le 

etseditseng medimo ka wona. 

9Ana ha le a ka la leleka baprista ba Jehova, e leng bara ba Aarone le Balevi, mme le 

iketseditse baprista ka mokgwa wa ditjhaba tsa mafatshe a mang na? Mang le mang 

ya itlisitseng, a ena le pohwana le dipheleu tse supileng, a tle a kgethelwe boprista, o 

entswe moprista wa seo e seng Modimo. 

10Haele rona, Jehova ke Modimo wa rona; ha re a mo furalla; baprista ba etsang 

tshebeletso ya Jehova ke bara ba Aarone, le bona Balevi ba mosebetsing wa bona; 

11ka hosasa ho hong le ho hong le ka mantsiboya a mang le a mang, re tjhesetsa 

Jehova ditjheso le dibano tse monko o monate. Hape, re lokisa mahobe a pontsha 

tafoleng e hlwekileng, re hotetsa le kandelare ya kgauta le dilampi tsa yona ka 

shwalane e nngwe le e nngwe. Hobane re fela re boloka seo Jehova, Modimo wa rona, 

a itseng re se boloke; empa lona, le mo furaletse. 

12Bonang hle, Modimo o na le rona, o re eteletse pele le baprista ba tshwereng 

diterompeta tse tlerolang tsa ho le letsetsa. Oho, bana ba Iseraele, le se ka la lwantsha 

Jehova, Modimo wa bontata lona, hobane le ke ke la atleha. 

13Empa Jeroboame a isa ba lallang maraong a Bajuda; haele yena a ema mabapa le 

Bajuda, mme ba laletseng ba eba kamora bona. 

14Eitse ha Bajuda ba reteleha, ba bona ntwa e ba tlela kapele le kamorao. Yaba ba 

howeletsa ho Jehova; baprista ba letsa diterompeta; 

15batho ba Juda ba etsa ditlatse; ha batho ba Juda ba etsa ditlatse, Jehova a qhala 

Jeroboame le Baiseraele bohle pela Abija le Juda; 

16bana ba Iseraele ba baleha pela Bajuda, mme Modimo wa ba neela matsohong a 

bona. 

17Abija le batho ba hae ba ba bolaya jwalo ka polao e kgolo, ha ba ha wa ho 

Baiseraele batho ba kgethilweng ba dikete tse makgolo a mahlano. 

18Bana ba Iseraele ba kokobetswa jwalo mohlang oo, mme bana ba Juda ba hlola, ka 

baka la hobane ba ne ba itshetlehile ka Jehova, Modimo wa bontata bona. 

19Abija a phallela Jeroboame, mme a mo amoha metse e meng, e le Bethele le 

metsana ya teng, le Jeshana le metsana ya teng, le Efrone le metsana ya teng. 

20Matsatsing a Abija, Jeroboame ha a ka a hlola a ipha matla, Jehova a ba a mo otla, a 

shwa. 

21Empa Abija a ipha matla, a nyala basadi ba leshome le metso e mene, mme a tswala 

bara ba mashome a mabedi a metso e mmedi le baradi ba leshome le metso e 

tsheletseng. 

22Haele ditaba tse ding tsa Abija, le tseo a di entseng, le mantswe a hae, di 

ngodilwe bekang ya dihlaloso tsa moporofeta Iddo. 

II DIKRONIKE 14 

1Abija a orohela ho bontatae, a patwa motseng wa Davida, mme tulong tsa hae ha 

busa Asa, mora wa hae. Mehleng ya hae, ntwa ya lala lefatsheng ka dilemo tse 

leshome. 

Asa, morena wa Juda. — O hlola Serake le Baethiopia. 

2Asa a etsa ho molemo, ho lokileng pela Jehova, Modimo wa hae. 

3A qhaqholla dialetare tsa medimo esele le dinqalo tse diphahameng; a bolaya 

ditshwantsho, mme a heletsa diashere; 

4a ba a laela Bajuda hore ba batle Jehova, Modimo wa bontata bona, le hore ba etse ka 

molao le ka ditaelo; 

5le metseng yohle ya Juda a heletsa dinqalo tse diphahameng le ditshiya tsa letsatsi. 

Mme ntwa ya eba siyo ho yena mmusong wa hae. 

6A haha metse ya diqhobosheane Juda; ke ha ntwa e ne e ntse e letse lefatsheng, 

hobane ha a ka a lwantshwa ke motho ka dilemo tseo, etswe Jehova a ne a mo neile 

phomolo. 

7A re ho Bajuda: A re haheng metse eo; re e dikadiketse ka marako, le ditora, le 

mamati le mekwallo; lefatshe e sa ntsane e le la rona, kahobane re batlile Jehova, 

Modimo wa rona; re mmatlile, mme o re neile phomolo ka nqa tsohle. Ba haha ke 

hona, mme ba atleha. 

8Asa o ne a na le sera sa batho ba dikete tse makgolo a mararo a Bajuda, ba 

hlometseng thebe e kgolo le lerumo, le se seng sa batho ba dikete tse makgolo a 

mabedi a mashome a robileng meno e le mmedi a Babenjamine, ba hlometseng 

thejana, ba fulang le ka seqha; batho bao kaofela e ne e le bahlabani ba bohale. 

9Serake wa Moethiopia a ba futuhela a ena le sera sa batho ba dikete tse sekete le 

makoloi a makgolo a mararo, mme a fihla Maresha. 

10Asa a tswela ho mo kgahlanyetsa; mme ba hlopholla dintwa tsa bona sekgutlong sa 

Tsefata, haufi le Maresha. 

11Asa a howeletsa ho Jehova, Modimo wa hae, a re: Oho, Jehova, ha ho e mong ya ka 

namolelang ya se nang matla ho ya nang le matla, haese wena; re tlatse, Jehova, 

Modimo wa rona, hobane re itshetlehile ka wena, mme re futuhetse bongata boo ka 

lebitso la hao. Ke wena Jehova, Modimo wa rona: motho ya shwang a se ke a o sita. 

12Jehova a qhala Baethiopia pela Asa le Bajuda; Baethiopia ba baleha. 

13Asa le setjhaba sa hae ba ba phallela ho ya fihla Gerare; mme Baethiopia ba bolawa 

haholo, ba ba ba sitwa le ho boela ba kopana; etswe ba ne ba qhalwa ke Jehova le ke 

sera sa hae. Ba hapa kgapo e kgolo haholo; 

14ba kena metse yohle e teetseng Gerare hare, hobane e ne e wetswe hodimo ke 

letsoso la Jehova; ba ya le ntho tsohle tse metseng eo, hobane thepa ya teng e ne e le 

kgolo. 

15Hape, ba kena le masakeng a mehlape, ba hapa manku a mangata le dikamele; ba 

ntoo kgutlela Jerusalema. 

II DIKRONIKE 15 

Asa o pheheletse ho fedisa tshebeletso ya ditshwantsho. 

1Yaba moya wa Jehova o tlela Asaria, mora Odede; 

2a tswela ho ya kgahlanyetsa Asa, a re ho yena: Asa, le lona Bajuda bohle le 

Benjamine, mmameleng. Jehova o na le lona mohla lona le nang le yena. Ha le ka nna 

la mmatla, o tla nne a fumanwe ke lona: mme ha le ka mo furalla, o tla le furalla le 

yena. 

3Ka tshiu tse ngata, Baiseraele ha ba ka ba eba le Modimo wa nnete, leha e le 

moprista ya rutang, leha e le molao; 

4enereha ba le tsietsing, ba ne ba sokolohela ho Jehova, Modimo wa Iseraele, ba ne ba 

mmatla, mme o ne a fumanwa ke bona. 

5Mehleng eo, ho ne ho se kgotso ho ba yang le ho ba boyang, hobane meferefere e 

mengata e ne e le teng ho bohle ba ahileng lefatsheng; 

6mme setjhaba se seng se ne se thulana le setjhaba se seng, motse o mong o thulane le 

motse o mong; hobane Modimo o ne o ba ferekanya ka mahlomola a mangata a 

mefuta. 

7Haele lona, ipheng matla, mme matsoho a lona a se ke a tepella; hobane moputso o 

tla ba teng bakeng sa seo le se etsang. 

8Eitse ha Asa a utlwa mantswe ao le boporofeta ba Odede moporofeta, a ipha matla, a 

fedisa manyala lefatsheng lohle la Juda le la Benjamine, le metseng eo a neng a e 

nkile thabeng ya Efraime, mme a tsosa aletare ya Jehova e pela mathule a Jehova. 

9Yaba o bokella Bajuda bohle le Babenjamine, le batho ba Efraime, le ba Manasse le 

ba Simeone ba neng ba jakile ho bona, etswe Baiseraele ba bangata ba ne ba falletse 

ho yena ha ba bona hoba Jehova, Modimo wa hae, o na le yena. 

10Ba phuthehela Jerusalema ka kgwedi ya boraro ya selemo sa leshome le metso e 

mehlano sa ho busa ha Asa. 

11Tsatsing leo, ba hlabela Jehova dintho tse ding tsa kgapo eo ba tlileng le yona, e le 

dikgomo tse makgolo a supileng, le dinku tse dikete tse supileng. 

12Ba itlama pela Jehova ka selekane sa hore ba tla batla Jehova, Modimo wa bontata 

bona, ka pelo yohle le ka moya wohle; 

13ha thwe: Mang le mang ya sa batleng Jehova, Modimo wa Iseraele, o tla bolawa, e 

monyenyane kapa e moholo, mosadi kapa monna. 

14Ba itlama ka kano ho Jehova ka mantswe a tlerolang le ka ditlatse, ka diterompeta le 

ka diphala. 

15Bajuda kaofela ba thabela kano eo, hobane ba ne ba itlamile ka kano eo ka dipelo 

tsohle tsa bona, mme ba ne ba batlile Modimo ka takatso e tletseng ya bona; wa ba wa 

fumanwa ke bona; mme Jehova a ba nea phomolo ka nqa tsohle. 

16Esita le Maaka, mmae, morena Asa a mo ntsha sefumahading, kahobane a entse 

setshwantsho sa Ashtarothe; Asa a heletsa setshwantsho sa hae, a se sila phofo, mme a 

se tjhese molatswaneng wa Kedrone. 

17Empa dinqalo tse diphahameng ha di a ka tsa tloswa Iseraeleng; leha ho le jwalo, 

pelo ya Asa ya eba ya Jehova kaofela ha yona ka ditshiu tsohle tsa ho phela ha hae. 

18A tlisa ka tlung ya Modimo dintho tseo ntatae a neng a di kgethetse Jehova, le tseo a 

neng a di kgethile e le yena, e le silefera, le kgauta, le dipitsa. 

19Ntwa ya nna ya eba siyo ho isa selemong sa mashome a mararo a metso e mehlano 

sa ho busa ha Asa. 

II DIKRONIKE 16 

Asa o etsa phoso ya ho etsa selekane le morena wa Siria ho lwantsha morena wa 
Iseraele. 

1Ka selemo sa mashome a mararo a metso e tsheletseng sa ho busa ha Asa, Baesha, 

morena wa Iseraele, a futuhela Juda, mme a haha Rama, hore ho tle ho se ke ha eba 

motho wa Asa, morena wa Juda, ya dumellwang ho tswa le ho kena. 

2Yaba Asa o ntsha silefera le kgauta bobolokelong ba ntlo ya Jehova le ba ntlo ya 

morena, a di romela ho Ben-Hadade, morena wa Siria, ya ahileng Damaseka, a re: 

3Selekane se teng mahareng a ka le wena, jwalokaha se ne se le teng mahareng a ntate 

le ntatao. Bona, ke o romela silefera le kgauta; tloo, o kgaole selekane sa hao le 

Baesha, morena wa Iseraele, a tle a ntlohele. 

4Ben-Hadade a mamela morena Asa, mme a roma balaodi ba makgotla a hae ho 

lwantsha metse ya Iseraele, mme ba kena Ijone, le Dane, le Abele-Maime, le metse 

yohle ya mediko ya Nefthali. 

5Eitse ha Baesha a utlwa tseo, a lesela ho haha Rama, mme a tlohela mosebetsi oo wa 

hae. 

6Yaba morena Asa o ya le Bajuda kaofela, ba nka majwe le difate tseo Baesha a neng 

a haha Rama ka tsona, mme ka tsona a haha Geba le Mitspe. 

7Mohlang oo, Hanani seboni a tla ho Asa, morena wa Juda, a re ho yena: Erekaha u 

itshetlehile ka morena wa Siria, mme o sa ka wa itshetleha ka Jehova, Modimo wa 

hao, ka baka leo, makgotla a morena wa Siria a o phonyohetse. 

8Ha ke re, Baethiopia le Balibia e ne e le sera se seholo se nang le makoloi le 

bapalami ba bangatangata? Leha ho le jwalo, kahobane o ne o itshetlehile ka Jehova, a 

ba neela matsohong a hao. 

9Ruri, mahlo a Jehova a qamaka lefatsheng lohle hore a emele bao pelo tsa bona e 

leng tsa hae kaofela. O entse ka bothoto; hobane ho qala jwale, o tla nne o hlahelwe 

ke dintwa. 

10Empa Asa a halefela seboni, mme a se hlahlela teronkong, kahobane a ne a se 

hlonametse ka baka la taba tsa sona. Hape, hona mohlang oo, Asa a tuba ba bang ba 

setjhaba. 

11Haele ditaba tsa Asa, tsa ho qala le tsa ho qetella, bonang, di ngodilwe bukeng ya 

marena a Juda le Iseraele. 

12Ka selemo sa mashome a mararo a metso e robileng mono o le mong sa ho busa ha 

hae, Asa a jewa ke maoto, mme bohloko boo ba hae ba befa haholo; empa le 

bohlokong boo, ha a ka a batla Jehova, a mpa a batla dingaka. 

13Asa a orohela ho bontatae, a shwa ka selemo sa mashome a mane a motso o mong 

sa ho busa ha hae. 

14A patwa lebitleng la hae, leo a neng a itjheketse lona motseng wa Davida, mme a 

robatswa malaong a tletseng dinoko le dibano tse mefuta e mengata tse entsweng ka 

mokgwa wa baetsi ba tse nkgang hamonate; a ba a tjhesetswa bongata bo boholo 

haholo ba tsona. 

II DIKRONIKE 17 

Josafate, morena wa Juda. — Boiketlo ba setjhaba. 

1Josafate, mora hae, ya eba morena tulong tsa hae; a ipha matla ho lwantsha Iseraele; 

2a isa makgotla metseng yohle ya Juda ya diqhobosheane, mme a bea bahlabani 

naheng ya Juda le metseng ya Efraime e neng e hapilwe ke Asa ntatae. 

3Jehova a ba ho Josafate, kahobane a nnile a tsamaya ka mehlala ya pele ya ntatae 

Davida, a sa ka a batla boBaale; 

4a mpa a batla Modimo wa bontatae, mme a tsamaya ka ditaelo tsa wona, a se ke a ya 

ka mokgwa wa Baiseraele. 

5Jehova a tiisa mmuso letsohong la hae. Baiseraele bohle ba tlisetsa Josafate dimpho, 

mme a atelwa ke leruo le kganya. 

6Pelo ya hae ya hola tsebong ya ditsela tsa Jehova, mme a hla a tlosa dinqalo tse 

diphahameng le diashera hara Juda. 

7Ka selemo sa boraro sa ho busa ha hae, a roma mahosana a hae, boBene-Haile, 

Obadia, Sakaria, Nethaneele, le Mikea, hore ba ye ho ruta metseng ya Juda; 

8ba ya ba ena le Balevi Shemaia, Nethania, Sebadia, Asaele, Shemiramothe, 

Jonathane, Adonija, Tobija, le Tob-Adonija, Balevi, hape ba ena le baprista Elishama 

le Jorame. 

9Ba ya lenaha ya Juda ba ntse ba ruta, ba tshwere buka ya molao wa Jehova, mme ba 

ya le metse yohle ya Juda, ba ntse ba ruta setjhaba. 

10Letsoso la Jehova la wela mebuso yohle ya mafatshe a teetseng Juda hare, e tle e se 

ke ya futuhela Josafate. 

11Esita le Bafilesta ba bang ba tlisetsa Josafate dinyehelo le ditjhelete tsa lekgetho; le 

Baarabe ba mo tlisetsa dinku, e le dipheleu tse dikete tse supileng tse nang le makgolo 

a supileng le diphooko tse dikete tse supileng tse nang le makgolo a supileng. 

12Josafate a ya a ntse a hola, a ba a phahama haholo. A haha diqhobosheane le metse 

ya mediko naheng ya Juda. 

13Ha etswa mesebetsi ya ntwa e mengata metseng ya Juda, le bahlabani ba bahale ba 

eba bangata Jerusalema. 

14Ke ena palo ya bona, ha ho uwa ka matlo a bontata bona. Lelokong la Juda, balaodi 

ba dikete e ne e le Adna, molaodi wa bahale ba dikete tse makgolo a mararo; 

15wa bobedi e le Johanane, molaodi wa ba dikete tse makgolo a mabedi a mashome a 

robileng meno e le mmedi; 

16ya mo hlahlamang e le Amasia, mora Sikri, ya neng a ikgethetse Jehova ka ho rata, 

a ena le bahale ba dikete tse magkolo a mabedi. 

17Lelokong la Benjamine, e ne e le senatla Eliada, a ena le ba dikete tse makgolo a 

mabedi ba hlometseng seqha le thebe; 

18ya mo hlahlamang e le Jehosabade, a ena le ba dikete tse lekgolo le nang le 

mashome a robileng meno e le mmedi ba hlomeletseng ntwa. 

19Ke bona ba neng ba sebeletsa morena, kantle ho ba beilweng ke morena metseng ya 

diqhobosheane naheng yohle ya Juda. 

II DIKRONIKE 18 

Akabe le Josafate ba futuhela Basiria; Akabe o a hlajwa. — Moporofeta Jehu o 
nyatsa selekane sa Josafate le Akabe. 

1Josafate a atelwa ke leruo le kganya, mme a nyallana le Akabe. 

2Kamora dilemo tse itseng, a theohela ho Akabe, Samaria. Akabe a mo hlabela yena 

le setjhaba seo a ileng le sona manku le makgomo a mangata, mme a mo hlohlelletsa 

ho futuhela Ramothe-Gileade. 

3Akabe, morena wa Iseraele, a re ho Josafate, morena wa Juda: Na o tla ya le nna 

Ramothe-Gileade na? Josafate a re: Ke ka wena, le setjhaba sa ka se ka setjhaba sa 

hao; re tla futuha le wena. 

4Josafate a re ho morena wa Iseraele: Ako botse molomo wa Jehova pele. 

5Morena wa Iseraele a bokanya baporofeta, e le banna ba makgolo a mane, a re ho 

bona: Hleka re tla futuhela Ramothe-Gileade, kapa ke lese na? Ba re: Nyoloha, 

Modimo o tla o neela matsohong a morena. 

6Josafate a re: Ana ha ho sa le mporofeta wa Jehova mona, eo re ka mmotsang na? 

7Morena wa Iseraele a re ho Josafate: Ho sa na le monna e mong eo re ka botsang 

Jehova ka yena; empa ke mo hloile, kahobane ha a mporofetele molemo, empa e le 

bobe; ke Mikea, mora Jimla. Josafate a re: Morena a se ke a rialo. 

8Ebile morena wa Iseraele o bitsa tona, a re: Phakisa o mpitsetse Mikea, mora Jimla. 

9Morena wa Iseraele le Josafate, morena wa Juda, ba ne ba dutse e mong le e mong 

teroneng ya hae; ba ne ba dutse lekgotleng le kgorong ya Samaria, mme baporofeta 

bohle ba ne ba ntse ba porofeta pela bona. 

10Tsedekia, mora Kenaana, o ne a iketseditse dinaka tsa tshepe, a re: Jehova o re: Ka 

tsena o tla thula Basiria, o be o ba qete. 

11Baporofeta bohle ba ne ba porofeta jwalo, ba re: Nyolohela Ramothe-Gileade; o tla 

atleha, Jehova o tla o neela matsohong a morena. 

12Haele lenqosa le ileng ho bitsa Mikea, la re ho yena: Bona, baporofeta ba ntswe leng 

ho bolella morena molemo. Ke re, lentswe la hao le lona le be jwaloka lentswe la e 

mong le e mong wa bona, o bolele molemo. 

13Mikea a re: Ka Jehova ya utlwang, seo Modimo wa ka o tla mpolella sona, ke sona 

seo ke tla se bolela. 

14Yaba o fihla ho morena, mme morena a re ho yena: Mikea, na re tla futuhela 

Ramothe-Gileade kapa ke lese na? A re ho yena: Futuhang, le tla atleha, ba tla neelwa 

matsohong a lona! 

15Morena a re ho yena: Ke tla o antsha ho isa kae hore o mpolelle nnete feela ka 

lebitso la Jehova? 

16Mikea a re: Ke bone Baiseraele bohle ba qhalane dithabeng, jwaloka dinku tse se 

nang modisa; Jehova o re: Ha ba na morena; e mong le e mong a ipoelle hae ka 

kgotso! 

17Yaba morena wa Iseraele o re ho Josafate: Ana ha ke a ka ka o bolella ka re, a ke ke 

a mporofetela molemo, e tla ba bobe feela? 

18Mikea a re: Mamelang lentswe la Jehova ke hona: Ke bone Jehova a dutse teroneng 

ya hae, le makgotla wohle a mahodimo a eme ho le letona la hae le ho le letshehadi. 

19Jehova o itse: Ke mang ya tla thetsa Akabe, morena wa Iseraele, hore a ye ho 

bolaelwa Ramothe-Gileade? E mong o buile ka hore, e mong ka hore. 

20Yaba ho tla moya o mong, wa ema pela Jehova, wa re: Ke nna ke tla mo thetsa. 

21Jehova a re ho wona: Ka mokgwa ofe? Wa re: Ke tla ya, ke iketse moya wa leshano 

melomong ya baporofeta ba hae kaofela. A re ho wona: O tla mo thetsa, o be o hlole. 

Eya, o etse jwalo. 

22Bona jwale, Jehova o kentse moya wa leshano melomong ya baporofeta bao bohle 

ba hao, athe Jehova o boletse kotsi hodima hao. 

23Yaba Tsedekia, mora Kenaana, o atamela, a jabela Mikea lerameng, a re: Moya wa 

Jehova o ne o ye ka tsela efe mohla o ntlohelang hore o ye ho bua le wena? 

24Mikea a re: Ho bona, o tla bona tsatsing leo o tla itswaketsa phaposing e nngwe le e 

nngwe o tle o ipate teng. 

25Yaba morena wa Iseraele o re: Tshwarang Mikea, le mo ise ho Amone, monga 

motse, le ho Joase, mora morena, le re: 

26Ho itswe ke morena: Kenyang monna enwa teronkong, le mo fepe bohobe ba 

matshwenyeho le metsi a matshwenyeho, ke be ke boye ka kgotso. 

27Mikea a re: Ha o ka boya ka kgotso, etlaba Jehova ha a ka a bua ka nna. Hape a re: 

Utlwang tsena, lona setjhaba sohle! 

28Yaba morena wa Iseraele o futuhela Ramothe-Gileade, a ena le Josafate, morena wa 

Juda. 

29Morena wa Iseraele a re ho Josafate: Nke ke ikgakanye, ke ye jwalo ntweng; wena, 

o apare kobo tsa hao. Morena wa Iseraele a ikgakanya, mme ba kena ntweng. 

30Haele morena wa Siria, o ne a laetse balaodi ba makoloi ao a nang le wona, a re: Le 

se ke la lwantsha e monyenyane, kapa e moholo, haese morena wa Iseraele a nnotshi. 

31Eitse ha balaodi ba makoloi ba bona Josafate, ba re: Ruri morena wa Iseraele ke eo. 

Ba kgelohela ho ya mo lwantsha; empa Josafate a meketsa; Jehova a mo thusa, mme 

Modimo wa ba hlohlelletsa hore ba mo tlohele. 

32Eitse ha balaodi ba makoloi ba bona hobane hase morena wa Iseraele, ba mo 

kgutlela. 

33E mong a fula ka seqha sa hae a sa kgethe, mme a hlaba morena wa Iseraele 

makopanong a tshireletso ya sefuba. Akabe a re ho ya tsamaisang koloi: Sokolla 

koloi, o nntshe ntweng, hobane ke hlabilwe. 

34Ntwa ya befa tsatsing leo, mme morena wa Iseraele a ema koloing ya hae, mabapa 

le Basiria, ya ba ya eba mantsiboya; a shwa nakong ya ho dikela ha letsatsi. 

II DIKRONIKE 19 

1Josafate, morena wa Juda, a kgutlela hae Jerusalema ka kgotso. 

2Jehu, mora Hanani, seboni, a ya mo kgahlanyetsa, a re ho morena Josafate: Na ke 

tshwanelo hore o thuse e mobe, mme o rate ba hloileng Jehova na? Jehova o o 

halefetse ka baka la tseo. 

3Leha ho le jwalo, ho kile ha fumanwa ntho tse ntle ho wena, tsa kamoo o fedisitseng 

diashera kateng lefatsheng, le kamoo o sekamisitseng pelo ya hao kateng hore e batle 

Modimo. 

Ho lokiswa makgotla a ho ahlolela batho. 

4Josafate a dula Jerusalema; a boela a tswa, a ya le setjhaba, ho tloha Beerseba ho ya 

kgutla thabeng ya Efraime, mme a sokollela batho ho Jehova, Modimo wa bontata 

bona. 

5A bea baahlodi naheng ya Juda, metseng yohle ya yona ya diqhobosheane, motseng o 

mong le o mong. 

6A re ho baahlodi: Bonang, seo le se etsang: hobane ha le na ho ahlolela motho, empa 

e le Jehova; o tla ba le lona tabeng tsohle tseo le tla di ahlola. 

7Le ke le tshabe Jehova ho qala jwale, le etse ka kelello, hobane Jehova, Modimo wa 

rona, ha a na bokgopo, ha a ye ka tshobotsi ya batho, mme ha a amohele dimpho. 

8Eitse hobane ho kgutlelwe Jerusalema, Josafate a boela a bea Balevi Jerusalema le 

baprista le dihlooho tsa matlo a bontata Baiseraele, ho tshwara dikahlolo tsa Jehova le 

dinyewe. 

9A ba laela, a re: Le ke le etse ka botshepehi le ka pelo e phethehileng, le ntse le 

tshaba Jehova. 

10Haele nyewe e nngwe le e nngwe e tla tliswa ho lona ke banababo lona ba ahileng 

metseng ya bona, bakeng sa polao, leha e le bakeng sa molao le taelo, le sa dikomelo 

le dikahlolo, le tla ba eletsa hore ba se ke ba eba le molato ho Jehova, le se ke la 

halefelwa hammoho le banababo lona. Le etse jwalo, le tle le hloke molato. 

11Bonang, Amaria, moprista e moholo, e tla ba yena hlooho ya lona tabeng tsohle tsa 

Jehova; Sebadia, mora Ishmaele, hlooho ya ntlo ya Juda, yena e tla bahlooho ya 

lona ditabeng tsohle tsa morena; hape Balevi e tla ba bahlahlobi pela lona. Ipheng 

matla, le etse, mme Jehova a be le motho ya etsang hantle. 

II DIKRONIKE 20 

Josafathe o hlola Bamoabe le Baammone. — Qetello ya puso ya hae. 

1Kamora tseo, bana ba Moabe le bana ba Ammone ba ena le Bamaone ba bang, ba 

futuhela Josafate. 

2Josafate a behelwa, ha thwe: O futuhelwa ke sera se seholohadi, se tswang Siria 

mose wane ho lewatle; e se e le bana Hatsatsone-Thamare, e leng Ene-Gedi. 

3Josafate a tshoha, a hla a batla Jehova, mme a tsebisa Bajuda bohle hore ba itime 

dijo. 

4Yaba Bajuda ba phuthehela ho rapela Jehova, mme ha tsuwa metseng yohle ya Juda 

ho tla batla Jehova. 

5Josafate a ema phuthehong ya Juda le Jerusalema, tlung ya Jehova, pela mathule a 

matjha, a re: 

6Jehova, Modimo wa bontata rona, na hase wena Modimo mahodimong? Na hase 

wena o busang mebuso yohle ya lefatshe? Na matla le bonatla ha di letsohong la hao, 

hore ho se be motho ya ka o hlolang? 

7Na hase wena, Modimo wa rona, o neng o falatse baahi ba lefatshe lena pela setjhaba 

sa hao sa Iseraele, o bileng wa le nea ditloholo tsa Abrahama, motswalle wa hao, hore 

e be la tsona kamehla na? 

8Ba fedile ba ahile teng, ba bile ba o hahetse sehalalelo teng, hore e be sa lebitso la 

hao, ba re: 

9Ha re ka tshoha re hlahelwa ke kotsi, kapa ke lerumo, kapa kahlolo, leha e le lefu la 

sewa, kapa tlala, re tla nne re itlhahise pela ntlo ena le pela hao, etswe lebitso la hao le 

le tlung ena, mme re tla howeletsa ho wena re le mahareng a mahlomola a rona, mme 

o tla re mamela, o be o re pholose! 

10Bona jwale, bana ba Ammone le Bamoabe le ba thaba ya Seire, e leng bao a sa kang 

wa dumella Baiseraele ho kena ha bona, mohla ba tswang lefatsheng la Egepeta, ba 

mpa ba ba fapoha, mme ba se ke ba ba timetsa, 

11bona, ke bana ba tlile ho re putsa ka ho tla re leleka fatsheng la hao leo o re neileng 

lona, re tle re le rue. 

12Oho, Modimo wa rona, na o ke ke wa ba ahlola na? Hobane ha ho matla ka ho rona 

a ho lwana le sera seno se seholohadi se re futuhelang; hape ha re tsebe hore na e ka 

kgona re etseng? empa mahlo a rona a tadimile wena. 

13Bajuda bohle ba ema jwalo pela Jehova, hammoho le bana ba bona ba banyenyane, 

le basadi ba bona le bara ba bona. 

14Jwale, moya wa Jehova wa tlela Jahasiele, mora Sakaria, mora Benaia, mora Jeiele, 

mora Matthania, Molevi, wa bara ba Asafe, wa mo tshwara hara phutheho. 

15A re: Mamelang, lona, Bajuda bohle, le lona, baahi ba Jerusalema, le wena, morena 

Josafate! Ho itswe ke Jehova: Se tshabeng, mme le se ke la tepeletswa ke sera se 

seholohadi seno, hobane ntwa hase ya lona, ke ya Modimo. 

16Hosasane, le theoheleng ho bona; ke bane, ba ya hlwa ka moepa wa Tsitse; le tla 

teana le bona phellong ya sekgutlo, maloka le lefeella la Jeruele. 

17Le ke ke la tshwanela ho lwana ntweng ena; le mpe le hlahe, mme le ikemele hona 

teng, le tle le bone poloko ya Jehova ya nang le lona. Oho, lona Bajuda, le ba 

Jerusalema, se tshabeng, le se ke la tepella. Hosasane, le tswele ho bona, hobane 

Jehova o tla ba le lona. 

18Yaba Josafate o inamisa sefahleho, a se kobotetsa fatshe, le Bajuda le baahi ba 

Jerusalema ba itihela pela Jehova, ba kgumamela Jehova. 

19Balevi ba bara ba Bakehathe le ba bara ba Bakore ba ema ho boka Jehova, Modimo 

wa Iseraele, ka mantswe a maholo, a phahameng. 

20Ba tsoha e sa le hosasa, mme ba tswela nqa lefeelleng la Tekowa; ba re ba sa tswa, 

Josafate a ema, a re: Mmameleng, lona Bajuda, le lona baahi ba Jerusalema! Ke 

re: Tshepang Jehova, Modimo wa lona, le tle le tiye; le dumele baporofeta ba hae, le 

tle le atlehe. 

21A etsa morero le setjhaba; yaba o bea dibini tse tla binela Jehova di apere ka 

bokgabane bo kgethehileng, di eteletse makgotla pele, di re: Bokang Jehova, hobane 

mohau wa hae o hlola ka ho sa feleng! 

22Ba re ba sa qala ho etsa dipina le dithoko, Jehova a bea balalli ba ho lwantsha bana 

ba Ammone le Bamoabe le ba thaba ya Seire ba futuhetseng Bajuda; mme ba hlolwa. 

23Bana ba Ammone le Bamoabe ba lwantsha ba ahileng thabeng ya Seire ho ba neela 

anathema le ho ba timetsa; mme eitse hobane ba qetele ho timetsa baahi ba Seire, ba 

tlatsana ho timetsana ba nnotshi. 

24Eitse ha Bajuda ba fihla phahameng, moo lefeella le ka bonwang teng, ba tadima 

nqa sereng, mme ba bona e le ditopo tse rapaletseng fatshe, ho se le a mong ya 

phonyohileng. 

25Eitse ha Josafate le setjhaba sa hae ba tla ho hapa kgapo, ba fumana diphahlo tse 

ngata mahareng a ditopo le mesebetsi ya bohlokwa; ba ikgapela yona, ba ba ba sitwa 

ho e jara, ba qeta matsatsi a mararo ba ntse ba thotha thepa, hobane e ne e le kgolo. 

26Ka tsatsi la bone, ba phuthehela sekgutlong sa Beraka, mme teng ba boka Jehova; 

ke kahoo sekgutlo seo se reilweng lebitso la Beraka (poko), le kajeno ke lona. 

27Yaba batho ba Juda le ba Jerusalema ba kgutla, ba boela Jerusalema ka thabo, 

Josafate a ba eteletse pele; hobane Jehova a ne a ba thabisitse ka ho ba namoleladireng 

tsa bona. 

28Ba kena Jerusalema, ka tlung ya Modimo, ka diviole le diharepa le diterompeta. 

29Letsoso la Modimo la wela mebuso yohle ya mafatshe a kamathoko, ha e utlwa 

kamoo Jehova a lwantshitseng dira tsa Iseraele kateng. 

30Mmuso wa Josafate wa phomola, mme Modimo wa hae wa mo nea phomolo ka nqa 

tsohle. 

31Josafate a nna a busa Juda. O ne a le dilemo tse mashome a mararo a metso e 

mehlano ha a qala ho busa, mme a busa ka dilemo tse mashome a mabedi a metso e 

mehlano Jerusalema; lebitso la mmae e ne e le Asuba, moradi wa Shilhi. 

32A nna a tsamaya ka mehlala ya Asa ntatae, a se ke a e kgeloha, a nna a etsa tse 

lokileng pela mahlo a Jehova. 

33Feela, dinqalo tse diphahameng ha di a ka tsa tloswa, hobane setjhaba se ne se eso 

ho sekamise dipelo tsa sona ho batla Modimo wa bontata sona. 

34Haele ditaba tse ding tsa Josafate, tsa ho qala le tsa ho qetela, di ngodilwe bukeng 

ya ditaba tsa Jehu, mora Hanani, e neng e kenngwe bukeng ya marena a Iseraele. 

35Kamora tseo, Josafate, morena wa Juda, a ikopanya le Akasia, morena wa Iseraele, 

ya neng a phela ka bokgopo; 

36a ikopanya le yena ho etsa dikepe tse tla ya Tarshishe, mme ba etsa dikepe Etsione-

Gebere. 

37Empa Eliesere, mora Dodava, wa Maresha, a porofetela Josafate, a re: Erekaha o 

ikopantse le Akasia, Jehova o se a sentse mosebetsi wa hao. Yaba dikepe di a robeha, 

tsa sitwa ho ya Tarshishe. 

II DIKRONIKE 21 

1Josafate a orohela ho bontatae, mme a patwa ho bontatae motseng wa Davida; mme 

Jorame, mora hae, ya eba morena tulong tsa hae. 

Jorame, morena wa Juda. — Bafilesta le Baarabe ba futuhela Juda. 

2Jorame o ne a na le banababo, bara ba Josafate: boAsaria, le Jehiele, le Sakaria, le 

Asaria, le Mikaele, le Shefathia; kaofela ha bona e ne e le bara ba Josafate, morena wa 

Iseraele. 

3Ntata bona o ne a ba neile dimpho tse ngata tsa silefera le kgauta, le dintho tsa 

bohlokwa, hammoho le metse ya diqhobosheane naheng ya Juda; mmuso wona o ne a 

o neile Jorame, kahobane e ne e le yena wa letsibolo. 

4Empa eitse hobane Jorame a nke mmuso wa ntatae, ha a se a iphile matla, a bolaya 

banababo bohle ka lerumo le dihlooho tse ding tsa Iseraele. 

5Jorame o ne a le dilemo tse mashome a mararo a metso e mmedi ha a qala ho busa, 

mme a busa ka dilemo tse robileng meno e le mmedi a le Jerusalema. 

6A nna a tsamaya ka mehlala ya marena a Iseraele, jwalokaha ho ne ho tsamaile ntlo 

ya Akabe, hobane a ne a nyetse moradi wa Akabe; a etsa ho leng hobe pela mahlo a 

Jehova. 

7Leha ho le jwalo, Jehova ha a ka a rata ho timetsa ntlo ya Davida, ka baka la 

selekane seo a neng a se hlabile le Davida, le ka baka la seo a neng a se boletse, a re, o 

tla nne a mo nee, yena le bara ba hae, lebone ka ho sa feleng. 

8Mehleng ya hae, Baedomo ba fetohela mmuso wa Juda, mme ba ipehela morena. 

9Jorame a fetela teng a ena le mahosana a hae le makoloi a hae kaofela; a tsoha e sa le 

bosiu, mme a qhala Baedomo ba mo teetseng hare le balaodi ba makoloi. 

10Leha ho le jwalo, Baedomo ba fetohela Juda ho fihlela tsatsi lena. Mehleng yona 

eo, mose wa Libna le wona wa mo fetohela, kahobane ba ne ba furaletse Jehova, 

Modimo wa bontata bona. 

11Hape, Jorame a etsa dinqalo tse diphahameng dithabeng tsa Juda; a susumetsa baahi 

ba Jerusalema hore ba etse bohlola, mme a kgelosa Bajuda. 

12Yaba o fihlelwa ke lengolo la Elia moporofeta, le reng: Ho itswe ke Jehova, 

Modimo wa Davida ntatao: Erekaha o sa ka wa tsamaya ka mehlala ya Josafate 

ntatao, le ka mehlala ya Asa, morena wa Juda, 

13o mpile wa tsamaya ka mehlala ya marena a Iseraele, mme wa kgannela Juda le 

baahi ba Jerusalema bohloleng, jwalokaha ntlo ya Akabe e ntse e 

kgannela Baiseraele bohloleng bo jwalo, o bile wa bolaya le banabeno, ba ntlo ya 

ntatao, ba neng ba o feta ka molemo; 

14bona, Jehova o se a ya otla setjhaba sa hao, le bara ba hao, le basadi ba hao, le 

dintho tsohle tsa hao ka kotsi e kgolo; 

15haele wena, o tla ba malwetseng a maholo ka ho jewa ke mala ka matsatsi le 

matsatsi, ho fihlela mala a hao a ba a tswela ntle ke ho befa ha bohloko. 

16Yaba Jehova o tsosetsa Jorame pelo tsa Bafilesta le tsa Baarabe ba ahileng pela 

Baethiopia. 

17Ba futuhela Bajuda, ba pholletsa ka naha yabona, mme ba hapa matlotlo wohle ao 

ba a fumaneng tlung ya morena, le bara ba hae, le basadi ba hae; ha a ka a sallwa ke 

bara, haese ke Joakase, e monyenyane ho bara ba hae. 

18Kamora tseo kaofela, Jehova a mo otla maleng ka lefu le se nang ho phekolwa. 

19Eitse kamora tshiu tse itseng, mohla lemo sa bobedi se leng lekgatheng la ho fela, 

mala a hae a tswa ke ho befa ha bohloko, mme a shwa ka bohloko bo tshabehang; 

setjhaba sa hae ha se a ka sa mo tjhesetsa dibano, jwalokaha se ne se tjheseditse 

bontatae. 

20O ne a le dilemo tse mashome a meraro a metso e mmedi ha a qala ho busa, mme a 

busa ka dilemo tse robileng meno e le mmedi a le Jerusalema. A ikela a sa llelwe ke 

motho, mme a patwa motseng wa Davida, empa e seng mabitleng a marena. 

II DIKRONIKE 22 

Akasia, morena wa Juda. 

1Yaba baahi ba Jerusalema ba bea mora hae e monyenyane, Akasia, morena tulong tsa 

hae, etswe sera se neng se kene diahelong le Baarabe se ne se bolaile baholwane ba 

hae bohle; ha ho le jwalo, Akasia, mora Jorame, morena wa Juda, a bewa morena. 

2Akasia o ne a le dilemo tse mashome a mane a metso e mmedi ha a qala ho busa, a 

busa ka selemo se le seng Jerusalema; lebitso la mmae e ne e le Athalia, moradi wa 

Omri. 

3Le yena a tsamaya ka mehlala ya ntlo ya Akabe; kahobane mmae a ne a mo eletsa 

hampe. 

4A etsa ho leng hobe pela mahlo a Jehova, jwaloka ntlo ya Akabe, etswe ba teng e ne 

e le baeletsi ba hae, hobane ntatae a timele, ba mo isang timelong. 

5Ka ho susumetswa ke dikeletso tsa bona, a tloha le Jorame, mora Akabe, morena wa 

Iseraele, ba ya futuhela Hasaele, morena wa Siria, Ramothe-Gileade; teng Basiria ba 

hlaba Jorame. 

6A kgutlela Jisreele ho ya phekolwa maqeba ao Basiria ba mo ntshitseng wona Rama, 

mohla a lwanang le Hasaele, morena wa Siria; mme Asaria, mora Jorame, morena wa 

Juda, a theohela Jisreele ho ya bona Jorame, mora Akabe, kahobane a ne a kula. 

7Ka morero wa Modimo, ketelo ya Akasia ha a etela Jorame ya etswa lebaka la timelo 

ya hae. Eitse hobane a fihle, ba tswela le Jorame ho ya kgahlanyetsa Jehu, mora 

Nimshi, eo Jehova a neng a mo tlotsitse hore a timetse ntlo ya Akabe. 

8Eitse ha Jehu a ntse a phetha dikahlolo hodima ntlo ya Akabe, a fumana mahosana a 

Juda le bara ba banababo Akasia ba sebeletsa Akasia, mme a ba bolaya. 

9A batla le yena Akasia; ba mo tshwara a ipatile Samaria, ba mo tlisa ho Jehu, mme 

ba mmolaya. Ba mo epela, ba re: Ke mora Josafate ya kileng a batla Jehova ka pelo 

yohle ya hae. Mme ha ho a ka ha sala le a mong wa ntlo ya Akasia ya nang le matla a 

ho rena. 

Ahalia, mofumahadi wa Juda. — O a bolawa. 

10Eitse ha Athalia, mma Akasia, a bona hoba mora hae o timetse, a tloha, mme a 

timelletsa leloko lohle la borena la ntlo ya Juda. 

11Empa Joshabeathe, moradi wa morena, a nka Joase, mora Akasia, a mo utswa hara 

bara ba morena mohla ba bolawang, mme a mo isa hammoho le moanyesi wa hae 

kamoreng ya malao. Ka mokgwa o jwalo, Joshabeathe, moradi wa morena Jorame, 

mosadi wa Jehojada moprista, le kgaitsedi ya Akasia, a mo patela Athalia, a se ke a 

bolawa. 

12A patwa ho bona ka dilemo tse tsheletseng, ka tlung ya Modimo. Mme Athalia a 

nna a busa lefatsheng. 

II DIKRONIKE 23 

1Ka selemo sa bosupa, Jehojada a ipha matla, mme a hlaba selekane le balaodi ba 

makgolo, boAsaria, mora Jeroboame, le Ishmaele, mora Johanane, le Asaria, mora 

Obede, le Maaseia, mora Adaia, le Elishafathe, mora Sikri. 

2Ba ya le naha ya Juda, ba phutha Balevi le dihlooho tsa matlo a bontata Baiseraele 

metseng yohle ya Juda, mme ba tla Jerusalema. 

3Mme phutheho yohle ya hlaba selekane le morena ka tlung ya Modimo. Jehojada a re 

ho bona: Bonang, ngwana morena o tla busa jwalokaha Jehova a boletse bakeng sa 

bara ba Davida. 

4Ke sena seo le tla se etsa: Ba karolo ya boraro ba lona ba tlang tshebeletsong ka 

Sabatha, e le baprista le Balevi, ba tla lebela menyako; 

5ba karolo e nngwe ya boraro ba tla ema ka tlung ya morena, ba karolo e nngwe ya 

boraro ba ene pela monyako wa Jesode; setjhaba sohle sona se tla ema mabaleng a 

ntlo ya Jehova. 

6Ho se ke ha kena motho tlung ya Jehova, haese baprista, le Balevi ba tshwereng 

tshebetso; bona ba ka kena, etswe ba halalehile, mme setjhaba sohle se tla lebela 

Jehova. 

7Balevi ba tla teela morena hare ka nqa tsohle, e mong le e mong a tshwere dihlomo 

tsa hae ka letsoho la hae; mang le mang ya kenang ka tlung a ke a bolawe; le latelle 

morena ha a kena, leha a etswa. 

8Balevi le Bajuda kaofela ba etsa ka tsohle tse laetsweng ke moprista Jehojada; ba nka 

e mong le e mong banna ba hae ba tshwanetseng ho kena tshebeletsong ka Sabatha, 

hammoho le ba tswang ka Sabatha; hobane moprista Jehojada a ne a sa ka a kgutlisa 

dihlopha tse tswang. 

9Moprista Jehojada a nea balaodi ba makgolo marumo le mekoko le dithebe tsa 

morena Davida, tse leng ka tlung ya Modimo. 

10A emisa setjhaba, e mong le e mong a tshwere lerumo ka letsoho, ho qala nqeng ya 

le letona ho ntlo, ho isa nqeng ya le letshehadi ho ntlo, mabapa le aletare le ntlo, ba 

teetse morena hare. 

11Ba tlisa mora morena, ba mo rwesa moqhaka le bopaki, ba mmea morena, mme 

Jehojada le bara ba hae ba mo tlotsa, ba re: Ha ho phele morena! 

12Eitse ha Athalia a utlwa ditlatse tsa batho ba phalletseng ho tla rorisa morena, a tla 

hara setjhaba, ka tlung ya Jehova. 

13Ha a tadima, a bona morena, a ema pela tshiya ya hae, monyako, le mahosana le ba 

letsang diterompeta ba eme pela morena, setjhaba sohle sa naha se thabile, ho letswa 

diterompeta, mme dibini di tsamaisa dithoko ka diletsa. Yaba Athalia o hahola 

diaparo tsa hae, a re: Jo! phetohelo! phetohelo! 

14Yaba moprista Jehojada o laela balaodi ba makgolo, e leng balaodi ba makgotla, a 

re ho bona: Mo ntsheng diemeng, mme mang le mang ya mo latelang a bolawe ka 

lerumo; hobane moprista o ne a itse: Le se ke la mmolaela tlung ya Jehova. 

15Ba mo suthela tsela, a kgutlisetswa tlung ya morena, ka tsela ya monyako wa dipere, 

mme ba mmolaela hona teng. 

16Jwale, Jehojada a hlaba selekane mahareng a hae le setjhaba le morena, hore e fela e 

be setjhaba sa Jehova. 

17Setjhaba sohle sa kena ka tlung ya Baale, sa e heletsa; ba robaka le dialetare tsa 

yona le ditshwantsho tsa yona dikoto, mme ba bolaya Matthane, moprista wa Baale, 

pela dialetare. 

18Jehojada a beela baprista ba Balevi dikabelo tsa mosebetsi wa ntlo ya Jehova, e le 

bao Davida a neng a ba arotse ho hlabela Jehova ditjheso ka tlung ya Jehova, kamoo 

ho ngodilweng molaong wa Moshe kateng, ka thabo le ka dipina kamoo Davida a 

laetseng kateng. 

19A bea balebedi menyakong ya ntlo ya Jehova, hore ho se ke ha kena motho ya nang 

le ditshila tsa ntho efe le efe. 

20Yaba o ya le balaodi ba makgolo, le baholo, le babusisi ba setjhaba, le setjhaba 

kaofela sa lefatshe; a theola morena tlung ya Jehova, ba kena tlung ya morena ka 

monyako o ka hodimo, mme ba dudisa morena teroneng ya mmuso. 

21Setjhaba sohle sa lefatshe sa thaba, mme motse wa dula ka kgotso. Ho ne ho 

bolailwe Athalia ka lerumo. 

II DIKRONIKE 24 

Joase, morena wa Juda. — Tempele e lokiswa dikgeo. — Ho boelwa tshebelesong 
ya ditshwantsho. — Sakaria, mora moprista e moholo, o tlepetswa ka taelo ya 

morena. — Basiria ba futuha. — Joase o a bolawa. 

1Joase o ne a le dilemo tse supileng ha a qala ho busa, mme a busa ka dilemo tse 

mashome a mane Jerusalema; lebitso la mmae e ne e le Tsibia wa Beerseba. 

2Joase a nna a etsa tse lokileng pela mahlo a Jehova ka ditshiu tsohle tsa moprista 

Jehojada. 

3Jehojada a mo nkela basadi ba babedi, mme a tswala bara le baradi. 

4Kamora tseo, Joase a hlahelwa ke kgopolo ya ho lokisa ntlo ya Jehova. 

5Yaba o phutha baprista le Balevi, a re ho bona: Tswelang metseng ya Juda, mme le 

bokelle ditjhelete naheng yohle ya Iseraele, hore ka tsona ho lokiswe ntlo ya Modimo 

wa lona ka selemo se seng le se seng. Phakisang ho etsa taba eo. Empa Balevi ba se 

ke ba phakisa. 

6Yaba morena o bitsa Jehojada, moprista e moholo, a re ho yena: Na ha o a ka wa 

bona keng hore Balevi ba late Juda le Jerusalema lekgetho le laetsweng ke Moshe, 

mohlanka wa Jehova, le beetsweng phutheho ya Iseraele, hore le ntshetswe tente ya 

bopaki na? 

7Hobane monyefodi eo, Athalia, le bara ba hae, ba ne ba sohlokile ntlo ya Modimo; 

esita le mesebetsi e halalelang ya ntlo ya Jehova ba ne ba e nkile ho sebeletsa boBaale 

ka yona. 

8Yaba morena o laela hore ho etswe letlole, mme le bewe kantle, pela monyako wa 

ntlo ya Jehova. 

9Ha tumiswa naheng ya Juda le Jerusalema hore ho tliswe ho Jehova lekgetho leo 

Moshe, mohlanka wa Modimo, a neng a le beetse Iseraele a sa le nahathothe. 

10Mahosana wohle le setjhaba sohle ba thaba; ba tlisa, mme ba nokela ditjhelete 

letloleng, ba ba ba qetella ho ntsha. 

11Enereha e le nako ya ho tlisa letlole ho bahlahlobi ba morena ka matsoho a Balevi, 

ha ba ne ba bona hoba ditjhelete di ngata, mongodi wa morena le tona ya moprista e 

moholo ba ne ba fihla, ba tsholla letlole, ba ntoo le kgutlisetsa tulong tsa lona; ba ne 

ba etsa jwalo ka tsatsi le leng le le leng, mme ka mokgwa oo ba bokella tjhelete tse 

ngata. 

12Morena le Jehojada ba ne ba di nea ba tshwereng mosebetsi wa ntlo ya Jehova; mme 

bona ba ne ba thola dibetli tsa majwe le tsa difate, ho lokisa ntlo ya Jehova, le malala 

a tshepe le a koporo, ho lokisa ntlo ya Jehova. 

13Ba tshwereng mosebetsi ba nna ba sebetsa, mme ka bona mosebetsi wa nna wa 

tswela pele; ba lokisa ntlo ya Modimo ka mokgwa wa teng, mme ba e tiisa. 

14Eitse hobane ba qetelle, ba tlisetsa morena le Jehojada tjhelete tse setseng; ka tsona 

ha etswa mesebetsi ya ntlo ya Jehova, e leng mesebetsi ya tshebeletso le ya ho hlaba 

ditjheso, le mehope, le e mengmesebetsi ya kgauta le ya silefera. Mme ha nna ha 

hlajwa ditjheso ka tlung ya Jehova, ka tshiu tsohle tsa Jehojada. 

15Empa Jehojada a tsofala, a tlala matsatsi, a ba a shwa; o ne a le dilemo tse lekgolo le 

mashome a mararo mohla a shwang. 

16A patwa tlung ya Davida hara marena; hobane a ne a etseditse Iseraele le Modimo le 

ntlo ya wona molemo. 

17Eitse hobane Jehojada a shwe, mahosana a Juda a tla, a kgumama pela morena; 

mme morena a a mamela. 

18Yaba ba furalla ntlo ya Jehova, Modimo wa bontata bona, ba sebeletsa diashera le 

ditshwantsho; mme Jehova a halefela Juda le Jerusalema, kahobane ba ikentse molato 

kahoo. 

19Jehova a romela ho bona, ho ba sokollela ho yena, baporofeta ba ba pakelang tsa 

Jehova, ba mpa ba se ke ba ba mamela. 

20Yaba moya wa Modimo o tshwara Sakaria, mora moprista Jehojada; a ema pela 

setjhaba, a re ho sona: Ho thwe ke Modimo: Le tlolelang melao ya Jehova? Ha le ka 

ke la atleha. Erekaha le furaletse Jehova, le yena o tla le furalla. 

21Empa ba mo rera, mme ba mo tlepetsa ka majwe lebaleng la ntlo ya Jehova, ka taelo 

ya morena. 

22Morena Joase ha a ka a elellwa molemo oo Jehojada, ntata Sakaria, a neng a mo 

etseditse wona; a bolaya mora wa hae; mme eo, ho shweng ha hae, a re: Jehova a ke a 

bone, mme a ahlole! 

23Eitse hobane selemo se fele, sera sa Basiria sa futuhela Joase, sa ba sa fihla Juda le 

Jerusalema; ba timetsa hara setjhaba mahosana wohle a setjhaba, mme ba romela 

kgapo yohle ya bona ho morena wa Damaseka. 

24Leha sera sa Siria se ne se tlile e le sa batho ba seng bakae, leha ho le jwalo, Jehova 

a neela sera se seholo haholo matsohong a sona, kahobane Bajuda ba ne ba furaletse 

Jehova, Modimo wa bontata bona; ha ho le jwalo, Basiria ba phetha dikahlolo hodima 

Joase. 

25Eitse hobane ba tlohe ho yena, ba mo siile bohlokong bo boholo, bahlanka ba hae ba 

mo fetohela ka baka la madi a bara ba moprista Jehojada; yaba ba mmolaela 

diphateng tsa hae, a shwa. A patwa motseng wa Davida, ba mpa ba se ke ba mo pata 

mabitleng a marena. 

26Ba mo fetohetseng jwalo e ne e le Sabade, mora Shimeathe, mosadi wa Moammone, 

le Josabade, mora Shimrithe, mosadi wa Momoabe. 

27Haele ditaba tsa bara ba hae le tse ngata tse porofetilweng hodima hae, le tokiso ya 

ntlo ya Modimo, bonang, taba tseo di ngodilwe dihlalosong tsa buka ya marena. Mme 

Amatsia, mora hae, ya eba morena tulong tsa hae. 

II DIKRONIKE 25 

Amatsia, morena wa Juda. — O hlola Baedomo. — O hlolwa ke Joase, morena wa 
Iseraele. — Amatsia o etsetswa morero wa ho bolawa. 

1Amatsia a qala ho busa a le dilemo tse mashome a mabedi a metso e mehlano, a busa 

ka dilemo tse mashome a mabedi a metso e robileng mono o le mong Jerusalema; 

lebitso la mmae e ne e le Joaddane wa Jerusalema. 

2A etsa ho lokileng mahlong a Jehova; empa e seng ka pelo e phethehileng. 

3Eitse hobane mmuso o tiye letsohong la hae, a bolaya bahlanka ba hae ba bolaileng 

morena ntatae. 

4A mpa a se ke a bolaya bana ba bona, jwalokaha ho ngodilwe molaong, bukeng ya 

Moshe, moo Jehova a laetseng, a re: Bontata bana ba se ke ba bolawa ka baka la bana 

ba bona, mme bana le bona ba se ke ba bolawa ka baka la bontata bona, empa e mong 

le e mong a bolaelwe sebe seo e leng sa hae. 

5Amatsia a phutha Bajuda, mme a ba lokisa ka matlo a bontata bona, a bea balaodi ba 

dikete le balaodi ba makgolo hodima Juda le Benjamine kaofela; a bala palo ya ba 

nang le dilemo tse mashome a mabedi le ba kapele, mme a fihlela banna ba 

kgethilweng ba dikete tse makgolo a mararo, ba loketseng ntwa, ba tshwereng lerumo 

le thebe. 

6Hape, a thola banna ba bahale ba ntwa ba dikete tse lekgolo ho Baiseraele, ka 

moputso wa ditalenta tse lekgolo tsa silefera. 

7Yaba monna e mong wa Modimo o tla ho yena, a re: Oho, morena, sera sa Iseraele se 

se ke sa tsamaya le wena, hobane Jehova ha a yo ho Baiseraele, ke ho re, ha a yo ho 

bara ba Efraime kaofela ha bona. 

8Ha o ka ya le bona, leha o ka etsa ketso tse matla ntweng, Modimo o tla o diha pela 

dira, hobane Modimo o na le matla a ho tlasa le a ho diha. 

9Amatsia a re ho monna wa Modimo: Mme ho tla etswang ka ditalenta tseo tse 

lekgolo tseo ke di neileng sera sa Iseraele? Monna wa Modimo a re: Modimo o na le 

matla a ho o nea ho fetang hna haholo. 

10Yaba Amatsia o ikgaohanya le sera se neng se tswile Efraime, hore se kgutlele ha 

habo sona; empa bohale ba bona ba tukela Bajuda haholo, mme ba kgutlela ha bona 

ba befile haholo ke bohale. 

11Amatsia a ipha matla, mme a tsamaisa setjhaba sa hae, a ya le sona Thoteng ya 

Letswai, mme teng a qhala dikete tse leshome tsa bana ba Seire. 

12Bara ba Juda ba tshwara banna ba leshome le leng la dikete ba sa utlwa, ba ba 

hlwesa qhoweng ya selomo, ba ba dihela selomong, ba ba ba thuhakana kaofela. 

13Empa bahlabani ba sera se neng se kgutlisitswe ke Amatsia hore se se ke sa ya 

ntweng le yena, ba futuhela metse ya Juda, ho qala ka Samaria, le ho isa Bethe-

Horone; ba bolaya batho ba dikete tse tharo, mme ba hapa kgapo e kgolo. 

14Eitse hobane Amatsia a kgutle ho bolaya Baedomo, a tlisa medimo ya bara ba Seire, 

mme a ikemisetsa yona, a e etsa medimo ya hae, a kgumama pela yona, mme a e 

tjhesetsa dibano. 

15Yaba bohale ba Jehova bo tukela Amatsia, a mo romela moporofeta e mong; eo a 

tla, a re: O batletseng medimo ya setjhaba seno e sa kang ya tseba ho namolela 

setjhaba sa yona matsohong a hao? 

16A re a sa bua, morena a re ho yena: Na re o entse neng moeletsi wa morena? Tloha! 

O ratelang ho otlwa? Yaba moporofeta o tloha, a re: Ke tseba hoba Modimo o rerile 

ho o timetsa, kahobane o entse hoo, mme o sa ka wa mamela keletso ya ka. 

17Amatsia, morena wa Juda, a etsa morero, mme a romela ho Joase, mora Joakase, 

mora Jehu, morena wa Iseraele, a re: Tloo, re ke re tadimane difahleho. 

18Joase, morena wa Iseraele, a romela ho Amatsia, morena wa Juda, a re: Tshehlo ya 

Lebanone e ne e rometse ho kedare ya Lebanone, ya re: Neela mora ka moradi wa 

hao, e be mosadi wa hae. Empa ha feta dibatana tsa naha tsa Lebanone, tsa hatakela 

tshehlo. 

19O itse: Bona, ke hlotse Baedomo! mme pelo ya hao e o kakasitse hore o ithorise. O 

mpe o dule ha hao jwale; o ikenyetsang bomadimabeng, hore ho we wena le Juda 

hammoho? 

20Amatsia a mpa a se ke a mamela, hobane e ne e le taba e tswang ho Modimo, hore o 

tle o ba neele matsohong a dira, kahobane ba ne ba batlile medimo ya Edomo. 

21Joase, morena wa Iseraele, a nyoloha, mme ba bonana difahleho le Amatsia, morena 

wa Juda, Bethe-Shemeshe wa Juda. 

22Bajuda ba hlolwa ke Baiseraele, mme ba balehela e mong le e mong hae tenteng ya 

hae. 

23Joase, morena wa Iseraele, a tshwara Amatsia, morena wa Juda, mora Joase, mora 

Joakase, Bethe-Shemeshe, mme a ya le yena Jerusalema; teng a etsa sekgeo se ditswe 

tse makgolo a mane lerakong la Jerusalema, ho tloha monyakong wa Efraime, ho isa 

monyakong wa Kou. 

24Hape, a nka kgauta yohle le silefera le dipitsa tsohle tseo a di fihletseng ka tlung ya 

Modimo ha Obed-Edomo, le matlotlo a ntlo ya morena, le batho ba entsweng 

ditebeletso, a ntoo kgutlela Samaria. 

25Eitse hobane Joase, mora Joakase, morena wa Iseraele, a shwe, Amatsia, mora Joase 

morena wa Juda, a boela a phela dilemo tse leshome le metso e mehlano. 

26Ditaba tse ding tsa Amatsia, tsa ho qala le tsa ho qetella, bonang, ha ke re, di 

ngodilwe bukeng ya marena a Juda le Iseraele? 

27Ho qala nakong eo Amatsia a neng a lesitse ho latela Jehova, batho ba mo fetohela 

Jerusalema; a balehela Lakishe, ba mpa ba mo phallela Lakishe, ba mmolaela teng. 

28Ba mo bofa hodima dipere, mme ba mo pata ho bontatae motseng wa Juda. 

II DIKRONIKE 26 

Osiase, morena wa Juda. — Boiketlo. — O leka ho kena tempeleng. — Osiase o 
otlwa ka lepera. 

1Yaba setjhaba kaofela sa Juda se nka Osiase, ya neng a le dilemo tse leshome le 

metso e tsheletseng, sa mmea morena tulong tsa ntatae Amatsia. 

2Ke yena ya kileng a tsosa Elothe, a o busetsa ho Juda; ke ha morena ntatae a se a 

orohetse ho bontatae. 

3Osiase o ne a le dilemo tse leshome le metso e tsheletseng ha a qala ho busa, mme a 

busa ka dilemo tse mashome a mahlano a metso e mmedi Jerusalema; lebitso la mmae 

e ne e le Jekolia wa Jerusalema. 

4A etsa ho lokileng mahlong a Jehova, kahohle kamoo ho neng ho entse Amatsia 

ntatae kateng. 

5A nna a batla Jehova ka tshiu tsohleSakaria, monna ya kelello diponong tsa Modimo; 

mme matsatsing ao a batlileng Jehova ka wona, Modimo wa nna wa mo atlisa. 

6A tswa, a futuhela Bafilesta, a heletsa lerako la Gathe, le lerako la Jabne, le lerako la 

Ashdode, mme a haha metse Ashdode le naheng ya Bafilesta. 

7Mme Modimo wa mo tlatsa ho lwantsha Bafilesta le Baarabe ba ahileng Gure-Baale, 

le Bamaone. 

8Haele Baammone, ba ntshetsa Osiase dinyehelo; mme botumo ba hae ba utlwahala 

ho fihlela moeding wa Egepeta, hobane a ne a iphile matla ka ho fetisisa. 

9Hape, Osiase a haha ditora Jerusalema monyakong wa Kou le monyakong wa 

Kgohlo, le moo lerako le kgutlang teng, mme a di tiisa. 

10Hape, a haha ditora lefeelleng, mme a tjheka didiba tse ngata, estwe a ne a ruile 

makgomo a mangata a fulang dithoteng le masabasabeng, a ruile le balemi ba dikoro 

le ba merara dithabeng le Karmele, hobane a ne a rata masimo haholo. 

11Osiase o ne a na le makgotla a futuhang, a yang ntweng ka dihlopha, ka palo ya 

wona e neng e entswe ke Jeiele mongodi le Maaseia mohlahlobi; a ne a laolwa ke 

Hanania, molaodi e mong wa morena. 

12Palo kaofela ya dihlooho tsa matlo a bontataBajuda, banna ba bahale, e ne e le 

dikete tse pedi tse nang le makgolo a tsheletseng. 

13Tsamaisong ya bona ho ne ho na le sera sa batho ba dikete tse makgolo a mararo a 

metso e supileng tse nang le makgolo a mahlano, ba neng ba futuha ka matla le bohale 

ba tlatsa morena ho lwantsha dira. 

14Osiase o ne a lokiseditse makgotla dithebe, le marumo, le diheleme, le ditshireletso 

tsa difuba, le diqha le matjeketjane. 

15Hape, a etsa Jerusalema dibetsa tse qapilweng ke monna ya masene, tse bewang 

ditoreng le dikoung, ho betsa ka metsu le ka majwe a maholohadi. Botumo ba hae ba 

hasana hole, hobane a nna a tlatswa ka mokgwa o makatsang, ho fihlela a ba a ipha 

matla. 

16Empa eitse hobane a iphe matla, pelo ya hae ya ikakasa ho fihlela a ba a etsa sebe, a 

sitelwa Jehova, Modimo wa hae; hobane a kena tempeleng ya Jehova a tle a tjhese 

dibano aletareng ya dibano. 

17Moprista Asaria a kena kamora hae, a ena le baprista ba mashome a robileng meno 

e le mmedi ba Jehova, banna ba bahale; 

18ba hanela morena Osiase, ba re ho yena: Ha o na tokelo, Osiase, ya ho tjhesetsa 

Jehova dibano; ke ya baprista, bara ba Aarone, ba kgethetsweng ho di tjhesa. Tswa 

sehalalelong, hobane o sitilwe, mme ka hona o ke ke wa bona sebaka sa boithoriso ho 

Jehova Modimo. 

19Empa Osiase a halefa; letsohong la hae o ne a tshwere pitsa ya ho tjhesa dibano. A 

re a sa halefetse baprista, lepera la hlaha phatleng ya hae pontsheng ya baprista, a le 

ka tlung ya Jehova, pela aletare ya dibano. 

20Asaria, moprista e moholo, le baprista bohle ha ba mo tadima, ba bona a ena le 

lepera phatleng; yaba ba mo ntsha kapele, le yena a phakisa ho tswa, kahobane Jehova 

a mo otlile. 

21Morena Osiase ya eba molepera ho isa tsatsing la ho shwa ha hae; mme a nna a dula 

tlung e kathoko, e le molepera; hobane a ne a lelekilwe tlung ya Jehova. Mme 

Jothame, mora hae, o ne a laela tlung ya morena, a ntse a ahlola setjhaba sa naha ya 

Juda. 

22Haele ditaba tse ding tsa Osiase, tsa ho qala le tsa ho qetella, di ngodilwe ke Esaia, 

mora Amotse, moporofeta. 

23Osiase a orohela ho bontatae, mme a patwa ho bontatae serapeng sa mabitla a 

marena, hobane ho ne ho thwe: Ke molepera. Mme Jothame, mora hae, ya eba morena 

tulong tsa hae. 

II DIKRONIKE 27 

Jothame, morena wa Juda. 

1Jothame o ne a le dilemo tse mashome a mabedi a metso e mehlano ha a qala ho 

busa, a busa ka dilemo tse leshome le metso e tsheletseng Jerusalema; bitso la mmae e 

ne e le Jerusha, moradi wa Tsadoke. 

2A etsa ho lokileng mahlong a Jehova, kahohle kamoo ho neng ho entse Osiase ntatae 

kateng; empa ha a ka a kena tempeleng ya Jehova; haele setjhaba, sona se ne se ntse 

se itshenya. 

3Ke yena ya hahileng monyako o kahodimo wa ntlo ya Jehova, hape a haha haholo 

marakong a leralleng. 

4A haha le metse dithabeng tsa Juda, mme merung a haha diqhobosheane le ditora. 

5A lwana le morena wa bana ba Ammone, a ba hlola. Ka selemo seo, bana ba 

Ammone ba mo ntshetsa lekgolo la ditalenta tsa silefera, le dikore tse dikete tse 

leshome tsa koro, le tse dikete tse leshome tsa harese; bana ba Ammone ba boela ba 

mo ntshetsa hakalo ka selemo sa bobedi le ka sa boraro. 

6Jothame a ba matla, kahobane a ne a tiisitse metsamao ya hae pela Jehova, Modimo 

wa hae. 

7Haele ditaba tse ding tsa Jothame, le dintwa tsohle tsa hae, le diketso tsohle tsa hae, 

bonang, di ngodilwe bukeng ya marena a Iseraele le a Juda. 

8O ne a le dilemo tse mashome a mabedi a metso e mehlano, ha a qala ho busa, mme a 

busa ka dilemo tse leshome le metso e tsheletseng Jerusalema. 

9Yaba Jothame o orohela ho bontatae, a patwa motseng wa Davida; mme Akase, mora 

hae, ya eba morena tulong tsa hae. 

II DIKRONIKE 28 

Akase, morena wa Juda. — Tshebeletso ya ditshwantsho. — Mahlomola a 
setjhaba. 

1Akase o ne a le dilemo tse mashome a mabedi, ha a qala ho busa, mme a busa ka 

dilemo tse leshome le metso e tsheletseng Jerusalema. Ha a ka a etsa ho lokileng 

mahlong a Jehova, jwaloka Davida ntatae; 

2a mpa a tsamaya ka mehlala ya marena a Iseraele, a ba a etsetsa boBaale 

ditshwantsho tse tsholotsweng. 

3A tjhesa dibano kgohlong ya bana ba Hinnome, a tjhesa bara ba hae mollong, ka ho 

ya ka manyala a ditjhaba tseo Jehova a neng a di faladitse pela bana ba Iseraele. 

4Hape, a nna a hlaba mahlabelo, a tjhesa le dibano dinqalong tse diphahameng, le 

maralleng, le tlasa difate tsohle tse tala. 

5Yaba Jehova, Modimo wa hae, o mo neela matsohong a morena wa Siria;Basiria ba 

mo qhala, ba ya le batshwaruwa ba bangata, ba ba isa Damaseka. A neelwa le 

matsohong a morena wa Iseraele; eo a mo hlola ka polao e kgolo; 

6hobane Peka, mora Remalia, o kile a bolaya Bajuda ba dikete tse lekgolo le nang le 

mashome a mabedi ka tsatsi le le leng, e le banna ba bahale kaofela, e le kahobane ba 

ne ba furaletse Jehova, Modimo wa bontata bona. 

7Sikri, monna wa senatla wa Efraime, a bolaya Maaseia, mora morena, le Asrikame, 

modisa wa ntlo ya morena, le Elkana ya neng a balwa e le wa bobedi kamora morena. 

8Bana ba Iseraele ba nka batshwaruwa ba dikete tse makgolo a mabedi ho banababo 

bona, e le basadi, le bara le baradi; ba hapa le kgapo e kgolo ya bona, mme ba isa 

kgapo Samaria. 

9Empa moporofeta wa Jehova o ne a le teng, ya bitswang Odede; a tswela ho ya 

kgahlanyetsa sera se neng se kgutlela Samaria, mme a re: Bonang, Jehova, Modimo 

wa bontata lona, ka baka la ho halefela Bajuda, o tswa ba neela matsohong a lona; 

mme le ba bolaile ka bohale bo ileng ba ya fihla le mahodimong. 

10Jwale, le rerile hore le tla ithuela bana ba Juda le ba Jerusalema hore e be makgoba 

a lona a matona le a matshehadi! Ana ha le molato ho Jehova, Modimo wa lona, le 

lona na? 

11Oho, jwale, nkutlweng, mme le kgutlise batshwaruwa bao le ba tlisitseng le ba 

tshwere hara banababo lona; hobane bohale ba Jehova bo le tuketse. 

12Banna ba bang ba dihlooho tsa bana ba Efraime, boAsaria, mora Johanane, le 

Berekia, mora Meshillemothe, le Esekiase, mora Shallume, le Amasa, mora Hadlai, ba 

phahamela ba kgutlang ntweng, 

13ba re ho bona: Le ke ke la tlisa batshwaruwa bano mona, hobane le hopotse taba e 

tla re jarisa molato pela Jehova, le ho ekeletsa dibe tsa rona le molato wa rona; ruri, 

molato wa rona o se o le moholo, mme bohale ba Jehova bo tuketse Iseraele. 

14Yaba banna ba hlometseng ba siya batshwaruwa le kgapo pela dihlooho le pela 

phutheho kaofela. 

15Banna ba tswa thonngwa ka mabitso ba ema, ba nka batshwaruwa, mme ka ntho tsa 

kgapo ba apesa bohle ba bona ba neng ba hlobotse; ba ba apesa, ba ba rwesa dieta, ba 

ba nea ho ja le ho nwa, ba ba tlotsa; ba palamisa bohle ba kgathetseng diesele, mme 

ba ba isa Jeriko, motseng wa dipalema, ho banababo bona; ba ntoo kgutlela Samaria. 

16Mohlang oo, morena Akase a romela ho marena a Assiria hore a mo tlatse. 

17Hobane Baedomo ba ne ba boetse ba tlile le bona, ba qhala Bajuda, ba ya le 

batshwaruwa ba bang. 

18Le bona Bafilesta ba ne ba futuhetse metse e lehwatateng le ka nqa borwa ho Juda, 

ba hapa Bethe-Shemeshe, le Ajalone, le Gederothe, le Shoko le metsana ya teng, le 

Thimna le metsana ya teng, le Gimso le metsana ya teng, mme ba aha ho yona. 

19Jehova o ne a kokobetsa Bajuda jwalo ka baka la Akase, morena wa Iseraele; 

hobane a ne a entse ka bohlola naheng ya Juda, a bile a sitetswe Jehova ka mekgwa e 

mengata. 

20Tilgathe-Pilnesere, morena wa Assiria, a fela a tla ho yena, a mo tsietsa, a mpa a se 

ke a mo matlafatsa. 

21Hobane leha Akase a ne a phahlile ntlo ya Jehova le matlo a morena le a mahosana, 

a neile morena wa Assiria ntho tse ngata, leha ho le jwalo, ha a ka a thusa letho ka 

hoo. 

22Leha a ne a ntse a tsietswe hakalo, morena Akase a nna a eketsa ho sitelwa Jehova. 

23A hlabela medimo ya Damaseka e mo qhadileng, a re: Erekaha medimo ya marena a 

Siria e a thusitse, ke tla e hlabela, hore le nna e tle e nthuse. Athe e a mo dihela fatshe, 

yena le Iseraele kaofela. 

24Akase a bokella mesebetsi ya ntlo ya Modimo, mme a robaka mesebetsi ya ntlo ya 

Modimo dikoto, a kwala mamati a ntlo ya Jehova, mme a iketsetsa dialetare dikoung 

tsohle tsa Jerusalema. 

25Hape, motseng o mong le o mong wa Juda, a etsa dinqalo tse diphahameng, hore a 

tjhesetse medimo esele dibano; mme kahoo a halefisa Jehova, Modimo wa bontatae. 

26Haele ditaba tse ding tsa hae, le metsamao yohle ya hae, ya ho qala le ya ho qetella, 

bonang, di ngodilwe bukeng ya marena a Juda le a Iseraele. 

27Yaba Akase o orohela ho bontatae, mme a patwa motseng wa Jerusalema; empa ha 

a ka a tliswa mabitleng a marena a Iseraele; mme Esekiase, mora hae, ya eba morena 

tulong tsa hae. 

II DIKRONIKE 29 

Esekiase, morena wa Juda. — Tempele e a hlwekiswa; ho tsoswa tshebeletso ya 
Jehova. 

1Esekiase o ne a le dilemo tse mashome a mabedi a metso e mehlano, ha a qala ho 

busa, a busa ka dilemo tse mashome a mabedi a metso e robileng mono o le mong 

Jerusalema; lebitso la mmae e ne e le Abija, moradi wa Sakaria. 

2A etsa ho lokileng mahlong a Jehova, kahohle kamoo ho neng ho entse Davida ntatae 

kateng. 

3Ka selemo sa ho qala sa ho busa ha hae, ka kgwedi ya pele, a bula mamati a ntlo ya 

Jehova, mme a a lokisa. 

4A mema baprista le Balevi, a ba phuthela lepatlelong le ka nqa botjhabatsatsi; 

5a re ho bona: Mmameleng, lona Balevi! Itlhwekiseng jwale, le hlwekise ntlo ya 

Jehova, Modimo wa bontata lona, mme le lahlele ditshila kantle ho sehalalelo. 

6Hobane bontata rona ba sitilwe; ba entse ho leng hobe mahlong a Jehova, Modimo 

wa rona; ba mo furaletse; ba furallisitse difahleho tsa bona bodulo ba Jehova, mme ba 

bo neile mokokotlo. 

7Ba bile ba kwetse mamati a mathule, ba timile dilampi; ha ba ka ba tjhesa dibano, 

hape ha ba ka ba hlaba ditjheso sehalalelong sa Modimo wa Iseraele. 

8Ka baka la tseo, bohale ba Jehova bo wetse Juda le Jerusalema hodimo; o ba neetse 

botubong le tshenyehong le ditshomong, jwalokaha le bona ka mahlo a lona. 

9Mme bonang, ka baka leo, bontata rona ba nnile ba dihuwa ke lerumo, mme bara ba 

rona le baradi ba rona le basadi ba rona ba kgolehong. 

10Jwale, ke na le pelo ya ho hlaba selekane le Jehova, Modimo wa Iseraele, hore 

bohale ba kgalefo ya hae bo ke bo re kgelohe. 

11Ha ho le jwalo, bara ba ka, le se ke la dieha; ke lona bao Jehova a le kgethileng hore 

le eme pela hae le ho etsa mosebetsi wa hae, le ho ba basebeletsi ba hae le ba mo 

tjhesetsang dibano. 

12Yaba Balevi ba tloha, e le Mahathe, mora Amasai, le Joele, mora Asaria, wa bara ba 

Bakehathe; ho bara ba Merari ya eba Kishe, mora Abdi, le Asaria, mora Jahalleleele; 

ho Bagershone ya eba Jowa, mora Simma, le Edene, mora Jowa; 

13ho bara ba Elitsafane ya eba Shimri le Jeiele; ho bara ba Asafe, Sakaria le 

Matthania; 

14ho bara ba Hemane, Jehiele le Shimei; ho bara ba Jeduthune, Shemaia le Ussiele. 

15Ba phutha banababo bona, ba itlhwekisa, mme ka taelo ya morena, le ka ho ya ka 

mantswe a Jehova, ba kena ho hlwekisa ntlo ya Jehova. 

16Baprista ba kena kahare ho ntlo ya Jehova ho e hlwekisa; ba lahlela ntle, lebaleng la 

ntlo ya Jehova, ditshila tsohle tseo ba di fumaneng tempeleng ya Jehova, mme Balevi 

ba di nka ho di isa kantle, molatswaneng wa Kedrone. 

17Ba qala hlwekiso eo ka tsatsi la pele la kgwedi ya pele; ka letsatsi la boroba meno e 

le mmedi la kgwedi ba kena mathuleng a Jehova, mme ba halaletsa ntlo ya Jehova ka 

tshiu tse robileng meno e le mmedi; ba qetella ka letsatsi la leshome le metso e 

tsheletseng la kgwedi ya pele. 

18Ba ntoo ya ho morena Esekiase, ba re: Re hlwekisitse ntlo yohle ya Jehova, le 

aletare ya ditjheso le mesebetsi yohle ya yona, le tafole ya Mahobe a pontsha le 

mesebetsi yohle ya yona. 

19Hape, re boetse re lokisitse, mme re halaleditse mesebetsi yohle eo morena Akase a 

neng a e silafaditse, ha a sa busa, mohla a sitelwang Jehova; bona, e pela aletare ya 

Jehova. 

20Yaba morena Esekiase o tsohela e sa le hosasa, mme a phutha beng ba motse, mme 

a nyolohela tlung ya Jehova. 

21Ba tlisa dipoho tse supileng, le dipheleu tse supileng, le dikonyana tse supileng, le 

diphooko tse supileng, e be sehlabelo sa sebe bakeng sa mmuso le sa sehalalelo le sa 

Juda; mme morena a bolella baprista, bara ba Aarone, hore ba di hlabele aletareng ya 

Jehova. 

22Yaba baprista ba hlaba dikgomo, ba amohela madi, ba tshollela madi aletareng; ba 

hlaba le dipheleu, ba tshollela madi a tsona aletareng; ba hlaba le dikonyana, mme ba 

tshollela madi a tsona aletareng. 

23Ba ntoo tlisa diphooko tsa sehlabelo sa sebe pontsheng ya morena le pontsheng ya 

morena le pontsheng ya phutheho; ba bea matsoho a bona hodima tsona. 

24Baprista ba di hlaba, ba tshollela madi a tsona aletareng, bakeng sa sebe, hore ho 

etsetswe Baiseraele bohle pheko; hobane morena a ne a laetse hore setjheso le 

sehlabelo sa sebe di etsetswe Baiseraele bohle. 

25Yaba o emisa Balevi ka tlung ya Jehova ba tshwere disimbala le diviole le diharepa, 

kamoo ho neng ho laetse Davida le Gade seboni sa morena le Nathane moporofeta; 

hobane taelo eo e ne e tswile ho Jehova ka baporofeta ba hae. 

26Balevi ba ema moo jwalo, ba tshwere diletsa tsa Davida, baprista bona ba tshwere 

diterompeta. 

27Esekiase a laela hore ho hlahiswe setjheso aletareng; motsotsong oo setjheso se 

qadilweng ka wona, ha qaleha le pina ya Jehova hammoho le diterompeta, di thusana 

le diletsa tsa Davida, morena wa Iseraele. 

28Yaba phutheho yohle e a inama, dibini tsa bina, diterompeta tsa letswa, ho fihlela 

setjheso ha se phetheha. 

29Eitse hobane setjheso se qetellwe ho hlahiswa, morena le bohle bao a nang le bona 

ba inama, mme ba kgumama. 

30Morena Esekiase le mahosana ba re, Balevi ba boke Jehova ka mantswe a Davida le 

a Asafe, seboni; mme ba mmoka ka thabo, ba inama le ho kgumama. 

31Yaba Esekiase o bua, a re: Jwale, ha le fela le ikgethetse Jehova, le atamele, mme le 

tlise mahlabelo le dimpho tsa teboho tlung ya Jehova. Ba phutheho ba tlisa mahlabelo 

le diteboho, mme bohle ba pelo di ratang ba hlahisa ditjheso. 

32Palo ya ditjheso tse tlisitsweng ke phutheho ya eba dikgomo tse mashome a 

supileng, le dipheleu tse lekgolo, le dikonyana tse makgolo a mabedi, kaofela ha tsona 

e le ditjheso tsa Jehova. 

33Dintho tse kgethetsweng Jehova ya eba dikgomo tse makgolo a tsheletseng le dinku 

tse dikete tse tharo. 

34Feela, ho ne ho se baprista ba lekaneng, ba sitwa ke hona ho buha dithjeso tsohle; 

yaba banababo bona, Balevi, ba ba tlatsa, ho fihlela mosebetsi o ba o phetheha, ho 

fihlela le bona baprista ba ba ba ikgalaletsa, etswe Balevi ba ne ba fetisa baprista ka 

ho rata ho ikgalaletsa. 

35Hape, ditjheso tse ngata tsa eba teng, le mafura a mahlabelo a teboho, le dino tsa 

setjheso se seng le se seng. Tshebeletso ya ntlo ya Jehova ya tsoswa jwalo. 

36Esekiase le setjhaba sohle ba thaba, ke hobane Modimo o ne o ratisitse setjhaba; 

etswe taba eo ya etsahala e sa ka ya rerwa. 

II DIKRONIKE 30 

Ho etswa Paseka. 

1Yaba Esekiase o romela ho Baiseraele bohle le ho Bajuda, a ngolla le Efraime le 

Manasse, hore ba tle ka tlung ya Jehova, Jerusalema, ho etsa Paseka ya Jehova, 

Modimo wa Iseraele; 

2hobane morena le mahosana le phutheho yohle ba ne ba rerile Jerusalema morero wa 

ho etsa Paseka ka kgwedi ya bobedi. 

3Ba ne ba sitilwe ho e etsa ka nako ya teng, hobane baprista ba halaleditsweng ba ne 

ba eso ho lekane, le sona setjhaba se ne se eso ho phuthehele Jerusalema. 

4Taba eo ya loka mahlong a morena le mahlong a phutheho yohle; 

5mme ba rera tsena: ha thwe, tsebiso e ka kgona e fetisetswe naheng yohle ya Iseraele, 

ho tloha Beerseba ho isa Dane, ya hore setjhaba se tle Jerusalema ho etsa Paseka ya 

Jehova, Modimo wa Iseraele; hobane ka dilemo tse ngata tse itseng, e ne e sa ka ya 

etswa kamoo taba tsa yona di ngodilweng kateng. 

6Yaba dititimi di ya le naha yohle ya Iseraele le Juda, di ena le mangolo a tswang ho 

morena le ho mahosana a hae; taelo ya morena e ne e re: Bana ba Iseraele, kgutlelang 

ho Jehova, Modimo wa Abrahama, wa Isaaka le wa Iseraele, hore le yena a kgutlele 

ho lona, masala a phonyohileng matsohong a marena a Assiria. 

7Le se ke la etsisa bontata lona, leha e le banababo lona ba sitetsweng Jehova, 

Modimo wa bontata bona, a ba a ba neela tshenyehong, jwalokaha le bona. 

8Jwale, le se ke la hlola le satalatsa melala ya lona, jwaloka bontata lona; le mpe le 

tshwarane matsoho le Jehova, mme le tle sehalalelong sa hae seo a se halaleditseng ka 

ho sa feleng; mme le sebeletse Jehova, Modimo wa lona, hore bohale ba kgalefo ya 

hae bo le kgelohe. 

9Ha le fela le ka kgutlela ho Jehova, banababo lona le bara ba lona ba tla be ba bone 

mohau ho ba ba isitseng kgolehong, ba be ba kgutlele kwano; hobane Jehova, 

Modimo wa lona, o mohau, o lereko; a ke ke a hlola a le furallisetsa sefahleho sa hae, 

ha le ka kgutlela ho yena! 

10Dititimi tsa ya le metse naheng ya Efraime le Manasse, ho ya fihla Sabulone; empa 

ha nna ha tshehwa le ho songwa ka tsona. 

11Leha ho le jwalo, batho ba bang ba ha Asere le Manasse le Sabulone ba ikokobetsa, 

mme ba tla Jerusalema. 

12Hape, letsoho la Jehova la eba ho Bajuda, ho ba nea pelo e le nngwe ho etsa ka taelo 

ya morena le ya mahosana, ka ho ya ka lentswe la Jehova. 

13Setjhaba se seholo sa phuthehela Jerusalema ho etsa mokete wa mahobe a se nang 

ditomoso, ka kgwedi ya bobedi; ya eba phutheho e kgolo haholo. 

14Ba tloha, ba tlosa dialetare tsa mahlabelo tse Jerusalema, ba tlosa le dialetare tsa 

dibano, mme ba di lahlela molatswaneng wa Kedrone. 

15Paseka ya hlajwa ka la leshome le metso e mene la kgwedi ya bobedi. Baprista le 

Balevi ba ne ba hlabilwe ke dihlong, mme ba be ba ikgalaleditse, ba ba ba tlisa 

ditjheso ka tlung ya Jehova. 

16Ba ema diemeng tsa bona, ka mokgwa wa teng, kamoo ho laetseng molao wa 

Moshe kateng, monna wa Modimo; mme baprista ba ne ba tsholla madi ao ba neng ba 

a amohela matsohong a Balevi. 

17Erekaha batho ba ne ba le bangata phuthehong, ba neng ba sa ka ba ikgalaletsa, 

Balevi ba bewa hore ba hlabe dintho tsa Paseka tsa bohle ba neng ba sa hlweka, hore 

ba ba halalletse Jehova. 

18Hobane ba bangata hara setjhaba, haholo Baefraime le Bamanasse, le Baissaskare le 

Basabulone, ba ne ba sa ka ba itlhwekisa, mme ba eja Paseka, ka mokgwa o fapaneng 

le o ngodilweng. Empa Esekiase o ne a ba rapeletse, a re: Wena, Jehova, o leng 

molemo, o tshwarele bohle 

19ba tlamileng dipelo tsa bona ho tla batla Modimo Jehova, Modimo wa bontata bona, 

leha ba sa ka ba hlwekiswa ka ho ya ka hlwekiso ya sehalalelo. 

20Jehova a utlwa Esekiase, mme a tshwarela setjhaba. 

21Bana ba Iseraele ba neng ba le Jerusalema ba etsa mokete wa mahobe a se nang 

ditomoso jwaloka tshiu tse supileng, ka thabo e kgolo; Balevi le baprista bona ba nna 

ba boka Jehova ka letsatsi le letsatsi, ka diletsa tse matla tsa Jehova. 

22Esekiase a kgothatsa Balevi bohle ba neng ba hlalefetse tshebeletso ya Jehova, mme 

ba eja dijo tsa mokete ka ditshiu tse supileng, ba ntse ba hlaba mahlabelo a teboho, ba 

boka Jehova, Modimo wa bontata bona. 

23Phutheho yohle ya rera morero wa ho etsa mokete ka ditshiu tse ding tse supileng; 

mme ba o etsa ka tshiu tseo tse supileng ka thabo. 

24Hobane Esekiase, morena wa Juda, o ne a ntsheditse phutheho dipoho tse sekete le 

dinku tse dikete tse supileng; mahosana a ne a ntsheditse phutheho dipoho tse sekete 

le dinku tse dikete tse leshome; mme baprista ba bangata ba ne ba ikgalaleditse. 

25Phutheho yohle ya Juda, le baprista, le Balevi, ba thaba hammoho le phutheho yohle 

ya Baiseraele ba tlileng le baditjhaba ba tlileng ba etswa naheng ya Iseraele, le ba 

neng ba ahile Juda. 

26Thabo e kgolo ya eba teng Jerusalema; hobane haesale mehleng ya Salomone, mora 

Davida, morena wa Iseraele, ho ne ho sa ka ha etswa ho hokalo Jerusalema. 

27Baprista le Balevi ba ema, mme ba hlohonolofatsa setjhaba; mantswe a bona a 

utluwa, mme merapelo ya bona ya fihla bodulong bo kgethehileng ba Jehova 

mahodimong. 

II DIKRONIKE 31 

Esekiase o lokisa mesebetsi le dijo tsa baprista le Balevi. 

1Eitse hobane tseo kaofela di fele, Baiseraele bohle ba neng ba le teng ba tloha, ba ya 

metseng ya Juda; ba robaka ditshwantso, ba heletsa diashera, ba qhaqha dinqalo tse 

diphahameng, le dialetare naheng yohle ya Juda le ya Benjamine, le ya Efraime le 

Manasse, ba ba ba qetedisisa; bana ba Iseraele ba ntoo kgutlela metseng ya bona, e 

mong le e mong ha hae. 

2Esekiase a tsosa dihlopha tsa baprista le tsa Balevi dikarolong tsa bona, se seng le se 

seng ka mofuta wa tshebetso ya sona, e le baprista le Balevi, ho etsa ditjheso le 

mahlabelo a teboho, ho etsa tshebeletso, le ho rorisa le ho boka Jehova menyakong ya 

diahelo tsa Jehova. 

3Haele kabelo ya morena, a e ntsha leruong la hae ho etsa ditjheso, e le ditjheso tsa 

hosasa le tsa mantsiboya, le ditjheso tsa Disabatha le tsa dikgwedi tse thwasang, le tsa 

mekete, jwalokaha ho ngodilwe molaong wa Jehova. 

4Yaba o laela setjhaba, e leng baahi ba Jerusalema, hore ba ntshe kabelo ya baprista le 

ya Balevi, hore ba bolokisise molao wa Jehova. 

5Eitse hobane taelo e tume, bana ba Iseraele ba tlisa dilopotsiya tse ngata tsa koro, tsa 

veine e ntjha, tsa ole, tsa dinotshi, le tsa tsohle tse bewang ke masimo; ba tlisa le 

karolo ya leshome ya ntho tsohle. 

6Le bona bana ba Iseraele le Bajuda ba neng ba ahile metseng ya Juda, ba tlisa karolo 

ya leshome ya dikgomo le ya dinku, le karolo ya leshome ya ntho tse halalelang, tse 

kgethetsweng Jehova, Modimo wa bona; tsa etswa ditha. 

7Ka kgwedi ya boraro, ba qala ho etsa ditha, mme ba qetella ka kgwedi ya bosupa. 

8Esekiase le mahosana ba ya bona ditha, mme ba boka Jehova le setjhaba sa hae sa 

Iseraele. 

9Esekiase a botsa ditha tseo ho baprista le ho Balevi. 

10Asaria, moprista e moholo, wa lesika la Tsadoke, a mmolella, a re: Haesale kabelo e 

ntshwang e qala ho tliswa ka tlung ya Jehova, re jele, re bile re kgotshe, mme re bile 

re siile ho hongata; hobane Jehova o hlohonolofaditse setjhaba sa hae; mme se setseng 

ke setha seo se seholo. 

11Yaba Esekiase o laela hore ho lokiswe dikamore ka tlung ya Jehova, mme tsa 

lokiswa, 

12ha tliswa teng ka mokgwa o sa belaetseng kabelo e ntshitsweng, le karolo ya 

leshome, le dintho tse kgethehileng. Konania, Molevi a bewa modisa wa tsona, wa 

bobedi e le Shimei ngwanabo; 

13boJehiele, Asaria, Nahathe, Asaele, Jerimothe, Josabade, Eliele, Jismakia, Mahathe, 

le Benaia ba bewa bahlahlobi tsamaisong ya Konania le Shimei ngwanabo, ka taelo ya 

morena Esekiase le ka ya Asaria, motsamaisi wa ntlo ya Modimo. 

14Kore, mora Jimna Molevi, molebedi wa monyako o ka nqa botjhabatsatsi, a bewa 

modisa wa dimpho tse etsetswang Modimo ka ho rata, hore a abe dikabelo tse 

ntshetswang Jehova le dintho tse kgethehileng haholo. 

15Katlase ho yena, metseng ya baprista ho ne ho na le Edene, le Minjamine, Joshua, 

Shemaia, Amaria, le Shekania, ba neilwe kabelo ya botshepehi ya ho abela banababo 

bona, ka ho ya ka dihlopha tsa bona, e moholo le e monyenyane, 

16e le hore ba abele ba ngodilweng mangolong a masika a bona e le ba batona, ho qala 

ka ba dilemo tse tharo le ba kapele, e leng bohle ba kenang tlung ya Jehova ka tsatsi le 

leng le le leng, ka mosebetsi wa tshebeletso ya dikabelo tsa bona, le ka dihlopha tsa 

bona; 

17le baprista, ba ngodilweng ka matlo a bontata bona moholo, le Balevi, ho qala ka ba 

dilemo tse mashome a mabedi le ba kapele, ka dikabelo tsa bona le ka dihlopha tsa 

bona; 

18le ka palo ya bana ba bona ba banyenyane, le basadi ba bona, le bara ba bona le 

baradi ba bona, e leng phutheho yohle; hobane ke ka baka la botshepehi ba bona ba 

neng ba tshwara mosebetsi wa ho aba ntho tse kgethehileng. 

19Bakeng sa bana ba Aarone, baprista, ba neng ba ahile naheng le mathokong a metse 

ya bona, motseng o mong le o mong, ho ne ho na le banna ba thontsweng ka mabitso 

a bona, ba tle ba abe diabo ho ba batona bohle ba baprista le ho Balevi bohle ba neng 

ba ngodilwe mangolong a masika. 

20Esekiase a etsa jwalo naheng yohle ya Juda, a nna a etsa ho leng molemo le ho loka 

le nnete pela Jehova, Modimo wa hae. 

21Mesebetsing yohle eo a kileng a e rerela tshebeletso ya ntlo ya Modimo, kapa tiiso 

ya molao le ya ditaelo, o nnile a etsa ka pelo yohle ya hae, a ntse a batla Modimo, 

mme a nna a atleha. 

II DIKRONIKE 32 

Sankeribe, morena wa Assiria, o futuhela Juda; ho fediswa makgotla a hae. 

1Kamora taba tseo, le kamora diketso tseo tsa bokgabane, ha fihla Sankeribe, morena 

wa Assiria; a kena naheng ya Juda, mme a thibella metse ya diqhobosheane, a re, o tla 

e kena. 

2Eitse ha Esekiase a bona hobane Sankeribe o tla ka morero wa ho futuhela 

Jerusalema, 

3a rera le mahosana a hae le banna ba hae ba bahale, hore ho katwe mehlodi ya didiba 

tse kantle ho motse, mme ba mo dumela. 

4Ha hla ha phutheha batho ba bangata, mme ba kata didiba tsohle le molatswana o 

neng a phalla hare ho naha, ba re: Na marena a Assiria, ekare a sa fihla, a ka hla a 

fumana metsi a mangata na? 

5A ipha matla, mme a tsosa lerako lohle le dikgeo, a le phahamisetsa ho le fihlisa 

ditoreng, mme a haha lerako le leng kantle ho lona; hape a matlafatsa Millo motseng 

wa Davida, mme a etsa dibetsa tse ngata le dithebe tse ngata. 

6A ntoo bea balaodi ba ntwa hodima setjhaba; ba phuthehela ho yena lepatlelong le 

monyako wa motse, mme a ba kgothatsa, a re: 

7Ipheng matla, le etse ka senna! Se tshoheng, mme le se ke la tepella ka baka la 

morena wa Assiria, leha e le ka baka la bongata bohle bo ho yena; hobane ya nang le 

rona o feta ya nang le yena. 

8Ho yena ho na le letsoho la nama, ho rona ho na le Jehova, Modimo wa rona, ho re 

tlatsa le ho lwana dintwa tsa rona. Mme setjhaba sa itshepisa ka mantswe a Esekiase, 

morena wa Juda. 

9Kamora tseo, Sankeribe, morena wa Assiria, a re a sa thibeletse Lakishe a ena le 

makgotla a hae wohle, a romela bahlanka ba hae Jerusalema, ho Esekiase morena wa 

Juda le ho Bajuda bohle ba Jerusalema, ba re: 

10Ho itswe ke Sankeribe, morena wa Assiria: Le tshepile eng, haele moo le dutse 

tsietsing Jerusalema? 

11Na Esekiase ha a le thetse, hore a le neele ho shwa ke tlala le ke lenyora, ha a re: 

Jehova, Modimo wa rona, o tla re namolela matsohong a morena wa Assiria? 

12Na hase yena Esekiase eo, ya fedisitseng dinqalo tsa hae tse diphahameng le 

dialetare tsa hae na? Na ha a ka a laela Bajuda le ba Jerusalema, a re: Le tla kgumama 

pela aletare e le nngwe, le tjhese dibano ho yona? 

13Hleka ha le tsebe se entsweng ke rona le bontate, ho ditjhaba tsohle tsa mafatshe a 

mang? Na medimo ya ditjhaba tsa mafatshe ao e tsebile ho namolela dinaha tsa tsona 

matsohong a ka na? 

14Haele medimo ya ditjhaba tseo bontate ba di timeditseng, ke ofe ho yona o tsebileng 

ho namolela setjhaba sa wona matsohong a ka, haele moo le re, Modimo wa lona o na 

le matla a ho le namolela matsohong a ka? 

15Jwale, ke re: Esekiase a se ke a le thetsa, a se ke a le phoma ka mokgwa oo, mme le 

se ke la mo dumela; hobane ha ho modimo, leha e le wa setjhaba sefe kapa wa mmuso 

ofe, o tsebileng ho namolela setjhaba sa wona matsohong a ka le matsohong a bontate; 

ha ho le jwalo, Modimo wa lona wona o ka sitwa hakakang ho le namolela matsohong 

a ka! 

16Bahlanka ba hae ba eketsa ho nyefola Jehova Modimo le mohlanka wa hae Esekiase 

ka mantswe a bona. 

17A ba a ngola mangolo a hlapaolang Jehova, Modimo wa Iseraele, a mo nyefolang, a 

reng: Jwalokaha medimo ya ditjhaba tsa mafatshe a mang e sitilwe ho namolela 

ditjhaba tsa yona matsohong a ka, ka mokgwa o jwalo, Modimo wa Esekiase o tla 

sitwa ho namolela setjhaba sa wona matsohong a ka. 

18Ba phahamisa mantswe ka puo ya Sejuda, ba howeletsa ho setjhaba sa Jerusalema 

se neng se eme hodima lerako, hore ba tle ba se tshose, ba se tshabise, ba tle ba nke 

motse. 

19Ba bolela tsa Modimo wa Jerusalema jwaloka hoja eka e le o kang medimo ya 

ditjhaba tsa lefatshe, e leng mesebetsi ya matsoho a batho. 

20Morena Esekiase a rapela bakeng seo, a ena le Esaia, mora Amotse, moporofeta, 

mme ba howeletsa lehodimong. 

21Yaba Jehova o romela lengeloi, la ya la timetsa banna ba bahale, le balaodi, le 

matona a diahelong tsa morena wa Assiria, mme Sankeribea kgutlela naheng ya hae a 

hlabilwe ke dihlong. Teng, eitse ha a kene tlung ya modimo wa hae, ba tswileng 

thekeng la hae ba mmolaya ka sabole. 

22Jehova a loela Esekiase le ba ahileng Jerusalema jwalo matsohong a Sankeribe 

morena wa Assiria, le matsohong a bohle, mme a ba sireletsa ka nqa tsohle. 

23Ba bangata ba tlisa nyehelo ho Jehova, Jerusalema, le dintho tsa bohlokwa ho 

Esekiase, morena wa Juda, kamoo a neng a sa tswa hodiswa mahlong a ditjhaba 

kaofela kateng. 

24Tshiung tseo, Esekiase a kula, a batla a eshwa; a rapela Jehova, mme Jehova a bua 

le yena, mme a mo nea mohlolo. 

25Empa Esekiase ha a ka a busetsa ho Modimo ho lekanang le tshitso e mo tletseng, 

hobane pelo ya hae e kile ya ikakasa; yaba Jehova o a mo halefela, yena, le Juda, le 

Jerusalema. 

26Empa Esekiase a ikokobetsa boikakasong ba pelo ya hae, e le yena le baahi ba 

Jerusalema, mme kgalefo ya Jehova ha e a ka ya tla ho bona mehleng ya Esekiase. 

27Esekiase a rua maruo a maholo, mme botumo ba hae ba eba boholo; a ipokellela 

matlotlo a silefera le kgauta, le majwe a bohlokwa, le dibano, le dithebe, le mesebetsi 

yohle e ke lakatswang. 

28A iketsetsa le mediko ya koro, le ya veine e ntjha, le ya ole, le dijelo tsa diphoofolo 

tsa mefuta yohle, le masaka a mehlape ya hae. 

29A ikgahela le metse, le ho ipatlela mehlape e mengata ya makgomo le ya manku; 

hobane Modimo o ne o mo file maruo a maholo haholo. 

30Hape, Esekiase a kata mohlodi o kahodimo wa metsi a Gihone, a a tsamaisa katlase 

ka nqa bophirimela ho motse wa Davida. Mme Esekiase a atleha mesebetsing yohle 

ya hae. 

31Empa mohla ho fihlang manqosa a romilweng ke marena a Babilona ho tla mmotsa 

mohlolo o etsahetseng lefatsheng la Iseraele, Modimo wa mo furalla, hore o mo leke, 

hore o tsebe tsohle tse ka pelong ya hae. 

32Haele ditaba tse ding tsa Esekiase, le diketso tsa hae tsa borapedi, bonang, di 

ngodilwe bukeng ya pono ya Esaia, mora Amotse, moporofeta, bukeng ya marena a 

Juda le Iseraele. 

33Esekiase a orohela ho bontatae, mme a patwa lebitleng le kahodimo la bana ba 

Davida, mme Bajuda bohle le baahi ba Jerusalema ba mo hlompha ho shweng ha hae; 

mme Manasse, mora wa hae, ya eba morena tulong tsa hae. 

II DIKRONIKE 33 

Manasse le Amone, marena a Juda. 

1Manasse o ne a le dilemo tse leshome le metso e mmedi, ha a qala ho busa, a busa ka 

dilemo tse mashome a mahlano a metso e mehlano Jerusalema. 

2A etsa ho leng hobe mahlong a Jehova, a ya ka manyala a ditjhaba tse neng di 

faladitswe ke Jehova pela bana ba Iseraele. 

3A boela a tsosa dinqalo tse diphahameng tse neng di qhaqhilwe ke Esekiase ntatae; a 

hahela boBaale dialetare, a etsa le diashera; a kgumamela makgotla wohle a 

lehodimo, a a sebeletsa. 

4A haha dialetare le ka tlung ya Jehova, eo Jehova a neng a e boletse, ka ho re: 

Lebitso la ka le tla ba Jerusalema ka ho sa feleng. 

5A hahela le makgotla wohle a lehodimo dialetare mabaleng a mabedi a ntlo ya 

Jehova. 

6A tjhesa le bara ba hae ka mollo kgohlong ya bana ba Hinnome, mme a etsa bonohe, 

le bolao, le boloi, a bea ba bitsang bafu, le dinohe; a nna a etsa tsohle tse mpe 

mahlong a Jehova, ho mo halefisa ka tsona. 

7Hape, a emisa setshwantsho se betlilweng, setshwantsho se entsweng ke yena, ka 

tlung ya Modimo, eo Modimo o neng o e boleletse Davida le Salomone, mora hae, ka 

ho re: Ke tla bea lebitso la ka ka ho sa feleng ka tlung ena, le motseng wa Jerusalema 

oo ke o kgethileng melokong yohle ya Iseraele; 

8nke ke ka hlola ke tlosa maoto a Baiseraele lefatsheng leo ke le neileng bontata bona, 

ha ba ka boloka le ho etsa ka tsohle tseo ke ba laetseng tsona, ka molao wohle, le 

dikomelo, le ditaelo tse beilweng ke Moshe. 

9Manasse a kgelosa Bajuda jwalo le baahi ba Jerusalema, hore ba etse bobe ho fetisa 

ditjhaba tse neng di timeditswe ke Jehova pela bana ba Iseraele. 

10Mme Jehova a bua le Manasse le setjhaba sa hae, empa ha ba ka ba mo ela hloko. 

11Yaba Jehova o ba tlisetsa balaodi ba makgotla a morena wa Assiria; ba tshwara 

Manasse ka dikgoketsane, ba mo tlama ka mahlaahlela a koporo, mme ba mo isa 

Babilona. 

12Eitse ha a le tsietsing, a rapela Jehova, Modimo wa hae, a ikokobetsa haholo pela 

Modimo wa bontatae. 

13A o rapela, mme wa mamela thapelo ya hae, mme wa utlwa kopo ya hae; wa ba wa 

mmusetsa Jerusalema, mmusong wa hae, mme kahoo, Manasse a tseba hobane Jehova 

ke Modimo. 

14Kamora tseo, a haha lerako le tsamayang kantle, ka nqa botjhabela ho motse wa 

Davida, ho leba Gihone, Kgohlong, le ho ya fihla monyakong wa Dihlapi; a teela 

Ofele hare, a e phahamisetsa hodimo haholo; mme a bea balaodi ba makgotla metseng 

yohle ya Juda ya diqhobosheane. 

15Yaba o ntsha medimo ya ditjhaba tlung ya Jehova, le setshwantsho, le dialetare tseo 

a neng a di hahile thabeng ya ntlo ya Jehova le Jerusalema, mme a di lahlela kantle ho 

motse. 

16A tsosa aletare ya Jehova, a hlabela mahlabelo a teboho le a poko ho yona, mme a 

laela Bajuda hore ba sebeletse Jehova, Modimo wa Iseraele. 

17Leha ho le jwalo, setjhaba sa nna sa hlaba mahlabelo dinqalong tse diphahameng; 

empa ba ne ba re, ba hlabela Jehova, Modimo wa bona. 

18Haele ditaba tse ding tsa Manasse, le thapelo eo a e beileng ho Modimo wa hae, le 

mantswe a diboni tse kileng tsa bua le yena ka taelo ya Jehova, Modimo wa Iseraele, 

bonang, di ngodilwe bukeng ya diketso tsa marena a Iseraele. 

19Haele thapelo ya hae, le mokgwa ooModimo o kileng wa mo mamela, le dibe tsa 

hae, le tshito tsa hae, le dibaka tseo a kileng a haba dinqalo tse diphahameng ho tsona, 

le moo a emisitseng diashera le ditshwantsho tse betlilweng, a eso ho ikokobetse, 

bonang, di ngodilwe bukeng ya Hosai. 

20Manasse a orohela ho bontatae, a patwa ka tlung ya hae, mme Amone, mora hae, ya 

eba morena tulong tsa hae. 

21Amone o ne a le dilemo tse mashome a mabedi a metso e mmedi ha a qala ho busa, 

a busa lemo tse pedi Jerusalema. 

22A etsa ho leng hobe mahlong a Jehova, jwalokaha ho ne ho entse Manasse, ntatae; 

Amone a hlabela ditshwantsho tsohle tse betlilweng, tse neng di entswe ke Manasse 

ntatae, mahlabelo, mme a di sebeletsa. 

23Ha a ka a ikokobetsa pela Jehova, jwalokaha ho ne ho ikokobeditse Manasse ntatae; 

haele yena Amone, a nna a atisa melato ya hae. 

24Yaba bahlanka ba hae ba mo fetohela, ba mmolaela tlung ya hae. 

25Empa setjhaba sa naha sa bolaya ba fetohetseng morena Amone, mme setjhaba sa 

naha sa bea Josiase, mora hae, e be morena tulong tsa hae. 

II DIKRONIKE 34 

Josiase, morena wa Juda. — O fedisa tshebeletso ya ditshwantsho. — Buka ya 
molao e fumanwa tempeleng. 

1Josiase o ne a le dilemo tse robileng meno e le mmedi ha a qala ho busa, a busa ka 

dilemo tse mashome a mararo a motso o mong Jerusalema. 

2A etsa ho lokileng mahlong a Jehova, a tsamaya ka mehlala ya Davida ntatae, mme 

ha a ka a e kgeloha ho ya leha e le ka ho le letona, leha e le ka ho le letshehadi. 

3Ka selemo sa boroba meno e le mmedi sa puso ya hae, a sa ntsane a le motjha, a qala 

ho batla Modimo wa Davida ntatae; mme ka lemo sa leshome le metso e mmedi, a 

qala ho hlwekisa Juda le Jerusalema ka ho tlosa dinqalo tse diphahameng, le diashera, 

le ditshwantsho tse betlilweng, le ditshwantsho tse tsholotsweng. 

4Ha qhaqhwa pela hae dialetare tsa boBaale; a heletsa ditshiya tsa letsatsi tse neng di 

beilwe hodima tsona; a robaka diashera, le ditshwantsho tse betlilweng, le 

ditshwantsho tse tsholotsweng; a di sila phofo, mme a e tshollela mabitleng a ba neng 

ba di hlabetse mahlabelo. 

5Hape, a tjhesetsa masapo a baprista dialetareng tsa bona; a hlwekisa Juda le 

Jerusalema jwalo. 

6Le metseng ya Manasse, le ya Efraime, le ya Simeone, le ho ya fihla ho ya Nefthali, 

esita le dithakong tsa yona, le ka mathoko wohle, 

7a qhaqha dialetare, a pshatla diashera le ditshwantsho tse betlilweng, mme a di etsa 

phofo; hape, a heletsa ditshiya tsohle tsa letsatsi lefatsheng lohle la Iseraele; a ntoo 

kgutlela Jerusalema. 

8Ka selemo sa leshome le metso e robileng meno e le mmedi sa ho busa ha hae, ha a 

se a hlwekisitse lefatshe le ntlo ya Jehova, a roma Shafane, mora Atsaila, le Maaseia, 

mmusi wa motse, le Jowa, mora Joakase mongodi, hore ba ye ho tsosa ntlo ya Jehova, 

Modimo wa hae. 

9Ba fihla ho Hilkia, moprista e moholo, ba newa ditjhelete tse neng di tlisitswe tlung 

ya Modimo, tseo Balevi, balebedi ba monyako, ba neng ba di amohetse ho Manasse le 

Efraime, le ho Baiseraele bohle ba bang, le ho Bajuda bohle le ho Benjamine, le ho 

baahi ba Jerusalema. 

10Tsa bewa matsohong a beng ba mosebetsi, ba lebelang mosebetsi wa ntlo ya Jehova; 

beng ba mosebetsi ba di nea ba sebetsang tlung ya Jehova ho tsosa le ho lokisa ntlo. 

11Ba di nea le dibetli tsa difate le dihahi, hore di reke majwe a betlilweng, le difate tse 

tla kopanngwa, le ho etsa difate tsa ho fera matlo a heleditsweng ke marena a Juda. 

12Batho bao ba nna ba sebetsa mosebetsi oo ka botshepehi. Balebedi ba bona e ne e le 

Jahathe le Obadia, Balevi, ho bara ba Merari, le Sakaria le Meshullame, ho bara ba 

Bakehathe; Balevi bohle, ba neng ba tseba ho letsa diletsa, 

13ba ne ba lebela ba tlisang dintho, ba tsamaisa bohle ba sebetsang mosebetsi wa 

mofuta ofe le ofe; hape, hara Balevi ho ne ho na le bangodi, le bahlahlobi, le balebedi 

ba menyako. 

14Eitse ha ho ntse ho ntshwa ditjhelete tse tlisitsweng tlung ya Jehova, Hilkia, 

moprista, a fumana buka ya molao wa Jehova o neilweng ka Moshe. 

15Hilkia a bua, a re ho Shafane, mongodi: Ke fumane buka ya molao ka tlung ya 

Jehova. Hilkia a nea Shafane buka. 

16Shafane a tlisa buka ho Morena, hape a behela morena ditaba, a re: Bahlanka ba hao 

ba sebeditse tsohle tseo ba di laetsweng. 

17Ba bokeletse tjhelete tse neng di le ka tlung ya Jehova, mme ba di beile matsohong a 

balebedi le matsohong a ba sebetsang mosebetsi. 

18Hape, Shafane, mongodi, a behela morena, a re: Hilkia moprista o nneile buka e 

nngwe. Mme Shafane a e bala pela morena. 

19Eitse ha morena a utlwa dipolelo tsa molao, a hahola diaparo tsa hae; 

20mme morena a laela Hilkia, le Akikame, mora Shafane, le Abdone, mora Mikea, le 

Shafane, mongodi, le Asaia mohlanka wa morena, 

21a re: Eyang, le mpotsetse Jehova bakeng sa ka le bakeng sa masala a Iseraele le 

Juda, hodima dipolelo tsa buka e fumanweng; hobane kgalefo ya Jehova e 

tsholletsweng rona e kgolo, ka baka la hobane bontata rona ba sa ka ba boloka lentswe 

la Jehova, ho etsa ka tsohle tse ngodilweng bukeng ena. 

22Yaba Hilkia le ba romilweng ke morena ba ya ho Hulda, moporofeta wa mosadi wa 

Shallume, mora Thokehathe, mora Hasra, molebedi wa diaparo, ya ahileng 

Jerusalema, karolong e nngwe ya motse, mme ba mmolella tseo. 

23Yaba o re ho bona: Ho itswe ke Jehova, Modimo wa Iseraele: Ereng ho monna ya le 

rometseng ho nna: 

24Ho thwe ke Jehova: Ke se ke ya hlahisetsa motse ona le ba ahileng ho wona kotsi, 

ka dithohako tsohle tse ngodilweng bukeng e badilweng pela morena wa Juda. 

25Kahobane ba mphuraletse, mme ba tjheseditse medimo esele dibano, hore ba 

nkgalefise ka mesebetsi yohle ya matsoho a bona; ka baka leo, kgalefo ya ka e 

tsholletswe nnqalong ena, mme e ke ke ya tingwa. 

26Haele morena wa Juda, ya le romileng ho botsa Jehova, ereng ho yena: Ho itswe ke 

Jehova, Modimo wa Iseraele, hodima dipolelo tseo o di utlwileng: 

27Erekaha pelo ya hao e nolofetse, wa ikokobetsa pela Modimo, mohla o utlwang 

dipolelo tsa wona bakeng sa motse wona le bakeng sa ba ahileng ho wona, wa 

ikokobetsa pela ka, wa hahola diaparo tsa hao, wa ba wa lla pela ka, le nna ke utlwile, 

ho itsalo Jehova. 

28Ke se ke tla o orosetsa ho bontatao, mme o tla phuthelwa lebitleng la hao ka kgotso, 

mme mahlo a hao a ke ke a bona dikotsi tsohle tseo ke tla di hlahisetsa motse ona le 

ba ahileng ho wona. Ba busetsa polelo eo ho morena. 

29Yaba morena o romela ho bokella baholo bohle ba Juda le ba Jerusalema. 

30Morena a nyolohela ka tlung ya Jehova, yena le batho bohle ba Juda, le baahi ba 

Jerusalema, le baprista, le Balevi, le setjhaba kaofela, ho qala ka ba baholo ho isa ho 

ba banyenyane; a bala ditsebeng tsa bona dipolelo tsohle tsa buka ya selekane e 

fumanweng ka tlung ya Jehova; 

31morena a ema tulong tsa hae, a hlaba selekane pela Jehova, sa ho latela Jehova le sa 

ho boloka ditaelo tsa hae, le ditemoso tsa hae, le dikomelo tsa hae, ka pelo yohle ya 

hae le ka moya wohle wa hae, sa ho re, o tla etsa ka dipolelo tsa selekane tse 

ngodilweng bukeng ena. 

32A kenya bohle ba neng ba le Jerusalema le Benjamine selekaneng seo; mme baahi 

ba Jerusalema ba ya ka selekane sa Modimo, Modimo wa bontata bona. 

33Yaba Josiase o tlosa manyala wohle a mafatshe wohle ao e leng a bana ba Iseraele; 

a kganna bohle ba naheng ya Iseraele hore ba sebeletse Jehova, Modimo wa bona. Ka 

ditshiu tsohle tsa ho phela ha hae, ha ba ka ba kgeloha tshebeletso ya Jehova, Modimo 

wa bontata bona. 

II DIKRONIKE 35 

Paseka. — Josiase o bolawa ke Neko, morena wa Egepeta. 

1Mme Josiase a etsetsa Jehova Paseka, Jerusalema; Paseka ba e hlaba ka letsatsi la 

leshome le metso e mene la kgwedi ya pele. 

2A bea baprista dihlopheng tsa bona, a ba natlafaletsa tshebeletso ya ntlo ya Jehova. 

3Hape, a re ho Balevi, ba rutang Baiseraele bohle, ba ikgalalleditseng Jehova: Beang 

areka e halalelang tlung e hahilweng ke Salomone, mora Davida, morena wa Iseraele. 

Ha ho sa tla ba phahlo hodima mahetla a lona; jwale, sebeletsang Jehova, Modimo wa 

lona, le setjhaba sa hae sa Iseraele. 

4Itokiseng, ka matlo a bontata lona le ka dihlopha tsa lona, ka tse ngodilweng ke 

Davida, morena wa Iseraele, le ka tse ngodilweng ke Salomone, mora hae; 

5le eme sehalalelong, ka matlo a bontata lona, ka makala a etswang ke banababo lona, 

bana ba setjhaba sena, le ka karolo ya matlo a bontata Balevi; 

6le hlabe Paseka, le ikgalaletse, mme le e lokisetse banababo lona, ka ho ya ka 

lentswe la Jehova le neilweng ka Moshe. 

7Josiase a ntshetsa bana ba setjhaba dikonyana le dipotsanyane tse dikete tse 

mashome a mararo, ha di balwa; kaofela ha tsona e le ho etsa Paseka ya bohle ba neng 

ba le teng, le dikgomo tse dikete tse tharo; ntho tseo tsa nkwa maruong a morena. 

8Mahosana a hae le wona a ntshetsa setjhaba, baprista le Balevi sehlabelo ka ho rata. 

Hilkia, le Sakaria le Jehiele, mahosana a ntlo ya Modimo, ba nea baprista, hore ba etse 

Paseka ya bona, dikonyana tse dikete tse pedi tse nang le makgolo a tsheletseng, le 

dikgomo tse makgolo a mararo. 

9Konania le yena, le Shemaia le Nethaneele, banababo, le Hashabia, le Jeiele, le 

Josabade, beng ba Balevi, ba ntshetsa Balevi, hore ba etse Paseka ya bona, dikonyana 

tse dikete tse hlano le dikgomo tse makgolo a mahlano. 

10Tseo tsa tshebeletso eitse ha di se di lokile, baprista ba ema tulong tsa bona, le bona 

Balevi ka hlopha tsa bona, ka taelo ya morena. 

11Ha hlajwa Paseka; baprista ba tsholla madi, mme Balevi ba nna ba buha dikonyana. 

12Ba kgetha dinama tsa ditjheso ba tle ba di nee bana ba setjhaba, ka ho ya ka makala 

a matlo a bontata bona, hore ba di hlahisetse Jehova, kamoo ho ngodilweng bukeng ya 

Moshe kateng; ba etsa jwalo le ka dikgomo. 

13Ba besa Paseka mollong, ka taelo; haele dinama tse halalelang, ba di pheha 

dipitseng tse kgolo, le dipitseng tse nyenyane, le dipaneng; ba ntoo phakisa ho di isa 

ho bana bohle ba setjhaba. 

14Yaba ba lokisa tsa bona, ba lokisetsa le baprista; hobane baprista, bara ba 

Aarone, ba nnile ba tshwareha ho fihlela bosiu, ba ntse ba hlahisa ditjheso le mafura a 

tsona; ka baka leo, Balevi ba itokisetsa tsa bona ba lokisetsa le baprista, bara ba 

Aarone, 

15Le tsona dibini, bara ba Asafe, di ne di eme tulong tsa tsona, kamoo ho neng ho 

laetse Davida kateng, le Asafe, le Hemane, le Jeduthune, seboni sa morena; le bona 

balebedi ba menyako ba ne ba eme monyakong o mong le o mong; ha ho le a mong ya 

kileng a tloha tshebeletsong ya hae, hobane Balevi, banababo bona, ba ne ba ba 

lokiseditse. 

16Ka tsatsi lona leo, ha lokiswa tshebeletso yohle ya Jehova, ho etsa Paseka le ho 

hlahisa ditjheso aletareng ya Jehova, ka taelo ya morena Josiase. 

17Bana ba Iseraele ba neng ba le teng, le bona mohlang oo ba etsa Paseka, mokete wa 

mahobe a se nang ditomoso, ka matsatsi a supileng. 

18Ho ne ho eso ho ka ho etswa Paseka e jwaloka eo Iseraeleng, haesale mehleng ya 

Samuele moporofeta; mme hara marena wohle a Iseraele, ho ne ho eso ho ka ho eba le 

a mong ya kileng a etsa Paseka e jwaloka e entsewng ke morena Josiase, ba ena le 

baprista, le Balevi, le Bajuda bohle, le Iseraele, ho ena le baahi ba Jerusalema le bona. 

19Paseka eo e ne e etswe ka selemo sa leshome le metso e robileng meno e le mmedi 

sa ho busa ha Josiase. 

20Kamora tseo tsohle, eitse hobane Josiase a phethe ho lokisa ntlo ya Jehova, Neko, 

morena wa Egepeta, a futuhela Karkemishe, nokeng ya Eufrate; mme Josiase a ya mo 

kgahlanyetsa. 

21Neko a mo romela manqosa, a re: Ke na le taba efe le wena, morena wa Juda? Ha ke 

futuhele wena kajeno, ke mpa ke futuhela ntlo eo ke lwanang le yona; Modimo o itse, 

ke phakise. Lesa, wena, ho hanela Modimo o nang le nna, esere wa o timetsa. 

22Empa Josiase a hana ho mo kgeloha, a mpa a ikgakanya ho ya mo lwantsha; ha a ka 

a mamela mantswe a Neko, a neng a etswa molomong wa Modimo; mme a tla lwana 

lehwatateng la Megiddo. 

23Ba fulang ka diqha ba betsa morena Josiase, mme morena a re ho bahlanka ba hae: 

Ntloseng, hobane ke hlabilwe habohloko. 

24Bahlanka ba hae ba mo tlosa koloing, ba mo kenya koloing ya hae ya bobedi, mme 

ba mo isa Jerusalema. A shwa, a patwa mabitleng a bontatae, mme Bajuda le ba 

Jerusalema kaofela ba mo llela. 

25Jeremia a etsa pina ya malla hodima Josiase; le tsona dibini tsa banna le tsa basadi 

di nnile tsa bolela tsa Josiase dipineng tsa tsona tsa dillo ho fihlela kajeno, tsa etsa 

dipina tsena mokgwa o tiileng Iseraeleng. Bonang, taba tseo di ngodilwe bukeng 

ya kodi ya malla. 

26Haele ditaba tse ding tsa hae, le diketso tsa hae tsa borapedi tsa ho ya ka tse 

ngodilweng molaong wa Jehova, 

27le diketso tsa hae tsa ho qala le tsa ho qetella, bonang, di ngodilwe bukeng ya 

marena a Iseraele le Juda. 

II DIKRONIKE 36 

Joakase, Jojakime, le Jojakine, marena a Juda. 

1Yaba setjhaba sa lefatshe la Juda sa nka Joakase, mora Josiase, sa mmea morena 

tulong tsa ntatae Jerusalema. 

2Joakase o ne a le dilemo tse mashome a mabedi a metso e meraro, ha a qala ho busa, 

a busa ka kgwedi tse tharo Jerusalema. 

3Morena wa Egepeta a mo tlosa boreneng Jerusalema, a tlana nahaya Juda hore e 

ntshe tefo ya ditalenta tse lekgolo tsa silefera le talenta e nngwe ya kgauta. 

4Morena wa Egepeta a bea Eliakime, ngwanabo Joakase, morena wa Juda le 

Jerusalema, mme a fetola lebitso la hae, ya eba Jojakime. Haele Joakase, ngwanabo, 

Neko a ya le yena, a mo isa Egepeta. 

5Jojakime o ne a le dilemo tse mashome a mabedi a metso e mehlano, ha a qala ho 

busa, a busa ka dilemo tse leshome le motso o mong Jerusalema. A etsa ho leng hobe 

mahlong a Jehova, Modimo wa hae. 

6Nebukadnesare, morena wa Babilona, a mo futuhela, a mo tlama ka mahlaalela a 

koporo, a mo isa Babilona. 

7Nebukadnesare a isa mesebetsi e meng ya ntlo ya Jehova Babilona, mme a e bea 

tlung ya hae ya moreneng Babilona. 

8Haele ditaba tse ding tsa Jojakime, le manyala a entsweng ke yena, le tse fumanweng 

ho yena, bonang, taba tseo di ngodilwe bukeng ya marena a Iseraele le a Juda. Mme 

Jojakine, mora hae, ya eba morena tulong tsa hae. 

9Jojakine o ne a le dilemo tse leshome le metso e robileng meno e le mmedi ha a qala 

ho busa, a busa ka kgwedi tse tharo tse nang le ditshiu tse leshome Jerusalema. A etsa 

ho leng hobe mahlong a Jehova. 

10Eitse selemo ha se thwasa, morena Nebukadnesare a romela ho mo lata, a mo tlisa 

Babilona, a nka le mesebetsi ya bohlokwa ya ntlo ya Jehova; mme a bea Tsedekia, 

ngwanabo, morena wa Juda le Jerusalema. 

Tsedekia, morena wa Juda wa ho qetella. — Nebukadnesare o timetsa 
Jerusalema, mme o isa ba teng kgolehong. 

11Tsedekia o ne a le dilemo tse mashome a mabedi a motso o mong, ha a qala ho 

busa, a busa ka dilemo tse leshome le motso o mong Jerusalema. 

12A etsa ho leng hobe mahlong a Jehova, Modimo wa hae; ha a ka a ikokobetsa pela 

Jeremia moporofeta eo mantswe a hae a neng a etswa molomong wa Jehova. 

13Hape, a kwenehela morena Nebukadnesare, ya neng a mo hlapantshitse ka Modimo; 

a satalatsa molala wa hae, mme a thatafatsa pelo ya hae, hore a se ke a sokolohela ho 

Jehova, Modimo wa Iseraele. 

14Esita le mahosana wohle a baprista le sona setjhaba, ba nna ba ya ba atisa ditshito 

tsa bona ka ho ya ka manyala wohle a ditjhaba; mme ba silafatsa ntlo ya Jehova eo a 

neng a e halaleditse Jerusalema. 

15Jehova, Modimo wa bontata bona, a nna a romela ho bona ka manqosa a hae, a nna 

a a roma e sa le hosasa, hobane a ne a utlwela setjhaba sa hae le bodulo ba hae 

bohloko. 

16Empa ba nna ba soma ka manqosa a Modimo, ba nyedisa dipolelo tsa wona, ba 

tsheha baporofeta ba wona, ho fihlela kgalefo ya Jehova e ba e phahamela setjhaba sa 

wona, ho se ho se kamoo ho ka thuswang kateng. 

17Jehova a laela hore morena wa Bakalde a ba futuhela; a bolaya bahlanka ba bona ka 

lerumo, ka tlung ya sehalalelo sa bona, mme ha a ka a qenehela mohlankana, leha e le 

morwetsana, kapa leqheku, kapa motho ya moriri o moputswa; a ba neela matsohong 

a hae kaofela ha bona. 

18Haele mesebetsi yohle ya ntlo ya Modimo, e meholo le e menyenyane, le matlotlo a 

ntlo ya Jehova, le matlotlo a morena le a mahosana a hae, a ya le tsohle Babilona. 

19Ba tjhesa ntlo ya Modimo, ba heletsa lerako la Jerusalema; ba tjhesa le matlo wohle 

a teng a moreneng, ba timetsa ntho tsohle tsa teng tsa bohlokwa. 

20A isa Babilona kgolehong bohle ba neng ba phonyohile lerumong; ya eba bafo ba 

hae le ba bara ba hae ho ya fihla pusong ya mmuso wa Persia; 

21hore ho tle ho phethehe lentswe la Jehova le neng le boletswe ka molomo wa 

Jeremia, ho fihlela lefatshe le phetha Disabatha tsa lona; la fela la lala ka motsotso 

wohle oo le ileng la etswa nahathothe ka wona, hore ho be ho phethehe dilemo tse 

mashome a supileng. 

22Ka selemo sa pele sa Siruse, morena wa Persia, ho tle ho phethehe lentswe la Jehova 

le neng le boletswe ka molomo wa Jeremia, Jehova a susumetsa pelo ya Siruse, 

morena wa Persia, hore mmusong wohle wa hae a tsamaise tsebiso e ngodilweng, e 

reng: 

23Ho itswe ke Siruse, morena wa Persia: Jehova, Modimo wa mahodimo, o nneile 

mebuso yohle ya lefatshe; o ntaetse hore ke mo hahele ntlo Jerusalema, naheng 

ya Juda. Hara lona bohle, mang le mang eo e leng wa setjhaba sa hae, Jehova, 

Modimo wa hae, a be le yena, mme a nyolohe! 

ESDRASE 

ESDRASE 1 

Taelo ya Siruse. — Ho kgutlwa kgolehong. 

1Ka selemo sa ho qala Siruse, morena wa Persia, hore ho tle ho phethehe lentswe la 

Jehova le boletsweng ke Jeremia, Jehova a susumetsa pelo ya Siruse, morena wa 

Persia; yaba o tumisa kahohle mmusong wa hae ka mokgosi le ka mangolo taba e 

reng: 

2Ho itswe ke Siruse, morena wa Bapersia: Jehova, Modimo wa mahodimo, o nneile 

mebuso yohle ya lefatshe; hape, o ntaetse hore ke mo hahele ntlo Jerusalema, naheng 

ya Juda. 

3Hara lona mang le mang eo e leng motho wa setjhaba sa hae, Modimo wa hae o ke o 

be le yena, mme a nyolohele Jerusalema naheng ya Juda, mme a hahe ntlo ya Jehova, 

Modimo wa Iseraele; ke wona Modimo o leng Jerusalema. 

4Haele bohle ba setseng ba setjhaba sa Jehova, hohle moo ba jakileng teng, ba teng ba 

ke ba ba thuse ka silefera, le kgauta, le mesebetsi, le dikgomo, kantle ho dimpho tse 

ntshetswang ntlo ya Modimo o Jerusalema ka ho rata. 

5Yaba dihlooho tsa matlo a bontata Juda le Benjamine, le baprista le Balevi, 

hammoho le bohle bao dipelo tsa bona di susumedistweng ke Jehova, ba tloha ho ya 

haha ntlo ya Jehova ya Jerusalema. 

6Bohle ba ahisaneng le bona ba ba thusa ka dipitsa tsa silefera le tsa kgauta, le ka 

mesebetsi, le ka dikgomo, le ka dintho tsa bohlokwa, kantle ho tsohle tse ntshitsweng 

ka ho rata. 

7Hape, morena Siruse a ntsha dipitsa tsa ntlo ya Jehova tse neng di nkilwe Jerusalema 

ke Nebukadnesare, a ba a di bea tlung ya modimo wa hae. 

8Siruse, morena wa Persia, a re, di ntshwe ke Mithredathe, mmoloki wa matlotlo; 

yaba eo o di nea Sheshebatsare, kgosana ya Juda. 

9Ke ena palo ya tsona: Mashome a mararo a merifi ya kgauta, le sekete sa merifi ya 

silefera, le mashome a mabedi a metso e robileng mono o le mong a dithipa, 

10le mashome a mararo a mehope ya kgauta, le makgolo a mane a nang le leshome a 

mehope ya silefera ya mofuta o mong, le sekete sa mesebetsi e meng. 

11Mesebetsi yohle ya kgauta le ya silefera ya etsa dikete tse hlano tse nang le makgolo 

a mane. Ntho tseo tsohle, Sheshebatsare a ya le tsona, mohla baholehuwa ba Babilona 

ba kgutlisetswang Jerusalema. 

ESDRASE 2 

Palo ya Baiseraele ba kgutletseng naheng ya Juda. 

1Ke bana batho ba naha ba kgutlileng kgolehong, ba neng ba isitswe kgolehong 

Babilona ke Nebukadnesare, morena wa Babilona, ba boetseng ba kgutletse 

Jerusalema le Juda, e mong le e mong motseng wa habo, 

2ba ileng le Sorobabele: Ke Joshua, Nehemia, Seraia, Reelaia, Mordekai, Bilshane, 

Mispare, Bigvai, Rehume, le Baana. Palo ke ena ya banna ba setjhaba sa Iseraele: 

3Bana ba Pereoshe ba kete tse pedi tse nang le lekgolo le le leng le mashome a 

supileng a metso e mmedi; 

4bana ba Shefathia ba makgolo a mararo a mashome a supileng a metso e mmedi, 

5bana ba Arake ba makgolo a supileng a mashome a supileng a metso e mehlano; 

6baneng ba Joshua, bana ba Pakathe-Moabe ba lesika la Joabe ba kete tse pedi tse 

nang le makgolo a robileng meno e le mmedi a leshome le metso e mmedi; 

7bana ba Elame ba sekete se nang le makgolo a mabedi a mashome a mahlano a metso 

e mene; 

8bana ba Satthu ba makgolo a robileng mono o le mong a mashome a mane a metso e 

mehlano; 

9bana ba Sakkai ba makgolo a supileng a mashome a tsheletseng; 

10bana ba Bani ba makgolo a tsheletseng a mashome a mane a metso e mmedi; 

11bana ba Bebai ba makgolo a tsheletseng a mashome a mabedi a metso e meraro; 

12bana ba Asgade ba sekete se nang le makgolo a mabedi a mashome a mabedi a 

metso e mmedi; 

13bana ba Adonikame ba makgolo a tsheletseng a mashome a tsheletseng a metso e 

tsheletseng; 

14bana ba Bigvai ba kete tse pedi tse nang le mashome a mahlano a metso e 

tsheletseng; 

15bana ba Adine ba makgolo a mane a mashome a mahlano a metso e mene; 

16bana ba Athere ba lesika la Esekiase, ba mashome a robileng mono o le mong a 

metso e robileng meno e le mmedi; 

17bana ba Betsai ba makgolo a mararo a mashome a mabedi a metso e meraro; 

18bana ba Jora ba lekgolo le nang le leshome le metso e mmedi; 

19bana ba Hashume ba makgolo a mabedi a mashome a mabedi a metso e meraro; 

20bana ba Gibbare ba mashome a robileng mono o le mong a metso e mehlano; 

21bana ba Bethelehema ba lekgolo le nang le mashome a mabedi a metso e meraro, 

22banna ba Nethofa ba mashome a mahlano a metso e tsheletseng; 

23banna ba Anathothe ba lekgolo le nang le mashome a mabedi a metso e robileng 

meno e le mmedi; 

24bana ba Asmavethe ba mashome a mane a metso e mmedi; 

25bana ba Kiryath-Arime, le Kefira, le Beerothe ba makgolo a supileng a mashome a 

mane a metso e meraro; 

26bana ba Rama le Geba ba makgolo a tsheletseng a mashome a mabedi a motso o 

mong; 

27banna ba Mikmashe ba lekgolo le nang le mashome a mabedi a metso e mmedi; 

28banna ba Bethele le Ai ba makgolo a mabedi a mashome a mabedi a metso e 

meraro; 

29bana ba Nebo ba mashome a mahlano a metso e mmedi; 

30bana ba Magbishe ba lekgolo le nang le mashome a mahlano a metso a tsheletseng; 

31bana ba Elame e mong ba sekete se nang le makgolo a mabedi a mashome a 

mahlano a metso e mene; 

32bana ba Harime ba makgolo a mararo a mashome a mabedi; 

33bana ba Lode le Hadide le Ono ba makgolo a supileng a mashome a mabedi a metso 

e mehlano; 

34bana ba Jeriko ba makgolo a mararo a mashome a mane a metso e mehlano; 

35bana ba Senaa ba kete tse tharo tse nang le makgolo a tsheletseng a mashome a 

mararo. 

36Haele baprista, ya eba bana ba Jedaia, wa ntlo ya Joshua, ba makgolo a robileng 

mono o le mong a mashome a supileng a metso e meraro; 

37bana ba Immere ba sekete se nang le mashome a mahlano a metso e mmedi; 

38bana ba Pashkure ba sekete se nang le makgolo a mabedi a mashome a mane a 

metso e supileng; 

39bana ba Harime ba sekete se nang le leshome le metso e supileng. 

40Haele Balevi, ya eba bana ba Joshua le Kadmiele, ba lesika la bana ba Hodavia, ba 

mashome a supileng a metso a mene. 

41Haele dibini, ya eba bana ba Asafe ba lekgolo le mashome a mabedi a metso e 

robileng meno e le mmedi. 

42Haele bana ba balebedi ba menyako, ya eba bana ba Shallume, le bana ba Athere, le 

bana ba Thalmone, le bana ba Akkube, le bana ba Hathitha, le bana ba Shobai; 

hammoho ba etsa lekgolo le nang le mashome a mararo a metso e robileng mono o le 

mong. 

43Haele Banethinime, ya eba bana ba Tsika, le bana ba Hasufa, le bana ba Thabaothe, 

44le bana ba Keroshe, le bana ba Siaha, le bana ba Padone, 

45le bana ba Lebana, le bana ba Hagabe, le bana ba Akkube; 

46le bana ba Hagabe, le bana ba Shamlai, le bana ba Hanane, 

47le bana ba Giddele, le bana ba Gakare, le bana ba Reaia, 

48le bana ba Retsine, le bana ba Nekoda, le bana ba Gassame, 

49le bana ba Ussa, le bana ba Pasea, le bana ba Besai, 

50le bana ba Asna, le bana ba Mehunime, le bana ba Nefusime, 

51le bana ba Bakbuke, le bana ba Hakufa, le bana ba Karkure, 

52le bana ba Batsluthe, le bana ba Mehida, le bana ba Harsha, 

53le bana ba Barkoshe, le bana ba Sisera, le bana ba Thema, 

54le bana ba Netsia, le bana ba Hathifa. 

55Haele bana ba bafo ba Salomone, ya eba bana ba Sothai, le bana ba Hassoferethe, le 

bana ba Peruda, 

56le bana ba Jaala, le bana ba Darkone, le bana ba Giddele, 

57le bana ba Shefathia, le bana ba Hatthile, le bana ba Pokerethe-Hatsebaime, le bana 

ba Ami. 

58Kaofela ha Banethinime le bana ba bafo ba Salomone ya eba makgolo a mararo a 

mashome a robileng mono o le mong a metso e mmedi. 

59Ba bang ke ba tlohileng Thele-Mela, le Thele-Harsha, le Kerub-Addane, le Immere, 

ba mpa ba sitwa ho supa matlo a bontata bona le lesika la bona le pakang hore ke 

Baiseraele: 

60Ke bana ba Delaia, le bana ba Tobia, le bana ba Nekoda, batho ba makgolo a 

tsheletseng a mashome a mahlano a metso e mmedi. 

61Hape, baneng ba baprista, ya eba bana ba Habaia, le bana ba Hakkotse, le bana ba 

Barsillai, bao ntata bona a neng a nyetse e mong wa baradi ba Barsillai Mogileade, a 

mong wa baradi ba Barsillai Mogileade, a bile a bitswa ka lebitso la habo bona. 

62Bano ba kile ba batla mangolo a mabitso a bona mangolong a masika, ba mpa ba se 

ke ba a fumana; ba balwa ke hona e le ba sa hlwekang, mme ba ntshwa bopristeng. 

63Mmusisi a ba bolella hore ba se no ja ntho tse halalelang, ho be ho hlahe moprista 

ya ka emang pela Modimo a tshwere Urime le Thummime. 

64Phutheho kaofela, ha e balwa hammoho, ya etsa batho ba kete tse mashome a mane 

a metso e mmedi tse nang le makgolo a mararo a mashome a tsheletseng, 

65kantle ho makgoba a bona a banna le a basadi a neng a etsa dikete tse supileng tse 

nang le makgolo a mararo a mashome a mararo a metso e supileng; ba makgolo a 

mabedi ho bona e ne e le dibini tsa banna le tsa basadi. 

66Hape, ba ne ba na le dipere tse makgolo a supileng a mashome a mararo a metso e 

tsheletseng, le dimulete tse makgolo a mabedi a mashome a mane a metso e mehlano, 

67le dikamele tse makgolo a mane a mashome a mararo a metso e mehlano, le diesele 

tse dikete tse tsheletseng tse nang le makgolo a supileng a mashome a mabedi. 

68Eitse hobane ba fihle tlung ya Jehova ya Jerusalema, ba bang ba dihlooho tsa matlo 

a bontata bona ba ntshetsa ntlo ya Jehova dimpho ka ho rata ha bona, hore e tsoswe 

setsheng sa yona. 

69Hape, ka ho ikutlwa matla a bona, ba ntshetsa bobolokelo ba tjhelete tsa mosebetsi 

didarike tsa kgauta tse dikete tse mashome a tsheletseng a motso o mong, le dimina 

tsa silefera tse kete tse hlano, le diaparo tse lekgolo tsa baprista. 

70Jwale, ke ha baprista, le Balevi, le bao e leng batho feela, le dibini, le balebedi ba 

menyako, le Banethinime, ba aha metseng ya bona; le Baiseraele bohle ba aha 

metseng ya bona. 

ESDRASE 3 

Aletare ya mahlabelo e a tsoswa. — Ho thewa metheo ya tempele. 

1Mohla ho thwasang kgwedi ya bosupa, bana ba Iseraele ba ne ba se ba le metseng ya 

bona. Yaba ke ha setjhaba se phuthehela Jerusalema jwaloka hoja ke motho a le 

mong. 

2Teng, Joshua, mora Jotsadake, le banababo e leng baprista, le Sorobabele, mora 

Salathiele, le banababo, ba ema, ba haha aletare ya Modimo wa Iseraele, ho hlabela 

mahlabelo a ditjheso ho yona, ka ho ya ka se ngodilweng molaong wa Moshe, monna 

wa Modimo. 

3Ba tsosa aletare setsheng sa yona, leha ba ne ba ntse ba tshohile ditjhaba tse 

dinaheng tse ka mathoko, mme teng ba hlabela Jehova mahlabelo a ditjheso, e leng 

ditjheso tsa hosasa le tsa mantsiboya. 

4Ba etsa le mokete wa Metlotlwane ka ho ya ka se ngodilweng, le ditjheso tsa tsatsi le 

leng le le leng ka palo ya tsona le ka taelo ya tsona; ka tsatsi le leng le le leng ha etswa 

se sa lona. 

5Hape, ha etswa setjheso sa mehla, le sa kgwedi ha e thwasa, le sa mekete yohle e 

halalelang ya Jehova, le sa motho ka mong ya ratang ho hlabela Jehova sehlabelo. 

6Ho qala ka tsatsi la pele la kgwedi ya bosupa, ba hla ba qala ho hlabela Jehova 

mahlabelo a ditjheso; empa ke ha tempele ya Jehova e eso ho thewe. 

7Yaba ba ntshetsa dibetli tsa majwe le tsa difate ditjhelete; ba neaBasidone le Batire 

dijo le dino le ole, ba re, ba ye ho lata difate tsa dikedare Lebanone, mme ba di tlise 

Jafo ka lewatle, kamoo ba dumeletsweng ke Siruse, morena wa Persia kateng. 

8Selemong sa bobedi sa ho fihla ha bona tlung ya Modimo o Jerusalema, ka kgwedi 

ya bobedi, Sorobabele, mora Salathiele, le Joshua, mora Jotsadake, le banababo bona 

ba bang bao e leng baprista le Balevi, le bohle ba neng ba kgutletse Jerusalema ba 

etswa kgolehong, ba qala ho sebetsa. Ha bewa Balevi ba dilemo tse mashome a 

mabedi le ba kapele hore ba tsamaise mosebetsi wa ntlo ya Jehova. 

9Kahoo, Joshua, le bara ba hae le banababo, le Kadmiele le bara ba hae, e leng bana 

ba Juda, ba ema jwaloka eka ke motho a le mong, hore ba tsamaise ba etsang 

mosebetsi wa ntlo ya Modimo, ba ena le bara ba Henadade, le bara ba bona le 

banababo, e leng Balevi. 

10Eitse ha ba hahang ba thea metheo ya tempele ya Jehova, baprista ba emiswa ba 

apere tsa bona, ba tshwere diterompeta, ba ena le Balevi, bana ba Asafe, ba tshwere 

disimbala ho rorisa Jehova, ba ntse ba eya ka ditaelo tsa Davida, morena wa Iseraele. 

11Ba dumelana ba ntse ba rorisa, ba boka Jehova, ba re: Hobane o molemo, hobane 

mohau wa hae ho Iseraele ke o sa feleng. Setjhaba sohle sa etsa ditlatse tse kgolo tsa 

ho rorisa Jehova ka taba ya hobane ho thewa metheo ya ntlo ya Jehova. 

12Baprista ba bangata, le Balevi, le dihlooho tsa matlo a bontata Baiseraele, e leng 

maqheku a neng a bone ntlo ya pele, ba lla, ba bokolla, ha ba bona ho bewa metheo ya 

ntlo eo pela mahlo a bona; hape, ba bangata ba etsa ditlatse tsa thabo; 

13ho se motho hara setjhaba ya ka kgethang modumo wa ditlatse tsa thabo ho 

modumo wa ho lla ha setjhaba; hobane setjhaba se ne se etsa ditlatse tse kgolo, tseo 

modumo wa tsona o neng o utlwahala hole. 

ESDRASE 4 

Ho hahuwa ha tempele ho a emiswa. 

1Eitse ha dira tsa Juda le Benjamine di utlwa hore bana ba kgoleho ba haha tempele 

ya Jehova, Modimo wa Iseraele, 

2tsa atamela ho Sorobabele le ho dihlooho tsa matlo a bontata Baiseraele, tsa re: A re 

keng re hahe le lona, etswe le rona re batla Modimo wa lona jwaloka lona, mme re 

ntse re o hlabela, haesale mohla Esare-Haddone, morena wa Assiria, a re falaleditseng 

kwano. 

3Empa Sorobabele, le Joshua, le dihlooho tse ding tsa matlo a bontata Baiseraele, ba 

re ho bona: Ha le na ho hahela Modimo wa rona ntlo hammoho le rona; re tla mpe re 

hahele Jehova, Modimo wa Iseraele, re nnotshi, kamoo re laetsweng ke morena 

Siruse, morena wa Persia kateng. 

4Yaba setjhaba sa naha tseo se qala ho tepeletsa matsoho a setjhaba sa Juda, le ho ba 

tshabisa ho haha, 

5le ho putsa baeletsi hore ba senye morero wa bona; ha eba jwalo ditshiung tsohle tsa 

ho phela ha Siruse, morena wa Persia, ho ya fihla mehleng ya puso ya Dariuse, 

morena wa Persia. 

6Mehleng ya morena Assueruse, qalong ya puso ya hae, ba ngola lengolo la ho qosa 

ba ahileng Juda le Jerusalema. 

7Hape, mehleng ya Artakserksese, Bishlame, le Mithredathe, le Thabeele, le balekane 

ba bang ba bona, ba ngolla Artakserksese, morena wa Persia; lengolo le ne le 

ngodilwe ka dihlaku tsa Searame, hape le ngodilwe ka puo oa Searame. 

8Rehume, motsamaisi wa lekgotla, le Shimshai, mongodi, ba ngolla morena 

Artakserkese lengolo hodima Jerusalema, ba re: 

9Rehume, motsamaisi wa lekgotla, le Shimshai, mongodi, le balekane ba bang ba 

bona, Badine, le Baafarsathake, le Batharpele, le Baafarase, le Baereke, le Bababilona, 

le Basusane, le Badeha, le Baelame, 

10le ba ditjhaba tse ding tse faladitsweng, tse beilweng motseng wa Samaria ke 

Osnappare e moholo, ya tumileng, ba ena le ba bang hape ba mose o kwano ho 

noka ya Eufrate. Jwalojwalo. 

11Ke yona kopi ya lengolo le rometsweng ke bona ho morena Artakserksese: Rona, 

bafo ba hao, ba mose o kwano ho noka, jwalojwalo. 

12Ho ke ho tsejwe ke morena hore Bajuda ba tlohileng ho wena, ba ba ba tla ho rona 

Jerusalema, ba haha motse o ikgantshang, o mobe, hape ba se ba ya phetha marako, 

mme ba tsosa metheo ya wona. 

13Ha ho le jwalo, ho ke ho tsejwe ke morena hore, ha efela motse ono o ka tsoswa, le 

marako a wona a ka phethwa, ha ba sa tla ntsha lekgetho le sethabathaba le kabelo, 

mme kahoo bobolokelo ba morena bo tla senyehelwa. 

14Jwale, haele moo re ja letswai la moreneng, mme ho sa re lokele hore re bone 

morena ha a senyehelwa, ke ka baka leo re rometseng ho morena, mme re mo tsebisa 

hore, 

15ha ho ka batlwa bukeng ya ditaba tsa ho phela ha bontatao, o tla fumana bukeng ya 

ditaba tseo, o be o tsebe hore motse ono ke motse o ikgantshang, o senyetsang marena 

le dinaha; le hore boikgantsho bo nnile ba eba tengmotseng ono haesale le mehleng ya 

boholo; motse ono o bile wa fediswa ka baka leo. 

16Re tsebisa morena, re re, ha motse ono o ka tsoswa, le marako a wona a phethwa, ha 

o sa tla hlola o rua letho mose o kwano ho noka. 

17Yaba morena o romela karabo e reng: Ho Rehume, motsamaisi wa lekgotla, le ho 

Shimshai, mongodi, le ho balekane ba bang ba bona ba ahileng Samaria, le ho ba bang 

ba mose wane ho noka, kgotso e be teng! Jwalojwalo. 

18Lengolo leo le nthometseng lona le badilwe hantlentle pela ka. 

19Ka ba ka laela, mme ha batlwa, ha ba ha fumanwa hobane motse ono o nnile wa 

ikgantshetsa marena, haesale le mehleng ya kgale, mme ha nna ha hlaha boikgantsho 

le moferefere ho wona; 

20hape, Jerusalema ke motse o nnileng wa buswa ke marena a matla a neng a 

busa naha yohle e mose wane ho noka, ao lekgetho le sethabathaba le kabelo di neng 

di ntshetswa wona. 

21Ha ho le jwalo, laelang hore batho bano ba emiswe mosebetsing wa bona, le hore 

motse ono o se ke wa tsoswa, ho fihlela ho hlaha taelo e tswang ho nna. 

22Le iponele, le se ke la ba botswa tabeng eo; marena a ne a tla senyehelwa ka baka 

lang? 

23Eitse hobane kopi ya lengolo la morena Artakserksese e balwe pela Rehume, le 

Shimshai, mongodi, le balekane ba bona, ba phakisa ba ya ho Bajuda Jerusalema, 

mme ba ba emisa ka matla le ke ntwa. 

24Yaba mosebetsi wa ntlo ya Modimo o Jerusalema o a ema; wa ema ho isa lemong sa 

bobedi sa ho busa ha Dariuse, morena wa Persia. 

ESDRASE 5 

Ho hahuwa ha tempele ho boela ho tswela pele. 

1Jwale moporofeta Haggai le moporofeta Sakaria, mora Iddo, ba porofetela Bajuda ba 

leng Juda le Jerusalema ka lebitso la Modimo wa Iseraele o neng o bua le bona. 

2Yaba Sorobabele, mora Salathiele, le Joshua, mora Jotsadake ba tsoha, ba boela ba 

qala ho haha ntlo ya Modimo e Jerusalema, ba ena le baporofeta ba Modimo ba ba 

tlatsang. 

3Motsotsong oo, ha tla ho bona Thathnai, mmusisi wa naha e mose o kwano ho noka, 

a ena le Shethare-Bosnai le balekane ba bona, ba re ho bona: Le laetswe ke mang ho 

haha ntlo eo le ho phetha lerako leo? 

4Yaba re a ba bolella, ra ba bolella le mabitso e banna ba hahang mohaho ona. 

5Empa leihlo la Modimo wa bona la nna la shadima baholo ba Bajuda, bano ba ba ba 

sitwa ho ba thibela, ha taba eo e sa ntsane e isitswe ho Dariuse, mme ho sa lebeletswe 

lengolo le arabangtaba tseo. 

6Ke yona kopi ya lengolo le neng le rometswe ho morena Dariuse ke Thathnai, 

mmusisi wa naha e mose o kwano ho noka, a ena le Shethare-Bosnai le balekane ba 

bona ba Afarsa, ba mose o kwano ho noka. 

7Ba mo romela lengolo leo ho ngodilweng taba tsena ho lona; le re: Ho morena 

Dariuse, dumela haholo! 

8Morena a ke a tsebe hoba re ne re ile setrekeng sa Juda, tlung ya Modimo o moholo; 

e hahuwa ka majwe a maholohadi a betlilweng; difate di bewa hodima marako, mme 

mosebetsi o etswa ka phakiso, hape o atleha matsohong a bona. 

9Re botsitse baholo, ra bua le bona, ra re: Le laetswe ke mang ho haha ntlo eo le ho 

phetha lerako leo! 

10Ra ba botsa le mabitso a bona, re tle re o tsebise wona, re tle re ngole mabitso a 

banna ba ba tsamaisang. 

11Ba re fetotse, ba itse: Re bahlanka ba Modimo wa mahodimo le lefatshe, mme re 

tsosa ntlo e neng e hahuwe kgale, ho se ho le dilemo tse ngata, e na beng e hahilwe, 

ya ba ya phethwa ke morena e moholo e mong wa Iseraele. 

12Empa eitse hobane bontata rona ba halefise Modimo wa mahodimo, wa ba neela 

matsohong a Nebukadnesare Mokalde, morena wa Babilona; ke yena ya neng a fedise 

ntlo ena, a ba a isa setjhaba Babilona kgolehong. 

13Leha ho le jwalo, ka selemo sa ho qala sa ho busa ha Siruse, morena wa Babilona, 

morena Siruse a laela hore ntlo ya Modimo e tsoswe. 

14Esita le mesebetsi ya kgauta le ya silefera ya ntlo ya Modimo, e neng e ntshitswe 

tempeleng ya Jerusalema ke Nebukadnesare, a ba a ya le yona, a e bea tempeleng ya 

Babilona, morena Siruse a e ntsha tempeleng ya Babilona, mme a e busetsa ho ya 

bitswang Sheshebatsare, ya beilweng mmusisi ke yena. 

15A re ho yena: Nka mesebetsi ena, o ye le yona, mme o e bee tempeleng ya 

Jerusalema, mme ntlo ya Modimo e fele e tsoswe setsheng sa yona. 

16Sheshebatsare eo o ne a tle jwalo; ke yena ya theileng metheo ya ntlo ya Modimo e 

Jerusalema; ha e sa le mohlang oo e ntse e hahuwa jwalo; le jwale ha e eso ho fele. 

17Ha ho le jwalo, ha morena a dumela, ho ke ho batlwe bobolokelong ba matlotlo a 

morena bo Babilona, ha ekaba taelo e kile ya laelwa ke morena Siruse, ya ho haha 

ntlo eo ya Modimo e Jerusalema; mme morena a ke a re romele thato ya hae bakeng 

sa taba eo. 

ESDRASE 6 

Taelo ya Dariuse. — Ho kgakolwa tempele. 

1Yaba morena Dariuse o laela hore ho batlwe tlung ya mangolo aborena, Babilona, 

moo ho bolokilweng matlotlo. 

2Ha fumanwa Akmetha, motse wa moreneng, seterekeng sa Media, mmeno o nang le 

taba e ngodilweng ya kgopotso, e reng: 

3Ka selemo sa ho qala sa ho busa ha Siruse, morena Siruse o laetse bakeng sa ntlo ya 

Modimo o Jerusalema hore ntlo eo e boele e tsoswe, e tle e be moo ho hlajwang 

mahlabelo, mme metheo ya yona e tsoswe e le e thata. Bolelele ba yona e be ditswe 

tse mashome a tsheletseng, bophara ba yona e be ditswe tse mashome a tsheletseng; 

4e be le mela e meraro ya majwe a maholohadi a betlilweng, o mong e be wa difate tse 

ntjha; tjhelete tsa ho lefa di tla tswa tlung ya morena. 

5Haele mesebetsi ya kgauta le ya silefera ya ntlo ya Modimo, eo Nebukadnesare a 

neng a e ntshe tempeleng ya Jerusalema, a ba a tla le yona Babilona, e ke e buswe, e 

iswe tempeleng ya Jerusalema, o mong le o mong o bewe setsheng sa wona, mme o 

tla e bea hona tlung ya Modimo. 

6Ha ho le jwalo, lona Thathnai, mmusisi wa naha e mose wane ho noka, le Shethare-

Bosnai, le balekane ba lona ba Afarsa ba mose wane ho noka, le itulele hole le moo. 

7Le lesele mosebetsi wa ntlo eo ya Modimo o tswele pele; mmusisi wa Bajuda le 

baholo ba Bajuda a ba fele ba hahe ntlo eo ya Modimo setsheng sa yona. 

8Hape, ke laela e le nna bakeng sa kamoo le tshwanetseng ho etsetsa baholo bao ba 

Bajuda kateng, hore ntlo eo ya Modimo e fele e tle e hahuwe; ke re, tjhelete tsa 

morena tsa lekgetho le tswang mose wane ho noka di hle di newe banna bao, ba tle ba 

se ke ba thibelwa ke letho. 

9Leha e le tse ka hlokwang, kapa eleng dipohwana, kapa e leng dipheleu, le dikonyana 

tsa mahlabelo a ditjheso tse hlabelwang Modimo wa mahodimo, leha e le koro, kapa 

letswai, le veine, le ole, kamoo baprista ba Jerusalema ba ka di kopang kateng, ba ke 

ba di newe ka tsatsi le leng le le leng, ho sa fosehe teng, 

10ba tle ba tsebe ho ntshetsa Modimo wa mahodimo mahlabelo a monko o monate; 

hape ba rapelle ho phela ha morena le ha bara ba hae. 

11Ke laela hape e le nna, ke re, ha lentswe lena la ka le ka kgeloswa ke motho, ho ke 

ho rutlwe sefate tlung ya hae, a emiswe, a kgokgothelwe ho sona, mme ka molato oo 

ntlo ya hae e ke e fetolwe thotobolo ya moitedi. 

12Modimo o beileng lebitso la wona teng, o dihe morena e mong le e mong le setjhaba 

se seng le se seng, se tla otlolla letsoho ho kgelosa taba tsena, le ho senya ntlo eo ya 

Modimo o Jerusalema. Ke le Dariuse, ke laetse tsena; a di ke di etswe hona jwale. 

13Yaba Thathnai, mmusisi wa naha e mose o kwano ho noka, ba ena le Shethare-

Bosnai le balekane ba bona, ha ba bona tse rometsweng ke morena Dariuse, ba 

phakisa ba etsa ka tsona. 

14Yaba baholo ba Bajuda ba haha ba iketlile, kamoo ho neng ho porofetilwe kateng ke 

moporofeta Haggai le moporofeta Sakaria, mora Iddo. Ba haha, ba phetha jwalokaha 

ho ne ho laetse Modimo wa Iseraele, le jwalokaha ho no ho laetse Siruse, le Dariuse, 

le Artakserksese, morena wa Persia. 

15Mme ntlo eo ya phethwa ka tsatsi la boraro la kgwedi ya Adare, e leng ka selemo sa 

botshelela sa ho busa ha morena Dariuse. 

16Yaba bana ba Iseraele, le baprista, le Balevi, le ba bang ba kgutlileng kgolehong, ba 

etsa kgakolo ya ntlo eo ya Modimo ka thabo; 

17kgakolong ya ntlo eo ya Modimo, ba hlaba poho tse lekgolo le le leng, le dipheleu 

tse makgolo a mabedi, le dikonyana tse makgolo a mane, le diphooko tse leshome le 

metso e mmedi tsa sehlabelo sa sebe sa Baiseraele bohle, ka palo ya meloko ya 

Iseraele. 

18Baprista ba bewa kabelong tsa bona, le Balevi dihlopheng tsa bona, ho tle ho etswe 

tshebeletso ya Modimo o hona Jerusalema, jwalokaha ho ngodilwe bukeng ya Moshe. 

19Hape ba kgutlileng kgolehong ba etsa Paseka ka la leshome le metso e mene la 

kgwedi ya pele. 

20Hobane baprista le Balevi ba ne ba itlhwekisitse, jwaloka hoja ke motho a le mong; 

ba ne ba hlwekile kaofela. Paseka eo ba e hlabela bohle ba kgutlileng kgolehong le 

baprista banababo bona, mme le bona ba itlhabela. 

21Bana ba Iseraele ba kgutlileng kgolehong ba eja, ba ena le bohle ba hlobohaneng le 

ditshila tsa ditjhaba tsa lefatshe ho tla ikopanya le bona ho batla Jehova, Modimo wa 

Iseraele. 

22Ba etsa mokete wa mohobe a se nang ditomoso ka tshiu tse supileng ka thabo; ka 

hobane Jehova a ne a ba thabisitse le ho susumetsa pelo ya morena wa Assiria, hore a 

natlafatse matsoho a bona mosebetsing wa ntlo ya Modimo, Modimo wa Iseraele. 

ESDRASE 7 

Esdrase o fihla Jerusalema. 

1Kamora tseo, mohla ho busang Artakserksese, morena wa Persia, Esdrase mora 

Seraia, mora Asaria, mora Hilkia, 

2mora Shallume, mora Tsadoke, mora Akitube, 

3mora Amaria, mora Asaria, mora Merajothe, 

4mora Serahia, mora Ussi, mora Buki, 

5mora Abishua, mora Finease, mora Eleasare, mora Aarone, moprista e moholo, ke re, 

Esdrase eo a tloha Babilona. 

6E ne e le mongodi ya masene molaong wa Moshe oo Jehova, Modimo wa Iseraele, a 

neng a o neile. Morena a mo nea tsohle tseo a di kopileng, kahobane letsoho la 

Jehova, Modimo wa hae, le ne le le ho yena. 

7Ba bang ba bana ba Iseraele, baprista, le Balevi, le dibini, le balebedi ba menyako, le 

ba Banethinime, ba nyolohela Jerusalema le yena, e le ka selemo sa bosupa sa ho busa 

ha Artakserksese. 

8A fihla Jerusalema ka kgwedi ya bohlano, e le ka selemo sa bosupa sa morena. 

9A qala ho tloha Babilona ka la pele la kgwedi ya pele, a fihla Jerusalema ka le qalang 

kgwedi ya bohlano, kamoo letsoho le molemo la Modimo le nnileng la eba ho yena 

kateng. 

10Hobane Esdrase o ne a sekehetse pelo ya hae ho batla molao wa Jehova le ho etsa ka 

wona, le ho ruta Baiseraele melao le dikahlolo. 

11Ke yona kopi ya lengolo leo morena Artakserksese a kileng a le nea Esdrase, 

moprista le mongodi, mongodi wa ditaelo tsa Jehova le wa melao ya hae e laetsweng 

Baiseraele. 

12Ha thwe: Ke le Artakserksese, morena wa marena, ke ngolla Esdrase, moprista le 

mongodi ya phethehileng molaong wa Modimo wa mahodimo. Jwalojwalo. 

13Ke laela hore bohle ba mmusong wa ka, bao e leng ba setjhaba sa Iseraele, le 

baprista ba bona le Balevi, ba ratang ho kgutlela Jerusalema ka thato ya bona le 

wena, Esdrase, ke re ba ka tsamaya. 

14O rongwa ke morena le banna ha hae ba supileng ba lekgotla ho ya hlahloba Juda le 

Jerusalema, kamoo ho laetsweng molaong wa Modimo wa hao kateng oo o o 

tshwereng matsohong a hao; 

15le ho ya le silefera le kgauta tseo morena le banna ba hae ba lekgotla ba di 

ntsheditseng Modimo wa Iseraele ka ho rata, oo tulo tsa wona di leng Jerusalema; 

16le silefera le kgauta tseo o ka di fumanang seterekeng sohle sa Babilona, hammoho 

le dimpho tse tla ntshetswa ntlo ya Modimo o Jerusalema ke setjhaba le baprista ka ho 

rata ha bona. 

17Ka baka leo, o ke o phakise o reke ka tjhelete tseo dipoho, le dipheleu, le dikonyana, 

le dinyehelo tsa tsona le dino tsa tsona, mme o di hlahise aletareng ya ntlo ya Modimo 

wa lona o Jerusalema. 

18Haele silefera le kgauta tse ka salang, wena le banabeno le tla sebetsa ka tsona ka 

thato ya Modimo wa lona, kamoo ho tla bona lona kateng. 

19Haele mesebetsi eo o e neilweng ya tshebeletso ya ntlo ya Modimo wa hao, o e bee 

pontsheng ya Modimo o Jerusalema. 

20Tse ding tse ka batlelwang ntlo ya Modimo wa hao, tseo o tshwanetseng ho di ntsha 

o hle o di nke tlung ya bobolokelo ya morena. 

21Mme nna ke le morena Artakserksese, ke laela lona bohle ba mose wane ho noka, 

ba bolokang matlotlo a ka, hore le phakise le etse kahohle kamoo Esdrase, moprista le 

mongodi ya masene molaong wa Modimo wa mahodimo o tla kopa kateng, 

22ho kgutla talenteng tse lekgolo tsa silefera, le dikoreng tse lekgolo tsa koro, le 

dibatheng tse lekgolo tsa veine, le dibatheng tse lekgolo tsa ole, ka letswai le se nang 

ho ngolwa bongata. 

23Tsohle tse laetsweng ke Modimo wa mahodimo di ke di etsetswe ntlo ya Modimo 

wa mahodimo ka mokgwa o phethehileng, hore kgalefo ya wona e tle e se ke ya eba 

hodima mmuso le morena le bara ba hae. 

24Hape, re a le tsebisa hore, haele baprista bohle, le Balevi, le dibini, le balebedi ba 

menyako, le Banethinime, le bahlanka ba ntlo eo ya Modimo, ba se ke ba ntshiswa 

lekgetho, leha e le sethabathaba, kapa kabelo. 

25Haele wena, Esdrase, ka bohlale ba Modimo wa hao boo o nang le bona, o ke o bee 

baahlodi le bahlahlobi ba ahlolang setjhaba sohle se mose wane ho noka, e leng bohle 

ba tsebang melao ya Modimo wa hao; haele e mong le e mong ya sa e tsebeng, le mo 

rute yona. 

26Mang le mang ya sa etseng ka molao wa Modimo wa lona le ka molao wa morena, a 

ahlolwe kapele, kapa a bolawe, kapa a lelekwe, kapa ho jewe ntho tsa hae, kapa a 

hlahlelwe teronkong. 

27Ho bokwe Jehova, Modimo wa bontata rona, ya beileng taba tse kalo, pelong ya 

morena tsa hore ho kgabiswe ntlo ya Jehova ya Jerusalema, 

28ya mphumanisitseng mohau ho morena, le ho banna ba hae ba lekgotla, le ho 

mahosana wohle a matla a morena! Haele nna, ka nna ka ipha matla, kamoo letsoho la 

Jehova, Modimo wa ka, le neng le ntse le le ho nna kateng; ka ba ka phutha baholo ba 

Iseraele, hore ba nyolohe hammoho le nna. 

ESDRASE 8 

Ba tlileng le Esdrase. 

1Ke tsena dihlooho tsa matlo a bontata bona, hape ke ana mangolo a masika a ba 

nyolohileng Babilona le nna, mehleng ya puso ya morena Artakserksese: 

2Ho bara ba Finease, ke Gershome; ho bara ba Ithamare, ke Daniele; ho bara ba 

Davida, ke Hatthushe; 

3ho bara ba Shekania, ke Sakaria wa bara ba Pareoshe, ya kileng a ngolwa hammoho 

le ba batona ba lekgolo le nang le mashome a mahlano; 

4ho bara ba Pakathe-Moabe, ke Eliwenai, mora Serahia, a ena le ba batona ba 

makgolo a mabedi; 

5ho bara ba Shekania, ke mora Jakasiele, a ena le ba batona ba makgolo a mararo; 

6ho bara ba Adine, ke Ebede, mora Jonathane, a ena le ba batona ba mashome a 

mahlano; 

7ho bara ba Elame, ke Esaia, mora Athalia, a ena le ba batona ba mashome a supileng; 

8ho bara ba Shefathia, ke Sebadia, mora Mikaele, a ena le ba batona ba mashome a 

robileng meno e le mmedi; 

9ho bara ba Joabe, ke Abdiase, mora Jehiele, a ena le ba batona ba makgolo a mabedi 

a nang le leshome le metso e robileng meno e le mmedi; 

10ho bara ba Shelomithe, ke mora Josifia, a ena le ba batona ba lekgolo le nang le 

mashome a tsheletseng; 

11ho bara ba Bebai, ke Sakaria, mora Bebai, a ena le ba batona ba mashome a mabedi 

a metso e robileng meno e le mmedi; 

12ho bara ba Asgade, ke Johanane, mora Hakkathane, a ena le ba batona ba lekgolo le 

nang le leshome le le leng; 

13ho bara ba Adonikame, e leng ba ho qetella, ke ana mabitso a bona: Elifelethe, 

Jeiele, le Shemaia, ba ena le ba batona ba mashome a tsheletseng; 

14ho bara ba Bigvai, ke Uthai le Sabbude, ba ena le ba batona ba mashome a supileng. 

15Ka ba phutha nokeng e mathelang Ahava, mme ra emisa teng tshiu tse tharo; eitse 

ha ke hlahloba setjhaba le baprista, ke se ke ka fihlela le a mong wa bara ba Levi. 

16Yaba ke romela ho bitsa Eliesere, Ariele, Shemaia, Elnathane, Jaribe, Elnathane, 

Nathane, Sakaria, le Meshullame, e leng dihlooho, le Jojaribe le Elnathane, banna ba 

kelello; 

17ka ba laetsa bakeng sa Iddo, kgosana ya nahanyana ya Kasifia, ka ba nea ditaba tseo 

ba tla di bolella Iddo, le ngwanabo, le Banethinime ba ahileng nahanyaneng ya 

Kasifia, ka re, ba re tlisetse ba tlang ho tshwara tshebeletso ya ntlo ya Modimo wa 

rona. 

18Kamoo letsoho le molemo la Modimo wa rona le neng le ntse le le ho rona kateng, 

ba re tlisetsa monna ya kelello wa bara ba Mahadi, mora Levi, mora Iseraele, e leng 

Sherebia le bara ba hae le banababo, ba entseleshome le metso e robileng meno e le 

mmedi; 

19e mong ke Hashabia, a ena le Esaia wa bara ba Merari, le banababo le bara ba bona, 

ba entse mashome a mabedi. 

20Ha tla le Banethinime ba makgolo a mabedi a mashome a mabedi ba kgethilweng ka 

mabitso kaofela a bona, e le bara ba Banethinime bao Davida le dihlooho ba neng ba 

ba neetse tshebeletso ya Balevi. 

21Yare re sa le nokeng ya Ahava, ka bolela tsatsi la ho itima dijo, re tle re ikokobetse 

pela Modimo wa rona, hore re ikopele ho wona leeto le letle la rona, le la bana ba 

rona, le la ntho tsohle tsa rona. 

22Hobane ke ne ke le dihlong tsa ho kopa sehlopha sa bahlabani le bapalami ho 

morena ho re lwantshetsa dira tseleng, etswe re ne re boleletse morena, ra re: Letsoho 

la Modimo wa rona le emela bohle ba o batlang, athe matla le bohale ba wona di 

lwantsha bohle ba o furallang. 

23Ra itima dijo jwalo, mme ra batla thuso ho Modimo wa rona, mme wa re utlwa. 

24Yaba ke kgetha baprista ba leshome le metso e mmedi ba dihlooho, e le Sherebia, le 

Hashabia, le banababo bona ba leshome; 

25ka ba lekanyetsa boima ba silefera le kgauta, le ba mesebetsi e leng kabelo e 

abetsweng ntlo ya Modimo wa rona ke morena le banna ba hae ba lekgotla le 

mahosana a hae le Baiseraele bohle ba neng ba le teng. 

26Ka di lekanya, mme ka ba nea talenta tsa silefera tse makgolo a tsheletseng a 

mashome a mahlano, le mesebetsi ya silefera e etsang talenta tse lekgolo, le talenta tsa 

kgauta tse lekgolo; 

27le mehope e mashome a mabedi ya kgauta, e theko ya didarike tse sekete; le dipitsa 

tse pedi tsa koporo e hlwekileng, tse benyang jwaloka kgauta, tse kang kgauta ka 

theko. 

28Ka re ho bona: Le kgethetswe Jehova; dipitsa le tsona di kgethehile; ha e le silefera 

le kgauta, ke mpho e etseditsweng Jehova, Modimo wa bontata lona, ka ho rata. 

29Fadimehang, le di boloke, ho fihlela mohla le tla lekanya boima ba tsona pontsheng 

ya dihlooho tsa baprista le Balevi, le dihloho tsa matlo a bontata Iseraele, hae 

Jerusalema, kamoreng tsa ntlo ya Jehova. 

30Ha ho le jwalo, baprista le Balevi ba amohela silefera le kgauta le mesebetsi e meng, 

ka boima ba tsona, e le hore ba tle ba di ise Jerusalema, tlung ya Modimo wa rona. 

31Ra tloha nokeng ya Ahava ka la leshome le metso e mmedi la kgwedi ya pele, re 

lebile Jerusalema. Letsoho la Modimo wa rona la nna la eba ho rona, mme wa re 

namolela matsohong a dira le ho ba re laletseng tseleng. 

32Ra ba ra fihla Jerusalema, ra kgatholoha tshiu tse tharo teng. 

33Ka letsatsi la bone, ra lekanya boima ba silefera le kgauta le mesebetsi, re le ka 

tlung ya Modimo wa rona, ra di neela matsohong a moprista Meremothe, mora Uria, 

ba ena le Eleasare, mora Finease, le Josabade, mora Joshua, le Noadia, mora Binnui, e 

leng Balevi, 

34ka palo le ka boima ba tsona tsohle; boima ba tsohle ba ba ba ngolwa hona mohlang 

oo. 

35Yaba ba kgoleho ba neng ba kgutlile kgolehong, ba hlabela Modimo wa Iseraele 

mahlabelo a ditjheso; ha hlabelwa Baiseraele bohle dipoho tse leshome le metso e 

mmedi, le dipheleu tse mashome a robileng mono o le mong a metso e tsheletseng, le 

dikonyana tse mashome a supileng a metso e supileng, le diphooko tse leshome le 

metso e mmedi tsa sehlabelo sa sebe; tsohle tsa hlabelwa Jehova ka mokgwa wa 

ditjheso. 

36Hape, ba nea matona a morena le babusisi ba mose o kwano ho noka ditaelo tsa 

morena. Yaba bao ba emela setjhaba le ntlo ya Modimo. 

ESDRASE 9 

Dillo le thapelo tsa Esdrase bakeng sa ba nyetseng basadi ba baditjhaba. 

1Taba tseo hobane di fele, dihlooho tsa atamela ho nna, tsa re: Setjhaba sa Iseraele le 

baprista le Balevi ha ba ka ba ikgetha ho ditjhaba tse dinaheng tse ka mathoko, ba 

mpa ba entse ka manyala a tsona, e leng Bakanana, le Bahethe, le Baferese, le 

Bajebuse, le Baammone, le Bamoabe, le Baegepeta, le Baamore. 

2Ke mona ba nyetse baradi ba bona, ba ba nyadisitse le bara ba bona, mme mofuta o 

halalelang o se o itswakantse le ditjhaba tsa naha tseo. Boikgantsho boo bo qadilwe ke 

dihlooho le bahlahlobi. 

3Eitse ha ke utlwa lentswe leo, ka hahola kobo ya ka le kojwana, ka hlotha moriri wa 

hlooho ya ka le ditedu tsa ka, mme ka dula fatshe ke tshohile. 

4Ha phuthehela ho nna bohle ba thothometswang ke mantswe a Modimo wa Iseraele, 

ka baka la boikgantsho jwa ba kgutlileng kgolehong; mme ka dula fatshe ke tshohile, 

ya ba ya eba nako ya sehlabelo sa mantsiboya. 

5Ka nako ya sehlabelo sa mantsiboya, ka ema hona boikokobetsong ba ka, kobo ya ka 

le kojwana ya ka di hahotswe; ka kgumama ka mangole, ka otlollela matsoho a ka ho 

Jehova, Modimo wa ka, 

6ka re: Oho, Modimo wa ka, ke swabile, ke dihlong tsa ho emisetsa sefahleho sa ka ho 

wena, Modimo wa ka! Hobane makgopo a rona a totile ho feta dihlooho tsa rona, 

molato wa rona a hodile ho ya fihla mahodimong. 

7Haesale le mehleng ya bontata rona, re bile molato haholo ho fihlela kajeno. Ke ka 

baka la makgopo a rona, rona le marena a rona le baprista ba rona, re kileng ra neelwa 

matsohong a marena a dinaha tseo, ra neelwa lerumo le kgoleho le tshenyeho le 

dihlong, jwalokaha ho le jwalo le kajeno. 

8Mme jwale, Jehova, Modimo wa rona, o re hauhetse ka motsotso o seng mokae, hore 

a tle a re siele masala a seng makae, le ho re etsetsa setshabelo nqalong ya hae e 

kgethehileng, hore Modimo wa rona o boele o edise mahlo a rona le ho tsosa bophelo 

ba rona hanyenyane, kgolehong ya rona. 

9Efela re bafo; empa le bofong ba rona, Modimo wa rona ha o a ka wa re lahla, wa 

mpa wa re fumantsha mohau ho marena a Persia, hore o tle o boele o re pholose, mme 

ntlo ya Modimo wa rona e tle e hahuwe, le dithako tsa yona di tle di tsoswe, e le hore 

re boele re rue lerako Juda le Jerusalema. 

10Oho, Modimo, re tla reng jwalo kamora taba tsena? Hobane re furaletse melao ya 

hao, 

11eo o re laetseng yona ka bahlanka ba hao baporofeta, wa re: Lefatshe leo le tlang ho 

kena ho lona ho le rua, ke lefatshe le silafaditsweng ke ditshila tsa ditjhaba tsa dinaha 

tseo le ke manyala ao ditjhaba tseo di le tlatsitseng ka wona ditshileng tsa tsona, ho 

qala pheletsong e nngwe ho isa pheletsong e nngwe. 

12Oho, jwale, le se ke la nea bara ba bona baradi ba lona, mme le se ke la nkela bara 

ba lona baradi ba bona; le se ke la batla setswalle sa bona, leha e le matlotlo a bona le 

ka mohla o le mong, le tle le tsebe ho ipha matla, mme le je monono wa naha, le be 

le e siele bana ba lona e be lefa ka ho sa feleng. 

13Haele moo re se re kile ra hlahelwa ke tse ngata ka baka la ketso tsa rona tse mpe, le 

ka baka la melato e meholo ya rona, kanthe wena, Modimo wa rona, o kile wa re 

hauhela, o sa ka wa re otla ka kotlo e lekanang le makgopo a rona, o bile o re 

boloketse masala a makalo, 

14re boela re tlola melao ya hao jwang, le ho itswakanya le ditjhaba tseo tse manyala, 

ka ho nyallana le tsona? Na o ke ke wa re halefela, o be o re timetse, o se ke wa siya 

le masala, leha e le ya phonyohang na? 

15Oho, Jehova, Modimo wa Iseraele, o lokile; rona re setse re le masala a 

phonyohileng jwalokaha ho le jwalo le kajeno. Ke rona mona, re eme pela hao re le 

molato; athe ha ho ya ka emang pela hao a le jwalo! 

ESDRASE 10 

Ho lelekwa basadi ba baditjhaba. 

1Esdrase a re a sa ntsane a rapela, a ipolela, a lla a kgumame pela ntlo ya Modimo, ha 

bokana ho yena phutheho e kgolo haholo ya Baiseraele, ho le banna le basadi le bana; 

setjhaba se ne se lla habohloko haholo. 

2Yaba Shekania, mora Jehiele, wa bara ba Elame, o bua, a re ho Esdrase: Re 

ikgantsheditse Modimo wa rona, re nyetse basadi basele ba ditjhaba tsa lefatshe lena; 

leha ho le jwalo, tshepo e sa le teng bakeng sa Iseraele hodima taba eo. 

3A re keng re hlabe selekane le Modimo wa rona, sa ho kgutlisa basadi bao bohle le 

bana ba tswetsweng ke bona, jwalokaha ho eleditse monghadi wa ka le ba 

thothometswang ke molao wa Modimo wa rona, mme hona ho ke ho etswe ka molao. 

4Ema, hobane taba ena ke ya hao; re tla o emela, o iphe matla, o sebetse. 

5Yaba Esdrase o ema, a hlaphantsha dihlooho tsa baprista le tsa Balevi le tsa 

Baiseraele bohle, hore ba tle ba etse ka polelo eo; mme ba hlapanya. 

6Esdrase a ntoo tloha pela ntlo ya Modimo, a kena kamoreng ya Johanane, mora 

Eliashibe. Eitse hobane a kene teng, a se ke a ja bohobe, a se ke a nwa metsi, 

kahobane a ne a hlomohile ke boikgantsho jwa ba kgutlileng kgolehong. 

7Yaba ba hlabela bohle ba kgutlileng kgolehong mokgosi, Juda le Jerusalema, ha 

thwe, ba phuthehele Jerusalema; 

8le hore mang le mang ea sa tleng ka tshiu tse tharo, ka morero wa dihlooho le baholo 

ntho tsohle tsa hae di tle di jewe, yena a tle a kgaolwe phuthehong ya ba kgutlileng 

kgolehong. 

9Yaba batho bohle ba Juda le ba Benjamine ba phuthehela Jerusalema ka tshiu tse 

tharo, e le ka kgwedi ya boroba mono o le mong, ka letsatsi la mashome a mabedi la 

kgwedi; setjhaba sohle sa tla, sa dula lepatlelong le pela ntlo ya Modimo, se ntse se 

thothomela ka baka la taba e leng teng le ka baka la dipula. 

10Yaba moprista Esdrase o ema, a re ho bona: Le ikgantshitse ka ho nyala basadi 

basele, mme kahoo le ekeditse molato wa Iseraele. 

11Jwale ipoleleng molato wa lona pela Jehova, Modimo wa bontata lona, le etse thato 

ya hae, le ikgethe ho ditjhaba tsa lefatshe le ho basadi basele. 

12Yaba phutheho yohle e araba ka mantswe a phahameng, ya re: E, e ka kgona re etse 

jwalokaha o boletse. 

13Empa setjhaba se seholo; hape, ke nako ya dipula tse kgolo; ha ho kamoo re ka 

emang kantle kateng; hape, hase mosebetsi wa tsatsi le le leng, kapa wa matsatsi a 

mabedi, re tswe re le bangata haholo ba sitilweng tabeng ena. 

14A ho ke ho eme dihlooho tsa rona bakeng sa phutheho yohle, mme bohle ba 

nyetseng basadi basele metseng ya bona ba ke ba tle ka dinako tse tla bewa, ba tle ba 

ena le baholo ba motse o mong le o mong le baahlodi ba bona, ho fihlela bohale ba 

kgalefo ya Modimo wa rona bo ba bo kgeloswa hodima rona bakeng sa taba ena. 

15Empa Jonathane, mora Asaele, le Jahsia, mora Thikva, ba hana moo, ba emelwa ke 

Meshullame le Molevi Shabthai. 

16Haele ba kgutlileng kgolehong, bona ba etsa. Moprista Esdrase, le banna ba bang, 

bao e leng dihlooho tsa matlo a bontata bona, ba kgethwa ka matlo a bontata bona, 

mme bohle ba bolelwa ka mabitso a bona. Ba tla hammoho ka tsatsi le qalang kgwedi 

ya leshome, ho botsisisa taba ena. 

17Ka tsatsi le qalang kgwedi ya pele, ba qetella taba tsa banna ba nyetseng basadi 

basele. 

18Ha fumanwa bara ba bang ba baprista ba nyetseng basadi basele. Ho bara ba Joshua, 

mora Jotsadake, le ho banababo, ke Maaseia, Eliesere, Jaribe, le Gedalia. 

19Bona ba ntsha matsoho, ba itlama jwalo hore ba tla kgutlisa basadi ba bona; mme 

kahobane ba ne ba le molato, ba hlabela molato wa bona sehlabelo sa pheleu e ntjha. 

20Ho bara ba Immere, ke Hanani, le Sebadia. 

21Ho bara ba Harime, ke Maaseia, Elia, Shemaia, Jehiele, le Osiase. 

22Ho bara ba Pashkure, ke Eliwenai, Maaseia, Ishmaele, Nethaneele, Josabade, le 

Eleasa. 

23Ho Balevi, ke Josabade, Shimei, le Kelaia, kapa Kelitha, Pethahia, Juda le Eliesere. 

24Hara dibini, ke Eliashibe. Ho balebedi ba menyako, ke Shallume, le Theleme, le 

Uri. 

25Haele Baiseraele, ho bara ba Pareoshe, ke Ramia, Jissia, Malkija, Mijamine, 

Eleasare, Malkija, le Benaia. 

26Ho bara ba Elame, ke Matthania, Sakaria, Jehiele, Abdi, Jeremothe, le Elia. 

27Ho bara ba Satthu, ke Eliwenai, Eliashibe, Matthania, Jeremothe, Sabade, le Asisa. 

28Ho bara ba Bebai, ke Johanane, Hanania, Sabbai le Athlai. 

29Ho bara ba Bani, ke Meshullame, Malluke, Adaia, Jashube, Sheale, le Ramothe. 

30Ho bara ba Pakathe-Moabe, ke Adna, Kelale, Benaia, Maaseia, Matthania, 

Betsaleele, Binnui, le Manasse. 

31Ho bara ba Harime, ke Eliesere, Jishija, Malkija, Shemaia, Simeone, 

32Benjamine, Maluke, le Shemaria. 

33Ho bara ba Hashume, ke Matthenai, Matthattha, Sabade, Elifelethe, Jeremai, 

Manasse, le Shimei. 

34Ho bara ba Bani, ke Maadai, Amrame, le Uele, 

35Benaia, Bedeia, Keluhu, 

36Vania, Meremothe, Eliashibe, 

37Matthania, Matthnai, Jaasai, 

38Bani, Binnui, Shimei, 

39Shelemia, Nathane, Adaia, 

40Maknadbai, Shashai, Sharai, 

41Asareele, le Shelemia, Shemaria, 

42Shallume, Amaria, le Josefa. 

43Ho bara ba Nebo, ke Jehiele, Matthitthia, Sabade, Sebina, Jaddai, Joele, le Benaia. 



818 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

44Bao kaofela ba ne ba nkile basadi basele, mme ba bang ho bona ba ne ba bile ba 

tswaletswe bana ke basadi bao. 

NEHEMIA 

NEHEMIA 1 

Nehemia o rapella bana ba Iseraele. 

1Mantswe a Nehemia, mora Hakalia, ke wona ana: Kgweding ya Kislefe, selemong sa 

mashome a mabedi, ka re ke sa ntsane ke le Susane, motse wa moreneng, 

2ha fihla Hanani, e mong wa banabeso, ba ena le banna ba bang ba Juda; ka ba botsa 

taba tsa Bajuda ba phonyohileng, e leng masala a setseng a kgoleho, le tsa Jerusalema; 

3ba re ho nna: Masala a setseng a kgoleho, a ahilengnaheng yane, a mahlomoleng a 

maholo le sekgobong; lerako la Jerusalema le ntse le le dikgeo, le mamati a teng a 

dutse a tjhele ke mollo. 

4Eitse ha ke utlwa taba tseo, ka dula ka lla, mme ka hlola bofifing ditshiu tse 

ngatanyana; hape ka itima dijo, ka rapela pela Modimo wa mahodimo, 

5ka re: Jo! Jehova, Modimo wa mahodimo, Modimo o moholo, o tshabehang, o 

bolokelang ba o ratang, ba bolokang melao ya hao, selekane le mohau! 

6Oho hle, tsebe ya hao a e ke e sekehwe, mme mahlo a hao a ke a tutubolohe, o tle o 

utlwe thapelo ya mohlanka wa hao eo ke ntseng ke e nyolosetsa ho wena mehleng ya 

jwale, motshehare le bosiu ke rapella ka yona bahlanka ba hao, bana ba Iseraele, ke 

ntse ke bolela dibe tsa bana ba Iseraele, tseo re o sitetsweng ka tsona. Hobane nna le 

ntlo ya ntate, re sitilwe. 

7Re o entse hampe haholo; ha re a ka ra boloka ditaelo le melao le dikahlolo tseo o di 

laetseng mohlanka wa hao Moshe. 

8Elellwa hle lentswe leo o kileng wa le laela mohlanka wa hao Moshe, wa re: Etlare 

ha le ikgantsha, ke tla le qhalanyetsa hara ditjhaba! 

9empa ha le sokolohela ho nna, le boloka melao ya ka, le e etsa, esita leha le be le 

leleketswe pheletsong ya mahodimo, ke tla le bokella teng, ke le busetse nqalong eo 

ke e kgethileng ho bea lebitso la ka ho yona. 

10Jwale, bao ke bahlanka ba hao, ke setjhaba sa hao, seo o se lopolotseng ka matla a 

hao a maholo le ka letsoho la hao le matla. 

11Oho hle, Jehova, tsebe ya hao a e ke e sekehele thapelo ya mohlanka wa hao le 

thapelo ya bahlanka ba hao ba ithatetseng ho tshaba lebitso le hao; o ke o atlehise 

mohlanka wa hao kajeno, mme o mo fumantshe mohau pela monna eno. Ke ne ke le 

moqhatsetsi wa morena. 

NEHEMIA 2 

Nehemia o tla Jerusalema. 

1Kgweding ya Nisane, ka selemo sa mashome a mabedi sa ho busa ha Artakserksese, 

eitse ha veine e le pela hae ka nka veine, ka e nea morena. Ke ne ke eso ho ka ke 

sosobana sefahleho pela hae. 

2Yaba morena o re ho nna: Sefahleho sa hao se sosobanetseng, athe ha o kule? Hona 

hase ho hong haese maswabi a pelo. Yaba ke tshoha ka ho fetisisa. 

3Ka re ho morena: Morena a ne a phele ka ho sa feleng! Na nka tlohela ho sosobana 

sefahleho jwang, haele mona motse wa mabitla a bontate o senyehile, mme mamati a 

wona a dutse a tjhele? 

4Yaba morena o re ho nna: Kopo ya hao o kopang? 

5Yaba ke rapela Modimo wa mahodimo, ka re ho morena: Ha morena a ka dumela, ha 

mohlanka wa hao a fumane mohau pela hao, o ke o nthomele Judea, motseng wa 

mabitla a bontate, ke tle ke boele ke o hahe. 

6Morena ba ena le mofumahadi wa hae a dutse pela hae, a re ho nna: Leeto la hao e tla 

ba la ditshiu tse kae, mme o tla kgutla neng? Yaba morena o dumela ho nthoma jwalo, 

ka ba ka mmalla nako e itseng. 

7Hape, ka re ho morena: Ha morena a dumela, nke ke newe mangolo a yang 

ho babusisi ba mose wane ho noka, ba tle ba nnee tsela, ke be ke fihle Judea. 

8Hape, nke ke newe lengolo le yang ho Asafe, mohlahlobi wa moru wa morena, hore 

a tle a nnee difate tsa ho etsa mamati a menyako ya qhobosheane eo e leng ya ntlo ya 

Jehova, le a marako a motse, le a ntlo eo ke tla dula ho yona. Morena a mpha mangolo 

ao, kamoo letsoho le molemo la Modimo wa ka le neng le ntse le le ho nna kateng. 

9Yaba ke fihla ho babusisi ba mose wane ho noka, ka ba nea mangolo a morena. 

Hape, morena o ne a romile balaodi ba bang ba makgotla le bapalami ho mphelehetsa. 

10Sanballate Mohorone, le Tobia mohlanka wa Moammone, ba swaba ka ho fetisisa 

ha ba utlwa hobane ho fihlile monna ya tla etsa bana ba Iseraele hantle. 

11Ka fihla Jerusalema, mme ka dula tshiu tse tharo. 

12Ka ntoo tloha bosiu ke ena le batho ba seng bakae, hobane ke ne ke sa ka ka bolella 

motho seo Modimo wa ka o se beileng pelong ya ka hore ke se etsetse Jerusalema; 

hape ho ne ho se pelesa e nngwe ho nna haese pelesa eo ke neng ke e palamile. 

13Ka tswa bosiu ka monyako wa Sekgutlo, ka lebanqa sedibeng sa Drakone le nqa 

monyako wa Moitedi; ka qamaka marako a Jerusalema kamoo a leng dikgeo kateng, 

le mamati a teng kamoo a dutseng a tjhele kateng. 

14Yaba ke fetela nqa monyakong wa Sediba, le letsheng la morena, empa ho ne ho se 

moo pelesa eo ke e palamileng e ka fetsang le teng. 

15Hape, bosiung bona boo, ka nyolosa molapo, ke ntse ke qamaka lerako, ka ntoo 

kgutla, ka kena ka monyako wa Sekgutlo; ka boya jwalo. 

16Mahosana a ne a sa tsebe moo ke ileng, le seo ke se etsang; ke ne ke eso ho bolelle 

Bajuda, leha e le baprista, le baholo, le mahosana, le ba bang ba sebetsang mosebetsi. 

17Yaba ke re ho bona: Le bona tsietsi eo re leng ho yona, kamoo Jerusalema a 

senyehileng kateng, le kamoo mamati a teng a dutseng a tjhele kateng. Tloong, ha re 

tsoseng lerako la Jerusalema, re tle re se hlole sekgobong. 

18Hape, ka ba hlalosetsa kamoo letsoho le molemo la Jehova, Modimo wa ka, le leng 

ho nna kateng, ka ba phetela le mantswe ao morena a buileng le nna ka wona. Yaba ba 

re: A re tloheng, re hahe. Mme ba ikgothaletsa ho etsa mosebetsi oo o motle. 

19Eitse ha Sanballate Mohorone, le Tobia mohlanka wa Moammone, le Gesheme 

Moarabe, ba utlwa taba tseo, ba soma ka rona, ba re nyedisa, ba re: Keng, hoo le ho 

etsang? Hleka le rata ho ikgantshetsa morena na? 

20Ka ba fetola, ka re ho bona: Modimo wa mahodimo ke wona o tla re atlisa; ka baka 

leo, rona re leng bahlanka ba wona, re se re ya tsoha, re haha; haele lona, ha le na 

kabelo, leha e le tokelo, leha e le keletso Jerusalema. 

NEHEMIA 3 

Ho tsoswa marako a Jerusalema. 

1Yaba Eliashibe, moprista e moholo, le baprista banababo, ba tloha, ba haha monyako 

wa Dinku; ba o kgethela Jehova, mme ba kenya mamati a wona; hape, ba 

kgethela Jehova sekoto sa lerako ho isa toreng ya Hammea, le ho isa toreng ya 

Hananeele. 

2Mabapa le bona, ha haha banna ba Jeriko, mme mabapa le bao, ha haha Sakkure, 

mora Imri. 

3Monyako ya Dihlapi wona wa hahuwa ke bara ba Hassenaa; ba etsa difate tsa wona, 

ba kenya le mamati le dinotlolo le mekwallo. 

4Mabapa le bona, ha lokisa Meremothe, mora Uria, mora Hakkotse. Mabapa le bona, 

ha lokisa Meshullame, mora Berekia, mora Meshesabeele; mabapa le bona, ha lokisa 

Tsadoke, mora Baana; 

5mabapa le bona, ha lokisa ba Tekowa; empa baholo ba bona ha ba ka ba dumela ho 

tlatsa mosebetsing wa monga bona. 

6Monyako wa Kgale wona wa lokiswa ke Jojada, mora Pasea, le Meshullame, mora 

Besodia; ba bea difate tsa wona, mme ba kenya mamati le dinotlolo le mekwallo. 

7Mabapa le bona, ha lokisa Melatia wa Gibeone, le Jadone wa Meronothe, le batho ba 

Gibeone le Mitspe, ba kalosong ya mmusisi ya mose o kwano ho noka. 

8Mabapa le bona, ha lokisa Ussiele, mora Harhaia, setei sa kgauta; mabapa le yena, ha 

lokisa Hanania, e mong wa baetsi ba dinoko. Ba lokisa lerako la Jerusalema jwalo, ho 

isa lerakong le sephara. 

9Mabapa le bona, ha lokisa Refaia, mora Hure, monga karolo e nngwe ya setereke sa 

Jerusalema. 

10Mabapa le bona, ha lokisa Jedaia, mora Harumafe; hape, a lokisa le maloka le ntlo 

ya hae; mabapa le yena, ha lokisa Hattushe, mora Hashabnia. 

11Haele Malkija, mora Harime, le Hashube, mora Pakathe-Moabe, ba lokisa sekoto se 

seng le tora ya Dibopi. 

12Mabapa le bona, ha lokisa Shallume, mora Halloheshe, monga karolo e nngwe ya 

setereke sa Jerusalema, e le yena le baradi ba hae. 

13Monyako wa Sekgutlo wona wa lokiswa ke Hanune le ba ahileng Sanowa; ba o 

haha, mme ba kenya mamati a wona le dinotlolo le makwallo; ba etsa ditswe tse 

sekete tsa lerako, ho ya fihla monyakong wa Moitedi. 

14Monyako wa Moitedi wona wa lokiswa ke Malkija, mora Rekabe, monga setereke 

sa Bethe-Hakkereme; a o haha, mme a kenya mamati a wona le dinotlolo le 

mekwallo. 

15Monyako wa Sediba wona wa lokiswa ke Shallume, mora Kole-Hose, monga 

setereke sa Mitspe; a o haha, a o rulela, a kenya le mamati a wona le dinotlolo le 

mekwallo; hape, a etsa lerako la letsha la Silowe, pela tshimo ya morena, ho ya fihla 

methating e theohang motseng wa Davida. 

16Kapele ho eo, ha lokisa Nehemia, mora Asbuke, monga sekoto se seng sa setereke 

sa Bethe-Tsure, ho ya fihla mabitleng a Davida, le ho ya fihla letsheng le hahilweng, 

le ho ya fihla tlung ya bahale. 

17Kapele ho eo, ha lokisa Balevi, e leng Rehume, mora Bani; mabapa le eo, ha lokisa 

Hashabia, monga sekoto se seng sa setereke sa Keila, a etsetsa ba setereke sa hae. 

18Kapele ho eo, ha lokisa banababo bona, e leng Bavvai, mora Henadade, monga 

sekoto se seng sa setereke sa Keila. 

19Mabapa le eo, ha lokisa Esere, mora Joshua, monga Mitspe, a lokisakoto se seng sa 

lerako, a qala mabapa le moepa wa ntlo ya dihlomo koung ya lerako. 

20Kapele ho eo, Baruke, mora Sabbai, a lokisa koto se seng ka mafolofolo, ho tloha 

koung ya lerako ho ya fihla monyakong wa ntlo ya moprista e moholo Eliashibe. 

21Kapele ho eo, Meremothe, mora Uria, mora Hakkotse, a lokisa sekoto se seng, ho 

tloha monyakong wa ntlo ya Eliashibe, ho ya kgutla phellong ya ntlo ya Eliashibe. 

22Kapele ho bao, ha lokisa baprista ba Lehwatata. 

23Kapele ho bao, ha lokisa Benjamine le Hashube, maloka le ntlo ya bona. Kapele ho 

bona, ha lokisa Asaria, mora Maaseia, mora Anania, maloka le ntlo ya hae. 

24Kapele ho eo Binnui, mora Henadade, a lokisa sekoto se seng, ho tloha tlung ya 

Asaria, ho ya fihla koung le sekgutlong. 



823 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

25Palale, mora Usai, yena a qala mabapa le kou le tora e hlahelang kantle pela ntlo e 

phahameng ya morena, e okametseng lebala la teronko. 

26Kapele ho eo, ha haha Pedaia, mora Pareoshe. Le bona Banethinime ba haha moo ba 

dutseng teng, leralleng, ho ya fihla maloka le monyako wa Metsi nqa botjhabatsatsi, e 

maloka le tora e hlahelang kantle. 

27Kapele ho bao, ba Tekowa ba haha sekoto se seng sa lerako, ba qala maloka le tora 

e kgolo e hlahelang kantle, ho ya fihla lerakong la Ofele. 

28Kapele ho monyako wa Dipere, baprista ba lokisa e mong le e mong maloka le ntlo 

ya hae. 

29Kapele ho bona, Tsadoke, mora Immere, a lokisa maloka le ntlo ya hae; kapele ho 

eo, ha lokisa Shemaia, mora Shekania, molebedi wa monyako wa botjhabatsatsi. 

30Kapele ho eo, Hanania, mora Shelemia, le Hanune, mora wa botshelela wa Tsalafe, 

ba lokisa sekoto se seng. Kapele ho bona, Meshullame, mora Berekia, a lokisa maloka 

le kamore ya hae. 

31Kapele ho eo, Malkija, setei sa kgauta, a lokisa ho ya fihla matlung a Banethinime 

le a bahwebi, maloka le monyako wa Hammifkade, le ho ya fihla kamoreng e 

phahameng ya kou. 

32Mahareng a kamore e phahameng ya kou le monyako wa Dinku, ha lokisa ditei tsa 

kgauta le bahwebi. 

NEHEMIA 4 

Mosebetsi wa lerako o ntse o ntshetswa pele, leha o hanelwa ke dira tsa Bajuda. 

1Eitse ha Sanballate a utlwa hobane re boetse re tsosa lerako, a belaela, a halefa 

haholo, mme a soma ka Bajuda. 

2Yaba o bua pela banababo le pela bahlabani ba Samaria, a re: Bajuda bano ba 

fokolang ba etsa eng? Na ba haha qhobosheane na? Na ba tla hlaba mahlabelo na? Na 

ba tla phetha jwale na? Na ba tla phedisa majwe ka ho a ntsha diqubung tseno tsa 

marole, haele moo a tjhele? 

3Tobia Moammone, ya neng a eme pela hae, a re: Mme seo ba se hahang, leha 

phokojwe e ka hlwella teng, e ka heletsa lerako la bona la majwe! 

4Oho, Modimo wa rona, utlwa kamoo re entsweng sekgobo kateng; o busetse dihlapa 

tsa bona hloohong tsa bona, mme o ba neele hore ba ya ho tlatlapuwa naheng ya 

kgoleho. 

5O se ke wa apesa bokgopo ba bona, mme o se ke wa hlakola sebe sa bona pela hao; 

hobane ba o halefisitse pela ba hahang. 

6Ra tsosa lerako jwalo, mme lerako lohle la kopanngwa ho isa bohareng ba lona; 

haele setjhaba, se ne se rata ho sebetsa. 

7Eitse ha Sanballate, le Tobia, le Baarabe, le Baammone, le Baashdode, ba utlwa 

hobane ho tsoswa ha marako a Jerusalema ho ntse ho tswela pele, le hobane dikgeo di 

se di batla di thibeha, ba halefa haholo, 

8ba ba ba dumellana kaofela morerong wa ho futuhela Jerusalema le wa ho o senya. 

9Empa rona, ra rapela Modimo wa rona, mme ka ho ba tshaba, ra bea balebedi 

motshehare le bosiu, hore re itshireletse ho bona. 

10Bajuda ba re: Matla a bajari a fokotse, athe marole a mangata; re fela re tla sitwa ho 

phetha lerako! 

11Athe dira tsa rona di ne di re: Ba ke ke ba tseba letho, ba ke ke ba bona letho, ho 

fihlela re ba re kena hara bona, re ba bolaya, re emisa mosebetsi. 

12Bajuda ba neng ba ahile pela bona, ba ne ba tla, ba re sebela morero oo ho fihlela 

haleshome ba etswa nqalong tsohle, ba re: E ka kgona le boele ho rona. 

13Yaba ke bea balebedisephitshaneng se kamora lerako, dibakeng tse ahlameng; ka 

bea setjhaba teng ka masika a sona, ba ena le disabole tsa bona, le marumo a bona, le 

diqha tsa bona. 

14Ka tadima, ka ema, ka re ho baholo le ho mahosana le ho ba bang ba setjhaba: Le se 

ke la ba tshaba; le mpe le hopole Morena e moholo ya tshabehang, mme le lwanele 

banababo lona, le bara ba lona, le baradi ba lona, le basadi ba lona, le matlo a lona. 

15Eitse ha dira tsa rona di utlwa hoba taba tsa bona di tsejwa ke rona,kahoo Modimo 

wa qhala morero wa bona, mme bohle ra boela lerakong, e mong le e mong 

mosebetsing wa hae. 

16Ho tloha tsatsing leo, ba bang ba bahlanka ba ka ba nna ba sebetsa mosebetsi, ba 

bang bona ba ema ba tshwere marumo, le dithebe, le diqha, le ditshireletso tsa sefuba; 

balaodi bona ba ne ba eme kamora bohle ba ntlo ya Juda. 

17Ba hahang lerako, le bajari ba tse hahang, le babelesi ba tsona, ka tsoho le leng ba 

ne ba sebetsa mosebetsi, ka le leng ba ne ba tshwere dibetsa. 

18Bohle ba hahang, e mong le e mong o ne a itlamile ka sabole lethekeng, mme o ne a 

ntse a haha jwalo; haele ya letsang terompeta, o ne a eme pela ka. 

19Ka re ho baholo le ho mahosana le ho ba bang ba setjhaba: Mosebetsi o moholo, 

hape o namile; re qadikane hodima lerako, e mong le e mong o hole le ngwanabo. 

20Ha ho le jwalo, hlong le phuthehele ho rona nqalong efe le efe eo le tla utlwa 

modumo wa terompeta o etswa teng; Modimo wa rona o tla re lwanela. 

21Ra tshwara mosebetsi jwalo, ba bang ba rona ba ntse ba tshwere marumo, ho tloha 

ka meso ho isa ha dinaledi di hlaha. 

22Hape, mohlang oo, ka re ho setjhaba: E mong le e mong a ke o hlole bosiu le 

bahlanka ba hae kahare ho Jerusalema, hore bosiu ba tle ba re thuse ho lebela, mme 

motshehare ba tshware mosebetsi. 

23Haele nna le banabeso le bahlanka ba ka le balebedi ba ntatelang, re ne re sa hlobole 

diaparo tsa rona; e mong le e mong o ne a ntse a tshwere dibetsa tsa hae ho ya 

metsing. 

NEHEMIA 5 

Setjhaba se qosa barui. — Nehemia o a se emela: molemo wa hae. 

1Ba setjhaba le basadi ba bona ba qosa banababo bona ba Bajuda ka lerata. 

2Ba bang ba ne ba re: Rona, le bara ba rona, le baradi ba rona, re bangata; re neeng 

koro, re tle re je, re phele. 

3Ba bang ba ne ba re: Rona, e ka kgona re etse masimo a rona le merara ya rona le 

matlo a rona ditebeletso; re neeng koro ka baka la tlala ena. 

4Hape, ba bang ba ne ba re: Re adimile ditjhelete ka masimo a rona le ka merara ya 

rona, re tle re ntshe lekgetho la morena. 

5Athe mmele ya rona e ka mmele ya banababo rona, bana ba rona e ka bana ba bona; 

leha ho le jwalo, rona, e ka kgona re ise bara ba rona le baradi ba rona bokgobeng; 

esita le jwale, baradi ba bang ba rona e se e le makgoba; re hloka matla a ho ithusa 

bakeng seo, kahobane masimo a rona le merara ya rona e se e le ya ba bang. 

6Eitse ha ke utlwa qoso eo le mantswe ao, ka halefa haholo. 

7Ka eletsana le pelo ya ka hore e ka kgona ke kgalemele baholo le mahosana. Ka re 

ho bona: E mong le e mong le adima banababo lona ka phahello. Yaba ke ba biletsa 

pitso e kgolo. 

8Teng, ka re ho bona: Re lopolotse banababo rona ba Bajuda, ba neng ba rekisitswe 

ditjhabeng, ka seo re neng re na le sona; mme ke lona kajeno le yang ho rekisa ka 

banababo lona! Hape, le re, ba ya ithekisa ho rona na? Yaba ba kgutsa, ba sa fumane 

taba eo ba ka fetolang ka yona. 

9Yaba ke re: Seo le se etsang hase setle. Ha ke re, le ne le tshwanetse ho tsamaya 

tshabong ya Modimo wa rona, re tle re se ke ra kgoptjwa ke ditjhaba tseo e leng dira 

tsa rona? 

10Tjhe, nna le banabeso le bahlanka ba ka, re ba adimile tjhelete le koro hodima 

phahello. A re leseleng hle phahello eo. 

11Hona kajeno, busetsang ho bona masimo a bona, le merara ya bona, le mehlware ya 

bona, le matlo a bona, le karolo ya lekgolo ya tjhelete, le ya koro, le ya veine e ntjha, 

le ya ole, eo le e nkileng ho bona ka mokgwa wa phahello. 

12Yaba ba re: Re tla ba buseletsa tsona, mme re ke ke ra ba batla letho; re tla etsa 

jwalokaha o bolela. Yaba ke bitsa baprista, ka ba hlapantsha hore ba tle ba etse ka 

polelo eo. 

13Ka udubatsa le sefuba sa seaparo sa ka, ka re: Modimo o ke o udubatse jwalo tlung 

ya hae le mosebetsing wa hae motho ka mong ya ke keng a phetha polelo ena; a fele a 

udubatswe jwalo, mme a tshollwe. Yaba phutheho kaofela e re: Ho be jwalo! Ba 

rorisa Jehova, mme setjhaba sa etsa ka polelo eo. 

14Ho hong ke hoba, haesale morena a ntaela hore ke be mmusisi wa bona naheng ya 

Juda, ho tloha selemong sa mashome a mabedi ho isa selemong sa mashome a mararo 

a metso e mmedi sa ho busa ha Artakserksese, e leng dilemo tse leshome le metso e 

mmedi, nna le banabeso, ha re a ka ra ja bohobe ba mmusisi. 

15Athe babusisi ba pele, ba nnileng ba eba teng pele ho nna ba ne ba imeditse 

setjhaba, ba nka bohobe le veine ho sona, ba nka le dishekele tse mashome a mane tsa 

silefera; hape, bahlanka ba bona ba ne ba busa ka thata hodima setjhaba; empa nna, ha 

ke a ka ka etsa jwalo ka baka la ho tshaba Modimo. 

16Hapehape, ka sebetsa mosebetsi wa lerako leo ka matla, mme ha re a ka ra rua 

masimo; le bahlanka ba ka kaofela ba ne ba bokelletswe mosebetsi. 

17Tafoleng ya ka, ho ne ho dula Bajuda le mahosana, banna ba lekgolo le nang le 

mashome a mahlano, kantle ho ba neng ba etla ba etswa ditjhabeng tse ka mathoko ho 

rona. 

18Haele ho neng ho apehelwa tsatsi le leng le le leng, ke ne ke apehelwa kgomo e 

nngwe le dinku tse tsheletseng tse kgethilweng le dikgoho; le veine e ngata e 

mefutafuta, ka leshome le leng le le leng la matsatsi. Leha ho le jwalo, bakeng sa tseo, 

ha ke a ka ka batla bohobe ba mmusisi, kahobane tshebeletso ena e ne e le boima 

hodima setjhaba sena. 

19Oho, Modimo wa ka, elellwa tsohle tseo ke di etseditseng setjhaba sena, o nketse 

hantle ka baka la tsona! 

NEHEMIA 6 

Tsietsi tse ding tse hlotsweng ke Nehemia. 

1Sanballate, le Tobia, le Gesheme Moarabe, le dira tse ding tsa rona, eitse ha ba utlwa 

hore ke tsositse lerako, le hore ha ho sekgeo se setseng ho lona, — leha ke ne ke eso 

ho kenye mamati a menyako ho fihlela motsotso oo — 

2Sanballate le Gesheme ba romela ho nna, ba re: Tloo, re teane le wena metseng ya 

sekgutlo sa Ono. Athe ba ne ba rerile hore ba tla nntsha kotsi. 

3Ka ba romela manqosa, ka re: Ke tshwerwe ke mosebetsi o moholo, ke sitwa ho 

theoha; nka emisetsang mosebetsi ka ho o tlohela le ka ho theohela ho lona? 

4Ba nthomela taba eo e le nngwe makgetlo a mane, mme le nna ka nna ka ba romela 

karabo e le nngwe. 

5Ke ha Sanballate a boela a nthomela taba eo la bohlano ka mohlanka wa hae, a tla a 

tshwere lengolo le phetlilweng letsohong la hae, 

6leo ho ngodilweng ho lona taba e reng: Ho tumile hara ditjhaba, le yena Gashmu o 

rialo, hore wena le Bajuda le rerile morero wa ho kweneha; ke kahoo o tsosang 

lerako; leshano le re, ke wena o tla ba morena wa bona, 

7o bile o beile baporofeta ho o bolela Jerusalema, ka ho re: Morena o teng Juda. Mme 

jwale, taba tseo di tla phetelwa morena; ha ho le jwalo, tloo jwale, mme re rere 

hammoho. 

8Yaba ke romela ho yena, ka re: Ha ho taba e teng ya tseo o di bolelang; o di qapile 

pelong ya hao. 

9Hobane efela bohle ba ne ba leka ho re tshosa, ba re: Matsoho a bona a tle a tepellele 

mosebetsi, hore o tle o se ke wa etswa. Oho jwale, Modimo wa ka, o ke o matlafatse 

matsoho a ka! 

10Jwale, ka kena tlung ya Shemaia, mora Delaia, mora Mehetabeele; o ne a ikwaletse 

kateng. A re ho nna: A re phutheheleng tlung ya Modimo, kahare ho tempele, mme re 

kwale mamati a tempele; hobane ba ya tla o bolaya; bosiung bona bona ba ya tla o 

bolaya. 

11Ka re: Hleka motho ya kang nna a ka baleha na? Mme o kae motho ya kang nna ya 

ka kenang tempeleng, hore a phele? Nke ke ka ba ka kena teng. 

12Ka tseba hoba Modimo ha o a ka wa mo roma, a mpile a boletse boporofeta boo ho 

ntwantsha ka jona, kahobane Sanballate le Tobia ba ne ba mo lefa. 

13Seo a neng a lefelwa sona, e ne e le hore ke tshabe, mme ke etse sebe ka ho etsa 

jwalo, ba tle ba fihlele seo ba ka senyang lebitso la ka ka sona, ka ho nketselletsa. 

14Oho, Modimo wa ka, hopola Tobia le Sanballate le diketso tsa bona, le yena Noadia 

moporofeta wa mosadi, le baporofeta ba bang ba lekileng ho ntshabisa! 

15Haele lerako, la phetheha ka la mashome a mabedi a metso e mehlano la kgwedi 

ya Elule, le sebeditswe ka matsatsi a mashome a mahlano a metso e mmedi. 

16Eitse ha dira tsohle tsa rona di utlwa, tjhaba tsohle tse re teetseng hare tsa tshoha, 

mme tsa nyahama dipelo; tsa tseba hoba mosebetsi oo o entswe ke Modimo wa rona. 

17Hape, mehleng eo, ho ne ho na le baholo ba bang ba Juda ba neng ba romela 

mangolo a mangata ho Tobia, ba boele ba fihlelwe ke mangolo a Tobia. 

18Hobane ho ne ho le batho ba bangata ba Juda ba neng ba ikopantse le yena ka kano, 

kahobane e ne e le mokgwenyana wa Shekania, mora Arake; mme mora hae Johanane 

o ne a nyetse moradi wa Meshullame, mora Berekia. 

19Hape, ba ne ba mmolela ka taba tse ntle pela ka; ba ne ba mo sebela dipolelo tsa ka; 

mme Tobia o ne a romela mangolo ho ntshabisa. 

NEHEMIA 7 

Palo ya Baiseraele ba tlileng naheng ya Juda le Sorobabele. 

1Eitse hobane lerako le phethehe, ka kenya mamati a menyako, mme balebedi ba 

bewa kabelong ya bona, le tsona dibini, le Balevi. 

2Ka bea Hanani ngwaneso, le Hanania, molaodi wa qhobosheane, hore ba lebele 

Jerusalema; hobane e ne e le monna wa sebele, ya tshabang Modimo ho feta, 

3ka re ho bona: Menyako ya Jerusalema e se ke ya bulwa haese ha letsatsi le se le 

futhumetse; ha lona le sa ntsane le eme teng, ho ke ho kwalwe menyako, mme e 

tiiswe ka mekwallo; ba ahileng Jerusalema le ba etse balebedi, e mong le e mong 

sehlopheng sa hae, e mong le e mong maloka le ntlo ya hae. 

4Hobane motse o ne o le batsi, o le moholo, empa setjhaba sa teng se ne se se sekae, le 

wona matlo a ne a eso ho hahuwe. 

5Yaba Modimo wa ka o kenya pelong ya ka kgopolo ya ho phutha baholo le 

mahosana le setjhaba, hore ba balwe ka masika a bona. Ka fumana buka ya masika a 

ba neng ba tlile pele, ka fumana teng ho ngodilwe, ho thwe: 

6Ke bana batho ba naha ba kgutlileng kgolehong ba neng ba isitswe kgolehong ke 

Nebukadnesare, morena wa Babilona, ba boetseng ba kgutletse Jerusalema le Juda, e 

mong le e mong motseng wa habo, 

7ba tlileng le Sorobabele, le Joshua, le Nehemia, le Asaria, le Raamia, le Nahamani, le 

Mordekai, le Bilshane, le Misperethe, le Bigvai, le Nehume, le Baana. Palo ke ena ya 

banna ba setjhaba sa Iseraele: 

8Bana ba Pareoshe ba kete tse pedi tse nang le lekgolo le mashome a supileng a metso 

e mmedi; 

9bana ba Shefathia ba makgolo a mararo a mashome a supileng a metso e mmedi. 

10Bana ba Arake ba makgolo a tsheletseng a mashome a mahlano a metso e mmedi; 

11baneng ba Joshua bana ba Pakathe-Moabe ba lesika la Joabe ba kete tse pedi tse 

nang le makgolo a robileng meno e le mmedi a leshome le metso e robileng meno e le 

mmedi; 

12bana ba Elame ba sekete se nang le makgolo a mabedi a nang le mashome a 

mahlano a metso e mene; 

13bana ba Satthu ba makgolo a robileng meno e le mmedi a mashome a mane a metso 

e mehlano; 

14bana ba Sakkai ba makgolo a supileng a mashome a tsheletseng; 

15bana ba Binnui ba makgolo a tsheletseng a mashome a mane a metso e robileng 

meno e le mmedi; 

16bana ba Bebai ba makgolo a tsheletseng a mashome a mabedi a metso e robileng 

meno e le mmedi; 

17bana ba Asgade ba kete tse pedi tse nang le makgolo a mararo a mashome a mabedi 

a metso e mmedi; 

18bana ba Adonikame ba makgolo a tsheletseng a mashome a tsheletseng a metso e 

supileng; 

19bana ba Bigvai ba kete tse pedi tse nang le mashome a tsheletseng a metso e 

supileng; 

20bana ba Adine ba makgolo a tsheletseng a mashome a mahlano a metso e mehlano; 

21bana ba Athere ba lesika laEsekiase, ba mashome a robileng mono o le mong a 

metso e robileng meno e le mmedi; 

22bana ba Hashume ba makgolo a mararo a mashome a mabedi a metso e robileng 

meno e le mmedi; 

23bana ba Betsai ba makgolo a mararo a mashome a mabedi a metso e mene; 

24bana ba Harife ba lekgolo le le leng le nang le leshome le metso e mmedi; 

25bana ba Gibeone ba mashome a robileng mono o le mong a metso e mehlano; 

26banna ba Bethlehema le ba Nethofa ba lekgolo le nang le mashome a robileng mono 

o le mong a metso e robileng meno e le mmedi; 

27banna ba Anathothe, ba lekgolo le mashome a mabedi a metso e robileng meno e le 

mmedi; 

28banna ba Beth-Asmavethe ba mashome a mane a metso e mmedi; 

29banna ba Kiryathe-Jearime le Kefira le Beerothe ba makgolo a supileng a mashome 

a mane a metso e meraro; 

30banna ba Rama le Geba ba makgolo a tsheletseng a mashome a mabedi a motso o 

mong; 

31banna ba Mikmashe ba lekgolo le nang le mashome a mabedi a metso e mmedi; 

32banna ba Bethele le Ai ba lekgolo le nang le mashome a mabedi a metso e meraro; 

33banna ba Nebo e mong ba mashome a mahlano a metso e mmedi; 

34bana ba Elame e mong ba sekete se nang le makgolo a mabedi a mashome a 

mahlano a metso e mene; 

35bana ba Harime ba makgolo a mararo a mashome a mabedi; 

36bana ba Jeriko ba makgolo a mararo a mashome a mane a metso e mehlano; 

37baba ba Lode le Hadide le Ono ba makgolo a supileng a mashome a mabedi a motso 

o mong; 

38bana ba Senaa ba kete tse tharo tse nang le makgolo a robileng mono o le mong a 

mashome a mararo. 

39Haele baprista, ya eba bana ba Jedaia, wa ntlo ya Joshua, ba makgolo a robileng 

mono o le mong a mashome a supileng a metso e meraro; 

40bana ba Immere ba sekete se nang le mashome a mahlano a metso e mmedi; 

41bana ba Pashkure ba sekete se nang le makgolo a mabedi a mashome a mane a 

metso e supileng; 

42bana ba Harime ba sekete se nang le leshome le metso e supileng. 

43Haele Balevi, ya eba bana ba Joshua le Kadmiele, le bana ba Hodva, ba mashome a 

supileng a metso e mene. 

44Haele dibini, ya eba bana ba Asafe ba lekgolo le mashome a mane a metso e 

robileng meno e le mmedi. 

45Haele balebedi ba menyako, ya eba bana ba Shallume, bana ba Athere, bana ba 

Thalmone, bana ba Akkube, bana ba Hathitha, le bana ba Shobai; ba etsa lekgolo le 

nang le mashome a mararo a metso e robileng meno e le mmedi. 

46Haele Banethinime, ya eba bana ba Tsika, bana ba Hasufa, bana ba Tabbaothe, 

47bana ba Keroshe, bana ba Sia, bana ba Padone, 

48bana ba Lebana, bana ba Hagaba, bana ba Salmai; 

49bana ba Hanane, bana ba Giddele, bana ba Gakare, 

50bana ba Reaia, bana ba Retsine, bana ba Nekoda, 

51bana ba Gassame, bana ba Ussa, bana ba Paseha, 

52bana ba Besai, bana ba Mehunime, bana ba Nefushesime, 

53bana ba Bakbuke, bana ba Hakufa, bana ba Karhure, 

54bana ba Batslithe, bana ba Mehida, bana ba Harsha, 

55bana ba Barkoshe, bana ba Sisera, bana ba Thema, 

56bana ba Netsiha, le bana ba Hathifa. 

57Haele bana ba bafo ba Salomone, ya eba bana ba Sothai, bana ba Soferethe, bana ba 

Perida, 

58bana ba Jaala, bana ba Darkone, bana ba Giddele, 

59bana ba Shefathia, bana ba Hatthile, bana ba Pokerethe-Hatsebaime, le bana ba 

Amone. 

60Kaofela ha Banethinime le bana ba bafo ba Salomone ya eba makgolo a mararo a 

mashome a robileng mono o le mong a metso e mmedi. 

61Ba bang ke ba tlohileng Thele-Melha, le Thele-Harsha, le Kerub-Addone, le 

Immere, ba mpa ba sitwa ho supa matlo a bontata bona, le lesika la bona le pakang 

hore ke Baiseraele: 

62Ke bana ba Delaia, le bana ba Tobia, le bana ba Nekoda ba makgolo a tsheletseng a 

mashome a mane a metso e mmedi. 

63Hape, baneng ba baprista, ya eba bana ba Hobaia, le bana ba Hakkotse, le bana ba 

Barsillai bao ntata bona a neng a nyetse e mong wa baradi ba Barsillai Mogileade, a 

bile a rewa lebitso la habo bona. 

64Bano ba kile ba batla mangolo a mabitso a bona mangolong a masika, ba mpa ba se 

ke ba a fumana; ba balwa ke hona e le ba sa hlwekang, mme ba ntshwa bopristeng. 

65Mmusisi a ba bolella hore ba se no ya ntho tse halalelang, ho be ho hlahe moprista 

ya ka emang pela Modimo a tshwere Urime le Thummime. 

66Phutheho kaofela, ha e balwa hammoho, ya etsa dikete tse mashome a mane a metso 

e mmedi tse nang le makgolo a mararo a mashome a tsheletseng, 

67kantle ho makgoba a bona a banna le a basadi a neng a etsa dikete tse supileng tse 

nang le makgolo a mararo a mashome a mararo a metso e supileng; ba makgolo a 

mabedi a mashome a mane a metso e mahlano ba bona e ne e le dibini tsa banna le tsa 

basadi. 

68Hape, ba ne ba na le dipere tse makgolo a supileng a mashome a mararo a metso e 

tsheletseng, le dimulete tse makgolo a mabedi a mashome a mane a metso e mehlano, 

69le dikamele tse makgolo a mane a mashome a mararo a metso e mehlano, le diesele 

tse dikete tse tsheletseng tse nang le makgolo a supileng a mashome a mabedi. 

70Ba bang ba dihlooho tsa matlo a bontata bona ba ntshetsa mosebetsi dimpho. 

Mmusisi yena a ntshetsa bobolokelo sekete sa didarike tsa kgauta, le merifi e 

mashome a mahlano, le diaparo tsa baprista tse makgolo a mahlano a mashome a 

mararo. 

71Ho dihlooho tsa matlo a bontata bona, ba bang ba ntshetsa bobolokelo ba tjhelete tsa 

mosebetsi didarike tsa kgauta tse dikete tse mashome a mabedi, le dimina tsa silefera 

tse kete tse pedi tse nang le makgolo a mabedi. 

72Se kileng sa ntshwa ke ba bang ba setjhaba ke didarike tsa kgauta tse dikete tse 

mashome a mabedi, le dimina tsa silefera tse kete tse pedi, le diaparo tsa baprista tse 

mashome a tsheletseng a metso e supileng. 

73Jwale baprista, le Balevi, le balebedi ba menyako, le dibini, le bao e leng batho 

feela, le Banethinime, le Baiseraele bohle, ba aha metseng ya bona. 

Ho balwa molao phuthehong ya setjhaba sohle. — Ho etswa mokete wa 
Metlotlwane. 

Eitse ha ho thwasa kgwedi ya bosupa, bana ba Iseraele ba ne ba se ba le metseng 
ya bona. 

NEHEMIA 8 

1Jwale setjhaba kaofela sa phuthehela lepatlelong le pela monyako wa Metsi, jwaloka 

hoja ke motho a le mong, sa bolella Esdrase, mongodi, hore a tlise buka ya molao wa 

Moshe, oo Jehova a o laetseng Iseraele. 

2Ka tsatsi le qalang kgwedi ya bosupa, Esdrase, moprista, a tlisa molao pela phutheho 

ya banna le basadi le bohle ba ka bang le kelello ya ho utlwisisa; 

3a bala teng lepatlelong le pela monyako wa Metsi, a qala e sa le ka meso, ya ba ya 

eba motshehare, pontsheng ya banna le basadi le ya ba seng ba ena le kelello ya 

basadi le ya ba seng ba ena le kelello ya ho utlwisisa; mme setjhaba kaofela sa nna sa 

sekehela buka ya molao ditsebe. 

4Esdrase, mongodi, o ne a eme hodima sethala sa difate se etseditsweng hono hoo. 

Mabapa le yena, letsohong le letona, ho ne ho eme Matthithia, le Shema, le Anaia, le 

Uria, le Hilkia, le Maaseia; ho le letshehadi ho no ho eme Pedaia, le Mishaele, le 

Malkia, le Hashume, le Hashbaddana, le Sakaria, le Meshullame. 

5Esdrase a phetla buka pontsheng ya setjhaba kaofela, etswe o ne a okametse setjhaba 

kaofela. Yare ha a e phetla, setjhaba kaofela sa ema ka maoto. 

6Esdrase a boka Jehova, Modimo o moholo; mme setjhaba kaofela sa araba, sa re: 

Amen! Amen! se emiseditse matsoho hodimo; ba boela ba inama; ba kgumama pela 

Jehova, ba kobotetse fatshe. 

7Joshua, Bani Sherebia, Jamine, Akkube, Shabbethai, Hodia, Maasaia, Kelitha, 

Asaria, Josabade, Hanane, Pelaia, le Balevi, ba nna ba hlalosetsa setjhaba molao, 

setjhaba se ntse se eme moo se emeng teng. 

8Ba nna ba bala bukeng ya molao wa Modimo ka ho qaqisa, ba hlalosa, mme ba 

hlahlisa se balwang. 

9Yaba Nehemia mmusisi, ba ena le Esdrase, moprista le mongodi, le Balevi ba rutang 

setjhaba, ba re ho setjhaba kaofela: Tsatsi lena ke le kgethetsweng Jehova, Modimo 

wa lona; le se ke la dula bofifing, mme le se ke la lla — etswe setjhaba kaofela se ne 

se lla ha se utlwa mantswe a molao. 

10Ba re ho bona: Eyang, le je tse nonneng, le nwe tse monate, mme le romele ba sa 

kang ba lokisetswa letho diabo; hobane tsatsi lena ke le kgethetsweng Morena wa 

rona; hape, le se ke la itlhomodisa; hobane thabo ya Jehova ke matla a lona. 

11Kahoo, Balevi ba kgutsisa setjhaba kaofela, ba re: Tholang, hobane tsatsi lena ke le 

kgethehileng; le se ke la itlhomodisa. 

12Yaba setjhaba kaofela se tloha ho ya ja le ho nwa, le ho romela ba bang diabo, le ho 

etsa monyaka o moholo; kahobane ba ne ba utlwisitse mantswe ao ba a boleletsweng. 

13Ka la bobedi, dihlooho tsa matlo a bontata setjhaba kaofela, le baprista, le Balevi, ba 

phuthehela ho Esdrase, mongodi, ho tla mamela hlaloso ya mantswe a molao. 

14Ba fumana ho ngodilwe molaong oo Jehova a o laetseng ka Moshe, hore bana ba 

Iseraele ba tshwanetse ho aha metlotlwaneng ka mokete wa kgwedi ya bosupa, 

15le hore ba tshwanetse ho tumisa ka mokgosi le ka mangolo metseng yohle ya bona 

le Jerusalema taba e reng: Eyang thabeng, le late makala a mohlwaare o beang ole, le 

makala a mohlwaare wa naha, le makala a mirta, le makala a palema, le makala a 

difate tse mahlaku a teteaneng, le tle le etse metlotlwane ka wona, kamoo ho 

ngodilweng kateng. 

16Kahoo, setjhaba sa ya lata makala, mme ba iketsetsa metlotlwane, e mong le e mong 

hodima ntlo ya hae, kapa lebaleng la hae, le mabaleng a ntlo ya Modimo, le 

lepatlelong la monyako wa Metsi, le lepatlelong la monyako wa Efraime. 

17Phutheho kaofela ya ba kgutlileng kgolehong ya etsa metlotlwane jwalo, mme ba 

dula metlotlwaneng eo. Hobane bana ba Iseraele ba ne ba eso ho etse jwalo, haesale le 

mehleng ya Joshua, mora Nune, ho fihlela la kajeno. Monyaka wa eba moholo. 

18Ha nna ha balwa bukeng ya molao wa Modimo ka tsatsi le leng le le leng, ho qala 

ka tsatsi la pele, ho isa ho la ho qetella. Ba etsa mokete ka tshiu tse supileng, mme ka 

la boroba meno e le mmedi ha etswa phutheho e kgolo haholo, kamoo taelo e neng e 

le kateng. 

NEHEMIA 9 

Tsatsi la ho itima dijo le la ho ipolela libe. 

1Ka letsatsi la mashome a mabedi a metso e mene la kgwedi eo, bana ba Iseraele ba 

phuthehela ho itima dijo, ba apere masela a mahwashe, ba ithuntsheditse dihlooho ka 

lerole. 

2Ba mofuta wa Iseraele ba ikgetha ho bana bohle ba baditjhaba, mme ba itlhahisa pela 

Modimo, ba ipolela dibe tsa bona, le makgopo a bontata bona. 

3Ba ema ditulong tsa bona, mme ha balwa bukeng ya molao wa Jehova, Modimo wa 

bona, ka karolo e nngwe ya bone ya letsatsi; ka e nngwe ya bone ba hlahisa meipolelo 

ya bona, mme ba kgumama pela Jehova, Modimo wa bona. 

4Yaba Joshua, Bani, Kadmiele, Shebania, Bunni, Sherebia, Bani, le Kenani, ba ema 

sethaleng sa Balevi, ba howeletsa ho Jehova, Modimo wa bona, ka mantswe a 

phahameng. 

5Balevi, Joshua, Kadmiele, Bani, Hashabnia, Sherebia, Hodia, Shebania, le Pethahia, 

ba re: Emang, le boke Jehova, Modimo wa lona, ka ho sa feleng le ka ho sa feleng! 

Ho bokwe lebitso la hao le kganyang, mme le phahamiswe ho feta dipoko tsohle le 

dithoko tsohle! 

6Ke wena Jehova o nnotshi; ke wena ya entseng mahodimo, mahodimo a mahodimo 

le makgotla wohle a wona, lefatshe le tsohle tse ho lona, mawatle le tsohle tse ho 

wona; ke wena ya phedisang ntho tseo tsohle; makgotla a mahodimo a ntse a 

kgumama pela hao. 

7Ke wena Jehova, Modimo o neng o kgethe Abrahama; wa mo falatsa Ure ya 

Bakalde, wa mo rea lebitso la Abrahama. 

8Wa mo fumana a ena le pelo e tshephehang pela hao, mme wa etsa selekane le yena 

sa ho mo nea lefatshe la Bakanana, le la Bahethe, le la Baamore, le la Baferese, le la 

Bajebuse, le la Bagirgashe, hore o tle o le nee ditloholo tsa hae; o fela o phethile 

lentswe la hao, etswe o le ya lokileng. 

9O ne a bone mahlomola a bontata rona ha ba le Egepeta, mme wa utlwa mehoweletso 

ya bona ha ba le pela Lewatle le Lefubedu, 

10wa etsa dipontsho le mehlolo hodima Faro le hodima bahlanka ba hae bohle le 

hodima setjhaba sohle sa lefatshe la hae; hobane o ne o tseba kamoo ba ba entseng ka 

boikgohomoso kateng; yaba o iketsetsa botumo kamoo bo ntseng bo le kateng le 

kajeno. 

11Wa arole lewatle kapele ho bona, ba ba ba tshela lewatle ka tsela e omileng; ba ba 

phalletseng wa ba dihela madibeng, jwaloka eka ke lejwe le dihelwang metsing a 

matla. 

12Wa nna wa ba tsamaisa ka topallo ya leru motshehare, le ka topallo ya mollo bosiu, 

o tle o ba bonesetse tsela eo ba neng ba tshwanetse ho ya ka yona. 

13Wa ba wa theohela thabeng ya Sinai, wa bua le bona o le mahodimong; wa ba nea 

dikahlolo tse lokileng le melao ya nnete, le ditemoso tse molemo le ditaelo. 

14Wa ba tsebisa Sabatha ya hao e halalelang, mme wa ba beela ditaelo le ditemoso le 

molao ka Moshe, mohlanka wa hao. 

15Wa ba nea bohobe bo tswang mahodimong ho ba fepa, wa ba ntshetsa metsi 

lefikeng ho ba nosa, wa re ho bona, ba kene, mme ba rue lefatshe leo o neng o 

hlapantse hore o tla ba nea lona. 

16Empa bontata rona ba ikgohomosa; ba satalatsa melala ya bona, mme ha ba ka ba 

utlwa ditaelo tsa hao; 

17ba hana ho utlwa, mme ha ba ka ba elellwa dimakatso tsa hao tseo o ba etseditseng 

tsona; ba mpa ba satalatsa melala ya bona, mme boikgantshong ba bona, ba ipeela 

morena, ba tle ba kgutlele kgolehong ya bona. Empa wena, o Modimo o tletseng 

tshwarelo le mohau le lereko, o diehang ho halefa, o tletseng kgauhelo; ke kahoo o sa 

kang wa ba furalla. 

18Eitse le mohla ba neng ba iketseditse namane e tsholotsweng, ba re: Ke wona 

Modimo wa lona o le nyolotseng Egepeta; leha ba kile ba o phephetsa hakalo, 

19ka baka la mehauhelo ya hao e mengata, ha o a ka wa ba lahlela feelleng; topallo ya 

leru ha e a ka ya lesa ho ba okamela motshehare ho ba tsamaisa ka tsela, le bosiu 

topallo ya mollo ha e a ka ya lesa ho ba okamela motshehare ho ba tsamaisa ka tsela, 

le bosiu topallo ya mollo ha e a ka ya lesa ho ba bonesetsa tsela eo ba neng ba 

tshwanetse ho ya ka yona. 

20O nnile wa ba fa moya wa hao o molemo ho ba hlalefisa; ha o a ka wa tima melomo 

ya bona manna ya hao, mme wa nna wa ba nea metsi a ho ba nosa. 

21Ka dilemo tse mashome a mane, o nnile wa ba otla feelleng; ha ba ka ba hloka 

letho; diaparo tsa bona ha di a ka tsa senyeha, le maoto a bona ha a ka a ruruha. 

22Wa ba fa le mebuso le ditjhaba, mme wa ba arolela tsona ka dikoto; ba rua lefatshe 

la Sihone morena wa Heshbone, le lefatshe la Oge, morena wa Bashane. 

23Wa atisa bana ba bona, ba eba ka ka dinaledi tsa lehodimo, mme wa ba kenya 

lefatsheng leo o neng o boleletse bontata bona hore ba tla kena ho lona, ba le rue. 

24Bana ba bona ba fela ba kena, ba rua lefatshe; wa kokobetsa pela bona ba neng ba 

ahile lefatsheng leo, e leng Bakanana, mme wa ba neela matsohong a bona hammoho 

le marena a bona le ditjhaba tsa lefatshe, hore ba etse ka tsona kamoo ba ratang 

kateng. 

25Ba nka metse e marako le naha e nonneng, ba rua matlo a tletseng menono ya 

mefuta yohle, le didiba tse tjhekilweng, le merara, le mehlwaare, le difate tse ngata tse 

beang ditholwana; ba eja, ba kgora, ba nona, mme ba phela menyakeng yohle ka baka 

la molemo wa hao o moholo. 

26Leha ho le jwalo, ba nnile ba ikgantsha, ba o fetohela; ba lahlela molao wa hao 

kamora mekokotlo ya bona; ba bolaya baporofeta ba hao ba neng ba paka hara bona, 

ba reng ba ba sokollela ho wena, mme ba nna ba o phephetsa haholo. 

27Ka baka leo, wa nna wa ba neela matsohong a dira tsa bona, tsa nna tsa ba 

tshwenya; mehleng ya matshwenyeho a bona, ba nnile ba howeletsa ho wena; wena, 

wa ba utlwa o le mahodimong, mme mehauhelong ya hao e mengata wa ba nea 

banamoledi ba ba namolelang matsohong a dira tsa bona. 

28Enere ha ba kgatholohile, ba ne ba boela ba qala ho etsa hampe pela mahlo a hao; o 

ne o boela o ba neela matsohong a dira tsa bona, di ba buse; ebe ba boela ba howeletsa 

ho wena; wena, wa ba utlwa o le mahodimong; mme mehauhelong ya hao o ba 

pholositse hangata. 

29O pakile hara bona, hore o boele o ba sokollele molaong wa hao; ba mpa ba 

ikakasitse, ba hanne ho utlwa melao ya hao, ba sitetswe ditaelo tsa hao, tseo motho a 

tla phela ke tsona ha a etsa ka tsona, ba hlahisitse lehetla le hanang joko, ba sataladitse 

melala ya bona, ba se ke ba mamela letho. 

30Wa nna wa iphapanya le bona ka lemo tse ngata, wa nna wa paka hara bona ka 

moya wa hao, wa bua le ka baporofeta ba hao; ba mpa ba se ke ba sekeha tsebe. Ka 

baka leo, wa nna wa ba neela matsohong a ditjhaba tsa mafatshe. 

31Empa mehauhelong ya hao e mengata, ha o a ka wa ba qeta, ha o a ka wa ba furalla; 

etswe o le Modimo o mohau, o lereko. 

32Mme jwale, Modimo wa rona, Modimo o moholo, o matla, o tshabehang, o 

bolokang selekane le mohau; o se ke wa re, a manyenyane mahlomola ao a re 

hlahetseng, rona le marena a rona, le dihlooho tsa rona, le baprista ba rona, le 

baporofeta ba rona, le bontata rona, le setjhaba sa hao kaofela, haesale mehleng ya 

marena a Assiria ho tla fihla tsatsing la kajeno. 

33Haele wena, o entse ka ho loka tabeng tsohle tse re hlahetseng, etswe o nnile wa 

etsa ka nnete; empa rona re nnile ra etsa hampe. 

34Marena a rona, le dihlooho tsa rona, le baprista ba rona, le bontata rona, ha ba ka ba 

etsa ka molao wa hao, ha ba ka ba nahana ditaelo tsa hao le dikeletso tsa hao tseo o 

nnileng wa paka hara bona ka tsona. 

35Hape, ho buseng ha bona, leha o ne o ntse o ba sitsa ka melemo e mengata, mme o 

ba neile lefatshe le batsi, le enneng, ha ba ka ba o sebeletsa, mme ha ba ka ba 

sokoloha diketsong tse mpe tsa bona. 

36Bona, kajeno re bafo; haele lefatshe leo o neng o le neile bontata rona hore ba je 

ditholwana le menono ya lona, o ka bona, re bafo ho lona; 

37menono ya lona, le e atisetsa marena ao o a beileng ho re busa ka baka la dibe tsa 

rona; a na le matla hodima mmele ya rona le dikgomo tsa rona, kahohle kamoo a 

ratang kateng, mme rona re tsietsing e kgolo! 

Ho etswa tumellano. — Ho rerwa tsa tshebeletso ya Jehova. 

38Taba ha di le jwalo, ra etsa tumellano, ra e ngola, mme ya tiiswa ka tiiso ya 

dihlooho tsa rona, le ya Balevi ba rona, le ya baprista ba rona. 

NEHEMIA 10 

1Ba kileng ba tiisa ka tiiso ya bona, ke Nehemia, mmusisi, mora Hakalia, le Tsedekia, 

2Seraia, Asaria, Jeremia, 

3Pashkure, Amaria, Malkija, 

4Hattushe, Shebania, Malluke, 

5Harime, Meremothe, Abdiase, 

6Daniele, Ginnethone, Baruke, 

7Meshullame, Abija, Mijamine, 

8Maasia, Bilkai, Shemaia: bao ke baprista. 

9Balevi ke Joshua, mora Asania, le Binnui wa bara ba Henadade, le Kadmiele; 

10le banababo bona Shebania, Hodia, Kelitha, Pelaia, Hanane, 

11Mikea, Rehobe, Hashabia, 

12Sakkure, Sherebia, Shebania, 

13Hodia, Bani, Beninu. 

14Dihlooho tsa ditjhaba ke Pareoshe, Pakathe-Moabe, Elame, 

15Satthu, Bani, Bunni, Asgade, Bebai, 

16Adonija, Bigvai, Adine, 

17Athere, Esekiase, Assure, 

18Hodia, Hashume, Betsai, 

19Harife, Anathothe, Nebai, 

20Magpiashe, Meshullame, Hesire, 

21Meshesabeele, Tsadoke, Jaddua, 

22Pelathia, Hanane, Anaia, 

23Hosea, Hanania, Hashube, 

24Halloheshe, Pilha, Shobeke, 

25Rehume, Hashabana, Maaseia, 

26Akia, Hanane, Anane, 

27Malluke, Harime, le Baana. 

28Ba bang ba setjhaba, baprista, le Balevi, le balebedi ba menyako, le dibini, le 

Banethinime, le bohle ba neng ba ikgethile ho ditjhaba tse ahileng mafatsheng a 

bapileng hore ba kgomarele molao wa Modimo, ba ena le basadi ba bona, le bara ba 

bona, le baradi ba bona, e leng bohle ba nang le tsebo le kelello, 

29ba ikopanya le banababo bona, mahosana, mme ba kena le bona hlapanyong le 

kanong, ba re, ba tla tsamaya molaong wa Modimo oo ba o neilweng ka Moshe, 

mohlanka wa Modimo, mme ba tla boloka ditaelo tsohle tsa Jehova, Morena wa rona, 

le dikahlolo tsa hae, le melao ya hae, mme ba tla ya ka tsona; 

30ra itlama hore ha re ka ke ra neela baditjhaba ba lefatshe leo baradi ba rona, leha e le 

ho nkela bara ba rona baradi ba bona. 

31Hape ra re, leha baditjhaba ba lefatshe leo ba ka tlisa mesebetsi le dikoro tsa mefuta 

yohle ka tsatsi la Sabatha, ho rekisa ka tsona, ha re ka ke ra reka ho bona ka tsatsi la 

Sabatha, leha e le ka matsatsi a mang a kgethehileng; mme re tla nne re etse teselo ka 

selemo sa bosupa, ka ho lesella e mong le e mong molato wa hae. 

32Hape, ra ipeela melao, ra itlama hore re tla nne re ntshetse tshebeletso ya ntlo ya 

Modimo wa rona karolo ya boraro ya shekele ka selemo se seng le se seng; 

33ho tle ho batlwe mahobe a pontsha, le nyehelo e sa feleng, le sehlabelo sa setjheso 

sa disabbatha tsohle, le sa dikgwedi ha di thwasa, le sa mekete, le dintho tse 

halalelang, le mahlabelo a sebe a etsetswang pheko ya Baiseraele, le mesebetsi yohle 

e emeng ya ntlo ya Modimo wa rona. 

34Ra laola ka lotho bakeng sa kabelo ya dipatsi, rona, le baprista, le Balevi, le ba bang 

ba setjhaba, hore, ka ho ya ka matlo a bontata rona, di tliswe tlung ya Modimo wa 

rona, ka dinako tse beilweng, ka dilemo tsohle, ho tla beswa aletareng ya Jehova, 

Modimo wa rona, kamoo ho ngodilweng kateng, molaong; 

35le ho tlisa tlung ya Jehova dilopotsiya tsa lefatshe la rona, le dilopotsiya tsohle tsa 

difate tsohle, ka selemo se seng le se seng, 

36le matsibolo a bara ba rona le a dikgomo tsa rona, kamoo ho ngodilweng kateng 

molaong; le ho tlisa tlung ya Modimo wa rona, ho baprista ba etsang tshebeletso tlung 

ya Modimo wa rona, matsibolo a dikgomo tsa rona le a dinku tsa rona. 

37Ra re, re tla tlisa dilopotsiya tsa hlama ya rona, le dikabelo tsa rona tseo re di 

kgethileng, le dilopotsiya tsaditholwana tsa difate tsohle, le tsa veine e ntjha, le tsa 

ole, re di tlisetse baprista dikamoreng tsa ntlo ya Modimo wa rona, hammoho le 

karolo ya leshome ya tsa lefatshe, e leng ya Balevi; hobane bona Balevi ba nka karolo 

ya leshome ya tsona metseng yohle ya naha e lengwang ke rona. 

38Moprista, mora Aarone, o tla ba le Balevi, mohla Balevi ba nkang karolo ya 

leshome, mme Balevi ba tla tlisa karolo ya leshome ya karolo ya leshome tlung ya 

Modimo wa rona, dikamoreng tsa ntlo ya bobolokelo. 

39Bana ba Iseraele le bana ba Balevi ba fele ba tlise kabelo e kgethehileng ya koro, le 

ya veine e ntjha, le ya ole, dikamoreng, moo mesebetsi ya sehalalelo e leng teng, le 

moo ho dulang baprista ba etsang tshebeletso le balebedi ba menyako le dibini. Re ke 

ke ra furalla ntlo ya Modimo wa rona. 

NEHEMIA 11 

Ba fihlileng botjha ba newa ditulo Jerusalema le naheng e ka mathoko. 

1Dihlooho tsa setjhaba, tsona di ne di se di ahile Jerusalema; haele ba bang ba 

setjhaba, ha laolwa ka lotho hore hara ba leshome e mong a tle a ahe Jerusalema, 

motseng o halalelang, ba bang ba robileng mono o le mong ba ahe metseng. 

2Setjhaba sa hlohonolofatsa batho bohle ba ithaopileng ka thato ya bona ho aha 

Jerusalema. 

3Ke tsena dihlooho tsa mathoko tse ileng tsa aha Jerusalema, athe Baiseraele, ba bang, 

le baprista, le Balevi, le Banethinime, le bara ba bafo ba Salomone, ba ya aha metseng 

ya Juda, e mong le e mong naheng e ruilweng ke yena, motseng wa hae. 

4Jerusalema, ha aha ba bang ba bana ba Juda le ba bana ba Benjamine. Baneng ba 

Juda, ya eba Athaia, mora Osiase, mora Sakaria, mora Amaria, mora Shefathia, mora 

Mahalaleele, wa bana ba Peretse, 

5le Maaseia, mora Baruke, mora Kole-Hose, mora Hasaia, mora Adaia, mora Jojaribe, 

mora Sakaria, mora Shiloni. 

6Kaofela ha bana ba Peretse ba ahileng Jerusalema e ne e le banna ba bahale ba 

makgolo a mane a mashome a tsheletseng makgolo a mane a mashome a tsheletseng a 

metso e robileng meno e le mmedi. 

7Bara ba Benjamine ke bana: Sallu, mora Meshullame, mora Joede, mora Pedaia, 

mora Kolaia, mora Maaseia, mora Ithiele, mora Esaia. 

8Kamora hae, ya eba Gabbai le Sallai, ba etsa batho ba makgolo a robileng mono o le 

mong a mashome a mabedi a metso e robileng meno e le mmedi. 

9Joele, mora Sikri, a bewa mohlahlobi wa bona; Juda, mora Hassenua, yena a 

bewa mohlahlobi wa bobedi motseng. 

10Bapristeng, ya eba Jedaia, mora Jojaribe, le Jakine, 

11le Seraia, mora Hilkia, mora Meshullame, mora Tsadoke, mora Merajothe, mora 

Akitube, modisa wa ntlo ya Modimo; 

12hammoho le banababo bona ba neng ba etsa tshebeletso ya ntlo, e le batho ba 

makgolo a robileng meno e le mmedi a mashome a mabedi a metso e mmedi; le 

Adaia, mora Jerohame, mora Pelalia, mora Amtsi, mora Sakaria, mora Pashkure, mora 

Malkija, 

13le banababo e leng dihlooho tsa matlo a bontata bona, e le batho ba makgolo a 

mabedi a mashome a mane a metso e mmedi; le Amashai, mora Asareele, mora Aksai, 

mora Meshillemothe, mora Immere, 

14le banababo bona, banna ba bahale, ba neng ba etsa lekgolo le nang le mashome a 

mabedi a metso e robileng meno e le mmedi; mohlahlobi wa bona e ne e le Sabdiele, 

mora Gedolime. 

15Ho Balevi, ya eba Shemaia, mora Hashube, mora Asrikame, mora Hashabia, mora 

Bunni, 

16le Shabbethai, le Josabade ba neng ba hlahloba mosebetsi wa kantle wa ntlo ya 

Modimo; e ne e le ba bang ba dihlooho tsa Balevi. 

17E mong e ne e le Matthania, mora Mikea, mora Sabdi, mora Asafe, hlooho, ya neng 

a qala ho phokola thoko thapelong; wa bobedi hara banababo e ne e le Bakbukia; e 

mong hape e ne e le Abda, mora Shammua, mora Galale, mora Jeduthune. 

18Kaofela ha Balevi ba neng ba le motseng o halalelang ba ne ba etsa makgolo a 

mabedi a mashome a robileng meno e le mmedi a metso e mene. 

19Ho balebedi ba menyako, ya eba Akkube, le Thalmone, le banababo bona ba neng 

ba lebela menyako, ba ne ba etsa lekgolo le nang le mashome a supileng a metso e 

mmedi. 

20Ba bang ba Iseraele, le baprista, le Balevi, ba ne ba ahile metseng yohle ya Juda, e 

mong le e mong lefeng la hae. 

21Banethinime bona ba ne ba ahile leralleng; Tsika le Gishpa e ne e le bahlahlobi ba 

Banethinime. 

22Mohlahlobi wa Balevi ba neng ba le Jerusalema e ne e le Ussi, mora Bani, mora 

Hashabia, mora Matthania, mora Mikea, wa bara ba Asafe, bao e neng e le dibini tse 

etsang tshebeletso ya ntlo ya Modimo. 

23Hobane bakeng sa bona, morena o ne a laetse hore moputso o beilweng o newe 

dibini, ka tsatsi le leng le le leng. 

24Phethahia, mora Meshesabeele, wa bara ba Sera, mora Juda, o ne a beilwe ke 

morena ho ela ditaba tsohle tsa setjhaba hloko. 

25Haele tsa metse le masimo a yona, bana ba Juda ba bang ba kile ba aha Kiryath-

Arba le metseng ya teng, le Dibone le metseng ya teng, le Jekabtseele le metseng ya 

teng, 

26le Jeshua, le Molada, le Bethe-Palethe, 

27le Hatsare-Shuale, le Beerseba le metseng ya teng, 

28le Tsiklage, le Mekona, le metseng ya teng, 

29le Ene-Rimmone, le Tsorea, le Jarmuthe; 

30le Sanowa, le Adullame le metseng ya teng, le Lakishe le masimong a teng le Aseka 

le metseng ya teng. Ba hloma ditente tsa bona ho tloha Beerseba, ho isa kgohlong ya 

Hinnome. 

31Haele bana ba Benjamine, ba aha ho tloha Geba, le Mikmashe, le Aija, le Bethele le 

metseng ya teng, 

32le Anathothe, le Nobe, le Hanania, 

33Hatsore, Rama, Gitthaime, 

34Hadide, Tseboime, Neballathe, 

35Lode, le Ono, le Ge-Harashime. 

36Balevi ba bang, ba dikarolong tsa Bajuda, ba ya aha hara Babenjamine. 

NEHEMIA 12 

Palo ya baprista le Balevi. 

1Baprista le Balevi ba kileng ba falla Babilona le Sorobabele, mora Salathiele, le 

Joshua, ke Seraia, Jeremia, Esdrase, 

2Amaria, Malluke, Hattushe, 

3Shekania, Rehume, Meremothe, 

4Iddo, Ginnethoi, Abija, 

5Mijamine, Maadia, Bilga. 

6Shemaia, Jojaribe, Jedaia, 

7Sallu, Amoke, Hilkia, le Jedaia. E ne e le bona dihlooho tsa baprista le tsa banababo 

bona mehleng ya Joshua. 

8Balevi e ne e le Joshua, Binnui, Kadmiele, Sherebia, Juda, Matthania, ya neng a 

tsamaisa difela, e le yena le banababo. 

9Bakbukia, le Unni, le banababo bona ba ne ba lebela hammoho le bona. 

10Joshua a tswala Jojakime, Jojakime a tswala Eliashibe, Eliashibe a tswala Jojada; 

11Jojada a tswala Jonathane, Jonathane a tswala Jaddua. 

12Mehleng ya Jojakime, dihlooho tsa matlo a bontata baprista e ne e le 

Meraia lesikeng la Seraia, le Hanania lesikeng la Jeremia; 

13le Meshullame ho la Esdrase, le Johanane ho la Amaria, 

14le Jonathane ho la Malluke, le Josefa ho la Shebania; 

15le Adna ho la Harime; le Helkai ho la Merajothe; 

16le Sakaria ho la Iddo; le Meshullame ho la Ginnethone; 

17le Sikri ho la Abija; le Pilthai ho la Minjamine le ho la Moadia; 

18le Shammua ho la Bilga; le Jonathane ho la Shemaia; 

19le Matthnai ho la Jojaribe; le Ussi ho la Jedaia; 

20le Kallai ho la Sallai; le Ebere ho la Amoke; 

21le Hashabia ho la Hilkia; le Nethaneele ho la Jedaia. 

22Haele Balevi, mabitso a dihlooho tsa matlo a bontata bona a ngolwa mehleng ya 

Eliashibe, le Jojada, le Johanane, le Jaddua; baprista bona, mabitso a dihlooho tsa 

bona a ngolwa mehleng ya puso ya Dariuse, Mopersia. 

23Bana ba Levi, bao e neng e le dihlooho tsa matlo a bontata bona, mabitso a bona a 

ngolwa bukeng ya ditaba tsa mmuso ho isa mehleng ya Johanane, mora Eliashibe. 

24Dihlooho tsa Balevi e ne e le Hashabia, Sherebia, le Joshua, mora Kadmiele; ba ne 

ba na le banababo bona ho boka le ho rorisa Jehova ka taelo ya Davida, monna wa 

Modimo, ka dihlopha tse tadimanang. 

25Haele Matthania, Bakbukia, Abdiase, Meshullame, Thalmone, Akkube, dibohodi le 

balebedi ba menyako, ba ne ba lebela mediko e pela menyako ya motse. 

26Bao ba ne ba le teng mehleng ya Jojakime, mora Joshua, mora Jotsadake, le 

mehleng ya Nehemia, mmusisi, le ya Esdrase moprista le mongodi. 

Ho kgakolwa lerako la Jerusalema. — Ho boela ho lokiswa tse tla fepa baprista le 
Balevi. 

27Mohla kgakolo ya lerako la Jerusalema, Balevi ba ya latwa metseng yohle ya bona, 

ha thwe, ba tle Jerusalema, ba tle ba etse kgakolo ka thabo le ka dithoko le ka difela, 

ka disimbala le diphala le diharepa. 

28Bana ba dibini le bona ba phutheha naheng e teetseng Jerusalema hare le metseng 

ya Banethofa, 

29le Bethe-Gilgale, le naheng ya Geba le Asmavethe; hobane dibini di ne di ikgahetse 

metse ka nqa tsohle ho Jerusalema. 

30Baprista le Balevi ba itlhwekisa, hape ba hlwekisa setjhaba le menyako le lerako. 

31Yaba ke hlwesetsa dihlooho tsa Juda hodima lerako, ka bea dihlopha tse pedi tse 

kgolo tse binang, di eme ka ho koloka; se seng sa tsamaya hodima lerako nqa ho le 

letona, se lebile monyakong wa Moitedi; 

32sa latelwa ke Hosea le karolo e nngwe ya dihlooho tsa Juda, 

33le Asaria, le Esdrase, le Meshullame; 

34le Juda le Benjamine, le Shemaia, le Jeremia, 

35le bara ba baprista ba tshwereng diterompeta, Sakaria, mora Jonathane, mora 

Shemaia, mora Matthania, mora Mikea, mora Sakkure, mora Asafe, 

36le banababo e leng Shemaia, le Asareele, Milalai, Gilalai, Maai, Nethaneele, le Juda, 

le Hanani, ba ena le diletsa tsa Davida, monna wa Modimo. Mongodi Esdrase yena o 

ne a ba eteletse pele. 

37Eitse ha ba fihla monyakong wa Sediba, maloka le moo ba leng teng, ba ehlwa ka 

methati ya motse wa Davida ka moepa wa lerako le okametseng ntlo ya Davida, ho ya 

fihla monyakong wa Metsi, nqa botjhabatsatsi. 

38Sehlopha sa bobedi se binang sa tsamaya se ile ho teana le sa pele, ke se setse 

morao ke ena le karolo e nngwe ya setjhaba; ra tsamaya hodima lerako le okametseng 

tora ya Dibopi ho isa lerakong le sephara; 

39le kahodimo ho monyako wa Efraime, le monyako wa Kgale, le monyako wa 

Dihlapi, le tora ya Kananeele, le tora ya Hammea, ho ya fihla monyakong wa Dinku, 

mme ba ema monyakong wa Teronko. 

40Dihlopha tse pedi tse binang tsa ema pela ntlo ya Modimo, le nna ka ema jwalo re 

ena le karolo e nngwe ya mahosana, 

41le baprista Eliakime, Maaseia, Minyamine, Mikea, Elieonai, Sakaria, le Hanania, ba 

tshwere diterompeta, 

42le Maaseia, le Shemaia, le Eleasare, le Ussi, le Johanane, le Malkija, le Elame, le 

Esere. Dibini tsa nna tsa bina haholo, di ntse di tsamaiswa ke Jisrahia. 

43Tsatsing leo, Baiseraele ba hlaba mahlabelo a maholo, mme ba thaba, hobane 

Modimo o ne o ba thabisitse ka thabo e kgolo; esita le basadi le bana ba nna ba thaba, 

thabo ya Jerusalema ya ba ya utlwahala hole. 

44Tsatsing leo, ha bewa bahlahlobi ho hlahloba dikamore tsa mediko ya dikabelo tse 

kgethilweng, le ya dilopotsiya, le ya dikarolo tsa leshome, ba tle ba bokellele teng 

dikabelo tse tswang metseng e kamathoko, tse newang baprista le Balevi ke molao; 

hobane thabo e ne e le teng Juda, kahobane baprista le Balevi ba boetse ba eme pela 

Modimo. 

45Ba nna ba boloka tsohle tseo e leng tsa tshebeletso ya Modimo wa bona le tseo e 

leng tsa dihlwekiso; le tsona dibini le balebedi ba menyako ba etsa jwalo, kamoo ho 

neng ho laetse Davida le Salomone mora hae kateng; 

46hobane, mehleng ya Davida le Asafe, ho ne ho na le batsamaisi ba dibini le ba difela 

tsa ho rorisa le ho boka Modimo. 

47Mehleng ya Sorobabele, le mehleng ya Nehemia, Baiseraele bohle ba ne ba ntsha 

dikabelo tsa dibini le tsa balebedi ba menyako, kamoo ho tshwanelang ho 

ntshwa kateng, ka tsatsi le leng le le leng; dintho tse halalelang di ne di newa Balevi, 

Balevi bona ba ne ba nea bana ba Aarone dintho tse halalelang. 

NEHEMIA 13 

Nehemia o halefela ba tlolang molao. 

1Motsotsong oo, ha balwa bukeng ya Moshe, setjhaba se mametse; ha fumanwa ho 

ngodilwe hore Moammone le Momoabe ba ke ke ba kena phuthehong ya Modimo le 

ka mohla o le mong; 



844 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

2kahobane ba ne ba sa ka ba ya kgahlanyetsa bana ba Iseraele ka bohobe le metsi, ba 

mpa ba lefa Balaame hore a ba rohake. Feela, Modimo wa rona ke wona o kileng wa 

fetola thohako hlohonolofatso. 

3Eitse hobane ba utlwe molao, ba kgetha baditjhaba kaofela Iseraeleng. 

4Tseo di eso ho be teng, Eliashibe, moprista ya neng a beilwe mohlahlobi wa 

dikamore tsa ntlo ya Modimo wa rona, e le wa habo Tobia, 

5o ne a mo lokiseditse kamore e kgolo hona moo pele ho neng ho bolokwa dinyehelo, 

le dibano, le mesebetsi, le karolo ya leshome ya dikoro, le ya veine e ntjha, le ya ole, 

tse neng di laeleditswe Balevi, le dibini, le balebedi ba menyako, le kabelo e 

kgethetsweng baprista. 

6Motsotsong wa taba tseo, ke ne ke se Jerusalema; hobane ka selemo sa mashome a 

mararo a metso e mmedi sa Artakserksese, morena wa Babilona, ke ne ke boetse ke 

ile ho morena; mme qetellong ya selemo seo, ke ne ke boetse ke lokolotswe ke 

morena. 

7Eitse ha ke fihla Jerusalema, ka lemoha bobe bo entsweng ke Eliashibe bakeng sa 

Tobia, kamoo a neng a mo lokiseditse kamore kateng, mabaleng a ntlo ya Modimo. 

8Ka swaba haholo ke hona, ka ba ka lahlela mesebetsi yohle ya Tobia kantle ho 

kamore. 

9Ka ntoo laela hore dikamore di hlwekiswe, mme ka busetsa teng mesebetsi ya ntlo ya 

Modimo le dinyehelo le dibano. 

10Ka utlwa hape hobane Balevi ba ne ba sa ka ba newa dikabelo tsa bona, le hoba 

Balevi le dibini, ba etsang tshebeletso, ba ne ba thobetse e mong le e mong naheng ya 

hae. 

11Yaba ke kgalemela mahosana, ka re: Ntlo ya Modimo e furalletsweng? Ka boela ka 

ba phutha, mme ka ba busetsa tulong tsa bona. 

12Yaba Bajuda kaofela ba boela ba tlisa karolo ya leshome ya koro le ya veine e ntjha 

le ya ole medikong. 

13Ka bea moprista Shelemia, le mongodi Tsadoke, le Pedaia wa Balevi bahlahlobi ba 

mediko, mme ka ba ekeletsa ka Hanane, mora Sakkure, mora Matthania; hobane e ne 

e le bao ekang ba ka tshepuwa, mme ba laelwa hore ba arolele banababo bona 

dikabelo tsa bona. 

14Oho, Modimo wa ka, o nkgopole ka baka la tseo, mme o se hlakole diketso tsa 

borapedi tseo ke di etseditseng ntlo ya Modimo wa ka le ntho tse tshwanetseng ho 

bolokwa! 

15Mehleng eo, ka bona batho ba hatang dihatelong ka Sabatha naheng ya Juda, le ba 

thothelang mangata hae, ba a belesitse diesele; le veine, le merara, le difeiye, le 

mesebetsi e meng ya mefuta, ba di tlisa Jersalema ka tsatsi la Sabatha; mme ka ba 

kgalemela ka letsatsi leo ba rekisang dijo ka lona. 

16Le Batire, ba ahileng Jerusalema, ba ne ba tlisa dihlapi le mesebetsi e meng ya 

mefuta, ba rekisa ka yona ka Sabatha ho bana ba Juda le Jerusalema. 

17Ka kgalemela baholo ba Juda, ka re ho bona: Bobe bona boo le bo etsang bo reng, 

ha le hlompholla letsatsi la Sabatha? 

18Hleka haele mona Modimo wa rona o re hlahiseditse, rona le motse ona, dikotsi tseo 

tsohle, na hase kahobane bontata lona ba ile ba etsa tse jwalo na? Athe le lona le ya 

ekeletsa Baiseraele bohale ka ho hlompholla Sabatha! 

19Jwale, eitse ha menyako ya Jerusalema e apeswa ke meriti, ha Sabatha e se e tla 

qala, ka laela hore menyako e kwalwe; ka laela hape hore e se ke ya boela ya bulwa, 

haese ha Sabatha e se e fetile; ka bea bahlanka ba bang ba ka menyakong, hore ho se 

kene phahlo le e nngwe ka tsatsi la Sabatha. 

20Kahoo, bahwebi le ba rekisang ka mesebetsi e mefuta yohle, ba hlola bosiu kantle 

ho Jerusalema, hang kapa habedi. 

21Ka ba kgalemela, ka re ho bona: Le hlollang bosiu pela lerako? Ha le boela le pheta, 

ke tla le tshwara. Haesale mohlang oo, ha ba ka ba hlola ba etla ka Sabatha. 

22Hape, ka bolella Balevi hore ba itlhwekise, mme ba tle ho lebela menyako, hore 

tsatsi la Sabatha le tle le kgethwe. Oho, Modimo wa ka, nkgopole le tabeng ena, mme 

o nkgauhele ka boholo ba mohau wa hao! 

23Mehleng eo hape, ka bona hobane Bajuda ba bang ba nyetse basadi ba Baashdode, 

ba Baammone, le ba Bamoabe. 

24Bana ba bona, ka nqa e nngwe, ba ne ba bua puo ya Ashdode, ba sa tsebe ho bua 

puo ya Bajuda, ba bua puo ya setjhaba se itseng, kapa se itseng. 

25Yaba ke a ba kgalemela, ka ba rohaka, ka ba ka otla ba bang, ka ba hlotha meriri; 

mme ka ba hlapantsha ka Modimo, ka re: Se neeng baradi ba lona ho bara ba bona, 

mme le se nkele bara ba lona baradi ba bona; le lona le se ke la inkela bona! 

26Ha ke re, ke ka tse jwalo Salomone, morena wa Iseraele, a kileng a sitwa? Hara 

ditjhaba tse ngata, ho ne ho se morena ya kang yena; hape o ne a ratwa ke Modimo wa 

hae, mme Modimo o ne o mo entse morena wa Baiseraele bohle; empa leha ho le 

jwalo, basadi ba baditjhaba ba ne ba mo sitise. 

27Re ka le dumella jwang hore le etse bobe bo bokalo, mme le halefise Modimo wa 

rona ka ho nyala basadi ba baditjhaba? 

28E mong wa bara ba Jojada, mora Eliashibe, moprista e moholo, e ne e le 

mokgwenyana wa Sanballate, Mohorone; yaba ke mo leleka pela ka. 

29Oho, Modimo wa ka, o ba elellwe hobane ba silafaditse baprista le selekane sa 

boprista le sa Balevi! 

30Yaba ke a ba hlwekisa, ka ba lahlisa tsohle tseo e leng tsa baditjhaba, mme ka bea 

tsohle kamoo baprista le Balevi ba neng ba tshwanetse ho di lebela kateng, e mong le 

e mong tshebeletsong ya hae, 

31ka lokisa le taba ya dinyehelo tsa dipatsi ka dinako tse beilweng, le ya dilopotsiya. 

Oho, Modimo wa ka, o nkgopole o tle o nketse hantle! 

ESTHERE 

ESTHERE 1 

Seboka sa Assueruse. — Kgano le teleko ya mofumahadi Vashti. 

1Mehleng ya Assueruse, — ke Assueruse eo ya neng a busa dinaha tse lekgolo le nang 

le mashome a mabedi a metso e supileng, ho tloha India ho ya fihla Ethiopia, — 

2ke re, mehleng eo, eitse ha morena Assueruse a dutse teroneng ya mmuso wa hae, 

Susane, e leng motse wa moreneng, 

3selemong sa boraro sa puso ya hae, a etsa seboka, a se etsetsa mahosana wohle a hae, 

le bafo ba hae, le makgotla a Persia le a Media, le marenana, le babusisi ba dinaha tsa 

hae, ba phuthehilengpela hae. 

4A ba bontsha matlotlo le kganya ya mmuso wa hae, le botle le bokgabana ba boholo 

ba hae, ka ditshiu tse ngata, e leng ka ditshiu tse lekgolo le nang le mashome a 

robileng meno e le mmedi. 

5Tshiu tseo ha di fetile, morena a etsetsa setjhaba sohle se Susane, motse wa 

moreneng, ho qala ka ba baholo ho isa ho ba banyenyane, seboka sa tshiu tse 

supileng, kahare ho motero wa dirapa tsa ntlo ya morena. 

6Teng, ho ne ho na le masela a lene e tshweu, le a sei, le a purepera, a neng a 

fanyehilwe ka dikgole tsa lene le tsa sekarelata masaleng a silefera le ditshiyeng tsa 

maramore e tshweu; hape, ho ne ho na le malao a kgauta le silefera mokatong wa 

porfira, le wa maramore e tshweu, le wa dikgetla, le wa majwe a matsho. 

7Ha nwelwa mehopeng ya kgauta, mehopeng e mefutafuta, veine ya morena e le ngata 

kamoo morena a ratileng ho fana kateng. 

8Taelo ya eba teng ya hore motho a se ke a qobellwa; hobane morena o ne a laetse 

matona wohle a ntlo ya hae jwalo, hore ho etsetswe e mong le e mong ka thato ya hae. 

9Haele mofumahadi Vashti, yena a etsetsa basadi seboka tlung ya borena, e leng ya 

morena Assueruse. 

10Ka tsatsi la bosupa, eitse ha pelo ya morena e thabile ke veine, a laela Mehumane, le 

Bistha, le Karbona, le Bigtha, le Abagtha, le Sethare, le Karkase, e leng matona a 

supileng a emang pela morena Assueruse ho mo sebeletsa, 

11hore a tlise pela morena mofumahadi Vashti a rwetse moqhaka wa bofumahadi 

hloohong ya hae, hore a tle a bontshe ditjhaba le mahosana botle ba hae; hobane e ne 

e le motho ya sefahleho se setle. 

12Empa mofumahadi Vashti a hana ho tla ka molomo wa morena o isitsweng ho yena 

ke matona. Morena a halefa haholo ke hona, mme bohale ba hae ba tuka kahare ho 

yena. 

13Yaba morena o bua le babohlale ba tsebang dinako, — hobane taba efe le efe ya 

morena e ne e buwa jwalo pela bohle ba tsebang ditaelo le ditokelo; 

14mme ba neng ba le haufi le yena e ne e le Karshena, Shethare, Admatha, Tarsise, 

Merese, Marsena le Memukane, e leng mahosana a supileng a Persia le Media, a neng 

a bona sefahleho sa morena, hape e le a dutseng ditulong tse phahameng mmusong. A 

re ho bona: 

15Ka melao e leng teng, e ka kgona mofumahadi Vashti a etswe jwang, haele mona a 

sa ka a etsa ka taelo ya morena Assueruse e isitsweng ho yena ke matona? 

16Yaba Memukane o araba pela morena le mahosana, a re: Mofumahadi Vashti ha a 

sitelwa morena a nnotshi, o sitetswe le mahosana wohle le ditjhaba tsohle tse naheng 

tsohle tsa morena Assueruse. 

17Hobane ketso eo ya mofumahadi e tla tuma hara basadi bohle, mme banna ba bona 

ba tla nyediseha mahlong a bona, ba be ba re: Morena Assueruse o ne a laetse hore ho 

tliswe mofumahadi Vashti pela hae, empa o hanne ho tla. 

18Ha ho le jwalo, ho tloha tsatsing lena, mafumahadi a Persia le Media a utlwileng 

ketso ya mofumahadi, a tla bua taba e le nngwe ho mahosana a morena, mme nyediso 

le kgalefo e ngata di tla ba teng. 

19Jwale, ha morena a dumela, taelo ya mmuso e ke e etswe ho yena, mme e 

ngolwe bukeng ya melao ya Persia le Media, e be e se nang ho fetoha, ya ho re, Vashti 

a se ke a hlola a etla pela morena Assueruse, mme morena a ke a nee bofumahadi ba 

hae ho e mong ya mo fetang ka molemo. 

20Taelo e etswang ke morena e tla utluwa mmusong wohle wa hae, leha o le moholo, 

mme basadi bohle ba tla hlonepha banna ba bona, ho qala ka e moholo ho isa ho e 

monyenyane. 

21Mantswe ao a kgahlisa morena le mahosana, mme Morena a etsa ka mantswe a 

Memukane; 

22a romela mangolo dinaheng tsohle tsa morena, naha e nngwe le e nngwe ka 

mongolo wa yona, le setjhaba se seng le se seng ka puo ya sona, ha thwe, monna ka 

mong e be hlooho tlung ya hae, mme a tumise hona ka puo ya setjhaba sa habo. 

ESTHERE 2 

Esthere o kgethelwa bofumahadi. — Mordekai o senola morero wa Bigthane le 
Thereshe wa ho bolaya morena. 

1Kamora tseo, eitse hobane bohale ba Assueruse bo kokobele, a elellwa Vashti le se 

entsweng ke yena, le se reretsweng yena. 

2Yaba bahlanka ba sebeletsang morena, ba re: Morena a ke a batlelwe barwetsana ba 

batle ba dikgarebe; 

3mme dinaheng tsohle tsa mmuso wa hae morena a ke a laele manqosa hore a bokelle 

barwetsana bohle ba batle ba dikgarebe, ba tliswe Susane, motse wa moreneng, tlung 

ya basadi, kalosong ya Hegai, tona ya morena le modisa wa basadi; 

4ba fuwe ke yena ditlolo tsa bona; jwale, morwetsana ya tla kgahla morena, a ke a 

bewe mofumahadi tulong tsa Vashti. Taba eo ya kgahlisa morena, mme a etsa jwalo. 

5Monna wa Mojuda o ne a le teng Susane, motse wa moreneng, ya bitswang 

Mordekai, mora Jaire, mora Shimei, mora Kishe, Mobenjamine. 

6O ne a nkilwe Jerusalema, a isitswe kgolehong hammoho le Jekonia, morena wa 

Juda, ya neng a isitswe kgolehong ke Nebukadnesare, morena wa Babilona. 

7O ne a ntse a hodisa Hadassa, kapa Esthere, moradi wa malomae, etswe a ne a se na 

ntatae le mmae; morwetsana eo o ne a le motle, a boheha; mohla ho shwang ntatae le 

mmae, Mordekai o ne a mo nkile, a mo etsa moradi wa hae. 

8Eitse hobane lentswe la morena le taelo ya di tsejwe, ha barwetsana ba bangata ba se 

ba bokelletswe Susane, motse wa moreneng, kalosong ya Hegai, le yena Esthere a 

nkwa, a iswa tlung ya morena, kalosong ya Hegai, modisa wa basadi. 

9Morwetsana a mo kgahla, mme a fumana mohau ho yena; a phakisa a mo nea ditlolo 

tsa hae le dijo tsa hae, a mo nea le barwetsana ba supileng ba kgethilweng tlung ya 

morena, mme a mo isa, yena le barwetsana ba hae, kamoreng e ntle ho fetisa ya ntlo 

ya basadi. 

10Empa Esthere o ne a sa ka a tsebisa Hegai mofuta wa habo, leha e le ho tswalwa ha 

hae, kahobane Mordekai o ne a mo laetse hore a se ke a itsebisa. 

11Ka tsatsi le leng le le leng, Mordekai o ne a itsamaela pela lebala la ntlo ya basadi, a 

tle a tsebe kamoo Esthere a dutseng kateng, le se tla mo hlahela. 

12Enere ha ho fihla nako ya morwetsana e mong le e mong ya ho kena ho morena 

Assueruse, ha ba se ba itokisitse ka taelo e laelang tsa basadi ka kgwedi tse leshome le 

metso e mmedi, — hobane ditshiu tsa ho itokisa ha bona di fela di ne di dutse jwalo: 

ka kgwedi tse tsheletseng ba ne ba tlola ole ya mirra, ka kgwedi tse ding tse 

tsheletseng, ba tlole ditlolo tse nkgang hamonate le tse ding, —13morwetsana o ne a 

kena ho morena; tsohle tseo a neng a di kopa, o ne a di fuwa, hore a ye le tsona, ha a 

tloha tlung ya basadi ho ya tlung ya morena. 

14O ne a kena teng ka shwalane; ka hosasa, o ne a kgutlela tlung ya bobedi ya basadi, 

kalosong ya Shaashgase, tona ya morena, modisa wa direthe; o ne a sa boele a kena 

ho morena, haese ha a ne a lakatswa ke morena, a bile a bitsitswe ka lebitso la hae. 

15Haele Esthere, moradi wa Abikaile, maloma Mordekai, ya neng a mo nkile, a mo 

etsa moradi wa hae, mohla ho fihlang nako ya hae ya ho kena ho morena, ha a ka a 

kopa letho haese seo a neng a se boleletswe ke Hegai, tona ya morena, modisa wa 

basadi; mme Esthere o ne a fumana mohau ho bohle ba mmonang. 

16Esthere a iswa jwalo ho morena Assueruse, tlung ya hae ya borena, kgweding ya 

leshome, e leng kgwedi ya Tebethe, selemong sa bosupa sa ho busa ha hae. 

17Morena a rata Esthere ho feta basadi bohle ba bang, mme a fumana mohau le 

kamohelo pela hae ho feta barwetsana bohle ba bang; yaba o mo rwesa moqhaka wa 

bofumahadi hloohong, mme a mmea mofumahadi tulong tsa Vashti. 

18Morena a etsetsa mahosana a hae wohle le bahlanka ba hae mokete o moholo, e leng 

mokete wa Esthere, a fokotsa lekgetho la dinaha, mme a aba dimpho kamoo morena a 

ka fanang kateng. 

19Mohla ho bokellwang barwetsana la bobedi, Mordekai o ne a dutse pela monyako 

wa morena. 

20Jwalokaha Esthere a ne a laetswe ke Mordekai, o ne a sa ka a tsebisa ho tswalwa ha 

hae leha e le mofuta wa habo, hobane Esthere a ne a etsa seo a se bolellwang ke 

Mordekai, jwaloka mohla a neng a ntse a hodiswa ke yena. 

21Mehleng eo, Mordekai ha a sa ntsane a dutse pela monyako wa morena, Bigthane le 

Thereshe, matona a mabedi a morena, e leng balebedi ba menyako, ba 

hlonamela morena, mme ba leka ho isa matsoho a bona ho morena Assueruse. 

22Taba eo ya mpa ya tsejwa ke Mordekai, mme a e tsebisa mofumahadi Esthere, 

Esthere yena a e bolella morena ka lebitso la Mordekai. 

23Taba eo ya batlisiswa, mme ya fumanwa hobane e jwalo. Ba fanyehwa ba babedi 

sefateng; mme taba tseo tsa ngolwa bukeng ya ditaba tsa mmuso, pontsheng ya 

morena. 

ESTHERE 3 

Hamane o rerela Bajuda polao. 

1Kamora tseo, morena Assueruse a phahamisa Hamane, mora Hammedatha, 

Moagage; a mo hodisa, a phahamisa tulo sa hae ho feta tsa mahosana wohle ao a nang 

le wona. 

2Bahlanka bohle ba morena ba neng ba ema pela monyako wa morena, ba ne ba 

iname, ba kgumama pela Hamane: hobane morena a ne a laetse jwalo bakeng sa hae. 

Empa Mordekai o ne a sa iname, a sa kgumame. 

3Bahlanka ba morena ba emang pela monyako wa morena, ba re ho Mordekai: O 

tlolelang taelo ya morena? 

4Ba nna ba mmolella jwalo ka matsatsi wohle, a mpa a hana ho ba utlwa; yaba ba 

tsebisa Hamane, hore ba tle ba bone ha mantswe a Mordekai e le a tiileng, etswe a ne 

a ba tsebisitse hobane ke Mojuda. 

5Eitse ha Hamane a bona hobane Mordekai a sa iname, a sa kgumame pela hae, 

Hamane a tlala bohale. 

6A mpa a nyonya ho isa letsoho ho Mordekai a nnotshi, kahobane a ne a boleleletswe 

mofuta wa Mordekai; ka baka leo, Hamane a batla kamoo a ka fedisang mofuta wa 

Mordekai kateng, e leng Bajuda ba mmusong wohle wa Assueruse. 

7Ha ho le jwalo, ka kgwedi ya ho qala, e leng kgwedi ya Nisane, selemong sa leshome 

le metso e mmedi sa morena Assueruse, ha laolwa Pure, ke ho re, lotho, pela Hamane, 

bakeng sa letsatsi le leng le le leng le sa kgwedi e nngwe le e nngwe, ho isa kgweding 

ya leshome le metso e mmedi, e leng kgwedi ya Adare. 

8Yaba Hamane o re ho morena Assueruse: Ho na le setjhaba se seng, se qhalaneng, se 

hasaneng hara ditjhaba tse dinaheng tsohle tsa mmuso wa hao; melao ya sona e fapane 

le ya ditjhaba tse ding; ha ba ye ka melao ya morena; ha ho lokele hore morena a ba 

tlohele ba iketlile. 

9Ha morena a dumela, ho ke ho ngolwe taelo ya ho ba timetsa, mme ke tla lekanyetsa 

ba tshwereng mosebetsi oo ditalenta tsa silefera tse kete tse leshome, ba tle ba di 

kenye bobolokelong ba morena. 

10Yaba morena o rola lesale letsohong la hae, a le nea Hamane, mora Hammedatha, 

Moagage, mohlorisi wa Bajuda. 

11Mme morena a re ho Hamane: Ditjhelete tseo di neilwe wena, o neilwe le setjhaba 

seo, o tle o etsa ka sona kamoo o ratang kateng. 

12Yaba bangodi ba morena ba bitswa ka letsatsi la leshome le metso e meraro la 

kgwedi ya pele; ha ngolwa kahohle kamoo ho laetsweng Hamane kateng; ha 

ngollwa matona a morena, le babusisi ba naha e nngwe le e nngwe, le dihlooho tsa 

setjhaba se seng le se seng; ha ngollwa naha e nngwe le e nngwe ka mongolo wa 

yona, le setjhaba se seng le se seng ka puo ya sona; mangolo a etswa ka lebitso la 

morena Assueruse, mme a tiiswa ka lesale la morena. 

13Mangolo a romelwa dinaheng tsohle tsa morena ka dititimi, ha thwe, ho timetswe, 

ho bolawe, ho fediswe Bajuda bohle, ba baholo le ba banyenyane, bana le basadi, ka 

tsatsi le le leng, e leng letsatsi la leshome le metso e meraro la kgwedi ya leshome le 

metso e mmedi, e leng kgwedi ya Adare, mme ba tlatlapuwe mesebetsi ya bona. 

14Kopi ya lengolo leo le taelo e ileng ho laela naheng e nngwe le e nngwe ya tumiswa 

ditjhabeng tsohle, hore ba tle ba itokisetse tsatsi leo. 

15Yaba dititimi di tloha, di potlakiswa ke taelo ya morena. Taelo ya tumiswa le 

Susane, motse wa moreneng. Mme morena le Hamane ba nna ba dula ba enwa, motse 

wa Susane wona o tletse maswabi. 

ESTHERE 4 

Letsoso la Bajuda. — Ba itima dijo. 

1Eitse ha Mordekai a tseba tsohle tse entsweng, a hahola diaparo tsa hae, a apara 

lesela le mahwashe le molora, mme a tswela hara motse, a ntse a howa ka mehoo e 

phahameng, e bohloko. 

2A fihla jwalo pela monyako wa morena, hobane motho ya apereng lesela le 

mahwashe o ne a sa dumellwe ho kena ka monyako wa morena. 

3Naheng e nngwe le e nngwe, nqalong tsohle moo lentswe la morena le taelo ya hae di 

fihlang teng, hlomoho ya eba kgolo ho Bajuda, le ho itima diho, le dillo, le ho 

bokolla; mme lesela le mahwashe le melora ya eba malao a ba bangata. 

4Barwetsana ba Esthere le matona a hae ba tla, ba mo tsebisa taba tseo. Mafumahadi a 

hlomoha haholo, mme a romela Mordekai diaparo ka ho re, a apare tsona, a hlobole 

lesela la hae le mahwashe; a mpa a se ke a di amohela. 

5Yaba Esthere o bitsa Hathake, le leng la matona a beilweng ke morena pela hae, a 

mo laela hore a ye ho Mordekai, a tle a utlwe taba e leng teng le lebaka la taba eo. 

6Hathake a tswela ho Mordekai a le lepatlelong la motse le pela monyako wa morena. 

7Mordekai a mo tsebisa tsohle tse mo hlahetseng, a mo lekanyetsa le ditjhelete tseo 

Hamane a itseng, o tla di ntshetsa bobolokelo ba morena sebakeng sa Bajuda, hore a 

ba timetse. 

8A mo nea le kopi ya lengolo la taelo e entsweng Susane ya ho ba timetsa, a tle a le 

bontshe Esthere, mme a mo tsebise tsohle; hape, a laela Esthere ho kena ho morena a 

tle a mo rapedisise, a rapelle setjhaba sa habo ho yena. 

9Mme Hathake a tla, a tsebisa Esthere mantswe a Mordekai. 

10Yaba Esthere o bua le Hathake, a mo laela hore a isetse Mordekai lentswe le reng: 

11Bahlanka bohle ba morena le setjhaba sa dinaha tsa morena, ba tseba hoba motho, 

kapa e leng monna, kapa e leng mosadi, ha a ka kena ho morena lebaleng le kahare a 

sa bitswa, molao o teng o sa fetoheng o laelang hore a bolawe, haese ha morena a ka 

mo nanabelletsa lere la hae la kgauta, a tle a phele; athe nna ha ke eso ho bitswe hore 

ke kene ho morena e se e le tshiu tse mashome a mararo. 

12Taba tsa Esthere tsa iswa ho Mordekai. 

13Yaba Mordekai o laela hore Esthere a fetolwe ka ho re: O se ke wa lekanya pelong 

ya hao hobane o tla phonyoha leha o le tlung ya morena, ho feta Bajuda bohle; 

14hobane, leha o ka ikgutsetsa nakong ena, thuso le ho namolelwa di tla hlahela 

Bajuda, di etswa hosele; haele wena le ntlo ya ntatao, le tla timela; ho tseba mang ha 

ekaba hase ka baka la nako e kang ena o fihlileng bofumahading! 

15Yaba Esthere o laela hore Mordekai a arajwe ka ho re: 

16Eya phutha Bajuda bohle ba leng teng Susane; le itime dijo bakeng sa ka; le se ke la 

ja, leha e le ho nwa ka tshiu tse tharo, bosiu le motshehare; le nna le barwetsana ba ka, 



853 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

re tla itima dijo jwalo, ke ntoo kena ho morena, leha molao o sa dumele; mme leha 

nka timela, ke mpe ke timele. 

17Mordekai a tloha, a ya etsa kahohle kamoo Esthere a mo laetseng kateng. 

ESTHERE 5 

Esthere o ya tsebisa morena. — Hamane o leka ho timetsa Mordekai. 

1Ka tsatsi la boraro, Esthere a apara seaparo sa hae sa bofumahadi, mme a itlhahisa 

lebaleng le kahare ho ntlo ya morena, kapele ho ntlo ya morena; morena o ne a dutse 

teroneng ya mmuso wa hae tlung ya borena, maloka le monyako wa ntlo. 

2Eitse ha morena a bona mofumahadi Esthere a eme lebaleng, a fumana mohau 

mahlong a hae, mme morena a nanabelletsa Esthere lere la kgauta le letsohong la hae; 

yaba Esthere o atamela, a ama ntlha ya lere. 

3Morena a re ho yena: Oho, mofumahadi Esthere, o na le taba efe; o kopa eng? Leha o 

ka kopakarolo ya bobedi ya mmuso, o tla e newa. 

4Esthere a re: Ha morena a dumela, morena a ke a tle kajeno le Hamane dijong tseo ke 

mo lokiseditseng tsona. 

5Morena a re: Phakisang le late Hamane, a tle a etse se boletsweng ke Esthere. 

Morena a tla jwalo le Hamane dijong tseo Esthere a di lokisitseng. 

6Eitse ha ho nowa veine, morena a re ho Esthere: O kopa eng? O tla e newa. O qosa 

eng? Le hoja e ka ba karolo ya bobedi ya mmuso, ho tla etswa jwalo. 

7Esthere a araba, a re: Kopo ya ka le qoso ya ka, ke re: 

8Ha ekaba ke fumane mohau mahlong a morena, ha morena a ka dumela ho nnea ka 

kopo ya ka le ho etsa ka qoso ya ka, ke re, morena a boele a tle le Hamane dijong tseo 

ke tla ba lokisetsa tsona, mme hosasane ke tla etsa ka polelo ya morena. 

9Tsatsing lona leo, Hamane a tswa a thabile, pelo ya hae e iketlile; empa eitse ha 

Hamane a bona Mordekai a le pela monyako wa morena, a eme, a sa mo suthele, a 

halefela Mordekai. 

10Empa Hamane a itshwara; mme eitse ha a fihla ha hae a romela ho bitsa metswalle 

ya hae le Sereshe, mosadi wa hae. 

11Hamane a ba bolella letlotlo la maruo a hae, le bongata ba bana ba hae, le tsohle 

tseo morena a mo phahamisitseng ka tsona, le kamoo a mo hodisitseng kateng, ho 

mmea e moholo wa mahosana le wa bahlanka ba morena. 

12Hamane a eketsa, a re: Hape, mofumahadi Esthere ha a ka a mema motho kantle ho 

morena ho tla dijong tseo a di entseng, haese nna; le hosasane hape, ke sa memilwe ho 

ya ha hae hammoho le morena. 

13Empa tseo tsohle di bosula ho nna, ha ke sa ntse ke bona Mordekai, Mojuda eno, a 

dutse pela monyako wa morena. 

14Sereshe, mosadi wa hae, le metswalle ya hae, ba re ho yena: Ho ke ho emiswe sefate 

se bolelele ba ditswe tse mashome a mahlano, mme hosasane, o kope ho morena hore 

Mordekai a fanyehwe ho sona; jwale wena, o tla ya dijong le morena o thabile. Taba 

eo ya kgahla Hamane, mme a laela hore ho emiswe sefate. 

ESTHERE 6 

Mordekai o a tlotliswa. — Hamane o a kokobetswa. 

1Bosiung bona boo, morena a hlobaela boroko; yaba o re, ho tliswe buka ya 

dikgopotso, ya ditaba tsa mmuso, ya ba ya balwa pela morena. 

2Ha fumanwa ho ngodilwe kamoo Mordekai a neng a hlahisitse ditaba tsa Bigthane le 

Thereshe kateng, matona a mabedi a morena a balebedi ba monyako, tsa kamoo ba 

batlileng ho isa letsoho ho morena Assueruse kateng. 

3Morena a re: Hlompho le kganya ke dife tseo Mordekai a di etseditsweng bakeng 

seo? Bahlanka ba sebeletsang morena, ba re: Ha a ka a etsetswa letho. 

4Morena a re: Ya lebaleng ke mang? Kanthe Hamane o fihlile lebaleng le kahare ho 

ntlo ya morena, atlile ho kopa ho morena hore ho fanyehwe Mordekai sefateng seo a 

mo lokiseditseng sona. 

5Bahlanka ba morena ba re ho yena: Hamane ke enwa, o eme lebaleng. Morena a re: 

A ke a kene. 

6Yaba Hamane o a kena, mme morena a re ho yena: E ka kgona monna eo morena a 

ratang ho mo hlonepha a etsetsweng? Pelong ya hae Hamane a re: Morena a ka rata 

ho hlonepha mang, haese nna? 

7Yaba Hamane o re ho morena: Haele motho eo morena a ratang ho mo hlonepha, 

8ho ke ho tliswe seaparo sa borena se aparwang ke morena, le pere e palangwang ke 

morena, le moqhaka wa borena o rwalwang hloohong ya hae; 

9seaparo le pere di bewe matsohong a kgosana e nngwe ya morena ya tse kgolo; ho 

apeswe motho eo morena a ratang ho mo hlonepha; jwale, a tsamaiswe ka pere 

mapatlelong a motse, mme ho howeletswe kapele ho yena, ho thwe: Ho etswa jwalo 

motho eo morena a ratang ho mo hlonepha! 

10Yaba morena o re ho Hamane: Phakisa o nke seaparo le pere, jwalokaha o sa tswa 

bolela, mme o etse jwalo ho Mordekai, Mojuda ya dutseng pela monyako wa morena; 

o se ke wa lesa taba leha e le nngwe ya tsohle tseo o di boletseng. 

11Yaba Hamane o nka seaparo le pere, a ya apesa Mordekai, mme a mo tsamaisa ka 

pere mapatlelong a motse, a ntse a howeletsa kapele ho yena, a re: Ho etswa jwalo 

motho eo morena a ratang ho mo hlonepha! 

12Mordekai a ntoo kgutlela pela monyako wa morena, Hamane yena a phakisa a ikela 

ha hae, a le maswabing, a ikgurumeditse hlooho. 

13Hamane a phetela Sereshe, mosadi wa hae, le metswalle yohle ya hae, tsohle tse mo 

hlahetseng. Ba bohlale ba hae, le mosadi wa hae Sereshe, ba re ho yena: Erekaha 

Mordekai eno eo o qadileng ho wa pela hae e le wa mofuta wa Bajuda, o ke ke wa mo 

fenya, empa ruri o tla wa pela hae. 

14Ba re ba sa bua, ke ha matona a morena a fihla, a phakisa a isa Hamane dijong tse 

entsweng ke Esthere. 

ESTHERE 7 

Hamane o qoswa ke Esthere, mme o a bolawa. 

1Morena a fela a ya le Hamane dijong tsa mofumahadi Esthere. 

2Teng, morena a pheta a re ho Esthere, e le ka tsatsi la bobedi, ha ho nowa veine: O 

kopa eng, mofumahadi Esthere? O tla e newa. O qosa eng? Le hoja e ka ba karolo ya 

bobedi ya mmuso, ho tla etswa jwalo. 

3Mofumahadi Esthere a araba, a re: Ha ekaba ke fumane mohau mahlong a hao, 

morena, ha morena a ka dumela, a nke ke fuwe bophelo ba ka ka kopo ya ka le 

bophelo ba setjhaba sa heso ka qoso ya ka; 

4hobane ho rekisitswe ka nna le ka setjhaba sa heso hore re fediswe, re bolawe, re 

timeletswe. Hojane ebeba ho rekisitswe ka rona, hore re tle re etswe makgoba a banna 

le a basadi, nkabe ke kgutsitse; empa motshwenyi a ka sitwa ho lefa seo morena a tla 

senyehelwa ke sona. 

5Yaba morena Assueruse o araba, a re ho mofumahadi Esthere: Ya betileng pelo ho 

etsa jwalo, ke mang? o kae? 

6Esthere a re: Motshwenyi le sera ke Hamane, motho e mobe enwa! Jwale Hamane a 

tshoha haholo pela morena le mofumahadi. 

7Yaba morena, kgalefong ya hae, o tloha dijong, a ikela tshimong ya ntlo ya borena; 

Hamane yena a mpa a ema moo, a tle a rapelle bophelo ba hae ho mofumahadi 

Esthere hobane o ne a bontshisitse hoba lefu la hae le se le rerilwe ke morena. 

8Morena a kgutla tshimong ya ntlo ya borena, a boela tlung moo ho neng ho nowa 

veine. Athe Hamane o ne a itihetse malaong ao Esthere a sekameng ho wona. Morena 

a re: Na ke ho re, o ya tsohela mofumahadi matla hona pela ka, tlung ya ka na? Taba 

eo yare e sa tswa molomong wa morena, ha kgurumetswa sefahleho sa Hamane. 

9Tona e nngwe, Karbona, ya re ho morena: Bona, sefate se bolelele ba ditswe tse 

mashome a mahlano, seo Hamane a se emiseditseng Mordekai, ya buileng hantle 

bakeng sa morena, se hlomilwe tlung ya Hamane. Morena a re: Mo fanyeheng ho 

sona. 

10Yaba ba fanyeha Hamane sefateng se neng se lokiseditswe Mordekai, mme kgalefo 

ya morena ya kokobela. 

ESTHERE 8 

Bajuda ba etsetswa molao o ba emelang. 

1Ka lona tsatsi leo, morena Assueruse a nea mofumahadi Esthere ntlo ya Hamane, 

motshwenyi wa Bajuda, Mordekai yena a kena pela morena hobane Esthere o ne a 

mmoleletse seo a leng sona ho yena. 

2Morena a rola lesale la hae leo a neng a le amohile Hamane, a le nea Mordekai; mme 

Esthere a bea Mordekai monga ntlo ya Hamane. 

3Esthere a eketsa a bua pela morena; a itihela pela maoto a hae, a lla, a mo rapela hore 

a fedise morero o bolotsana wa Hamane, Moagage, le bohlale ba hae boo a rerileng 

Bajuda ka bona. 

4Morena a nanabelletsa Esthere lere la kgauta, mme Esthere a tsoha, a ema pela 

morena; 

5a re: Ha morena a dumela, leha ke fumane mohau pela hae, ha taba ya ka e lokile 

pela morena, hape ha ke le ya kgahlehang mahlong a hae, ho ke ho ngolwe, ho 

fetolwe mangolo a ngodilweng ka bohlale ba Hamane, mora Hammedatha, Moagage, 

a ngodilweng ke yena ho timetsa Bajuda ba dinaheng tsohle tsa morena; 

6hobane nka itiisa ho tadima kotsi e tla hlahela setjhaba sa heso, mme nka tiisa jwang 

ho tadima tshenyeho ya ba mofuta wa heso? 

7Morena Assueruse a re ho mofumahadi Esthere le ho Mojuda Mordekai: Bonang, ke 

neile Esthere ntlo ya Hamane, mme yena o ile a fanyehwa sefateng, hobane a ne a 

isitse letsoho la hae ho Bajuda. 

8Ha ho le jwalo, ngolang lona ka lebitso la morena bakeng sa Bajuda kamoo le ratang 

kateng, mme le tiise ka lesale la morena; hobane lengolo le ngodilweng ka lebitso la 

morena, le tiisitsweng ka lesale la morena, ha le na ho kwenehelwa. 

9Yaba bangodi ba morena ba bitswa ka yona nako eo, le leng ka la mashome a mabedi 

a metso e meraro la kgwedi ya boraro, e leng kgwedi ya Sifane; ha ngolwa kahohle 

kamoo Mordekai a laelang kateng; ha ngollwa Bajuda le matona a marena, le babusisi 

le dihlooho tsa dinaha, ho tloha India ho isa Ethiopia, e leng dinaha tse lekgolo le 

nang le mashome a mabedi a metso e supileng, ha ngollwa naha e nngwe le e nngwe 

ka mongolo wa yona, le setjhaba se seng le se seng ka puo ya sona, le Bajuda ka 

mongolo le ka puo ya bona. 

10Mordekai a ngola ka lebitso la morena Assueruse, mme a tiisa ka lesale la morena; a 

romela mangolo ka dititimi tse kaletseng dipere le ka ba palamileng tse lebelo, e leng 

dimulete tse tswetsweng ke dipere tse tshehadi. 

11Ka mangolo ao morena o ne a dumella Bajuda, motseng o mong le o mong, ho 

phutheha le ho lwanela bophelo ba bona, ho bolaya, ho fedisa le ho timetsa makgotla 

wohle a hlometseng a batho ba ka ba lwantshang dinaheng tsohle, hammoho le bana 

ba bona le basadi ba bona, le ho hapa dintho tsa bona. 

12Ha thwe, ba etse jwalo ka tsatsi le le leng dinaheng tsohle tsa morena Assueruse, e 

leng ka tsatsi la leshome le metso e meraro la kgwedi ya leshome le metso e mmedi, e 

leng kgwedi ya Adare. 

13Kopi ya lengolo leo ya etswa hore e be taelo naheng e nngwe le e nngwe, mme e 

tumiswe ditjhabeng tsohle, hore Bajuda ba tle ba itokisetse tsatsi lona leo, hore ba tle 

ba iphetetse hodima dira tsa bona. 

14Dititimi tse kaletseng tse mathang e leng dimulete, tsa phakisa tsa tloha di 

akofisitswe ke taelo ya morena. Le Susane, motse wa moreneng, taelo eo ya laelwa. 

15Mordekai a tloha pela morena a apere seaparo sa borena sa purepera le sa lene e 

tshweu, a rwetse moqhaka o moholo wa kgauta, a ena le kobo ya lene le sekarelata. 

Mme motse wa Susane wa etsa ditlatse, o thabile haholo. 

16Bajuda ba dula leseding le thabong, nyakallong le hlonephong. 

17Naheng e nngwe le e nngwe, le motseng o mong le o mong, nqalong tsohle tseo 

polelo ya morena le taelo ya hae di fihlileng ho tsona, Bajuda ba dula thabong le 

nyakallong, ba etsa diboka le letsatsi la mokete; esita le ba bangata hara ditjhaba tsa 

lefatshe ba iketsa Bajuda, ka hobane letsoso la Bajuda le ne le ba wetse hodimo. 

ESTHERE 9 

Bajuda ba iphetetsa. — Mokete wa Purime. 

1Kgweding ya leshome le metso e mmedi, e leng kgwedi ya Adare, ka letsatsi la 

leshome le metso e meraro la kgwedi, leo lentswe le taelo ya morena di neng di 

tshwanetse ho phethwa ka lona, e leng letsatsi leo dira tsa Bajuda di neng di tshepile 

hore di tla ba tsohela matla ka lona, ditaba tsa fetoha, mme Bajuda ya eba bona ba 

tsohelang ba ba hloileng matla. 

2Bajuda ba phutheha metseng ya bona, dinaheng tsohle tsa morena Assueruse, hore ba 

ise letsoho ho bohle ba ratileng ho ba ntsha kotsi; ha ho a ka ha eba le a mong ya 

kileng a tseba ho ema pela bona, etswe letsoso la bona le ne le wetse ditjhaba tsohle. 

3Dihlooho tsohle tsa dinaha, le matona, le babusisi, le bohle ba tshwereng ditaba tsa 

morena, ba emela Bajuda, hobane letsoso la Mordekai le ne le ba wetse hodimo. 

4Hobane Mordekai o ne a le moholo tlung ya morena, mme botumo ba hae bo ne bo 

se bo ile dinaheng tsohle; hobane efela monna eo, Mordekai, o ne a eya a ntse a hola. 

5Bajuda ba bolaya dira tsohle tsa bona ka lerumo, ya eba polao le timetso e 

kgolo, mme ba etsa ba ba hloileng ka thato ya bona. 

6Le Susane, motse wa moreneng, Bajuda ba bolaya, ba timetsa batho ba makgolo a 

mahlano; 

7ba bolaya le Parshandatha, Dalfone, Aspatha, 

8Poratha, Adalia, le Aridatha, 

9Parmashtha, Arissai, Aridai, le Faisatha, 

10e leng bara ba leshome ba Hammane, mora Hammedatha, motshwenyi wa Bajuda; 

empa ha ba ka ba hapa letho. 

11Tsatsing lona leo, palo ya ba bolaetsweng Susane, motse wa moreneng, ya behelwa 

morena. 

12Morena a re ho mofumahadi Esthere: Susane, motse wa moreneng, Bajuda ba 

bolaile, ba timeditse batho ba makgolo a mahlano le bara ba leshome ba Hamane. Ha 

ho le jwalo, ba entseng dinaheng tse ding tsa morena? Le jwale, o kopa eng? O tla e 

newa. O sa qosa eng? Ho tla etswa jwalo. 

13Esthere a re: Ha morena a dumela, Bajuda ba Susane ba boele ba dumellwe le 

hosasane ho etsa ka taelo ya kajeno, mme ho ke ho fanyehwe difateng bara ba 

leshome ba Hamane. 

14Morena a laela hore ho etswe jwalo; ha bolelwa taelo Susane, mme bara ba leshome 

ba Hamane ba fanyehwa difateng. 

15Ha ho le jwalo, Bajuda ba Susane ba boela ba phutheha ka letsatsi la leshome le 

metso e mene la kgwedi ya Adare, mme ba bolaya batho ba makgolo a mararo 

Susane, ba mpa ba sa ka ba hapa letho. 

16Bajuda ba bang, ba leng dinaheng tsa morena, ba phutheha le bona, mme ba lwanela 

bophelo ba bona; ba bona phomolo ho dira tsa bona, mme ba bolaya batho ba dikete 

tse mashome a supileng a metso e mehlano hara ba ba hloileng, empa ha ba ka ba 

hapa letho. 

17Tseo ba di etsa ka tsatsi la leshome le metso e meraro la kgwedi ya Adare, mme ba 

phomola ka la leshome le metso e mene, ba le etsa letsatsi la mokete le la thabo. 

18Empa Bajuda ba Susane bona ba phutheha ka la leshome le metso e meraro le ka la 

leshome le metso e mene la kgwedi yona eo, mme ba phomola ka la leshome le metso 

e mehlano, ba le etsa letsatsi la mokete le la thabo. 

19Ke ka baka leo Bajuda ba naheng, ba ahileng metseng e se nang marako, ba etsang 

letsatsi la leshome le metso e mene la kgwedi ya Adare letsatsi la thabo le la 

monyaka, le letsatsi le mokete, leo ho romelanwang dimpho ka lona. 

20Mordekai a ngola ditaba tseo, mme a romela mangolo ho Bajuda bohle ba dinaheng 

tsohle tsa morena Assueruse, ho ba leng haufi le ho ba leng hole, 

21hore ho tiiswe hara bona hore, ka selemo se seng le se seng, ba tle ba kgethe letsatsi 

la leshome le metso e mene la kgwedi ya Adare le letsatsi la leshome le metso e 

mehlano, 

22ka ho re, ke ka matsatsi ao Bajuda ba boneng phomolo ho dira tsa bona, hape ke ka 

kgwedi eo maswabi a bona a fetohileng thabo, le bofifi ba bona bo fetohileng mokete; 

ha thwe, ba a etse matsatsi a mokete le a thabo ao ho romelanwang dimpho, ao hape 

ho phomosetswang mafutsana ka wona. 

23Bajuda ba dumela ho etsa seo ba neng ba se ba qadile ho se etsa, e leng seo 

Mordekai a ba ngoletseng sona. 

24Hobane, Hamane, mora Hammedatha, Moagage, motshwenyi wa Bajuda bohle, o ne 

a rerile morero wa ho timetsa Bajuda, mme o ne a laotse Pure, e leng ho re lotho, hore 

a ba qhale, a ba timetse. 

25Mme yanayare mohla Estherea tlang pela morena, a laela ka mangolo hore morero o 

mobe o rerilweng ke Hamane wa ho lwantsha Bajuda, o busetswe hloohong ya hae, 

mme a fanyehwe sefateng, e le yena le bara ba hae. 

26Ke kahoo ba reileng matsatsi ao Purime, ka lebitso la Pure. Ka baka leo, eitse 

hobane ba bale taba tsohle tsa lengolo leo, le ho bona seo ba se boneng, le se ba 

hlahetseng, 

27Bajuda ba rera, mme ba ikgethela, ba kgethela le ditloholo tsa bona le bohle ba ka 

ba kgomarelang, hore ba ke ke ba lesa ho kgetha matsatsi ao a mabedi, selemong se 

seng le se seng, ka molao wa teng o ngodilweng, le ka nako e beilweng; 

28ba rera hore matsatsi ao a tla elellwa le ho kgethwa mehleng yohle, tlung e nngwe le 

e nngwe, le naheng e nngwe le e nngwe, le motseng o mong le o mong, le hore 

matsatsi ao a Purime a ke ke a hlokahala hara Bajuda, leha e le kgopotso ya teng ho 

hlakoha kelellong ya ditloholo tsa bona. 

29Mofumahadi Esthere, moradi wa Abikaile, le Mojuda Mordekai, ba ngola ba 

neilwe matla wohle, ba tiisa lengolo la bobedi hodima Purime. 

30Bajuda kaofela, ba leng dinaheng tse lekgolo le mashome a mabedi a metso e 

supileng tsa mmuso wa Assueruse, ba romelwa mangolo a ditaba tsa kgotso, le tsa 

nnete, 

31a ho bea matsatsi ao a Purime nakong ya wona e beilweng, jwalokaha Mojuda 

Mordekai le mofumahadi Esthere ba ba beetse wona, le jwalokaha ba ipeetse wona le 

ho a beela ditloholo tsa bona, bakeng sa ditaba tsa ho itima dijo, le tsa mehoo ya bona. 

32Taelo ya Esthere ya tiisa taba tseo tsa Purime, mme tsa ngolwa jwalo bukeng. 

ESTHERE 10 

Boholo ba Mordekai. 



860 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

1Morena Assueruse a ntshisa lefatshe la hae le dihlekehleke tsa lewatle lekgetho. 

2Haele mesebetsi yohle ya matla a hae, le diketso tsa hae tse phahameng, leha e le 

qaqiso ya boholo ba Mordekai, kamoo morena a kileng a mo phahamisa kateng, ha ke 

re, taba tseo di ngodilwe bukeng ya ditaba tsa marena a Media le Persia? 

3Hobane Mojuda Mordekai e ne e le wa bobedi, ya hlahlamang morena Assueruse; a 

ba moholo hara Bajuda le ya kgahlehang ho bongata ba banababo; a nna a batlela 

setjhaba sa habo molemo, a nna a buella bohle ba mofuta wa habo kgotso. 

JOBO 

JOBO 1 

Jobo o hlahelwa ke ditsietsi tse kgolo. — O etelwa ke metswalle ya hae e meraro. 

1Monna o ne a le teng naheng ya Utse; lebitso la hae e le Jobo; e ne e le motho ya 

tsamayang ka ho loka le ka bokgabane, ya tshabang Modimo, ya sesefang bobe. 

2O ne a tswetse bara ba supileng le baradi ba bararo. 

3Leruo la hae e ne e le dinku tse dikete tse supileng, le dikamele tse dikete tse tharo, le 

dikgomo tse lekanang dijoko tse makgolo a mahlano, le diesele tse tshehadi tse 

makgolo a mahlano, le bahlanka ba bangata; monna eo o ne a fetisa banna kaofela ba 

Botjhabela ka boholo. 

4Bara ba hae ba ne ba ena le mokgwa wa ho etsetsana mmoka, matlung a bona, e 

mong le e mong ka tsatsi la hae; mme ba ne ba romela ho laletsa dikgaitsedi tsa bona 

tse tharo ho ja le ho nwa le bona. 

5Mme enere hobane e mong le e mong a qete letsatsi la mmoka wa hae, Jobo o ne a 

romela ho ba bitsa, mme a ba hlatswe, a tsohe e sa le ka meso, a hlabe mahlabelo a 

ditjheso a lekanang dihlooho tsa bona; hobane Jobo o ne a re: Ekaba mohlomong bara 

ba ka ba sitilwe ka ho lebala Modimo dipelong tsa bona. Jobo a nna a etsa jwalo 

kamehla. 

6Ka tsatsi le leng, bara ba Modimo ba tla ho itlhahisa pela Jehova, mme Satane a kena 

hara bona. 

7Jehova a re ho Satane: O tswa kae? Satane a araba Jehova, a re: Ke tswa tjhalaka 

lefatsheng, le ho solla teng. 

8Jehova a re ho Satane: Na ha o a ka wa lemoha Jobo, mohlanka wa ka, na? Hobane 

ha ho motho ya jwaloka yena lefatsheng, ya tsamayang ka ho loka le ka bokgabane, 

ya tshabang Modimo, ya sesefang bobe. 

9Yaba Satane o araba Jehova, a re: Na ke feela ha Jobo a tshaba Modimo na? 

10Na ha o a ka wa mo sireletsa, yena le ntlo ya hae, le tsohle tsa hae, ka nqa tsohle na? 

Na ha o a ka wa atlisa mosebetsi wa matsoho a hae, le ho atisa mehlape ya hae 

lefatsheng na? 

11O mpe o otlolle letsoho la hao jwale, o ame tseo a nang le tsona kaofela, mme o tla 

bona hore na a ke ke a o rohaka pontsheng. 

12Jehova a re ho Satane: Bona, tseo a nang le tsona kaofela di letsohong la hao; feela 

o se ke wa bea letsoho la hao ho yena. Yaba Satane o tloha pela Jehova. 

13Ka letsatsi le leng, ha bara ba hae le baradi ba hae ba ne ba eja, ba enwa veine ka 

tlung ya moholwane wa bona, 

14ha fihla lenqosa ho Jobo, la re ho yena: Dikgomo di ne di lema, mme diesele di ne 

di fula pela tsona; 

15yaba Basabea ba di wela hodimo, ba di hapa, ba bolaya le badisa ka lerumo; ke 

phonyohile ke nnotshi ho tla o behela. 

16Motho eo a re a sa bua, ha tla e mong, a re: Mollo wa Modimo o wele lehodimong, 

o tjhesitse dinku le badisa, mme o ba qetile; ke phonyohile ke nnotshi ho tla o behela. 

17Eo a re a sa bua, ha boela ha fihla e mong, a re: Bakalde ba diphafa tse tharo ba 

nehelletse dikamele, ba di hapa, ba bolaya le badisa ka lerumo; ke phonyohile ke 

nnotshi ho tla o behela. 

18Yare eo a sa bua, ha tla e mong, a re: Bara ba hao le baradi ba hao ha ba ne ba eja, 

ba enwa veine ka tlung ya moholwane wa bona, 

19bona, moya o moholo, o tswang feelleng, o hlile wa thula dintlha tse nne tsa ntlo, ya 

wela hodima ba batjha bao, mme ba shwele; ke phonyohile ke nnotshi ho tla o behela. 

20Yaba Jobo o a ema, a hahola kobo ya hae, a ipeola hlooho, a itihela fatshe, a 

kgumama, a re: 

21Ke tswile popelong ya mme ke le feela, mme ke tla kgutlela teng ke le feela; Jehova 

o ne a neile, o boetse o latile: ho roriswe lebitso la Jehova. 

22Ho tseo kaofela, Jobo ha a ka a etsa sebe, mme ha a ka a bea molato ho Modimo. 

JOBO 2 

1Hape, ka tsatsi le leng, ha bara ba Modimo ba boela ba itlhahisa pela Jehova, Satane 

le yena a itlhahisa le bona pela Jehova. 

2Jehova a re ho Satane: O tswa kae? Satane a araba Jehova, a re: Ke tswa tjhalaka 

lefatsheng, le ho solla teng. 

3Jehova a re ho Satane: Na o lemohile Jobo, mohlanka wa ka, na? Hobane ha ho ya 

jwaloka yena lefatsheng, ya tsamayang ka ho loka le ka bokgabane, ya tshabang 

Modimo, ya sesefang bobe; o sa tiiseditse tokeng ya hae, leha o ntlhohlelleditse ho mo 

etsa hampe feela. 

4Satane a araba Jehova, a re: Letlalo ka letlalo! tsohle tseo motho a nang le tsona, a ka 

di ntshetsa bophelo ba hae. 

5O mpe o otlolle letsoho la hao jwale, o ame masapo a hae le nama ya hae, mme o 

bone ha a ke ke a o rohaka pepeneneng. 

6Yaba Jehova o re ho Satane: Bona, o letsohong la hao! feela o qenehele bophelo ba 

hae. 

7Yaba Satane o tloha pela Jehova, mme a otla Jobo ka mathopa a bohale, ho nka 

bohatong ba maoto ho isa hara hlooho. 

8A nka lengeta ho ikgwabitla ka lona, a ntse a dutse thotobolong. 

9Mosadi wa hae a re ho yena: Na o sa tiiseditse tokeng ya hao na? Rohaka Modimo, 

mme o shwe! 

10Jobo a re ho yena: O bua jwaloka lewatla ha le bua. Na re tla amohela tse molemo 

letsohong la Modimo, re se ke ra amohela tse mpe na? Tabeng tseo kaofela, Jobo ha a 

ka a etsa sebe ka molomo wa hae. 

11Metswalle ya Jobo e meraro ya utlwa kotsi yohle eo a wetsweng ke yona, e le 

Elifase wa Themane, le Bildade wa Shua, le Tsofare wa Naama; ba tloha ha habo 

bona, mme ba kopanya dipuo ho tla hammoho ho utlwela Jobo bohloko le ho mo 

tshedisa. 

12Eitse ha ba emisa mahlo ba sa le hojana, ba se ke ba mo tseba, mme ba phahamisa 

mantswe, ba lla, ba hahola e mong le e mong kobo ya hae, ba kubisetsa lerole 

sebakeng hodima dihlooho tsa bona. 

13Yaba ba dula le yena fatshe ka matsatsi a supileng le masiu a supileng, ho se ya 

isang lentswe ho yena, ka ho bona hoba bohloko ba hae bo le boholo haholo. 

JOBO 3 

Jobo o itelela bakeng sa tsietsi tse mo hlahetseng. 

1Kamora tseo, Jobo a ahlamisa molomo wa hae, a rohaka letsatsi leo a tswetsweng ka 

lona. 

2Jobo a bua, a re: 

3Ho timele letsatsi leo ke tswetsweng ka lona, le bosiu boo ho itsweng: Ngwana e 

motona o emotswe. 

4Tsatsi leo le fetohe lefifi, mme Modimo o se ke wa le hlokomela o le hodimo! lesedi 

le se ke la hlola le le kganyetsa. 

5A le patwe ke botsho le ke moriti wa lefu, leru le ke le le kwahele, mme le ke le 

tshabiswe ke se fifatsang letsatsi. 

6Bosiu boo bo ke bo tshwarwe ke lefifi, bo se ke ba thaba hara matsatsi a ngwaha, bo 

se ke ba balwa palong ya ditshiu tsa dikgwedi. 

7Bosiu boo a bo nyope, nyakallo e hlokahale ho jona! 

8A bo rohakwe ke ba rohakang ditshiu, ba nang le boqweleqwele ba ho tsosa 

leviathane! 

9A dinaledi tsa mafube a jona di fifale! A bo hlolohelwe lesedi, mme le se ke la hlaha, 

bo se ke ba bona dintshi tsa mafube a meso! 

10Hobane ha bo a ka ba kwala popelo eo ke tswileng ho yona, ha bo a ka ba pata ho 

hlomoha mahlong a ka! 

11Ke ne ke sa shwe keng mpeng ya mme, kapa ke ne ke sa timele keng ke sa tswa 

popelong? 

12Mangole a mme a ne a mphare keng? mme matswele a hae a nkanyeseditseng na? 

13Hobane jwale, nka be ke rapaletse ke ikgutseditse, nka be ke robetse, mme ka 

phomola le nna, 

14le marena le ba baholo ba lefatshe, ba ikgahetseng mabitla; 

15kapa le mahosana a neng a ruile dikgauta, a tlatsitse matlo a wona ka disilefera; 

16mohlomong ka ba siyo jwaloka sefolotsana se epetsweng, kapa jwaloka bana ba sa 

kang ba bona lesedi. 

17Teng, ba babe ba lesa ho ferekanya, teng ho phomola ba kgathetseng; 

18ba holehilweng ba dula ka kgotso, ha ba sa utlwa lentswe la motubi. 

19Teng, ba banyenyane le ba baholo ba lekana, mme mofo o lokolohile ho monghadi 

wa hae. 

20Ya madimabe o neelwang lesedi, ya hlomohileng pelo o neelwang bophelo, 

21e le ba lebeletseng lefu, mme ha le fihle, ba le tjheba ba le lakatsa ho fetisa letlotlo 

le patilweng, 

22ba thaba ka thabo e fetisisang, ba be ba nyakalle, ha ba fumana lebitla? 

23Ho tswetswe keng motho ya timeletsweng ke tsela ya hae, eo Modimo o mo 

patisang kahohle? 

24Dijo tsa ka ke mefehelo, dipokollo tsa ka di iphallela jwaloka dikgohola. 

25Hobane botshabeho boo ke bo tshabang bo nkwela hodimo, mme see ke se tshohang 

ke se ntlhahelang. 

26Ha ke fuwe sebaka, leha e le boitketlo, kapa phomolo, thethelo ke yona e ntlelang 

kamehla. 

JOBO 4 

Phetolo ya pele ya Elifase. 

1Yaba Elifase wa Themane o fetola, a re: 

2Ha re leka ho bua le wena na o tla utlwa bohloko? Empa ya ka itshwarang ke mang, 

hore a se ke a bua? 

3Bona, wa nna wa ruta batho ba bangata, wa tiisa matsoho a tepeletseng; 

4lentswe la hao le emisitse ba kgothometsehang, mme o tiisitse mangole a tetemang. 

5Jwale, wena, ha tsietsi e o hlahetse, o a fokola! Jwale, ha e o amile, o a thethelwa! 

6Borapedi ba hao na hase tshepo ya hao na? Na ha o itshepise ka ho hloka molato 

bophelong ba hao na? 

7Ako elellwe: motho ke ofe ya timetseng, ha a se na molato? Ho lahlehile kae batho 

ba lokileng? 

8Hoo ke ho boneng ke hoba ba lemileng bokgopo, ba jetseng bolotsana, bona ba 

kotula jona; 

9ba fediswa ke pudulo ya Modimo, ba timetswa ke phefumoloho ya kgalefo ya wona. 

10Ho fedile ho puruma ha tau le lentswe la lengau; meno a ditawana a kgorotswe; 

11tau e tiileng e timela ke ho hloka see a se rusollang, mme madinyane a tau e 

tshehadi a qhalantswe. 

12Empa lentswe le mphihletse sephiring, tsebe ya ka ya utlwa nyenyetso ya lona. 

13Yare nahanong ya ditaba le diponong tsa bosiu, ka nako eo boroko bo kgalang 

batho, 

14tshoho le thothomelo tsa nkwela hodimo, tshisimoho ya thekesedisa masapo a ka 

kaofela; 

15seriti sa feta pela sefahleho sa ka, mmeleng wa ka boya ba sosobana; 

16sa ema, empa ka sitwa ho lemoha sebopeho sa sona; se ne se le pela mahlo a ka; ha 

kgutsa, mme ka utlwa lentswe le reng: 

17Na ya shwang a ka loka pela Modimo na, kapa motho na o hlwekile pela Mmopi wa 

hae na? 

18Bona, esita le bahlanka ba wona ha o ba tshepe; o bona kodi le ho mangeloi a wona; 

19ho jwalo hakakang ho ba ahileng matlung a letsopa, ba hlahileng leroleng, ba ka 

rinngwang jwaloka ditshwele! 

20Ho nka hosasa ho fihlisa mantsiboya, ba thuhakanngwa, ba timela ka ho sa feleng, 

ba sa lemohuwe. 

21Bokgabane ba bona bo feta le bona; ba shwa, ba eso ho fihlele bohlale. 

JOBO 5 

1Howa jwale! Na e mong o teng ya tla o arabela na? Ke ofe wa bahalaledi eo o tla 

retelehela ho yena? 

2Athe bohale bo bolaya lehlanya, mme lewatla le bolawa ke mona. 

3Nna ke bone lewatla ha le medile metso, empa hang ka tshwanela ho neela ntlo ya 

lona thohako; 

4bana ba lona ha ba sa na boiketlo, ba hatakelwa dikgorong, ho se ya ba namolelang. 

5Ya lapileng o ya ja kotulo ya lona, o ya nka le hara meutlwa, mme leshodu le 

hlwibila menono ya lona. 

6Efela kotsi ha e tswe fatshe, mme mahlomola ha a hlomele mobung; 

7motho o tswaletswe maswabi, jwaloka hlase ho qhoma. 

8Hola e le nna, nka be ke ikatametsa ho Modimo, ka beela Modimo taba ya ka; 

9e leng wona o etsang dintho tse kgolo, tse sa fihlelweng, dintho tse makatsang, tse sa 

balweng. 

10O tshollela pula lefatsheng, o mathisa metsi masimong; 

11o dudisa batho ba kokobetseng nqalong tse diphahameng, ba llang ba 

phahamisetswa katlehong. 

12O etsa merero ya batho ba mano lefeela, hore matsoho a bona a se ke a e phetha. 

13O tshwasa diqweleqwele manong a tsona, mme morero wa ba lonya o a o heletsa. 

14Hosasa, ba thulana le lefifi, motshehare ba phopholetsa jwaloka hoja ke bosiu. 

15Ya madimabe o mo lokolla jwalo lerumong la melomo ya bona le letsohong la ya 

matla; 

16tshepo e teng ho ya fokotseng, mme ba sa lokang ba thijwa molomo. 

17Bona, ho lehlohonolo motho eo Modimo o mo layang! Ha ho le jwalo, o se ke wa 

nyatsa kotlo ya Ya matla wohle; 

18hobane o a hlaba, mme a tlamelle leqeba; o a roba, mme matsoho a hae a fodise. 

19O tla o lokolla ditsietsing tse tsheletseng, mme ho tse supileng ha ho bobe bo ka o 

amang. 

20Tlaleng o ya o boloka, o se ke wa shwa, ntweng a o pholose bohaleng ba lerumo. 

21O tla sireletswa ha ho shapa leleme, ha o ka ke wa tshaba tshenyo ha e ka fihla. 

22O tla tsheha tshenyo le tlala, ha o ka ke wa tshaba dibatana tsa naha; 

23hobane o tla ba le selekane le majwe a naha, dibatana tsa naha di be le kgotso le 

wena. 

24Kahona o tla bona hoba tente ya hao e dutse ka kgotso, mme leha o ka lekola moaho 

wa hao, o ke ke wa hloka letho. 

25Hape, o tla bona lesika la hao ha le ngatafala, le ditloholo tsa hao ha di ata jwaloka 

jwang ba naha. 

26O tla orohela lebitleng la hao ka botsofadi bo botala, jwaloka ngata ya koro, ha e 

thothwa nakong ya teng. 

27Bona, ke tseo re di botsisitseng; di dutse jwalo; o di mamele, o di ele sedi. 

JOBO 6 

Jobo o a ikarabela. 

1Jobo a fetola, a re: 

2Hoja ho ka lekanngwa bohloko ba ka; hoja le bomadimabe ba ka le bona bo ne bo ka 

bewa sekaleng! 

3bo ne bo tla fetisa lehlabathe la lewatle ka boima; ke ka baka leo mantswe a ka a 

rwalletseng. 

4Metsu ya Ya matla wohle e ntlhabile, mme pelo ya ka e noswa mahloko a yona; 

matsoso a Modimo a hlopholohile ho ntwantsha. 

5Na pitsi e ka lla pela jwang? Kapa kgomo e ka bokolla pela furu ya yona? 

6Se tapileng a se ka jewa ha ho se na letswai? Na mothwebe o mosweu wa lehe a o na 

le ho utlwahala na? 

7Moya wa ka o hana ho di ama; ho nna ke dijo tse manyala. 

8Oho! Hola kopo ya ka e be e ka etsahala, mme Modimo wa nnea se lebeletsweng ke 

nna! 

9Hola Modimo o ka dumela ho nthubakanya, wa otlolla letsoho la wona, wa mpolaya. 

10E ne e tla ba tshediso ho nna; e, ke ne ke tla thaba bohlokong bona bo tshabehang; 

hobane ha ke a ka ka tlola ditaelo tsa Ya halalelang! 

11Matla a ka keng hore ke be le tshepo? Tshepo ya ka keng hore ke tle ke mamelle? 

12Na matla a ka ke matla a lejwe na? Mmele wa ka a ke koporo na? 

13Ha ke re, ha ho kamoo nka thuswang kateng? Ha ke re, topollo yohle e hole le nna? 

14Motswalle wa ya swabileng e ka kgona a mmontshe lerato; ha ho se jwalo a ka 

tshoha a lesa ho tshaba Ya matla wohle. 

15Banabeso ba tletse thetso jwaloka phororo, jwaloka metsi a molatswana a 

nyamellang; 

16a ba maduke ke leqhwa, mme lehlwa le itihela teng. 

17A timela mohla ho futhumetseng, a monyela ha letsatsi le tjhesa. 

18Metjha ya ho matha ha wona e a dikadika; a fetoha mowane, a fela. 

19Makaba a Thema a a batla, dihlopha tsa baeti ba Seba di bea tshepo ya tsona teng. 

20Ba hlajwa ke dihlong tshepong ya bona; ha ba fihla teng, ba swaba. 

21Ho dutse jwalo le lona, ha le letho; le bona bomadimabe ba ka, mme le a tshoha. 

22Hleka ke itse: Mpheng? kapa: Mphomosetseng ka ntho ya monono wa lona, 

23le be le nnamolele letsohong la sera, le ntopolle letsohong la batubi na? 

24Nthuteng, ke tla kgutsa; le ntlhalosetse moo ke fositseng teng. 

25Puo tsa nnete di matla hakakang! Empa dikgalemelo tsa lona di kgalemela eng na? 

26Na a ke dipolelo tsa ka tseo le ratang ho di kgalemela na? Na ditaba tsa ya 

tsherehaneng, na ke moya feela o yang le tsona na? 

27Le mpa le le ba ka akgelang letlowa hodima kgutsana, le ho rekisa ka motswalle wa 

lona. 

28Jwale, le mpeng le ntadime, mme mahlo a lona a tla bona ha ke le leshano. 

29Kgutlang hle! ho sa lokang ho be siyo! Kgutlang, taba ya ka e sa lokile le jwale. 

30Hleka le re, ho sa lokang ho teng lelemeng la ka, kapa na mahalapa a ka ha a tsebe 

ho kgetha bokgopo na? 

JOBO 7 

1Bophelo ba motho lefatsheng ke ntwa; matsatsi a hae a jwaloka matsatsi a motho ya 

thotsweng. 

2Jwaloka mofo ha a sisetsa moriti pelo, jwaloka ya ruilweng ha a lebeletse moputso 

wa hae, 

3ke wetswe jwalo ke dikgwedi tsa ho kganwetswa, mme masiu a mokgathala a beilwe 

kabelo ya ka. 

4Ha ke robala, ke re: Ke tla tsoha neng? bosiu bo tla sa neneng na? mme ke kgathala 

ke ho phethoha ho isa mafube ha a hlaha. 

5Nama tsa ka di apesitswe ke diboko le ke makgapa a mobu, letlalo la ka le tswa 

dipetlane, le boele le tswe boladu. 

6Tshiu tsa ka di pomilwe kapele ho fetisa lesika leo molohi a lohang ka lona; di fela 

ho se tshepo e ntshaletseng. 

7Jehova, ako hopole hobane bophelo ba ka ke pudulo feela! Mahlo a ka ha a sa tla 

hlola a bona leseho; 

8leihlo la ya mponang ha le sa tla mpona; mahlo a hao a tla mpatla, mme ke tla be ke 

le siyo! 

9Maru a qhalane, a iketse; ho jwalo le ya theohelang nqalong ya bafu: ha a na ho 

kgutla teng; 

10ha a sa na ho boela ka tlung ya hae, mme setsha sa hae ha se sa mo tseba. 

11Ha ho le jwalo, nke ke ka thiba molomo wa ka, empa ke tla bolela masisapelo a ka, 

ke dumadume ho babeng ha moya wa ka. 

12Na ke lewatle, kapa, a ke drakone, ha o beile balebedi ho ntebela na? 

13Ha ke re: Phate tsa ka di tla mphomotsa, ditao tsa ka di tla kokobetsa bohloko ba ka; 

14eba ke moo o ntshosang ka ditoro, o nthothometsang ka dipono; 

15ke moo pelo ya ka e kgethileng ho kgangwa le ho shwa, ho fetisa ha ke boloka 

masapo a ka. 

16Ke tennwe ke bophelo, ha ke rate ho nna ke phela. Ntlohele, hobane matsatsi a ka ke 

pudulo feela. 

17Motho keng, hore o mo hlomphe, le hore o mo hlokomele; 

18o be o mo etele ka hosasa ho hong le ho hong, mme o mo lekole ka dinako tsohle? 

19O tla lesa neng ho ntjamela ka mahlo a hao, o be o mphe sebaka sa ho metsa mathe 

na? 

20Ha ekaba ke entse sebe, ke o entse eng, Molemohi wa batho? O mpeile keng seo o 

betsang metsu ya hao ho sona, ke be ke fetohe phahlo feela? 

21Ha o ntshwarele tshito ya ka keng, wa tlosa bokgopo ba ka na? Hobane ke se ke ya 

robala leroleng; o tla mpatla, mme ke tla ba siyo. 

JOBO 8 

Phetolo ya pele ya Bildade. 

1Yaba Bildade wa Shua o bua, a re: 

2Taba tse jwaloka tseo o tla di bua ho isa kae na? Mantswe a molomo wa hao a be 

jwaloka moya o tsukutlang, ho isa kae na? 

3Na Modimo o ka kgopamisa se lokileng na? Ya matla wohle a ka heletsa ho loka na? 

4Erekaha bana ba hao ba mo sitetswe, o ba neetse bokgopo ba bona. 

5Empa ha o ka batla Modimo, wa ithapella mohau ho Ya matla wohle, 

6ha o hlwekile, o lokile, kannete o tla o ela hloko, a hlohonolofatse ntlo ya hao e 

lokileng. 

7Mme ha ekaba tseo o neng o di rue pele di bile nyenyane, tsa ho qetella di tla fetisisa 

haholo. 

8Hlo o botsisise meloko ya pele, o lemohe tseo bontata yona ba di fihletseng; 

9hobane rona re ba maobane, ha re na tsebo, etswe matsatsi a rona lefatsheng e le 

moriti feela. 

10Ba ka o ruta, ba ka bua le wena, ba ntsha ditaba tse ka dipelong tsa bona: 

11Na moseme o ka mela moo mohlaka o leng siyo na? Kapa lehlaka le ka ata moo 

metsi a leng siyo na? 

12Le sa le lekgaba, leha le sa helwe, le ye le pone, dimela tse ding di sa le tala. 

13Tsela ya e mong le e mong ya lebalang Modimo e jwalo, tebello ya ya se nang 

borapedi e a fela; 

14tshepo ya hae ke e thetsehang; o itshepisitse ka bolepo ba seokgo; 

15o itshetleha ka ntlo ya hae, ha e tiye; o itshwarella ka yona, ha e hlole. 

16O ka sefate se tletseng metsi, leha letsatsi le tjhesa, seo makala a sona a namang ho 

tlola motero wa tshimo; 

17metso ya sona e rarana qubung tsa majwe, e kena le mobung o majwe; 

18empa ha se ka ntshwa bodulong ba sona, bo tla se latola, bo re: Ha ke a ka ka o bona 

le ka mohla o le mong! 

19Ke hona ho fela ha katleho ya sona, mme mobung wona oo ho tla mela tse ding. 

20Bona, Modimo ha o kgese ya se nang molato, empa o ke ke wa sireletsa baetsadibe. 

21O sa tla tlatsa molomo wa hao ka ditsheho, le melomo ya hao ka thabo. 

22Ba o hloileng ba tla apeswa dihlong, mme tente ya ba babe e tla lesa ho ba teng. 

JOBO 9 

Jobo o boela a ikarabela. 

1Yaba Jobo o fetola, a re: 

2Ke tseba ruri hobane ho dutse jwalo; motho ya shwang a ka loka jwang pela 

Modimo? 

3Le hoja a ka rata ho tseka le wona, a ke ke a ikarabella tabeng e le nngwe ho tse 

sekete. 

4Kelellong o bohlale, matleng o matla ho fetisa; ke mang ya ka hanyetsanang le wona, 

a pholoha? 

5O tshoha o suthisa dithaba, o di heletsa kgalefong ya wona. 

6O sisinya lefatshe motheong wa lona, ditshiya tsa lona di a tlakasela. 

7O laela letsatsi hore le se ke la tjhaba, o sirela dinaledi ka tiiso ya wona. 

8O adile mahodimo o nnotshi; o tsamaya diphahameng tsa lewatle. 

9O entse Koloi, le Makolobe, le Selemela, le maseberwana a ka nqa borwa. 

10O etsa dintho tse kgolo, tse sa fihlelweng, dintho tse makatsang, tse sa balweng. 

11Bona, o tla ho nna, mme ha ke o bone; o feta pela ka, mme ha ke o lemohe. 

12Bona, o ntshwere: o ka thibelwa ke mang? Ke mang ya tla re ho wona: O etsang? 

13Modimo ha o kgutlise kgalefo ya wona. Ha esita dikgakeletso tsa lefatshe di imelwa 

tlasa wona, 

14nna ke mang hore ke o fetole? Ke kgethe jwang ditaba tse nepehileng tsa ho o 

arabela? 

15Le hojane ke lokile, nke ke ka araba; nka ithapella mohau wa moahlodi wa ka feela. 

16Le hoja o ka araba mohoo wa ka, nka sitwa ho dumela hore o ka utlwa lentswe la 

ka; 

17wona o ntubang ka sefefo, o atisang maqeba a ka feelafeela! 

18Ha o mphe sebaka sa ho ntsha letshwea, hobane o nkgorisa tse babang. 

19Ha nka ipiletsa matleng, o re: Ke nna ya matla; kapa ho lokeng, o re: Ke mang ya 

tlang ho mpiletsa nyeweng? 

20Leha ekaba taba ya ka e lokile, molomo wa ka o tshwanela ho ntswa; ha ekaba ha ke 

na molato, o tla mpona ke le molotsana. 

21Ho ba le molato, ha ke na wona; ha ke itlhokomele; bophelo ba ka ha ke re letho ka 

bona. 

22Ho na le taba e le nngwe feela eo ke e tiisang, ke re: O senya ya se nang molato le 

ya nang le molato. 

23Hoja lerumo le ka hla la bolaya hang! Empa o tsheha bohloko ba ya se nang molato. 

24Lefatshe le neelwa matsohong a ba babe; o sirela mahlo a baahlodi ba lona. Haese 

wona o etsang hoo, hleka e ka ba mang na? 

25Matsatsi a ka a ikela kapele ho fetisa ya lebelo; a baleha a eso ho bone leseho: 

26a tata jwaloka dikepana tsa lehlaka, jwaloka ntsu e hlwibilang phoofotswana ya 

yona. 

27Ha ke re, ke tla lebala bodumadumo ba ka, ke lese ho sosobana, ke ele sefahleho; 

28eba ke tshoswa ke mahloko a ka kaofela, ke ntse ke tseba hoba o ke ke wa mpea ya 

se nang molato. 

29Erekaha ke le molato, ke sa ikgathalletsang lefeela? 

30Leha nka itlhatswa metsing a lehlwa, kapa ka hlapa matsoho metsing a melora, 

31leha ho le jwalo o ntshobunya diretseng, mme nka tenwa le ke dikobo tsa ka. 

32Hobane hase motho ya jwaloka nna hore ke fetolane le wona, mme re isane 

kahlolong le wona. 

33Ha ho monamodi hara rona, ya ka re namolelang ka letsoho la hae. 

34O ke o tlose thupa ya wona ho nna, mme matsoso a wona a lese ho nthotofatsa. 

35Eba ke moo ke neng ke tla bua, ke sa o tshabe; hobane ha ke le jwalo, haesale nna. 

JOBO 10 

1Pelo ya ka e kgobohelwa ke bophelo ba ka; ha ho le jwalo, e ka kgona ke neele ho 

dumaduma ha ka sebaka, ke bolele bohloko ba moya wa ka. 

2Ke tla re ho Modimo: O se ke wa ntswa, o mpe o mpolelle seo o se tsekang ho nna! 

3Na o ka thaba ka ho nketsa hampe, hore o be o lahle mosebetsi wa matsoho a hao, 

mme o kganyetse merero ya ba babe na? 

4Na o na le mahlo a nama na? Na o bona kamoo batho ba bonang kateng na? 

5Na matsatsi a hao a jwaloka a batho na? le dilemo tsa hao na di jwaloka tsa batho na, 

6ha o batla molato wa ka, mme o botsisisa sebe sa ka na? 

7Athe o ntse o tseba hobane ha ke na molato, le hobane ha ho motho ya ka 

nnamolelang letsohong la hao. 

8Matsoho a hao a mpopile, a mphethisitse kahohle: athe o rata ho mpshatla! 

9Elellwa hle hobane o mpopile jwaloka letsopa; mme o re, ke kgutlele leroleng? 

10Na hase wena o ntsholotseng jwaloka lebese, wa nqhatsa jwaloka mafi a tiileng? 

11Na ha o a ka wa nkapesa ka letlalo le ka nama, le ho ntoha ka masapo le mesifa na? 

12O nneile bophelo le mohau, mme paballo ya hao e sireleditse phefumoloho ya ka. 

13Empa pelong ya hao o patile taba! Ke bona seo o se hopotseng ka ho wena. 

14Ha ke entse sebe, o ntse o ntadima hampe, o hana ho ntshwarela molato wa ka. 

15Leha nka tshoha ke etsa molato, ho madimabe nna! Le hoja ke se na molato, ke 

tshaba ho emisa hlooho, hobane ke kgotshe dihlong, mme ke itsebela bomadimabe ba 

ka. 

16Ha ke be nka e emisa, o ne o ya mphallela jwaloka tau, o phethe mehlolo ya hao 

hodima ka. 

17O ne o ya hlahisa dipaki tse ding ho ntwantsha, le ho nkatisetsa kgalefo ya hao; o ne 

o ya ntlela ka makgotla a phomotsanang! 

18Jo! Na o nntsheditseng popelong ya mme? Nka be ke shwele teng, ke se ke ka 

bonwa ke leihlo la motho; 

19nka be ke le jwaloka ya bileng siyo, nka be ke jaretswe lebitleng ke etswa popelong. 

20Matsatsi a ka na ha a makaenyana na? Ha ho le jwalo, lesa, o ntlohele, ke tle ke 

boele ke ele sefahleho hanyenyane, 

21ke eso ho ikele moo nke keng ka hlola ke kgutla teng, naheng ya lefifi le ya moriti 

wa lefu; 

22e leng naha e ntsho jwaloka bosiu, ya moriti wa lefu le moferefere, moo lesedi le 

tshwanang le lefifi. 

JOBO 11 

Phetolo ya pele ya Tsofare. 

1Yaba Tsofare wa Naama o fetola, a re: 

2Bongata bo bokalo ba mantswe na bo ka hloka phetolo na? Motho ya lehehle na o tla 

re, o lokile na? 

3Na taba tsa hao tsa lefeela di tla kgutsisa banna na? Na o tla nne o some, ho se ya o 

hlabisang dihlong? 

4O re: Seo ke se bolelang ke nnete, mme ke hlwekile pela hao! 

5Hola Modimo o mpa o ne o ka bua, wa ahlamisa molomo wa wona ho bua le wena, 

6ho o senolela diphiri tsa bohlale ba wona, bo tebileng, bo fetang kutlwisiso ya rona, o 

ka be o bona hoba bakeng sa hao Modimo o lebetse boholo ba sebe sa hao. 

7Na o ka fihlela ditaba tse tebileng tsa Modimo na? Na o ka utlwisisa bophethehi ba 

Ya matla wohle na? 

8Bo phahame jwaloka lehodimo: o ka etsang? Bo tebile ho fetisa nqalo ya bafu: o ka 

tsebang? 

9Bolelele ba bona bo fetisa lefatshe, bo pharaletse ho feta lewatle. 

10Ha o ka phalla, wa tshwara, wa isa kahlolong, o tla thibelwa ke mang na? 

11Hobane o tseba bolotsana ba batho, o bona bobe leha o sa bo hlokomele. 

12Empa motho ya se nang kutlwisiso, o sitwa ho fihlela kelello, o hlahile jwaloka 

petsana ya pitsi. 

13Empa ha o ka hleka pelo ya hao hantle, mme wa otlollela matsoho a hao ho wona, 

14ha o ka suthisa bobe pela hao, wa bo hlohlorela hole, o sa lese bokgopo bo ikgahela 

tenteng ya hao, 

15etlaba moo o tsebang ho emisa hlooho ya hao o se na sekodi; o tla tiya o sa tshabe 

letho. 

16O tla lebala bohloko ba hao, o bo elellwe jwaloka metsi a fetileng; 

17bophelo ba hao bo tla ela ka lesedi le fetang la motshehare; leha ho ka ba lefifi, 

mafube a tla boela a hlahe; 

18o tla tiya pelo, hobane tshepo e tla ba teng; moo o neng o hloreha, o tla robala ka 

boiketlo; 

19phomolong o ke ke wa kgathatswa, ba bangata ba tla phaphatha sefahleho sa hao. 

20Empa mahlo a ba bolotsana a tingwa, ba hloka setshabelo; tshepo e ba saletseng ke 

ho neela moya. 

JOBO 12 

Jobo o ikarabela hape. 

1Jobo a boela a fetola, a re: 

2Kannete, lona le banna! mme bohlale bo ya shwa le lona? 

3Le nna hle ke na le pelo jwaloka lona, ha ke monyenyane ho lona! Ditaba tseo, ke 

mang ya sa di tsebeng na? 

4Ke fetohile sesomo ho metswalle ya ka, ha ke kopa thuso ho Modimo; e, ke sesomo 

ke le ya lokileng, ya se nang molato. 

5Bomadimabe bo loketswe ke nyediso, ha ho hopola baiketli; o lebeletse eo leoto la 

hae le batlang ho thella. 

6Boiketlo bo ditenteng tsa basenyi, kgotso e teng ho ba sa reng letho ka Modimo, bao 

matla a bona e leng modimo wa bona. 

7O mpe o botse dikgomo, di tle di o rute; le dinonyana tsa lehodimo, di tle di o 

bolelle! 

8Mohlomong o botse lefatshe, le tle le o rute, le dihlapi tsa lewatle, di tle di o 

qaqisetse. 

9Ka tsona tsohle, ke mang ya ka hanang ho bona hoba letsoho la Jehova le entse ntho 

tseo kaofela; 

10eo meya ya tse phelang kaofela e leng letsohong la hae, le phefumoloho ya batho 

bohle? 

11Ha ke re, tsebe e ka nna ya kgetha dipolelo, jwaloka mahalapa ha a tseba ho kgetha 

dijo na? 

12Maqheku a na le bohlale, dilemo tse ngata di na le kutlwisiso. 

13Ho wona Modimo ho dutse bohlale le matla; o na le kelello le kutlwisiso. 

14Bona, ha o senya, ha ho ya ka tsosang; ha o ka kwalla motho, ha ho ya ka mo 

bulelang. 

15Bona, o thibela metsi, a pshe; o boele o a tlohele, mme lefatshe le senyehe. 

16Ho wona ho dutse matla le bohlale; ya kgelohileng le ya kgelosang ba matleng a 

wona. 

17O isa baeletsi kgolehong ba hlobodisitswe, o tsietsa baahlodi; 

18o roba molamu wa marena, o tlama matheka a wona ka mehala. 

19O isa baprista kgolehong ba hlobodisitswe, o diha ba matla; 

20ba tsebang ho bua o ba hlokisa ditaba, o amoha baholo kahlolo; 

21o tshela dihlong hodima mahosana, o lokolla senyepa sa ba matla. 

22O senola makunutu a patilweng lefifing; o hlahisa moriti wa lefu leseding. 

23O atisa ditjhaba, o boele o di senye; o namisa ditjhaba, o boele o di kgutlisetse 

morao. 

24O tlosa kutlwisiso ho marena a ditjhaba; o ba dikadikisa dibakeng moo tsela e leng 

siyo; 

25ba phopholetsa lefifing ho se lesedi, mme o ba diadieisa jwaloka batho ba 

tahilweng. 

JOBO 13 

1Bona, le wona mahlo a ka a bone taba tseo kaofela, tsebe tsa ka di di utlwile, mme di 

di etse hloko. 

2Seo le se tsebang ke a se tseba le nna, ha ke monyenyane ho lona. 

3Empa nka rata ho bua le Ya matla wohle, nka lakatsa ho kena tsekong le Modimo; 

4hobane lona, le balohi ba mashano, kaofela ha lona le dingaka tse se nang molemo. 

5Hoja la na la kgutsa, ho bo ho tla thwe: le bohlale. 

6Mamelang hle phetolo ya ka, molomong wa ka le utlwe ditaba tseo ke ikemelang ka 

tsona. 

7Na le rata ho bua leshano bakeng sa Modimo na? Na le ka bua tse thetsang sebakeng 

sa wona na? 

8Na le o emela feela na? Kapa le rata ho ipea babuelli ba Modimo na? 

9Na le ka rata hore o le botsisise hohle na? Kapa le ka o thetsa jwalokaha ho thetswa 

batho na? 

10Kannete, o tla le kgalemela, ha le ka ahlola ka tshobotsi sephiring sa lona. 

11Boholo ba wona bo tla le tshosa, letsoso la wona le le tshware. 

12Mantswe a eletsang a lona ke dithole feela. Qhobosheane tsa lona ke diqhobosheane 

tsa mobu. 

13Kgutsang, le ntese ke bue; nke ke hlahelwe ke seo nka hlahelwang ke sona. 

14Ke thusang, leha nka tshwara nama ya ka ka meno a ka, ka fuparela moya wa ka 

letsohong la ka? 

15Bonang, o ka mpolaya, ha ho sa le kamoo nka tshepang kateng. Ke mpa ke rata ho 

hlahisa mekgwa ya ka pela wona; 

16ke hona ho tla ba poloko ho nna; hobane moikaketsi a ke ke a itlhahisa pela wona. 

17Elang hloko, le mamele polelo tsa ka, mme ditaba tsa ka di kene ditsebeng tsa lona. 

18Bonang, ke hlomahantse taba ya ka, ke tseba hobane ke tla bewa ya lokileng. 

19O kae ya ratang ho tsekisana le nna? Ha ho se jwalo nka kgutsa, ka shwa. 

20Feela, o ntshitse ka ntho tse pedi, etlaba ke moo nke keng ka pata sefahleho sa ka 

pela hao. 

21O honyetse letsoho la hao hole le nna, mme o se ke wa ntshosa ka letsoso la hao. 

22O bitse, mme ke tla araba, kapa ho bue nna, mme wena o nkarabe. 

23Makgopo a ka le dibe tsa ka di kae na? O ntsebise tshito ya ka le molato wa ka. 

24O patelang sefahleho sa hao? O ntadimelang jwaloka eka ke sera ho wena? 

25Na o rata ho roba lehlaku le fefolwang, leha e le ho phallela mooko o omeletseng 

na? 

26Ke kang ha o mpeetse ntho tse babang, leha o nkotlela makgopo a botjha ba ka? 

27Ho ya kang ha o tshwasitse maoto a ka ka difate, leha e le ho hlwela dika tsa ka 

kaofela le ho dikadiketsa bohato ba maoto a ka; 

28athe ke pherehlana jwaloka ntho e jelweng ke diboko, jwaloka kobo e jewang ke 

tshwele? 

JOBO 14 

1Motho ya tswetsweng ke mosadi o na le matsatsi a se makae, mme o kgotshe 

ditsietsi. 

2O a mela, o kgaolwa jwaloka palesa, o feta jwaloka seriti, mme ha a hlole a eba teng. 

3Ke yena eo o mo tjamelang; ke nna eo o mo isang tsekong le wena! 

4Na ho ka ntshuwa motho ya hlwekileng mothong ya ditshila? Le hanyenyane. 

5Erekaha matsatsi a hae a beilwe, mme palo ya dikgwedi tsa hae e tsejwa ke wena, ha 

o beile moedi oo a ke keng a o tlola, 

6o tlose mahlo a hao ho yena, o mo fe sebaka, hore a tle a be a thabe jwaloka ya 

thotsweng, ha a thabela letsatsi leo a le sebeditseng. 

7Hobane tshepo e teng bakeng sa sefate; leha se ka rengwa, se ka boela sa mela, ha se 

lese ho hlomela; 

8leha motso wa sona o ka tsofala mobung, mme kutu ya sona e ka shwela leroleng, 

9ha se utlwa metsi se tla tsoha, se hlomele, se medise makala jwaloka setlama se 

setjha. 

10Empa motho ha a eshwa, o fedile matla; ere ha ya shwang a neela moya, eba o kae 

na? 

11Metsi a ye a fele letsheng, mme melatswana e ye e pshe, e omelle; 

12motho le yena o ye a robale, mme ha a sa tsoha; ho fihlela lehodimo le eba siyo, ho 

ke ke ha tsohuwa ke motho, a ke ke a phaphama borokong ba hae. 

13Jo! hola o ka mpata nqalong ya bafu! Hola o ka nkwahela teng, kgalefo ya hao ya ba 

ya feta, wa mpeela letsatsi leo o tla nkgopola ka lona! 

14Hoja motho ya shwang a ka boela a phela, ke be nka mamella ka matsatsi wohle a 

ntwa ya ka, ho be ho fihle se seng bakeng sa ka; 

15o ne o tla bitsa, ke ne ke tla araba, mme o ne o tla hlolohelwa mosebetsi wa matsoho 

a hao! 

16Empa jwale, o bala mehato ya ka, o hlokometse dibe tsa ka. 

17Ho tlola ha ka ho manehelletswe mokotleng, o tiisitse makgopo a ka. 

18Thaba di a wa, di a fela, lefika le theteha bodulong ba lona; 

19metsi a fata majwe, diphororo di ya le lerole la lefatshe; o senya tshepo ya motho 

jwalo. 

20O mo qala kamehla, a be a ikele; o sosobanya sefahleho sa hae, o be o mo kgutlise. 

21Bara ba hae leha ba hlonephuwa, ha a tsebe; leha ba fumaneha, ha a ba lemohe. 

22Ke bakeng sa hae feela nama ya hae e utlwang bohloko; ke bakeng sa hae a nnotshi 

moya wa hae o swabang. 

JOBO 15 

Phetolo ya bobedi ya Elifase. 

1Elifase wa Themane a fetola, a re: 

2Na motho ya bohlale a ka araba ka ditaba tsa lefeela na? Na fuba sa hae se tletse 

moya wa botjhabela na? 

3Na diphetholo tsa hae e ka ba mantswe a sa reng letho, le dipolelo tsa hae na di ka 

hloka thuso na? 

4Ho tshaba Modimo ho wena ke lefeela; mme o fedisa thapelo e etswang ho wona. 

5Hobane bokgopo ba hao bo disa molomo wa hao, leha o nkile puo ya diqweleqwele; 

6molomo wa hao ke wona o o tswang, e seng nna; melomo ya hao ke dipaki tse o 

qosang. 

7Na ke wena motho ya tswetsweng pele? Na o hlahile dithaba di eso ho be teng na? 

8Na o rutehile makunutu a Modimo, mme o ikgapetse bohlale o le mong na? 

9O tseba taba efe eo re sa e tsebeng? O utlwisisa taba efe eo re sa e utlweng? 

10Ba bang ba teng hara rona, batho ba baholo, ba moriri o moputswa, ba fetang ntatao 

ka dilemo. 

11Na o nyedisa matshediso a Modimo, le puo tse bonolo tse buwang ho wena na? 

12Pelo ya hao e o isa kae na? O tona mahlo a hao keng, 

13ha o tsohela Modimo bohale, ha molomo wa hao o ntsha dipolelo tse jwalo? 

14Motho keng, hore a hlweke, le ya tswetsweng ke mosadi keng, hore a loke? 

15Bona, ha esitile bahalaledi ba wona o sa ba tshepe, le lehodimo le sa hlweka 

mahlong a wona; 

16haholoholo o ka sitwa ho tshepamotho ya manyala, ya senyehileng, ya nwang 

bokgopo jwaloka metsi. 

17Ke tla o ruta, o mmamele; ke tla o bolella seo ke se boneng; 

18e leng se bolelwang ke ba bohlale, seo ba sa kang ba se pata, kamoo ba se nkileng 

kateng, ho bontata bona; 

19e leng bao naha e neng e le ya bona, ho seng moditjhaba ya kileng a kena hara bona. 

20Motho ya bolotsana o tshwenyeha ka matsatsi wohle a ho phela ha hae; motubi o 

phela ka tsietsi ka dilemo tsohle tsa hae; 

21mokgosi o duma ditsebeng tsa hae, mme leha ho sa iketlilwe, o hla a bona mosenyi 

ya mo welang hodimo! 

22O tshaba ho tswa lefifing; lerumo le mo laletse. 

23O lelerela bohobe, o re: Bo kae? O tseba hobane tshiu e ntsho e mo atametse. 

24O tshoswa ke tsietsi le ke mahlomola, di mo tshwere jwaloka morena ya 

itokiseditseng ho futuha. 

25Hobane o otlolotse letsoho la hae ho lwantsha Modimo, o phephetsa Ya matla 

wohle; 

26o o nehella ka molala o sataletseng, tlasa mokokotlo wa thebe ya hae; 

27o ikwahetse sefahleho ka ho nona ha hae, o bokeletse mafura lethekeng la hae; 

28o ikgaheletse metseng e senyehileng, matlung a se nang baahi, a leng lekgatheng la 

ho fetoha dithako. 

29A ke ke a rua, maruo a hae a ke ke a sala, mafumo a hae a ke ke a aparela lefatshe. 

30Ha a tla ke a sesefa lefifi; mollo o tla tjhesa makala a hae, o tla tloswa ke pudulo ya 

molomo wa wona. 

31Leha a ka itshepisa ka bobe, o tla thetseha, etswe moputso wa hae e tla ba bobe. 

32Dilemo tsa hae di eso ho fele, bo tla etsahala; makala a hae ha a sa tla hlola a eba 

matala. 

33O jwaloka sefate sa morara se lahlang ditholwana tsa sona di sa le tala, le jwaloka 

mohlwaare o hlohlorang dipalesa tsa wona. 

34Hobane ntlo ya e mobe e tla nyopa, mme mollo o tla ja moaho wa ya kgopo. 

35O emola maswabi, o tswala bokgopo; sefubeng sa hae ho sebetswa boithetso. 

JOBO 16 

Jobo o boela a ikarabela ho Elifase. 

1Jobo a fetola, a re: 

2Ditaba tse jwaloka tseo ke se ke kgotshe tsona; kaofela ha lona le batshedisi ba 

kgathatsang. 

3Dipolelo tsa lefeela na di fedile na? Kapa se o arabisang hathata jwalo keng? 

4Le nna, ke ne nka bua jwaloka lona, hoja le dutse ditulong tsa ka; nka be ke loha 

ditaba hodima lona, ka oma ka hlooho ho lona; 

5nka be ke le matlafisa ka molomo wa ka, ka le tiisa ka ho bebenya ha melomo ya ka. 

6Leha nka bua, bohloko ba ka bo ke ke ba kgutsa; mme leha nka lesa, nka bona thuso 

kae? 

7E, o mphokodisitse hampe, ... o ripitlile ntlo ya ka kaofela; 

8o ntshwere ka thata, mme hoo ke paki e nqosang, ho ota ha ka ho ema ho 

nketselletsa, le ho nqosa pontsheng. 

9Ke haholwa ke kgalefo ya wona; o ikentse sera ho nna, o phuranya meno ho nna; eo 

e leng sera ho nna o ntlhaba ka mahlo a bohale. 

10Ba ahlamile melomo ya bona hampe hodima ka, ba ntshoma, ba ntjabela marameng; 

ba teane hammoho ho ntwantsha. 

11Modimo o nneetse matsohong a ba bolotsana, o nkakgetse diatleng tsa ba babe. 

12Ke ne ke phela hantle, empa o nthobile; o ntshwere ka molala, o nthobakile; o 

mpeile sebeo sa ho phosa ha wona. 

13Metsu ya wona e nkwetse hodimo, e etswa nqa tsohle; o ntlhabile matheka, o se na 

mohau; wa tsholla nyoko ya ka fatshe; 

14wa nntsha leqeba hodima leqeba, wa mphallela jwaloka mohale. 

15Ke apesitse letlalo la ka ka lesela le mahwashe, mme ka silafatsa lenaka la ka ka 

lerole. 

16Sefahleho sa ka se rurusitswe ke dillo, botsho ba lefu bo apesitse dintshi tsa ka. 

17Leha ho le jwalo, ha ke pate letho le sa lokang letsohong la ka, thapelo ya ka e 

hlwekile. 

18Wena, lefatshe, o se ke wa pata madi a ka! mohoweletso wa ka o se ke wa kgutsa! 

19Le jwale, bonang, paki ya ka e mahodimong, mme molatoledi wa ka o nqalong tse 

hodimodimo. 

20Leha metswalle ya ka e fetohile basomi, mahlo a ka a lebile ho Modimo ka meokgo; 

21hore o emele motho ho Modimo, le ngwana motho ho metswalle ya hae; 

22hobane ho sa tla feta dilemo tse seng kae, ke ntoo ikela ka tsela eo nke keng ka 

kgutla ka yona. 

JOBO 17 

1Phefumoloho ya ka e a timela, matsatsi a ka a tima, lebitla le nkemetse. 

2Efela basomi ba nteetse hare, mme mahlo a ka a bona dihlohloletso tsa bona. 

3Ako mpeele selebeletso bakeng sa ka; hobane ke mang ya ka nkemelang a ntshwere 

ka letsoho? 

4Hobane dipelo tsa bona o di kwaletse kutlwisiso; ka baka leo, o ke se ke wa ba 

phahamisa. 

5Ya ekang motswalle wa hae, mahlo a bana ba hae o tla a bona a timilwe. 

6O mpeile sesomo hara batho; ke fetohile ntho e nyatsehang pela bona. 

7Dillo di thibile mahlo a ka, ditho tsohle tsa ka ke seriti feela. 

8Ba lokileng ba maketse ke hoo, ba se nang molato ba halefela ba bolotsana. 

9Leha ho le jwalo, ya lokileng o tiisetsa tseleng ya hae, ya nang le matsoho a masweu 

o eketsa ho ipha matla. 

10Haele ka lona kaofela, kgutlang hle, le boye; nke ke ka bona motho ya hlalefileng 

hara lona. 

11Matsatsi a ka a fetile, merero ya ka eo ke e hopotseng pelong ya ka, merero ya ka e 

wele fatshe. 

12Bosiu ba re ke motshehare; lesedi ba re ke motshehare; lesedi ba re le haufi, ha le 

phirimile. 

13Jwale, ke tadimile nqalo ya bafu hoba e tla ba ntlo ya ka; ke adile diphate tsa ka 

nqalong e lefifi. 

14Ke re ho lebitla: O ntate! le ho diboko: Le mme le ngwaneso! 

15Mme jwale, tshepo ya ka e kae? E tla bonwa ke mang e hlahile? 

16E tla theohela dikgorong tsa nqalo ya bafu, moo re ya robala hammoho leroleng. 

JOBO 18 

Phetolo ya bobedi ya Bildade. 

1Yaba Bildade wa Shua o fetola, a re: 

2Le tla qeta dipolelo tseo neneng? Mamelang, re ntoo bua. 

3Re etswa keng diphoofolo? Re mawatla keng mahlong a lona na? 

4Wena ya ikgarolang ka bohale ba hao, na lefatshe le tla fetoha lefeella ka baka la hao, 

mafika a suthiswe tulong tsa wona na? 

5Bona, lesedi la e mobe le tla tingwa, mollo wa leifo la hae ha o sa tla hlola o 

hotetswa. 

6Lesedi le tla fetoha lefifi tenteng ya hae, lebone la hae le hodima hae le tla tingwa. 

7Mehato ya hae e tiileng e tla honyetseha, o tla dihelwa ke mano a lohilweng ke yena; 

8hobane o hata letlowa ka maoto a hae, o tsamaya hodima mamena; 

9sefi se mo tshwasitse serethe; letlowa le mo tlamile; 

10sefi se patilwe mobung pela hae, leraba le mo lebeletse tseleng. 

11Matsoso a mo tshabisa ka nqa tsohle, a mo tshosa a mo phalletse. 

12Tlala e mo fedisa matla, tshenyeho e mo tshwere lehlakoreng. 

13E ja letlalo la mmele wa hae; letsibolo la lefu le ja ditho tsa hae. 

14O tshwarwa setshabelong sa tente ya hae, o hulelwa ho morena wa matshabeho. 

15Ha ho le a mong wa bahabo ya dulang tenteng ya hae; sebabole se tsholla jwaloka 

pula hodima moaho wa hae. 

16Tlase, metso ya hae e a oma; hodimo, makala a hae a rengwa. 

17Ha a sa hopolwa lefatsheng, lebitso la hae ha le sa bolelwa mapatlelong. 

18O lelekwa leseding, a ye lefifing; o tloswa lefatsheng. 

19Ha a siye mora leha e le setloholo hara setjhaba sa hae, meahong ya hae ho 

hlokahala mosiuwa ya tswang ho yena. 

20Meloko e tlang e tla tsota tshenyeho ya hae, mme meloko wa jwale o tla tshwarwa 

ke ho thothomela. 

21Meaho ya molotsana e jwalo feela, ho jwalo le bodulo ba ya sa tsebeng Modimo. 

JOBO 19 

Jobo o boela a ikarabela. 

1Jobo a fetola, a re: 

2Le tla nne le hlokofatse moya wa ka, le ho nthuhakanya ka dipolelo tsa lona ho isa 

kae? 

3Le se le nkentse motho e mobe ha leshome; ha le na dihlong tsa ho nnyefola! 

4Ha ekaba ke nnete ha ke kgelohile, molato oo ke taba ya ka. 

5Ha le fela le ikgodisa ka nna, mme le dihela ho nna molato wa dihlong tseo ke 

dutseng ho tsona, 

6le utlwisise hoba ke Modimo o mphallelang, o ntiketse sefing sa wona. 

7Bonang, le dumaduma hodima bothata boo ke bo etswang, empa ha ke bone karabo; 

ke howa ka matla, empa ha ho ya nkahlolelang. 

8O thibile mmila wa ka hore ke se ke ka feta, mme tseleng ya ka o beile lefifi. 

9O ntlhobodisitse kganya ya ka, o rotse moqhaka hloohong ya ka. 

10O ntshentse ka nqa tsohle, mme ke fedile; o epolotse tshepo ya ka jwaloka sefate. 

11Kgalefo ya wona e tukile hodima ka, o ntadimile jwaloka sera sa wona. 

12Makgotla a wona a futuhetse nna, a iphunyeditse tsela ho tla ntshwara, a hlomile a 

teetse tente ya ka hare. 

13O suthiseditse banabeso hole le nna, bao ke tsebanang le bona ba ikentse basele ho 

nna. 

14Baheso ba itulela thoko, bao e neng e le metswalle ya ka ba ntebetse. 

15Bahlanka ba ka le makgabunyane a ka ba ntadima jwaloka hoja ke osele; ho bona ke 

ya sa tsejweng. 

16Ke bitsa mohlanka wa ka, ha a arabe, leha ke mo rapela ka molomo wa ka. 

17Phefumoloho ya ka e nkga ho mosadi wa ka, le monko wa ka o mobe ho bara ba 

mme. 

18Esita le bana ba nnyedisa le bona; ha ke re ke a tsoha, ba bua hodima ka. 

19Ke tshabeha ho bao ke kunutang le bona, bao ke neng ke ba rata ba fetohile dira ho 

nna. 

20Masapo a ka a kgomaretse letlalo la ka le dinama tsa ka, ke phonyohile ka thata ka 

letlalo la meno a ka. 

21Nkgauheleng, nkgauheleng, lona metswalle ya ka, hobane letsoho la Modimo ke 

lona le nkotlileng. 

22Na le ntlhorisetsang jwaloka Modimo? Ha le kgolwe keng ka nama ya ka? 

23Hola mantswe a ka a ka ngolwa jwale! Hola a ka ngolwa bukeng! 

24A ke a ngolwe ka tshepe e betlang le ka loto lefikeng ka ho sa feleng. 

25Empa ke a tseba hobane Molopolli wa ka o a phela, le hobane qetellong o tla ema 

lefatsheng. 

26Mme leha letlalo la ka le senyehile, ke tla bona Modimo ke se ke se nameng. 

27Ke tla o bona e le moemedi wa ka; ke tla o bona ka mahlo a ka, e seng ka a e mong. 

Pelo ya ka e hlolohetswe hoo fubeng sa ka. 

28Mohlang oo, le tla be le re: Na re ne re mo hlorisetsang? athe le tla bona nyewe ya 

ka ha e emelwa. 

29Itshabiseng lerumo ke hona, hobane bolotsana ke sebe se loketseng lerumo, mme le 

tsebe hoba kahlolo e teng. 

JOBO 20 

Phetolo ya bobedi ya Tsofare. 

1Yaba Tsofare wa Naama o fetola, a re: 

2Mehopolo ya ka, bakeng sena, e tla mponela phetolo, le hona ke sitwa ho itshwara 

maikutlong a ka. 

3Ke utlwile dikgalemelo tse ntlhabisang dihlong, empa kelello ya ka e nnea karabo. 

4Na ha o tsebe hoba, esale kgalekgale, haesale motho a bewa lefatsheng, 

5thabo ya molotsana e fela kapele, le ho nyakalla ha ya kgopo e le ha motsotso o le 

mong feela? 

6Le hoja a ka hola ho isa lehodimong, hlooho ya hae ya fihla marung, 

7leha ho le jwalo, o tla fela jwaloka lethete la hae, ka ho sa feleng; ba mmoneng ba tla 

re: O kae? 

8O tla feta jwaloka toro, mme a ke ke a hlola a fumanwa; a timele jwaloka pono ya 

bosiu. 

9Le mahlo a kileng a mmona, ha a sa tla hlola a mmona; ditulo tsa hae ha di sa tla 

boela di mmone. 

10Bara ba hae ba tla kgathatswa ke mafutsana, matsoho a hae a tla tshwanela ho 

busetsa leruo la hae. 

11Masapo a hae a tletse matla a botjha, athe jwale a tla robala le yena leroleng. 

12Leha bolotsana bo ne bo le monate molomong wa hae, mme a bo patile katlasa 

leleme la hae, 

13a bo bolokile, a hanne ka bona, a bo bolokile mahalapeng a hae, 

14dijo tseo di tla fetoha maleng a hae, e be mahloko a marabe kahare ho yena. 

15O metsitse menono, mme jwale o tshwanetse ho e hlatsa; Modimo o ya e ntsha 

mpeng ya hae. 

16O antse mahloko a marabe, mme leleme la qowane le tla mmolaya. 

17Mahlo a hae ha a sa tla thabela melatswana, leha e le melapo, leha e le dinokana tsa 

dinotshi le lebese. 

18O tla busetsa ditlatlapilweng tsa hae, a ke ke a di rua. O tla busetsa tse lekanang le 

tseo a di tlatlapileng, mme ha a sa tla di thabela. 

19Hobane o tubile basenyehi, o ba lahlile; mme leha a sentse matlo ka mano, ha a ka 

ke a a tsosa. 

20Erekaha a sa tsebe ho kgolwa kateng ho yena, o tla sitwa ho pholosa seo a se ratang. 

21Ha ho letho le phonyohang meharong ya hae; ka baka leo, boiketlo ba hae bo ke ke 

ba tiya. 

22O tla hloka, leha maruo a hae a mo atetse haholo; matsoho a ba tujwang a tla mo 

wela hodimo. 

23Modimo ke wona o tlang ho kgorisa mpa ya hae, o tla mo otla ka tjheso ya kgalefo 

ya wona, o e nese hodima nama ya hae. 

24Leha a ka balehela sebetsa sa tshepe, seqha sa koporo se tla mo hlaba. 

25O ya ntsha motsu mmeleng wa hae, tshepe e hadimang e tswe nyokong ya hae; o 

fedile o tshwerwe ke botshabeho ba lefu. 



885 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

26Lefifi le tshabehang e tla be letlotlo la hae; mollo o sa butswelwangke motho o tla 

mo tjhesa, o fedise se setseng ka tenteng ya hae. 

27Lehodimo le tla senola bokgopo ba hae, mme lefatshe le tla tsoha ho mo qosa. 

28Maruo a ntlo ya hae a tla timela, a tla feta ka letsatsi la kgalefo ya Modimo. 

29Ke yona kabelo ya molotsana e tswang ho Modimo, le lefa le beetsweng yena ke 

Modimo. 

JOBO 21 

Jobo o boela a ikarabela. 

1Yaba Jobo o fetola, a re: 

2Mamelang, mamelang dipolelo tsa ka, mme le mpheng tshediso eo. 

3Nteseng, ke bue, mme ha ke se ke buile, o ntoo tseba ho soma! 

4Na le re, ke itlaleha ho batho na? Ebe e tla ba keng ha ke sa fele pelo? 

5Tlisang mahlo ho nna, mme le tla makala, le bee letsoho molomong. 

6Leha ke hopola hoo, ke ye ke timellwe ke mehopolo, mme nama ya ka e sisimohe. 

7Na ba bolotsana ba phela keng? Ba tsofala, ba atelwa ke menono jwang? 

8Lesika la bona le tiiswa keng pela bona le mabapa le bona, mme ditloholo tsa bona di 

atleha keng pela bona? 

9Matlo a bona a dutse kgotsong, a sireleditswe ho se tshabo, thupa ya Modimo ha e 

dule hodima bona. 

10Poho ya bona e a hwela, ha e lale; dithole tsa bona di a tswala, ha di folotse. 

11Bana ba bona ba tswa tlung ba ka ka mohlape, bana ba banyenyane ba bona ba 

thala. 

12Ba bina meloding ya moropa le harepa, ba ithabisa ka phala. 

13Ba qeta matsatsi a bona menyakeng, ba theohela nqalong ya bafu hanghang. 

14Leha ho le jwalo, ba re ho Modimo: Tloha ho rona! ha re rate ho tseba ditsela tsa 

hao; 

15Ya matla wohle keng, ha re tla mo sebeletsa? Re tla ruang ka ho mo rapela? 

16Bonang! leseho la bona ha le matsohong a bona. Maikutlo a ba bolotsana a be hole 

le nna. 

17Ke mohlomong feela lebone la ba bolotsana le tingwang, ha ba atiseho welwa ke 

tshenyeho; Modimo ha o atise ho ba abela maswabi kgalefong ya wona, 

18ba tle ba be jwaloka dinono tse fefolwang ke moya, leha e le jwaloka mooko o 

nkwang ke sefefo. 

19Empa le re: Modimo o bolokela bana ba molotsana dikotlo tsa bokgopo ba hae. O 

mpe o ke o otle yena, a tle a utlwe. 

20Ho bone yena ka mahlo a hae ho wa ha hae, a noswe kgalefo ya Ya matla wohle; 

21hobane ha a re letho ka ntlo ya hae kamora hae, ha palo ya dikgwedi tsa hae e se e 

fetile. 

22Na Modimo o ka rutwa tsebo, e le wona o ahlolang meya e lehodimong? 

23E mong mona o ye a shwe a ntse a dutse naleng, a iketlile, a ena le kgotso e monate. 

24Lebese le tletse merifi ya hae, moko wa masapo a hae o tshwehla kamehla. 

25Athe e mong o ye a shwe mahlomoleng a moya wa hae, a sa ka a ja leseho. 

26Ba robala leroleng ba bapile, diboko di ba apesa ba babedi. 

27Bonang, ke tseba kamoo le hopolang kateng, le kamoo le nkahlolang kateng ka ho 

se loke; 

28hobane le re: E kae ntlo ya motubi? E kae tente eo ba bolotsana ba neng ba ahile ho 

yona? 

29Na ha le a ka la botsa baeti? Le sitwa keng ho dumela bopaki bo tliswang ke bona, 

30ha ba re: Molotsana o sirelwa ka letsatsi la tshenyeho; ka letsatsi la phetetso o 

tloswa pela yona? 

31Ke mang ya tlang ho mo kgalemela mahlong hodima metsamao ya hae? O tla 

buseletswa ke mang seo a se entseng na? 

32O iswa lebitleng, o lokisetswa qubu ya majwe. 

33Makote a sekgutlo a bobebe hodima hae; batho kaofela ba kolokile kamora hae, ba 

etellang pele ha ba na palo. 

34Ha ho le jwalo, le ntlhahiselletsang matshediso a lefeela? Ho setseng dikarabong tsa 

lona ke bolotsana feela. 

JOBO 22 

Phetolo ya boraro ya Elifase. 

1Elifase wa Themane a boela a fetola, a re: 

2Na motho a ka etsetsa Modimo molemo ka ntho e nngwe na? Tjhe, le ho leka; motho 

ya bohlale o molemo ho yena a nnotshi. 

3Ya matla wohle na a ka bona molemo ka ho loka ha hao, mohlomong a be le leruo ha 

mekgwa ya hao e lokile na? 

4Na o ya o laya ka hobane o a mo tshaba, kapa na a ka isana kahlolong le wena na? 

5Ha ke re, bobe ba hao bo a tshabeha, ditlolo tsa hao di hloka palo na? 

6Hobane o nkile tebeletso ho wa heno feelafeela; o hlobodisitse bahloki, wa nka 

dikobo tsa bona; 

7ha o a ka wa nea motho ya nyorilweng metsi, mme o hanetse ya lapileng le bohobe 

ba hao; 

8naha e ne e ruwa ke ya matla, ho ne ho aha teng motho ya hlomphuwang; 

9o ne o kgutlisa basadi ba bahlolohadi ba le feela, o ne o lesa letsoho la dikgutsana ho 

robeha. 

10Ke ka baka leo o kopilweng ke difi, mme botshabeho bo o tshosa hang; 

11kapa na ha o bone lefifi le morwallo wa metsi a o apesang? 

12Na Modimo ha o a phahama jwaloka lehodimo na? Tadima bohodimo ba dinaledi, 

bo hole hakakang! 

13Mme o re: Modimo o ka tseba eng? Na o ka ahlola, mahlo a wona a phunya lefifi 

na? 

14Maru a o kwahetse hore o sitwe ho bona; bokgwidikweng ba lehodimo, ke moo o 

haolang teng. 

15Na o rata ho nka tsela ya kgale e hatilweng ke ba babe na? 

16Athe ba tlositswe ho eso ho be nako, boahello ba bona ba nkilwe ke morwallo; 

17ba ne ba re ho Modimo: Sutha ho rona! Na Ya matla wohle a ka etsang bakeng sa 

rona na? 

18Kanthe o ne o tlatsitse matlo a bona ka menono. Maikutlo a ba bolotsana a be hole 

le nna. 

19Ba lokileng ba bona hoo, mme ba thaba; ya se nang molato o tsheha ka bona, o re: 

20E, bao e leng dira ho rona ba fedile, mollo o tjhesitse bokgabane ba bona. 

21Ka baka leo, o etse setswalle le Modimo, mme o tla bona kgotso; ka mokgwa o 

jwalo, leseho le tla tla ho wena. 

22Ako amohele thuto e tswang molomong wa wona, o kenye dipolelo tsa wona pelong 

ya hao. 

23Ha o ka kgutlela ho Ya matla wohle, o tla boela o tsoswe; feela, o leleke bokgopo 

tenteng ya hao. 

24O lahlele kgauta leroleng, le kgauta ya Ofire majweng a molatswana. 

25Ke hona Ya matla wohle ho wena e tla ba qubu ya kgauta le silefera e benyang 

haholo; 

26hobane moo o tla fumana thabo ho Ya matla wohle, o emisetse sefahleho sa hao ho 

Modimo. 

27O tla o rapela, mme o tla o utlwa; o tla phetha dikano tsa hao. 

28Ha o ka rera taba e nngwe, e tla o hlahela, lesedi le kganye tseleng ya hao. 

29Leha o ka tsamaya boikokobetsong, o tla ikopelamatla a ho itsosa. O boloka motho 

ya ikokobetsang; 

30esita le ya sa hlokeng molato o tla mo namolela ka baka la bosweu ba matsoho a 

hao! 

JOBO 23 

Jobo o boela a ikarabela. 

1Jobo a fetola, a re: 

2Le kajeno ho dumaduma ha ka ho sa tletse boikgantsho! Letsoho le dutseng hodima 

ka le pupetsa mefehelo ya ka. 

3Jo! hola nka tseba moo nka o fumanang teng, hore ke tle ke fihle pela terone ya 

wona! 

4Ke be ke tla hlomahanya taba ya ka pela wona, ke tlatse molomo wa ka ka ditaba! 

5Ke be ke tla tseba ditaba tseo o ka nkarabang ka tsona, ke utlwe le seo o ka 

mpolellang sona. 

6Na o tla ntwantsha ka matla wohle a wona? Tjhe, le hanyenyane! o tla nkela hloko 

feela. 

7Moo, ya lokileng o ne a ka tseka le yena; ke be ke tla lokoloha ka ho sa feleng ho 

moahlodi wa ka! 

8Empa, bonang, ha nka ya nqa botjhabela, o siyo teng; leha ke tswela bophirimela, ha 

ke o fumane; 

9leha o ka sebetsa leboya, ha ke o fihlele; leha o ka ipata borwa, ha ke o bone. 

10Athe o tseba tsela ya ka; le hoja o ka nteka, ke ne ke tla tswa ke hlwekile jwaloka 

kgauta. 

11Leoto la ka le tiile mehlaleng ya wona; ke bolokile tsela ya wona; ha ke a ka ka 

kgeloha ho yona. 

12Melao ya melomo ya wona ha ke a ka ka e fapoha; ke bolokile ditaba tsa molomo 

wa wona sefubeng sa ka. 

13Leha ho le jwalo, o na le kgopolo e le nngwe feela; ke mang ya ka o reteletsang? 

Seo moya wa wona o se ratang, o a se etsa. 

14O tla phetha taba eo o ntaoletseng yona; ditaba tse jwalo di sa le ngata ka ho wona. 

15Ke ka baka leo ke thothomelang pela wona; ha ke hopola, ke o tshohe hampe. 

16Hobane Modimo o fokodisitse pelo ya ka, Ya matla wohle o ntshositse. 

17Hobane ha o a ka wa ntlosa lefifi le eso ho tle, mme ha o a ka wa pata botsho 

mahlong a ka. 

JOBO 24 

1Mehla e beilweng na ha e a bolokwa ke Ya matla wohle na? Ba mo hlonephang ha ba 

bone matsatsi a hae keng? 

2Ho suthiswa majwe a mekolokotwane; ho hapuwa mehlape, e aloswa ke ba e 

hapileng. 

3Esele ya kgutsana e a tlatlapuwa, kgomo ya mosadi wa mohlolohadi e bewa 

tebeletso; 

4mohloki o suthiswa mmileng, mme e ka kgona mafutsana a naha a ipate kaofela. 

5Bonang, jwaloka dipitsi feelleng, ba tswela dijong e sa le ka meso; ke nahathothe 

feela ba ka fumanelang bana ba bona bohobe. 

6Ba batla ho ja ha bona masimong; ba thonaka merareng ya bakgopo. 

7Ba hlola bosiu ba hlobotse, ba se na dikobo; ha ba na moo ba ipolokang serameng. 

8Ba thopohelwa ke dipula tsa dithaba, ba robala mahaheng, ba hloka matlo. 

9Ho pshemolawa kgutsana letsweleng, bahloki ba amohuwa tsa bona, 

10ebe ba ikela ba hlobotse, ba se na dikobo; ba thothiswa mangata ba ntse ba lapile. 

11Ba hata ole mabaleng a bakgopo, ba sebetsa sehatelong sa veine, ba ntse ba eshwa 

ke lenyora. 

12Dipobodi tsa ba tshwang di utlwahala metseng, meya ya ba hlabilweng e ntsha 

mehoweletso; leha ho le jwalo, Modimo ha o ele manyala ao hloko. 

13Ba bang ba ikgantshetsa lesedi, ha ba tsebe ditsela tsa lona, ha ba ye ka mebila ya 

lona. 

14Mmolai o tsoha e sa le ka meso, o bolaya mofutsana le mohloki; bosiu o a utswa. 

15Mahlo a mofebi a lebeletse shwalane; o re: Ha ho leihlo le ka mponang; hape o 

ikwahela sefahleho ka lesira. 

16Bosiu, ba phunya matlo, motshehare ba ikwalla; ha ba tsebane le letsatsi. 

17Hobane ho bona bosiu bo boholo bo ka nako ya meso, etswe ba tlwaetse botshabeho 

ba bosiu bo botsho. 

18Le re: Ba babe ba feta kapele jwaloka ntho e thellang hodima metsi. Lefa la bona le 

rohakilwe lefatsheng; ha ba sa leba nqa dirapeng tsa merara. 

19Jwalokaha metsi a lehlwa a monngwe ke komello le letsatsi, nqalo ya bafu e monya 

jwalo ba sebang. 

20Ba lebalwa ke mpa e ba belehileng; ba etswa matlatlo a diboko; ha ba sa hopolwa. 

Molotsana o tloswa jwaloka sefate se omeletseng; 

21e leng ya neng a tlatlapa tsa nyopa ya sa tswaleng, ya sa kang a etsa mosadi wa 

mohlolohadi hantle le hang feela. 

22Tjhe! Modimo o boloka ba matla ka matla a wona; ya jwalo a ka tsoha, leha a ne a 

sa tshepe hoba a ka phela. 

23O mo fa boiketlo, ebe o a tiya, mahlo a wona a tadimile mekgwa ya hae; 

24ba ye ba hodiswe, mme ka motsotso o se mokae ha ba sa le yo, ba se ba rapaletse; 

ba nkwa jwaloka batho bohle, ba kotulwa jwaloka diqwapi tsa mabele. 

25Ha ekaba ha ho jwalo, ke mang ya ka mpontshang ha ke le leshano, mme polelo ya 

ka e tla etswa lefeela ke mang? 

JOBO 25 

Phetola ya boraro ya Bildade. 

1Yaba Bildade wa Shua o fetola, a re: 

2O na le mmuso le boholo bo tshabehang, o tiisa kgotso nqalong tse phahamileng tsa 

wona. 

3Na makgotla a wona a ka balwa na? Mme ke mang ya sa tjhabelweng ke lesedi la 

wona? 

4Le jwale, motho a ka loka jwang pela Modimo? Ngwana wa mosadi a ka hlweka 

jwang na? 

5Ha esita le kgwedi e se ntho e kganyang, le dinaledi di sa hlweka pela mahlo a wona, 

6ho ka ba jwang ka motho eo e leng kokwanyana feela, le ka ngwana wa motho eo e 

leng seboko! 

JOBO 26 

Jobo o boela a ikarabela. 

1Jobo a fetola, a re: 

2O thusitse hakaakang ya se nang matla! O tiisitse hakaakang letsoho le tepeletseng! 

3O eleditse hakaakang ya hlokang hlalefo, mme o boletse tsebo ya sebele hakaakang! 

4Taba tseo o di bolella mang? Ke moya wa mang o tswang molomong wa hao? 

5Diriti di thothomela katlasa metsi le ba ahileng ho wona. 

6Nqalo ya bafu e feela pela wona; ho wona bodiba ha bo na tshirelo. 

7O ne o ale boputswa ba leboya hodima sebaka se feela, wa fanyeha lefatshe hodima 

bodiba. 

8O thibela metsi marung a wona, mme maru ha a phatlohe ka boima ba wona. 

9O kwahela metheo ya terone ya wona, o e apesa ka maru a wona. 

10O dikadikeditse sebaka sa metsi ka sedikwadikwe, ho kgutla moo lesedi la 

arohanang le lefifi. 

11Ditshiya tsa mahodimo di a tlakasela, di sisimoloha ka kgalemelo ya wona. 

12Ka matla a wona a kokomosa lewatle, ka bohlale ba wona o kokobetsa ho phahama 

ha lona. 

13Pudulo ya wona e edisa mahodimo; letsoho la wona le hlaba drakone e lebelo. 

Bonang, tseo ke bokantle ba ditsela tsa wona; 

14ka ditsebe tsa rona re utlwa wewetso e nyenyane ya tsona. Empa seaduma sa matla a 

wona, ke mang ya ka se utlwang? 

JOBO 27 

Jobo o qetella ho ikarabela ho metswalle ya hae e meraro. 

1Jobo a boela a isa polelo ya bohlale ya hae, a re: 

2Ka Modimo o phelang, o nkamohileng ho loka ha ka, le ka Ya matla wohle ya 

hlokofaditseng moya wa ka, 

3ha ke ntse ke phela, mme phefumoloho ya Modimo ha e sa ntse e le dinkong tsa ka, 

4melomo ya ka e ke se ke ya bolela leshano, le leleme la ka le ke se ke la ntsha thetso. 

5Taba ya hore le boletse nnete, e be hole le nna; ke tla tiya, ke bolele ho hloka molato 

ha ka, ke be ke shwe. 

6Ke itshwareletse ka ho loka ha ka, nke ke ka ho latola; pelo ya ka ha e nkahlole 

hodima matsatsi a ho phela ha ka leha le le leng. 

7Eo e leng sera ho nna a ke a be jwaloka molotsana, ya ntwantshang a tshwane le ya 

kgopo! 

8Hobane tshepo ya molotsana ke efe, ha Modimo o mo kgaola, leha o lata bophelo ba 

hae? 

9Na Modimo o tla utlwa mehoweletso ya hae, mohla a jewang ke matswalo na? 

10Na o batla thabo ya hae ho Ya matla wohle na? Na a ka rapela Modimo ka dinako 

tsohle na? 

11Ke tla le ruta diketso tsa Modimo, nke ke ka pata merero ya Ya matla wohle. 

12Bonang, kaofela ha lona le e lemohile hantle; mme le dumellane; ha ho le jwalo, le 

hlahisa dipolelo tsa lefeela keng? 

13Hona ke kabelo ya molotsana e tswang ho Modimo; ke lena lefa leo motubi a le 

nkang ho Ya matla wohle: 

14ha bana ba hae ba atile, e tla ba dijo tsa lerumo, ditloholo tsa hae di ke se ke tsa 

kgora bohobe; 

15ba hae ba phonyohileng ba tla epelwa ke lefu la sewa, mme bahlolohadi ba hae ba 

ke se ke ba ba llela. 

16Leha a ka bokella silefera, e be ka ka lerole, le diaparo tse ntle, di be ka ka qubu ya 

seretse, 

17ke yena ya di bokellang, empa ke ya lokileng ya tla ikapesa ka tsona; mme silefera 

ya hae, ba se nang molato ba tla e arolelana. 

18O hahile ntlo jwaloka ya tshwele, jwaloka lephephe la ya letang tshimo; 

19o ithoballa a ruile, mme o timela a se a se na letho; o a phaphama, eba tsohle di ile; 

20matswalo a tla ho yena jwaloka morwallo wa metsi; bosiu o tloswa ke sefefo. 

21Moya wa botjhabela o ya le yena, mme o a ikela; o mo tlosa ka matla ditulong tsa 

hae, 

22hobane Modimo o mo phosa, o sa mo hauhele; o tswatswile a leka ho pshemoha 

matsohong a wona; 

23batho ba opa diatla ka yena, ba mo letsetsa molodi ha a tloha tulong tsa hae. 

JOBO 28 

1Silefera e na le moo e rafshwang teng, kgauta e na le moo e tjhekwang teng, hore e 

be e hlwekiswe; 

2tshepe e ntshwa mobung, mme koporo e ntshwa lejweng la yona ha le qhibidihiswa. 

3Motho o hlola lefifi, o qamakisisa ho fihlela dibakeng tse tebileng, hore a fumane 

lefika le patilweng lefifing le letsho, le tshabehang. 

4O tjheba sekoti hole le moo batho ba ahileng teng; teng o lebetswe ke batho bohle, o 

lepella a fanyehilwe ka marapo hole le batho, a ntse a akgelwa mane le mane. 

5Lefatshe le tswang dijo, ha le fuduwa bohareng ba lona, le tsekema jwaloka mollo. 

6Majweng a lona ho tswa safire le lerole la kgauta; 

7ha ho lenong le tsebang tsela ya teng, mahlo a letlaka ha a fihle teng; 

8ha e hatwe ke dibatana tse hlaha tsa naha, tau e purumang ha e fete teng. 

9Motho o kenya letsoho la hae lefikeng le thata, o ripitla dithaba ka metsong ya tsona; 

10o betla diforo mafikeng, leihlo la hae le bona dintho tsa bohlokwa kaofela; 

11o thibela metsi a dutlang; o hlahisetsa leseding tse neng di patilwe. 

12Empa bohlale bo fumanwa kae? Kutlwisiso e dutse nqalong efe? 

13Motho a ke ke a lekanya bohlokwa ba jona; ha bo fumanwe lefatsheng la ba 

phelang. 

14Bodiba bo re: Ha bo yo ho nna; lewatle le re: Ha ke na jona. 

15Kgauta e hlwekileng e ke ke ya bo reka; silefera e ke ke ya lekanyeletswa theko ya 

jona; 

16kgauta e hlwekileng a Ofire e ke ke ya lekana le jona; bo fetisa onikse le safire. 

17Kgauta le kristale ha di bapiswe le jona; leha e le dikgabiso tsa kgauta, di ke ke tsa 

bo reka; 

18diperela le berile di ke ke tsa bolelwa pela jona; hobane bohlale bo fetisa theko ya 

korale. 

19Topase ya Ethiopia ha e lekane le jona, bo ke ke ba theolwa ke kgauta e hlwekileng 

ka ho fetisa. 

20Ha ho le jwalo, bohlale bo tswa kae? Le yona kutlwisiso e dutse nqalong efe? 

21Bo patetswe mahlo a ba phelang kaofela, bo patetswe le manong a lehodimo. 

22Sekoti le lefu di re: Re utlwile modumo wa jona ka ditsebe feela. 

23Modimo ke wona o tsebang tsela ya jona, o tseba moo bo dulang teng; 

24hobane o bona ho isa pheletsong tsa lefatshe, o shadima tsohle tse tlasa lehodimo. 

25Mohla o laelang boima ba moya, o lekanyang metsi ka tekanyo, 

26mohla o beelang pula melao, o bontshang tladi e dumang tsela ya yona; 

27ebile hona o bo bonang, o bo bonahatsang; o bo tiisitse, wa ba wa bo leka. 

28Wa ntoo re ho motho: Bona, ho tshaba Morena ke bona bohlale; ho sesefa bobe ke 

yona kutlwisiso. 

JOBO 29 

Jobo a ipuella a nnotshi bakeng sa mafumo a hae a pele, le sa mahlomola a hae a 
jwale, le sa kamoo a se nang molato kateng. 

1Jobo a eketsa a isa polelo ya bohlale ya hae, a re: 

2Hola nka boela ka bona kgwedi tse jwaloka tsa mohla monene, le ditshiu tsa mohla 

Modimo o neng o mpoloka! 

3Mehleng eo, lebone la wona le ne le kganyetsa hlooho ya ka; ka lesedi la wona ke ne 

ke tseba ho tsamaya hara lefifi. 

4Hola nka boela ka ba jwaloka matsatsing a nala ya ka, ha Modimo o ne o dula 

tenteng ya ka jwaloka motswalle; 

5ha Ya matla wohle a ne a na le nna, mme bana ba ka ba nteetse hare; 

6ha maoto a ka a ne a hlatsweha lebeseng, mme lefika le ne le ntswela melatswana ya 

ole. 

7Enere ha ke tswela kgorong ya motse, ke ne ke bea setulo sa ka lebaleng la yona; 

8ha ke atamela, ba batjha ba ne ba ntshuthela, ba hodileng ba ne ba raoha, ba ema; 

9mahosana a ne a lesa ho bua, a bea matsoho melomong ya wona; 

10lentswe la baeletsi le ne le kgutsa, leleme la bona le ne le kgomarela mahalapa a 

bona; 

11tsebe e neng e nkutlwa, e ne e re ke lehlohonolo; leihlo le neng le mpona, le ne le 

nthorisa. 

12Ke hobane ke ne ke lwela mosenyehi, ha a kopa thuso, le kgutsana e hlokileng 

mothusi; 

13ke ne ke hlohonolofatswa ke ya neng a le lekgatheng la ho timela, ka kenya thabo 

pelong ya mosadi wa mohlolohadi; 

14ke ne ke ikapesa ka ho loka, mme ho ne ho nkwahela; toka e ne e le kobo ya ka le 

moqhaka wa ka; 

15ke ne ke le mahlo a sefofu; maoto a sehlotsa e ne e le nna; 

16ke ne ke le ntata mofutsana, ke ne ke botsisisa taba ya motho leha ke sa mo tsebe; 

17ke ne ke roba meno a ya bolotsana, ke ne ke hlwibila thusolelo menong a hae. 

18Ke ne ke lekanya, ke re: Ke tla shwa ditaong tsa ka, ke tla atisa matsatsi a ka 

jwaloka lehlabathe; 

19motso wa ka o tla namela pela metsi, phoka e hlole bosiu makaleng a ka; 

20kganya ya ka e tla ntjhafala kamehla, seqha sa ka se matlafale letsohong la ka. 

21Ba ne ba sekeha tsebe ho nna, ba lebeletse, ba ne ba kgutsa ha ke eletsa. 

22Ho ne ho se e mong ya fetolang taba tsa ka ha ke se ke buile, ha ditaba tsa ka di 

rothotha hodima bona; 

23ba ntebella jwalokaha ho lebellwa pula, ba ahlamisa melomo ya bona jwaloka hola 

ba amohela pula ya lehwetla. 

24Ke ne ke ba tsheha, ha ba tsieleha, ba se ke ba tseba ho tlosa ho ela sefahlehong sa 

ka. 

25Ka ba kgethela tsela, ka dula sehloohong, ka ba jwaloka morena hara bongata, le 

jwaloka ya tshedisang ba llang. 

JOBO 30 

1Mme jwale, ke sesomo ho ba banyenyane ho nna, bao nka beng ke nyatsitse ho bea 

bontata bona hara dintja tsa mehlape ya ka. 

2Efela ke ne ke tla etsang ka matla a matsoho a bona? Ke ba shwetsweng ke matla; 

3ba omile ke ho hloka le ke tlala, ba lelera feelleng nqalong tse furaletsweng, tse 

senyehileng; 

4ba kga dimela tse babang tsa meru; metso ya dihlahla ke dijo tsa bona; 

5ba lelekwa hara batho; ho howeletswa kamora bona, jwalokaha ho howeletswa 

kamora mashodu; 

6ba ikgaheletse dikgutlong tse tshabehang, mahaheng le mafarung a lefatshe; 

7ba lla hara dihlahla, ba botha hammoho tlasa meutlwa; 

8ke bana ba mahlanya, ke bana ba ba se nang lebitso; ba lelekilwe lefatsheng hara 

batho. 

9Mme jwale, ke fetohile pina ya bona le maele a bona; 

10ba mphema, ba mpalehela, ha ba tshabe ho tshwela fahleho sa ka ka mathe. 

11Ha ba sa itshwara, ba nkokobetsa; ba ineetse ho bua tsohle pela ka. 

12Mofuta oo o mobe o mpatisa letsohong la ka le letona, ba kgarametsa maoto a ka, ba 

kata ditsela tsa ho tla ntshenya. 

13Ba senya tsela ya ka, ba eketsa tshenyehelo ya ka, athe ke ba sa tsotellweng ke 

motho. 

14Ba ntlela jwaloka hola ba kena ka sekheo se ahlameng, ba itihela ka lerata la 

tshenyo. 

15Matshabeho kaofela a mphihletse; a tlosa bokgabane ba ka jwaloka sefefo, mme 

lehlohonolo la ka le fetile jwaloka leru. 

16Mme jwale, moya wa ka o itshollela kahare ho nna, matsatsi a tlokotsi a ntshwere; 

17bosiu bo roba masapo a ka, bohloko bo nkokonang ha bo kgutse. 

18Ka matla a bohloko kobo ya ka e sohlokantswe, e mpatisa jwaloka kojwana. 

19Modimo o ntihetse seretseng, ke tshwana le lerole le melora. 

20Ke howeletsa ho wena, ha o nkarabe. Ke eme mona, o ntonela mahlo; 

21ho nna o fetohile sera se se nang mohau, o ntwantsha ka letsoho la hao le matla; 

22o nkukile ka moya wa sefefo, o ya le nna, hore ke tle ke dikele mororong wa moya. 

23Hobane ke tseba hoba o nkisa lefung, tlung eo ba utlwang kaofela ba tshwanetseng 

ho phuthehela ho yona. 

24Leha ho le jwalo, ha ke re, ya wang o ye a otlolle letsoho la hae, mme timelong ya 

hae, ha ke re, a ka howelletsa thuso na? 

25Kapa o re, na ke ne ke sa lle hodima ya neng a dutse tlokotsing, na moya wa ka o ne 

o sa hauhele mafutsana? 

26Ke ne ke lebeletse lehlohonolo, mme ke tletswe ke kotsi; ke ne ke lebeletse lesedi, 

mme lefifi le fihlile. 

27Mala a ka a bela, a sa kgutse; ke fihletswe ke matsatsi a matswalo. 

28Ke hlahlathela ke le motsho, empa e seng ka letsatsi; ke ema hara bongata, ke 

howelletsa thuso. 

29Ke se ke le ngwanabo phokojwe le molekane wa mpshe. 

30Letlalo la ka le ntshofetse, le a foforeha, masapo a ka a tjhesa ke febere. 

31Jwale, harepa ya ka e fetohile sekgapha, phala ya ka e ntsha molodi wa dillo. 

JOBO 31 

1Ke ne ke hlabe selekane le mahlo a ka, sa hore nke ke ka tadima morwetsana! 

2Hobane ke be nka bona kabelo e jwang hodimo ho Modimo, mme ke be nka bona 

lefa lefe lehodimong ho Ya matla wohle? 

3Tshenyeho na hase ya mosenyi na? le tahleho na ha ya beelwa ba sebetsang bokgopo 

na? 

4Na ha o bone ditsela tsa ka na? Na ha o bale mehato ya ka kaofela na? 

5Ha eba nkile ka tsamaya ka leshano, leha eba leoto la ka le phakisitse ho thetsa, 

6(Modimo o ke o ntekanye ka sekala sa ho loka, mme o tla fihlela hoba ha ke na 

molato) 

7ha ekaba mehato ya ka e kgelohile tsela ya wona, kapa pelo ya ka ha e lateletse 

takatso ya mahlo a ka, ditshila tsa ba tsa kgomarela matsoho a ka; 

8ha ho ka ba jwalo, nke ke leme, mme e mong a kotule, mahlomela a ka a ke a 

fotholwe. 

9Ha ekaba pelo ya ka e kile ya thetswa ke mosadi, kapa ha nkile ka lalla monyako wa 

eo ke ahisaneng le yena, 

10ha ho ka ba jwalo, mosadi wa ka a silele e mong, mme a fejwe ke ba bang; 

11hobane hoo ke sebe se tshabehang, ke bokgopo bo tshwanetseng ho otlwa ke 

baahlodi. 

12Efela ke mollo o ka tjhang ho isa sehokong, o tshwanetseng ho fothola maruo a ka 

kaofela. 

13Ha ekaba ke hanne tokelo ya mohlanka wa ka e motona, kapa ya e motshehadi, 

mohla ba tsekisanang le nna, 

14ke ne ke tla etsa jwang, hoja Modimo o ne o ka tsoha, le hoja o ne o ka batlisisa 

ditaba, ke be ke tla reng ho wona? 

15Ha ke re, ya mpopileng popelong, le eo o mmopile na? Na hase wona o re entseng 

popelong ya mosadi na? 

16Ha ekaba ke ne ke hane thapelo ya mofutsana, ka lebellisa mosadi wa mohlolohadi, 

a ba a khathala mahlo, 

17leha ekaba ke jele bohobe ba ka ke nnotshi, ke sa ka ka bo ngwathela kgutsana; 

18(athe, e sa le botjheng ba ka, o holetse ho nna, ka ba ho yena jwaloka ntatae, mme 

ke tsamaisitse mosadi wa mohlolohadi haesale ke etswa popelong ya mme) 

19ha ekaba nkile ka bona e mong ya timelang a se na diaparo, kapa mofumanehi ya 

hlokang seo a ikapesang ka sona, 

20mme matheka a bona a sa ka a ntlhohonolofatsa, mme ba sa ka ba futhumala ka 

boya ba dikonyana tsa ka; 

21ha ekaba letsoho la ka le kile la otla kgutsana, kahobane ke bone ha ke emetswe ke 

ba dutseng kgorong; 

22ha ho ka ba jwalo, lehetla la ka a le ke le we makopanong a lona, mme letsoho la ka 

le we, le robehe. 

23Hobane teng, ditefetso tsa Modimo di ne di tla ntshosa, ke ne ke tla sitwa ho ema 

pela bophahamo ba wona. 

24Ha ekaba ke entse kgauta tshepo ya ka, ka ba ka re ho kgauta e hlwekileng: Tshepo 

ya ka e ho wena; 

25ha ekaba ke nyakalletse boholo ba maruo a ka le tse ngata tse bokeletsweng ke 

matsoho a ka; 

26ha ekaba nkile ka boha letsatsi ha le kganya, kapa kgwedi ha e tsamaya ka kganya 

ya yona, 

27pelo ya ka ya ba ya thetswa ka sephiring, ka isa letsoho melomong ho le aka; 

28le teng e be e tla ba sebe se tshwanetseng ho otlwa ke baahlodi, hobane ho etsa 

jwalo ke ho latola Modimo o phahameng. 

29Ha ekaba nkile ka thabela tshenyeho ya eo e neng e le sera ho nna, ka hlasimoloha 

mohla ditlokotsi di mo welang hodimo; 

30(athe ha ke a ka ka dumella molomo wa ka ho seba, ka ho kopela bophelo ba hae 

thohako) 

31ha ekaba batho ba ntlo ya ka ba ne ba sa bue, ba re: O kae ya sa kang a kgora 

dijo tafoleng ya hae? 

32ha eba hase nnete hobane moeti o ne a se na ho hlola bosiu kantle, hobane ke ne ke 

ntse ke buletse baeti monyako wa ka; 

33ha eba ke apesitse bokgopo ba ka ka mokgwa wa batho, ka pata melato ya ka fubeng 

sa ka, 

34ka ho tshaba bongata, le kahobane nyatso ya setjhaba e ne e ntshosa, mme ka 

itholela, ke sa tswele ntle ho monyako wa ka! ... 

35Hola ke na le ya nkutlwang! Bonang, tiiso ya letsoho la ka ke ena! Hola Ya matla 

wohle a ka mphetola! Hola lengolo le le teng la ya nqosang molato! 

36Nka be ke fela ka le jara ka lehetla la ka, nka ba ke le rwala phatleng jwaloka 

moqhaka! 

37Ke be ke tla mo phetela metsamao ya ka kaofela, mme jwaloka morena ke ne ke tla 

mo atamela! 

38Ha ekaba tshimo ya ka e a nqosa, mme ditema tsa yona di lla hammoho; 

39ha ekaba ke jele letshere la yona ke sa ka ka lefa, ka ba ka llisa pelo ya monga yona; 

40teng, ho ke ho mele meutlwa bakeng sa koro, le lehola bakeng sa harese. Dipolelo 

tsa Jobo di fella moo. 

JOBO 32 

Elihu o kena ditabeng. 

1Jwale, banna bao ba bararo ba lesa ho fetola Jobo, hobane e ne e le ya lokileng 

mahlong a hae. 

2Yaba ho tuka bohale ba Elihu, mora wa Barakeele, wa Buse, wa ntlo ya Rame; 

bohale ba hae ba tukela Jobo, hobane a ipeile ya lokileng ho fetisa Modimo; 

3hape, bohale ba hae ba tukela metswalle ya hae e meraro, hobane leha ba ne ba 

hlokile seo ba ka arabang ka sona, leha ho le jwalo, ba ne ba tswile Jobo. 

4Elihu o ne be a diehile ho fetola Jobo, hobane ba ne ba mo feta ka dilemo. 

5Eitse ha Elihu a mpa a bona hoba ho se karabo melomong ya banna ba bararo bao, 

bohale ba hae ba tuka. 

6Yaba Elihu, mora wa Barakeele, wa Buse, o fetola, a re: Ke monyenyane ka dilemo, 

mme lona le hodile; ka itshwara ke hona, ka tshaba ho le tsebisa mohopolo wa ka; 

7ka re: Ba nang le matsatsi ba tla bolela, ba dilemo tse ngata ba rute bohlale. 

8Empa moya o teng ho motho, pudulo ya Ya matla wohle ke yona e neang motho 

kutlwisiso. 

9Ba dilemo tse ngata hase bona ba leng bohlale, ba hodileng hase bona ba utlwisisang 

tse lokileng. 

10Ke ka baka leo ke reng: Mmameleng! le nna ke rata ho tsebisa mehopolo ya ka. 

11Bonang, ke ne ke ntse ke lebeletse qetello ya dipolelo tsa lona, ke ne ke sekehela 

diphetoho tsa lona ditsebe, ha le ntse le nahana seo le tla se bua. 

12Ka le mamela ka ho le ela hloko; empa bonang, ha ho e mong ho lona ya hlotseng 

Jobo, ya arabileng dipolelo tsa hae. 

13Leha ho le jwalo, le se ke la re: Re bone bohlale ho yena, ke Modimo feela o ka mo 

hlolang, e seng motho. 

14Ha a ka a lebisetsa dipolelo tsa hae ho nna; nke ke ka mo araba ka mantswe a kang a 

lona. 

15Ba tsielehile, ha ba sa araba letho! Ba timeletswe ke puo! 

16Ka lebella, mme ha ba ka ba bua; ba ema, ha ba sa fetola! 

17Jwale, ke tla fetola le nna bakeng sa ka; le nna ke tla hlahisa mehopolo ya ka, 

18hobane ke kgotse ditaba, mme moya o teng ho nna o ntshututsang. 

19Bonang, matshwafo a ka a jwaloka veine e sa kang ya thibollwa, jwaloka makuka a 

matjha a ratang ho phatloha. 

20Ke rata ho bua, ke ntoo tseba ho ntsha letshwea hantle; ke tla ahlamisa melomo ya 

ka, ke arabe. 

21Empa nke ke ka tadima tshobotsi ya motho, nke ke ka qeka motho; 

22hobane ha ke tsebe ho qeka; hape, Mmopi wa ka a ka be a phakisa a ntlosa. 

JOBO 33 

1Empa wena, Jobo, mamela dipolelo tsa ka, o sekehele mantswe a ka kaofela tsebe! 

2Bona, ke se ke ahlamisitse molomo wa ka, leleme la ka le se le bua mahalapeng a ka. 

3Taba tsa ka di tla bapa le nnete ya pelo ya ka, melomo ya ka e bolele mehopolo ya ka 

e hlwekileng. 

4Moya wa Modimo o nkentse, pudulo ya Ya matla wohle e a mphedisa. 

5Ha o ena le matla, o nkarabe, o emele nyewe ya hao, o itokise. 

6Bona, ke ntse ke tshwana le wena pela Modimo; le nna ke bopilwe ka letsopa. 

7Ha ho le jwalo, o se ke wa tshoswa ke letsoso la ka, matla a ka a se ke a o imela! 

8Tjhe, o se o boletse ditsebeng tsa ka, ke utlwile modumo wa mantswe a hao, wa re: 

9Ke hlwekile, ha ho sebe ho nna; ha ke na molato, ha ho bokgopo ho nna; 

10bonang, Modimo o batla sebaka sa ho nqala, o ntadimile jwaloka hoja ke le sera ho 

wona; 

11o tshwasitse maoto a ka, o hlwela mehato ya ka kaofela. 

12Bona, karabo ya ka ke yona ena: O fositse tabeng tseo; hobane Modimo o moholo 

ho ena le motho. 

13O o tsekisa keng ka ho re, ha o ikarabele diketsong tsohle tsa wona? 

14Leha ho le jwalo, Modimo o bua ka mokgwa o mong, o ntoo bua ka o mong hape, 

empa ha ho lemohe motho. 

15O bua ka ditoro, ka dipono tsa bosiu, ha batho ba tshwerwe ke boroko, mme ba 

robetse diphateng tsa bona. 

16Ke moo o itshenolang ho batho, o tiisang thuto eo o ba rutang yona; 

17hore o tle o ntshe motho ketsong tse mpe tsa hae, o mo sesefise boikgantsho; 

18hore o pholose moya wa hae lebitleng, o mo phemise lerumo le bohale. 

19Bohloko le bona bo tla ho mo laya diphateng tsa hae, ha a utlwa masapo a hae a opa 

ho sa kgutse; 

20ha mahalapa a hae a tenwa ke bohobe, a se a sa lakatse dijo tse hlabosang; 

21ha dinama tsa hae di fela, ho senyeha botle ba hae, mme ho bonwa masapo feela a 

hlobodisitsweng; 

22ha moya wa hae o se o atametse lebitla, mme bophelo ba hae bo se bo tla kgaolwa. 

23Jwale ha ho ka tla ho yena lengeloi le mo hlalosetsang ditaba, le tswang makgotleng 

a lehodimo, la mo kenya tseleng e lokileng, 

24eba Modimo o a mo hauhela, mme o re ho lona: Mo namole, a tle a se ke a theohela 

lebitleng, ke bone se ka mo lopollang. 

25Ke ha nama ya hae e se e ntjhafala ho fetisa bonyenyaneng ba hae; o kgutlela 

matsatsing a botjha ba hae. 

26Ha a rapela Modimo, o tla mo etsetsa mohau, mme o tla bona sefahleho sa wona ka 

thabo, a buseletswe ho loka ha hae. 

27O bina pela batho, o re: Ke na be ke sitilwe, ka kgopamisa ho loka; empa ha ke a ka 

ka otlelwa ho tlola ha ka; 

28o lopolotse moya wa ka hore ke se theohele lebitleng; bophelo ba ka bo ntse bo 

thabetse lesedi. 

29Bona, Modimo o etsa tseo tsohle habedi, hararo, ho motho, 

30ho kgutlisa moya wa motho lebitleng, hore a tle a bonesetswe ke lesedi la bophelo. 

31Mamela, Jobo, o be o nkutlwe! o thole, mme ke tla bolela! 

32Ha o ena le pelaelo, o nkarabe; bua, hobane ke rata ho o lokafatsa! 

33Ha ho se jwalo, o mmamele: Thola, mme ke tla o ruta bohlale. 

JOBO 34 

1Yaba Elihu o isetsa polelo ya hae pele, a re: 

2Lona banna ba bohlale, utlwang taba tsa ka! Ntshekeheleng ditsebe, lona banna ba 

ditaba! 

3Hobane tsebe e leka ditaba, jwalokaha mahalapa a latswa dijo. 

4A re batleng se lokileng, re boneng hammoho se leng molemo! 

5Hobane Jobo o itse: Ke lokile, mme Modimo o nkamohile toka ya ka; 

6ke etswa motho ya leshano, ha ke emela toka ya ka; ke hlabilwe ka motsu o 

bolayang, ke se na molato. 

7Motho ke mang ya jwaloka Jobo, ya nwang nyefolo jwaloka metsi; 

8ya dulang mokgatlong wa ba babe, ya tsamayang le bakgopo? 

9Hobane o itse: Motho ha a rue letho, leha a thabetse Modimo. 

10Lona, banna ba kutlwisiso, nkutlweng. Modimo o ke ke wa etsa bobe le ho leka; Ya 

matla wohle ha ho kamoo a ka etsang bokgopo kateng! 

11Empa o busetsa ho motho ho lekanang le mesebetsi ya hae, o mo fumantsha ho 

lekanang le mekgwa ya hae. 

12Ruri, Modimo o ke ke wa etsa ho sa lokang; Ya matla wohle a ke ke a kgopamisa ho 

loka. 

13Ke mang ya beileng lefatshe taelong ya wona? Kapa ke mang ya beileng lefatshe 

kaofela paballong ya wona? 

14Hola o ikgopola o le mong, hola o boela o inkela moya wa wona le pululo ya wona, 

15nama yohle e ne e tla shwa hang, mme motho o ne a tla kgutlela leroleng. 

16Jwale, ha ekaba o ena le kutlwisiso, mamela taba ena, o ele lentswe la dipolelo tsa 

ka hloko. 

17Ya hloyang ho loka na o ne a ka rena na? Kapa o ka tswa jwang ya nang le ho loka 

hohle, 

18ya tumisang bokgopo ba marena le bolotsana ba mahosana, 

19ya sa kgetheng tshobotsi ya baholo, ya sa rateng morui ho ena le mofumanehi; etswe 

bohle e le mosebetsi wa matsoho a hae? 

20Ba ye ba shwe hang, hara bosiu; setjhaba se ye se heletswe, se timele; ba matla ba 

tloswa, e seng ka letsoho la motho. 

21Hobane mahlo a wona a tadimile mekgwa ya batho bohle, mme o bona metsamao 

ba yona kaofela. 

22Ha ho lefifi, ha ho moriti o motsho, moo ba sebetsang bokgopo ba ka ipatang teng. 

23Hobane ha o batle nako e telele ho tseba motho ya tshwanetseng ho hlaha kahlolong 

pela wona. 

24O thubakanya ba matla, o sa botse letho hodima bona, o bea ba bang ditulong tsa 

bona; 

25hobane o tseba mesebetsi ya bona; o ba diha bosiu, mme ba thubakanngwa. 

26O ba bolaya pontsheng ya bohle, kaha e le disenyi. 

27Hobane ba o furaletse, mme ha ba ka ba hlokomela ditsela tsa wona; 

28ba nyoloseditse mehoweletso ya basenyehi ho wona, mme o utlwile dillo tsa 

bahlomohi. 

29Ha o lokisa ditaba jwalo, ke mang ya tla nyatsa? Mme ha o ka pata sefahleho sa 

wona, ke mang ya ka o bonang? O busa ditjhaba le batho ka mokgwa o jwalo; 

30hore motho ya bolotsana a se ke a busa, a se ke a dihela setjhaba. 

31Hobane na o teng ya ka reng ho Modimo: Ke otlilwe, leha ke se na molato; 

32o mpontshe seo ke sa se boneng; ha ekaba ke entse bokgopo, ha ke sa tla hlola ke 

etsa jwalo! 

33A Modimo o tla ya ka wena, ha o putsa motho na? O re, ha o kgolwe ke molao oo o 

yang ka wona! A e be wena, e seng nna, ya kgethang o mong molao; hlahisa seo o se 

tsebang! 

34Banna ba kutlwisiso ba tla bolela jwaloka nna, le motho ya bohlale ya mmametseng 

o tla re: 

35Jobo ha a ka a bua ka bohlale, ditaba tsa hae ke tse sa utlwahaleng. 

36Takatso ya ka ke hoba Jobo a lekwe ho isa qetellong haele mona a arabile ka 

mokgwa wa ba babe. 

37Hobane o ekeleditse sebe sa hae ka ho ikgantsha; hara rona o a ithoka, o eketsa ho 

bua ditaba tse lwantshang Modimo. 

JOBO 35 

1Elihu a boela a isetsa polelo pele, a re: 

2Na o hloma hore ke taba e lokileng ha o ipea ya lokileng ho fetisa Modimo na, 

3ha o re: Molemo ho nna e tla ba eng? Seo ke tla se rua ka ho se sebe keng? 

4Ke tla etsetsa wena le metswalle ya hao karabo. 

5Tadima nqa mahodimong, mme o bone; o tadime maru; a phahamile ho fetisa wena. 

6Ha o seba, o ka o etsang kahoo? Leha o ka atisa dibe tsa hao, o o senyeditse kae? 

7Ha o lokile, o o thusitse kang? O ruile eng ka mosebetsi wa hao? 

8Sebe sa hao se ka senya motho ya jwaloka wena feela, ho loka ha hao ho ka thusa 

ngwana wa motho feela. 

9Batho ba lla ka dihloriso tsa batubi; ba bokolla tlasa bothata ba marena. 

10Empa ha ho ya botsang, a re: Modimo, Mmopi wa ka, o kae, 

11o re neang dipina tsa thabo hara bosiu, o re fileng bohlale bo fetang ba diphoofolo, 

le hlalefo e fetang ya dinonyana tsa lehodimo? 

12Ba fela ba lla, empa Modimo ha o arabe ka baka la boikgohomoso jwa ba babe. 

13Tjhe! Modimo o ke ke wa utlwa dithapelo tsa lefeela, Ya matla wohle a ke ke a di 

ela hloko. 

14Leha o boletse hore ha o o bone, leha ho le jwalo, nyewe ya hao o pela wona, o o 

lebelle. 

15Empa kahobane bohale ba wona ha bo eso ho otle, Jobo o hopola hoba ha o re letho 

ka bobe, 

16mme o ntse a ahlamisa molomo wa hae a se na taba; o ntse a bua ditaba tse sa 

utlwahaleng. 

JOBO 36 

1Elihu a boela a ntshetsa ditaba pele, a re: 

2Ako mpehele pelo hanyenyane, ke tle ke o lemose, hobane ke sa na le seo nka 

buellang Modimo ka sona. 

3Ke tla lata tsebo ya ka hole, ke tle ke bontshe ho loka ha Mmopi wa ka. 

4Hobane ruri dipolelo tsa ka e ke ke ya eba tsa leshano: pela hao ho eme ya 

phethehileng tsebong. 

5Bona, Modimo o matla, empa ha o nyedise motho; o moholo ka matla a kutlwisiso ya 

wona. 

6Ha o boloke bophelo ba molotsana; o ahlolela ba tujwang. 

7Ha o furalle ba lokileng, empa o ba bea le marena teroneng; o ba dudisa teng 

kamehla, hore ba phahamiswe. 

8Empa ha ba holehilwe ka mahlaahlela, ba tlamilwe ka dikgole tsa hlokofatso, 

9ke moo Modimo o ratang ho ba senolela diketso tsa bona le ditlolo tsa boikgohomoso 

ba bona; 

10ke moo o thibollang ditsebe tsa bona hore di mamele tayo, mme o ba laelang ho tela 

bobe. 

11Ha ba ka utlwa, mme ba o dumela, ba tla qetella bophelo ba bona lehlohonolong, le 

dilemo tsa bona thabong; 

12empa ha ba sa utlwe, ba tla hlajwa ke lerumo, ba timele ke ho hloka kutlwisiso. 

13Ba pelo tse ikakasang ba ipokellela bohale; ha ba rapele ha Modimo o ba tlama. 

14Ba shwa ba sa le batjha; bophelo ba bona bo tshwana le ba dihlola. 

15Empa o lokolla ba hloriswang matswalong a bona, o ba eletsa ka mahlomola. 

16O tla o lokolla jwalo dinaleng tsa matshwenyeho, ho o bea sebakeng, moo o ke keng 

wa patiswa; dijo tse hlabosang di tla bewa tafoleng ya hao. 

17Empa ha o ka tlala kgopolo ya molotsana, kotlo e tla latelana le kahlolo. 

18Empa bohale ba hao bo se ke ba o isa nyefolong, mme boholo ba tefo eo o ka e 

ntshang bo se ke ba o kgelosa. 

19Leruo la hao na le ka o ntsha tsietsing na, leha e le matla wohle ao o ka etsang ka 

wona na? 

20O se ke wa lakatsa bosiu bo tlang ho tlosa batho ditulong tsa bona. 

21O itise, o se ke wa sekamela bobeng, hobane etlaba o bo rata ho fetisa mahlomola. 

22Bona, Modimo o phahamile ka matla a wona; na moruti o teng ya kang wona? 

23Ke mang ya ka o rutang tsela ya wona? 

24Ke mang ya ka reng ho wona: O etsa hampe? O se ke wa lebala ho hodisa mesebetsi 

ya wona e roriswang ke batho ka dithoko. 

25E bohuwa ke batho kaofela, ba e tadimela hole! 

26Bona, Modimo o moholo, re ke ke ra o tsebisisa, bokae ba dilemo tsa wona bo ke ke 

ba fumanwa. 

27O hula marothodi a metsi, mohodi oo o o bopang ka wona o hlotlha dipula 

28tse tshelwang ke maru, o di nesetsa hodima batho ka medupe. 

29Ke mang ya utlwisisang ho otlana ha maru, le modumo oo tente ya wona e dumang 

ka wona? 

30Bona kamoo o hasang lesedi kateng pela wona, kamoo o ikwahelang ka botebo ba 

lewatle kateng. 

31Ke tseo o otlang batho ka tsona; ke tseo o hlahisang nala ka tsona. 

32O nkile letolo matsohong a wona, o le laela ho otla bakgopo. 

33Modumo wa wona o a o utlwahatsa, esita le diphoofolo di a o utlwa, ha o atamela. 

JOBO 37 

1Pelo ya ka e tshohile ke hona, e sisimoloha tulong tsa yona! 

2Utlwang! utlwang ho duma ha lentswe la wona, le modumo o tswang molomong wa 

wona! 

3O le utlwahatsa hohle sebakeng sa lehodimo, o betsa mahadima a wona ho isa 

pheletsong tsa lefatshe. 

4Mme hanghang, lentswe la wona le a duma, o duma ka lentswe la boholo ba wona; 

ha o ke o thiba mahadima, ha lentswe la wona le utlwahala. 

5Modimo o duma ka lentswe le tshabehang, o etsa dintho tse kgolo tseo re sitwang ho 

di utlwisisa. 

6O re ho lehlwa: Kgethehela lefatsheng! O rialo le ho pula le ho dikgohola tse kgolo. 

7Eba moo o kokobanyang matsoho a batho bohle, hore batho kaofela, bao o ba 

bopileng, ba tle ba o tsebe. 

8Dibatana le tsona di hahabela matsabeng a tsona, di botha mesimeng ya tsona. 

9Sefefo se tswa borwa, mme moya o tswang leboya o tlisa serame. 

10Ka pudulo ya Modimo, ho hlaha leqhwa, metsi a matsha a hwama. 

11Hape, o belesa maru ka metsi, o mathisa maru a tletseng letolo; 

12mme wona a iphetolele kahohle kamoo o a laelang kateng, a tle a sebetse hohle hoo 

o ho laetseng lebaleng la lefatshe; 

13e ka thupa e otlang lefatshe ha le ena le molato, mohlomong o a tsamaise ho 

hlohonolofatsa ka wona. 

14Oho Jobo, sekehela taba tseo ditsebe tsa hao; ema, o nahane mehlolo ya Modimo. 

15Na o tseba kamoo Modimo o di hlahisang kateng; kamoo o rerang lesedi la maru a 

wona kateng hore le hadime na? 

16Na o utlwisisa ho ebesela ha maru? Na o utlwisisa bohlale ba wona bo 

phethehileng? 

17Na o utlwisisa kamoo diaparo tsa hao di nkang mofuthumela kateng, ha o etsa 

lefatshe lebatama ka moya wa borwa na? 

18Na o ka tseba ho ala sebaka sa lehodimo hammoho le wona, wa se fa bothata ba 

seipone sa tshepe e tsholotsweng na? 

19O re rute seo re ka se buang ho wona; hobane re sitwa ho bua ka baka la ho se tsebe 

ha rona! 

20Na o tla bolellwa hore ke rata ho o buisa? Na ke mang ya ka lakatsang ho timetswa? 

21Efela motho o sitwa ho tadima letsatsi, ha le kganya sebakeng sa lehodimo, ha moya 

o se o fetile, mme o se o fietse; 

22leboya le a le kgantsha jwaloka kgauta. Modimo o okametse tsohle jwalo ka kganya 

e tshabehang! 

23Re ke ke ra finyella ho Ya matla wohle; o phahamile ka matla le ka toka, le ka ho 

loka ho sa kgelosweng. 

24Ka baka leo, batho ba tshwanetse ho hlonepha Modimo; haele wona, ha o tadime le 

a mong ho ba bohlale. 

JOBO 38 

Jehova o fetola Jobo. 

1Yaba Jehova o fetola Jobo a le sefefong, a re: 

2Ya fifatsang morero wa ka ka dipolelo tse se nang kelello ke mang? 

3Jwale, o itlame letheka jwaloka monna, ke tle ke o botse, mme o nthute. 

4O ne o le kae, mohla ke theang lefatshe? Bolela, ha o ena le tsebo. 

5Ke mang ya beileng tekanyo ya lona, ha o tseba, kapa ke mang ya le lekantseng ka 

thapo? 

6Metheo ya ditshiya tsa lona e tjhekilwe ho eng? Kapa ke mang ya beileng lejwe la 

ntlha ya lona, 

7mohla dinaledi tsa meso di ntshang mehoo ya thabo, le bara bohle ba Modimo ba 

binang ka nyakallo? 

8Ke mang ya kwaletseng lewatle ka menyako, mohla le kgaolang dithapo tsa lona 

jwaloka ngwana ya tswang popelong, 

9ha ke tla le fa maru ho ipopa ka wona, le mehodi e metenya ho iphutela ka yona; 

10ka ba ka le beela meedi ya lona, ka tiisa mekwallo le menyako ya lona, 

11mme ka re: O tla fihla ho tlisa mona, ha o na ho fetela pele; boikgohomoso ba 

maqhubu a hao bo tla fella mona? 

12Haesale o phela, na o se o kile wa laela meso ho hlaha, kapa o laetse mafube moo a 

tlang ho hlaha teng, 

13hore a tshware dipheletso tsa lefatshe, a tle a qhalanye ba bolotsana pela wona na? 

14Ke hona moo lefatshe le fetohang sebopebo, jwaloka letsopa ha le bopjwa, mme 

dintho kaofela di hlahang ho le apesa. 

15Teng, lesedi la ba bolotsana le tloswa ho bona, mme letsoho le otlolohileng le a 

robeha. 

16Na o finyeletse mehloding ya lewatle? Na o ile wa fihla bofellong ba sekoti sa 

bodiba na? 

17Na o buletswe menyako ya lefu na? Na o bone menyako ya moriti wa lefu na? 

18Na o utlwisisa bophara ba lefatshe na? Haeba o tseba dintho tseo kaofela, o bolele! 

19E kae tsela e isang tlung ya lesedi? Haele lefifi, na bodulo ba lona ke kae na? 

20Na o tla di lata tse pedi hore o tsebe moo di fellang teng, o tsebe le tsela e isang 

tlung ya tsona na? 

21Ha ke re o a di tseba, hobane o ne o se o hlahile, mme palo ya matsatsi a hao e kgolo 

haholo! 

22Na o finyeletse tlung ya polokelo ya lehlwa? Na o bone ntlo ya polokelo ya sefako, 

23seo ke se boloketseng letsatsi la tshenyo, le letsatsi la ho futuha le la ntwa na? 

24Tsela ke efe e isang moo lesedi le arohanang teng, moo sefefo se tswang ho tla 

fokela lefatsheng? 

25Ke mang ya entseng masobana a hasang dipula, le tsela ya lehadima le dumang; 

26ho nesa pula nahathothe, le naheng e tshehla, moo ho sa aheng motho teng; 

27ho nosetsa dinaha tsa mafeella, tse omileng, ho medisa jwang bo botala? 

28Na pula e na le ntata yona na? Kapa marothodi a diphoka a tswetswe ke mang na? 

29Leqhwa le tswa maleng a mang? Serame se lalang fatshe se hlahisitswe ke mang? 

30Ke ka mokgwa o jwang ha metsi a hwama, a eba thata jwaloka lejwe, mme 

bohodimo ba bodiba bo tiya hammoho? 

31Na ke wena ya lohileng thapo e tlamileng Selemela, kapa o na le matla a ho lokolla 

senyepa sa Makolobe na? 

32Na o ka hlahisa dinaledi tsa lehodimo mehleng ya tsona, kapa ke wena ya 

tsamaisang Koloi le dinaletsana tsa yona? 

33Na o tseba melao ya mahodimo le tshebetso ya yona lefatsheng na? 

34Na o ka howeletsa ho maru ka lentswe la hao, hore a be a phakise a o apese ka pula 

e kgolo na? 

35Na o ka roma mahadima, a ke a hadime? Na a tla re ho wena: Ke rona bana? 

36Ke mang ya neileng pelo ya motho bohlale, ke mang ya neileng moya wa hae 

kutlwisiso? 

37Ke mang ya fihletseng palo ya maru ka bohlale ba hae, mme ke mang ya ka tshelang 

makuka a mahodimo, 

38ha lerole le phalla jwaloka tshepe e qhibilihisitsweng, mme makote a teana? 

39Na o ka bolaela tau phoofolo, le ho kgorisa ho lapa ha ditawana, 

40ha di bothile matsabeng a tsona, leha di laletse hara dihlahla? 

41Ke mang ya baballang lekgwaba ka dijo tsa lona, ha madinyane a lona a hoeletsa ho 

Modimo, mme a kekella mane le mane ke ho lapa? 

JOBO 39 

1Na o tseba nako eo letsa le tswalang ka yona na? Na o lemohile pelehi ya dikgama ha 

di tswala na? 

2Na o badile dikgwedi tsa kemaro ya tsona, le nako eo di lokolohang ka yona na? 

3Di kgumama ho tswalla manamane a tsona fatshe, di ntoo hlohlora bohloko ba tsona; 

4manamane a tsona a ipha matla, a holela naheng; a tlohe, mme eba ha a sa kgutla. 

5Ke mang ya lokolotseng pitsi, ya lokolotseng ditlamo tsa pitsi e hlaha, 

6eo ke neileng lefeella, e be moo e dulang teng? Lehwatata la letswai ke kahello ya 

yona. 

7E tsheha lerata la metse, lentswe la mosotetsi ha le fihle ditsebeng tsa yona. 

8Dithaba ke makgulo a yona, e ipatlela tsohle tse tala. 

9Na nare e tla dumela ho o sebeletsa? Na e tla robala pela sejelo sa hao na? 

10Na o ka bofella nare mohomeng ka lerapo na? Kapa na e tla phophotha makote a 

dikgutlo, e ntse e o latela na? 

11Na o ka e tshepa, kahobane e na le matla a maholo na? Kapa o tla e laelletsa ho 

sebetsa ha hao na? 

12Na o tla e tshepa hore e tlise mabele a hao hae, le ho a thotha seotlong sa hao na? 

13Mpshe e pheretla ka mapheo e thabile; e ntle ka masiba le mapheo, empa ha e na 

lerato. 

14Hobane e ye e tlohele mahe a yona fatshe, a tle a alangwe ke lehlabathe; 

15e ntse e lebetse hobane a ka hatwa ke maoto, le hoba a ka thuhwa ke sebatana sa 

naha. 

16E thata ho madinyane a yona, jwaloka hola hase a yona; e tswetse feela, mme ha e 

hlokomele teng; 

17ke hobane Modimo o e timile bohlale, ha o a ka wa e nea kutlwisiso; 

18empa ha e emisa mapheo ho baleha, e tsheha pere le ya e kallang. 

19Na ke wena ya neileng pere matla a yona, ya kgabisitseng molala wa yona ka 

moetse o fokaelang na? 

20Na o ile wa e qotomisa jwaloka tsie na? Ho kurutla ha masoba a dinko tsa yona ho 

budula tshabo. 

21E fata mobu, e tlolaka mane le mane ka matla; e tlolela mahareng a dibetsa; 

22e tsheha tshabo, ha e tshohe letho, ha e kgelohele lerumo. 

23Hodima yona ho shoromana kgohlopo, ho tsekema tjhaka le lerumo. 

24E tuka mollo, e ya sisimoloha, e rusolela mobu; ha e na ho thibelwa, ha terompeta e 

llile. 

25Ha e utlwa tlerolo ya yona, e re: Aha! ke yona! Mme e sa le hole, e fofonela ntwa le 

modumo wa mantswe a bahlabani le mekgosi ya ntwa. 

26Na ke ka ketso ya kutlwisiso ya hao ha nkgodi e fofa, mme e otlollela nqa borwa 

mapheo a yona na? 

27A ke ka taelo ya hao ntsu e phahamang, e ye ho haha ntlo ya yona phahameng na? 

28E dula mafikeng, e ikgahella nkong ya mafika le diqhobong. 

29Ha e le teng, e lalla dijo tsa yona, mahlo a yona a bonela hole. 

30Madinyane a yona a anya madi; moo ditopo di leng teng, le yona e teng. 

JOBO 40 

1Jehova a boela a bua le Jobo, a re: 

2Na modumadumi o sa tseka le Ya matla wohle na? Ya pheileng kgang le Modimo a 

ke a arabe jwale! 

3Yaba Jobo o arabela Jehova, a re: 

4Bona ke motho feela, nka reng ho wena na? Ke bea letsoho la ka molomong. 

5Ke buile hang, nke ke ka hlola ke araba letho; ke phetile la bobedi, ha ke sa tla hlola 

ke eketsa letho. 

6Yaba Jehova o fetola Jobo, a le sefefong, a re: 

7Ako itlame letheka, jwaloka monna; ke tla o botsa, o ke o nthute. 

8Na o fela o rata ho senya kahlolo ya ka? O rata ho ntswa hore o itokafatse na? 

9A o na le letsoho le kang la Modimo? Lentswe la hao na le ka duma jwaloka la wona 

na? 

10O ikapesa jwaloka boholo le ka bokgabane, o ikgabise ka kganya le ka botle! 

11O tshele dikgapatso tsa kgalefo ya hao, o tadime baikgohomosi bohle ho ba 

kokobetsa hang! 

12Tadima baikgantshi, o ba dihe; o hatakele ba bolotsana moo ba emeng teng. 

13O ba pate kaofela leroleng, o epele difahleho tsa bona lebitleng. 

14Ke moo le nna ke tla o rorisa, ke re, letsoho le letona la hao le o bolokile. 

15Tadima jwale Behemothe (kubu), eo ke e entseng jwalokaha ke o entse. E fula 

jwang jwaloka kgomo. 

16Bona, jwale, matla a matheka a yona, le bothata ba mesifa ya mpa ya yona. 

17E sisinya mohatla, e o tiisa jwaloka kedare; mesifa ya dirope tsa yona e lohilwe 

hammoho; 

18masapo a yona a ka dipompo tsa koporo, mme dikgopo tsa yona di jwaloka ditshiya 

tsa tshepe. 

19Ke mosebetsi o fetisisang wa Modimo; ya e bopileng o e neile lerumo. 

20E ikgella dijo tsa yona dithabeng, moo diphoofolo tsa naha di ipapallang teng. 

21E ithoballa meriting ya difate tsa lotuse, mosemeng le mahlakeng. 

22Difate tsa lotuse di e etsetsa moriti, meduwane ya noka e e kopela hare. 

23Bona, dinoka leha di ka tlala, ha e tshohe letho; e ke ke ya makala, leha Jordane e ka 

kgokoloha hodima hlooho ya yona. 

24Na o tla leka ho e tshwara, e fadimehile, kapa o e phunye nko, o tle o e holehe na? 

JOBO 41 

1Na o ka tshwasa Leviathane (kwena) ka selope le ho tshwasa leleme la yona ka kgole 

na? 

2O ka kenya mohala dinkong tsa yona, le ho e phunya lehlaya ho kenya lesale na? 

3Na e tla o rapela haholo, kapa e bue le wena ka lentswe la ho o qeka na? 

4Na e tla itlama ho wena hore e tla o sebeletsa kamehla na? 

5Na o tla ya bapala le yona jwalokaha o ka etsa le nonyana, o e holehe ho bapadisa 

banana ba hao na? 

6Na e balwa kgwebong ke batshwasi ba dihlapi, kapa na ba ka e arolela bareki na? 

7Na o ka hlaba letlalo la yona ka dikwebe, le hlooho ya yona ka ditsenene? 

8Leka hle ho bea letsoho la hao hodima yona! ha o sa tla hlola o e qala. 

9Ha ho kamoo o ka tshepang kateng ho e hlola; ere o qala ho e bona, o ya fela pelo. 

10Ha ho mohale ya ka betang pelo ho ya e tsosa. Ha ho le jwalo, ke mang ya ka emang 

pela ka na? 

11Ke mang eo ke nang le molato wa hae, ke tle ke tshwanele ho mo lefela? Tsohle tse 

katlasa lehodimo kaofela ke tsa ka. 

12Nke ke ka kgutsa kamoo ditho tsa yona di bopehileng kateng, le matla a yona, le 

botle ba sebopeho sa yona. 

13Ke mang ya ka karapang makgapetla a yona? Ke mang ya ka kenang hara 

mehlahare ya yona? 

14Ke mang ya ka bulang menyako ya ditlena tsa yona? Mela ya meno a yona e a 

tshabeha. 

15Mokokotlo wa yona o apesitswe ka thebe ya dikgetla tse tiisitsweng hammoho. 

16Di kopane hammoho, esita le moya o ke ke wa kena dipakeng tsa tsona; 

17di kgomarelane, di momahane, di ke se ke tsa arolwa. 

18Ho ethimola ha yona ho hlahisa ngata ya lesedi, mahlo a yona a jwaloka dintshi tsa 

mafube. 

19Dirumula di tswa molomong wa yona, le dihlase tsa mollo tse kubellang. 

20Mosi o tswa dinkong tsa yona jwaloka sesi se tswang nkgong le pitseng e belang. 

21Pudulo ya yona e tshwana le mashala a hlenneng, malakabe a tswa ditleneng tsa 

yona. 

22Matla a ikgaheletse molaleng wa yona, tshoho e tsamaya pela yona. 

23Mesifa ya yona e kopane hammoho, e tiile, ha e sisinyehe. 

24Pelo ya yona e thata jwaloka lejwe, jwaloka letlapa la lelwala. 

25Ha e ka tsoha, bahale ba tshoha, mme ba thethelwa ke ho tshaba. 

26Ha o ka e hlatha, tjhaka ha e kene; ha e re letho ka tsenene le lerumo le kwebe. 

27Ho yona tshepe e jwaloka jwang, le koporo jwaloka patsi e bodileng. 

28Motsu o phoswang ha o e balehise, majwe a betswang ka letjeketjane a jwaloka 

mooko ho yona. 

29Melamu ho yona e ka mahlokwa feela; e tsheha modumo wa marumo. 

30Mpa ya yona e mangeta a thata; e ka selei se hulwang seretseng. 

31E tsapodisa bodiba jwaloka pitsa e belang, e bedisa lewatle jwaloka pitsa ya dihlare. 

32Tsela ya yona e benya mehlaleng ya yona, ho le jwaloka hoja lewatle e le moriri o 

moputswa. 

33Ha ho letho le lekanang le yona lefatsheng, e entswe e le e hlokang tshabo. 

34Ha e tshabe ho tadima tsa phahameng kaofela, ke morena wa dibatana kaofela. 

JOBO 42 

Jobo o a inyatsa. 

1Yaba Jobo o arabela Jehova, a re: 

2Ke a tseba hobane ha o sitwe ke letho, le hoba ha ho morero oo o ke keng wa o 

phetha. 

3Ke haele mang ya ka fifatsang merero ya hao ka dipolelo tse se nang kelello? Ke fela 

ke buile, ke se na kutlwisiso, ke boletse mehlolo e mphetang, eo ke sa e utlwisiseng. 

4Oho! o mmamele jwale, mme ke tla bua! Ke tla o botsa, mme o tla nthuta. 

5Ke ne ke utlwile tsa hao ka ditsebe feela; empa jwale, mahlo a ka a o bone. 

6Ke fela ke inyatsa, mme ke iteta sefuba ke le leroleng le moloreng. 

Jobo o boela a atelwa ke mafumo. 

7Eitse hobane Jehova a bue dipolelo tseo ho Jobo, Jehova a re ho Elifase wa 

Themane: Bohale ba ka bo tuketse wena le metswalle ya hao e mmedi, hobane ha le a 

ka la bolela tsa ka hantle, jwalokaha ho entse Jobo, mohlanka wa ka. 

8Ka baka leo, ntshang jwale dipoho tse supileng, le dipheleu tse supileng, le ikele ho 

mohlanka wa ka, Jobo, le hlahise setjheso bakeng sa lona, mme Jobo, mohlanka wa 

ka, a ke a le rapelle; ke ka baka la hae a nnotshi nke keng ka le otla ka baka la bowatla 

ba lona; hobane ha le a ka la bolela tsa ka ka ho loka, jwaloka mohlanka wa ka, Jobo. 

9Yaba Elifase wa Themane, le Bildade wa Shua, le Tsofare wa Naama, ba ya, ba etsa 

jwalokaha Jehova a ba boleletse; mme Jehova a mamela thapello ya Jobo. 

10Mme Jehova a ntsha Jobo ditlamong tsa hae, ha a se a rapeletse metswalle ya hae; 

mme Jehova a mo atisetsa habedi tseo a neng a ena le tsona pele. 

11Yaba banababo bohle, le dikgaitsedi tsa hae kaofela, le bohle bao a neng a tsebana 

le bona pele, ba tla ho yena, ba ja le yena ka tlung ya hae, ba hlakola meokgo ya hae, 

ba mo tshedisa hodima bohloko bohle boo Jehova a neng a bo tlisitse hodima hae; e 

mong le e mong a mo nea sekoto sa silefera le lesale la kgauta. 

12Mme Jehova a hlohonolofatsa qetello ya Jobo ho fetisa qalo ya hae; a rua dinku tse 

dikete tse leshome le metso e mene, le dikamele tse dikete tse tsheletseng, le dipholo 

tse lekaneng dijoko tse sekete, le diesele tse sekete tse tshehadi. 

13A ba le bara ba supileng le baradi ba bararo; 

14mme wa pele a mo rea lebitso la Jemima, wa bobedi la Ketsia, wa boraro la Keren-

Appuke. 

15Mme ho ne ho sa fumanwe naheng yohle basadi ba leng batle jwaloka baradi ba 

Jobo; mme ntata bona a ba arolela lefa hara dikgaitsedi tsa bona. 

16Kamora moo, Jobo a nna a phela dilemo tse lekgolo le nang le mashome a mane; 

mme a bona bara ba hae, le bara ba bara ba hae, ho isa molokong wa bone. 

17Mme Jobo a shwa, a tsofetse, a atetswe ke matsatsi. 

DIPESALEME 

DIPESALEME 1 

BUKA YA PELE 
Ho se tshwane ha morapedi le ya sa rapelang. 

1Ho lehlohonolo motho ya sa lateleng keletso ya bakgopo, ya sa emeng tseleng ya 

baetsadibe, ya sa duleng mokgatlong wa basomi; 

2empa a ithabela malaong wa Jehova, molao wa wona a o nahana motshehare le 

bosiu. 

3O jwaloka sefate se hlomilweng pela metsi a kwellang, se beang ditholwana tsa sona 

ka kgwedi ya tsona, seo mahlaku a sona a sa foforeheng; seo a se etsang kaofela se a 

mo atla. 

4Empa bakgopo ha ba jwalo, ba jwaloka mooko o fefolwang ke moya; 

5le kahlolong bakgopo ba ke ke ba ema, leha e le baetsadibe phuthehong ya ba 

lokileng. 

6Hobane Jehova o tseba tsela ya ba lokileng, empa tsela ya bakgopo e fella 

tshenyehong. 

DIPESALEME 2 

Mmuso wa Modimo le wa Mora wa wona, eo bohle ba tlang ho ipea ho yena. 

1Na ditjhaba di dumadumelang, mme batho ba rerelang tsa lefeela? 

2Marena a lefatshe a phuthehetseng, le mahosana a bokanetseng ho tsohela Jehova le 

motlotsuwa wa hae matla? 

3Ba re: A re kgaoleng ditlamo tsa bona, re kwele mehala ya bona. 

4Ya dutseng mahodimong o a ba tseha, Jehova o soma ka bona, 

5o bua le bona ka bohale, o ba tsielehisa kgalefong ya hae, 

6o re: Ke nna ka sebele ke tlotsitseng morena wa ka Sione, thabeng ya ka e 

kgethehileng! 

7A nke ke phethe morero; Jehova o itse ho nna: O Mora wa ka, kajeno ke o tswetse. 

8Kopa ho nna, mme ke tla o fa ditjhaba e be lefa la hao, le dipheletso tsa lefatshe e tle 

e be leruo la hao. 

9O tla di thumakanya ka molamu wa tshepe, o di silakanye jwaloka pitsa ya letsopa. 

10Jwale he, marena, hlalefang; le lona, baahlodi ba lefatshe, le eletswe! 

11Sebeletsang Jehova ka tshabo, mme le thabe le ntse le thothomela! 

12Akang Mora, a se tlo halefa, mme la timela tseleng ya lona, hobane bohale ba hae 

bo se bo tla tuka. Ho lehlohonolo bohle ba beileng tshepo ya bona ho yena! 

DIPESALEME 3 

Sefela sa hosasa sa mohlomohi. 
Pesaleme ya Davida ya mohla a balehang pela Absalome, mora hae. 

1Jehova, bao e leng dira ho nna ba bangata hakakang! Ba bangata hakakang ba 

ntsohelang matla! 

2Ba bangata hakakang ba reng bakeng sa moya wa ka: Ha a sa na polokeho ho 

Modimo. (Sela.) 

3Empa wena, Jehova, o thebe e ntshireletsang, o kganya ya ka, hlooho ya ka e eme ka 

wena. 

4Ke bitsa ho Jehova ka lentswe la ka, mme o nkaraba a le thabeng ya hae e 

kgethehileng. (Sela.) 

5Ke a sekama, ke robale boroko, mme ke boele ke phaphame, hobane Jehova o a 

ntiisa. 

6Ha ke tshohe dikete tsa batho ba ntikileng ho ntwantsha. 

7Tsoha, Jehova; o mpoloke, Modimo wa ka; etswe e le wena ya robang mohlahare wa 

dira tsa ka kaofela, o thuhang meno a bakgopo. 

8Poloko e tswa ho Jehova! Lehlohonolo la hao ha le ke le be hodima setjhaba sa hao. 

(Sela.) 

DIPESALEME 4 

Sefela sa ka phirimana sa motho ya sa tshabeng ditshomo. 
Ho monga baphokodi. Ka diletsa tse tidinngwang. Pesaleme ya Davida. 

1Ha ke bitsa, o nkarabe, wena Modimo wa ho loka ha ka! Ha ke le matswalong, o a 

ntokolla! Nkgauhele, o mamele thapelo ya ka. 

2Lona bana ba batho, kganya ya ka le tla e fetola sesomo, le rate bosawana, le tiise 

leshano ho le hokae na? (Sela.) 

3Tsebang hobane Jehova o tlotlisa eo a mo ratang. Ha ke bitsa ho yena, Jehova o a 

nkutlwa. 

4Tshohang, le se ke la seba. Ha le robetse, le lose teng, le setse le kgutsitse. (Sela.) 

5Hlahisang mahlabelo a ho loka, le itshepele Jehova. 

6Ba bangata ba re: Re tla fumantshwa lehlohonolo ke mang? Jehova, ako re 

tjhabisetse lesedi la sefahleho sa hao! 

7Pelong ya ka o nneile nyakallo e fetisang ya bona, mohla mabele a ba atetseng le 

veine. 

8Ke sekama ka kgotso, ke be ke ithoballe ka kgotso, hobane, Jehova, ke wena o 

nnotshi ya nkahisang boiketlong. 

DIPESALEME 5 

Thapelo ya hosasa, ya motho ha a tla kena tlung ya Modimo. 
Ho monga baphokodi. Ka tse letswang ka molomo. Pesaleme ya Davida. 

1Jehova, sekehela ditaba tsa ka ditsebe, o utlwe masisapelo a ka! 

2Mamela lentswe la ka le howeletsang ho wena, Morena wa ka le Modimo wa ka! 

hobane ke rapela wena. 

3Jehova, o mamele lentswe la ka e sa le kameso; e sa le kameso ke tadima ho wena, 

mme ke a lebella. 

4Hobane ha o Modimo o ratang bobe. Ya kgopo ha a amohelehe ho wena. 

5Mawatla a ke ke a ema pela sefahleho sa hao. O hloile bohle ba etsang bokgopo; 

6o fedisa ba bolelang leshano. Haele batho ba madi le ba thetso, ke manyala ho 

Jehova. 

7Empa nna, ka mohau wa hao o moholo, ke kena ka tlung ya hao, ke kgumama ka 

tshabo tempeleng ya hao e kgethehileng. 

8Jehova, ntsamaise ho lokeng ha hao, ka baka la ba ntwantshang; o lokise tsela ya hao 

pela ka. Hobane ha ho nnete melomong ya bona, ke thato ya ho senya feela; 

9lehano la bona ke lebitla le ahlamileng, ba qeka ka leleme la bona. 

10O ba otle, Modimo, ba dihuwe ke merero ya bona. O ba dihe ka baka la dibe tsa 

bona tse ngata, hobane ba ikgantsheditse wena. 

11Empa ba o tshepileng kaofela ba tla thaba, ba be ba nyakalle ka ho sa yeng kae, 

hobane o tla ba sireletsa; ba ratang lebitso la hao ba tla nyakallela wena. 

12Hobane wena, Jehova, o hlohonolofatsa ya lokileng, ka mohau wa hao o mo 

sireletsa ka mokgwa wa thebe. 

DIPESALEME 6 

Thapelo e kopang thuso ha motho a le tayong ya Modimo. 
Ho monga baphokodi. Ka diletsa tse tidinngwang. Ka harepa ya kgole tse robileng meno e le mmedi. 

Pesaleme ya Davida. 

1Jehova, o se ke wa ntaya bohaleng ba hao, o se ke wa nkotla kgalefong ya hao! 

2O nkgauhele, Jehova, hobane ke a idibana; o mphodise, Jehova, hobane masapo a ka 

a thothomela; 

3moya wa ka o tshaba haholo; empa wena, Jehova, o isa kae? ... 

4Kgutla, Jehova, o lokolle moya wa ka; o mpoloke ka baka la mohau wa hao. 

5Hobane lefung ha o sa hopolwa; ke mang ya ka o rorisang nqalong ya bafu? 

6Ke fela ke masisapelo; ka bosiu bo bong le bo bong, ke kolobisa diphate tsa ka ka 

meokgo, ke thoposetsa ditao tsa ka ka yona. 

7Mahlo a ka a fela ke mahlomola, a monyela ka baka la bohle ba ntlhorisang. 

8Suthelang hole le nna, lona kaofela ba sebetsang bolotsana; hobane Jehova o utlwile 

lentswe la dillo tsa ka. 

9Jehova o utlwile ho kopa ha ka; Jehova o amohetse thapelo ya ka. 

10Dira tsa ka kaofela di tla swaba, di tshwarwe ke thothomelo e kgolo; di tla sutha, di 

be di tsielehe hang. 

DIPESALEME 7 

Thapelo e bitsang Moahlodi wa lefatshe lohle bakeng sa diketselletso. 
Sefela sa dillo tsa Davida, seo a se binetseng Jehova ka baka la Kushe wa Benjamine. 

1Jehova, Modimo wa ka, ke balehela ho wena; o mpoloke ho bohle ba ntlhorisang, 

mme o ntokolle; 

2esere sera sa nthusolla jwaloka tau, sa ntshetlakela ha ke hloka monamoledi. 

3Jehova, Modimo wa ka, ha ke entse ho hong, ha bokgopo bo le matsohong a ka, 

4ha ke lefetse ka bobe ya neng a phela le nna ka kgotso, ha ke hlobodisitse ya 

ntlhoileng feela, 

5sera a se ke se phallele moya wa ka, se ntshware, se setlakelle bophelo ba ka fatshe, 

se hulanye kganya ya ka leroleng. (Sela.) 

6Tsoha, Jehova! ka bohale ba hao o phahamele ho itshena ha bao e leng dira ho nna! 

Tsoha, o nkemele, o laele kahlolo! 

7Phutheho ya ditjhaba a e ke e o teele hare! O hlwelle dinqalong tse phahameng o 

okametse! 

8Jehova o ahlola ditjhaba. Jehova, o ntokisetse! Nke ke etswe ka ho loka ha ka le ka 

bokgabane ba ka. 

9Lonya la bakgopo ha le ke le fele, o tiise ya lokileng, wena ya lekolang dipelo le 

matheka, Modimo o lokileng! 

10Thebe ya ka e ho Modimo o lwelang ba pelo tse lokileng. 

11Modimo ke moahlodi ya lokileng, ke Modimo o halefelang ba babeka matsatsi 

wohle. 

12Ekare ha e mobe a sa kgutle, Modimo seqha sa wona, o se tjhehile, 

13o mo phosetsa metsu e bolayang, metsu e tukang. 

14Bonang, e mobe o na be a emotse bobe feela, a bo emere sefubeng, mme o tswetse 

thetso. 

15O na be a tjhekile lemena, a le fatile, empa o wetse lemeneng leo a le tjhekileng. 

16Bolotsana ba hae bo tla wela hodima hlooho ya hae, bokgopo ba hae bo wele 

phatleng ya hae. 

17Ke tla rorisa Jehova ka baka la ho loka ha hae, ke binele lebitso la Jehova, la 

Mookamedi ya phahameng. 

DIPESALEME 8 

Pina ya ho tlotlisa Mmopi wa dinaledi, le ho mmapisa le bonyenyane ba motho. 
Ho monga baphokodi. Ka Gitthithe. Pesaleme ya Davida. 

1Jehova, Morena wa rona, lebitso la hao le bokgabane hakakang lefatsheng lohle, 

wena ya beileng kganya ya hao mahodimong! 

2O theile kganya ya hao ka molomo wa bana le wa ba anyeswang ka baka la ba o 

lwantshang, ho kgutsisa sera sa hao le moiphetetsi. 

3Ha ke boha lehodimo la hao, mosebetsi wa menwana ya hao, kgwedi le dinaledi tseo 

o di bopileng, ke re: 

4Na motho keng, ha o tla mo hopola? le mora motho keng, ha o tla mo hlokomela? 

5O mo entse ya tlasana ho Modimo, o mo rwesitse kganya le boholo; 

6o mo laodisitse mesebetsi ya matsoho a hao; o beile tsohle katlasa maoto a hae; 

7dinku hammoho le dikgomo, le dibatana tsa naha, 

8le dinonyana tsa lehodimo, le dihlapi tsa lewatle, tsohle tse itsamaelang ditseleng tsa 

lewatle. 

9Jehova, Morena wa rona, lebitso la hao le bokgabane hakakang lefatsheng lohle! 

DIPESALEME 9 

Pina ya ho tlotlisa Moahlodi ya lokileng ha ho tsuwa ho bolaya dira ntweng. 
Ho monga baphokodi. Ka Muthe-Labene. Pesaleme ya Davida. 

1Ke tla o rorisa, Jehova, ka pelo ya ka yohle; ke tla bolela mehlolo ya hao kaofela. 

2Ke tla thaba, ke nyakallele wena. Ke tla binela lebitso la hao, Mookamedi ya 

phahameng! 

3Dira ho nna di suthela morao, di a thekesela, di timela pela hao! 

4Hobane o emela taba tsa ka le tokelo tsa ka; o dutse teroneng ya hao, o le moahlodi 

ya lokileng. 

5O kgalemela ditjhaba, o timetsa bakgopo, o hlakola lebitso la bona kamehla le mehla, 

ka ho sa yeng kae. 

6Ditshenyo tsa dira tsa ka di fedile ka ho sa feleng. O sentse metse ya bona, lebitso la 

bona le fedile hammoho le bona. 

7Empa Jehova o busa ka ho sa feleng; terone ya hae o e lokiseditse kahlolo; 

8o tla ahlola lefatshe ka ho loka, a neele ditjhaba dikahlolo tse lokileng. 

9Jehova ke setshabelo ho ya tujwang, setshabelo sa hae mehleng ya matswalo. 

10Ba tsebang lebitso la hao ba itshepisa ka wena; hobane wena, Jehova, ha o tlohele 

ba o batlang. 

11Binelang Jehova ya ahileng Sione; behelang ditjhaba diketso tsa hae tse phahameng; 

12hobane yena mophetetsi wa madi o a di hopola, hobane ha a lebale mohoweletso wa 

ba madimabe. 

13Nkgauhele, Jehova; bona bomadimabe boo ba ntlhoileng ba nkgatakelang ka bona, 

wena ya nnyollang menyakong ya lefu, 

14ke tle ke tumise dithoko tsa hao kaofela dikgorong tsa moradi wa Sione, ke thabele 

poloko ya hao! 

15Baditjhaba ba tebela lemeneng leo ba itjheketseng lona; maoto a bona a tshwaswa 

lerabeng leo ba le patileng. 

16Jehova o iponahaditse, o lokisitse; o tshwasa ya kgopo ketsong ya diatla tsa hae. 

(Higgaione. Sela.) 

17Bakgopo ba leba nqalong ya bafu, ho jwalo le ditjhaba kaofela tse lebetseng 

Modimo. 

18Hobane mofutsana a ke ke a lebalwa kamehla, mme tshepo ya ba madimabe e ke ke 

ya timela ka ho sa yena kae. 

19Tsoha, Jehova, hore motho a se ke a ipha matla, ditjhaba di tle di ahlolwe pela hao. 

20Jehova, sohlometsa botshabeho ba hao hara tsona, ditjhaba di tle di utlwe hoba ke 

batho feela! (Sela.) 

DIPESALEME 10 

Tlaleho ya motho ha a le botubong ba dira tse hae le tse kantle. 

1Jehova, o emelang kathoko, o ipatelang mehleng ya matswalo? 

2Ya madimabe o hloreha ke boikgohomoso ba bakgopo, o tshwaswa marabeng a 

lohilweng ke bona, 

3hobane molotsana o ithorisa ka takatso ya pelo ya hae, mme leshodu le rohaka, le 

nyedisa Jehova. 

4Molotsana, boikgantshong ba hae, o re: A ke ke a botsisisa; ha ho Modimo! Ke yona 

kgopolo ya hae kaofela ha yona. 

5Katleho e ka tseleng ya hae kamehla; o sitwa ho bona dikahlolo tsa hao; o tsheha 

hodima dira tsohle tsa hae. 

6Pelong ya hae o re: Nke ke ka sisinngwa ke letho le ka mohla o le mong; ke 

itshireleditse ditsietsi. 

7Molomo wa hae o tletse dithohako le thetso le bolotsana; leleme la hae le patile lonya 

le bokgopo. 

8O laletse pela metsana; o bolaya ya se nang molato nqalong tse sephiring; mahlo a 

hae a lalla ya madimabe. 

9O nanara ka sephiring jwaloka tau letsabeng la yona; o laletse ho tshwara ya 

madimabe; o tshwara ya madimabe, o mo hulanya letloweng la hae. 

10O a kgukguna, o a kgasa, mme ba madimabe ba wela marong a hae. 

11Pelong ya hae o re: Modimo o a lebala, o patile sefahleho sa wona, ha o tadime le ka 

mohla o le mong! 

12Tsoha, Jehova! Oho Modimo, otlollela letsoho la hao hodimo. O se ke wa lebala ba 

madimabe! 

13Na ya kgopo o nyedisetsang Modimo, ha a re pelong ya hae: Ha o batlisise? 

14Athe o a bona; hobane o tadima hlokofalo le matshwenyeho, mme o di ngola 

letsohong la hao. Ya madimabe o itshepetse wena; esale o le moemedi wa kgutsana. 

15Roba letsoho la ya kgopo, o batlisise bokgopo ba motho e mobe, ho fihlela o sa 

hlole o mo fumana. 

16Jehova ke Morena wa kamehla, ya sa feleng. Baditjhaba ba fediswa lefatsheng la 

hae. 

17Jehova o utlwa merapelo ya ba tshwenyehang. 

18Tiisa pelo tsa bona, o sekehele tsebe tsa hao, o lokisetse kgutsana le mofutsana, hore 

motho a se hlole a hlahisa letsoso lefatsheng. 

DIPESALEME 11 

Tshepo ya motho ha a le tsietsing ya ho timela. 
Ho monga baphokodi. Pesaleme ya Davida. 

1Ke beile tshepo ya ka ho Jehova; na le ka re ho moya wa ka jwang: Balehela 

dithabeng tsa heno jwaloka nonyana? 

2Hobane, bonang, bakgopo ba koba diqha tsa bona, ba tjheha metsu ya bona lesikeng, 

ho phosetsa batho ba pelo tse lokileng lefifing. 

3Ha metheo e helehile, ya lokileng a ka etsa jwang? 

4Jehova o sehalalelong sa hae, Jehova o na le terone ya hae mahodimong; mahlo a hae 

a bona, dintshi tsa hae di leka bana ba batho. 

5Jehova o lekola ya lokileng; moya wa hae o hloile ya kgopo le ya ratang sehloho. 

6O nesetsa bakgopo mashala le mollo le sebabole; moya o tjhesang ke sona senwelo 

seo ba se abetsweng. 

7Hobane Jehova o lokile, o rata ketso tse lokileng; batho ba lokileng ba boha 

sefahleho sa hae. 

DIPESALEME 12 

Pina ya motho ya ikgothatsang ha a teetswe hare ke bohata le lonya. 
Ho monga baphokodi. Ka harepa ya dikgole tse robileng meno e le mmedi. Pesaleme ya Davida. 

1O re boloke, Jehova, etswe ba molemo ba fela, mme batshepehi ba timela hara bana 

ba batho. 

2Ba etsetsana mashano ba bang ho ba bang; qeko e melomong ya bona, ba bua ba ena 

le pelo tse pedi. 

3Jehova a ke a fedise melomo e qekang, le leleme le ikakasang ka tse kgolo, 

4e leng bona ba reng: Re tla qhala ka maleme a rona; melomo ke ya rona; ya ka re 

busang ke mang? 

5Ka baka la tsietsi ya bafumanehi, le la masisapelo a basenyehi, ke tla tsoha hona 

jwale, ho bolela Jehova, mme ke tla fa thuso ho ba hloriswang. 

6Mantswe a Jehova ke mantswe a hlwekileng, a jwaloka silefera e qhibilisitsweng 

fatshe, e bedisitsweng hasupa. 

7Ba tla bolokwa ke wena, Jehova, ka sebele; o tla ba sireletsa ho lesika lena ka ho sa 

yeng kae. 

8Ha bobe bo phahamiswa hara batho, bakgopo ba itsamaela hohle. 

DIPESALEME 13 

Thapelo ya ya batlang ho kgathalla ruri. 
Ho monga baphokodi. Pesaleme ya Davida. 

1O tla isa kae, Jehova? Na o ka ntebala kamehla na? O tla mpatela sefahleho sa hao ho 

isa kae? 

2Moya wa ka o tla ipelaetsa ho isa kae? Pelo ya ka e tla lesa neng ho itlhokofatsa? 

Sera sa ka se tla lesa neng ho mphahamela? 

3Jehova, Modimo wa ka, tadima, o nkutlwe! O edise mahlo a ka, hore ke tle ke se ke 

ka robala boroko ba lefu; 

4mme sera sa ka se se ke sa re: Ke mo hlotse! le hore ho thekesela ha ka ho se ke ha 

thabisa ba ntubang! 

5Athe ke tshepile mohau wa hao. Twelo ya hao a e ke e thabise pelo ya ka. 

6Ke tla rorisa Jehova ka baka la botle boo a nketsetsang bona. 

DIPESALEME 14 

Bokgopo ha bo le kahohle, morapedi o lakatsa poloko. 
Ho monga baphokodi. Pesaleme ya Davida. 

1Lehlanya le itse pelong ya lona: Modimo ha o yo. Ba bodile, mesebetsi ya bona e 

manyala; ha ho ya etsang hantle. 

2Jehova o tadimile bara ba batho, a le lehodimong, a tle a bone hoba na o teng ya nang 

le kutlwisiso, ya batlang Modimo. 

3Bohle ba kgelohile, ba itshentse hammoho; ha ho ya etsang hantle, leha a le mong. 

4Na bakgopo bao kaofela ba hloka tsebo keng? Ba ja setjhaba sa ka jwalokaha ho 

jewa bohobe. Ha ba rapele Jehova. 

5Ba tla nne ba tshwarwe ke tshoho e mpe, etswe Modimo o le hara moloko wa ba 

lokileng. 

6tshwepholang ditaba tsa ya madimabe! ... Jehova ke setshabelo sa hae. 

7Hola poloko e ka tlela Iseraele, e etswa Sione! ... Mohla Jehova a kgutlisang setjhaba 

sa hae se holehilweng, Jakobo o tla thaba, Iseraele a nyakalle! 

DIPESALEME 15 

Ya ratang ho atamela Modimo e ka kgona a tle ka dife. 
Pesaleme ya Davida 

1Jehova, moeti wa hao e tla ba mang tenteng ya hao? E tla ba mang ya tlang ho aha 

thabeng ya hao e halalelang? 

2Ke ya phelang ka bokgabane, a etsa ho lokileng, a bolela nnete kamoo e leng pelong 

ya hae kateng. 

3Leleme la hae ha le jale ketselletso, ha a etse wa habo hampe, ha a nyefole 

ngwanabo. 

4Mahlong a hae motho ya nyatsehang ke ya kgopo, empa o hlonepha batho ba 

tshabang Jehova. Leha a hlapantse, a ke ke a kweneha, leha e ka ba tshenyehelo ho 

yena; 

5ha a adime tjhelete ya hae ka phahello, ha a amohele mpho ho tswa ya se nang 

molato. Ya etsang jwalo, a ke ke a sisinyeha le ka ho sa yeng kae. 

DIPESALEME 16 

Modimo o tseba ho phemisa motho bohloki le lefu. 
Sefela sa Davida. 

1Oho Modimo, o mpoloke, hobane ke tshabela ho wena. 

2Ke itse ho Jehova: Ke wena Morena wa ka; kantle ho wena ha ke na leruo le fetisang 

ka boholo. 

3Bakgethehi ba lefatsheng, banna ba borapedi ba sebele, ke bao ke kgahlwang ke 

bona. 

4Ho atiswa medimo ya bohata, ho nyehellwa medimo esele. Nke ke ka hlahisa 

ditshelo tsa yona tsa madi, mabitso a yona a ke ke a hlaha melomong ya ka. 

5Jehova ke kabelo ya ka, ke mohope oo ke o abetsweng; ke wena ya ntiiselletsang lefa 

la ka. 

6Ke neilwe kabelo ya ka nqalong tse ntle, le lefa la ka dinaheng tse kgahlehang. 

7Ke rorisa Jehova, hobane e bile moeletsi wa ka; esita le ka bosiu pelo ya ka e a 

nkeletsa. 

8Ke beile Jehova pela ka kamehla; nke ke ka sisinyeha, hobane o lehlakoreng la ka le 

letona. 

9Pelo ya ka e thabile ke hona, moya wa ka o nyakaletse, le yona nama ya ka e tla 

phomola ka tshepo; 

10hobane o ke ke wa tlohela moya wa ka nqalong ya bafu, o ke ke wa dumela hoba 

mokgethwa wa hao a bone ho bola. 

11O tla ntsebisa tsela ya bophelo. Kgora ya thabo e teng pela hao, le dinyakallo tse sa 

feleng tsohong la hao le letona. 

DIPESALEME 17 

Motho ha a tshabela ho Modimo a hloriswa a se na molato. 
Thapelo ya Davida. 

1Jehova, mamela ho loka; o sekehele mehoweletso ya ka tsebe; o utlwe ha ke rapela 

ka molomo o se nang thetso! 

2Toka ya ka a e ke e hlahe pela hao, mahlo a hao a ke a lemohe bokgabane ba ka. 

3O lekola pelo ya ka, o e batlisisa le ka bosiu; o ntekile, mme ha o ka wa fihlela bobe 

ho nna; bokgopo ha bo yo molomong wa ka. 

4Ha ke lemoha diketso tsa batho, ka lentswe la hao ke sesefile ditsela tsa batho ba 

sehloho. 

5Maoto a ka a tiile mehlaleng ya hao, maoto a ka ha a thekesele. 

6Oho Modimo, ke bitsa ho wena, hobane o a nkutlwa; sekehela tsebe ho nna, o 

mamele polelo ya ka. 

7O bonahatse mehauhelo ya hao, wena ya bolokang ya tshabelang ho wena ka letsoho 

le letona la hao, ka baka la ba mo lwantshang! 

8O mpoloke jwaloka thaka ya leihlo la hao, 

9o mpate tlasa mapheo a hao, ho ba babe ba ntsohelang matla, le ho dira tse batlang 

bophelo ba ka, tse nkopetseng ka bohale. 

10Ba ikwalladipelo tsa bona tse nonneng, ka melomo ya bona ba ipuella ka boikakaso. 

11Ba teetse metsamao ya rona hare, ba hlwela ka mahlo ho re dihela fatshe; 

12ba jwaloka tau e lakatsang ho harola, le jwaloka tawana e laletseng letsabeng la 

yona. 

13Tsoha, Jehova, o ba futuhele, o ba dihe! O mpoloke ka lerumo la hao ho bakgopo; 

14ka letsoho la hao, Jehova, o mpoloke ho batho, ho batho ba lefatshe lena! Ba na le 

kabelo ya bona bophelong bona, o tlatsitse dimpa tsa bona ka maruo a hao; bara ba 

bona ba kgora, mme ba siela ditloholo tsa bona ho salang. 

15Haele nna, ho lokeng ha ka ke boha sefahleho sa hao, mme ha ke phaphama, ke tla 

kgora sefahleho sa hao. 

DIPESALEME 18 

Ho monga baphokodi. Pesaleme ya mohlanka wa Jehova, Davida, ya boletseng ditaba tsa sefela 

sena ho Jehova, ha Jehova a se a mo namoletse matsohong a dira tsohle tsa hae, le letsohong la 

Saule. 

1A re: Ke tla o rata haholo, Jehova, wena o leng matla a ka, 

2wena Jehova, lefika la ka, qhobosheane ya ka, monamoledi wa ka, Modimo wa ka, 

lefika la ka leo ke tshabelang ho lona, thebe ya ka, lenaka la poloko ya ka, le 

qhobosheane e phahameng ya ka! 

3Ke howeletsa, ke re: Jehova a ke a bokwe! mme ke namolelwa ho dira tsa ka. 

4Ditlamo tsa lefu di na be di nkopetse hare, diphororo tsa tshenyo di ne di ntshositse. 

5Marapo a lebitla a ne a ntikile, ke ne ke tshwasitswe mameneng a lefu. 

6Matswalong a ka ka bitsa ho Jehova, ka phahamisetsa mehoo ya ka ho Modimo wa 

ka. A utlwa lentswe la ka a le sehalalelong sa hae, mohoweletso wa ka wa finyella 

pela hae ditsebeng tsa hae. 

7Yaba lefatshe le a reketla, la thothomela, metheo ya dithaba ya keqa, ya sisinyeha, 

hobane a ne a halefile. 

8Ha nyoloha mosi dinkong tsa hae, le mollo o timeletsang molomong wa hae; a phutsa 

mashala a hlenneng. 

9A namisa mahodimo, a theoha, lefifi le letenya le le tlasa maoto a hae. 

10A kalla kerubime, a fofa, a haola ka mapheo a moya; 

11a ipopa ka lefifi ho tshabela teng, a ikopa ka metsi a matsho le ka maru a lefifi. 

12Kganyeng e mo etellang pele, ha tswa maru a emereng sefako le mashala a 

hlenneng. 

13Jehova a duma lehodimong, Mookamedi ya phahameng a utlwahatsa lentswe la hae, 

e le difako le mashala a hlenneng. 

14A betsa metsu ya hae, a ba qhalanya ka yona, a tsekemisa mahadima a sa balweng, 

mme a ba qhemetsa. 

15Mangope a lewatle a hlaha, metheo ya lefatshe ya hloboleha ka kgalemelo ya hao, 

Jehova, ka pudulo ya moya o tswang dinkong tsa hao. 

16A nanabetsa letsoho a le phahameng, a ntshwara, a nkgula metsing a maholo. 

17A nnamolela ho sera sa ka se matla, le ho ba ntlhoileng ba mphetang ka matla. 

18Ba ne ba mpatetse mohla ke leng tsietsing, Jehova ya mpa ya eba seikokotlelo sa ka. 

19A nntshetsa sebakeng, a mpholosa; hobane a ne a nthata. 

20Jehova o nkentse ka ho loka ha ka, mme o mpuseditse ka ho hlweka ha matsoho a 

ka. 

21Hobane ke bolokile ditsela tsa Jehova, mme ha ke a ka ka kwenehela Modimo wa 

ka. 

22Dikahlolo tsohle tsa hae tsa nna tsa eba pela ka, mme ha ke a ka ka furalla melao ya 

hae. 

23Ke hlokile ho nyatseha ho yena, ke itisitse hore ke se ke ka iketsa ya molato. 

24Ka baka leo, Jehova o mputsitse ka ho loka ha ka, le ka ho hlweka ha diatla tsa ka 

mahlong a hae. 

25Ya molemo o mo etsetsa molemo; monna ya lokileng o mo etsa ka ho loka; 

26ya hlwekileng o mo etsa ka ho hlweka ha hae, ya kgopo o mo etsa ka bokgopo ba 

hae. 

27Setjhaba se ikokobetsang o a se pholosa, mme o kokobetsa mahlo a phahameng. 

28Le jwale o kgantsha lebone la ka; Jehova, Modimo wa ka, o edisa lefifi la ka. 

29Ka wena nka nehella lekgotleng la dira, ka Modimo wa ka nka tlola lerako. 

30Ditsela tsa Modimo di lokile; lentswe la Jehova le tshekehile; ke thebe ho bohle ba 

itshepetseng yena. 

31Ke mang e leng Modimo, haese Jehova? Lefika ke mang, haese Modimo wa rona? 

32Ke Modimo o ntlamileng ka senyepa sa matla, mme o ntsamaisa ka tsela e lokileng. 

33O entse maoto a ka a kang a kgama e tshehadi, o mpeile diphahameng tsa ka. 

34O ruta matsoho a ka ntwa, mme matsoho a ka a tjheba seqha sa koporo. 

35O nneile thebe ya poloko ya hao, letsoho la hao le letona le ntse le ntiisa, mme 

lereko la hao le nkgodisitse. 

36O neile mehato ya ka sebaka; maoto a ka ha a thelle. 

37Ke phalletse dira tsa ka, ke di timeditse; ha ke a ka ka kgutla, ke eso ho di qete. 

38Ka di katakela, tsa sitwa ho tsoha, tsa wa katlasa maoto a ka. 

39O ntlamile ka matla ke tle ke lwane, wa nkokobeletsa ba ntsohetseng matla. 

40O ntadimisitse mekokotlo ya dira tsa ka, mme ka fedisa ba ntlhoileng. 

41Ba howa, empa monamoledi a ba siyo; ba howeletsa ho Jehova, mme ha a ka a 

araba. 

42Ka ba silakanya jwaloka lerole le nkwang ke moya, ka ba fiela jwaloka diretse tsa 

tsela. 

43O nnamoletse le mohla diphaphang tsa setjhaba, wa mpea hlooho ya ditjhaba; 

setjhaba seo ke neng ke sa se tsebe se a ntshebeletsa; 

44ha ba utlwa taelo ya ka, ba nkutlwa hanghang, bara ba baditjhaba ba nqeka; 

45bara ba ditjhaba ba tepeletse, ba tswa diqhobosheaneng tsa bona ba thothomela. 

46Jehova a ke a phele, lefika la ka le ke le roriswe! 

47Modimo wa poloko ya ka o ke o hodiswe, Modimo o mpheteletsang, o 

nkokobeletsang ditjhaba, 

48o nnamolelang direng tsa ka! O mphahamisitse hodima ba neng ba ntwantsha, o 

mphonyohisitse ho monna ya bohale! 

49Ka baka leo, Jehova, ke tla o roka hara ditjhaba, ke rorise kganya ya lebitso la hao. 

50O sitsa morena wa hae ka poloko e kgolo, o etsa mohau ho motlotsuwa wa hae, ho 

Davida, le ho moloko wa hae ka ho sa feleng! 

DIPESALEME 19 

Modimo o itshenolela batho ka mesebetsi ya wona le ka lentswe la wona. 
Ho monga baphokodi. Pesaleme ya Davida. 

1Mahodimo a bolela kganya ya modimo, mme sebaka sa lehodimo se bonahatsa 

mosebetsi wa diatla tsa wona. 

2Letsatsi le ho pakela letsatsi le leng, bosiu bo ho tsebisa bosiu bo bong. 

3Hase polelo, hase mantswe ao modumo wa wona o sa utlwahaleng. 

4Tumo ya tsona e hasane lefatsheng lohle, dipolelo tsa tsona di ile pheletsong ya 

lefatshe. O hlometse letsatsi ntlo ya lona teng; 

5le tloha jwaloka monyadi ha a tloha tlung ya hae, le thaba jwaloka mohale ya 

mathelang lephallong; 

6le tloha pheletsong ya mahodimo, mme phallong ya lona le fella pheletsong e nngwe: 

ha ho letho le ipatelang lebatama la lona. 

7Molao wa Jehova o lokile, o kgatholosa moya; bopaki ba Jehova bo a tshepeha, bo 

hlalefisa sethoto. 

8Ditemoso tsa Jehova di lokile, di thabisa pelo; ditaelo tsa Jehova di hlwekile, di edisa 

mahlo. 

9Tshebeletso ya Jehova e hlwekile, e hloleha kamehla; dikahlolo tsa Jehova ke nnete, 

di lokile kaofela; 

10di fetisa kgauta ka theko, le kgauta e ngata e tshekehileng, di fetisa le dinotshi ka 

monate, le tse rothang kgekgeng ya tsona. 

11Mohlanka wa hao o ediswa ke tsona; ho bolokweng ha tsona ho na le moputso o 

moholo. 

12Ke mang ya ka lemohang diphoso tsa hae kaofela? O ntshwarele tse nkgakileng! 

13Hape, o boloke mohlanka wa hao ho baikakasi, ba se ke ba rena hodima ka; ke moo 

ke tla hloka ho nyatseha, mme etlaba ke sesefile ditlolo tse kgolo. 

14O amohele mantswe a molomo wa ka, o kgahliswe ke ho nahana ha pelo ya ka, 

wena, Jehova, lefika la ka le monamoledi wa ka! 

DIPESALEME 20 

Thapelo ya morena mohla ntwa. 
Ho monga baphokodi. Pesaleme ya Davida. 

1Jehova a ke a o utlwe ka tsatsi la matswalo; lebitso la Modimo wa Jakobo le ke le o 

sireletse. 

2A ke a o romele thuso ya hae e tswang sehalalelong, a o fe ho tiya a le Sione! 

3A ke a hopole dinyehelo tsa hao kaofela, a amohele ditjheso tsa hao! (Sela.) 

4A ke a o fe se ratwang ke pelo ya hao, a phethise tseo o di rerileng! 

5Etlaba moo re thabelang hlolo ya hao; ka lebitso la Modimo wa rona re tla emisa 

difolaga tsa rona. Jehova a ke a o fe tsohle tseo o di qelang. 

6Le jwale ke a tseba hobane Jehova o pholosa motlotsuwa wa hae; o tla mo araba a le 

lehodimong la hae le halalelang, ka diketso tse matla tsa letsoho la hae le letona. 

7Ba bang ba ithorisa ka makoloi a bona, ba bang ka bakalli ba bona; empa rona, re tla 

ithorisa ka lebitso la Jehova, Modimo wa rona; 

8bona, ba kobeha, ba wa; empa rona, re tla tiya, re eme. 

9Jehova, boloka morena! o ke o re utlwe, ha re o rapela! 

DIPESALEME 21 

Teboho ya morena ya mohla a kgutlang ntweng. 
Ho monga baphokodi. Pesaleme ya Davida. 

1Jehova, matla a hao a thabisa morena, poloko ya hao e a mo nyakalatsa! 

2O mo file kamoo pelo ya hae e lakaditseng kateng, ha o a ka wa nyatsa thapelo ya 

molomo wa hae. (Sela.) 

3O mo rakile ka mahlohonolo a molemo, o mo rwesitse moqhaka wa kgauta e 

tshekehileng hloohong. 

4A nna a o kopa bophelo, mme wa mo fa jona, e le bophelo bo bolelele, bo tiileng, bo 

sa feleng. 

5Kganya ya hae e kgolo ka baka la thuso ya hao, o mo file bokgabane le boholo; 

6hobane o mo entse ya lehlohonolo ka ho sa feleng, wa mo nyakalatsa ka sefahleho sa 

hao. 

7Hobane morena o itshepetse Jehova; ka kgauhelo ya Mookamedi ya phahameng, a ke 

ke a sisinyeha. 

8Letsoho la hao le tla tshwara dira tsa hao kaofela; letsoho le letona la hao le tla 

fihlela ba o hloileng. 

9O tla ba etsa ba be jwaloka sebopi se tukileng, tsatsing leo o hlahang ka lona; Jehova 

o tla ba fedisa ka kgalefo ya hae, mme ba tla tjheswa ke mollo; 

10o tla fedisa moloko wa bona lefatsheng, le ditloholo tsa bona hara bana ba batho; 

11hobane ba o etseditse bolotsana, ba lohile mano, empa ba tla hloka matla; 

12o tla ba balehisa ka ho lebisa seqha sa hao difahlehong tsa bona. 

13Tsoha, Jehova, ka matla a hao! Re rata ho bina le ho rorisa diketso tsa hao tse 

phahameng. 

DIPESALEME 22 

Eli, Eli, lamma sabakthani. 
Ho monga baphokodi. Ka Ajelethe-Hashakare (tshephe e tshehadi ya meso). Pesaleme ya Davida. 

1Modimo wa ka, Modimo wa ka, o ntahletseng? O emelang thoko, o tle o se ke wa 

mpoloka, o se ke wa nkutlwa ha ke howeletsa? 

2Modimo wa ka, ke bitsa motshehare, mme ha o arabe; le bosiu, mme ha ke bone 

phomolo. 

3Leha ho le jwalo, o Mohalaledi; dithoko tsa Iseraele di teela terone ya hao hare. 

4Bontata rona ba nna ba bea tshepo ya bona ho wena, ba bea tshepo ya bona, mme wa 

ba pholosa; 

5ba phahamisetsa mehoo ya bona ho wena, mme ba phonyoha; ba itshepela wena, 

mme ha ba ka ba swaba. 

6Empa nna, ke seboko, ha ke motho; ke mojaradihlong ho batho, le molahluwa wa 

setjhaba. 

7Ke sesomo sa bohle ba mponang; ba swenya melomo ya bona, ba oma ka hlooho, 

8bare: O itshepetse Jehova, a ke a mo pholose, a mmoloke, haele moo a kgahliswa ke 

yena! 

9Efela ke wena ya nntshitseng popelong, wa nna wa ntshepisa matsweleng a mme, 

10ka nna ka o tshepa esale ke tswalwa; esale le mpeng ya mme o le Modimo wa ka. 

11O se ke wa ba hole le nna, hobane matswalo a haufi, mme ha ke na ya nthusang. 

12Ke dikilwe ke dipoho tse ngata, dipoho tse bohale tsa Bashane di nkopetse. 

13Di ahlamisetsa melomo ya tsona ho nna jwaloka tau e harolang, e purumang. 

14Ke ikela jwaloka metsi, masapo a ka kaofela a nonyetsehile; pelo ya ka, fubeng sa 

ka, e a qhibiliha jwaloka mafura a dinotshi; 

15matla a ka a omile jwaloka lengeta, leleme la ka le manne mahalapeng a ka, o 

nthobaditse leroleng la lefu. 

16Hobane dintja di nteetse hare, lekgotla la ba bolotsana le ntikile, ba hlabile diatla tsa 

ka le maoto a ka. 

17Nka bala masapo a ka kaofela; bona, ba ntadima, ba kgodisa mahlo a bona ka nna. 

18Ba arolelana diaparo tsa ka, ba laola kobo ya ka. 

19Empa, wena, Jehova, o se ke wa suthela hole le nna! Wena, o leng matla a ka, o 

phakise ho nthusa! 

20O lwele bophelo ba ka lerumong, ke bona feela bo setseng ho nna, o bo lwele 

marong a dintja. 

21O nkgule molomong wa tau, o nkarabe ka ho mpholosa dinakeng tsa dinare. 

22Ke tla bolela lebitso la hao ho banabeso, ke o rorise hara phutheho. 

23Lona ba tshabang Jehova, le mo roke; lona kaofela moloko wa Jakobo, le mo rorise; 

le thothomele pela hae, lona kaofela moloko wa Iseraele! 

24Hobane ha a ka a nyedisa, ha a ka a kgesa bohlomohi ba ya hlomohileng, ha a ka a 

mo patela sefahleho sa hae; empa a nna a mamela mehoo eo a neng a e phahamisetsa 

ho yena. 

25O tla rokwa ke nna phuthehong e kgolo; ke tla o lefela dikano tsa ka pela ba o 

tshabang. 

26Ba madimabe ba tla nne ba je, ba kgore; ba batlang Jehova ba tla bina dithoko tsa 

hae; dipelo tsa lona di tla phela ka ho sa feleng. 

27Dipheletso tsohle tsa lefatshe di tla hopola Jehova, di sokolohele ho yena, mefuta 

yohle ya ditjhaba e tla kgumama pela hao; 

28hobane mmuso ke wa Jehova, ke yena ya renang hodima ditjhaba. 

29Ba jang menono ya lefatshe ba tla tla, ba je, ba rapele; o tla kgumamelwa ke bohle 

ba theohelang leroleng, le ke ba sitwang ho iphedisa. 

30Ditloholo tse tlang ho hlaha di tla mo sebeletsa, moloko o tlang o tla 

bolellwakganya ya Morena. 

31Ba tla tla, ba bolele ho loka ha hae, ba bolelle setjhaba se tlang ho tswalwa hoba ke 

yena ya entseng hoo. 

DIPESALEME 23 

Dithoko tsa Modisa ya molemo. 
Pesaleme ya Davida. 

1Jehova ke modisa wa ka, nke ke ka hloka letho. 

2O mphomotsa makgulong a matala, o ntsamaisa pela metsi a kgutsitseng. 

3O hlabolla moya wa ka; o ntsamaisa mehlaleng ya ho loka, ka baka la lebitso la hae. 

4Leha nka tsamaya kgohlong ya moriti wa lefu, nke ke ka tshoha bobe leha bo le 

bong, hobane o na le nna; lere la hao le seikokotlelo sa hao ke tsona tse ntshedisang. 

5O teka tafole pela ka, pontsheng ya dira tsa ka; o tlotsitse hlooho ya ka ka ole, 

mohope wa ka o a kgaphatseha. 

6Ruri, lehlohonolo le mohau di ntse di ntatela ka ditshiu tsohle tsa ho phela ha ka, 

mme ke tla nne ke hlole ka tlung ya Jehova kamehla. 

DIPESALEME 24 

Tsa areka ha e isitswa Sione, mohla e latwang ha Obed-Edomo. 
Pesaleme ya Davida. 

1Lefatshe ke la Jehova le tsohle tse ho lona, lefatshe le ba ahileng ho lona. 

2Hobane o le theile hodima mawatle, o le tiisitse hodima bodiba. 

3Ke mang ya ka nyolohelang thabeng ya Jehova, ya ka dulang sehalalelong sa hae? 

4Ke ya matsoho a se nang molato, ya pelo e hlwekileng, ya sa ineeleng leshano, ya sa 

hlapanyeng ho ya thetsa. 

5Motho ya jwalo o tla bona hlohonolofatso ho Jehova, le ho loka ho Modimo, 

Mmoloki wa hae. 

6Ke eo kabelo ya ba itlhahisang ho yena, ba batlang sefahleho sa hao, Modimo 

wa Jakobo. (Sela.) 

7Phahamisang dihlooho tsa lona, menyako; lona menyako ya kamehla, le iphahamise, 

ho tle ho kene Morena wa kganya! 

8Morena wa kganya ke mang? Ke Jehova ya matla, ya sa sitweng ke letho, Jehova ya 

matla ntweng. 

9Phahamisang dihlooho tsa lona, menyako; lona menyako ya kamehla, le iphahamise, 

ho tle ho kene Morena wa kganya! 

10Morena wa kganya ke mang? Ke Jehova wa makgotla, ke yena e leng Morena wa 

kganya. (Sela.) 

DIPESALEME 25 

Thapelo e qelang tshireletso le tiso. 
Pesaleme ya Davida. 

1Oho Jehova, ke phahamisetsa moya wa ka ho wena. 

2Modimo wa ka, ke beile tshepo ya ka ho wena; oho, ke se ke ka swaba! bao e leng 

dira ho nna ba tle ba se ke ba thaba ka nna! 

3E mong le e mong ya itshepetseng wena, a ke ke a swaba; tshwabo ke ya ba 

iketsetsang bolotsana ka boomo. 

4Jehova, mpontshe ditsela tsa hao, o nthute mekgwa ya hao. 

5O ntsamaise nneteng ya hao, o nthute, hobane ke wena Modimo wa poloko ya ka; 

kamehla ke ntse ke bea tshepo ya ka ho wena. 

6Jehova, o elellwe mehauhelo ya hao le lereko la hao, hobane ke tsa kamehla! 

7O lebale dibe tsa botjha ba ka le ditlolo tsa ka! 

8O nkelellwe ka lereko la hao ka baka la mohau wa hao, Jehova! 

9Jehova o molemo, o lokile; ke ka baka leo a bontshang baetsadibe tsela, a tsamaisang 

ho lokeng ba bonolo pelong, a ba rutang tsela ya hae. 

10Ditsela tsa Jehova kaofela ke mohau le nnete ho bohle ba bolokang selekane sa hae 

le ditaelo tsa hae. 

11Ka baka la lebitso la hao, Jehova, o ntshwarele bokgopo ba ka, leha bo le boholo. 

12Na motho ke ofe ya tshabang Jehova? Jehova o tla mmontsha tsela eo a 

tshwanetseng ho ikgethela yona. 

13Moya wa hae o tla iketla lehlohonolong, ditloholo tsa hae di tla rua lefatshe. 

14Lekunutu la Jehova ke la ba mo tshabang, o ba ruta selekane sa hae. 

15Mahlo a ka a tadima Jehova kamehla, hobane o tla tshwasolla maoto a ka lerabeng. 

16Jehova, o retelehele ho nna, o nkgauhele, hobane ke nnotshi, ke madimabe! 

17Matswalo a pelo ya ka a eketsehile; o ntokolle tsietsing tsa ka. 

18Tadima bomadimabe le bohloko ba ka, o ntshwarele dibe tsa ka tsohle. 

19O tadime bongata ba dira tsa ka, le hloyo e mpe eo ba ntlhoileng ka yona. 

20O boloke moya wa ka, o ntopolle; ke se ke ka swaba, hobane ke beile tshepo ya ka 

ho wena. 

21Bokgabane le ho loka a di ke di ntiise, hobane ke o tshepile. 

22Oho Modimo, o ntshe Iseraele matswalong a hae kaofela. 

DIPESALEME 26 

Thapelo ya mohloriswa ya se nang molato ha a hlolohetswe ntlo ya Modimo. 
Pesaleme ya Davida. 

1Nkahlolele, Jehova! hobane ke phela ka toka ya ka; ke itshepetse Jehova, ha ke 

sisinyehe. 

2O ntekole, Jehova, o batlisise ho nna! O leke letheka la ka le pelo ya ka! 

3Hobane mohau wa hao o pela mahlo a ka, mme ke latela nnete ya hao. 

4Ha ke dule le batho ba ratang leshano, ha ke etelane le baikaketsi. 

5Ke hloile mokgatlo wa ba bolotsana, ha ke dudisane le batho ba babe. 

6Ke hatlela matsoho a ka ho lokeng, ke pota aletare ya hao, Jehova, 

7ke ntse ke kgeleketsa lentswe la diteboho le ho bolela mehlolo ya hao kaofela. 

8Jehova, ke rata leaho la ntlo ya hao, le nqalo moo kganya ya hao e leng teng. 

9O se ke wa tlosa moya wa ka le baetsadibe, leha e le bophelo ba ka le ba batho ba 

madi, 

10ba tshwereng polao matsohong a bona, mmeseatla sa bona se setona se tletse dineo 

tsa qeko! 

11Haele nna, ke tla nne ke tsamaye ka toka ya ka; o mpoloke, o nketse ka mohau! 

12Leoto la ka le tiya tseleng e lokileng. Ke tla roka Jehova diphuthehong. 

DIPESALEME 27 

Motho o ikgothatsa ka Modimo oo a itshepetseng wona. 
Pesaleme ya Davida. 

1Jehova ke lesedi la ka le poloko ya ka; nka tshoha mang? Jehova ke qhobosheane ya 

bophelo ba ka; nka thothomela pela mang? 

2Ba bolotsana, bao e leng dira ho nna, le bahanyetsi ba ka, ha ba tswela ho nna ho ja 

nama ya ka, ba kgoptjwa, ba wa. 

3Leha lekgotla la dira le ka tla ho lalla pela ka, pelo ya ka e ke ke ya tshoha; leha ntwa 

e ka mphutuhela, le teng ke sa tletse tshepo. 

4Ntho e teng eo ke e kopang ho Jehova, eo ke ratang ho e bona, ke hobane ke dule ka 

tlung ya Jehova ka ditshiu tsohle tsa bophelo ba ka, ke tle ke bohe bokgabane ba 

Jehova, ke lekodisise tempele ya hae. 

5Hobane o tla mpata tabernakeleng ya hae ka matsatsi a mabe, a nkamohele tshirelong 

ya tente ya hae, a mphahamise hodima lefika. 

6Mme jwale, hlooho ya ka e tla okamela dira tse ntikileng, ke tla hlahisa mahlabelo a 

thabo tenteng ya hae, ke roke, ke rorise Jehova. 

7Jehova, o mamele ha ke howeletsa ka lentswe la ka! O nkgauhele, o be o nkarabe! 

8Pelo ya ka e nkgopotsa ha o itse: Batlang sefahleho sa ka! Le jwale, Jehova, ke batla 

sefahleho sa hao. 

9O se ke wa mpatela sefahleho sa hao, o se ke wa leleka mohlanka wa hao ka kgalefo! 

O thuso ya ka! O se ke wa ntahla, o se ke wa ntlohela, Modimo wa poloko ya ka! 

10Leha ntate le mme ba ka ntahla, Jehova o tla nthola. 

11Jehova, o mpontshe tsela ya hao, o ntsamaise tseleng e lokileng, ka baka la bao e 

leng dira ho nna. 

12O se ke wa nneela thatong ya ba ntwantshang! Hobane dipaki tsa leshano di 

mphahametse, di befile ka ho ntsohela matla. 

13Hola ke sa ka ka dumela hoba ke tla bona molemo wa Jehova lefatsheng la ba 

utlwang, nka be ke timetse! 

14O itshepele Jehova, o be matla, pelo ya hao e tiye! O itshepele Jehova. 

DIPESALEME 28 

Thapelo ya ho kopa thuso le ya teboho nakong tsa meferefere. 
Pesaleme ya Davida. 

1Jehova, ke howeletsa ho wena! Lefika la ka, o se ke wa nthibanela ditsebe; esere 

mohlomong, ha o ka nkgutsetsa, ka ba jwaloka ba theohelang lebitleng. 

2Utlwa lentswe la dithapedisiso tsa ka ha ke howeletsa ho wena, leha ke otlollela 

sehalalelo sa hao matsoho a ka! 

3O se ke wa ntlosa hammoho le ba babe le ba etsang bokgopo, ba bolelang kgotso ho 

ba habo, athe bolotsana bo ka dipelong tsa bona. 

4O ba fe moputso o lokelang mesebetsi ya bona le bolotsana ba diketso tsa bona! O ba 

putse ka mosebetsi wa matsoho a bona, o busetse ho bona kamoo ba entseng kateng. 

5Hobane ha ba ele diketso tsa Jehova hloko, leha e le mosebetsi wa matsoho a 

hae, Jehova o tla ba diha, a ke ke a ba ahisa! 

6Ho roriswe Jehova, hobane o utlwile lentswe la dithapedisiso tsa ka! 

7Jehova ke matla a ka le thebe ya ka. Pelo ya ka e itshepetse yena, mme o nthusitse. 

Pelo ya ka e thabile ke hona, mme ke tla mo roka ka difela tsa ka. 

8Jehova ke matla a setjhaba sa hae, ke qhobosheane ya poloko ho motlotsuwa wa hae. 

9Jehova, o boloke setjhaba sa hao, o hlohonolofatse lefa la hao, o be modisa wa bona, 

o ba tiise ka ho sa feleng. 

DIPESALEME 29 

Pesaleme ya diaduma tsa Modimo. 
Pesaleme ya Davida. 

1Bara ba Modimo, busetsang ho Jehova, busetsang ho Jehova kganya le hlompho; 

2busetsang ho Jehova kganya ya lebitso la hae! Kgumamelang Jehova ka mekgabo e 

kgethehileng. 

3Lentswe la Jehova le duma hodima metsi; Modimo wa kganya o dumisa seaduma sa 

wona; Jehova o utlwahala hodima metsi a maholo. 

4Lentswe la Jehova le matla, lentswe la Jehova le kganya ka boholo! 

5Lentswe la Jehova le robakanya dikedare; Jehova o robakanya dikedare tsa 

Lebanone, 

6o di thadisa jwaloka manamane; le Lebanone, le Sirione, jwaloka dinare tse ntjha. 

7Lentswe la Jehova le phosa malakabe a mollo; 

8lentswe la Jehova le sisinya lefeella, le thothometsa nahathothe ya Kadeshe. 

9Lentswe la Jehova le tswadisa dikgama, le hlobodisa meru; ka tempeleng ya hae 

tsohle di re: Kganya! 

10A le teroneng ya hae, Jehova e ne e se e le morena mohla morwallo; teroneng ya hae 

o busa ka ho sa yeng kae. 

11Jehova o tla nea setjhaba sa hae matla; Jehova o tla hlohonolofatsa setjhaba sa hae 

ka kgotso. 

DIPESALEME 30 

Thapelo ya teboho ya motho ya thusehileng bolwetseng bo tshabehang. 
Pesaleme; sefela sa Davida bakeng sa kgakolo ya ntlo. 

1Jehova, ke a o hodisa, hobane o mpholositse, mme ha o a ka wa lesa hore bao e leng 

dira ho nna ba thabe ka nna. 

2Jehova, Modimo wa ka, ka na ka howa ho wena, mme o mphodisitse. 

3Jehova, o nyolotse moya wa ka nqalong ya bafu, o ntsositse, hore ke se theohele 

lebitleng. 

4Binelang Jehova, lona bakgethwa ba hae, le rorise lebitso la hae le halalelang. 

5Hobane kgalefo ya hae ke ya motsotso feela, empa mohau wa hae o tshwere bophelo 

bohle ba motho; leha dillo di ka fapohela ho rona bosiu, hosasa e se e le nyakallo. 

6Ho iketleng ha ka, ke fela ke ne ke itse: Nke ke ka sisinyeha le ka mohla o le mong! 

7Jehova, o ne o tiisitse thaba ya ka ka mohau wa hao; empa o kile wa pata sefahleho 

sa hao, mme ka tsieleha. 

8Jehova, ka ba ka howa ho wena, ka beela Jehova thapedisiso ya ka, ka re: 

9Na o ka ruang ka madi a ka le ka ho theohela ha ka lebitleng? 

10Na lerole le ka o rorisa, kapa le ka bolela botshepehi ba hao na? 

11Jehova, mamela, o nkutlwele bohloko! Jehova, o be o nthuse! 

12Wa ba wa fetola dikgapa tsa ka nyakallo, wa lokolla lesela la ka le mahwashe, wa 

ntlama ka senyepa sa thabo, pelo ya ka e tle e o binele, e se ke ya kgutsa. Jehova, 

Modimo wa ka, ke rata ho o rorisa ka ho sa feleng. 

DIPESALEME 31 

Thapelo ya motho ya itshepetseng Modimo, bakeng sa bahlorisi ba lakatsang ho 
mmolaya. 

Ho monga baphokodi. Pesaleme ya Davida. 

1Jehova, ke balehela ho wena; ke se ke ka swabiswa le ka mohla o le mong! O 

mpholose ka ho loka ha hao! O sekehele tsebe tsa hao ho nna! 

2Phakisa o mpoloke! O be lefika ho nna, le setshabelo, le qhobosheane ya poloko! 

3Hobane o lefika la ka le qhobosheane ya ka; mme ka baka la lebitso la hao, o tla 

mpontsha tsela o ntsamaise ho yona; 

4o tla nkgula lerabeng leo ba ntjhehileng ka lona sephiring tlasa maoto a ka, hobane o 

tshireletso ya ka! 

5Ke laeletsa moya wa ka matsohong a hao; o ntopolotse, Jehova, Modimo wa nnete! 

6Ke hloile barapedi ba medimo ya lefeela; empa ke beile tshepo ya ka ho Jehova! 

7Ke tla ithabisa, ke ithabisetse mohaung wa hao; ka baka la hobane o lemohile 

bomadimabe ba ka, o qamakisitse matswalo a moya wa ka, 

8mme ha o a ka wa nneela matsohong a bao e leng dira ho nna, empa wa phetlela 

maoto a ka sebaka se phatlaletseng. 

9Jehova, nkutlwele bohloko, hobane ke matswalong! hobane hlomoho e qetile mahlo 

a ka, le moya wa ka, le mala a ka. 

10Hobane bophelo ba ka bo omella ke mahlomola, le dilemo tsa ka ke masisapelo. 

Matla a ka a robehile ke molato wa ka; masapo a ka a nyebeletse. 

11Ka baka la bohle bao e leng dira ho nna, ke fetohile ntho e dihlong tse kgolo ho ba 

ahisaneng le nna, le setshosa ho metswalle ya ka; ba mponang lepatlelong ba 

mpalehela; 

12ho batho ke lebalehile jwaloka mofu ya seng a le siyo mehopolong, ke jwaloka 

moeta o lahlwang; 

13hobane ke utlwa ditshebo tse wewetswang ke bongata; tshoho e ntlela kahohle, ha 

ba botsana hammoho bakeng sa ka, ba rera ho tlosa bophelo ba ka. 

14Empa ke itshepela wena, Jehova; ke re: O Modimo wa ka! 

15Matsatsi a ka a letsohong la hao, o nkgule letsohong la bao e leng dira ho nna, le ho 

ba mphallelang! 

16O kgantshetse sefahleho sa hao hodima mohlanka wa hao! O mpoloke ka baka la 

mehauhelo ya hao! O mpoloke ka baka la mehauhelo ya hao! 

17Jehova, ke se ke ka swaba, hobane ke bitsa ho wena! Ho ke ho swabe bakgopo, ba 

be ba kgutse nqalong ya bafu. 

18O mumufatse melomo ya leshano, e bolelang dipolelo tsa bohata ka boikgohomoso 

le ka nyefolo hodima ya lokileng! 

19Le leholo hakakang lereko leo o le boloketseng ba o tshabang, leo o le hlahisetsang 

ba itshepetseng wena pontsheng ya bana ba batho; 

20o ba sirela moriting wa sefahleho sa hao hole le merero ya batho; o ba boloka 

tenteng ya hao hole le ditshebo tsa leleme. 

21Ho roriswe Jehova, hobane o bonahaditse molemo wa hae ho nna, ka ho 

mpea motseng wa diqhobosheane. 

22Ka na ka re tsietsing ya ka: Ke tlositswe pela mahlo a hao. Empa o utlwile lentswe 

la thapedisiso ya ka, ha ke ne ke bitsa ho wena. 

23Ratang Jehova, lona bakgethwa bohle ba hae! Jehova o boloka batshepehi, o otla 

baikgohomosi ka ho fetisisa. 

24Betang dipelo, le tiye, lona kaofela ba itshepelang Jehova! 

DIPESALEME 32 

Thapelo ya ho kopa tshwarelo ya dibe. 
Sefela sa Davida. 

1Ho lehlohonolo eo tshito ya hae e tshwaretsweng, eo sebe sa hae se apesitsweng! 

2Ho lehlohonolo motho eo Jehova a sa mmalleng bokgopo ba hae, eo thetso e leng 

siyo pelong ya hae! 

3Enere ha ke kgutsitse, masapo a ka a ne a fediswa ke ho bobola ha ka ka letsatsi 

lohle. 

4Hobane letsoho la hao le ne le le boima ho nna nyene le bosiu; metsi a bophelo ba ka 

a ne a omeletse jwaloka hola ke lebatama la selemo. (Sela.) 

5Ka ba ka o bolella sebe sa ka, mme ha ke a ka ka pata bokgopo ba ka, ka re: Ke tla 

bolela ho tlola ha ka ho Jehova; mme wa hlakola bokgopo ba sebe sa ka. (Sela.) 

6Ka baka leo, mokgethehi e mong le e mong a ke a o rapele ka nako eo o ka bonwang 

ka yona; dikgoholeng tsa metsi a maholo, merwallo e ke ke ya mo atamela. 

7O setshabelo sa ka; o ntwela matswalong, o ntika ka dipina tsa topollo. (Sela.) 

8Ke tla o ruta, ke o bontshe tsela eo o tshwanetseng ho ya ka yona; ke tla o lemosa ke 

ntse ke o tadimile ka mahlo. 

9Le se ke la ba jwaloka pere le esele tse se nang kutlwisiso, tseo, hojane e se be ka 

tomo eo di thapiswang ka yona, di neng di ke ke tsa o atamela. 

10Mahlomola a mangata a lebeletse ya kgopo; empa ya itshepelang Jehova o teelwa 

hare ke mohau wa hae. 

11Ithabiseng ka Jehova, le nyakalle ho yena, lona ba lokileng; mme le bine, lona bohle 

ba pelo tse lokileng! 

DIPESALEME 33 

Morena wa tsohle ke mosireletsi wa sethjaba sa hae. 

1Lona ba lokileng, le thabele Jehova! Thoko e tshwanela batho ba lokileng. 

2Rorisang Jehova ka harepa, le mminele ka thomo ya dikgole tse leshome! 

3Mmineleng sefela se setjha, lohlanang ka dikgoba, le utlwahatse diletsa tsa lona le 

mantswe a lona! 

4Hobane lentswe la Jehova le lokile, o tshepeha diketsong tsohle tsa hae. 

5O rata tokelo le ho loka; lefatshe le tletse mehauhelo ya Jehova. 

6Mahodimo a entswe ke lentswe la Jehova, le makgotla wohle a wona ke pudulo ya 

molomo wa hae. 

7O bokella metsi a lewatle hammoho, a ka qubu; o boloka bodiba dipolokelong tsa 

hae. 

8Lefatshe kaofela a le ke le tshabe Jehova! Baahi bohle ba lefatshe a ba ke ba 

thothomele pela hae! 

9Hobane, ha a bua, ho ye ho hlahe ntho; leha a laela, e ye e be teng. 

10Jehova o etsa merero ya batho ntho feela; o tshwephola mehopolo ya ditjhaba. 

11Merero ya Jehova e tiile ka ho sa feleng, mehopolo ya pelo ya hae e eme ka ho sa 

yeng kae. 

12Ho lehlohonolo setjhaba seo Jehova e leng Modimo wa sona, le batho bao a 

ikgethetseng bona ho ba lefa la hae! 

13Jehova o tadima a le lehodimong, o bona bara ba batho kaofela. 

14Nqalong ya bodulo ba hae o lemoha baahi ba lefatshe kaofela. 

15Ke yena ya bopileng dipelo tsa bona bohle, ya elang mesebetsi ya bona kaofela 

hloko. 

16Ha ho morena ya ka hlolang ka bongata ba makgotla a hae, ha ho mohale ya ka 

bolokehang ka boholo ba matla a hae. 

17Pere hase ntho e hlolang, motho a ke ke a phonyoha ka matla a yona. 

18Bonang, mahlo a Jehova a hodima ba mo tshabang, ba tshepang mohau wa hae, 

19ho holla meya ya bona lefung le ho ba phedisa mehleng ya tlala. 

20Meya ya rona e itshepetse Jehova: ke yena thuso ya rona le thebe ya rona. 

21Hobane pelo tsa rona di ithabela ho yena, hobane re tshepile lebitso la hae le 

halalelang. 

22Mohau wa hao, Jehova, a o be hodima rona, jwalokaha re itshepetse wena. 

DIPESALEME 34 

Teboho le thuto ya motho ya pholositsweng. 
Pesaleme ya Davida, ya mohla a ikgakantseng pela Abimeleke, mme eitse hobane a lelekwe ke yena, 

a baleha. 

1Ke tla rorisa Jehova kamehla; thoko ya hae e tla ba molomong wa ka kamehla. 

2Moya wa ka o ithorise ka Jehova! Ba pelo di nolo a ba utlwe hoo, mme ba thabe! 

3Kopanang le nna ho tlotlisa Jehova; bohle, re hodiseng lebitso la hae hammoho. 

4Ka na ka batla Jehova, mme a nkaraba, a ba a mpholosa ho tshabeng ha ka kaofela. 

5Ya tadimang ho yena o a ediswa, dihlong ha di sa tla ba sefahlehong sa hae. 

6Mohlomohi ha a rapela, Jehova o a utlwa; o mo pholosa mahlomoleng a hae kaofela. 

7Lengeloi la Jehova le lara pela ba mo tshabang, le a ba boloka. 

8Latswang, le bone hoba Jehova o molemo! Ho lehlohonolo motho ya tshabelang ho 

yena! 

9Tshabang Jehova, lona bakgethwa ba hae, hobane ha ho letho le hlokwang ke ba mo 

tshabang. 

10Ditawana di ka hloka, tsa lapa; empa ba batlang Jehova ha ba haellwe ke molemo 

leha o le mong. 

11Tloong, lona bara ba ka, le mmamele; ke tla le ruta ho tshaba Jehova. 

12Leha o ka ba mang ya ratang ho phela, ya lakatsang dilemo ho ja lehlohonolo, 

13tshabisa leleme la hao bolotsana, o phemisemelomo ya hao dipolelo tsa ho thetsa; 

14sesefa bobe, o etse botle; batla kgotso, o e latelle. 

15Mahlo a Jehova a ntse a tadimile ba lokileng, ditsebe tsa hae di bulehetse mehoo ya 

bona. 

16Sefahleho sa Jehova se tjamela ba bolotsana ho tlosa ho hopolwa ha bona 

lefatsheng. 

17Ba lokileng ha ba howa, Jehova o a ba utlwa, o ba imolla matswalong a bona 

kaofela. 

18Jehova o haufi le ba pelo tse robehileng, o thusa ba meya e teteditsweng. 

19Mahlomola a ya lokileng a mangata; empa Jehova o mo ntsha ho wona kaofela; 

20o boloka masapo a hae kaofela, ha ho le leng le robehang. 

21Bomadimabe bo tla bolaya ya bolotsana, mme bao e leng dira ho ya lokileng ba tla 

tsuwa. 

22Jehova o lopolla bophelo ba bahlanka ba hae; bohle ba mo tshepang ba ke ke ba 

tsuwa. 

DIPESALEME 35 

Thapelo e kopang hore Modimo e be wona o lwantshang mohlorisi ya hlokileng 
teboho. 

Pesaleme ya Davida. 

1Jehova, o tsekise ba ntsekisang, o lwantshe ba ntwantshang. 

2Nka thebe le thejana, o eme ho tla nthusa. 

3O tsomole lerumo la hao, o thibele ba mphallelang! Ere ho moya wa ka: Ke nna 

poloko ya hao! 

4Tshwabo le dihlong di ke di apese ba batlang moya wa ka, ba suthe kasanthao ba 

tsielehile, bona ba rerileng tshenyeho ya ka. 

5Ba be jwaloka mooko o fefolwang ke moya, lengeloi la Jehova le ba lelekise. 

6Tsela ya bona e ke e be e lefifi, e thelle, lengeloi la Jehova le ba lelekise! 

7Hobane leha ho bo ho se molato, ba tjhekile lemena pela maoto a ka, ba tjheketse 

bophelo ba ka feela. 

8Tshenyeho a e ke e ba wele hodimo ka sehloho; ba ke ba tshwaswe lerabeng leo ba le 

patileng, ba wele teng, ba timelle ho lona! 

9Ke moo moya wa ka o tla hlasimolohela ho Jehova, o thabele poloko ya hae. 

10Masapo a ka kaofela a tla re: Jehova, ke mang ya jwaloka wena; ya ka bolokang ya 

madimabe ho ba mo hlolang ka matla, ya madimabe le mofumanehi ho batlatlapi ba 

bona? 

11Dipaki tsa leshano di ntsohella ho mpotsisisa seo ke sa se tsebeng. 

12Ke lefelwa botle ka bobe; ke lahlilwe. 

13Athe nna, malwetseng a bona ka itlama ka lesela le mahwashe, ka itlhokofatsa ka ho 

itima dijo, ka rapela ka hlooho e kobotetseng sefubeng; 

14ka tsamaya ka dillojwaloka hola ke timeletswe ke motswalle, kapa ke ngwaneso; ka 

apara diaparo tsa bofifi le ho kobotela fatshe jwaloka hola ke llela mme. 

15Mme jwale, ha ke ewa, ba ye ba thabe; ba bokana hammoho, ba mpokanela ho 

nkotla, ke sa tsebe molato; ba ngahola ka maleme, ha ba kgutse. 

16Ba ikopanya mmokeng le basomi le ba jang ka diteme, ho ntsikitlanyetsa meno. 

17Morena, o tla tadima hoo ho isa kae? O lopolle bophelo ba ka ho senyeng ha bona, 

le moya wa ka ditawaneng! 

18Ke moo ke tla o leboha phuthehong e kgolo, ke o roke hara setjhaba se sengata. 

19O se ke wa lesa ba ikentseng dira ho nna ka bolotsana hore ba thabe ka nna, ba se ke 

ba nyekotsa ka mahlo ka ho ntlhoya feela! 

20Hobane kgotso e hlokwa dipolelong tsa bona, ba rera ditaba tsa ho thetsa ba bonolo 

ba lefatshe. 

21Ba ahlamisa melomo ya bona hodima ka, ba re: Ha! Ha! mahlo a rona a bona. 

22Le wena Jehova, o a bona! O se ke wa kgutsa! Morena, o se ke wa emela hole le 

nna! 

23Tsoha, o phaphame ho nkahlolela, Morena wa ka, Modimo wa ka, o lokise ditaba 

tsa ka! 

24O nkahlolele ka ho loka ha hao, Jehova, Modimo wa ka, ba se ke ba thaba ka nna! 

25Ba se ke ba re dipelong tsa bona: Hantle, ke kamoo re ratileng kateng; ba se ke ba 

re: Re mo kwentse! 

26A ba ke ba hlabiswe ke dihlong, ba tsielehe bona bohle ba thabelang tsietsi ya ka! 

Baikakasi ba ntwantshang a ba apeswe ke dihlong le nyediso! 

27Ke moo ba ratang taba e lokileng ya ka ba tla bina ba nyakaletse; ba tla re ka 

matsatsitsatsi: Jehova o moholo, ya ratang molemo wa mohlanka wa hae! 

28Mme leleme la ka le tla tumisa ho loka ha hao le dithoko tsa hao ka matsatsitsatsi. 

DIPESALEME 36 

Bomadimabe ba ya lahlileng. Modimo le bomadimatle ba ya nang le kopano le 
wona. 

Ho monga baphokodi. Pesaleme ya Davida, mohlanka wa Jehova. 

1E mobe o mamela bolotsana pelong ya hae, ho tshaba Jehova ha ho yo pela mahlo a 

hae; 

2hobane ka mokgwa wa ho bona ha hae, o iqeka e le yena hore ho ke ke ha fihlelwa 

bokgopo ba hae e leng ho hloya. 

3Ditaba tsa molomo wa hae ke bokgopo le thetso, o lesitse ho hlalefa le ho etsa botle. 

4O rera bokgopo diphateng tsa hae; o ya ka tsela e seng molemo; ha a na ho hloya 

bobe. 

5Jehova, mohau wa hao o phahame ho isa mahodimong le botshepehi ba hao ho isa 

marung. 

6Ho loka ha hao ho ka ka dithaba tsa Modimo, dikahlolo tsa hao di tebile jwaloka 

lewatle. Jehova o baballa batho le diphoofolo. 

7Modimo, mohau wa hao o rateha hakakang! Bana ba batho ba balehela moriting wa 

dipheo tsa hao; 

8ba kgora ke nala ya ntlo ya hao, o ba nosa dinokeng tsa menate ya hao. 

9Hobane sediba sa bophelo se ho wena; re bona lesedi leseding la hao. 

10O bolokele ba o tsebang mohau wa hao, o nne o fe ba pelo di lokileng ho loka ha 

hao; 

11Leoto la boikgohomoso le se ke la nkgatakela, letsoho la ba babe le se ke la 

mpalehisa! 

12Ba bolotsana ba se ba ya wa, ba dihilwe; ha ba sa tla hlola ba tsoha. 

DIPESALEME 37 

Bomadimabe ba monyefodi le bomadimatle ba morapedi. 
Pesaleme ya Davida. 

1O se ke wa hlora ha o bona ba bolotsana, o se ke wa honohela ba etsang ho hobe! 

2Hobane, jwaloka jwang, ba ya phakisa ba helwe, ba se ba ya pona jwaloka motalane. 

3O be le tshepo ho Jehova, o etse ho hotle; o ahe lefatsheng, o ikgorisetse nneteng. 

4O ikgahlisetse ho Jehova, mme o tla o nea se batlwang ke pelo ya hao. 

5O laeletse tsela ya hao ho Jehova, o mo tshepe; ho tla sebetsa yena. 

6O tla bonahatsa tokelo ya hao jwaloka lesedi, le ho loka ha hao jwaloka ho ela ha 

motshehare. 

7O lebelle Jehova o ikgutseditse, o itshepise ka yena. O se ke wa hlora ka baka la ya 

atlehang tseleng ya hae, ka baka la motho ya leseho bolotsaneng ba hae. 

8O kokobetse bohale ba hao, o tele kgalefo, o se ke wa hlora; ebe etlaba o etsa bobe. 

9Hobane ba bolotsana ba tla fediswa, athe ba itshepetseng Jehova ba tla rua lefatshe. 

10Ho se ho se hokae, mme molotsana o tla ba siyo; o tla qamaka tulo tsa hae, empa o 

tla be a setse a le siyo; 

11empa ba bonolo ba tla rua lefatshe ba iketle kgotsong e kgolo. 

12Molotsana o rera ya lokileng, o mo tsikitlanyetsa meno. 

13Morena o tsheha ka yena, hobane o bona hoba letsatsi la hae le a tla. 

14Ba bolotsana ba tsomotse marumo, ba tjhehile diqha ho diha mohlomohi le 

mofumanehi, ho bolaya ba metsamao e lokileng; 

15marumo a bona a tla fohla dipelong tsa bona, diqha tsa bona di robehe. 

16Se senyenyane se ruilweng ke ya lokileng se fetisa nala ya ba babe ba bangata; 

17hobane matsoho a ba babe a tla robeha, empa Jehova o tiisa ba lokileng. 

18Jehova o tseba matsatsi a ba lokileng, ba tiiseditswe lefa la bona ka ho sa feleng; 

19ba ke ke ba swaba matsatsing a mabe, ba ya nne ba kgore ka matsatsi a tlala. 

20Ba bolotsana ba ya fela, bao e leng dira ho Jehova ba tla timela jwaloka makgulo a 

matle, ba timele jwaloka mosi. 

21E mobe o a adima, mme ha a buse; empa ya lokileng o na le mohau, o a fana; 

22hobane ba hlohonolofatswang ke Jehova ba tla ja lefa la lefatshe, empa bao a ba 

rohakang ba tla fediswa. 

23Jehova o tiisa metsamao ya ya lokileng, o kgahliswa ke tsela ya hae; 

24leha a ka wa, ha a welle ruri, hobane Jehova o mo nenesa ka letsoho. 

25Nkile ka ba motjha, mme jwale ke tsofetse; empa ha ke eso ho bone ya lokileng a 

tlohelwa, leha e le ditloholo tsa hae di sikila bohobe; 

26o fana kamehla, o bile o a adima, mme hlohonolofatso e dutse hodima ditloholo tsa 

hae. 

27Sesefa bobe, o etse botle, ke moo o tla dula o iketlile ka ho sa yeng kae. 

28Hobane Jehova o rata ho loka, mme ha a tlohele bakgethwa ba hae; ba bolokwa 

kamehla; empa lesika la ba babe le tla fediswa. 

29Ba lokileng ba tla ja lefa la lefatshe, mme ba tla hlola ho lona ka ho sa feleng. 

30Molomo wa ya lokileng o ntsha mantswe a hlalefileng, leleme la hae le bolela ho 

loka; 

31pelong ya hae o na le molao wa Modimo wa hae, maoto a hae a ke ke a thella. 

32E mobe o lalla ya lokileng, o batla a ka mmolaya; 

33empa Jehova a ke ke a mo tlohella matsohong a hae, a ke ke a mo tswa ha a 

ahlolwa. 

34O itshepise ka Jehova, o tiye ditseleng tsa hae, mme o tla o hodisa, o tle o je lefa la 

lefatshe; o tla bona le tshenyeho ya ba babe. 

35Ke bone e mobe a iphile matla, a phahamile jwaloka sefate se fupuhang naheng ya 

sona; 

36o fetile; jo! o se a le siyo; ka mmatla, a se ke a fumanwa. 

37Lemoha ya lokileng, o tadime motho wa toka; hobane motho wa kgotso o sa tla 

bona ditloholo, 

38empa ba bolotsana ba timela, mme ditloholo tsa ba babe di a fediswa. 

39Poloko ya ba lokileng e tswa ho Jehova; ke yena qhobosheane ya bona letsatsing la 

matswalo; 

40Jehova o a ba thusa, o a ba boloka; o ba namolela ho ba babe, o a ba pholosa, 

kahobane ba beile tshepo ya bona ho yena. 

DIPESALEME 38 

Ya lokelwang ke kotlo o ikopela lerato le ka mo pholosang. 
Pesaleme ya Davida, e be kgopotso. 

1Jehova, o se ke wa ntaya kgalefong ya hao, o se ke wa nkotla bohaleng ba hao. 

2Hobane metsu ya hao e kene ho nna, letsoho la hao le hlile le nkimetse. 

3Kgalefo ya hao ha e a ka ya siya letho le phelang nameng ya ka, sebe sa ka se tlositse 

pholoho yohle masapong a ka. 

4Hobane makgopo a ka a phahamile ho feta hlooho ya ka, a nkimela ka boima ba 

wona jwaloka phahlo e thata. 

5Maqeba a ka a nkga, a tswa boladu, ka ketso ya bohlanya ba ka. 

6Ke kobame, ke manahane hampe; ke ntse ke tsamaya ka bofifi tsatsi lohle; 

7hobane mollo o tuka maleng a ka, ha ho sa le letho le pholohileng nameng ya ka. 

8Ke feletswe ke matla, ke robehile hampe, ke dumaela ka baka la ho hlora ha pelo ya 

ka ... 

9Morena, dithato tsa ka kaofela di pela hao, masisapelo a ka ha a pateha ho wena. 

10Pelo ya ka e a opa, matla a ka a ntlohela, le lona lesedi la mahlo a ka ha le sa le yo 

ho nna. 

11Metswalle ya ka le banabeso ba emetse thoko, ha ba bona leqeba la ka, le beso ba 

emetse hole. 

12Ba batlang bophelo ba ka ba tjheha maraba a bona, ba batlang tshenyeho ya ka ba 

bolela tsa ho senya, ba loha mano tsatsi lohle. 

13Empa nna, ke tshwana le ya thibaneng ditsebe, ke jwaloka semumu se sa 

ahlamiseng molomo wa sona. 

14Ke jwaloka motho ya sa utlweng, ya se nang phetolo molomong wa hae. 

15Hobane ke itshepetse wena, Jehova! O tla nkarabela, Morena, Modimo wa ka! 

16Hobane ke itse: Ba se ke ba thaba ka nna! Ha leoto la ka le kgoptjwa, ba 

mphahamela ka boikakaso. 

17Hobane ke ntse ke batla ho wa, bohloko ba ka bo ntse bo le mona pela ka; 

18hobane ke ipolela bokgopo ba ka, mme ke hlora ke sebe sa ka. 

19Empa bao e leng dira ho nna ba phela, ba matla; ba ntlhoileng feela ba bangata. 

20Ba ntefela botle ka bobe, ba ntwantsha, hobane ke phehella botle. 

21O se ke wa ntlohela, Jehova, Modimo wa ka! O se ke wa emela hole le nna! 

22Phakisa ho tla nthusa, wena Morena, Mmoloki wa ka! 

DIPESALEME 39 

Thapelo ya ya leng matshwenyehong ha a tadima bokgutshwanyane ba bophelo 
ba hae. 

Ho monga baphokodi. Ho Jeduthune. Pesaleme ya Davida. 

1Ke ne ke itse: Ke tla fadimehela ditsela tsa ka, ke tle ke se ke ka seba ka leleme la ka; 

ke tla bea sethibelo molomong wa ka, ha e mobe a sa ntse a le pela ka. 

2Ke ne ke le semumu, ke ikgutseditse, ka itima ho bua, leha e le tsa botle; empa 

bohloko ba ka ba eketseha; 

3pelo ya ka e ne e tjhesa sefubeng sa ka, mehopolo ya ka e ne e tukisa mollo, yaba 

leleme la ka le bua, la re: 

4Jehova, o ntsebise bofello ba bophelo ba ka, le bokae ba ditshiu tsa ka, ke tle ke tsebe 

hoba ke feta kapele hakakang! 

5Bona, o lekanyeditse ditshiu tsa ka di be jwaloka boahlamo ba seatla; ditshiu tsa ho 

phela ha ka di jwaloka ntho e leng siyo pela hao; ruri, motho e mong le e mong ya 

leng teng ke mofehelo feela. (Sela.) 

6Efela motho o itsamaela jwaloka seriti, o a dumaduma, o ikgathaletsa ntho e fetang; 

o ipokellela maruo, mme ha a tsebe hobane a ya jewa ke mang! 

7Mme jwale, Morena, seo nka se lebellang keng? Tshepo ya ka e ho wena. 

8O ntwele dibeng tsa ka kaofela, o se ke wa mpeela ditshomo tsa lewatla. 

9Ke a kgutsa, ha ke ahlamise molomo, hobane ke wena ya sebetsang. 

10O suthise dikotlo tsa hao ho nna; ke fela katlasa kgalemelo ya letsoho la hao. 

11Ha o laya motho ka ditlokotsi bakeng sa molato wa hae, o senya botle ba hae, 

jwaloka hoja e le ntho e jewang ke tshwele; ruri, motho ka mong ke mofehelo feela. 

(Sela.) 

12Utlwa thapelo ya ka, Jehova, o sekehele mohoweletso wa ka tsebe! O se ke wa 

thibana ditsebe, ha ke ntse ke lla, hobane ho wena ke moeti le mofeti jwaloka bontate 

kaofela. 

13O se ke wa hlola o ntlhaba ka mahlo, ke tle ke boele ke ele, ke eso ho ikele, mme ke 

eba siyo! 

DIPESALEME 40 

Teboho le boineelo. 
Ho monga baphokodi. Pesaleme ya Davida. 

1Ka na ka lebella Jehova ka ho tiya, a itshekamisetsa ho nna, a utlwa ho dumaela ha 

ka, 

2a nnyolla sekoting sa tshenyeho le tebetebeng ya diretse, a bea leoto la ka lefikeng, a 

tiisa mehato ya ka. 

3Molomong wa ka a bea sefela se setjha, dithoko tsa Modimo wa rona. Ba bangata ba 

tla bona hoo, ba tshabe, mme ba tshepe Jehova. 

4Ho lehlohonolo motho ya beang tshepo ya hae ho Jehova, ya sa tlwaeleng 

baikgantshi le ba ineetseng leshano. 

5Jehova, Modimo wa ka, e kgolo hakakang palo ya mehlolo le ya merero eo o re 

etseditseng yona! Ha ho ya ka e lokodisang pela hao; leha ke rata ho e bolela le ho e 

bala, e be e fete palo. 

6Ha o rate mahlabelo, leha e le dinyehelo; ke moo o ntokisitseng ditsebe; ha o 

kgahliswe ke ditjheso le mahlabelo a sebe. 

7Ke moo ke itseng: Bona, ke a tla, kamoo ho ngodilweng taba tsa ka kateng, 

mmenong wa buka. 

8Ho etsa ho ratwang ke wena, Modimo wa ka, ke sona seo ke se ratang, molao wa 

hao o ngodilwe pelong ya ka. 

9Ke bolela ho loka phuthehong e kgolo; ha ke a thiba melomo ya ka, Jehova; o a 

tseba. 

10Ha ke pate ho loka ha hao hara pelo ya ka, ke bolela botshepehi ba hao le poloko ya 

hao; ha ke a ka ka lobela phutheho e kgolo mohau wa hao le nnete ya hao. 

11Le wena, Jehova, o se ke wa nkganela le mehauhelo ya hao! Mohau wa hao le nnete 

ya hao a di ke di mpoloke kamehla! 

12Hobane ke teetswe hare ke dimpe tse sa balweng; ditlolo tsa ka di ntshwere, ke 

tshaba ho di bona; di ngata ho feta diqoba tsa moriri wa hlooho ya ka, ke fellwa ke 

pelo. 

13Oho Jehova, o ke o mpoloke; Jehova, phakisa ho tla nthusa. 

14A ba ke ba apeswe hammoho ke dihlong le ke maswabi, bona ba batlang bophelo ba 

ka, ho nkamoha bona! A ba suthe kasanthao ba tsielehile, bona bohle ba ratang 

tshenyeho ya ka! 

15A ba ke ba makale ke dihlong tsa bona, bona ba reng bakeng sa ka: Ha! Ha! 

16Bohle ba o batlang a ba ke ba thabe, ba nyakallele ho wena; ba lakatsang poloko ya 

hao ba ke ba re kamehla: Jehova a ke a hodiswe! 

17Haele nna, ke mofumanehi le mosenyehi; empa Morena o a nkgopola! O thuso ya 

ka le mopholosi wa ka; Modimo wa ka, o se ke wa dieha. 

DIPESALEME 41 

Thapelo ya mobadi ya teetsweng hare ke ba mo hloileng. 
Ho monga baphokodi. Pesaleme ya Davida. 

1Ho lehlohonolo ya hlokomelang ya lesitsi! 

2Jehova o tla mo lwela! Ka le tsatsi le lebe, Jehova o tla mo sireletsa, a mo phedise; e 

tla ba motho ya lehlohonolo lefatsheng. O ke ke wa mo neela thatong ya bao e leng 

dira ho yena. 

3Jehova o tla mo tshehetsa, ha a le diphateng tsa bolwetse; o lokisa malao a hae 

kaofela bohlokong ba hae. 

4Ke ne ke itse: Jehova, o nkutlwele bohloko, o fodise moya wa ka, hobane ke o 

sitetswe. 

5Bao e leng dira ho nna ba ntsheba ka dipolelo tsa bolotsana, ba re: O tla shwa neng, 

lebitso la hae le tla fela neng? 

6Leha e mong wa bona a ka tla mpona, puo ya hae ke leshano; pelo ya hae e 

ipokeletse tsa bolotsana; ha a se a tlohile, o ya bo hasa kantle. 

7Bohle bao e leng dira ho nna ba wewetsana hodima ka, ba mpea molato ka kotsi e 

ntlhahetseng, ba re: 

8Lefu le lebe le ho yena; jwale, o rapaletse, ha a sa tla hlola a tsoha. 

9Esita le monna ya kgotsitseng ho nna, eo ke neng ke mo tshepile, ya neng a eja 

bohobe ba ka, o nthahile ka serethe. 

10Empa wena, Jehova, o nkutlwele bohloko, o ntsose, ke tle ke tsebe ho ba buselletsa 

se ba lokelang. 

11Pontsho ho nna ya hobane o a nthata, ke hoba ha o lese eo e leng sera ho nna hore a 

ithoke ka nna. 

12O mpolokile tokeng ya ka, mme o tla mpea pela hao ka ho sa yeng kae. 

13Ho roriswe Jehova, Modimo wa Iseraele, ho tloha ho bo sa qaleng, ho isa ho bo sa 

feleng! Amen, e, amen! 

DIPESALEME 42 

BUKA YA BOBEDI 
Thapelo ya motho ya ho bolela kamoo a hlolohetsweng kateng, Sione a le hole. 

Ho monga baphododi. Sefela sa bana ba Kore. 

1Jwaloka kgama ha e tsetselela metsi a melatswana, ho jwalo le moya wa ka, o 

tsetselela wena, Modimo! 

2Moya wa ka o nyoretswe Modimo, Modimo o utlwang. Ke tla ya neneng, ke be ke 

itlhahise pela Modimo? 

3Meokgo ya ka ke sejo sa ka motshehare le bosiu, haesale ba ntse ba re ho nna: O kae 

na Modimo wa hao? 

4Moya wa ka o idibana kahare ho nna, ha ke hopola kamoo ke neng ke ya le setjhaba 

kateng, ke se eteletse pele ho ya ka tlung ya Modimo, hara dipina tsa nyakallo le 

difela tsa setjhaba se itlelang meketeng e phahameng. 

5Moya wa ka, o hlorelang, o nyarohetseng kahare ho nna? O itshepele Modimo; ke sa 

tla o roka; sefahleho sa wona ke poloko. 

6Modimo wa ka, moya wa ka o hlorehile kahare ho nna; ka baka leo, ke o hopola ke le 

naheng ya Jordane, ho tloha Hermone le thabeng ya Mitseare. 

7Bodiba bo arabelana le bodiba bo bong modumong wa phororo tsa hao; merwallo ya 

hao kaofela le maqhubu a hao wohle a fetile hodima ka. 

8Leha ho le jwalo Jehova o tla ntshitsa motshehare ka mohau wa hae, mme bosiu 

thoko ya hae e tla ba molomong wa ka, ke rapele Modimo wa bophelo ba ka. 

9Ke tla re ho Modimo, lefika la ka: O ntebalelang? Ke tsamaelang ka dillo tlasa 

botubo ba sera? 

10Masapo a ka a robeha, ha bao e leng dira ho nna ba ntlaka, ba ntse ba re ho nna ka 

matsatsi wohle: O kae na Modimo wa hao? 

11Moya wa ka, o hlorelang, o nyarohetseng kahare ho nna? O itshepele Modimo; ke 

sa tla o roka, ke Mmoloki wa ka le Modimo wa ka. 

DIPESALEME 43 

Taba e le nngwe le ya 42. 

1Oho Modimo, o nkahlolele, o nkemele ho setjhaba se se nang mohau! O mpoloke ho 

motho ya leshano, ya kgopo. 

2Erekaha o le Modimo oo e leng qhobosheane ya ka, o ntahletseng? Ke tsamaelang ka 

dillo tlasa botubo ba sera? 

3Romela lesedi la hao le nnete ya hao, di tle di ntsamaise, di nkise thabeng e 

kgethehileng ya hao, le meahong ya hao, 

4ke tle ke finyelle aletareng ya Modimo, ho Modimo oo ke o thabelang ka 

hlasimoloho, ke o binele ka harepa, Modimo, Modimo wa ka! 

5Moya wa ka, o hlorelang, o nyarohetseng kahare ho nna? O itshepele Modimo, ke sa 

tla o roka; ke Mmoloki wa ka le Modimo wa ka. 

DIPESALEME 44 

Thapelo ya Baiseraele ha ba hlotswe ke dira, leha ba sa ntsane ba tshepile 
Jehova. 

Ho monga baphokodi. Pesaleme ya bana ba Kore. Sefela. 

1Modimo, re utlwile ka ditsebe tsa rona, bontata rona ba re boleletse diketso tse 

phahameng tseo o di entseng mehleng ya bona, mehleng ya boholoholo. 

2O lelekisitse ditjhaba ka letsoho la hao, hore o ba beetulong tsa tsona; wa fedisa 

ditjhaba, hore o ba atise. 

3Hobane ha ba ka ba hapa naha ka lerumo la bona, ha ba ka ba bolokwa ke letsoho la 

bona; empa ke ka le letona la hao, ke ka letsoho la hao le ka kganya ya sefahleho sa 

hao, hobane o ne o ba rata. 

4Modimo, ke wena Morena wa ka! o laole topollo ya Jakobo! 

5Ka wena re tla diha dira tsa rona, ka lebitso la hao re hatakele ba re tsohelang matla. 

6Hobane ha ke tshepe seqha sa ka, ha ke bolokwe ke lerumo la ka; 

7empa ke wena ya re namolelang direng tsa rona, ya tsielehisang ba re hloileng. 

8Re ithorisa ka Modimo ka matsatsi wohle; re tla roka lebitso la hao ka ho sa yeng 

kae! (Sela.) 

9Empa jwale, o re lahlile, o re apesitse dihlong, o lesitse ho tsamaya le makgotla a 

rona; 

10o re balehisitse pela dira, ba re hloileng ba ikela le kgapo; 

11O re neetse bona jwaloka dinku tse hlajwang, wa re qhalanyetsa hara ditjhaba; 

12o rekisitse lefeela ka setjhaba sa hao, ha o a ka wa thethesa theko ya sona. 

13O re etsa ntho e nyediswang ho ba ahileng pela rona, le tlako le sesomo ho ba re 

kopileng; 

14o re etsa tshomo hara ditjhaba, le komo ya hlooho hara merabe. 

15Dihlong tsa ka di pela mahlo a ka kamehla, maswabi a apesitse sefahleho sa ka, 

16ha ke utlwa lentswe la mosomi le la motlaki, ha ke bona sera le mohlorisi. 

17Re hlahetswe ke tseo kaofela; leha ho le jwalo, re ne re sa ka ra o lebala, re sa ka ra 

tlola selekane sa hao; 

18pelo tsa rona di ne di sa ka tsa o furalla, le maoto a rona a sa ka a kgeloha ditsela tsa 

hao, 

19ha o tla re thuhakanya dinaheng tsa diphokojwe, wa re apesa ka moriti wa lefu. 

20Hola ra lebala lebitso la Modimo wa rona, ra emisetsa modimo osele matsoho a 

rona, 

21na Modimo o ka be o sa ka wa tseba na? Athe o tseba makunutu a dipelo. 

22Empa feela, re bolawa ka baka la hao ka matsatsi wohle, re lekantswe le dinku tse 

hlajwang. 

23Phaphama! o robaletseng, Morena? O phaphame, o se ke wa re lahla ka ho sa 

feleng! 

24O re patellang sefahleho sa hao, o leballang bomadimabe ba rona le ho tujwa ha 

rona? 

25Hobane meya ya rona e tepelletse leroleng, mmele ya rona e kgomaretse mobu. 

26Tsoha ho tla re thusa; o re namolele ka baka la mohau wa hao! 

DIPESALEME 45 

Sefela sa bohadi ba morena e moholo. 
Ho monga baphokodi. Pesaleme ya bara ba Kore, e tle e binwe ka Shoshanime (mehaladitwe). Pina 

ya lerato. 

1Taba tse monate di bela pelong ya ka; ke re, ke qapela morena; leleme la ka a le ke le 

be jwaloka lesiba la mongodi ya masene! 

2Ka botle o fetisa bana ba batho, mosa o tsholoha melomong ya hao; ka baka leo, 

Modimo o o hlohonolofaditse ka ho sa feleng. 

3O mohale! o itlamelle sabole ya hao lehlakoreng la hao; ke hlopheho ya hao le 

kganya ya hao! 

4Kganyeng ya hao o hlwelle koloing ya hao ya hlolo, o lwanele nnete le molemo le ho 

loka; letsoho le letona la hao le ke le o rute diketso tse makatsang! 

5Metsu ya hao e ntjhotjho; ditjhaba di tla wela pela maoto a hao; o tla hlaba pelo tsa 

bao e leng dira ho morena. 

6Terone ya hao ke terone ya Modimo; e tiile ka ho sa feleng; lere la borena ba hao ke 

lere la ho loka! 

7O rata ho loka, mme o hloile bokgopo. Ka baka leo, Modimo, Modimo wa hao, o o 

tlotsitse ka ole ya nyakallo ho fetisa balekane ba hao. 

8Mirra le aloe le kasia di arubetsa diaparo tsa hao; o thabiswa ke modumo wa 

diharepa matlung a borena a kgabisitsweng ka manaka a ditlou. 

9Baradi ba marena ba hara ba ratwang ke wena; mofumahadi wa hao o letsohong la 

hao le letona, a hlophehile ka kgauta ya Ofire. 

10Mamela, moradi wa ka, o lemohe, o sekehe ditsebe! Lebala setjhaba sa heno le ntlo 

ya ntatao! 

11Morena o lakatsa botle ba hao; erekaha e le morena wa hao, o mo utlwe. 

12Moradi wa Tire o tla o nyehela, ba baholo hara setjhaba ba o ananele. 

13Kahare ho ntlo, moradi wa morena o dutse bokgabaneng feela; seaparo sa hae ke 

lesela le homilweng ka kgauta. 

14O iswa ho morena hodima diphate tse mebalabala; thaka tsa hae tsa barwetsana di 

tla ho wena kamora hae, 

15di tliswa ka thabo le nyakallo, di kena tlung ya morena. 

16Ditulong tsa bontatao ho tla dula bara ba hao, o tla ba bea mahosana lefatsheng 

lohle. 

17Ke tla hopodisa lebitso la hao melokong yohle e tlang ho tla; ka baka leo, ditjhaba di 

tla o rorisa kamehla, ka ho sa feleng. 

DIPESALEME 46 

Modimo ke setshabelo sa rona. 
Ho monga baphokodi. Pesaleme ya bara ba Kore. Pina e binwang ka Alamothe. 

1Modimo ke setshabelo sa rona le matla a rona, ke thuso e fetisisang ditsietsing. 

2Ka baka leo, re ke ke ra tshoha, leha lefatshe le ka sisinyeha, mme dithaba tsa 

tsokotseha mahareng a mawatle; 

3leha maqhubu a wona a ka duma, a ntsha mafilo, mme bohale ba wona ba sisinya 

dithaba! (Sela.) 

4Noka e teng eo melatswana ya yona e nyakallisang motse wa Modimo, sehalalelo sa 

meaho ya Mookamedi ya phahameng. 

5Modimo o mahareng a wona; o ke ke wa sisinyeha; o fuwa thuso ke Modimo e sa le 

mafube a meso. 

6Ditjhaba di mohorohoro, mebuso e a sisinyeha.Modimo o utlwahatsa lentswe la 

wona, lefatshe le a qhibiliha. 

7Jehova wa makgotla o na le rona, Modimo wa Jakobo ke qhobosheane ya rona! 

(Sela.) 

8Tloong, le bohe diketso tsa Jehova, kamoo a sentseng lefatshe kateng. 

9O fedisitse dintwa le ho isa pheletsong ya lefatshe, o robile diqha, a robakanya 

marumo, a tjhesa makoloi a ntwa mollong. 

10Tlohelang, mme le tsebe hoba ke nna Modimo o busang ditjhaba, o busang lefatshe! 

11Jehova wa makgotla o na le rona, Modimo wa Jakobo ke qhobosheane ya rona! 

(Sela.) 

DIPESALEME 47 

Ditjhaba di rorise Morena. 
Ho monga baphokodi. Pesaleme ya bara ba Kore. 

1Lona ditjhaba kaofela, opang ka diatla! Hlasimolohelang Modimo ka dipina tsa 

nyakallo! 

2Hobane Jehova, Mookamedi ya phahameng, o tshwanelwa ke ho tshajwa; ke yena 

Morena e moholo wa lefatshe lohle. 

3O beile ditjhaba katlasa rona, le merabe katlasa maoto a rona; 

4O re kgethetse lefa la rona, mokgabo wa Jakobo eo a mo ratang. (Sela.) 

5Modimo o nyoloha ka mehoo ya thabo, Jehova o phahama ka modumo wa 

terompeta. 

6Binelang Modimo; binang, le binele Morena wa rona; binang! 

7Hobane Modimo ke Morena wa lefatshe lohle: o roriseng ka sefela se seholo! 

8Modimo o rena hodima ditjhaba; Modimo o dutse teroneng e halalelang ya wona. 

9Mahosana a ditjhaba a phuthehile hammoho ho ba setjhaba sa Modimo wa 

Abrahama; hobane dithebe tsa lefatshe ke tsa Modimo; o phahamile haholo ka ho 

fetisisa. 

DIPESALEME 48 

Motse wa Modimo ha o na ho atamelwa. 
Sefela. Pesaleme ya bara ba Kore. 

1Jehova o moholo, o tshwanetse ho rokwa motseng wa Modimo wa rona, thabeng ya 

hae e halalelang. 

2Thaba ya Sione e phahame ka botle, ke thabo ya lefatshe lohle; moo e hlanamelang 

leboya ke motse wa Morena e moholo. 

3Matlung a teng a borena, Modimo o ipontshitse hoba ke qhobosheane. 

4Hobane bonang, marena a ne a bokane ho futhuhela motsehammoho. 

5A bona, mme a tsieleha hang; a tshoha, mme a baleha; 

6yaba a tshwarwa ke thothomelo le ke matswalo a kang a mosadi ha a beleha; 

7ha eba jwaloka mohla moya wa botjhabela o robakanyang dikepe tsa Tarshishe. 

8Seo re neng re se boleletswe, re iponetse sona motseng wa Jehova wa makgotla, 

motseng wa Modimo wa rona; Modimo o o tiisitse ka ho sa feleng. (Sela.) 

9Oho Modimo, re hopola mohau wa hao, ha re le tempeleng ya hao. 

10Thoko ya hao, Modimo, le lebitso la hao, a di ke di tume ho isa dipheletsong tsa 

lefatshe! Seatla se setona sa hao se tletse ho loka. 

11Thaba ya Sione a e ke e thabe, mme baradi ba Juda ba nyakalle ka baka la dikahlolo 

tsa hao. 

12Potang Sione le marako a hae, le bale ditora tsa hae, 

13le hlahlobe diqhobosheane tsa hae, le lekole matlo a borena a teng, le tle le tsebe ho 

bolella meloko e tlang ho tla. 

14Hobane Modimo oo ke Modimo wa rona kamehla le ka ho sa feleng; o tla re 

tsamaisa ho isa le lefung. 

DIPESALEME 49 

Maruo a lefatshe ke lefeela. 
Ho monga baphokodi. Pesaleme ya bara ba Kore. 

1Mamelang ditaba tsena, lona ditjhaba kaofela; le sekehe ditsebe, lona batho bohle ba 

ahileng lefatsheng: 

2bao e leng batho feela, le lona marena, le ya ruileng le ya fumanehileng, bohle 

hammoho! 

3Molomo wa ka o tla bolela bohlale, dinahano tsa pelo ya ka di rute kutlwisiso. 

4Ke sekehela polelo tsa hlalefo ditsebe tsa ka, ke lotha selotho sa ka, ke ntse ke letsa 

harepa. 

5Nka tshaba eng ka letsatsi le lebe, ha ke teetswe hare ke bolotsana jwa ba 

ntjhehelang, 

6ba itshepetseng menono ya bona, ba ithorisang ka bongata ba maruo a bona? 

7Ha ho le a mong wa bona ya ka tsebang ho lopolla ngwanabo, leha e le ho ntshetsa 

Modimo topollo bakeng sa hae. 

8Topollo ya bophelo ba motho e fetisa matla a hae, e tla nne e mo hlole kamehla. 

9Ha ho kamoo motho a ka lopollwang kateng hore a nne a phele ka ho sa feleng, a se 

ke a bona lebitla. 

10Tjhe, o tla le bona. Ba bohlale ba ya shwa; lewatla le sethoto le bona ba ya shwa, ba 

tlohelle basele maruo a bona. 

11Ba lekanya hore matlo a bona a tla ba teng kamehla, le meaho ya bona e dule ho isa 

ditloholong le ditloholwaneng; e leng bao mabitso a bona a hlomphuwang lefatsheng. 

12Empa motho, hara bokgabane ba hae, ha a hlole kamehla; o tshwana le diphoofolo 

tse hlajwang. 

13Ke yona tsela ya ba itshepang, le ya ba ba latelang ke ho kgolwa ke dipolelo tsa 

bona. (Sela.) 

14Ba soteletswa jwaloka dinku nqalong ya bafu, moo lefu e tla ba modisa wa bona; ka 

hosasa, ba lokileng ba tla bewa marena a bona; bokgabane ba bona bo ya fela, nqalo 

ya bafu ke moo ba tla aha teng. 

15Empa Modimo o tla hlwibila moya wa ka matleng a nqalo ya bafu, hobane o tla 

nkamohela. (Sela.) 

16O se ke wa tshoha leha motho a atisa maruo a hae, mme matlotlo a ntlo ya hae a 

eketseha! 

17Hobane mohla a shwang, a ke ke a nka letho, mme kganya ya hae e ke ke ya 

theohela lebitleng le yena. 

18Leha a ka ithoka a sa phela, leha batho ba ka o rorisa ka baka la menono ya hao, 

19e ka kgona o ye ho moloko wa bontatao, ba ke keng ba boela ba bona lesedi. 

20Motho, bokgabaneng ba hae, ya mpang a se na kutlwisiso, o tshwana le diphoofolo 

tse hlajwang. 

DIPESALEME 50 

Mahlabelo ao e leng a nnete le tshebeletso eo e leng ya sebele. 
Pesaleme ya Asafe. 

1Modimo, Modimo Jehova o buile, o bitsitse lefatshe ho nka botjhabatsatsi ho isa 

bophirimela. 

2Sione, botleng bo phethehileng, Modimo o bonahatsa kganya ya wona; 

3o a tla, Modimo wa rona, o ke ke wa kgutsa; o etellwa pele ke mollo o timeletsang, o 

teetswe hare ke sefefo se tshabehang. 

4O bitsa mahodimo a hodimo le lefatshe, hore di tle kahlolong ya setjhaba sa wona, o 

re: 

5Mpokelleleng baratuwa ba ka, e leng bohle ba entseng selekane le nna ka sehlabelo. 

6Mme mahodimo a tla bolela ho loka ha wona, hobane Modimo ke wona o tla ahlola. 

(Sela.) 

7Mamela, setjhaba sa ka, mme ke tla bua; le wena Iseraele, mme ke tla o pakela, nna 

ke leng Modimo, Modimo wa hao. 

8Ha ke o kgalemelle mahlabelo a hao; ditjheso tsa hao di pela ka kamehla. 

9Nke ke ka lata dipohwana sakeng la hao, leha e le dipheleu merakeng ya hao; 

10hobane diphoofolo tsohle tsa meru ke tsa ka, le wona makgomo a fulang dithabeng 

ka dikete; 

11ke tseba dinonyana kaofela tsa dithaba, le diphoofolo tsa naha di matleng a ka. 

12Hola ke a lapa, ke be nke ke ka o bolella; hobane lefatshe ke la ka, le tse ho lona 

kaofela. 

13Hleka o re, ke ja dinama tsa dipoho, ke nwa madi a diphooko? 

14O abele Modimo diteboho tsa hao, o lefe dikano tsa hao ho Mookamedi ya 

phahameng! 

15O ntoo bitsa ho nna ka letsatsi la matswalo; ke tla o namolela, mme o tla nkgodisa! 

16Empa Modimo o re ho molotshana: O etsang, ha o bolela melao ya ka? Molomo wa 

hao o bolela selekane sa ka keng, 

17haele moo o hloile ho lauwa, o lahletse mantswe a ka kamora hao? 

18Ha o bona leshodu, o titimela ho lona, o tlwaelane le bafebi. 

19O lokollela molomo wa hao bobe, leleme la hao le loha thetso; 

20ere moo o dutseng, o nyefole ngwaneno, o etselletse ngwana mmao. 

21Ke tseo o di entseng, mme kahobane ke ikgutseditse, o hopotse hoba nna ke ya 

jwaloka wena; ke tla o kgalemela, ke hlanole tsohle mahlong a hao. 

22Lemohang tseo, lona ba lebaleng Modimo, esere mohlomong ka le harola, mme ha 

hlokahala ya namolelang! 

23Ya ntlhabelang sehlabelo sa diteboho ke yena ya ntlotlisang; e mong le e mong ya 

lokisang tsela ya hae, ke tla mmontsha poloko ya Modimo. 

DIPESALEME 51 

Thapelo ya boikokobetso le ya ho ikopela mohau. 
Ho monga baphokodi. Pesaleme ya Davida, ya mohla Nathane, moporofeta, a tlileng ho yena, 

ha Davida a ne a kene ho Bathe-Sheba. 

1Oho Modimo, nkgauhele ka lereko la hao; ka mehauhelo e meholo ya hao o hlakole 

ditlolo tsa ka! 

2Ntlhatswe, o be o ntlhatswisise bokgopo ba ka, o mphekole sebe sa ka! 

3Hobane ke tseba ditlolo tsa ka, sebe sa ka se pela ka kamehla. 

4Ke sitetswe wena, wena o nnotshi; ke entse ho leng hobe mahlong a hao; ke moo ho 

loka ha hao ho tla bonahala ha o bua, le hlweko ya hao ha o ahlola. 

5Bona, ke tswaletswe bokgopong, mme o nkemoletse sebeng. 

6Empa wena, o rata nnete pelong ya motho. O ntsebise bohlale sephiring sa ka! 

7O foke hodima ka ka hisopa, ke tle ke phekolehe! O ntlhatswe, ke tle ke fetisa lehlwa 

ka bosweu! 

8O nkutlwise nyakallo le thabo! Masapo a ka ao o a robileng a ke a hlasimolohe! 

9O furalle dibe tsa ka, o hlakole makgopo a ka kaofela! 

10Oho Modimo, o bope kahare ho nna pelo e hlwekileng, o boele o lokise kahare ho 

nna moya o tiileng! 

11O se ke wa ntelekisa pela sefahleho sa hao, o se ke wa nkamoha moya wa hao o 

halalelang! 

12O mpuseletse thabo ya poloko ya hao, nke ke tiiswe ke moya o mafolofolo. 

13Ebe moo ke rutang batlodi ditsela tsa hao, mme baetsadibe ba tla kgutlela ho wena. 

14Oho Modimo, Modimo wa poloko ya ka, o ntopolle molatong wa madi a 

tsholohileng; mme leleme la ka le tla rorisa ho loka ha hao! 

15Morena, ahlamisa melomo ya ka, mme molomo wa ka o tla tumisa dithoko tsa hao; 

16hobane ha o rate mahlabelo; hola ha ho jwalo, nka be ke a ntshitse; le ditjheso ha o 

kgahliswe ke tsona. 

17Sehlabelo seratwang ke Modimo, ke moya o robehileng. Modimo, ha o kgese pelo e 

robehileng, e hlomohileng. 

18Leratong la hao o hlohonolofatse Sione; o hahe marako a Jerusalema! 

19Ke moo o tla kgahlwa ke mahlabelo a ho loka, le ditjheso, le tse tjheseletswang 

kaofela; mme ba tla hlahisa dipohwana aletareng ya hao. 

DIPESALEME 52 

Leleme le sebang le tshwanetse ho kgalemelwa. 
Ho monga baphokodi. Sefela sa Davida, sa mohla Doege, Moedomo, a tlileng ho tsebisa Saule hore 

Davida o tlile ka tlung ya Akimeleke. 

1Wena mohale, o ithorisa keng ka bolotsana ba hao? Mohau wa Modimo ke wa 

kamehla. 

2Leleme la hao le rera tshenyo feela, jwaloka lehare le leoditsweng, wena ya etsang 

bohata. 

3O rata bobe haholo ho botle, le leshano haholo ho ditaba tse lokileng. (Sela.) 

4O rata dipolelo tsohle tsa tshenyo, wena ya nang le leleme le thetsang! 

5Empa le wena Ya matla wohle o tla o senya ka ho sa yeng kae, o tla o tshwara, a o 

pshemole tenteng ya hao, a o fothole lefatsheng la ba utlwang. (Sela.) 

6Ba lokileng ba tla bona hoo, ba tshabe; ba tla tsheha ka yena, ba re: 

7Ke eo motho ya sa kang a inkela Modimo ho mo etsa qhobosheane ya hae, ya neng a 

itshepisa ka maruo a hae a maholo, ya neng a ipea matla ka bolotsana ba hae! 

8Empa nna, ke jwaloka mohlwaare o motala ka tlung ya Modimo; ke itshepetse 

mohau wa Modimo kamehla yohle. 

9Ke tla o rorisa kamehla, hobane o sebeditse hoo; ke tla tshepa lebitso la hao, hobane 

le molemo ho bakgethehi ba hao. 

DIPESALEME 53 

Ho nyatsuwa banyefodi. 
Ho monga baphokodi. Sefela sa Davida, se tle se binwe ka phala. 

1Lewatla le itse pelong ya lona: Modimo ha o yo! Ba bodile, ba manyala bokgopong 

ba bona; ha ho ya etsang hantle. 

2Modimo o tadimile bana ba batho o le lehodimong, o tle o bone hoba na o teng ya 

nang le kutlwisiso, ya batlang Modimo. 

3Bohle ba kgelohile, ba itshentse hammoho, ha ho ya etsang hantle, leha a le mong. 

4Na bakgopo bao kaofela ba hloka tsebo keng? Ba ja setjhaba sa ka, jwaloka ha ho 

jewa bohobe. Ha ba rapele Modimo. 

5Ba tla nne ba tshwarwe ke tshoho e mpe, moo lebaka la ho tshoha le leng siyo. Ka 

baka leo, Modimo o tla qhalanya masapo a ba o tsohelang matla; ba tla tsielehiswa, 

hobane Modimo o ba lahlile. 

6Hola poloko e ka tlela Iseraele, e etswa Sione! Mohla Modimo o kgutlisang setjhaba 

sa wona se holehilweng, Jakobo o tla thaba, Iseraele a nyakalle. 

DIPESALEME 54 

Motho o a ikgothatsa, leha a teetswe hare ke ba ratang ho mmolaya. 
Ho monga baphokodi. Sefela sa Davida, se tle se binwe ka tse tidinngwang, sa mohla Basife ba 

tlileng ho Saule, ba re: Na Davida ha a ipate hara rona na? 

1Oho Modimo, o mpoloke ka lebitso la hao, o nkemele ka matla a hao! 

2Modimo, o mamele thapelo ya ka, o sekehele ditaba tsa molomo wa ka tsebe! 

3Hobane basele ba ntsohela matla, batho ba sehloho ba batla bophelo ba ka; ha ba ka 

ba bea Modimo pela mahlo a bona. (Sela.) 

4Bonang, Modimo ke mothusi wa ka, Morena ke e mong wa ba emelang bophelo ba 

ka. 

5O tla dihela hodima bao e leng dira ho nna bolotsana ba bona. O ke o ba qete, 

botshepehing ba hao! 

6Ka pelo e mafolofolo ke tla o etsetsa mahlabelo, ke rorise lebitso la hao, Jehova, 

hobane le molemo; 

7hobane o ntopolotse ditsietsing tsa ka kaofela, mme mahlo a ka a bone tshenyeho ya 

bao e leng dira ho nna. 

DIPESALEME 55 

Thapelo ya motho ya ekilweng ke metswalle ya hae. 
Ho monga baphokodi, Sefela sa Davida, se tle se binwe ka tse tidinngwang. 

1Oho Modimo, o sekehele thapelo ya ka tsebe, o se ke wa furalla dithapedisiso tsa ka; 

2o nkutlwe, mme o nkarabe! Ke timeletswe, ke sisa pelo, ke a dumaduma, 

3ha ke utlwa lentswe la sera, ke le katlasa botubo ba molotsana; hobane ba ntshela ka 

bobe, ba ntlhorisa ka bohale. 

4Pelo ya ka e thothomela kahare ho nna, matshabeho a lefu a ntshwere. 

5Tshabo le thothomelo di nkeneletse, tshoho e nkimetse. 

6Ka re: Ke mang ya ka mphang mapheo a jwaloka a leebakgorwana, 

7ka iphofela, ka ya aha phomolong. Ke be ke ya balehela hole, ke hlome ntlo feelleng; 

(Sela.) 

8ke phakise ke fumane lehaha le mpolokang moyeng le sefefong. 

9A ba ke ba fele, Morena; o sitise dipuo tsa bona; hobane ke bone sehloho le 

diphapang motseng. 

10Di potoloha marakong a wona motshehare le bosiu; bokgopo bo dutse hara wona le 

bomadimabe; 

11tshenyeho e ikaheletse teng, botubo le thetso ha di suthe mapatlelong a wona. 

12Bonang, hola ke sera se nnyedisang, nka be ke mamella; hola ya ntlhoyang ke yena 

ya ntsohelang matla, nka be ke ipatela yena; 

13empa ke wena, monna eo o leng mokana e motswalle wa ka; 

14wena motshepuwa eo re neng re buisana le wena hamonate, eo re neng re ya le wena 

ka tlung ya Modimo re ena le setjhaba! 

15Lefu a le ke le ba tshware sehloho, ba tle ba theohele nqalong ya bafu ba sa utlwa! 

hobane bolotsana bo matlung a bona, bo mahareng a bona. 

16Haele nna, ke ntse ke howeletsa ho Modimo, mme Jehova o tla mpoloka. 

17Mantsiboya, le hosasa, le motshehare, ke ntse ke dumaela, ke sisa pelo, mme o tla 

utlwa lentswe la ka. 

18O tla ntlosa ke pholohile ntweng ena ba ntwantshang ka yona, leha ba ntwantshang 

ba le bangata. 

19Modimo o tla nkutlwa, o ba kokobetse, batho bao ba sa bakeng, ba sa tshabeng 

Modimo, kanthe o dutse teroneng ya wona kamehla le mehla. (Sela.) 

20Ba ntsha matsoho a bona ho tshwara ba dutseng ka kgotso le bona, ba roba selekane 

sa bona. 

21Puo tsa bona di bonolo jwaloka sereledi, empa pelo tsa bona 

di rata ntwa feela; mantswe a bona a fetisa ole ka monate, empa ke marumo a 

tsomotsweng. 

22Jarisa Jehova phahlo tsa hao, mme o tla o tshehetsa; a ke ke a dumela hore ya 

lokileng a nne a sisinngwe. 

23Hobane wena, Modimo, o tla ba dihela tlasetlase sehokong; batho bao ba madi, ba 

tletseng mano, ba ke ke ba phela ho fihlela lehare la matsatsi a bona. Empa nna, ke 

beile tshepo ya ka ho wena. 

DIPESALEME 56 

Tshepo ya motho ya balehang a se na molato. 
Ho monga baphokodi. Sefela sa Davida, sa mohla Bafilista ba mo tshwereng Gathe; se tle se binwe 

ka pina ya Jonath-Eleme-Rehokime (leeba la difate tsa diterebinthe tse hole.) 

1Oho Modimo, o nkgauhele, hobane batho ba mpefeletswe, ba ntwantsha tsatsi lohle, 

ba ntuba; 

2ba ntwantshang ba mpefellwa tsatsi lohle, ba bangata ba ntwantshang ka 

boikgohomoso. 

3Empa ka letsatsi la tshoho, ke bea tshepo ya ka ho wena. 

4Ke ithorisa ka Modimo, ka lentswe la wona; ke itshepetse Modimo, ha ke tshabe 

letho: motho a ka nketsang? 

5Ba tsietsa, ba senya ditaba tsa ka ka dinako tsohle; mehopolo ya bona kaofela e lebile 

tshenyehong ya ka. 

6Ba lalla, ba nanara, ba hlwela mehato ya ka, hobane ba lebeletse sebaka sa ho tlosa 

bophelo ba ka. 

7Ba tshepile hobane ba tla phonyoha ka bokgopo ba bona. Oho Modimo, o dihele 

ditjhaba ka bohale ba hao! 

8O bala dipaleho tsa ka; o bokelle meokgo ya ka lekukeng la hao. Ha ke re, e 

ngodilwe bukeng ya hao na? 

9Ka letsatsi leo ke tlang ho bitsa ho wena, bao e leng dira ho nna ba tla suthela morao. 

Hoo ke ho tsebang, ke tseba hobane Modimo o na le nna. 

10Ke ithorisa ka Modimo, ka lentswe la wona; ke ithorisa ka Jehova, ka lentswe la 

hae. 

11Ke itshepetse Modimo, nke ke ka tshaba letho: motho a ka nketsang? 

12Oho Modimo, ke tlamilwe ke dikano tseo ke di entseng; ke tla o buseletsa diteboho. 

13Hobane o lwetse bophelo ba ka lefung, o bolokilemaoto a ka ho weng, ke tle ke 

tsamaye pela hao, Modimo, leseding la ba utlwang. 

DIPESALEME 57 

Thapelo ya motho ha a tla ya robala a le nahathothe. 
Ho monga baphokodi. Ka pina ya Aletashethe. Sefela sa Davida, sa mohla a ipatileng lehaheng, ha a 

baleha pela Saule. 

1Nkgauhele, Modimo, o nkgauhele! Hobane moya wa ka o ipatlela setshabelo sa 

wona ho wena, ke balehela moriting wa mapheo a hao, ditshenyo tsena di be di fete. 

2Ke howeletsa ho Modimo, Mookamedi ya phahameng, Modimo o sebetsang bakeng 

sa ka! 

3O ya romela, o lemahodimong, ho tla mpoloka, ha ba mpefeletsweng ba nnyedisa. 

(Sela.) Modimo o tla romela mohau wa wona le nnete ya wona. 

4Moya wa ka o hara ditau, ke robala hara batho ba phutsalatsang malakabe a mollo, 

hara batho bao meno a bona e leng marumo le metsu; le maleme a bona ke matlele a 

bohale. 

5Modimo, o iphahamise, o be o okamele mahodimo; kganya ya hao e bonahale 

lefatsheng lohle! 

6Ba ne ba tjhehile leraba tlasa maoto a ka; moya wa ka o ne o kobehile. Ba ne ba 

tjhekile lemena pela ka, ho wetse bona ho lona. (Sela.) 

7Modimo, pelo ya ka e tiile, pelo ya ka e tiile. Ke rata ho o roka ka dipina le ka difela. 

8Kubuloha moya wa ka; kubulohang, lona thomo le harepa ya ka! Ke tla tsoha le 

mafube a meso! 

9Morena, ke tla o rorisa hara batho, ke o roke hara ditjhaba; 

10hobane mohau wa hao o moholo ho ya fihla mahodimong, le nnete ya hao ho isa 

marung. 

11Modimo, o iphahamise, o be o okamele mahodimo; kganya ya hao e bonahale 

lefatsheng lohle! 

DIPESALEME 58 

Thapelo ya hore Modimo o otle bakgopo. 
Ho monga baphokodi. Ka pina ya Aletashethe. Sefela sa Davida. 

1Fale le tla nne le ikgutsetse na? Na ha le tumise ho loka keng na? A le tla ahlola ka 

tokelo, lona bana ba batho? 

2Tjhe, le etsa ho sa lokang dipelong tsa lona, mme tokiso ya lona lefatsheng ke ho 

tsohela batho matla feela. 

3Ba bolotsana ba kgelohile esale ba etswa popelong, mahata a lahlehile esale a hlaha; 

4ba na le mahloko a kang a dinoha, ba tshwana le marabe a ithibanyang ditsebe, 

5a tle a se ke a mamela lentswe la moupelli le la ngaka e tsebang ho upa. 

6Modimo, o ba robe meno melomong ya bona! Jehova, pshatla mehlahare ya ditau! 

7Ba fele jwaloka metsi a phallang, metsu eo ba e fulang e thithibane. 

8Ba be jwaloka kgofu e menyelang e ntseng e eya, ba be jwaloka sefolotsana sa 

mosadi se sa kang sa bona letsatsi. 

9Dipitsa tsa lona di eso ho utlwe mollo wa meutlwa, e metala le e tukileng e tla 

phamolwa hammoho ke setsokotsane. 

10Ke moo ya lokileng a tlang ho thaba, ha a bona phetetso; o tla hlatswa maoto a hae 

mading a molotsana; 

11mme ho tla thwe: Moputso o teng ruri wa ya lokileng; ruri, Modimo o teng o 

ahlolang lefatshe. 

DIPESALEME 59 

Thapelo ya motho ya se nang molato ha a nanarelwa. 
Ho monga baphokodi. Ka pina ya Aletashethe. Sefela sa Davida, sa mohla Saule a rometseng ho 

lebela ntlo, a tle a bolawe. 

1Ntwele ho bao e leng dira ho nna, Modimo wa ka! O mpee qhobosheaneng hole le ba 

ntsohelang matla! 

2O nnamolele ho banna ba etsang hampe; o mpoloke ho banna ba madi! 

3Bona, ba tjhehetse bophelo ba ka maraba, Jehova; banna ba bohale ba nkopanetse, ke 

se na molato, leha e le sebe. 

4Leha ke se na molato, ba titima ba ntlhomeletse. Fadimeha, o tle ho nna, o tadime! 

5Wena, Jehova, Modimo wa makgotla, Modimo wa Iseraele, tsoha ho laya ditjhaba 

tsohle! O se ke wa hauhela le a mong wa baeki le ba bolotsana bao! (Sela.) 

6Ba kgutla mantsiboya, ba bohola jwaloka dintja, ba ntse ba potoloha motse. 

7Bona, ka melomo ya bona ba phutsalatsa mahlapa a bona, marumo a melomong ya 

bona, ba re: Na ho utlwa mang na? 

8Empa wena, Jehova, o a ba tsheha, o soma ka ditjhaba kaofela. 

9Wena, matla a ka, ke tadimile ho wena, hobane Modimo ke qhobosheane ya ka. 

10Modimo wa ka o nthakile ka mohau wa wona, Modimo o thabisa mahlo a ka 

ka tshenyeho ya bao e leng dira ho naa. 

11O se ke wa ba bolaya, esere mohlomong setjhaba sa ka sa lebala! ... O ba qhalanye 

ka matla a hao, o ba dihele, wena, Morena, thebe ya rona! 

12Ka mantswe wohle a melomo ya bona ho tswa dibe. A ba ke ba tshwaswe sefing sa 

boikgohomoso ba bona! Ba bolela mahlapa le mashano feela. 

13Senya, o ba senye kgalefong ya hao, hore ba se hlole ba eba teng! Ho tle ho tsejwe 

le dipheletsong tsa lefatshe hoba Modimo o busa Jakobo. (Sela.) 

14Ba kgutla mantsiboya, ba bohola jwaloka dintja, ba potoloha motse. 

15Ba ya nne ba tjhobatjhobele nama, bosiu bo ba sele ba eso ho kgore! 

16Empa nna, ke tla bina matla a hao, ke bolele dithoko tsa mohau wa hao e sa le 

kameso, hobane o qhobosheane ya ka le setshabelo sa ka tsatsing la matswalo. 

17Ke rata ho o rorisa, wena, o leng matla a ka! Hobane Modimo ke qhobosheane ya 

ka, ke Modimo o nkgauhelang. 

DIPESALEME 60 

Dillo tsa setjhaba se hlotsweng ntweng. 
Ho monga baphokodi. Ka pina ya Shushan-Eduthe. Sefela sa Davida se bolelang thuto, sa mohla a 

neng a lwantsha Basiria ba Mesopotamia le Basiria ba Tsoba, le sa mohla Joabe, ha a kgutla, a 

otlang Baedomo Thoteng ya Letswai, a bolaya ba dikete tse leshome le metso e mmedi. 

1Oho Modimo, o re lahlile, o re qhalantse; o ne o halefile; oho, o boele o re tsose! 

2O sisintse naha, o e qheheditse: o hahe dikgeo tsa yona, hobane e a reketla. 

3O rutile setjhaba sa hao ka dikotlo tse thata, o re nositse veine ya ho diadielwa. 

4O emiseditse ba o tshabang folaga, ba tle ba pholohe pela motsu. (Sela.) 

5Baratuwa ba hao ba tle ba bolokehe, o re thuse ka letsoho le letona la hao, o re utlwe. 

6Modimo o boletse sehalalelong sa wona, wa re: Ke tla hlola! Ke tla arola Sikeme, ke 

lekanye sekgutlo sa Sukkothe. 

7Gileade ke wa ka; Manasse ke wa ka; Efraime ke tshireletso ya hlooho ya ka, mme 

Juda ke lere la ka la borena; 

8Moabe ke morifi oo ke hatlelang ho wona; ke akgela seeta sa ka hodima Edomo; 

wena, naha ya Bafilesta, phahamisa mehoo ya thabo ka baka la ka. 

9Ke mang ya tla nkisa motseng o matla? Ke mang ya tla ntsamaisa ho ya mphihlisa 

Edomo? 

10Na hase wena Modimo, o neng o re lahlile, wena Modimo, o neng o sa hlole o 

tsamaya le makgotla a rona? 

11Re thuse, re tle re pholohe direng tsa rona, hobane thuso ya motho ke lefeela! 

12Ka Modimo re tla hlola, ke wona o tla hatakela dira tsa rona. 

DIPESALEME 61 

Thapelo ya motho ya ratang ho tshabela ho Modimo. 

Ho monga baphokodi. Ka tse tidinngwang.Pesaleme ya Davida. 

1Modimo, mamela mehoo ya ka, o ele thapelo ya ka hloko. 

2Ke howeletsa ho wena ka pelo e tepeletseng, ke le pheletsong ya lefatshe. O 

nnyolosetse lefikeng leo ke sitwang ho le hlwa! 

3Hobane o setshabelo sa ka, qhobosheane e matla ya ka pela sera. 

4Ke rata nka ikahella tenteng ya hao ka ho sa yeng kae, ka batla setshabelo sa ka 

moriting wa mapheo a hao. (Sela.) 

5Hobane, wena Modimo, o utlwile dikano tsa ka, o nneile lefa la ba tshabang lebitso 

la hao. 

6O eketse matsatsi a morena, o mo fe dilemo ho isa ditloholong le ditloholwaneng; 

7a tle a dule teroneng pela Modimo ka ho sa yeng kae. Lokisa mohau le nnete, di tle di 

mo lebele! 

8Ebe moo ke rorisang lebitso la hao kamehla, ke ntse ke phetha dikano tsa ka ka 

matsatsi wohle. 

DIPESALEME 62 

Motho o batla tshirelo ho Modimo mohla o lwantshwang. 
Ho monga baphokodi. Ka Jeduthune. Pesaleme ya Davida. 

1Moya wa ka, ke ho Modimo feela o ka bonang phomolo; hobane poloko ya ka e tswa 

ho wona. 

2Ruri, ke wona lefika la ka le thuso ya ka, qhobosheane ya ka e phahameng; nke ke ka 

sisinyeha. 

3Le tla phehella ho isa kae ho rusolla motho, ha le tla mo dikanela kaofela, jwalokaha 

ho dikanelwa lerako le sekameng le motero o heletswang? 

4Ba rera ho mo diha phahameng ya hae, ba ithabela leshanong; ba boka ka melomo ya 

bona, empa ba rohaka ka dipelong tsa bona. (Sela.) 

5Moya wa ka, o itshepele Modimo, hobane tshepo ya ka e tswa ho wona. 

6Ke lefika la ka ruri le thuso ya ka; ke qhobosheane ya ka: nke ke ka sisinyeha. 



964 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

7Poloko ya ka le kganya ya ka di dutse ho Modimo; Modimo ke lefika la ka le matla; 

ke setshabelo sa ka. 

8Lona, setjhaba, le itshepise ka wona kamehla, le tshollele dipelo tsa lona pela wona! 

Modimo ke setshabelo sa rona. (Sela.) 

9Bana ba batho ke lefeelafeela, le bara ba batho ke leshano feela; ha le ka ba bea 

sekaleng, ba ka phahama feela; kaofela hammoho ke lefeela. 

10Le se ke la tshepa botubo, le se ke la bea tshepo ya lona tlatlapong. Ha le atelwa ke 

maruo, le se ke la bea dipelo tsa lona ho wona. 

11Modimo o boletse hang, mme ke utlwile habedi, ha ho thwe: Matla ke a Modimo; 

12le wona mohau ke wa hao, Morena, hobane o busetsa ho e mong le e mong ho 

lekanang mesebetsi ya hae. 

DIPESALEME 63 

Thapelo ya hosasa ya motho ya leleketsweng nahathotheng e hlokang metsi. 
Pesaleme ya Davida, ya mohla a neng a le feelleng la Juda. 

1Oho Modimo, o Modimo wa ka, ke a o batla; 

2moya wa ka o nyoretswe wena, nama ya ka e tsetselela wena, naheng ena e tshehla, e 

feelleng, e se nang metsi. 

3Ke ka mokgwa o jwalo ke lebisitseng mahlo a ka ho wena sehalalelong, ke tle ke 

bone matla a hao le kganya ya hao; 

4hobane mohau wa hao o fetisa bophelo ka monate. Melomo ya ka e a o rorisa. Ke ka 

mokgwa o jwalo ke tlang ho o rorisa, ha ke ntse ke phela, ke be ke emisetse matsoho a 

ka ho wena ka lebitso la hao. 

5Moya wa ka o tla kgora jwaloka hoja ke jele moko le mafura, mme ka lentswe la 

nyakallo molomo wa ka o tla o roka. 

6Ha ke o hopola ke sekame diphateng tsa ka, ke ntse ke nahana tsa hao ka dinako tsa 

bosiu. 

7Hobane o thuso ya ka, mme ke hlasimoloha moriting wa mapheo a hao. 

8Moya wa ka o o kgomaretse, letsoho le letona la hao le a ntshehetsa. 

9Empa ba batlang bophelo ba ka, ba reng ke timele, ba tla hohlomela maleng a 

lefatshe. 

10Ba tla neelwa lerumo, ba fetohe dijo tsa diphokojwe. 

11Empa morena o tla ithabela ho Modimo; bohle ba anang ka wona ba tla nyakalla; 

hobane melomo ya ba bolelang mashano e tla thijwa. 

DIPESALEME 64 

Motho o kopa tshirelo bakeng sa thetso ya batho. 
Ho monga baphokodi. Pesaleme ya Davida. 

1Modimo, utlwa lentswe la ka, ha ke howeletsa; o boloke bophelo ba ka ho sera se 

ntshosang! 

2O ntshireletse mererong ya ba bolotsana le letshweleng la ba sebetsang bokgopo, 

3ba leotsang maleme a bona jwaloka letlele, ba phosang mantswe a bohloko jwaloka 

metsu, 

4ho hlaba motho ya se nang molato sephiring; ba phakisa ho phosetsa ho yena, ba sa 

tshabe. 

5Ba pheheletse ho etsa hampe, ba rera hammoho ho pata maraba, ba re: Ke mang ya 

tla a bona? 

6Ba qapa tsa bolotsana, ba re: Re itokisitse, mano a lohilwe! Ba pata mehopolo ya 

dipelo tsa bona. 

7Empa Modimo o tla phosetsa ho bona ka metsu ya wona, ba hlajwe hang, ba dihuwe; 

8maleme a bona ke wona a tla ba ahlola; bohle ba ba bonang ba tla tsokotsa dihlooho. 

9Batho bohle ba tla tshwarwa ke tshabo, ba bolele mosebetsi wa Modimo, ba lemohe 

diketso tsa wona. 

10Ya lokileng o tla ithabela ho Jehova, a tshabele ho yena; batho bohle ba nang le pelo 

e lokileng ba tla ithorisa kahoo. 

DIPESALEME 65 

Teboho hodima mahlohonolo. 
Ho monga baphokodi. Pesaleme ya Davida. Sefela. 

1Modimo, boimamelo le hlompho di teng pela hao, Sione! Dikano di phethelwa wena! 

2Wena ya utlwang merapelo, batho bohle ba tla tla ho wena. 

3Boima ba makgopo bo a nkimela, empa o hlakotse ditlolo tsa rona. 

4Ho lehlohonolo eo o mo kgethileng, eo o mo atametsang pela hao, a tle a ikahele 

mabaleng a hao. Re tla kgora tse monate tsa ntlo ya hao, tsa tempele ya bokgethehi ba 

hao! 

5Oho Modimo wa poloko ya rona, o re arabela ho lokeng ha hao ka diketso tse 

tshabehang; wena, tshepo ya bohle ho isa dipheletsong tsa lefatshe le ho isa moo 

mawatle a fellang teng; 

6wena ya tiisang dithaba ka matla a hao, ya apereng matla; 

7ya kgutsisang modumo wa mawatle, modumo wa maqhubu a wona, le mohorohoro 

wa ditjhaba. 

8Ba ahileng pheletsong tsa lefatshe ba tshoha mehlolo ya hao; o thabisa ba ahileng 

botjhabela le bophirimela. 

9O lekola lefatshe, o a le nosetsa, o le ruisa haholoholo; metsi a tlala molatswaneng 

wa Modimo; o lokisetsa batho mabele, ha o lokisa lefatshe jwalo. 

10O nosetsa boleme ba lona bo lemilweng, o phophotha makote a lona, o le nolofatsa 

ka dipula, mme o hlohonolofatsa dimela tsa lona. 

11O rwesa selemo molemo wa hao, nala e latela mehlala ya hao; 

12mehlala ya hao e medisa makgulo a nahathothe, dithota di apara thabo. 

13Makgulo a tlala mehlape, diphula di apeswa ke mabele, mme ho utlwahala mehoo 

ya thabo le dipina. 

DIPESALEME 66 

Teboho ka poloko ya setjhaba le ya motho ka mong. 
Ho monga baphokodi. Pesaleme. Sefela. 

1Phahamisetsang ho Modimo mehoo ya thabo, lona mafatshe wohle! 

2Rokang kganya ya lebitso la wona, le o tlotlise ka dithoko. 

3Ereng ho Modimo: Mesebetsi ya hao e tshabeha hakakang! Ka baka la boholo ba 

matla a hao, dira tsa hao di ipea katlase ho wena; 

4lefatshe lohle le tla o kgumamela, le o binele, le hodise lebitso la hao! (Sela.) 

5Tloong, le bone mesebetsi ya Modimo; o tshabeha ho etseng ha wona bakeng sa bana 

ba batho! 

6O ile wa pshesa bodiba ba lewatle, ba tshela noka ka maoto, ra ba ra ithabela ho 

wona. 

7Ka matla a wona o ntse o busa ka ho sa yeng kae; mahlo a wona a fadimeha hodima 

ditjhaba; bakwenehi ba se ke ba ikgodisa. (Sela.) 

8Rorisang Modimo wa rona, lona ditjhaba; utlwahatsang modumo wa dithoko tsa 

wona! 

9O pholositse meya ya rona, ha o a ka wa lesa maoto a rona a kgothometseha. 

10Hobane wena, Modimo, o re lekile, wa re tshekisa ka mollo jwalokaha ho tshekiswa 

silefera, 

11o nnile wa re tshwasa ka letlowa, wa bea phahlo e boima mathekeng a rona; 

12o nnile wa kallisa batho hodima dihlooho tsa rona, ra kena mollong le metsing; 

empa wa ba wa re nyolla teng ho re kgatholosa menonong. 

13Ke tla kena ka tlung ya hao ka ditjheso, ke o lefele dikano tsa ka tse tswileng 

melomong ya ka, 

14tse boletsweng ke molomo wa ka, ha ke ne ke le matswalong. 

15Ke tla o hlahisetsa ditjheso tsa nku tse nonneng, le monko wa mafura a dipheleu, ke 

o hlabele dipohwana le diphooko. (Sela.) 

16Tloong, le mamele, lona kaofela ba tshabang Modimo, ke tla le bolella seo o se 

entseng bakeng sa moya wa ka. 

17Ke howeleditse ho wona ka molomo wa ka, thoko ya wona eba lelemeng la ka. 

18Hola eba ke hopotse bokgopo pelong ya ka, Morena a ka be a sa ka a nkutlwa; 

19empa Modimo o nkutlwile, o mametse lentswe la thapelo ya ka. 

20Modimo a o ke o bokwe kamoo o sa kang wa lahla thapelo ya ka kateng, o sa kang 

wa ntima mohau wa wona. 

DIPESALEME 67 

Ditjhaba di rorise Modimo. 
Ho monga baphokodi. Ka tse tidinngwang. Pesaleme. Sefela. 

1Modimo a o ke o re hauhele, o re hlohonolofatse; o ke o re kgantshetse sefahleho sa 

wona, (Sela.) 

2hore tsela ya hao e tsejwe lefatsheng, le poloko ya hao ditjhabeng tsohle. 

3Modimo, ditjhaba a di ke di o rorise, merabe yohle e ke e o rorise. 

4Ditjhaba di ke di nyakalle, di bine difela tsa thabo; hobane o tla ahlola ditjhaba ka ho 

loka, o tsamaise ditjhaba lefatsheng. (Sela.) 

5Modimo, ditjhaba a di ke di o rorise, merabe yohle e ke e o rorise! 

6Lefatshe le medisitse dijo tsa lona. Modimo, Modimo wa rona, o tla re 

hlohonolofatsa! 

7Modimo o tla re hlohonolofatsa, o tshajwe ke dipheletso tsohle tsa lefatshe! 

DIPESALEME 68 

Pina ya ntwa le ya hlolo. 
Ho monga baphokodi. Pesaleme ya Davida. Sefela. 

1Modimo a o ke o tsohe, dira tsa wona di ke di qhalane, le ba o hloyang ba ke ba 

balehe pela wona! 

2O ba fiele jwaloka mosi o fielwang ke moya; jwaloka sehlotla sa dinotshi se 

qhibidihang pela mollo, ba bolotsana ba timele jwalo pela Modimo. 

3Empa ba lokileng ba tla thaba, ba be ba nyakalle pela Modimo, ba hlasimolohe, ba 

bine. 

4Binelang Modimo, le roke lebitso la wona! Batelletsang ya kaletseng lefeelleng tsela! 

Jehova ke lebitso la hae; itumeleng pela hae. 

5Ntata dikgutsana, moemedi wa bahlolohadi, ke Modimo moahong o halalelang wa 

wona. 

6Modimo o lokisetsa ba qhalaneng bodulo, o lokolla ba tshwerweng ho ba kenya 

naleng; empa bakwenehi ba ikahella naheng e tshehla. 

7Modimo, enere mohla o etellang setjhaba sa hao pele, ha o haola kahara lefeella, 

(Sela.) 

8lefatshe la reketla, mahodimo a ruthutha pela Modimo, le yona Sinai pela sefahleho 

sa Modimo, Modimo wa Iseraele. 

9Modimo wa nesa pula ya medupe, mme lefa la hao le kgathetseng wa le tiisa. 

10Phutheho ya hao ya ikahella teng; wa lokisetsa ya lesitsi mohau wa hao, Modimo! 

11Morena o utlwahatsa lentswe la hae; basadi ba tsebisang hlolo ke lekgotla le 

leholo, ba re: 

12Marena a ditjhaba a baleha, a baleha; mme basadi ba disang matlo ba arolelana 

kgapo. 

13Na le tla nne le phomole hara masaka? Mapheo a leeba a apesitswe ka silefera, le 

masiba a lona ka kgauta e tshehla. 

14Yare ha Ya matla wohle a qhalanya marena, naha ya nna ya sweufala jwaloka 

Tsalmone ha lehlwa le kgetheha. 

15Thaba tsa Modimo, thaba tsa Bashane, thaba tse dihlorohloro, thaba tsa Bashane, 

16na lona, dithaba tse dihloro, le honohellang thaba e kgethilweng ke Modimo ho aha 

teng na? E, Jehova o tla aha ho yona ka ho sa feleng. 

17Makoloi a Modimo a dikete tse mashome a mabedi, dikete le diketekete; morena o 

mahareng a wona; Sinai o sehalalelong. 

18O nyolohetse phahameng, o isitse batshwaruwa kgolehong, o nkile dineo ho batho 

le ho bona bakwenehi, hore Jehova Modimo a tle a tsebe ho aha teng. 

19Morena a ke a roriswe ka matsatsi wohle; o jara boima ba rona ka matsatsi wohle. 

(Sela.) 

20Modimo ho rona ke Modimo o bolokang; Jehova Morena o tseba ho ntsha lefung. 

21E, Modimo o tla bata hlooho ya bao e leng dira ho wona, lehata le sehlotho la ya 

itsamaelang dibeng tsa hae. 

22Morena o itse: Ke sa tla ba lata Bashane, ke ba late le bodibeng ba lewatle; 

23hore maoto a hao a hate mading, mme leleme la dintja tsa hao le abelwe ditopo 

tsa dira tsa hao. 

24Modimo, ba bone motsamao wa hao, motsamao wa Modimo wa ka, wa Morena wa 

ka sehalalelong. 

25Dibini di tsamaya sehloohong, ba letsang dithomo ba tla kamora tsona, mahareng a 

barwetsana ba teang meropa. 

26Ba re: Rorisang Modimo diphuthehong; le rorise Morena, lona ba tswang lesikeng 

la Iseraele! 

27Moo, ke Benjamine e monyenyane, mmusi wa bona; ke mahosana a Juda le 

makgotla a hae; ke mahosana a Sabulone, le mahosana a Nefthali. 

28Modimo wa hao a laetse hore o be le matla. Modimo, o tiise seo o se sebeditseng 

bakeng sa rona, 

29o le tempeleng ya hao, o okametse Jerusalema; marena a tla o tlisetsa dinyehelo tsa 

wona. 

30Kgalemela sebata se laletseng mahlakeng, le mohlape wa dipoho hammoho le 

manamane a ditjhaba tse hatakelang ditjhelete tsa silefera ka maoto. O qhalanye 

ditjhaba tse ratang ntwa. 

31Mahosana a tla tla, a etswa Egepeta; Ethiopia o tla phakisa a otlollele matsoho a hae 

ho Modimo! 

32Mebuso ya lefatshe, phahamisetsang ho Modimo difela tsa lona; le binele Morena 

dipesaleme! (Sela.) 

33Binelang ya haolang ka sebaka sa mahodimo a kamehla. Utlwang! o utlwahatsa 

lentswe la wona, lentswe le tlerolang. 

34Ereng: Matla ke a Modimo, oo boholo ba wona ba okamelang Iseraele, oo matla a 

wona a bonahalang marung. 

35Modimo, o a tshabeha o le sehalalelong sa hao! Ke Modimo wa Iseraele o neang 

setjhaba sa wona matla le borena. Modimo a o rokwe! 

DIPESALEME 69 

Thapelo ya motho ya leng mahlomoleng. 
Ho monga baphokodi. Ka pina ya Shoshanime (mehaladitwe). Pesaleme ya Davida. 

1Modimo, mpoloke! hobane metsi a batla ho nka bophelo ba ka! 

2Ke tetebetse mokoting wa diretse, seretse se nyebella tlasa maoto a ka; ke tetebetse 

metsing a bodiba; maqhubu a wona a nkimela. 

3Ke kgathaditswe ke ho howa, mmetso wa ka o omeletse; mahlo a ka a fifala, ha ke 

ntse ke lebeletse Modimo wa ka. 

4Ba ntlhoileng feela ba bangata ho feta diqoba tsa moriri wa hlooho ya ka; bao e leng 

dira ho nna feela, ba ratang ba ka mpolaya, ba matla haholo; ke lefiswa le seo ke sa se 

utswang. 

5Oho Modimo, o tseba diphoso tsa ka, le ditlolo tsa ka ha di a pateha ho wena. 

6Morena, Jehova wa makgotla, ba o tshepang ba se ke ba hlajwa ke dihlong ka baka la 

ka; Modimo wa Iseraele, ba o batlang ba se ke ba swaba ka baka la ka. 

7Hobane ke ka baka la hao ke jereng ditshomo; sefahleho sa ka se kwahetswe ke 

dihlong. 

8Ke fetohile osele ho banabeso, ya sa tsejweng ho bara ba mme. 

9Hobane tjheseho ya ntlo ya hao e ntjele, mme dinyefolo tsa ba o nyefolang di nkwela 

hodimo. 

10Ha ke ntse ke lla ke itima dijo, hoo ho mphetohela nyediso; 

11ha nka ikapesa ka lesela le mahwashe le teng ke tsosa ditshomo tsa bona. 

12Ke entswe sesomo sa ba dutseng kgorong, matahwa a mpina ka dipina. 

13Haele nna, thapelo ya ka e nyolohela ho wena, Jehova, nakong e tshwanelehang. 

Oho Modimo, o nkarabe ka bongata ba mehauhelo ya hao, ka nnete ya poloko ya hao. 

14O nnyolle diretseng, mme o se ke wa ntesa ka tetebella teng, ke be ke bolokwe ho ba 

ntlhoyang le bodibeng ba metsi, 

15ke se ke ka imelwa ke maqhubu a wona, ke se ke ka hohlometswa ke bodiba, lebitla 

le se ke la kopetsa molomo wa lona hodima ka. 

16Nkutlwe, Jehova, hobane mohau wa hao o molemo; o retelehele ho nna ka 

mehauhelo ya hao e meholo, 

17mme o se ke wa patela mohlanka wa hao sefahleho sa hao, hobane ke matswalong; 

phakisa o nkarabe! 

18Atamela moya wa ka, o o boloke; o ntopolle ka baka la boithoriso ba dira tsa ka! 

19O tseba sekgobo sa ka le dihlong tsa ka le ho nyefolwa ha ka; ba ntwantshang ba 

pela mahlo a hao kaofela. 

20Dinyefolo di robile pelo ya ka, ke bohloko haholo; ke lebeletse ba nkgauhelang, 

mme ba hlokahetse; ka batla le batshedisi, mme ha ke bone le a mong. 

21Ba nneile nyoko e be dijo tsa ka, mme ho nyorweng ha ka ba nnositse asene. 

22Tafole ya bona a e ke e ba fetohele lemena le sefi boiketlong ba bona! 

23Mahlo a bona a ke a ntshofale, a lese ho bona; matheka a bona a ke a kgwehle 

kamehla! 

24O tshollele bohale ba hao hodima bona, mollo wa kgalefo ya hao o ba fihlele! 

25Meaho ya bona e ke e fetohe dithako, ho se ke ha eba motho ya dulang ditenteng tsa 

bona! 

26Hobane ba hlorisa eo o mo otlileng, ba rata ho bolela mahloko a bao o ba hlabileng. 

27O eketse makgopo a bona ka makgopo a mang, ba se ke ba eba le kabelo ho lokeng 

ha hao! 

28Ba hlakolwe bukeng ya ba phelang, ba se ke ba ngolwa le ba lokileng! 

29Haele nna, ke hlomohile, ke bohloko; thuso ya hao, Modimo, e ke e mpee nqalong e 

phahameng. 

30Ke tla rorisa lebitso la Modimo ka dithoko, ke le tumise ka dipoko; 

31hoo ho tla kgahlisa Jehova ho fetisa dipoho, dipoho tse dinaka le ditlhako. 

32Bahlomohi ba tla bona hoo, ba thabe. Pelo tsa lona a di ke di phele, lona ba batlang 

Modimo! 

33Hobane Jehova o mamela ba lesitsi, mme ha a nyedise ba hae ba holehilweng. 

34Mahodimo a a ke a mo rorise, le lefatshe, le mawatle, le tse utlwang ho tsona 

kaofela! 

35Hobane Modimo o tla boloka Sione, o tsose metse ya Juda; ba tla aha ho yona, e 

boele e be leruo la bona; 

36e tla ba lefa la ditloholo tsa bahlanka ba wona, mme ba ratang lebitso la wona ba tla 

nne ba ahe ho yona. 

DIPESALEME 70 

Thapelo ya mohloriswa. 
Ho monga baphokodi. Pesaleme ya Davida ya kgopotso. 

1Oho Modimo, o ke o mpoloke; Jehova, phakisa ho tla nthusa! 

2A ba ke ba apeswe ke dihlong, le ke maswabi, bona ba batlang bophelo ba ka! a ba ke 

ba suthe kasanthao ba tsielehile, bona bohle ba ratang tshenyeho ya ka! 

3A ba ke ba balehiswe ke dihlong tsa bona, bona ba reng: Ha! ha! 

4Bohle ba o batlang a ba ke ba thabe, ba nyakallele ho wena! Ba lakatsang poloko ya 

hao ba ke ba re kamehla: Modimo o ke o hodiswe! 

5Haele nna, ke mofumanehi le mosenyehi; Modimo, o mphakisetse! O thuso ya ka le 

mopholosi wa ka! Jehova, o se ke wa dieha! 

DIPESALEME 71 

Thapelo ya mohlanka ya hodileng wa Modimo ya ikopelang thuso ka matsatsi a 
tlang. 

1Jehova, ke bea tshepo ya ka ho wena; ke se ke ka swabiswa le ka mohla o le mong. 

2O mpoloke ka ho loka ha hao, ke tle ke phonyohe; o sekehele tsebe ya hao ho nna, o 

nthuse. 

3O be ho nna lefika leo ke fumanang kaho ho lona, ke tle ke ipalehelle teng kamehla. 

O laetse hore ke bolokehe, hobane o lefika la ka le qhobosheane ya ka. 

4Modimo wa ka, o nnamolele diatleng tsa monyefodi, le letsohong la molotsana, le la 

motubi. 

5Hobane wena, Morena, o tshepo ya ka; esale le botjheng ba ka, ke beile tshepo ya ka 

ho wena, Jehova. 

6Esale le popelong ya mme, ke itshetlehile ka wena. Ke wena ya nntshitseng maleng a 

hae; o tla nne o roriswe ke nna kamehla. 

7Ho ba bangata ke ka mohlolo; empa wena o setshabelo sa ka se matla. 

8Molomo wa ka o tletse dithoko tsa hao, ke ntse ke o rorisa ka matsatsi wohle! 

9O se ke wa ntahla mehleng ya botsofadi ba ka; ha matla a ka a fela, o se ke wa 

ntlohela. 

10Hobane dira tsa ka di ntsheba ka dipelo tsa tsona, 

11ba hloyang moya wa ka ba rera hammoho, ba re: Modimo o mo tlohetse; mo 

phalleleng, le mo tshware; hobane ha a na mmoloki! 

12Oho Modimo, o se be hole le nna! Modimo wa ka, o phakise ho tla nthusa! 

13A di ke di swabiswe, di fele, dira tsa moya wa ka tse batlang tahleho ya ka, di ke di 

apeswe ke dihlong le nyediso! 

14Empa nna, ke tla tshepa kamehla, ke nne ke bolele dithoko tsohle tsa hao. 

15Molomo wa ka o tla bolela ho loka ha hao le poloko ya hao ka matsatsi wohle, 

hobane ha ke tsebe palo ya ditshitso tsa hao. 

16Ke tla tla, ke ntse ke bina diketso tsa hao tse phahameng; Morena Jehova, ke tla 

roka ho loka ha hao feela. 

17Modimo, o nthutile esale le botjheng ba ka, mme ke ntse ke tumisa mehlolo ya hao 

ho fihlela la kajeno. 

18Modimo, o se ke wa ntlohela ho fihlela botsofading bo boputswa; ke tle ke bolele 

diketso tsa hao ho moloko o tlang, le matla a hao ho bohle ba sa tlang ho tswalwa. 

19Ho loka ha hao, Modimo, ho phahamile ho fihla lehodimong. O entse ntho tse 

kgolo, Modimo; ya ka ka wena ke mang? 

20Wena ya re hlahiseditseng ditsietsi tse ngata tse bohloko, o tla boela o re fe bophelo, 

o be o re nyolle maleng a lefatshe. 

21Ekeletsa boholo ba ka, o kgutle, o ntshedise. 

22Le nna ke tla o rorisa ka pesalterine, ke bolele nnete ya hao, Modimo wa ka; ke tla o 

binela ka harepa, Mohalaledi wa Iseraele! 

23Nyakallo e tla be melomong ya ka, ha ke bina dithoko tsa hao, e tla ba le moyeng 

wa ka oo o o lopolotseng; 

24le lona leleme la ka le tla bolela ho loka ha hao ka matsatsi wohle; hobane ba 

batlang tahleho ya ka ba apesitswe ke dihlong le nyediso. 

DIPESALEME 72 

Thapelo e kopang hore Morena a nne a buse kgotsong. 
Pesaleme ya Salomone. 

1Oho Modimo, o nee morena dikahlolo tsa hao, ho loka ha hao ho fuwe mora morena. 

2O tla ahlola setjhaba sa hao ka ho loka, le mafutsana a hao ka bokgabane. 

3Dithaba di tla tlisetsa setjhaba kgotso, le wona maralla ka baka la ho loka ha hae. 

4O tla ahlolela ba madimabe ba setjhaba, a thuse bana ba ya lesitsi, mme a hatakele 

batubi. 

5O tla tshajwa, letsatsi le kgwedi ha di sa kganya, melokong le melokong. 

6O tla theoha, a be jwaloka pula hodima makgulo, jwaloka medupe e kolobisang 

mobu. 

7Mehleng ya hae, ya lokileng o tla atleha, mme kgotso e ya nne e ate ho isa ha kgwedi 

e lesa ho ba teng. 

8O tla busa ho nka lewatleng le leng ho isa lewatleng le leng, le ho nka nokeng ho isa 

dipheletsong tsa lefatshe. 

9Baahi ba lefeella ba tla kgumama pela hae, bao e leng dira ho yena ba nyeke lerole; 

10marena a Tarshishe le a dihlekehleke a tla ntsha dineo, marena a Seba le a Saba a 

tlise dinyehelo. 

11Marena kaofela a tla kgumama pela hae, ditjhaba tsohle di mo sebeletse. 

12Hobane o tla boloka ya lesitsi ha a howa, le ya madimabe ya hlokang mothusi; 

13o tla utlwela ya madimabe le mohloki bohloko, a boloke bophelo ba ya lesitsi; 

14o tla ba lwela bohorohosong le botubong, madi a bona e be ntho e hlokwang 

mahlong a hae. 

15Ba tla nne ba phele, ba mo nee dikgauta tsa Seba, ba mo rapelle ka dinako tsohle, ba 

nne ba mmoke kamehla. 

16Nala ya mabele e tla ba teng lefatsheng hodima dithaba, diqwapi tsa wona di hwase 

jwaloka merokodi e dumang Lebanone; batho ba tla atleha metseng jwaloka dimela 

tsa naha. 

17Lebitso la hae le ke ke la fela, letsatsi ha le sa ntse le kganya, lebitso la hae le tla 

hloleha, batho ba hlohonolofatsane ka lona; ditjhaba tsohle di tla le hodisa. 

18Ho roriswe Jehova Modimo, Modimo wa Iseraele, ya etsang dintho tse makatsang a 

nnotshi! 

19Ho bokwe lebitso la hae le kganyang ka ho sa feleng; lefatshe lohle le ke le tlale 

kganya ya hae! Amen! e, amen! 

20Dithapelo tsa Davida, mora Jese, di fella moo. 

DIPESALEME 73 

BUKA YA BORARO 
Teboho ya motho ha a hlotse moleko wa ho latola Modimo. 

Pesaleme ya Asafe. 

1Modimo o fela o le molemo ho Iseraele, ho ba pelo tse hlwekileng. 

2Haele nna, leoto la ka le batlile le kgoptjwa, mehato ya ka e batlile e thella; 

3hobane ke ne ke honohela baikakasi, ha ke bona lehlohonolo la banyefodi. 

4Hobane ha ba tsebe matshwenyeho ho isa lefung la bona, mmele wa bona o otleha 

hantle; 

5ba dutse kantle ho mahlomola a batho, mme ha ba otlwe jwaloka ba bang. 

6Ka baka leo, boikgohomoso bo ba ngomela jwaloka lepetu, sehloho se ba aparetse 

jwaloka kobo. 

7Mafura a rotola mahlo a bona, mehopolo ya pelo tsa bona e a itlhahisa. 

8Ke basomi, ke ba bolotsana, ba bolela ho tuba; ba bua ka puo tse phahameng. 

9Ba phahamisetsa melomo ya bona mahodimong, mme maleme a bona a lelera 

lefatsheng. 

10Ke ka baka leo setjhaba se retelehetseng ka nqa ho bona; se rata ho inwesa metsing 

a mangata, 

11se re: Na Modimo o ka tseba jwang? Mookamedi ya phahameng a ka ba le tsebo 

jwang? 

12Ba tadimeng ba babe bao! Ba iketla kamehla, ba totisa matlotlo a bona. 

13Ke feela ha ke hlwekisitse pelo ya ka, leha ke hlatswitse matsoho a ka bosweung; 

14ke otlwa ka matsatsi wohle, ke lauwa kameso yohle. 

15Hola nka re: Ke tla bua jwalo, moo e ka be e le ho eka moloko wa bana ba hao. 

16Yaba ke a nahana hore ke utlwisise taba tseo, mme ka fihlela hoba ke mosebetsi o 

thata, 

17ho fihlela ha ke kena sehalalelong sa Modimo, ya eba moo ke elang bofello ba batho 

bao hloko. 

18Ka re: O mpa o ba beile nqalong tse thellang, wa ba diha, mme ba senyehile. 

19Ba fedile jwang hanghang! Ba timela, ba senyeha, ba wa ba tshohile hampe. 

20Ha eba jwaloka toro phaphamong, wa ba tsosa jwalo, Morena; o entse seriti sa bona 

ntho feela e nyedisehang. 

21Enereha pelo ya ka e ntse e tlokoma, ke utlwa tsenene e hlaba lethekeng la ka, 

22ke ne ke le letlaopa le sa tsebeng letho, ke ne ke le jwaloka phoofolo pela hao. 

23Empa jwale ke ntse ke o kgomarela, o ntataisa ka letsoho la ka le letona. 

24O tla ntsamaisa ka keletso ya hao, mme qetellong o ntholle kganyeng ya hao. 

25Ke na le mang mahodimonghaese wena? Kantle ho wena ha ke kgahliswe ke letho 

lefatsheng. 

26Nama ya ka le pelo ya ka di ntse di fela; lefika la pelo ya ka le kabelo ya ka ke 

Modimo, ka ho sa yeng kae! 

27Hobane ba o kwenehelang ba tla fela. O timetsa bohle ba yang ho itshilafaletsa hole 

le wena. 

28Empa haele nna, ho ba haufi le Modimo, ke molemo ho nna; ke beile setshabelo sa 

ka ho Morena Jehova, ke tle ke tsebe ho bolela mesebetsi ya hao kaofela. 

DIPESALEME 74 

Thapelo e kopang hore Modimo o emele ba o rapelang, ba o sebeletsang, ha ba 
hloriswa. 

Sefela sa Asafe. 

1Oho Modimo, o re lahletseng kamehla? Bohale ba hao bo kubellelang mohlape oo o 

leng modisa wa wona? 

2Hopola phutheho ya hao eo o e ruileng kgale, eo o e lopolotseng e be moloko wa lefa 

la hao; hopola le thaba ya Sione, eo o e entseng boaho ba hao. 

3Lebisetsa maoto a hao dithakong tse ntseng di senyehile. Sera se sentse hohle 

sehalalelong sa hao. 

4Bahanyetsi ba hao ba kile ba kurutla ka tempeleng ya hao, ba beile dipontsho tsa 

bona teng. 

5Ba eba jwaloka batho ba remakang ka dilepe boteteanong ba moru. 

6Ka dilepe le ka dinoto tsa bona, ba sentse dikgabiso tsohle tse betlilweng. 

7Ba tjhesitse sehalalelo sa hao ka mollo; ba hlompholotse, ba rapaladitse boaho ba 

lebitso la hao. 

8Ba itse dipelong tsa bona: A re keng re ba senye kaofela hammoho! Ba tjhesitse 

naheng ena nqalo tsohle tsa Modimo moo ho phuthehelwang teng. 

9Ha re sa bona dipontsho tsa rona; ha ho sa le moporofeta, ha re sa na motho ya ka 

tsebang hore na ho tla ba jwalo ho isa kae. 

10Oho Modimo, sera se tla re soma ho isa kae? A sera se tla nyefola lebitso la hao 

kamehla na? 

11O honyeletsang letsoho la hao, letsoho la hao le letona? Ako le ntshe fubeng sa hao, 

o ba timeletse! 

12Leha ho le jwalo, Modimo ke Morena wa ka esale le kgale, ya ntseng a sebetsa 

dipoloko hara lefatshe. 

13Ke wena ya arohantseng metsi a lewatle ka matla a hao; wa pshatla dihlooho tsa 

didrakone metsing. 

14Wa thumakanya hlooho ya leviathane, o e neetse diphoofolo tse lefeelleng e be dijo 

tsa tsona. 

15Wa tsaradisa mehlodi le melatswana, wa pshesa dinoka tse sa psheng le mehla. 

16Nyene ke ya hao, le bosiu ke ba hao; o entse lesedi le letsatsi. 

17O beile meedi kaofela ya lefatshe; lehlabula le mariha ke wena ya di entseng. 

18Hopola hoba sera se nyefotse Jehova, le hoba setjhaba se hlanyang se rohakile 

lebitso la hao. 

19O se ke wa neela selalome moya wa leebakgorwana la hao, o se ke wa nna wa 

lebala bophelo ba bahlomohi ba hao. 

20O hopole selekane sa hao, hobane dinqalo tse ntsho tsa lefatshe di tletse mahaha a 

dihlola. 

21O se ke wa kgutlisa motujwa ka maswabi; mohlomohi le ya lesitsi ba ke ba rorise 

lebitso la hao. 

22Oho Modimo, tsoha, o eme, o emele nyewe ya hao! Hopola kamoo lewatla le ntseng 

le o nyefola kateng ka matsatsi wohle! 

23O se ke wa lebala ho rora ha dira tsa hao; ho duma ha bahanyetsi ba hao ha ho 

kgaotse. 

DIPESALEME 75 

Moahlodi o tlisitse mohope wa bohale ho o nosa dira tsa hae. 
Ho monga baphokodi. Ka pina ya Aletashethe. Pesaleme ya Asafe. Sefela. 

1Re a o roka, Modimo, re a o roka; lebitso la hao le pela rona; ho bolelwa meeka ya 

hao. 

2Etlare hobane ke bee latsatsi la teng, ke tla ahlola ka ho loka. 

3Lefatshe le a tlakasela le ba ahileng ho lona; empa ke nna ke tiisang ditshiya tsa lona. 

(Sela.) 

4Ke moo ke reng ho baikakasi: Le se ke la ikakasa! le ho banyefodi: Le se ke la 

phahamisa lenaka la lona. 

5Le se ke la phahamisa lenaka la lona hakalo, le se ke la bua ka bonyefodi, ka melala e 

sataletseng! 

6Hobane kahlolo ha e tswe botjhabela, leha e le bophirimela, leha e le lefeelleng; 

7empa ke Modimo o ahlolang: o kokobetsa e mong, mme e mong o mo phahamise. 

8Hobane mohope o letsohong la Jehova, veine e phophoma ho wona, e tletse 

ditswako; o tshela ka wona, mme banyefodi ba lefatshe ba tla nwa ho wona, ba be ba 

nwe le ditshifa. 

9Haele nna, ke tla nne ke bolele tseo kamehla, ke rorise Modimo wa Jakobo! 

10Ke tla roba dinaka tsa ba bolotsana; empa dinaka tsa ba lokileng di tla phahamiswa. 

DIPESALEME 76 

Ho lebohuwa Modimo bakeng sa dikahlolo tsa wona. 
Ho monga baphokodi. Ka tse tidinngwang. Pesaleme ya Asafe. Sefela. 

1Modimo o tsejwa Juda, lebitso la wona le leholo hara Iseraele; 

2tabernakele ya wona e Saleme, moaho wa wona o Sione. 

3Ke moo o robileng metsu e hadimang, le dithebe, le marumo, le dibetsa tsa ntwa. 

(Sela.) 

4O fetisa dithaba tsa mashodu ka kganya le ka bokgabane! 

5Bahale ba matla ba hlotswe, ba ithobaletse boroko ba bona; bahale ha ba ka ba tseba 

ho lwana ka matsoho a bona. 

6Ka tshokelo ya hao, Modimo wa Jakobo, makoloi hammoho le dipere tsa tshwarwa 

ke boroko bo boholo. 

7Wena, o a tshabeha. Ke mang ya ka emang pela hao, ha o qala ho halefa? 

8O boletse tsuo o le mahodimong; lefatshe la tshoha, la ba la kgutsa, 

9ha Modimo o tsoha ho ahlolela le ho boloka bahlomohi bohle ba lefatshe. (Sela.) 

10Kgalefo ya motho e tla o fetohela thoriso; ka kgalefo e setseng ho wena o tla itlama 

letheka. 

11Ikaneng ho Jehova, Modimo wa lona, le ntoo mo lefela; ditjhaba tsohle tse 

kamathoko di ke di tlise dinyehelo hoModimo o tshabehang. 

12O rapalatsa boikgohomoso ba mahosana, a tshabeha ho marena a lefatshe. 

DIPESALEME 77 

Motho ya leng mahlomoleng o ikgothatsa ka tse seng di fetile. 
Ho monga baphokodi. Ka pina ya Jeduthune. Pesaleme ya Asafe. 

1Lentswe la ka le nyolohela ho Modimo, ke ntse ke howa; lentswe la ka le nyolohela 

ho Modimo; hola o ka nkutlwa! 

2Ka letsatsi la ka la matswalo ke batla Morena, ka bosiu matsoho a ka a otlolohile, a 

sa kgathale; moya wa ka o hana tshediso. 

3Ke hopola Modimo, ke sisa pelo; ke a nahana, mme moya wa ka o a tsieleha. (Sela.) 

4O fadimehisa dintshi tsa ka; ke sa ferekane, ke sitwa ke puo. 

5Ke hopola matsatsi a kgale le dilemo tsa boholoholo. 

6Bosiu ke elellwa dipina tsa ka, ke losa pelong ya ka, mme moya wa ka o a nahana. 

7Na Morena a ka lahla motho ka ho sa feleng? A ke ke a boela a hauhela na? 

8A mohau wa hae o se o feletse ruri? Lentswe la hae le se le kgutsitse kamehla le 

mehla na? 

9Na Modimo o lebetse ho utlwela bathobohloko? Bohaleng ba wona na o thibetse 

mehauhelo ya wona na? (Sela.) 

10Ka re: Se nkutlwisang bohloko, ke hoba letsoho la Mookamedi ya phahameng 

haesale lona ... 

11Empa ke tla hopola diketso tsa Jehova, ke elellwe meeka ya hao ya boholoholo; 

12ke tla bolela mesebetsi ya hao kaofela, ke qaqisetse diketso tsa hao. 

13Oho Modimo, tsela ya hao e a halalela. Modimo ke ofe o moholo, o jwaloka 

Modimo wa rona? 

14Ke wena Modimo o etsang meeka; o bonahaditse matla a hao hara ditjhaba. 

15Ka letsoho la hao o lopolotse setjhaba sa hao, bana ba Jakobo le ba Josefa. (Sela.) 

16Metsi a o bone, Modimo, metsi a o bone, mme a reketla; madiba le wona a 

tsukutleha. 

17Maru a tsurutla metsi, maru a thetheretsa; metsu ya hao ya phosetswa mane le 

mane, 

18diaduma tsa hao tsa duma hara setsokotsane, mahadima a hao a bonesa lefatshe; 

lefatshe la tshoha, la reketla. 

19Wa iketsetsa tsela lewatleng, mmila metsing a maholo, mehlala ya hao ha e a ka ya 

tsejwa. 

20Wa tsamaisa setjhaba sa hao jwalokaha ho tsamaiswa dinku, ka letsoho la Moshe le 

la Aarone. 

DIPESALEME 78 

Ditemoso tse hlahileng ka ditaba tsa Moshe ho isa ho tsa Davida. 
Pina ya Asafe. 

1Oho setjhaba sa ka, mamela thuto ya ka. Sekehela mantswe a molomo wa ka ditsebe. 

2Ke ahlamisa molomo wa ka ho hlahisa dipolelo tsa dikelello le ho bolela dithuto tsa 

kgale. 

3Seo re se utlwileng, seo re se tsebileng, seo bontata rona ba re boleletseng sona, re ke 

ke ra se patela bana ba bona; 

4re tla phetela ditloholo tsa rona dithoko tsa Jehova, le matla a hae, le mehlolo e 

entsweng ke yena. 

5O beetse Jakobo bopaki, o beile molao Iseraeleng, oo a laetseng bontata rona hore ba 

o tsebise bana ba bona, 

6e le hore o tsejwe ke moloko o hlahlamang, e leng bana ba tlang ho tswalwa, 

7hore le bona ba o bolelle bana ba bona, ba ke ba itshepele Modimo, ba se ke ba 

lebala diketso tsa Modimo, mme ba boloke ditaelo tsa wona; 

8ba se ke ba etsisa bontata bona, bao e bileng moloko o ikgantshang, o hanyetsang, 

moloko o sa kang wa tsamaya ka pelo e tiileng, oo moya wa wona o sa kang wa 

tshepeha ho Modimo. 

9Bana ba Efraime ba hlometseng, ba tshwereng diqha, ba ile ba baleha tsatsing la 

ntwa; 

10ha ba ka ba boloka selekane sa Modimo, ba hana ho tsamaya ka molao wa wona; 

11ba lebala ketso tsa wona tse phahameng le meeka ya wona, eo o ba bontshitseng 

yona. 

12O entse meeka mahlong a bontata bona naheng ya Egepeta, dithoteng tsa Tsowane. 

13Wa phatlola lewatle, wa ba tshedisa lona, wa emisa metsi jwaloka qubu; 

14motshehare wa ba tsamaisa ka leru, le bosiu bohle ka kgabo ya mollo. 

15Wa patsola mafika lefeelleng, wa ba nosa teng jwaloka hola ba enwa madibeng a 

maholo, 

16wa ntsha dinokana lefikeng, wa phallisa metsi ka diphororo. 

17Leha ho le jwalo, ba nna ba o sitelwa, ba nna ba kwenehela Mookamedi ya 

phahameng, lefeelleng. 

18Ba leka Modimo dipelong tsa bona, ka ho kopa ho fepuwa kamoo ba lakatsang 

kateng; ba seba Modimo, ba re: 

19Na Modimo o ka tseba ho re tekela tafole lefeelleng na? 

20O fedile wa otla lefika, mme metsi a phorosetsa, dinoka tsa phalla; hleka o ka re fa 

le bohobe, le ho otla setjhaba sa wona ka dinama na? 

21Yanayare Jehova ha a utlwa dipolelo tseo, a halefa, mollo wa tukela Jakobo, bohale 

ba phahamela Iseraele, 

22hobane ba sa ka ba dumela ho Modimo, ba sa ka ba tshepa thuso ya wona. 

23Leha ho le jwalo, wa laela maru hodimo, wa bula menyako ya mahodimo; 

24wa ba nesetsa manna ho ba fepa, wa ba fa mabele a lehodimo; 

25ba eja e mong le e mong bohobe ba dinatla; wa ba romela dijo, ba kgora. 

26Wa fokisa moya wa botjhabela sebakeng, ka matla a wona wa tlisa moya wa borwa, 

27wa ba nesetsa nama e ka ka lerole, le dinonyana tse mapheo tse kale ke lahlabathe la 

mawatle, 

28wa di wesetsa dipakeng tsa ditente tsa bona, ka nqa tsohle ho meaho ya bona. 

29Yaba ba ja, ba kgora hampe; wa ba romela seo ba neng ba se lakaditse. 

30Yare ba eso ho kgodisise takatso ya bona, nama ha e sa le molomong wa bona, 

bohale ba Modimo ba ba tukela, 

31wa hlahisetsa banna ba matla polao, wa rapalatsa bahlankana ba Iseraele fatshe. 

32Leha ho le jwalo, ba boela ba sitwa, ba se ke ba dumela meeka ya wona. 

33Wa fedisa matsatsi a bona hang, le dilemo tsa bona ka tshenyeho e phakisisang. 

34Enereha o ba bolaya, yaba hona ba o batlang, ba kgutlang, ba batla Modimo, 

35ba elellwa hoba Modimo ke lefika la bona, le hoba Modimo, Mookamedi ya 

phahameng, ke Molopolli wa bona. 

36Empa melomo ya bona ya nna ya o thetsa, maleme a bona a bua leshano ho wona, 

37pelo tsa bona ha di a ka tsa o kgomarela ho tiya, mme ha ba ka ba tiisetsa 

selekaneng sa wona. 

38Lerekong la wona wa tshwarela bokgopo ba bona, ha o a ka wa ba timetsa; wa 

itshwara kgalefong hangata; ha o a ka wa nea bohale bohle ba wona sebaka, 

39wa hopola hobane ke batho feela, ka phefumoloho e ikelang, e sa hloleng e boya. 

40Ba o kwenehela hangata hakakang lefeelleng! ba nna ba o kgathatsa hakakang 

nahathothe! 

41Ba boela ba leka Modimo, ba halefisa Mohalaledi wa Iseraele. 

42Ha ba ka ba hlola ba hopola letsoho la wona leha e le letsatsi leo o ba lopolotseng 

direng ka lona, 

43mohla o etsang mehlolo fatsheng la Egepeta, le dimakatso naheng ya Tsowane. 

44Wa fetola dinoka tsa bona madi, ba ba ba sitwa ho nwa metsi a melatswana ya 

tsona. 

45Wa ba romela menwang e neng e ba qeta, le dihohwana tse neng di ba tshwenya. 

46Ka diboko wa fedisa masimo a bona, le ka tsie ditholwana tsa tshebetso ya bona. 

47Wa bolaya merara ya bona ka sefako, le difate tsa bona tsa sikomora ka lebabo. 

48Wa otla makgomo a bona ka sefako, le mehlape ya bona ka letolo le tjhesang. 

49Wa ba betsa ka mollo wa bohale ba wona, ka kgalefo, tsheno, matswalo, ka lekgotla 

la mangeloi a bohale. 

50Wa nna wa nea kgalefo ya wona sebaka, ha o a ka wa qenehela meya ya bona; empa 

ka lefu la sewa wa timetsa bophelo ba bona, 

51Wa otla matsibolo kaofela naheng ya Egepeta, sehlooho sa bonna ba bona ditenteng 

tsa Kama. 

52Wa ntsha setjhaba sa wona jwaloka dinku, wa ba tsamaisa lefeelleng jwaloka 

mohlape. 

53Wa ba qhoba hamonate, ba sa tshohe letho, mme lewatle la kwahela dira tsa bona. 

54Wa ba fihlisa naheng ya wona e kgethehileng, thabeng e neng e hapuwe ke letsoho 

la wona le letona; 

55wa lelekisa matjhaba pela bona, wa ba arolela lefa la bona ka thapo, mme wa kenya 

meloko ya Iseraele ditenteng tsa yona. 

56Empa ba leka Modimo, ba ikgantshetsa Mookamedi ya phahameng, ha ba ka ba 

boloka ditaelo tsa wona; 

57ba fetoha bakwenehi le ba mano jwaloka bontata bona, ba eba jwaloka seqha se 

thetsang; 

58ba baka bohale ba wona ka dinqalo tsa bona tse diphahameng, le poulelo ya wona 

ka ditshwantsho tsa medimo ya bona. 

59Modimo ha o bona hoo, wa halefa haholo, wa tenwa hampe ke Iseraele. 

60Yaba o tlohela tabernakele ya Silo, tente eo o neng o dutse ho yona hara batho, 

61wa lesa kganya ya wona ya iswa kgolehong, le bokgabane ba wona ba wela 

matsohong a dira; 

62setjhaba sa wona wa se neela lerumo, wa halefela lefa la wona. 

63Wa fedisa bahlankana ba bona ka mollo, mme barwetsana ba bona ha ba ka ba 

etsetswa mekete ya manyalo. 

64Baprista ba bona ba dihuwa ke lerumo, mme bahlolohadi ba bona ha ba ka ba lla. 

65Yaba Morena o phaphama jwaloka motho ya robetseng, jwaloka mohale ya 

hoiswang ke veine, 

66a suthisa dira tsa hae, a ba jarisa dihlong tse sa feleng. 

67Leha ho le jwalo, a lahla tente ya Josefa, mme ha a ka a kgetha leloko la Efraime; 

68empa a kgetha leloko la Juda le thaba ya Sione eo a e ratang. 

69A tiisa sehalalelo sa hae jwaloka dithaba, jwaloka lefatshe leo a le theetseng mehla e 

sa feleng. 

70A kgetha Davida, mohlanka wa hae, a mo nka merakeng ya dinku; 

71a mo tlosa dinkung tsa ditswetse, e tle e be modisa wa Jakobo, setjhaba sa hae, le wa 

Iseraele, lefa la hae. 

72Mme Davida a ba moalosi wa bona ka pelo e hlwekileng, a ba tsamaisa ka letsoho 

le hlalefileng. 

DIPESALEME 79 

Thapelo ya ho kopa thuso nakong ya tshenyo le ya polao le ya ditshomo. 
Pesaleme ya Asafe. 

1Oho Modimo, bahedene ba kene lefeng la hao, ba silafaditse tempele ya hao e 

halalelang, ba entse Jerusalema dithako. 

2Ba neetse dinonyana tsa mahodimo ditopo tsa bahlanka ba hao, ba neetse dibatana 

tsa lefatshe nama tsa baratuwa ba hao. 

3Ba tsholotse madi a bona jwaloka metsi ka nqa tsohle ho Jerusalema, mme ho 

hlokahetse ya ba patang. 

4Re fetohile sekgobo sa ba ahisaneng le rona, papadi le sesomo sa ba kamathoko. 

5Jehova, o tla lesa neng ho halefa? Kgalefo ya hao na e tla tuka jwaloka mollo 

kamehla na? 

6Tshollela bohale ba hao hodima ditjhaba tse sa o tsebeng, le hodima mebuso e sa 

rapeleng lebitso la hao. 

7Hobane ba jele Jakobo, ba sentse moaho wa hae! 

8O se ke wa hopola dibe tsa bontata rona moholo; mehauhelo ya hao e re tlele kapele, 

hobane re ba madimabe haholo. 

9Oho Modimo wa poloko ya rona, ka baka la kganya ya lebitso la hao, o re thuse, o re 

namolele, o re tshwarele dibe tsa rona, ka baka la lebitso la hao. 

10Ke ka baka lang ha ditjhaba di ka re: Modimo wa bona o kae? Phetetso ya madi a 

bahlanka ba hao a tsholohileng a e ke e bonahale ditjhabeng pontsheng ya rona! 

11Masisapelo a ba holehilweng a ke a fihle pela hao; ka matla a letsoho la hao o 

boloke ba abetsweng ho shwa. 

12Morena, o busetse hasupa difubeng tsa ba mabapa le rona dinyefolo tseo ba o 

nyefotseng ka tsona! 

13Mme rona, setjhaba sa hao, mohlape oo o leng moalosi wa wona, re tla o leboha ka 

ho sa yeng kae, re bolele dithoko tsa hao ditloholong le ditloholwaneng! 

DIPESALEME 80 

Thapelo e rapellang setjhaba sa Jehova. 
Ho monga baphokodi. Ka pina ya Shoshanime (mehaladitwe.) Bopaki ba Asafe. Pesaleme. 

1Sekeha tsebe, modisa wa Iseraele; wena ya tsamaisang Josefa jwalokaha ho 

tsamaiswa mohlape, wena ya dutseng hodima dikerubime, hlaha kganyeng ya hao! 

2Tsosa bonatla ba hao pontsheng ya Efraime, le Benjamine, le Manasse, o tle ho re 

thusa. 

3Oho Modimo, o boele o re ahise, o kgantshe sefahleho sa hao, mme re tla bolokeha! 

4Jehova, Modimo wa makgotla, o tla nne o halefe ho isa kae, leha setjhaba sa hao se 

ntse se o rapela? 

5O se jesa bohobe ba meokgo, o ba nosa meokgo ka tekanyo e kgolo. 

6O re entse ba tsekwang ke ba bapileng le rona, dira tsa rona di re entse sesomo. 

7Oho Modimo wa makgotla, o boele o re ahise, o kgantshe sefahleho sa hao, mme re 

tla bolokeha! 

8O ne o fothole morara Egepeta, wa lelekisa ditjhaba, mme wa o hloma; 

9wa o lokisetsa sebaka, mme wa nama metso, wa tlala naha, 

10dithaba tsa kgurumetswa ke moriti wa wona, makala a wona a eba jwaloka dikedare 

tsa Modimo, 

11wa namisa makalana a wona ho isa lewatleng, le mahlomela a wona ho isa nokeng. 

12Na o rapalaleditseng metero ya wona, o tle o kotulwe ke bafeti kaofela? 

13O sohlokanngwa ke dikolobe tsa meru, diphoofolo tsa naha di tlile ho hakolela teng! 

14Oho boya, Modimo wa makgotla! tadima o le lehodimong, mme o bone, o ele 

morara ona hloko! 

15O sireletse seo letsoho le letona la hao le se hlomileng, le lehlomela leo o 

ikgethetseng lona. 

16Morara o tjhele ke mollo, o remilwe; ba fela ke tshokelo ya sefahleho sa hao. 

17Sireletsa motho, mosebetsi wa letsoho la hao le letona, le mora wa motho eo o 

ikgethetseng yena. 

18Mme ha re sa tla hlola re o tlohela; o boele o re phedise, mme re tla rapela lebitso la 

hao. 

19Jehova, Modimo wa makgotla, o boele o re ahise, o kgantshe sefahleho sa hao, mme 

re tla bolokeha! 

DIPESALEME 81 

Tumediso le thuto ya mohla Paseka. 
Ho monga baphokodi. Ka Gitthithe. Pesaleme ya Asafe. 

1Utlwahatsang difela tsa lona ho Modimo oo e leng matla a rona, le mehoo ya lona ya 

nyakallo ho Modimo wa Jakobo! 

2Phahamisang dipina tsa lona, le otle meropa, le tidinye thomo le harepa e 

kgahlehang! 

3Ke kgwedi e ntjha, letsang phala; ke kgwedi e tolokileng, tsatsi la mokete wa rona! 

4Hobane ke molao o neilweng Iseraele, taelo ya Modimo wa Jakobo; 

5ke bopaki boo o bo beileng ho Josefa, mohla o futuhelang Egepeta. 

6Teng ka utlwa lentswe la eo ke neng ke sa mo tsebe pele; a re: Ke jarolotse lehetla la 

hae phahlo, matsoho a hae a lesitse ho jara seroto. 

7Wa nthapela o le matswalong, ka o boloka, ka o utlwa ke ipopile ka leru le dumang, 

ka o leka metsing a Meriba. (Sela.) 

8Mamela, setjhaba sa ka, ke o pakele! Iseraele, hola wa rata ho nkutlwa! 

9Ha ho se be modimo osele ha hao, mme o se ke wa rapela medimo ya ditjhaba! 

10Ke nna Jehova, Modimo wa hao, ya o nyolotseng naheng ya Egepeta. Ahlamisa 

molomo wa hao, mme ke tla o tlatsa! 

11Empa setjhaba sa ka ha se a ka sa utlwa lentswe la ka, Iseraele ha a ka a mmamela. 

12Ke moo ke ba tlohetseng boikgantshong ba pelo tsa bona, ba tle ba latele dikeletso 

tseo e leng tsa bona. 

13Oho! hola setjhaba sa ka se rata ho nkutlwa, mme Iseraele a tsamaya ditseleng tsa 

ka! 

14Nka be ke phakisa ho kokobetsa dira tsa bona, nka be ke fetolela letsoho la ka ho 

bahanyetsi ba bona. 

15Ba hloyang Jehova ba ka be ba ipea katlasa hae, mme tjhaba sa ka se ne se tla bona 

lehlohonolo le sa feleng! 

16Ke ne nka ba fepa ka lefi la phofo, ke na nka ba kgorisa ka dinotshi tsa mafika! 

DIPESALEME 82 

Modimo o tla ahlola baahlodi ba ditjhaba. 
Pesaleme ya Asafe. 

1Modimo o kene phuthehong ya medimo, o ahlola mahareng a medimo. 

2Le tla ahlola ka bokgopo ho isa kae, le emele ba bolotsana ho isa kae? (Sela.) 

3Ahlolelang ba banyenyane le dikgutsana; le lokisetse mohlomohi le ya lesitsi; 

4lokollang ba madimabe le bahloki, le ba utle matsohong a ba bolotsana. 

5Ha ba na hlalefo, leha e le kutlwisiso; ba tsamaya lefifing; metheo kaofela ya lefatshe 

e a kgwehla. 

6Ke itse: Le medimo, mme bohle le bara ba Mookamedi ya phahameng. 

7Leha ho le jwalo, le tla shwa jwaloka batho, le we jwaloka marena afe le afe. 

8Oho Modimo, tsoha, o ahlole lefatshe, hobane ditjhaba kaofela e tla ba lefa la hao. 

DIPESALEME 83 

Thapelo ya ho ipea ho Modimo, ha ditjhaba di kopanetse ya o tshepileng. 
Sefela. Pesaleme ya Asafe. 

1Oho Modimo, o se ke wa thola, o se ke wa thibana ditsebe, o se ke wa dula o 

ikgutseditse, Modimo. 

2Hobane dira tsa hao di a dumaduma, ba o hloyang ba emisa dihlooho; 

3ba rera setjhaba sa hao ka ho se lohela mano, ba botsana hodima ba sirelwang ke 

wena. 

4Ba re: Tloong, re ba fedise hara ditjhaba, lebitso la Iseraele le se ke la hlola le 

bolelwa! 

5Ba botsana ba le pelo e le nngwe, ba etsa selekane ho o lwantsha: 

6e leng ba ditenteng tsa Edomo, le Baishmaele, Bamoabe, le Bahagarene, 

7Gebale, le Ammone, le Amaleke, le Bafilesta hammoho le baahi ba Tire; 

8Baassiria le bona ba ikopantse le bona, ba adimile bana ba Lota matsoho a bona. 

(Sela.) 

9O ba etse jwalokaha o entse Midiane, le Sisera, le Jabine, nokaneng ya Kishone, 

10ba feletseng Ene-Dore, mme ditopo tsa bona tsa nontsha mobu! 

11O etse mahosana a bona a be jwaloka Orebe le Seebe, le marena a bona kaofela a be 

jwaloka Seba le Tsalmunna; 

12hobane ba re: A re inkeleng, re rue meaho ya Modimo! 

13Modimo wa ka, ba be pela hao jwaloka setsokotsane, jwaloka mooko o fefolwang 

ke moya, 

14jwaloka mollo ha o qeta moru, le jwaloka lelakabe ha le tjhesa dithaba. 

15O ba lelekise jwalo ka sefefo sa hao, o ba tshose ka moya wa hao wa letsukutsuku! 

16Apesa difahleho tsa bona ka dihlong, ba tle ba batle lebitso la hao, Jehova. 

17A ba ke ba tsielehe, ba shwe motlopo kamehla, ba fele ba hlabilwe ke dihlong! 

18Ba tle ba tsebe hore wena, eo lebitso la hao e leng Jehova, o rena o nnotshi 

lefatsheng lohle. 

DIPESALEME 84 

Thapelo ya motho ya hlolohetsweng ntlo ya Modimo, ya lakatsang ho dula ho 
yona. 

Ho monga baphokodi. Ka Gitthithe. Pesaleme ya bana ba Kore. 

1Meaho ya hao e rateha hakakang, wena, Jehova wa makgotla! 

2Moya wa ka o a idibana, o sisetsa mabala a ntlo ya Jehova; pelo le nama ya ka di 

howeletsa ho Modimo o phelang! 

3Esita le serobele se na le sehlaha, le lefokotsane le na le ntlo, moo le beang 

madinyane a lona teng ... Oho! dialetare tsa hao, Jehova wa makgotla, Morena wa ka, 

le Modimo wa ka! 

4Ho lehlohonolo ba ahileng tlung ya hao! Ba ya nne ba o rorise kamehla. (Sela.) 

5Ho lehlohonolo batho bao o leng matla a bona, bao pelo tsa bona di ratang ditsela tsa 

hao! 

6Ha ba ntse ba haola ka kgohlo ya Baka, ba e fetola kgohlo ya didiba, mme pula ya 

hwetla e e apesa ka nala. 

7Ha ba ntse ba tsamaya, ba ekeletswa matla, ho fihlela ba itlhahisa pela Modimo 

Sione. 

8Jehova, Modimo wa makgotla, mamela thapelo ya ka! Sekeha tsebe, Modimo wa 

Jakobo! (Sela.) 

9Oho Modimo, thebe ya rona, tadima, o bone sefahleho sa motlotsuwa wa hao. 

10Hobane tsatsi le le leng le dulwang mabaleng a ntlo ya hao, le fetisa matsatsi a mang 

a sekete a dulwang hosele. Ho dula mathuleng a ntlo ya Modimo wa ka ke a ho rata 

ho fetisa ho dula ditenteng tsa bakgopo. 

11Hobane Jehova Modimo ke letsatsi le thebe. Jehova o nea mohau le kganya, ba 

tsamayang ka ho loka a ke ke a ba hanela le molemo leha o le mong. 

12Jehova wa makgotla, ho lehlohonolo motho ya o tshepang! 

DIPESALEME 85 

Thapelo ya setjhaba ha se kopa hore se boele se hauhelwe. 
Ho monga baphokodi. Pesaleme ya bana ba Kore. 

1Jehova, o hlohonolofaditse naha ya hao, o kgutlisitse batshwaruwa ba Jakobo; 

2o tlositse makgopo a setjhaba sa hao, o apesitse dibe tsohle tsa sona. (Sela.) 

3O kgutsisitse bohale bohle ba hao, o timile mollo wa kgalefo ya hao. 

4O boele o re ahise, Modimo wa poloko ya rona, o fedise ho itshena ha hao bakeng sa 

rona. 

5Na o ka re halefela kamehla, wa tiisa bohale ba hao kamehla le mehla na? 

6Na o ke ke wa boela wa re pholosa, hore setjhaba sa hao se tle se o thabele na? 

7Oho Jehova, o re bontshe mohau wa hao, o re sitse ka poloko ya hao. 

8Ke tla mamela se bolelwang ke Modimo Jehova; hobane o re, kgotso e be ho 

setjhaba sa wona, le ho bakgethwa ba hae, ba mpe ba se ke ba kgutlela bohlanyeng! 

9Ruri, poloko ya wona e haufi le ba o tshabang, kganya e tle e ahe naheng ya rona. 

10Mohau le nnete di teane, ho loka le kgotso di akane; 

11nnete e mela lefatsheng, mme ho loka ho tadimile ho le mahodimong. 

12Efela, Jehova o tla nea lehlohonolo, naha ya rona e ntshe ditholwana tsa yona. 

13Ho loka ho tla tsamaya pela hae, ho re etsetsa tsela mehlaleng ya hae. 

DIPESALEME 86 

Thapelo ya morapedi ya hloriswang. 
Thapelo ya Davida. 

1Jehova, sekeha tsebe ya hao, o nkarabele, hobane ke ya madimabe, ke ya lesitsi. 

2Boloka moya wa ka, hobane ke e mong wa batshepehi ba hao! Thusa mohlanka wa 

hao ya o tshepang, wena, Modimo wa ka! 

3O nkgauhele, Morena, hobane ke bitsa ho wena tsatsi lohle! 

4O thabise moya wa mohlanka wa hao, hobane ke phahamisetsa moya wa ka ho wena, 

Morena. 

5Hobane wena, Morena, o molemo, o mosa, o tletse lereko hobohle ba o rapelang. 

6Jehova, sekehela thapelo ya ka tsebe, o ele thapediso tsa ka hloko. 

7Ke o rapela ka letsatsi la ka la matswalo, ka hobane o a nkutlwa. 

8Hara medimo ha ho o tshwanang le wena, Morena; ha ho letho le ka lekanang le 

mesebetsi ya hao! 

9Ditjhaba tsohle tseo o di entseng di tla tla kgumama pela hao, Morena, di tlotlise 

lebitso la hao! 

10Hobane o moholo, o etsa meeka, o Modimo o nnotshi. 

11Jehova, mpontshe tsela ya hao, ke tle ke tsamaye nneteng ya hao! o tlamelle pelo ya 

ka yohle le tshabo ya lebitso la hao! 

12Ke tla o rorisa, Morena, Modimo wa ka, ka pelo ya ka yohle, ke tlotlise lebitso la 

hao ka ho sa yeng kae! 

13Hobane mohau wa hao o moholo ka nqa ho nna, mme o nyolotse moya wa ka 

tlasetlase nqalong ya bafu. 

14Oho Modimo, baikakasi ba mpokanetse, letshwele la batho ba tshabehang le batla 

bophelo ba ka; ha ba ka ba o bea pela mahlo a bona. 

15Empa wena, Morena, o Modimo o lereko, o molemo, o diehang ho halefa, o tletseng 

mohau le nnete. 

16O retelehele ho nna, o nkgauhele, o nee mohlanka wa hao matla a hao, o pholose 

mora wa lekgabunyane la hao. 

17O etse pontsho bakeng sa ka ya hoba o molemo ho nna, e tle e bonwe ke dira tsa ka, 

di ke di swabe! hobane, Jehova, o a nthusa, o a ntshedisa. 

DIPESALEME 87 

Tswalo ya bobedi ya ditjhaba. 
Pesaleme ya bana ba Kore. Sefela. 

1Moaho wa hae o dithabeng tse halalelang; 

2Jehova o rata menyako ya Sione ho fetisa meaho ya Jakobo kaofela. 

3Taba tsa kganya di boletswe hodima hao, motse wa Modimo. (Sela.) 

4Hara ba ntsebang ke tla bala Egepeta le Babilona; Filestia ke eo le Tire, le Ethiopia; 

di tswaletswe teng. 

5Bakeng sa Sione ho tla thwe: E mong le e mong o tswaletswe teng. Mookamedi ya 

phahameng ke yena ka sebele ya o tiisang. 

6Etlare ha Jehova a bala ditjhaba, o tla ngola, a re: Enwa o tswaletswe moo. (Sela.) 

7Dibini le dihobedi di tla re: Didiba tsohle tsa ka di ho wena. 

DIPESALEME 88 

Tlaleho ya motho ya leng mahlomoleng. 
Sefela. Pesaleme ya bana ba Kore. Ho monga baphokodi, e tle e binwe ka phala. Pina ya Hemane, 

Moesrahi. 

1Jehova, Modimo wa poloko ya ka, ke howa pela hao motshehare le bosiu. 

2Thapelo ya ka a e ke e fihle ho wena; o sekehele mohoweletso wa ka tsebe! 

3Hobane moya wa ka o kgotse ditlokotsi, mme bophelo ba ka bo sekamela nqalong ya 

bafu. 

4Ke badilwe le ba theohelang lebitleng; ke jwaloka motho ya feletsweng ke matla; 

5ke ya lahlilweng hara bafu; ke jwaloka babolauwa ba robetseng lebitleng, bao o sa 

hloleng o ba hopola, ba kgaohaneng le wena. 

6O ntahletse lemeneng le sekoti, lefifing, botebong, tlasetlase. 

7Kgalefo ya hao e nkimetse, maqhubu a hao kaofela a nkgateletse. (Sela.) 

8O suthiseditse hole le nna ba tsebanang le nna, o nkentse ntho e manyala ho bona; ke 

kwalletswe moo ho se nang ho tsuwa. 

9Mahlo a ka a monyela ke tlokotsi. Jehova, ke o rapela ka ditshiu tsohle, ke otlollela 

matsoho a ka ho wena. 

10Na o tla etsetsa bafu mehlolo? Na ba shweleng ba tla tsoha ho tla o rorisa na? (Sela.) 

11Hleka mohau wa hao o ya bolelwa lebitleng, le nnete ya hao moahong wa lefu na? 

12Kapa mehlolo ya hao a e tla lemohuwa lefifing, le ho loka ha hao fatsheng la tebalo 

na? 

13Ke howeletsa ho wena ke hona, Jehova, mme thapelo ya ka e hlaha pela hao e sa le 

kameso. 

14Jehova, o lahlelang moya wa ka? O mpatela sefahleho sa hao keng? 

15Ke madimabe, ke ntse ke eshwa esale le botjheng ba ka, ke tshoswa ke matshabeho 

a hao, mme ke tsielehile. 

16Kgalefo ya hao e tukang e nkwetse hodimo; ke fediswa ke matsoso a hao; 

17a nkopetse jwaloka metsi ka letsatsi le leng le le leng, a kopane hammoho ho ntika 

kahohle. 

18O suthiseditse hole le nna metswalle ya ka le dithaka tsa ka; tseo ke tsebanang le 

tsona ke nqalo tsa lefifi. 

DIPESALEME 89 

Thapelo e kopang hore ditshitso tse baletsweng Davida di boele di newe ba di 
lakatsang. 

Pina ya Ethane, Moesrahi. 

1Ke tla bina mehauhelo ya Jehova ka ho sa yeng kae; molomo wa ka o tla tumisa 

botshepehi ba hao ho isa ditloholwaneng, 

2hobane ke itse: Mohau wa hao o entswe moaho o sa feleng; o theile botshepehi ba 

hao mahodimong. 

3O itse: Ke entse selekane le mokgethwa wa ka, ke hlapantse ho Davida, mohlanka 

wa ka, ka re: 

4Ke tla tiisa leloko la hao ka ho sa yeng kae, ke tiise terone ya hao ho isa melokong 

yohle. (Sela.) 

5Jehova, mahodimo a tumisa mehlolo ya hao, a bolela botshepehi ba hao phuthehong 

ya bahalaledi. 

6Hobane, phahameng ya mahodimo, ke mang ya ka itekantshang le Jehova? Ke mang 

ya tshwanang le Jehova hara bara ba Modimo? 

7Modimo o tshabeha mokgatlong o moholo wa bahalaledi, o tshajwa ke bohle ba o 

teelang hare. 

8Jehova, Modimo wa makgotla, ke mang ya matla jwaloka wena, Jehova? O teetswe 

hare ke botshepehi ba hao. 

9O laola boikgantsho ba lewatle: ha le emisa maqhubu a lona, wena o a a kokobetsa. 

10O thumakantse Egepeta jwaloka motho ya bolailweng, o hasantse dira tsa hao ka 

letsoho la hao le matla. 

11Mahodimo ke a hao, le lefatshe ke la hao; o theile lefatshe le tsohle tsa lona. 

12O bopile leboya le borwa; Thabore le Hermone di rorisa lebitso la hao. 

13Matla a dutse letsohong la hao, seatla sa hao se tiile, letsoho le letona la hao le 

phahamile. 

14Ho loka le kahlolo ke motheo wa terone ya hao, mohau le nnete di tsamaya pela 

sefahleho sa hao. 

15Ho lehlohonolo setjhaba se tsebang pitso ya terompeta! Se tsamaya leseding la 

sefahleho sa hao, Jehova, 

16se ithabisa kamehla ka lebitso la hao, se ithorisa ka ho loka ha hao. 

17Hobane o kganya ya sona le matla a sona, mme lenaka la rona le phahamiswa ke ho 

rata ha hao. 

18Hobane thebe ya rona ke Jehova, morena wa rona ke Mohalaledi wa Iseraele. 

19Mohlang oo, o kile wa bua ka pono ho bakgethwa ba hao, wa re: Ke thusitse 

mohale, ke phahamisitse eo ke mo kgethileng hara setjhaba; 

20ke bone Davida, mohlanka wa ka, ke mo tlotsitse ka ole ya ka ya kgalalelo. 

21Seatla sa ka se tla mo ahisa, letsoho la ka le mo tiise. 

22Sera se ke ke sa mo tsometsa, molotsana a ke ke a mo kokobetsa. 

23Bahanyetsi ba hae ke tla ba ripitla pela hae, ke otle dira tsa hae. 

24Botshepehi ba ka le mohau wa ka di tla ba le yena, mme lenaka la hae le tla hola 

lebitsong la ka; 

25ke tla bea seatla sa hae hodima lewatle, le letsoho le letona la hae hodima dinoka. 

26Yena o tla bitsa ho nna, a re: Ke wena ntate, Modimo wa ka, le lefika la poloko ya 

ka! 

27Mme nna ke tla mmea letsibolo la ka, le ya phahamileng hara marena a lefatshe. 

28Ke tla mmolokela mohau wa ka ka ho sa yeng kae; selekane sa ka le yena e tla ba sa 

mehla le mehla. 

29Ke tla etsa moloko wa hae hore e be o sa feleng, mme terone ya hae e ya nne e tiye 

ha mahodimo a ntse a le teng. 

30Ekare ha bara ba hae ba tlohela molao wa ka, ba sa ye ka ditaelo tsa ka, 

31ha ba tlola dikeletso tsa ka, ba sa boloke ditaelo tsa ka, 

32ke tla otla ditlolo tsa bona ka thupa, le bokgopo ba bona ka phafa; 

33empa nke ke ka ba amoha mohau wa ka, mme nke ke ka etsa botshepehi ba ka 

leshano; 

34nke ke ka senya selekane sa ka, mme nke ke ka fetola lentswe le tswileng 

molomong wa ka. 

35Ke hlapantse ho hong kgalalelong ya ka,ka re: Nke ke ka iketsa ya leshano ho 

Davida! 

36Moloko wa hae o tla nne o be teng ka ho sa feleng, terone ya hae e tla nne e be teng 

pela ka jwaloka letsatsi; 

37e tla tiya ka ho sa yeng kae jwaloka kgwedi. Paki e mahodimong e a tshepeha. 

(Sela.) 

38Leha ho le jwalo, o lelekile motlotsuwa wa hao, o mo lahlile, o mo halefetse; 

39o nyedisitse selekane seo o neng o se entse le mohlanka wa hao, o silafaditse 

moqhaka wa hae ka ho o lahlela fatshe. 

40O heleditse marako a hae kaofela, o rapaladitse diqhobosheane tsa hae. 

41Bafeti kaofela ba mo senyetsa, o entswe sekgobo sa ba mathoko. 

42O phahamisitse letsoho le letona la batubi ba hae, o thabisitse dira tsa hae kaofela; 

43o thithibantse bohale ba lerumo la hae, mme ha o a ka wa mo tiisa ntweng. 

44O fedisitse kganya ya hae, o rapaladitse terone ya hae fatshe; 

45o kgutshofaditse matsatsi a botjha ba hae, wa mo kgurumetsa ka dihlong. (Sela.) 

46Jehova, o tla nne o ipate ho isa kae? Kgalefo ya hao e tla tuka jwaloka mollo ho isa 

neneng? 

47Hopola hore bophelo ba ka bo bokgutshwanyane, le hore bana bohle ba batho o ba 

bopetse lefeela! 

48Motho ke mang ya phelang, mme a sa tlo ka a bona ho shwa? Ke mang ya ka 

lopollang moya wa hae matleng a nqalo ya bafu? (Sela.) 

49Morena, e kae mehauhelo ya hao ya pele, eo, botshepehing ba hao, o e baletseng 

Davida ka kano? 

50Morena, hopola dihlong tsa bahlanka ba hao; o elellwe kamoo pelong ya ka ke 

jereng nyatso ya ditjhaba tse ngata kateng; 

51o elellwe le ditshomo tsa dira tsa hao, Jehova, e leng ditshomo tse somang mehato 

ya motlotsuwa wa hao! 

52Ho roriswe Jehova ka ho sa feleng! Amen, e, amen. 

DIPESALEME 90 

BUKA YA BONE 

Thapelo ya ya balehelang ho Modimo o hlolehileng, ha a le lekgatheng la ho 
shwa. 

Thapelo ya Moshe, monna wa Modimo. 

1Jehova, o nnile wa ba setshabelo sa rona melokong le melokong. 

2Dithaba di eso ho ka di hlaha, o eso ho bope lefatshe le dintho tsohle, e, ho tloha ho 

bo sa hlaheng ho isa ho bo sa feleng, esale o le Modimo. 

3O kgutlisetsa batho leroleng, mme o re: Kgutlelang, lona, bana ba batho! 

4Hobane dilemo tse sekete mahlong a hao di jwaloka tsatsi la maobane, ha le se le 

fetile, le jwaloka tebelo ya bosiu. 

5O a ba kgohola; ba jwalokatoro; hosasa, ba mela jwaloka jwang; 

6hosasa, bo a palesa, bo mele, mantsiboya bo a helwa, bo pone. 

7Hobane re fediswa ke bohale ba hao, re tshoswa ke kgalefo ya hao. 

8O bea makgopo a rona pela hao, le dibe tsa rona tse patilweng o di bealeseding la 

sefahleho sa hao. 

9Hobane matsatsi a rona a ikela pela bohale ba hao, re fellwa ke dilemo tsa rona 

jwalokaha re fellwa ke kgopolo. 

10Matsatsi a ho phela ha rona ke dilemo tse mashome a supileng, ho ba matla ke tse 

mashome a robileng meno e le mmedi; boikakaso ba tsona ke kgathatso le 

bomadimabe; hobane bophelo ba rona bo fela kapele, bo ikela koo. 

11Matla a bohale ba hao le botshabeho ba kgalefo ya hao ke mang ya di elang hloko? 

12O re rute ho bala matsatsi a rona ka mokgwa oo re ka fihlelang pelo e hlalefileng ka 

wona! 

13Kgutla, Jehova! o tla isa kae ...? o hauhele bahlanka ba hao! 

14O re kgorise ka mohau wa hao e sa le kameso, re tle re nyakalle, re thabe ka 

matsatsi wohle a rona. 

15O re fe thabo e lekaneng le matsatsi ao o re hlomoditseng ka wona, le dilemo tseo re 

boneng ditlokotsi ka tsona! 

16Bonahatsa mosebetsi wa hao ho bahlanka ba hao, le kganya ya hao ho bana ba 

bona! 

17Mme mohau wa Jehova. Modimo wa rona, o be ho rona! Mosebetsi wa matsoho a 

rona, o re tiiselletse wona; e, mosebetsi wa matsoho a rona o o tiise. 

DIPESALEME 91 

Sefela se bolelang matla a Modimo a ho sireletsa ba o tshepileng nakong tsa ntwa 
le tsa mafu. 



994 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

1Ya dutseng sephiring sa Mookamedi ya phahameng, o phomola moriting wa Ya 

matla wohle. 

2Ke re ho Jehova: O setshabelo sa ka le qhobosheane ya ka, Modimo wa ka oo ke o 

tshepang! 

3Ke yena ya o tshwasollang lerabeng la setsomi, lefung le akaretsang. 

4O o kgurumetsa ka masiba a hae, o bona tshireletso katlasa mapheo a hae; nnete ya 

hae ke thebe le thejana. 

5O ke ke wa tshaba letsoso la bosiu, leha e le motsu o bebang motshehare, 

6leha e lefu le kgukgunang lefifing, leha e le tshenyo e bolayang motshehare o 

moholo. 

7Leha batho ba ka wa ba le sekete lehlakoreng la hao, ba le diketekete letsohong la 

hao le letona, wena, lefu le ke ke la o atamela. 

8Feela, o tla iponela ka mahlo a hao, o be o bone moputso wa ba bolotsana. 

9Hobane, Jehova, o setshabelo sa ka. O ikgethetse Mookamedi ya phahameng, hore e 

be setshabelo sa hao. 

10Ka baka leo, tlokotsi e ke ke ya fihla ho wena, kotsi e ke ke ya atamela tente ya hao; 

11hobane o tla o laella mangeloi a hae, a tle a o boloke ditseleng tsa hao kaofela. 

12A tla o kakasa ka matsoho a wona, esere mohlomong leoto la hao la kgoptjwa ke 

lejwe. 

13O tla hata tau le qowane, o hatakele tawana le noha. 

14Erekaha a beile lerato la hae ho nna, ke tla mmoloka, ke mmee qhobosheaneng e 

phahameng, kahobane a tsebile lebitso la ka. 

15O tla bitsa ho nna, mme ke tla mo araba; ke tla ba haufi le yena matswalong, ke mo 

ntshe ho wona, ke mo tlotlise. 

16Ke tla mo kgorisa ka matsatsi a mangatangata, ke mmontshe poloko ya ka. 

DIPESALEME 92 

Pesaleme. Sefela sa letsatsi la sabbatha. 

1Ho monate ho roka Jehova, le ho binela lebitso la hao, Mookamedi ya phahameng! 

2ho bolela mohau wa hao ka meso, le bokgabane ba hao ka masiu wohle, 

3ka thomo e kgole tse leshome le ka pesalterine, ka harepa e modumo o monate. 

4Hobane o nthabisa, Jehova, ka diketso tsa hao, ke nyakalatswa ke mesebetsi ya diatla 

tsa hao. 

5Mesebetsi ya hao e meholo hakakang, Jehova, mehopolo ya hao e tebile hakakang! 

6Motho ya letlaopa ha a tsebe teng, lewatla ha le utlwisise teng. 

7Leha banyefodi ba mela eka meroho, le ba bolotsana kaofela ba atleha, ke hore ba 

senyehe ka ho sa feleng. 

8Empa wena, Jehova, o ntse o le Mookamedi ya phahameng ka ho sa feleng. 

9Hobane dira tsa hao, Jehova, dira tsa hao di a fela, ba sebetsang bobe kaofela ba 

qhalwa. 

10O emisa lenaka la ka jwaloka la nare, ke tlotsitswe ka ole e ntjha; 

11bahanyetsi ba ka ba tla thabisa mahlo a ka, ditsebe tsa ka di utlwe tshenyeho ya ba 

bolotsana, ya ba mphahamelang. 

12Ba lokileng ba mela jwaloka sefate sa palema, ba hola jwaloka kedare ya Lebanone. 

13Haele moo ba hlomilwe ka tlung ya Jehova, ba atleha mabaleng a Modimo wa rona; 

ba sa tla bea le boqhekung ba bona; 

14ba sa le moko le botala; 

15ba tle ba bolele hoba Jehova o lokile. Ke yena lefika la ka, mme ha ho bokgopo ho 

yena. 

DIPESALEME 93 

Terone ya Jehova e tiile. 

1Jehova o a busa, o apere bokgabane; matla ke seaparo sa Jehova le senyepa sa hae; 

ka baka leo, lefatshe le tiile, le ke ke la sisinyeha. 

2Terone ya hao e tiile esale mehleng ya kgale, o ntse o le teng le mehleng e hlokileng 

qalo. 

3Jehova, dikgohola di phahamisa, dikgohola di phahamisa lentswe la tsona, dikgohola 

di phahamisa medumo ya tsona. 

4Jehova o kgabane nqalong tse diphahameng, o okametse medumo ya metsi a 

mangata le maqhubu a matla a lewatle. 

5Bopaki ba hao bo tshepahala ho fetisa. Kgalalelo e tshwanela ntlo ya hao, Jehova, 

kamehla yohle. 

DIPESALEME 94 

Thapelo ya motho ya itshedisang ka Modimo mehleng ya puso e thata. 

1Modimo wa diphetetso, Jehova, Modimo wa diphetetso, hlaha ka kganya. 

2Ema, moahlodi wa lefatshe, o neele baikgohomosi moputso! 

3Jehova, ho tla nyakallwa ke bakgopo ho le hokae, Jehova, ho tla thajwa ke bona ho 

isa kae? 

4Ba bua tsa boikgohomoso, ba ithorisa, e le bohle ba etsang bolotsana. 

5Jehova, ba hatakela setjhaba sa hao, ba hlorisa lefa la hao; 

6ba bolaya mohlolohadi le moditjhaba; ba timetsa dikgutsana; 

7ba ntoo re: Jehova ha a bone; Modimo wa Jakobo ha o lemohe! 

8Lemohang, lona ba fetisang ka botla mpa hara batho! Lona mahlanya, le tla hlalefa 

neng? 

9Ya hlomileng tsebe, na a ke ke a utlwa na? 

10Ya bopileng leihlo, na a ke ke a bona na? Ya layang ditjhaba, na a ke ke a 

kgalemela, haele moo e le ya rutang batho bohlale na? 

11Jehova o tseba mehopolo ya batho hoba ke lefeelafeela. 

12Jehova, ho lehlohonolo motho eo o mo layang, eo o mo rutang ka molao wa hao, 

13o tle o mmatlele kgotso ha matsatsi a mabe a hlaha; ho fihlela ha lemena le 

tjhekelwa e mobe! 

14Hobane Jehova a ke ke a lahla setjhaba sa hae, a ke ke a tlohela lefa la hae; 

15hobane kahlolo e tla kgutlela ho lokeng, mme bohle ba pelo tse lokileng ba tla ya ka 

hona. 

16Ke mang ya tlang ho nkemela ho ba bolotsana? Ke mang ya tlang ho nthusa bakeng 

sa ba etsang bobe? 

17Hola Jehova a sa ka a nthusa, moya wa ka o ka be o phakisitse ho ya aha nqalong ya 

kgutso. 

18Eitse ha ke ne ke re: Leoto la ka le a thella, mohau wa hao, Jehova, o tlile ho 

ntshehetsa. 

19Pelo ya ka ha e tletse dipelaelo matshediso a hao a hlabolla moya wa ka. 

20Na o ka ba le kopano le terone ya bokgopo, e qapang bobe, e nyatsisang molao na? 

21Ba bokanela bophelo ba ya lokileng, ba tswa madi a se nang molato. 

22Empa Jehova ke qhobosheane ya ka, Modimo wa ka ke lefika la palehelo ya ka; 

23o tla busetsa ho bona moputso wa bokgopo ba bona, o ba fedise ka baka la bolotsana 

ba bona. Jehova, Modimo wa rona, o tla ba fedisa. 

DIPESALEME 95 

Motho o ipolela hore o tla ya ka lentswe ya Modimo. 

1Tloong, re phahamisetseng dipina tsa rona ho Jehova, le mehoo ya rona ya nyakallo 

ho lefika la poloko ya rona! 

2Re itlhahiseng ho yena ka dithoko, re utlwahatse ditlatse tsa rona ka difela pela hae. 

3Hobane Jehova ke Modimo o moholo, ke Morena e moholo ya fetang medimo yohle; 

4matebo a lefatshe a diatleng tsa hae, le wona maphahamo a dithaba. 

5Lewatle ke la hae, ke mosebetsi wa hae, le lona lefatshe le tiileng le bopilwe ke diatla 

tsa hae. 

6Tloong, re kgumameng, re inameng, re we ka mangole pela Jehova, Mmopi wa rona! 

7Hobane ke Modimo wa rona, re setjhaba seo e leng modisa wa sona, mohlape o 

tsamaiswang ke letsoho la hae. 

8Kajeno, ha le utlwa lentswe la hae, le se ke la thatafatsa dipelo tsa lona, jwaloka 

mohla Meriba, le mehleng ya Massa, feelleng, 

9moo bontata lona ba ntekileng teng, ba nteka leha ba bone diketso tsa ka. 

10Ka tenwa ke moloko oo ka dilemo tse mashome a mane, ka re: Ke setjhaba seo pelo 

ya sona e kgelohileng; ha ba tsebe ditsela tsa ka. 

11Ke moo ke hlapantseng bohaleng ba ka, ka re: Ba ke ke ba ba ba kena phomolong 

ya ka! 

DIPESALEME 96 

Ho atametse mmuso wa Modimo. 

1Binelang Jehova sefela se setjha; binelang Jehova, lona, baahi bohle ba lefatshe! 

2Binelang Jehova, le rorise lebitso la hae, le bolele poloko ya hae ka matsatsitsatsi. 

3Le bolele kganya ya hae hara ditjhaba, le mehlolo ya hae hara mefuta yohle! 

4Hobane Jehova o moholo, o lokelwa ke ho roriswa ka ho fetisisa; o tshabeha ho 

fetisa medimo kaofela; 

5hobane medimo yohle ya ditjhaba ke ditshwantsho feela, empa Jehova o entse 

mahodimo. 

6Kganya le letlotlo di pela hae, matla le botle di sehalalelong sa hae. 

7Lona, mefuta ya ditjhaba, busetsang ho Jehova, busetsang ho Jehova kganya le 

matla. 

8Busetsang ho Jehova kganya e tshwanelang lebitso la hae; tlisang dinyehelo, le kene 

mabaleng a hae! 

9Kgumamang pela Jehova ka bokgabane bo halalelang. Le thothomele pela hae, lona 

baahi bohle ba lefatshe! 

10Ereng hara ditjhaba: Jehova o a busa! lefatshe le tiya ke hona, ha le sisinyehe; o 

ahlola ditjhaba ka ho loka. 

11Mahodimo a ke a thabe, mme lefatshe le hlasimolohe; lewatle a le ke le dume le 

tsohle tse ho lona; 

12dithota di ke di nyakalle le tse ho tsona kaofela; difate tsohle tsa meru di etse 

ditlatse tsa thabo pela Jehova! 

13Hobane o ya tla ho ahlola lefatshe. O tla ahlola lefatshe ka ho loka, le ditjhaba ka 

nnete ya hae. 

DIPESALEME 97 

Ho fihlile mmuso wa Modimo, Moahlodi le Mmoloki. 

1Jehova o a busa. Lefatshe a le ke le thabe; dihlekehleke tse ngata a di ke di nyakalle! 

2Maru le botsho di mo teetse hare; ho loka le kahlolo ke motheo wa terone ya hae. 

3Mollo o mo etella pele, mme o timeletsa dira tsa hae ka nqa tsohle. 

4Mahadima a hae a kganyetsa lefatshe; lefatshe le a a bona, le a thothomela. 

5Dithaba di qhibiliha jwaloka mafura a dinotshi pela sefahleho sa Jehova, pela 

sefahleho sa Morena wa lefatshe lohle. 

6Mahodimo a bolela ho loka ha hae, ditjhaba tsohle di boha bokgabane ba hae. 

7Ba hlabilwe ke dihlong, bona kaofela ba sebeletsang ditshwantsho, ba ithorisang ka 

medimo ya leshano; medimo kaofela e tla kgumama pela hae. 

8Sione o utlwile, mme o thabile ke hoo; baradi ba Juda ba nyakalletse dikahlolo tsa 

hao, Jehova. 

9Hobane, Jehova o Mookamedi ya phahameng, ya renang hodima lefatshe lohle; o 

phahamile haholoholo ho fetisa medimo kaofela. 

10Lona ba ratang Jehova, hloyang bobe! O sirela meya ya bakgethwa ba hae, o ba 

namolela matsohong a ba bolotsana. 

11Lesedi le jaletswe ya lokileng, thabo e neilwe ba pelo e lokileng. 

12Lona ba lokileng, etsang thabo ya lona ka Jehova, mme le roke lebitso la hae le 

halalelang! 

DIPESALEME 98 

Poloko le ho loka di tla senolelwa batho. 

1Binelang Jehova sefela se setjha, hobane o entse dintho tse mehlolo; seatla sa hae se 

setona le letsoho la hae le halalelang di hlotse dira tsa hae. 

2Jehova o bonahaditse poloko ya hae, o pepesitse ho loka ha hae mahlong a ditjhaba. 

3O hopotse mohau wa hae le botshepehi ba hae bakeng sa ntlo ya Iseraele; dipheletso 

tsohle tsa lefatshe di bone poloko ya Modimo wa rona. 

4Lona, mafatshe kaofela, phahamisetsang ho Jehova mehoo ya thabo ya lona! 

Tshelang ditlatse tsa lona, le mo binele difela tsa nyakallo! 

5Rorisang Jehova ka harepa, ka harepa le ka mantswe a dipina! 

6Ka moletso wa diterompeta le wa diphala, tshelang ditlatse tsa thabo ya lona pela 

Morena, pela Jehova! 

7Lewatle a le dume le tsohle tse ho lona, lefatshe le ba ahileng ho lona. 

8Dinoka a di ke di ope ka diatla, le dithaba di ntshe mehoo ya thabo pela Jehova, 

hobane o ya tla ho ahlola lefatshe. 

9O tla ahlola lefatshe ka ho loka, le ditjhaba ka nnete ya hae. 

DIPESALEME 99 

Thoko ya ya halalehileng hararo. 

1Jehova o a busa, merabe e a thothomela; o dutse hodima dikerubime, lefatshe le a 

thekesela. 

2Jehova o moholo Sione, o phahametse ditjhaba kaofela. 

3A ba ke ba rorise lebitso la hao le leholo, le tshabehang, hobane le a halalela. 

4Ke wena o leng matla a morena ya ratang toka, o a tiisitse ho lokeng. O hlahisitse ho 

loka le tokelo ho Jakobo. 

5Rorisang Jehova, Modimo wa rona, le kgumame pela bonamelo ba maoto a hae, 

hobane o a halalela. 

6Moshe le Aarone, baprista ba hae, le Samuele, e mong wa ba neng ba rapela lebitso 

la hae, ba nna ba rapela Jehova, mme a ba utlwa. 

7A nna a bua le bona a le topallong ya leru, mme ba boloka ditaelo tsa hae, le molao 

oo a neng a ba neile wona. 

8Jehova, Modimo wa rona, o nnile wa ba utlwa; o bile ho bona Modimo o 

tshwarelang, leha o ne o pheteletsa diketso tsa bona. 

9Rorisang Jehova, Modimo wa rona, le kgumame thabeng ya hae e halalelang; hobane 

Jehova, Modimo wa rona, o a halalela! 

DIPESALEME 100 

Lefatshe lohle le memuwa hore le sebeletse Modimo wa nnete. 
Pesaleme ya diteboho. 

1Phahamisetsang ho Jehova mehoo ya lona ya thabo, lona kaofela ba lefatsheng! 

2Sebeletsang Jehova ka nyakallo, le itlhahise pela sefahleho sa hae ka dipina! 

3Le tsebe hobane Jehova ke Modimo! Ke yena ya re entseng, mme re ba hae, re 

setjhaba sa hae, re mohlape o aloswang ke yena. 

4Kenang dikgorong tsa hae ka diteboho, le mabaleng a hae ka dithoko! Mo leboheng, 

le rorise lebitso la hae! 

5Hobane Jehova o molemo, mohau wa hae o hlola ka ho sa yeng kae, le botshepehi ba 

hae melokong le melokong. 

DIPESALEME 101 

Dikano tsa Morena. 
Pesaleme ya Davida. 

1Ke tla bina mohau le kahlolo; ke tla binela wena, Jehova. Ke tla ela tsela e se nang 

molato hloko ... O tla tla neng ho nna? 

2Ke tla tsamaya ka tlung ya ka ka pelo e lokileng. 

3Nke ke ka bea letho le lebe pela mahlo a ka; ke ntse ke hloile mesebetsi ya batlodi; e 

ke ke ya nkgomarela. 

4Pelo ya bakgopo a e eme hole le nna; ha ke rate ho tsebana le ya bolotsana. 

5Ke tla fedisa ya etselletsang motswalle wa hae sephiring, nke ke ka mamella ya 

mahlo a leletseng, le ya pelo e makoko. 

6Mahlo a ka a tla tadima batshepuwa ba lefatshe, ba tle ba ahe le nna; ya latelang tsela 

e se nang molato, ke tla mo etsa mohlanka wa ka. 

7Ya etsang ka ho thetsa, a ke ke a dula ka tlung ya ka; ya etsang leshano ha a na ho 

ema pela mahlo a ka. 

8Ka hosasa ho hong le ho hong, ke tla timetsa ba bolotsana bohle ba naha, ke fedise 

bohle ba etsang bokgopo motseng wa Jehova. 

DIPESALEME 102 

Dillo le thapelo hodima tshenyeho ya Jerusalema. 
Thapelo ya motho ya madimabe ya imetsweng ke bohloko, ha a tshollela modumaelo wa hae pela 

Jehova. 

1Jehova, mamela thapelo ya ka, modumaelo wa ka o ke o fihle pela hao! 

2O se ke wa mpatela sefahleho sa hao ka letsatsi la matswalo a ka! O ntshekehele 

tsebe, ha ke bitsa ho wena! Phakisa o nkarabe! 

3Hobane matsatsi a ka a timela jwaloka mosi, masapo a ka a tjhese jwaloka letlapa la 

leifo; 

4pelo ya ka e tjhele, e omeletse jwaloka jwang; ke lebala le ho ja bohobe ba ka. 

5Ka baka la ho bokolla ha ka, masapo a ka a kgomaretse dinama tsa ka. 

6Ke tshwana le moholodi wa lefeella, ke jwaloka sephooko sa dithako. 

7Ke timeletswe ke boroko, ke tshwana le nonyana e emeng e innotshi sehlohlolong sa 

ntlo. 

8Ke songwa ka matsatsi wohle ke dira tsa ka; ba ntse ba ntlhanyetsa, ba nka lebitso la 

ka ho hlapaola ka lona. 

9Hobane ke ja molora bakeng sa bohobe, ke tswakantse seno sa ka ka meokgo, 

10ka baka la kgalefo ya hao le la bohale ba hao bo tukang. Efela o ile wa ntshwara, wa 

ntihela fatshe. 

11Matsatsi a ka a jwaloka moriti o otlolohang, ke omella jwaloka jwang. 

12Empa wena, Jehova, o hlola ka ho sa feleng, mme lebitso la hao le tla hopolwa 

melokong le melokong. 

13O tla tsoha, o hauhele Sione, hobane e se e le nako ya ho mo utlwela bohloko; e, 

nako e lekantsweng e tlile. 

14Hobane bahlanka ba hao ba rata majwe a Sione, ba utlwela lerole la hae bohloko. 

15Ke moo ditjhaba di tla hlonepha lebitso la Jehova, marena wohle a lefatshe a tshabe 

kganya ya hao. 

16Etlare ha Jehova a tsosa Sione, o tla hlaha kganyeng ya hae; 

17o tla retelehela ho ba lesitsi ba rapelang, mme a ke ke a nyedisa thapelo ya bona. 

18Taba eo e ke e ngollwe mehla e tlang ho tla, setjhaba se tlang ho tswalwa se ke se 

rorise Jehova. 

19Hobane phahameng ya sehalalelo sa hae, Jehova o tadimile; phahameng ya 

mahodimo, o lebisetsa mahlo a hae fatshe, 

20ho mamela medumaelo ya batlamuwa, ho lokolla ba kgethetsweng lefu, 

21hore ba bolele lebitso la Jehova Sione, le thoko tsa hae Jerusalema, 

22mohla ho kopanang ditjhaba kaofela le yona mebuso, ho tla sebeletsa Jehova. 

23O robile matla a ka ke le tseleng, o kgutshofaditse matsatsi a ka. 

24Ke re: Modimo wa ka, o se ke wa ntlosa ke sa le mahareng a ditshiu tsa ka! Dilemo 

tsa hao di hlola di le teng melokong le melokong. 

25Kgale o ne o thee lefatshe, mme mahodimo ke mosebetsi wa diatla tsa hao. 

26Wona a tla fela, empa wena, o tla nne o be teng; a tla tsofala jwaloka seaparo; o tla a 

fetola jwaloka kobo, mme a tla fetoha; 

27empa wena, e ya nne esale e le wena, mme dilemo tsa hao ha di ka ke tsa fela. 

28Bana ba bahlanka ba hao ba tla ikgahela fatsheng la bona, mme moloko wa bona o 

tla nne o be teng pela hao. 

DIPESALEME 103 

Thoko e rokang Modimo wa mehauhelo yohle. 
Pesaleme ya Davida. 

1Boka Jehova, moya wa ka; tsohle tse ka ho nna a di ke di boke lebitso la hae le 

kgethehileng! 

2Boka Jehova, moya wa ka, o se ke wa lebala ditshitso tsohle tsa hae! 

3Ke yena ya tshwarelang makgopo a hao wohle, ya fodisang malwetse a hao kaofela. 

4O lopolla bophelo ba hao lebitleng, o o rwesa lereko le mehauhelo hloohong. 

5O kgorisa molomo wa hao ka tse molemo, mme botjha ba hao bo ntjhafala jwaloka 

ntsu. 

6Jehova o lokisetsa, o ahlolela bohle ba hatakelwang. 

7O ne a senolele Moshe ditsela tsa hae, a bontsha bana ba Iseraele diketso tsa hae tse 

phahamileng. 

8Jehova o mohau, o lereko, o dieha ho halefa, o ruile mehauhelo e mengata. 

9Ha a tsekise kamehla, hlonamo ya hae hase e sa feleng. 

10Ha a ka a re etsa kamoo dibe tsa rona di leng kateng, ha a ka a re putsa ka moputso 

wa makgopo a rona. 

11Empa jwaloka lehodimo ha le phahamile hodimo ho lefatshe, mohau wa hae o 

moholo jwalo ho ba mo tshabang. 

12Jwalokaha botjhabela bo le hole le bophirimela, o lahlela makgopo a rona jwalo 

hole le rona. 

13Jwalokaha ntata motho a hauhela bana ba hae, Jehova o hauhela jwalo ba mo 

tshabang. 

14Hobane o tsebisisa ho bopjwa ha rona, o elellwa hoba re lerole feela. 

15Motho, ditshiu tsa hae di jwaloka jwang; o kgaba jwaloka palesa ya naha; 

16ha moya o feta hodima yona, e se e le siyo, esita le tulo tsa yona ha di sa e tseba. 

17Empa mohau wa Jehova o hlola o le teng kamehla le mehla ho ba mo tshabang, le 

ho loka ha hae ho bana ba bana ba bona, 

18e leng ba bolokang selekane sa hae, ba elellwang ditaelo tsa hae ho di phetha. 

19Jehova o beile terone ya hae mahodimong, mme borena ba hae bo busa dintho 

tsohle. 

20Bokang Jehova, lona mangeloi a hae, bahale ba matla, ba phethang lentswe la hae, 

ba mamelang molomo wa hae! 

21Bokang Jehova, lona makgotla a hae kaofela, lona bahlanka ba hae kaofela, ba 

etsang ho ratwang ke yena! 

22Bokang Jehova, lona mesebetsi ya hae kaofela, nqalong tsohle tsa borena ba hae! 

Moya wa ka, o boke Jehova! 

DIPESALEME 104 

Thoko e rokang Modimo ka tseo o di entseng ka matsatsi a supileng. 

1Boka Jehova, moya wa ka! Jehova, Modimo wa ka, o moholo haholo, o apere kganya 

le bokgabane! 

2O ipopa ka lesedi jwaloka hola ke kobo, o menolla mahodimo jwaloka lesela la tente; 

3o thea matlo a hae hodima metsi, o etsa maru koloi ya hae, o tsamaya a kaletse 

mapheo a moya. 

4O etsa meya manqosa a hae, malakabe a mollo ke bahlanka ba hae. 

5O tiisitse lefatshe metheong ya lona; le ke ke la sisinyeha le ka mohla o le mong. 

6O ne o le kgurumeditse ka bodiba jwaloka hoja ke kobo, metsi a ne a eme dithabeng; 

7eitse ha o kgalemela, a baleha; ha a utlwa lentswe la diaduma tsa hao, a phakisa a 

itshuthisa; 

8dithaba tsa phahama, diphula tsa kokobella dibakeng tseo o neng o di lokiseditse 

tsona. 

9O beetse metsi meedi hore a se hlole a e tlola, a se ke a boela a apesa lefatshe. 

10O kollisa didiba dikgutlong; metsi a tsona a iphallela pakeng tsa dithaba; 

11di nwesa diphoofolo tsohle tsa naha; dipitsi tsa naha di itlosa lenyora ho tsona. 

12Dinonyana tsa lehodimo di ikgahela pela tsona, di ntsha melodi ya tsona makaleng a 

difate. 

13O nosetsa dithaba a le tlung ya hae e phahameng, mme lefatshe le kgora ditholwana 

tsa mesebetsi ya hae. 

14O medisetsa makgomo jwang, o nea batho dimela tse ba lokelang; o ntsha bohobe 

bolemeng ba mobu, 

15le veine e thabisang pelo ya motho, le ole e kgantshang sefahleho sa hae, le bohobe 

ba tiisang pelo ya motho. 

16Difate tsa Jehova di kgotshe, e leng dikedare tsa Lebanone tseo a di hlomileng, 

17moo dinonyana di ikgahelang dihlaha tsa tsona teng, moo mokotatsie o dutseng 

hodima dikiprese. 

18Thaba tse phahameng ke tsa dikome, mme mafika ke setshabelo sa dipela. 

19O entse kgwedi, ngwaha o tle o arohanngwe ke yona; letsatsi le tseba ho phirima ha 

lona. 

20O etsa lefifi, mme ho be bosiu; yaba ke ha dibatana tsohle tsa meru di itsamaela, 

21ditawana di puruma, di batla kgapo, di batla dijo tsa tsona ho Modimo. 

22Letsatsi ha le tjhaba, di kgutle, di bothe mesimeng ya tsona. 

23Ebe motho o tswela tshebetsong ya hae le mosebetsing wa hae ho fihlela 

mantsiboya. 

24Jehova, mesebetsi ya hao e mengata hakakang! O e entse kaofela ka bohlale; 

lefatshe le tletse matlotlo a hao. 

25Lewatleng le leholo leo, le phatlaletseng, ho tletse dihlapi tse sa balweng, tse 

nyenyane le tse kgolo. 

26Ke moo dikepe di tsamayang teng, le leviathane eo o e bopileng hore e ipapalle 

teng. 

27Dibopuwa tseo kaofela di lebeletse wena, hore o di fe dijo tsa tsona ka nako e 

tshwanetseng. 

28Ha o di fa, di a thola; ha o fuparolla seatla, eba di kgora menono. 

29Ha o pata sefahleho sa hao, di tsielehe; ha o di amoha phefumoloho, di fele, mme di 

kgutlele leroleng. 

30Ha o boela o romela moya wa hao, di boele di tswalwe; mme o ntjhafatse tshobotsi 

ya lefatshe. 

31Kganya ya Jehova e ke e hlolehe ka ho sa yeng kae! Jehova a ke a ithabele 

mesebetsing ya hae. 

32O tadima lefatshe, le thothomele; o ama dithaba, di thunye mosi. 

33Ke tla binela Jehova ha ke se ntse ke phela, ke rorise Modimo wa ka, ha ke sa ntse 

ke le teng. 

34Nahano ya ka a e ke e o kgahlise. Ke tla etsa Jehova thabo ya ka. 

35Baetsadibe a ba ke ba timelle lefatsheng, ba babe ba lese ho ba teng! Boka Jehova, 

moya wa ka! Bokang Jehova! 

DIPESALEME 105 

Thoko e rokang Modimo kamoo o sireleditseng setjhaba sa wona kateng mehleng 
ya boholoholo. 

1Rorisang Jehova, le rapele lebitso la hae; tsebisang diketso tsa hae hara ditjhaba. 

2Mo roriseng ka dipina tsa lona, le nahane mehlolo ya hae kaofela! 

3Ithoriseng ka lebitso la hae le halalelang; pelo tsa ba batlang Jehova a di ke di thabe! 

4Batlang Jehova le matla a hae, le batle sefahleho sa hae kamehla! 

5Hopolang mehlolo ya hae eo a e entseng, le meeka ya hae, le dikahlolo tse tswileng 

molomong wa hae, 

6lona, lesika la Abrahama, mohlanka wa hae; lona, bana ba Jakobo, bakgethwa ba 

hae! 

7Jehova ke yena Modimo wa rona; dikahlolo tsa hae di aparela lefatshe lohle. 

8O hopola selekane sa hae ka ho sa yeng kae, le lentswe leo a le laoletseng meloko e 

sekete: 

9e leng selekane seo a neng a se hlabe le Abrahama, le kano eo a neng a e ane ho 

Isaaka, 

10eo a kileng a e etsa komelo e tiileng ho Jakobo, le selekane se sa feleng ho Iseraele, 

11a re: Ke tla o nea lefatshe la Kanana, e be kabelo ya lefa la lona. 

12Enere ba eso ho be bakae, ba sa fokotse, e sa le basele, ho lona, 

13ba ntse ba sepela le ditjhaba le mebuso le merabe, 

14ha a ka a lesa motho ho ba tuba, a laela marena ka baka la bona, a re: 

15Se ameng batlotsuwa ba ka, le se ke la etsa baporofeta ba ka hampe. 

16Yaba o biletsa naha eo tlala, a honyetsa kotlo yohle ya bohobe. 

17A romela motho ho ba etella pele; Josefa a rekelwa ho ba mofo ya ruwang. 

18Ba tshwasa maoto a hae ka difate, a phela jwalo ditshepeng, 

19ho fihlela mohla taba tseo a neng a di boletse di hlahang, mme lentswe la Jehova la 

mo leka. 

20Morena wa Egepeta a romela ho mo lokolla, mmusi wa ditjhaba a mo bulela 

monyako wa teronko, 

21a mmea morena wa ntlo ya hae, le mmusi wa maruo wohle a hae, 

22hore a tle a tlame mahosana a hae kamoo a ratang kateng, a rute matona a hae 

bohlale. 

23Ebile moo Iseraele a fihlang Egepeta, mme Jakobo a ba mojaki naheng ya Kama. 

24Jehova a atisa setjhaba sa hae haholo, sa eba matla ho fetisa dira tsa sona. 

25A fetola pelo tsa bona, ba ba ba hloya setjhaba sa hae, ba rera timelo ya bahlanka ba 

hae. 

26A roma Moshe, mohlanka wa hae, le Aarone, eo a neng a mo kgethile; 

27ba etsa meeka hara bona, le mehlolo naheng ya Kama. 

28A romela lefifi, a hlahisa botsho, ba se ke ba hana lentswe la hae. 

29A fetola metsi a bona madi, a fedisa dihlapi tsa bona. 

30Fatshe la bona la tlala dihohwana, tsa kena le ka matlung a marena a bona. 

31A bolela, mme ha tla dintsintsi le dinta dinaheng tsohle tsa bona. 

32A etsa dipula tsa bona sefako, a romela le malakabe a mollo naheng ya bona. 

33A otla merara ya bona le difeiye tsa bona, a robakanya difate tsa naha ya bona. 

34A bolela, mme ha tla tsie, tsie e sa balweng, 

35e kileng ya qeta jwang kaofela ba naha, ya bo qeta le tse bewang ke masimo a bona. 

36A otla le matsibolo kaofela naheng ya bona, e leng sehlooho sa bonna ba bona. 

37A ba ntsha ba nkile disilefera le dikgauta, ho se motho ya kgathalang melokong ya 

bona. 

38Baegepeta ba thabela ho tloha ha bona, hobane ba ne ba tshwerwe ke letsoso la 

bona. 

39A phutholla leru ho ba sireletsa, le mollo ho ba bonesetsa bosiu. 

40Yare ha ba kopa, a romela dikwekwe, a ba kgorisa ka bohobe ba lehodimo. 

41A patsola lefika, mme metsi a kolla ho lona, a matha feelleng ka diphororo. 

42Hobane o ne a hopotse lentswe la hae le kgethehileng, a hopotse le Abrahama, 

mohlanka wa hae. 

43A etsa hore setjhaba sa hae se tlohe ka thabo, le bakgethwa ba hae ka nyakallo. 

44A ba fa mafatshe a dijhaba, ba inkela mesebetsi ya merabe; 

45ba tle ba boloke ditaelo tsa hae, mme ba ye ka melao ya hae. Bokang Jehova! 

DIPESALEME 106 

Ho se utlwe ha Iseraele haesale le Egepeta, le ho tshepeha ha Modimo ho fihlela 
jwale. 

1Bokang Jehova! Rorisang Jehova, hobane o molemo; hobane mohau wa hae ke o sa 

feleng! 

2Ke mang ya ka tsebang ho bolela diketso tse phahameng tsa Jehova, le ho bina 

dithoko tsa hae kaofela? 

3Ho lehlohonolo ba bolokang melao, ba etsang ka ho loka kamehla! 

4Jehova, o nkgopole ka baka la lereko la hao ho setjhaba sa hao; o ntlele ka poloko ya 

hao, 

5ke tle ke bone lehlohonolo la bakgethwa ba hao, ke ithabise ka thabo ya setjhaba sa 

hao, ke ithorise hammoho le lefa la hao. 

6Re sitilwe jwaloka bontata rona, re entse bokgopo le bobe. 

7Bontata rona ha ba ka ba nahana mehlolo ya hao Egepeta, ha ba ka ba elellwa 

bongata ba mehauhelo ya hao, ba mpa ba ikgantsha pela lewatle, Lewatle le 

Lefubedu. 

8Leha ho le jwalo, o ba bolokile ka baka la lebitso la hae, a tle a bonahatse matla a 

hae. 

9A kgalemela Lewatle le Lefubedu, la epsha; a ba tsamaisa hara madiba jwaloka hoja 

ke nahathothe. 

10A ba namolela letsohong la ya ba hloileng, a ba lwela letsohong la sera; 

11metsi a kgurumetsa batubi ba bona, ha ho a ka ha sala le a mong. 

12Yaba ba dumela mantswe a hae, ba bina dithoko tsa hae. 

13Empa ba phakisa ba lebala diketso tsa hae, ha ba ka ba tshepa merero ya hae; 

14ba kenwa ke takatso nahathothe, ba leka Modimo feelleng. 

15A ba nea ka takatso ya bona, empa a ba romela lefu le bolayang. 

16Ba honohela Moshe diahelong, le Aarone, mokgethwa wa Jehova. 

17Yaba lefatshe le a ngamoha, mme la metsa Dathane, la hohlometsa letshwele la 

Abirame. 

18Mollo wa hotela hara phutheho ya bona, malakabe a timetsa ba babe. 

19Ba iketsetsa namane Horebe, ba kgumamela setshwantsho se tsholotsweng, 

20kganya ya bona ba e fetola setshwantsho sa kgomo e fulang jwang. 

21Ba lebala Modimo, Molopolli wa bona, o neng o entse ntho tse kgolo Egepeta, 

22le mehlolo naheng ya Kama, le meeka Lewatleng le Lefubedu. 

23Wa re, o a ba fedisa; empa Moshe, mokgethwa wa wona, a kena dipakeng tsa wona 

le bona ho faposa bohale ba wona, hore ba se ke ba fediswa. 

24Ba kgesa naha e lakatsehang; ha ba ka ba dumela dipallo tsa wona, 

25ba mpa ba dumaduma ditenteng tsa bona, mme ha ba ka ba ela lentswe la Jehova 

hloko. 

26Ka baka leo, a emisa letsoho la hae, a hlapanya, a re o tla ba diha feelleng, 

27le ho lahlela lesika la bona hara ditjhaba, le ho ba hasanyetsa dinaheng tsohle. 

28Ba kgomarela Baale-Peore, ba eja mahlabelo a hlabetsweng bafu; 

29ba halefisa Modimo ka diketso tse mpe tsa bona, ho fihlela lefu le befileng le kena 

hara bona. 

30Ke ha Finease a hlaha, a pheteletsaModimo, mme lefu leo la kgutsa; 

31taba eo a e ballwa, ya eba ho loka ho yena kamehla le mehla, le ka ho sa feleng. 

32Ba o baka bohale metsing a Meriba, mme Moshe a hlahelwa ke kotsi ka baka la 

bona; 

33hobane ba halefisa moya wa hae, mme a bua ka molomo wa hae ka potlako. 

34Hape, ha ba ka ba fedisa ditjhaba, jwalokaha Jehova a ne a ba laetse, 

35ba mpa ba ikopanya le ditjhaba, ba ithuta mekgwa ya tsona; 

36ba sebeletsa ditshwantsho tsa tsona, ya eba leraba ho bona. 

37Ba hlabela medimo ya bohata bara le baradi ba bona, 

38ba tsholla madi a se nang molato, madi a bara ba bona le a baradi ba bona, bao ba ba 

hlabetseng ditshwantsho tsa Kanana; mme naha ya silafala ke madi. 

39Ba itshela ditshila ka mesebetsi ya bona le ka diketso tsa bootswa ba bona. 

40Yaba kgalefo ya Jehova e tukela setjhaba sa hae, mme lefa la hae ya eba ntho e 

manyala ho yena; 

41a ba neela matsohong a ditjhaba; ba ba hloileng ba ba busa; 

42ba tujwa ke dira tsa bona, ba kokobetswa tlasa matsoho a tsona. 

43Hangata Jehova a ba lopolla, empa ba nna ba ikgantsha mererong ya bona, ba itahla 

ka bokgopo ba bona. 

44Leha ho le jwalo, a nna a tadima matshwenyeho a bona, a utlwa medumaelo ya 

bona; 

45a nna a elellwa selekane sa hae bakeng sa bona, a ba hauhela ka baka la mohau wa 

hae o moholo, 

46mme a ba fumantsha mohau ho bohle ba neng ba ba isitse kgolehong. 

47Jehova, Modimo wa rona, o re lopolle, o re bokelle, o re ntshe hara ditjhaba, re tle re 

binele lebitso la hao le halalelang, re ithorise kganyeng ya hao. 

48Ho roriswe Jehova, Modimo wa Iseraele, ho nka ho sa simoloheng ho isa ho sa 

feleng! Mme setjhaba kaofela se ke se re: Amen! Bokang Jehova! 

DIPESALEME 107 

BUKA YA BAHLANO 
Kgothatso e kgothatsang ba thusitsweng ditsietsing tsa bona hore ba lebohe 

Modimo. 

1Rorisang Jehova, hobane o molemo, hobane mohau wa hae ke o sa feleng. 

2Balopollwa ba Jehova ba ke ba rialo, bao a ba lopolotseng matsohong a sera, 

3a ba latileng dinaheng tsohle, botjhabela le bophirimela, leboya le borwa. 

4Ba nnile ba solla feelleng, nahathothe, ba sa fumane motse wa ho aha; 

5ba ne ba shwele ke tlala le ke lenyora, meya ya bona e ne e idibana kahare ho bona. 

6Ba howa ho Jehova matswalong a bona, a ba lopolla ditsielehong tsa bona; 

7a ba tsamaisa ka tsela e lokileng, ba tle ba fihle motseng moo ba ka ahang teng. 

8A ba ke ba lebohe Jehova ka mohau wa hae le ka mehlolo ya hae ho bana ba batho; 

9hobane o kgodisitse moya o nyorilweng, mme a sitsa moya o lapileng ka menono. 

10Ba nnile ba aha lefifing le moriting wa lefu, e le ba tlamilweng ka bomadimabe le 

ditshepe. 

11Erekaha ba nnile ba eba manganga ditabeng tsa Modimo, ba nyedisa keletso ya 

Mookamedi ya phahameng; 

12ke moo a kokobeditseng dipelo tsa bona tlasa bohloko; ba imelwa, ba sa thuswe ke 

motho. 

13Ba howa ho Jehova matswalong a bona, a ba bona, a ba lopolla ditsielehong tsa 

bona; 

14a ba ntsha lefifing le moriting wa lefu, a roba ditlamo tsa bona. 

15A ba ke ba lebohe Jehova ka mohau wa hae le ka mehlolo ya hae ho bana ba batho; 

16hobane o robakile menyako ya koporo, a thuhakanya mekwallo ya tshepe. 

17Mahlanya a nnile a hlomodisetswa tsela ya wona ya lonya le makgopo a wona. 

18Ba ne ba se ba tennwe ke dijo tsohle, ba se ba fihlile menyakong ya lefu. 

19Ba howa ho Jehova matswalong a bona, a ba lopolla ditsielehong tsa bona; 

20a romela lentswe la hae, a ba fodisa, a ba ntsha mabitleng a bona. 

21A ba ke ba lebohe Jehova ka mohau wa hae le ka mehlolo ya hae ho bana ba batho! 

22Ba mo hlahisetse mahlabelo a teboho, ba bolele diketso tsa hae ka dipina. 

23Ba tsamayang lewatleng ka dikepe, ba hwebang metsing a maholo, 

24e bile dipaki tsa mesebetsi ya Jehova, le tsa mehlolo eo a e entseng madibeng. 

25A bolela, mme a tsosa moya wa sefefo, o emisang maqhubu a lewatle. 

26Ba phahama ho isa hodimodimo, ba theohela le ho isa bodibeng; meya ya bona ya 

qhibidiha ka ho tsieleha. 

27Ba tshwarwa ke modikwadikwane, ba thekesela jwaloka hola ba tahilwe, mme 

bohlale ba bona kaofela bo ne bo felle. 

28Ba howa ho Jehova matswalong a bona, a ba lopolla ditsielehong tsa bona. 

29A kgutsisa sefefo, a se fetola moya o mosesane, maqhubu a itholela; 

30ba thaba ha maqhubu a itholetse, a ba isa moo ba neng ba rata ho ya teng. 

31A ba ke ba lebohe Jehova ka mohau wa hae le ka mehlolo ya hae ho bana ba batho! 

32A ba ke ba mo phahamise phuthehong ya setjhaba, mme ba mo roke mokgatlong wa 

ba baholo. 

33O ne a fetole dinoka lefeella, le didiba tsa metsi naha e tshehla. 

34Lehwatata le behang a le fetola mobu wa letswai, ka baka la bolotsana ba baahi ba 

lona. 

35A fetola lefeella naha ya metsi, le naha e tshehla didiba tsa metsi; 

36teng a ahisa ba lapileng, teng ba thea metse ho aha ho yona. 

37Ba itjalla dithite, ba hloma merara, mme ba eja ditholwana tse behwang ke yona. 

38A ba hlohonolofatsa, a ba ngatafatsa haholo, ha a ka a fokotsa bongata jwa 

makgomo a bona. 

39Yaba ba fokodiswa, ba imelwa ke botubo le dikotsi le maswabi. 

40A tshollela nyediso ho marena, a a sollisa lefeelleng le sa nang tsela; 

41a tlosa ba lesitsi bomadimabeng ba bona, a ba tsosetsa bana ba bangata ba ka ka 

mehlape ya dinku. 

42Ba lokileng ba bona hoo, mme ba thaba; empa ba bolotsana kaofela ba thibana 

melomo. 

43Motho ya hlalefileng o kae? A ke a lemohe ditaba tseo, a ele mehauhelo ya Jehova 

hloko. 

DIPESALEME 108 

Baiseraele ba tshepiswa hore ba tla hlola le ho busa ditjhaba tse ngata. 

Sefela. Pesaleme ya Davida. 

1Oho Modimo, pelo ya ka e tiile. Ke tla bina dipina, e, ke tla bina dithoko, le yona 

kganya ya ka e tla o roka. 

2Phaphamang, lona, pesalterine ya ka le harepa ya ka! Ke tla tsoha le mafube! 

3Ke tla o rorisa, Jehova, hara merabe, ke o binele hara ditjhaba. 

4Hobane mohau wa hao o phahame hodimo ho mahodimo, mme nnete ya hao e fihla 

marung. 

5Modimo, o ke o iphahamise hodimo ho mahodimo, kganya ya hao e kganyetse 

lefatshe lohle. 

6Pholosa ka letsoho la hao le letona, o re utlwe, baratuwa ba hao ba tle ba bolokehe. 

7Modimo o buile sehalalelong sa wona; ke tla ithabisa ka hona; o itse: Ke tla arola 

Sikeme, ke lekanye sekgutlo sa Sukkothe. 

8Gileade ke wa ka; Manasse ke wa ka, Efraime ke tshireletso ya hlooho ya ka; Juda ke 

eo ke mmeileng ho laela melao ya ka; 

9Moabe ke morifi oo ke hlapelang ho wona; ke tla akgela seeta sa ka hodima Edomo; 

ke tshele ditlatse tsa thabo ka Filestia. 

10Ke mang ya tla nkisa motseng o matla? Ke mang ya tla ntsamaisa ho fihlela 

Edomo? 

11Na hase wena, Modimo, o neng o re lahlile; wena, Modimo, o neng o sa hlole o 

tsamaya le makgotla a rona? 

12O re thuse, re tle re hlole dira tsa rona, hobane thuso ya motho ke lefeela. 

13Ka Modimo re tla hlola, ke wona o tlang ho hatakela dira tsa rona ka maoto. 

DIPESALEME 109 

Thohako e rohakang ya ratang bobe ho ena le botle. 
Ho monga baphokodi. Pesaleme ya Davida. 

1Oho Modimo oo ke o rorisang, o se ke wa ikgutsetsa! 

2Hobane molomo wa e mobe le molomo wa mothetsi e nkahlametse ho ntwantsha; 

3ba bua le nna ka leleme le leshano, ba nteela hare ka mantswe a hloyo, ba 

ntwantshetsa lefeela! 

4Bakeng sa lerato la ka ba ipeile dira ho nna; empa nna, ha ke phetse ho rapela. 

5Ba ntefela botle ka bobe, le lerato ka hloyo. 

6O neele motho ya jwalo matleng a e mobe, mme moqosi a eme lehlakoreng la hae le 

letona. 

7A tlohe kahlolong a tswilwe, thapelo ya hae a e ballwe sebe! 

8Matsatsi a hae e be a se makae, e mong a ikgapele kabelo ya hae! 

9Bana ba hae e ke e be dikgutsana, mosadi wa hae e be mohlolohadi. 

10Bana ba hae e ke e be melele e kopang, ba sikile hole le ntlo ya bona e senyehileng. 

11Eo a namileng ho yena a a ke a je tseo a nang le tsona kaofela, basele ba ke ba 

lobele tseo a di ruileng ka ho sebetsa ha hae. 

12A ho se be motho ya mo etsetsang mohau, ho se be ya utlwelang dikgutsana tsa hae 

bohloko! 

13Ditloholo tsa hae di ke di timetswe, lebitso la hae le timele molokong o hlahlamang. 

14Makgopo a bontatae a ke a boele a fihle kelellong pela Jehova, sebe sa mmae se se 

ke sa hlakolwa; 

15di mpe di ke di be pela Jehova kamehla, a fedise ho hopola ha bona lefatsheng! 

16Hobane ha a ka a hopola ho etsa ka mohau; empa o hlorisitse motho ya madimabe, 

le ya lesitsi, le mohlomohi, a tle a tlose bophelo ba bona. 

17O ratile thohako; a e ke e mo wele hodimo! Ha a ka a thabela ho hlohonolofatsa, 

lehlohonolo a le ke le be hole le yena! 

18O ne a ipopa ka thohako jwaloka hola ke kobo, ya monyella ka ho yena jwaloka 

metsi, le jwaloka ole masapong a hae. 

19E ke e be ho yena jwaloka kobo eo a ikgatumetsang ka yona, le jwaloka senyepa seo 

a itlamang ka sona kamehla! 

20E be moputso oo ka wona Jehova a putsang sera sa ka le ba bolelang bobe hodima 

ka. 

21Empa wena, Jehova, Morena, o nthuse ka baka la lebitso la hao, hobane lereko la 

hao le molemo; 

22o mpoloke, hobane ke ya madimabe le ya lesitsi, mme pelo ya ka e hlabehile kahare 

ho nna. 

23Ke ikela jwaloka moriti o otlolohang, ke akgelwa hohle ke moya jwaloka tsie. 

24Mangole a ka a tetema ke ho itima dijo, bohakolo bo monyehile mmeleng wa ka o 

otileng. 

25Ke neetswe ditshomo tsa bona, ha ba ntadima ba sisinya dihlooho tsa bona. 

26O nthuse, Jehova, Modimo wa ka! O mpoloke ka mohau wa hao, 

27ba tle ba tsebe hobane ke letsoho la hao, ke wena, Jehova, ya entseng hoo! 

28Bona, ba tla rohaka, empa wena, o tla hlohonolofatsa; ha ba tsoha, ba tla tsieleha, 

mohlanka wa hao a ithabele. 

29Bahanyetsi ba ka ba tla apeswa ka dihlong, mme kgoboho ya bona e ba kgathumetse 

jwaloka kobo. 

30Ke tla rorisa Jehova ka molomo wa ka le ka lentswe le phahameng; ke tla mo roka 

hara bongata, 

31hobane o eme lehlakoreng le letona la ya lesitsi, o mo lopolla ho ba mo tswileng. 

DIPESALEME 110 

Thoko tsa eo e leng moprista ka mokgwa wa Melkisedeke. 
Pesaleme ya Davida. 

1Jehova o itse ho Morena wa ka: Dula letsohong la ka le letona, ke tle ke be ke bee 

bao e leng dira ho wena bonamelo ba maoto a hao. 

2Jehova o ya otlolla Sione molamu wa matla a hao: hloma mmuso wa hao hara dira 

tsa hao. 

3Setjhaba sa hao e tla ba se mafolofolo ka letsatsi la ho futuha ha hao; ka bokgabane 

bo kgethehileng, ba batjha ba hao ba ya tswa pela hao jwaloka phoka e tswang 

popelong ya mafube. 

4Jehova o hlapantse, a ke ke a kweneha; o itse: O moprista ka ho sa yeng kae, ka 

mokgwa wa Melkisedeke. 

5Morena, ya leng letsohong la hao le letona, o thumakanya marena ka letsatsi la 

kgalefo ya hae. 

6O tla ahlola hara ditjhaba; hohle ho tla tlala ditopo, o tla thumakanya dihlooho 

dinaheng tse ngata. 

7Ha a ntse a eya, o tla nwa molatswaneng, a ntoo lelatsa hlooho. 

DIPESALEME 111 

Thoko ya Modimo. 

1Bokang Jehova! Ke rorisa Jehova ka pelo ya ka yohle, mokgatlong wa ba lokileng le 

phuthehong. 

2Mesebetsi ya Jehova e meholo, e batlisiswa ke bohle ba kgahlwang ke yona. 

3Seo a se etsang ke bokgabane le kganya, ho loka ha hae ho hlola ka ho sa feleng. 

4O etseditse mehlolo ya hae kgopotso. 

5Jehova o mohau, o lereko. O nea ba mo tshabang dijo; o hopola selekane sa hae 

kamehla le mehla. 

6O bonahaditse matla a diketso tsa hae ho setjhaba sa hae ka ho se nea lefa la ditjhaba. 

7Mesebetsi ya diatla tsa hae ke nnete le ho loka; 

8ditaelo tsa hae kaofela ke tsa sebele, tse tiileng ka ho sa yeng kae le ka ho sa feleng; 

di theilwe nneteng le ho lokeng. 

9O rometse setjhaba sa hae poloko, o laetse selekane sa hae, e be se sa feleng. Lebitso 

la hae le a halalela, mme le a tshabeha. 

10Qalo ya bohlale ke ho tshaba Jehova; bohle ba ineelang hoo ba na le kutlwisiso e 

lokileng. Kganya ya hae e hlola ka ho sa feleng. 

DIPESALEME 112 

Thoriso ya ya tshabang Modimo. 

1Bokang Jehova! Ho lehlohonolo motho ya tshabang Jehova, ya ithabelang ditaelong 

tsa hae haholo. 

2Lesika la hae le tla ba matla lefatsheng, mme ditloholo tsa ya lokileng di tla 

hlohonolofala. 

3Menono e ka tlung ya hae le maruo; ho loka ha hae ho hlola ka ho sa feleng. 

4Lefifing, lesedi le tjhabela ya lokileng; o mohau, o lereko, o lokile. 

5Ho lehlohonolo ya fanang, ya adimanang; nyewe ya hae e tla emelwa kahlolong. 

6Hobane a ke ke a sisinngwa le ka mohla o le mong, ya lokileng o tla hopolwa ka ho 

sa yeng kae. 

7A ke ke a tshoha ke pehi e mpe, pelo ya hae e tiile, e itshepisa ka Jehova. 

8Pelo ya hae e tiile hantle, ha a tshohe letho, a mahlo a hae. 

9O abela, o fa bahloki; ho loka ha hae ho hlola ka ho sa feleng; lenaka la hae le ema 

ka kganya. 

10E mobe o tla bona hoo, a hlokofale ke hona; o tla tsikitlanya meno, a omelle. 

Ditakatso tsa ba babe di tla etswa lefeela. 

DIPESALEME 113 

Ho rokwa ya nyollang motho ya ikokobeditseng. 

1Bokang Jehova! Rorisang, lona bahlanka ba Jehova, rorisang lebitso la Jehova! 

2Ho bokwe lebitso la Jehova jwale le ka ho sa yeng kae! 

3Lebitso la Jehova a le ke le roriswe, ho nka botjhabela ho isa bophirimela. 

4Jehova o phahamile kahodimo ho ditjhaba kaofela, le kganya ya hae e kahodimo ho 

mahodimo. 

5Ke mang ya tshwanang le Jehova, Modimo wa rona? O ahile nqalong tse 

hodimodimo; 

6o inamela ho nyarela mahodimong le lefatsheng. 

7O tsosa ya madimabe leroleng, o ntsha ya lesitsi thotobolong; 

8a tle a ba dudise le mahosana, e, le mahosana a setjhaba sa hae. 

9Mosadi ya nyopileng o etsa hore a be le ntlo, o mo nea le bana bao a thabang ka 

bona. Bokang Jehova! 

DIPESALEME 114 

Dintho tse hlodilweng kamoo di tshabileng ya pholositseng Baiseraele Egepeta 
kateng. 

1Enereha Iseraele a etswa Egepeta, le ntlo ya Jakobo ha e tloha setjhabeng sa puo 

esele, 

2Juda a fetoha sehalalelo sa Jehova, Iseraele ya eba mmuso wa hae. 

3Lewatle eitse ha le mmona, la baleha, Jordane a kgutlela morao, 

4dithaba tsa tlola jwaloka dipheleu, le dithabana jwaloka dikonyana. 

5O ne o na le eng, wena lewatle, ha o tla baleha, le wena Jordane, ha o tla kgutlela 

morao? 

6le lona, dithaba, ha le tla tlola jwaloka dipheleu, le lona dithabana, jwaloka 

dikonyana? 

7Wena lefatshe, o ke o thothomele pela sefahleho sa Morena, pela sefahleho sa 

Modimo wa Jakobo, 

8o fetolang lefika matsha a metsi, le lehakwe le thata mohlwedi o tsaratsehang! 

DIPESALEME 115 

Ho rapelwa Modimo wa Iseraele hore o tlotlise lebitso la wona. 

1Kganya ya hao, Jehova, se e nee rona; se e nee rona, o mpe o e nee lebitso la hao, ka 

baka la mohau wa hao le la nnete ya hao! 

2Ke kang ha ditjhaba di tla re: Na jwale Modimo wa bona o kae? 

3Athe Modimo wa rona o mahodimong; o etsa tsohle tseo o di ratang. 

4Ditshwantsho tsa bona ke silefera le kgauta, mosebetsi wa matsoho a batho. 

5Di na le melomo, mme ha di bue; di na le mahlo, mme ha di bone; 

6di na le ditsebe, mme ha di utlwe; di na le dinko, mme ha di fofonele; 

7di sitwa ho tshwara ka diatla tsa tsona; ka maoto a tsona ha di tsamaye, ha ho lentswe 

le tswang mmetsong wa tsona. 

8Kamoo di leng kateng, ba di etsang ba tla ba jwalo, le bohle ba beang tshepo ya bona 

ho tsona. 

9Iseraele, o itshepele Jehova: ke yena thuso ya bona le thebe ya bona. 

10Ntlo ya Aarone, o itshepele Jehova: Ke yena thuso ya bona le thebe ya bona. 

11Lona ba tshabang Jehova, itshepeleng Jehova: ke yena thuso ya bona le thebe ya 

bona. 

12Jehova o re hopotse; o tla re hlohonolofatsa; o tla hlohonolofatsa ntlo ya Iseraele; o 

tla hlohonolofatsa ntlo ya Aarone; 

13o tla hlohonolofatsa ba tshabang Jehova, ba banyenyane le ba baholo. 

14Jehova o tla le atisa, lona le bana ba lona. 

15Le bahlohonolofatswa ba Jehova, ya entseng mahodimo le lefatshe. 

16Haele mahodimo, ke mahodimo a Jehova, mme lefatshe o le neile bana ba batho. 

17Hase bafu ba ka rokang Jehova, leha e le ba theohelangnqalong e kgutsitseng; 

18empa rona, re tla boka Jehova, jwale le ho isa ho bo sa feleng! Bokang Jehova! 

DIPESALEME 116 

Teboho ya ya phonyositsweng lefung. 

1Ke rata Jehova, hobane o utlwile lentswe la ka, le merapelo ya ka; 

2hobane o ntshekehetse tsebe; ke tla mo rapela ke hona ka matsatsi wohle a ho phela 

ha ka. 

3Ditlamo tsa lefu di na be di nthatetse, ke na be ke tshwerwe ke matswalo a nqalo ya 

bafu, ka fumana matswalo le hlokofalo. 

4Empa ka rapela lebitso la Jehova, ka re: Oho Jehova, o boloke moya wa ka! 

5Jehova o lereko, o lokile, Modimo wa rona o tletse mohau. 

6Jehova o boloka ba bonolo; ke ne ke hlomohile, mme a tlisa thuso ho nna. 

7Moya wa ka, o boele phomolong ya hao, hobane Jehova o o entse hantle. 

8Efela o ntshitse moya wa ka lefung, le mahlo a ka dillong, le maoto a ka 

kgothometsehong. 

9Ke tla nne ke tsamaye pela sefahleho sa Jehova, lefatsheng la ba phelang. 

10Ke dumetse, ke boletse ke hona. Ka na ka hlokofala ka mokgwa o fetisang! 

11Ka ba ka re matswalong a ka: Batho bohle ke bathetsi. 

12Ke tla busetsang ho Jehova? Melemo yohle ya hae e ho nna. 

13Ke tla emisa senwelo sa topollo, ke rapele lebitso la Jehova; 

14ke tla phetha dikano tsa ka ho Jehova, pontsheng ya setjhaba sa hae kaofela. 

15Ho leng thata mahlong a Jehova, ke lefu la bakgethehi ba hae. 

16Oho Jehova, ke mohlanka wa hao; ke mohlanka wa hao ka sebele, mora wa 

lekgabunyane la hao. O lokolotse ditlamo tsa ka. 

17Ke tla o hlahisetsa sehlabelo sa teboho, ke rapele lebitso la Jehova. 

18Ke tla phetha dikano tsa ka ho Jehova, pontsheng ya setjhaba sa hae kaofela, 

19mabaleng a ntlo ya Jehova, kahare ho wena, Jerusalema! Bokang Jehova! 

DIPESALEME 117 

Ditjhaba di biletswa ho kena mmusong wa Modimo. 

1Rokang Jehova, lona, ditjhaba tsohle! Mo roriseng, lona, merabe kaofela! 

2Hobane mohau wa hae o matla haholo bakeng sa rona, mme nnete ya Jehova e hlola 

ka ho sa feleng! Bokang Jehova! 

DIPESALEME 118 

Sefela sa mohla ho kgakotsweng tempele e ntjha. 

1Rokang Jehova, hobane o molemo, etswe mohau wa hae o hlola ka ho sa feleng. 

2Iseraele a ke a re: Efela mohau wa hae o hlola ka ho sa feleng! 

3Ntlo ya Aarone e ke e re: Efela mohau wa hae o hlola ka ho sa feleng! 

4Ba tshabang Jehova ba ke ba re: Efela mohau wa hae o hlola ka ho sa feleng! 

5Ha ke ne ke le matswalong, ka rapela Jehova, mme Jehova a nkutlwa, a nketsetsa 

sebaka. 

6Jehova o nkemetse; ha ke tshabe letho, motho a ka nketsang? 

7Jehova o a nkemela, ke e mong wa ba nthusang, mme ba ntlhoyang ba tla thabisa 

mahlo a ka. 

8Ho balehela ho Jehova ke molemo o fetisang wa ho itshepela batho; 

9ho balehela ho Jehova ke molemo o fetisang wa ho itshepela marena. 

10Ditjhaba kaofela leha di ka mpokanela, ruri, ka lebitso la Jehova, ke tla di qhalanya! 

11Leha di ka mpokanela, ruri, ka lebitso la Jehova, ke tla di qhalanya! 

12Leha di ka mpokanela jwaloka dinotshi, di tla tingwa jwaloka mollo wa meutlwa. 

Ruri, ka lebitso la Jehova, ke tla di qhalanya. 

13O ratile ho nthapalatsa ka ho ntshusumetsa, empa Jehova e bile thuso ya ka. 

14Jehova ke matla a ka le pina ya ka; ebile ke yena poloko ya ka. 

15Mehoo ya dipina tsa hlolo le tsa topollo di duma ditenteng tsa ba lokileng, ba 

re: Letsoho le letona la Jehova le bonahaditse matla a lona; 

16letsoho le letona la Jehova le phahamile, letsoho le letona la Jehova le bonahaditse 

matla a lona. 

17Nke ke ka shwa, empa ke tla phela, ke bolele diketso tsa Jehova. 

18Jehova o ne a nkotle hathata; empa ha a ka a nneela lefu. 

19Mpuleleng menyako ya ho loka; ke tla kena ka yona, ke roke Jehova. 

20Ke wona monyako wa Jehova; ba lokileng ba tla kena ka wona. 

21Ke a o leboha, hobane o nkutlwile, e bile ke wena poloko ya ka. 

22Lejwe le lahlilweng ke bahahi, le fetohile lejwe la ntlha, la motheo. 

23Hoo ho entswe ke Jehova; ke mehlolo mahlong a rona. 

24Ke lona leo letsatsi le entsweng ke Jehova; a re thabeng, re be re nyakalle ka lona. 

25Oho Jehova, ke a o rapela, o boloke! Oho Jehova, ke a o rapela, o hlohonolofatse. 

26Ho hlohonolofale ya tlang ka lebitso la Jehova! Re a le hlohonolofatsa, rona ba ntlo 

ya Jehova. 

27Jehova ke Modimo, mme ke yena ya re bonesang. Tshwarang kgomo ya 

sehlabelo ka marapo, le e tlisemanakeng a aletare! 

28O Modimo wa ka, ke o roka ke hona; o Modimo wa ka, ke a o rorisa. 

29Rokang Jehova, hobane o molemo, etswe mohau wa hae o hlola ka ho sa feleng. 

DIPESALEME 119 

Thoriso ya lentswe la Modimo. 

1ALEF. Ho lehlohonolo bao metsamao ya bona e tshepehang, ba yang ka molao wa 

Jehova! 

2Ho lehlohonolo ba bolokang dikeletso tsa hae, ba mmatlang ka pelo yohle ya bona, 

3ba sa etseng bokgopo, ba mpang ba tsamaya ditseleng tsa hae! 

4O re laetse ditemoso tsa hao hore re nne re di boloke haholoholo! 

5Oho! metsamao ya ka a e ke e tiiswe, ke tle ke boloke dikomelo tsa hao, 

6ke moo nke keng ka swaba ha ke nahana ditaelo tsa hao tsohle. 

7Ke tla o roka ka pelo e lokileng, ha ke ntse ke ithuta dikahlolo tsa ho loka ha hao. 

8Ke rata ho boloka dikomelo tsa hao: o se ke wa ntlohella ruri! 

9BETH. Mohlankana o tla hlwekisa metsamao ya hae jwang? Ke ha a e ela hloko ka 

ho e bapisa le lentswe la hao. 

10Ke o batla ka pelo ya ka yohle; o etse hore ke se ke ka kgeloha ditaelo tsa hao. 

11Ke boloka lentswe la hao ka pelong ya ka, hore ke se ke ka o sitelwa. 

12O bokwe, Jehova! Nthute dikomelo tsa hao! 

13Melomo ya ka e ntse e pheta dikahlolo tsohle tse tswileng molomong wa hao. 

14Ke ithabela tseleng ya dikeletso tsa hao, jwaloka hoja eka ke ruile maruo kaofela. 

15Ke rata ho nahana ditemoso tsa hao, le ho bea ditsela tsa hao pela mahlo a ka. 

16Ke ithabisa ka dikomelo tsa hao, ha ke lebale lentswe la hao. 

17GIMEL. O etse mohlanka wa hao hantle, ke tle ke phele, ke boloke lentswe la hao. 

18O tutubolle mahlo a ka, ke tle ke bohisise mehlolo e patilweng molaong wa hao. 

19Ke osele lefatsheng, o se ke wa mpatela ditaelo tsa hao. 

20Moya wa ka o robehile ke ho hlolohelwa ditaelo tsa hao kamehla. 

21O laya baikakasi, e leng batho ba rohakilweng, ba fapohang ditaelo tsa hao. 

22O ke o tlose sekgobo le nyediso ho nna, kahobane ke boloka dikeletso tsa hao! 

23Esita le marena a dutse ho rera morero wa ho ntwantsha; mohlanka wa hao o nahana 

dikomelo tsa hao. 

24Dikeletso tsa hao le tsona ke menyaka ya ka le baeletsi ba ka. 

25DALETH. Moya wa ka o maname leroleng; ako mphedise ka lentswe la hao! 

26Ke o tsebisitse ditsela tsa ka, mme o nkutlwile; o nthute dikomelo tsa hao! 

27O ntshenolele tsela ya ditemoso tsa hao, mme ke tla nahanisisa mehlolo ya hao! 

28Moya wa ka o lliswa ke ho hlomoha; o ntsose ka lentswe la hao! 

29O ntshesefise tsela ya leshano, o mphe hotseba molao wa hao! 

30Ke ikgethetse tsela ya nnete, ke pheheletse ho bea molao wa hao pela mahlo a ka. 

31Ke kgomaretse dikeletso tsa hao: Jehova, etsa hore ke se ke ka hlabiswa dihlong! 

32Ke tla matha tseleng ya ditaelo tsa hao, ha o se o habolotse pelo ya ka. 

33HE. Jehova, o nthute tsela ya dikomelo tsa hao, ke tle ke tsamaye ka yona ho isa 

qetellong! 

34Mphe kutlwisiso, ke tle ke boloke molao wa hao, ke etse ka wona ka pelo ya ka 

yohle. 

35O ntsamaise ka tsela ya ditaelo tsa hao, hobane ke ithabisetsa tsona. 

36Nthute ho sekehela dikeletso tsa hao pelo, e seng leratong la ho rua. 

37O furallise mahlo a ka tadimong ya lefeela, o ntlhabollele ditseleng tsa hao. 

38O tiiseletse mohlanka wa hao pallo ya hao e etseditsweng ba o tshabang. 

39Suthisetsa sekgobo seo ke se tshabang hole le nna, hobane dikahlolo tsa hao di tletse 

molemo. 

40Bona, ke hlolohetswe ditemoso tsa hao; o mphedise ka ho loka ha hao! 

41VAU. Mehauhelo ya hao e ke e finyelle ho nna, Jehova, le poloko ya hao, ka pallo 

ya hao! 

42Ke tle ke tsebe ho fetola ya nkgobang, hobane ke itshepetse lentswe la hao. 

43O se ke wa tlosa puo ya nnete molomong wa ka le ka mohla o le mong, hobane ke 

lebeletse dikahlolo tsa hao. 

44Ke tla boloka molao wa hao kamehla, le ka ho sa yeng kae, le ka ho sa feleng; 

45ke tla tsamaya tseleng e ahlameng, hobane ke batla ditemoso tsa hao. 

46Ke tla bolela dikeletso tsa hao pela marena, mme nke ke ka ba le dihlong. 

47Ke tla ithabisa ka ditaelo tsa hao, tseo ke di ratang; 

48ke tla emisetsa ditaelo tsa hao matsoho a ka, hobane ke a di rata, ke nahane 

dikomelo tsa hao. 

49ZAIN. O elellwe pallo ya hao ho mohlanka wa hao, eo ke tshepisitsweng ka yona! 

50Tshediso ya ka bomadimabeng ba ka, ke hobane se boletsweng ke wena se 

mphedisitse. 

51Baikakasi ba tsheha ka nna haholoholo, empa ha ke kgelohe molao wa hao. 

52Jehova, ke elellwa dikahlolo tsa hao tsa kgale, ke a itshedisa. 

53Pelo ya ka e tshwarwa ke ho phophoma, ha ke bona ba babe ba tlohela molao wa 

hao. 

54Dikomelo tsa hao di hlahisa dipina tsa ka ka tlung ya boeti ba ka. 

55Ka bosiu, ke hopola lebitso la hao, Jehova, ke boloka molao wa hao. 

56Se ntokelang, ke hore ke boloke ditemoso tsa hao. 

57KHETH. Jehova ke kabelo ya ka; ke re ke tla boloka mantswe a hao. 

58Ke batlile sefahleho sa hao ka pelo yohle ya ka; o nkgauhele ka pallo ya hao. 

59Ke nahana metsamao ya ka, ke lebisetsa maoto a ka dikeletsong tsa hao. 

60Ke a phakisa, ha ke diehe ho boloka ditaelo tsa hao. 

61Meqetjhe ya ba babe e nteetse hare; empa ha ke lebale molao wa hao. 

62Ke tsoha bosiu bo boholo ho o rorisa, bakeng sa dikahlolo tsa ho loka ha hao. 

63Ke tlwaelane le bohle ba o tshabang, le ba bolokang ditemoso tsa hao. 

64Jehova, lefatshe le tletse mohau wa hao; o nthute dikomelo tsa hao! 

65TETH. Jehova, o etsetsa mohlanka wa hao molemo kamoo o mmaletseng kateng. 

66O nthute kutlwisiso e ntle le tsebo, hobane ke dumetse ditaelo tsa hao. 

67Ha ke ne ke eso ho kokobetswe, ka na ka kgeloha; empa jwale, ke ela lentswe la hao 

hloko. 

68O molemo, o a fana; o nthute dikomelo tsa hao. 

69Baikakasi ba nketselletsa ka leshano; empa nna, ke boloka ditemoso tsa hao ka pelo 

ya ka yohle. 

70Pelo tsa bona di nonne mafura; nna, ke ithabisa ka molao wa hao. 

71Ho molemo ho nna ha ke bile ka kokobetswa, ke tle ke ithute ho mamela dikomelo 

tsa hao. 

72Molao o tswileng molomong wa hao ho nna o fetisa dikete tsa ditjhelete tsa kgauta 

le silefera. 

73JOD. Diatla tsa hao di nkentse, ka bopjwa ke tsona; o mphe kutlwisiso, ke tle ke 

ithute ditaelo tsa hao. 

74Ba o tshabang, ha ba mpona, ba thaba, hobane ke tshepile pallo ya hao. 

75Jehova, ke a tseba hore dikahlolo tsa hao di lokile, le hore o ntse o tshepeha, leha o 

nkokobeditse. 

76Mohau wa hao a o be tshediso ya ka, kamoo o baletseng mohlanka wa hao kateng! 

77Mehauhelo ya hao a e ke e ntlele, ke tle ke phele! hobane molao wa hao o a 

nthabisa. 

78Baikakasi a ba ke ba hlajwe ke dihlong, hobane ba ntuba feela! Haele nna, ke ntse 

ke nahana ditemoso tsa hao. 

79Ba o tshabang a ba ke ba kgutlele ho nna, mme ba tla tseba dikeletso tsa hao! 

80Pelo yohle ya ka a e ke e ineele dikomelo tsa hao, hore ke se ke ka hlabiswa 

dihlong. 

81KAF. Moya wa ka o labalabela poloko ya hao; ke ntse ke lebeletse pallo ya hao. 

82Mahlo a ka a ebile ke ho lebella pallo ya hao, mme ke re: O tla ntshedisa neng? 

83Hobane ke jwaloka lekuka le omeletseng mosingwa leifo; empa ha ke lebale 

dikomelo tsa hao. 

84Na matsatsi a mohlanka wa hao a sa tla ba makae? O tla ntokisetsa neng ho 

bahlorisi ba ka? 

85Baikgohomosi ba ntjhekela mamena, e leng ba sa yeng ka molao wa hao. 

86Ditaelo tsa hao kaofela ke nnete. Ba ntlhorisa feela; o ke o nthuse! 

87Ba batlile ho ntimetsa, ba ne ba se ba nthapaladitse fatshe; empa ha ke tlohele 

ditemoso tsa hao. 

88O mphedise ka mohau wa hao, ke tle ke boloke dikeletso tsa molomo wa hao! 

89LAMED. Jehova, lentswe la hao le hlola mahodimong ka ho sa feleng; 

90botshepehi ba hao bo hlola ditloholong le ditloholwaneng. O theile lefatshe, mme le 

tiile; 

91le kajeno, tsohle di sa ntse di eme ka melao ya hao, hobane dintho tsohle di tlasa 

hao. 

92Hola molao wa hao o sa ka wa nthabisa, nka be ke fedile bomadimabeng ba ka. 

93Nke ke ka lebala ditemoso tsa hao le ka mohla o le mong, hobane o mphedisitse ka 

tsona. 

94Ke wa hao; o ntopolle! etswe ke batla ditemoso tsa hao. 

95Ba babe ba ntaletse ho ntimetsa; ke mpa ke ela dikeletso tsa hao hloko. 

96Ke bone bofelo ho dintho tsohle tse phethehileng, empa taelo tsa hao ha di na moo 

di kgutlang teng. 

97MEM. Molao wa hao ke o rata hakakang! Ke o nahana tsatsi lohle. 

98Ditaelo tsa hao di ntlhalefisa haholo ho fetisa dira tsa ka, hobane di na le nna 

kamehla. 

99Ke na le kutlwisiso e fetisang ya ba nthutang kaofela, hobane dikeletso tsa hao ke 

nahano ya ka. 

100Ke fetisa ba hodileng ka kutlwisiso, kahobane ke boloka ditemoso tsa hao. 

101Ke faposa leoto la ka tseleng tsohle tse mpe, ke tle ke boloke lentswe la hao. 

102Ha ke fapohe ditaelo tsa hao, kahobane ke wena ya nthutang. 

103Lentswe la hao le monate hakakang mahalapeng a ka, le fetisa dinotshi molomong 

wa ka. 

104Ke fihlela kelello ditemosong tsa hao, ke hloile ditsela tsohle tsa leshano ke hona. 

105NUN. Lentswe la hao ke lebone la maoto a ka, ke lesedi tseleng ya ka. 

106Ke hlapantse, mme ke tla tiisa, ke itse, ke tla ya ka dikahlolo tse lokileng tsa hao. 

107Jehova, ke hlomohile haholo; o ke o mphedise kamoo lentswe la hao le boletseng 

kateng. 

108Jehova, ako amohele nyehelo ya ho rata, eo ke o beelang yona ka molomo wa ka, o 

nthute melao ya hao. 

109Bophelo ba ka bo beetswe ho timela ka matsatsi wohle; empa ha ke lebale molao 

wa hao. 

110Ba babe ba ntjhekela mamena, empa ha ke kgelohe ditemoso tsa hao. 

111Ke inketse dikeletso tsa hao, e be lefa la ka ka ho sa yeng kae, hobane di thabisa 

pelo ya ka. 

112Ke sekamisitse pelo ya ka, e tle e ye ka dikomelo tsa hao kamehla, ho isa qetellong. 

113SAMEK. Ke hloile mehopolo e dikadikang, empa ke rata molao wa hao. 

114O setshabelo sa ka le thebe ya ka; ke lebeletse pallo ya hao. 

115Suthelang hole le nna, lona ba bolotsana, ke tle ke boloke ditaelo tsa Modimo wa 

ka! 

116O ntiise ka pallo ya hao, ke tle ke phele, o se ke wa ntshwabisa tshepong ya ka! 

117O nkotle, ke tle ke bolokehe, dikomelo tsa hao di be pela mahlo a ka kamehla! 

118O lahla bohle ba kgelohang dikomelo tsa hao, hobane ho thetsa ha bona ke 

lefeelafeela. 

119O tlosa ba babe kaofela lefatsheng jwaloka lefilo; ke ka baka leo ke ratang 

dikeletso tsa hao. 

120Mmele wa ka o tlakasela ke ho o tshaba; ke tshaba dikahlolo tsa hao. 

121AIN. Ke ya ka molao le ka ho loka; o se ke wa nneela batubi ba ka; 

122o emele mohlanka wa hao ho mmoloka! Baikakasi ba se ke ba ntuba! 

123Mahlo a ka a idiballa poloko ya hao le pallo e lokileng ya hao. 

124O etse ho mohlanka wa hao ka mohau wa hao, o nthute dikomelo tsa hao. 

125Ke mohlanka wa hao, o mphe kutlwisiso, ke tle ke tsebe dikeletso tsa hao. 

126E se e le nako ya hao ya ho sebetsa, Jehova, hobane ba fedisitse molao wa hao. 

127Ka baka leo, ke rata ditaelo tsa hao ho fetisa kgauta, le kgauta e tshekehileng. 

128Ka baka leo, ke ntse ke fihlela hoba ditemoso tsa hao di lokile nthong tsohle; mme 

ke hloile ditsela tsa leshano kaofela. 

129PE. Dikeletso tsa hao di a makatsa, moya wa ka o di boloka ke hona. 

130Tshenolo ya mantswe a hao e a edisa, e nea dithoto kutlwisiso. 

131Ke ahlamisa molomo wa ka, ke sisa pelo; hobane ke jewa ke takatso ya ditaelo tsa 

hao. 

132O retelehele ho nna, o nkutlwele bohloko ka mokgwa wa hao oo o etsang ba ratang 

lebitso la hao ka wona! 

133O tiise maoto a ka lentsweng la hao, o se ke wa lesa bokgopo leha bo le bong bo 

mpuse! 

134O ntopolle botubong ba batho, ke tle ke boloke ditemoso tsa hao! 

135O edisetse sefahleho sa hao ho mohlanka wa hao, o nthute dikomelo tsa hao. 

136Diphororo tsa metsi di keleketla mahlong a ka, hobane ha ba boloke molao wa hao! 

137TSADE. O lokile, Jehova; dikahlolo tsa hao le tsona di lokile; 

138o laetse dikeletso tsa hao ka ho loka le ka botshepehi bo boholo. 

139Tjheseho ya ka e ntjele, kahobane dira tsa ka di lebetse mantswe a hao. 

140Lentswe le hao le hlwekile ka ho fetisa, le ratwa ke mohlanka wa hao. 

141Ke monyenyane, ke a eiswa; leha ho le jwalo, ha ke lebale ditemoso tsa hao. 

142Ho loka ha hao ke ho loka ho sa feleng; molao wa hao ke nnete. 

143Ke tshwerwe ke matswalo le tsieleho; leha ho le jwalo,ditaelo tsa hao ke menyaka 

ya ka. 

144Ho loka ha dikeletso tsa hao ke ho sa feleng; u mphe kutlwisiso, ke tle ke phele! 

145KOF. Ke bitsa ho wena ka pelo ya ka yohle: o nkarabe Jehova, ke tle ke boloke 

dikomelo tsa hao! 

146Ke bitsa ho wena, o ke o mpholose, ke tle ke boloke dikeletso tsa hao! 

147Ke raka mafube, ke a howa; ke ntse ke lebeletse dipallo tsa hao. 

148Mahlo a ka a raka dinako tsa tebelo ya bosiu ho nahana lentswe la hao. 

149Jehova, utlwa lentswe la ka ka mohau wa hao! O mphedise ka kahlolo ya hao! 

150Ba latelang bobe ba atametse, ba ntse ba emela hole le molao wa hao; 



1025 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

151empa, wena, Jehova, o haufi; ditaelo tsa hao kaofela ke nnete. 

152E se e le kgale ke tsebile ka dikeletso tsa hao hore o di tiisitse, di tle di be teng ka 

ho sa yeng kae. 

153RESH. Tadima bomadimabe ba ka, o ntopolle! hobane ha ke lebale molao wa hao. 

154O emele nyewe ya ka, mme o ntopolle! o mphedise ka pallo ya hao! 

155Poloko e hole le ba babe; hobane ha ba hlokomele dikomelo tsa hao. 

156Mehauhelo ya hao, Jehova, e meholo; o ke o mphedise ka dikahlolo tsa hao! 

157Bahlorisi le batubi ba ka ba bangata; empa ha ke a ka ka kgeloha dikeletso tsa hao. 

158Ke nyonyiswa ke ba sa tshepehang, hobane ha ba boloke lentswe la hao. 

159Jehova, o elellwe hoba ke rata ditemoso tsa hao; o mphedise ka mohau wa hao! 

160Kakaretso ya lentswe la hao ke nnete, dikahlolo kaofela tsa ho loka ha hao ke tse sa 

feleng. 

161SHIN. Marena a ntlhorisa feela; empa pelo ya ka e thothometswa ke mantswe a 

hao feela. 

162Ke ithabisa ka lentswe la hao, jwaloka motho ya ithabisang ka kgapo e kgolo. 

163Ke hloile, ke nyonya leshano; empa ke rata molao wa hao. 

164Ke o rorisa hasupa ka letsatsi, ka baka la dikahlolo tsa ho loka ha hao. 

165Ba ratang molao wa hao ba na le kgotso e kgolo, ha ho kgopiso ho bona. 

166Jehova, ke lebeletse poloko ya hao, ke ntse ke ya ka ditaelo tsa hao. 

167Moya wa ka o boloka dikeletso tsa hao, ke di rata ka ho fetisisa. 

168Ke ntse ke etsa ka ditemoso le ka dikeletso tsa hao, hobane metsamao ya ka 

kaofela e pela mahlo a hao. 

169THAU. Jehova, mehoo ya ka a e ke e finyelle ho wena! O mphe kutlwisiso ka pallo 

ya hao. 

170Thapelo ya ka a e ke e fihle pela hao! o mpoloke ka pallo ya hao. 

171Melomo ya ka a e ke e tswe thoko, hobane o nthuta dikomelo tsa hao. 

172Leleme la ka a le rorise lentswe la hao, hobane ditaelo tsa hao kaofela ke ho loka. 

173Letsoho la hao a le ke le nthuse, hobane ke ikgethetse ditemoso tsa hao. 

174Jehvoa, ke hlolohetswe poloko ya hao, mme molao wa hao ke dithabiso tsa ka. 

175Moya wa ka a o ke o phele, o o rorise, mme u nthuse ka dikahlolo tsa hao! 

176Ke ntse ke phaila jwaloka nku e lahlehileng; o ke o batle mohlanka wa hao, hobane 

ha ke lebale ditaelo tsa hao. 

DIPESALEME 120 

Thapelo e kopang thuso nakong ya diphapang. 
Sefela sa Mahalothe (methati). 

1Matswalong a ka ke phahamisetsa mehoo ya ka ho Jehova, mme o a nkaraba. 

2Jehova, o lopolle moya wa ka melomong e etsang leshano, le lelemeng le thetsang. 

3Na moputso wa hao keng, mme seo o tla se kotula keng, wena, leleme le leshano? 

4O tla putswa ka metsu e ntjhotjho ya mohale, le ka mashala a hlenneng a sehalahala. 

5Ke madimabe hakakang, ha ke aheletse Mesheke, leha ke dutse ditenteng tsa Kedare! 

6Ke se ke ikaheletse halelele haholo hara ba hloyang kgotso. 

7Ke rata kgotso feela! Empa ha ke bua, ba batla ntwa. 

DIPESALEME 121 

Monate wa poloko ya Modimo. 
Sefela sa Mahalothe. 

1Ke lelaletsa mahlo a ka dithabeng; thuso ya ka e tla tswa kae? 

2Thuso ya ka e tswa ho Jehova, ya entseng mahodimo le lefatshe. 

3A ke ke a leseletsa leoto la hao ho kgothometseha; molebedi wa hao a ke ke a otsela. 

4Bona, ha a otsele, ha a robale, molebedi wa Iseraele. 

5Jehova ke molebedi wa hao; Jehova ke moriti wa hao tsohong la hao le letona. 

6O ke ke wa batwa ke letsatsi ka nyene, leha e le ke kgwedi ka bosiu. 

7Jehova o tla o sireletsa bobeng bohle; o tla boloka moya wa hao. 

8Leha o ka tloha, leha o ka kgutla, Jehova o tla o baballa, jwale le ho isa ho sa feleng. 

DIPESALEME 122 

Sefela sa ba etelang Jerusalema ka mekete. 
Sefela sa Mahalothe. Sa Davida. 

1Ka thaba ha ba itse ho nna: A re yeng ka tlung ya Jehova! 

2Maoto a rona a eme dikgorong tsa hao, Jerusalema. 

3Jerusalema, o hahilwe jwaloka motse oo matlo a wona a patahaneng hammoho. 

4Ke moo ho nyolohelang meloko, meloko ya Jehova, ka taelo e neilweng Iseraele, ho 

roka lebitso la Jehova. 

5Hobane diterone di beilwe teng, e be ditulo tsa kahlolo, diterone tsa ntlo ya Davida! 

6Rapellang kgotso ya Jerusalema! Ho atlehe ba o ratang! 

7Kgotso a e ke e be marakong a hao, le boiketlo matlung a hao a borena. 

8Bakeng sa banabeso le sa metswalle ya ka, ke tla re: Kgotso e be ho wena! 

9Bakeng sa ntlo ya Jehova, Modimo wa rona, ke tla o batlela molemo. 

DIPESALEME 123 

Modimo o tshepuwe nakong yu ditshomo. 
Sefela sa Mahalothe. 

1Ke phahamisetsa mahlo ho wena, ya dutseng mahodimong! 

2Bonang, jwaloka mahlo a bahlanka ha a tadima matsoho a benghadi ba bona, le 

mahlo a lekgabunyane ha a tadima letsoho la mofumahadi wa lona, mahlo a rona a 

tadima Jehova, Modimo wa rona, jwalo, ho fihlela a ba a re utlwela bohloko! 

3O re utlwele bohloko, Jehova, o re utlwele bohloko! Hobane re se re kgotshe 

sekgobo haholo; 

4moya wa rona o se o kgotshe ditshomo tsa baikakasi le dinyediso tsa baikgohomosi. 

DIPESALEME 124 

Thoko e rokang ya tsebang ho lwela motho metsing le marabeng. 
Sefela sa Mahalothe. Sa Davida. 

1Hola e se be Jehova ya re lwanetseng, — Iseraele a ke a rialo! — 

2hola e se be Jehova ya re hauhetseng, mohla batho ba neng ba re phahamela, 

3ba ka be ba re hohlomeditse re ntse re utlwa, mohla bohlanya ba bona bo re tukelang; 

4mehleng eo, metsi a ka be a re kgurumeditse, mme diphororo di ka be di fetile 

hodima meya ya rona. 

5Metsi a phorosetsang a ka be a fetile hodima meya ya rona. 

6Ho roriswe Jehova ya sa kang a re neela ho rusollwa ke meno a bona! 

7Moya wa rona o phonyohile jwaloka nonyana lerabeng la motshwasi; leraba le ne le 

kgaohe, ra phonyoha. 

8Thuso ya rona e lebitsong la Jehova, ya entseng mahodimo le lefatshe. 

DIPESALEME 125 

Modimo ke lerako le sireletsang Iseraele bakeng sa meleko le kweneho. 
Sefela sa Mahalothe. 

1Ba itshepetseng Jehova ba jwaloka thaba ya Sione e ke keng ya sisinyeha, e tiileng 

ka ho sa feleng. 

2Dithaba di teela Jerusalema hare; Jehova o teela setjhaba sa hae hare jwalo, jwale le 

ka ho sa yeng kae. 

3Hobane lere la bolotsana le ke ke la dula kabelong ya ba lokileng, esere mohlomong 

ba lokileng ba otlollela bokgopo matsoho a bona. 

4Jehova, etsa molemo ho batho ba molemo le ho ba pelo tse lokileng! 

5Haele ba kgelohang, ba yang ka ditsela tse tswedikaneng, Jehova a ke a ba timetse 

hammoho le ba sebetsang bokgopo! Kgotso e be ho Iseraele! 

DIPESALEME 126 

Pina ya ba kgutlileng kgolehong. 
Sefela sa Mahalothe. 

1Enere Jehova ha a kgutlisa batshwaruwa ba Sione, ho rona ho bile jwaloka toro. 

2Yaba molomo wa rona o tshela ditlatse tsa thabo, le leleme la rona dipina tsa 

nyakallo. Ha nna ha thwe hara ditjhaba: Jehova o ba etseditse ntho tse kgolo. 

3E, Jehova o re etseditse ntho tse kgolo; ke sona se re thabisang. 

4Jehova, kgutlisa batshwaruwa ba rona jwaloka melatswana naheng ya Borwa. 

5Ba jalang ka meokgo, ba tla kotula ka mehoo ya thabo. 

6Mojadio tswela pele a ntse a lla, a jere dipeo tseo a di hasang; o tla kgutla ka thabo a 

ntse a thotha mangata a hae. 

DIPESALEME 127 

Kantle ho hlohonolofatso ya Modimo ha ho letho le ka tiyang. 
Sefela sa Mahalothe. Sa Salomone. 

1Ekare haese Jehova ya hahang ntlo, ba e hahang ba sebeletsa lefeela; ekare haese 

Jehova ya bolokang motse, molebedi o fadimehela lefeela. 

2Ha ho thuso leha le tsoha le mafube, leha le robala e se e le ka phirimana, leha le ntse 

le eja bohobe ba kgathatso; Jehova o fa eo a mo ratang, a ntse a robetse. 

3Bonang, bara ke lefa la Jehova, mme tholwana ya popelo ya mosadi ke moputso. 

4Bana ba botjha ba rona ba jwaloka metsu letsohong la mohale. 

5Ho lehlohonolo motho eo kgohlopo ya hae e tletseng bona! A ke ke a swaba kgotla, 

mohla ho tsekwang ditaba le dira. 

DIPESALEME 128 

Boiketlo ba ba tshabang Modimo matlung a bona. 

Sefela sa Mahalothe. 

1Ho lehlohonolo motho ka mong ya tshabang Jehova, ya tsamayang ditseleng tsa hae. 

2E, o tla ja ditholwana tsa mesebetsi ya matsoho a hao. Menono le lehlohonolo di be 

ho wena! 

3Mosadi wa hao, kahare ho ntlo ya hao, o jwaloka morara o beang haholo; bara ba hao 

ba teela tafole ya hao hare, jwaloka mehlwaare e metjha. 

4Bonang, ya tshabang Jehova o tla hlohonolofatswa jwalo! Jehova a ke a o romele 

mahlohonolo a hae a le Sione! 

5O ke o bone lehlohonolo la Jerusalema ka matsatsi wohle a ho phela ha hao. 

6O tla bona le bana ba bana ba hao. Kgotso e be ho Iseraele! 

DIPESALEME 129 

Ba hloileng Sione ba tla fela. 
Sefela sa Mahalothe. 

1Esale le botjheng ba ka, ba ntubile haholo, 

2— Israele a ke a rialo! — esale le botjheng ba ka, ba ntubile haholo; empa ha ba ka ba 

ntlhola. 

3Balemi ba lemile mokokotlo wa ka, ba isitse maselatsela a bona halelele. 

4Jehova o lokile, o kgaotse mehala ya ba babe. 

5A ba ke ba hlabiswe dihlong, ba suthe kasanthao, bohle ba hloileng Sione. 

6A ba ke ba be jwaloka jwang bo melang marulelong, bo omellang bo eso ho hole; 

7mohedi a ke ke a tlatsa letsoho la hae ka jona, ya tlamang mangata a ke ke a bo jara; 

8le bona bafeti ha ba na ho re: Jehova a le hlohonolofatse! re le hlohonolofatsa 

lebitsong la Jehova! 

DIPESALEME 130 

Dillo tsa motho ha a le mahlomoleng a tshabehang. 
Sefela sa Mahalothe. 

1Jehova, botebong ba bodiba ke bitsa ho wena! 

2Morena, utlwa lentswe la ka; ditsebe tsa hao a di ke di sekehelwe thapelo ya ka! 

3Jehova, ha o ka lotolotsa makgopo, ke mang ya ka emang pela hao, Morena? 

4Empa tshwarelo e teng ho wena, o tle o tshajwe. 

5Ke itshepetse Jehova, moya wa ka o mo tshepile, ke itshepisa ka pallo ya hae. 

6Moya wa ka o lebeletse Morena ka tebello e fetisang ya ba lebellang meso, ya ba 

lebellang meso. 

7Iseraele, o itshepele Jehova, hobane mohau o teng ho Jehova; topollo e kgolo e teng 

ho yena. 

8Ke yena ya tlang ho lopolla Iseraele makgopong a hae kaofela. 

DIPESALEME 131 

Kgotso ya motho ya hlotseng ditakatso tsa pelo ya hae. 
Sefela sa Mahalothe. Sa Davida. 

1Jehova, pelo ya ka ha e na boikgohomoso, mahlo a ka ha a phahame, ha ke a ka ka 

tsamaya ho tse phahameng, tse mphetisang ka boholo. 

2E, ke thapisitse moya wa ka, ke bile ke o kgutsitse, jwaloka ngwana ya 

kgwesitsweng, ya dutseng ho mmae; kamoo ngwana ya kgwesitsweng a leng kateng, 

moya wa ka o jwalo kahare ho nna. 

3Iseraele, o itshepele Jehova, jwale le ka ho sa feleng! 

DIPESALEME 132 

Thapelo ya ho rapella ntlo ya Modimo le ntlo ya Davida. 
Sefela sa Mahalothe. 

1Jehova, hopola Davida le dihloreho tsa hae kaofela, 

2le kamoo a hlapantseng ho Jehova kateng, le kamoo a anneng ho Modimo o matla wa 

Jakobo kateng, 

3a re: Nke ke ka boela ka kena ka tlung ya ka, mme nke ke ka phomola diphateng tsa 

ka, 

4nke ke ka neela mahlo a ka boroko le dintshi tsa ka thobalo, 

5ha ke eso ho bonele Jehova nqalo, le Modimoo matla wa Jakobo tabernakele. 

6Bona, ra na ra utlwa areka ha e bolelwa Efrata, ra e fumana naheng ya Jaare. 

7A re keneng tabernakeleng ya hae, a re kgumameng pela bonamelo ba maoto a hae! 

8Tsoha, Jehova, o kene nqalong ya phomolo ya hao, wena le areka ya bokgabane ba 

hao. 

9Baprista ba hao a ba ke ba apare ho loka, bakgethwa ba hao ba tshele mehoo ya 

thabo! 

10Ka baka la Davida, mohlanka wa hao, o se ke wa furalla motlotsuwa wa hao! 

11Jehova o entse hlapanyo ya nnete ho Davida, a ke ke a e kwenehela;o itse: Ke tla 

bea mora ya tswetsweng ke wena teroneng ya hao. 

12Ekare ha bara ba hao ba boloka selekane sa ka, le melao eo ke ba rutang yona, le 

bona bana ba bona ba tla nne ba dule teroneng ya hao kamehla. 

13Hobane Jehova o ikgethetse Sione, o ratile ho tla ikahela teng, a re: 

14Mona ke nqalo ya phomolo ya ka ka ho sa feleng; ke rata ho aha teng; hobane ke 

ikgethetse yona. 

15Ke tla e fa nala, ba lesitsi ba yona ke ba kgorise bohobe. 

16Ke tla apesa baprista ba yona ka poloko, bakgethwa ba yona ba tshele ditlatse tsa 

thabo. 

17Ke tla medisetsa Davida lenaka ho yona, ke lokisetse motlotsuwa wa ka lebone. 

18Ke tla apesa dira tsa hae ka dihlong, moqhaka wa hae o tla kganya hloohong ya hae. 

DIPESALEME 133 

Ho roriswa lerato la boena. 
Sefela sa Mahalothe. Sa Davida. 

1Bonang, ho hotle, ho monate hakakang, ha baena ba phela hammoho ba ntse ba le 

bang! 

2Ho jwaloka ole e hlokwang, e tshelwang hloohong, e qhitsetsang ditedung, ditedung 

tsa Aarone, e qhitsetsang ho isa le mosehong wa seaparo sa hae. 

3Ho jwaloka phoka ya Hermone, e theohelang dithabaneng tsa Sione, hobane ke moo 

Jehova a laeletseng hlohonolofatso le bophelo ka ho sa feleng. 

DIPESALEME 134 

Tumedisano ya ba lebelang bosiu. 
Sefela sa Mahalothe. 

1Bonang, le boke Jehova, lona bahlanka ba Jehova kaofela, ba emang le bosiu ka 

tlung ya Jehova! 

2Emisetsang sehalalelo sa hae matsoho a lona, le boke Jehova! 

3Jehova a o hlohonolofatse a le Sione, yena ya entseng mahodimo le lefatshe. 

DIPESALEME 135 

Ho roriswa Modimo wa Iseraele, oo e leng Modimo wa medimo. 

1Bokang Jehova. Rorisang lebitso la Jehova; mo roriseng, lona, bahlanka ba Jehova, 

2ba emang ka tlung ya Jehova, mabaleng a ntlo ya Modimo wa rona! 

3Rorisang Jehova, hobane Jehova o molemo; le roke lebitso la hae, hobane ke ntho e 

ratehang. 

4Hobane Jehova o ikgethetse Jakobo, Iseraele a be lefa la hae. 

5Hobane ke tseba hoba Jehova o moholo, Morena wa rona o moholo haholo ho fetisa 

medimo yohle; 

6seo a se ratang kaofela Jehova o se etsa mahodimong le lefatsheng, mawatleng le 

madibeng kaofela. 

7Ke yena ya tsosang maru dipheletsong tsa lefatshe, ya nesang dipula ka diaduma, ya 

ntshang meya dipolokelong tsa hae; 

8ke yena ya neng a otle matsibolo a Egepeta, ho qala ka batho ho isa ho makgomo. 

9Hara wena, Egepeta, o hlahisitse dipontsho le mehlolo e kileng ya lwantsha Faro le 

bahlanka ba hae kaofela. 

10Ke yena ya timeditseng ditjhaba tse ngata, a bolaya marena a matla: 

11Sihone, morena wa Baamore, le Oge, morena wa Bashane, le marena kaofela a 

Kanana; 

12naha ya bona a e neela e be lefa, lefa la Iseraele, setjhaba sa hae. 

13Jehova, lebitso la hao le hlola ka ho sa yeng kae; o hopolwa, Jehova, melokong le 

melokong. 

14Hobane Jehova o tla ahlolela setjhaba sa hae, a utlwele bahlanka ba hae bohloko. 

15Medimo ya ditjhaba ke silefera le kgauta, ke mosebetsi wa matsoho a batho. 

16E na le melomo, mme ha e bue; e na le mahlo, mme ha e bone; 

17e na le ditsebe, mme ha e utlwe, le ka melomo ya yona ha e phefumolohe. 

18Ba e etsang ba tla tshwana le yona, hammoho le bohle ba itshepelang yona. 

19Lona, ba ntlo ya Iseraele, bokang Jehova! 

20Ba ntlo ya Aarone, bokang Jehova! 

21Ba ntlo ya Levi, bokang Jehova! Lona ba tshabang Jehova, bokang Jehova! Jehova 

ya ikaheletseng Jerusalema a ke a bokwe Sione! Bokang Jehova! 

DIPESALEME 136 

Ho roriswa mohau wa Modimo. 

1Rorisang Jehova, hobane o molemo: Efela mohau wa hae ke o sa feleng. 

2Rorisang Modimo wa medimo: Efela mohau wa hae ke o sa feleng. 

3Rorisang Morena wa marena: Efela mohau wa hae ke o sa feleng. 

4Yena a nnotshi ya entseng mehlolo e meholo: Efela mohau wa hae ke o sa feleng. 

5Ya entseng mahodimo ka kelello: Efela mohau wa hae ke o sa feleng. 

6Ya ahileng lefatshe kahodima metsi: Efela mohau wa hae ke o sa feleng. 

7Ya entseng masedi a maholo: Efela mohau wa hae ke o sa feleng. 

8Letsatsi ho busa motshehare: Efela mohau wa hae ke o sa feleng. 

9Kgwedi le dinaledi ho busa bosiu: Efela mohau wa hae ke o sa feleng. 

10Ya otlileng Baegepeta matsibolong a bona: Efela mohau wa hae ke o sa feleng. 

11Mme a ntsha Iseraele teng: Efela mohau wa hae ke o sa feleng. 

12Ka seatla se matla le ka letsoho le otlolohileng: Efela mohau wa hae ke o sa 

feleng. 

13Ya arohantseng Lewatle le Lefubedu ka lehare: Efela mohau wa hae ke o sa 

feleng. 

14A tshedisa Iseraele hara lona: Efela mohau wa hae ke o sa feleng. 

15Mme a dihela Faro le makgotla a hae Lewatleng le Lefubedu: Efela mohau wa 

hae ke o sa feleng. 

16A ba a haodisa setjhaba sa hae feelleng: Efela mohau wa hae ke o sa feleng. 

17A timeletsa marena a maholo: Efela mohau wa hae ke o sa feleng. 

18A bolaya marena a matla: Efela mohau wa hae ke o sa feleng. 

19Sihone, morena wa Baamore: Efela mohau wa hae ke o sa feleng. 

20Le Oge, morena wa Bashane: Efela mohau wa hae ke o sa feleng. 

21A neela naha ya bona e be lefa: Efela mohau wa hae ke o sa feleng. 

22E be lefa la Iseraele, mohlanka wa hae: Efela mohau wa hae ke o sa feleng. 

23Ya re hopotseng boikokobetsong ba rona: Efela mohau wa hae ke o sa feleng. 

24Mme a re namolela ho batubi ba rona: Efela mohau wa hae ke o sa feleng. 

25Ya fang dibopuwa tsohle dijo: Efela mohau wa hae ke o sa feleng. 

26Rorisang Modimo wa mahodimo! Efela mohau wa hae ke o sa feleng. 

DIPESALEME 137 

Dillo tsa ba ileng kgolehong Babilona. 

1Mabopong a dinoka tsa Babilona re ne re dutse, re lla, ha re hopola Sione; 

2ra feha diharepa tsa rona meduwaneng ya teng; 

3hobane, teng, ba neng ba re isitse kgolehong, ba ne ba kopa dipina ho rona, mme 

batubi ba rona ba ne ba re qela difela tsa thabo, ba re: A le ke le re bineleng difela tsa 

Sione! 

4Re ka bina difela tsa Jehova jwang lefatsheng la baditjhaba? 

5Ha nka o lebala, Jerusalema, letsoho la ka le letona le ke le ntebale; 

6leleme la ka le ke le kgomarele mahalapa a ka, ha nka o lebala, ha ke sa bee 

Jerusalema hore e be thabo ya ka ya pele ho dithabo tse ding! 

7Jehova, o elellwe bana ba Edomo, kamoo ba itseng letsatsing la Jerusalema kateng: 

Qhaqhollang, qhaqhollang ho isa metheong ya hae! 

8Moradi wa Babilona, ya tlang ho etswa dithako, ho lehlohonolo ya tlang ho busetsa 

ho wena seo o re entseng sona! 

9Ho lehlohonolo motho ya tlang ho tshwara bana ba hao, a ba pshatlanye majweng! 

DIPESALEME 138 

Modimo, mophethi wa tsohle. 
Pesaleme ya Davida. 

1Ke tla o rorisa ka pelo ya ka yohle, ke o roke pela medimo; 

2ke o kgumamele pela ntlo ya hao e halalelang, ke roke lebitso la hao, ka baka la 

mohau wa hao le la nnete ya hao, hobane o phethile dipallo tsa hao ka diketso tse 

fetisang botumo ba hao kaofela. 

3Eitse ha ke bitsa, wa nkaraba, wa nnatlafatsa, matla a kena moyeng wa ka. 

4Jehova, marena wohle a lefatshe a tla o rorisa, ha a utlwa mantswe a tswileng 

molomong wa hao, 

5a tla roka ditsela tsa Jehova, hobane kganya ya Jehova e kgolo. 

6Jehova o phahamile, o bona ba ikokobetsang, mme o tsebisisa baikakasi ba sa le 

hole. 

7Leha ke tsamaya hara matswalo, o tla mphedisa, o tla qobisa bohale ba dira tsa ka ka 

letsoho la hao, letsoho le letona la hao le mpholose. 

8Jehova o tla phetha tsohle sebakeng sa ka. Jehova, mohau wa hao ke o sa feleng. O 

se ke wa tlohela mesebetsi ya matsoho a hao. 

DIPESALEME 139 

Thapelo e rapelang ya tsebang tsohle, ya leng kahohle. 
Ho monga baphokodi. Pesaleme ya Davida. 

1Jehova, o ntekile, mme o ntsebile, 

2O tseba ha ke dula, leha ke tsoha; o tseba mohopolo wa ka, o le hole. 

3O ntekola leha ke tsamaya, leha ke robala, o tsebisisa ditsela tsa ka kaofela. 

4Hobane, ere lentswe le eso ho be lelemeng la ka, o se o le tseba kaofela, Jehova. 

5O ntika kapele le kamorao, letsoho la hao le dutse ho nna. 

6Tsebo eo ke mohlolo ho nna; e phahamile haholo, ke sitwa ho e fihlela. 

7Nka ya kae, ka ba hole le moya wa hao? Nka balehela kae, ka ba hole le sefahleho sa 

hao? 

8Ha nka nyolohela mahodimong, o teng; leha nka ya robala nqalong ya bafu, le moo o 

teng! 

9Leha nka kalla mapheo a mafube, ka ya ikahela bofellong ba lewatle, le teng seatla sa 

hao se ka ntsamaisa, mme letsoho la hao le letona le ka ntshwara. 

10Ha nka re: A nke ke patwe ke lefifi, le teng bosiu bo tla ela pela ka. 

11Ho wena esita le lefifi le ke ke la eba letsho, bosiu bo ka ela jwaloka motshehare, 

lefifi la eba jwaloka lesedi. 

12Efela ke wena o bopileng letheka la ka; o ntohile popelong ya mme. 

13Ke o boka ka baka la mohlolo wa popeho ya ka. 

14Mesebetsi ya hao e a makatsa, moya wa ka o tseba teng haholoholo. 

15Mmopo wa ka ho o a ka wa pateha ho wena, ha ke ntse ke bopjwa sephiring, ke 

lohuwa ditho botebong ba lefatshe. 

16Mahlo a hao a bone moloho wa tsona; matsatsi a ka a ngodilwe kaofela hammoho 

bukeng ya hao; a ne a se a badilwe, a eso ho be teng. 

17Modimo, mehopolo ya hao e ntshita hakakang! Palo ya yona e kgolo hakakang! 

18Ha ke rata ho e bala, e fetisa lehlabathe ka palo; leha ke phaphama, ke sa ntse ke le 

ho wena. 

19Oho Modimo, o ke o bolaye e mobe. Lona, batho ba madi, suthelang hole le nna: 

20hobane bao e leng dira ho wena, ba o bolela hampe, ba ntse ba tlaela ka lebitso la 

hao. 

21Jehova, ha ke re, ke hloile ba o hloileng? Ha ke re, ke halefetse ba o phahamelang? 

22Ke ba hloile ka hloyo ya sebele, ho nna ke dira. 

23Modimo, o ntlhohlotse, o lekole pelo ya ka; 

24o nteke, o tsebe mehopolo ya ka, o tadime hoba a tsela ya bokgopo e teng ho nna na, 

mme o ntsamaise tseleng e isang bophelong bo sa feleng. 

DIPESALEME 140 

Motho o ithapella bakeng sa batho ba mo hloileng. 
Ho monga baphokodi. Pesaleme ya Davida. 

1Jehova, o nnamolele ho batho ba babe; o ntwele ho batho ba bohale, 

2ba rerang bobe dipelong tsa bona, ba tsosang ntwa kamehla. 

3Ba tjhaditsa maleme a bona jwaloka dinoha, mahloko a marabe a katlasa melomo ya 

bona. (Sela.) 

4Jehova, ntshireletse letsohong la e mobe, o mpoloke ho batho ba bohale, ba rerang ho 

kgothometsa maoto a ka! 

5Baikakasi ba mpatetse mamena le maraba, ba tjheha difi mosikong wa tsela, ba 

ntjhehetse mamena. (Sela.) 

6Ke ntse ke re ho Jehova: O Modimo wa ka. Jehova, o sekehele lentswe la 

dithapedisiso tsa ka tsebe! 

7Jehova Morena, matla a poloko ya ka, o sirela hlooho ya ka ka letsatsi la ntwa. 

8Jehova, o se ke wa fa e mobe kamoo a lakatsang kateng; o se ke wa netafatsa morero 

wa hae, esere a ithorise hampe. (Sela.) 

9Ba ntikang a ba ke ba welwe ke ditshokelo tse tswileng melomong ya bona! 

10Mashala a hlenneng a ke a hlohlorehele hodima bona! Ba ke ba dihelwe malakabeng 

le mohomeng, ba tle ba se ke ba boela ba tsoha. 

11Motho ya leleme le lebe a ke ke a tiya lefatsheng, motho ya bohale o tla welwa ke 

dikotsi, a dihuwe. 

12Ke tseba hobane Jehova o ahlolela mohlomohi le hobane o lokisetsa ya lesitsi. 

13E, ba lokileng ba tla rorisa lebitso la hao; batho ba nang le ho loka ba tla nne ba 

hlole pela hao. 

DIPESALEME 141 

Thapelo ya ka phirima mehleng ya tsietsi. 
Pesaleme ya Davida. 

1Jehova, ke bitsa ho wena, o phakise ho tla nthusa! o sekehele lentswe la ka tsebe, ha 

ke bitsa ho wena! 

2Thapelo ya ka a e ke e nyolohele jwaloka dibano tse nkgang hamonate pela hao, le 

kemiso ya matsoho a ka e be jwaloka sehlabelo sa mantsiboya! 

3Jehova, bea selebedi pela molomo wa ka, o lebele monyako wa melomo ya ka! 

4O se ke wa leseletsa pelo ya ka ho sekamela bobe, ke se ke ka etsa tse mpe ka lonya 

le ba sebetsang bokgopo, ke se ke ka latswa menate ya bona. 

5Ya lokileng a ke a nkotle, ke molemo; a ke a ntaye, ke ole hloohong ya ka; hlooho ya 

ka e ke ke ya e hana, hobane le jwale ke tla bea thapelo ya ka mohla a leng tsietsing. 

6Ha babusi ba bona ba dihetswe dilomong, ke moo ba tlang ho utlwa ditaba tsa ka, 

hobane di molemo. 

7Masapo a rona a hasane molomong wa nqalo ya bafu, jwaloka lefatshe ha le lengwa, 

leha le phophothwa. 

8E, Jehova Morena, mahlo a ka a lelaletse ho wena, ke tshepile wena, o se ke wa lesa 

bophelo ba ka ho timela! 

9O ntwele mameneng ao ba njthekelang wona, le marabeng a ba bolotsana. 

10Ba babe ba ke ba wele marabeng a bona, ke tle ke be ke phonyohele ruri. 

DIPESALEME 142 

Thapelo ya motho ya tsietsing, ya lahilweng. 
Sefela sa Davida, mohla a neng a le lehaheng. Thapelo. 

1Ke bitsa ho Jehova ka lentswe la ka; ke rapela Jehova ka lentswe la ka la thapedisiso. 

2Ke tshela modumaelo wa ka pela hae, ke mo beela tsieleho ya ka. 

3Yare ha moya wa ka o tepella ka ho nna, o tseba tsela ya ka. Ba ntjhehela mamena 

tseleng eo ke tsamayang ho yona. 

4Tadima ka ho le letona, mme o ele hloko; ha ke na motho ya ntsebang, ha ho moo 

nka balehelang teng, ha ho motho ya ntlhokomelang. 

5Jehova, ke nyolosetsa mehoo ya ka ho wena, ke re: O setshabelo sa ka, o kabelo ya 

ka lefatsheng la ba utlwang. 

6O mamele modumaelo wa ka, hobane ke hlomohile haholo; o ntopolle ho bahlorisi 

ba ka, hobane ba mpheta ka matla. 

7O ntshe moya wa ka teronkong, ke tle ke rorise lebitso la hao! Ba lokileng ba tla tla 

ho nteela hare, hobane o tla nketsetsa mohau. 

DIPESALEME 143 

Thapelo e kopang mohau ha motho a le lefifing le tsietsing. 
Pesaleme ya Davida. 

1Jehova, utlwa thapelo ya ka; o sekehele thapedisiso ya ka tsebe. Nkarabe ka baka la 

botshepehi ba hao le la ho loka ha hao, 

2o se ke wa isana nyeweng le mohlanka wa hao, hobane ha ho motho ho ba phelang 

ya ka fumanwang a lokile pela hao. 

3Hobane sera se hlorisa moya wa ka, se hatile bophelo ba ka fatshe, se nkgarameletsa 

nqalong e lefifi ho ba shweleng e seng e le kgale. 

4Moya wa ka o tepeletse ka ho nna, pelo ya ka e ferekane kahare ho nna. 

5Ke elellwa mehla ya kgale, ke hopola tseo o di entseng kaofela, ke nahana tsohle tseo 

matsoho a hao a di sebeditseng. 

6Ke otlollela matsoho a ka ho wena, moya wa ka o nyoretswe wena, jwaloka hoja ke 

mobu o omileng. (Sela.) 

7Jehova, phakisa o nkarabe; moya wa ka o a tepella. O se ke wa mpatela sefahleho sa 

hao, ke tle ke se ke ka tshwana le batho ba theohelang lebitleng. 

8O nkutlwise lentswe la mohau wa hao e sa le kameso, hobane ke itshepetse wena. O 

ntshupise tsela eo ke tshwanetseng ho ya ka yona, hobane ke nyolosetsa moya wa ka 

ho wena. 

9Jehova, o ntopolle direng tsa ka, hobane ke balehela ho wena. 

10O nthute ho etsa ho ratwang ke wena, hobane o Modimo wa ka. Moya wa hao o 

molemo o ke o ntsamaise naheng ya ho loka. 

11Jehova, o boele o mphedise ka baka la lebitso la hao; ka ho loka ha hao o ntshe 

moya wa ka tsielehong; 

12ka mohau wa hao o timeletse dira tsa ka, o fedise bohle ba lwantshang moya wa ka, 

kahobane ke mohlanka wa hao. 

DIPESALEME 144 

Thapelo ya motho ya batlang thuso ha a kena ntweng. 
Pesaleme ya Davida. 

1Ho bokwe Jehova, lefika la ka, ya rutang matsoho a ka ntwa, le menwana ya ka 

hlabano; 

2ke thuso ya ka, le qhobosheane ya ka, tora ya ka e phahameng, le monamoledi wa ka, 

thebe ya ka, le palehelo ya ka; ke yena ya kokobetsang setjhaba sa katlasa ka. 

3Jehova, motho keng, ha o tla mo tseba, le ngwana motho, ha o tla mo hlokomela? 

4Motho o tshwana le pudulo, mme matsatsi a hae a ka leswiti le fetang. 

5Jehova, sekamisa mahodimo a hao, o theohe; o ame dithaba, di kubelle! 

6Tjhatjhamedisa mahadima, o ba qhalanye; o phose metsu ya hao, o ba timetse! 

7Nanabetsa matsoho a hao, o dutse phahameng, o ntopolle, o nnyolle metsing a 

maholo, o nntshe letsohong la bana ba baditjhaba, 

8bao molomo wa bona o bolelang lefeela, bao tsoho le letona la bona e leng letsoho la 

thetso. 

9Oho Modimo, ke rata ho o binela sefela se setjha, ke rata ho o rorisa ka thomo ya 

dikgole tse leshome, 

10wena ya neang marena poloko, wena ya namoletseng mohlanka wa hao, Davida 

lerumong le bolayang. 

11O ntopolle, o nntshe letsohong la bana ba baditjhaba, bao molomo wa bona o 

bolelang lefeela, bao letsoho le letona la bona e leng letsoho la thetso. 

12Ekare ha bara ba rona ba hola botjheng ba bona jwaloka dimela, mme baradi ba 

rona ba le jwaloka ditshiya tse dintlha tse kgabisitsweng ka mokgwa wa matlo a 

borena; 

13mediko ya rona ha e tletse dijo tsa mefuta yohle; makgomo a rona ha a atile ka 

dikete, a fula metebong ya rona ka mashome a dikete; 

14marole a rona ha a tswala, mme dikgeo, le ho patelwa, le mekgosi mapatlelong a 

rona di le siyo: 

15ho lehlohonolo setjhaba seo ho leng jwalo ho sona! Ho lehlohonolo setjhaba seo 

Jehova e leng Modimo wa sona! 

DIPESALEME 145 

Thoko e rokang Modimo wa melemo yohle. 

Pesaleme ya dithoko; ya Davida. 

1Ke tla o hodisa, Modimo wa ka, Morena wa ka! ke tla boka lebitso la hao kamehla le 

ka ho sa yeng kae. 

2Ke tla o boka ka matsatsi wohle, ke rorise lebitso la hao kamehla le mehla, le ka ho 

sa feleng. 

3Jehova o moholo, o lokelwa ke dithoko tsohle, boholo ba hae ha bo na ho lekanngwa. 

4Leloko le leng a le ke le bolelle leloko le hlahlamang mesebetsi ya hao, le tumise 

diketso tsa hao tse phahameng! 

5Ke tla nahana bokgabane le kganya ya boholo ba hao, le diketso tse hlollang tsa hao. 

6Ho ke ho bolelwe matla a diketso tse tshabehang tsa hao, mme ke bolele le boholo ba 

hao. 

7Ho ke ho tumiswe kgopolo ya lereko la hao le leholo, ho rokwe ho loka ha hao. 

8Jehova o mohau, o lereko, o dieha ho halefa, o hauhela haholo ho fetisisa. 

9Jehova o molemo ho bohle, mehauhelo ya hae e aparetse mesebetsi yohle ya hae. 

10Jehova, mesebetsi ya hao kaofela e tla o rorisa, bakgethwa ba hao ba o boke. 

11Ba tla bolela kganya ya mmuso wa hao, ba tumise matla a hao, 

12ba tle ba tsebise bana ba batho diketso tsa hao tse phahameng, le boholo ba kganya 

ya borena ba hao. 

13Mmuso wa hao ke mmuso wa kamehla yohle, mme borena ba hao bo hlola ho isa 

melokong e sa feleng. 

14Jehova o kokotledisa bohle ba kgothometsehang, o emisa ba inamisitsweng. 

15Mahlo a dibopuwa kaofela a lebeletse wena, o di fa dijo ka nako e tshwanetseng. 

16O fuparolla seatla sa hao, o kgodisa tse utlwang kaofela. 

17Jehova o lokile ditseleng tsa hae tsohle, o mohau diketsong tsa hae tsohle. 

18Jehova o haufi le bohle ba mo rapelang, le bohle ba mo rapelang ka nnete. 

19O fa ba mo tshabang ho ratwang ke bona, o utlwa mehoo ya bona, mme o a ba 

lopolla. 

20Jehova o boloka bohle ba mo ratang, empa o fedisa ba babe kaofela. 

21Molomo wa ka a o ke o bolele dithoko tsa Jehova, dibopuwa tsohle di ke di boke 

lebitso la hae le kgethehileng kamehla le mehla. 

DIPESALEME 146 

Thoko e rokang Modimo ka ho re, ke wona o nnotshi o tsebang ho namola. 

1Bokang Jehova! Moya wa ka, o rorise Jehova! 

2Ke tla rorisa Jehova, ha ke sa ntse ke phela; ke tla binela Modimo wa ka, ha ke sa 

ntse ke le teng! 

3Le se ke la itshepela marena, leha e le bana ba batho ba sitwang ho 

pholosa motho!4Phefumoloho ya bona ha e fela, ba kgutlela leroleng la bona; ka tsatsi 

lona leo, merero ya bona e fedile. 

5Ho lehlohonolo eo Modimo wa Jakobo e leng thuso ya hae, eo tshepo ya hae e 

beilweng ho Jehova, Modimo wa hae! 

6O entse mahodimo le lefatshe, lewatle le tse ho lona kaofela, o boloka nnete ka ho sa 

feleng. 

7O ahlolela ba tujwang, o fa ya lapileng bohobe. Jehova o lokolla batshwaruwa; 

8Jehova o tutubolla mahlo a difofu; Jehova o emisa ba inamisitsweng; Jehova o rata 

ba lokileng. 

9Jehova o sireletsa baditjhaba, o emisa kgutsana le mohlolohadi; empa o kgelosa tsela 

ya ba bolotsana. 

10Jehova o rena ka ho sa yeng kae. Modimo wa hao, Sione, o ntse o le teng melokong 

yohle, Bokang Jehova! 

DIPESALEME 147 

Thoko e rokang ya babaletseng, ya tsositseng Jerusalema. 

1Rorisang Jehova, hobane ho hotle ho roka Modimo wa rona; e, ke ntho e monate; 

thoko e a mo tshwanela. 

2Jehova o tsosa Jerusalema, o bokella balelekwa ba Iseraele. 

3O fodisa ba pelo di hlabehileng, o tlamella maqeba a bona. 

4O lekanya palo ya dinaledi, o di rea mabitso kaofela. 

5Morena wa rona o moholo, matla a hae a maholo ka ho fetisisa; kutlwisiso ya hae ha 

e na ho lekanngwa. 

6Jehova o tsosa ba ikokobetsang, o kokobetsa ba babe ho isa fatshe. 

7Binelang Jehova diteboho, le roke Modimo wa rona ka harepa! 

8O thiba lehodimo ka maru, o lokisa pula ho na lefatsheng; o medisa jwang dithabeng; 

9o fa diphoofolo dijo tsa tsona, o fepa madinyane a makgwaba a llang. 

10Ha a re letho ka matla a pere, ha a kgahliswe ke maoto a motho. 

11Jehova o kgahliswa ke ba mo tshabang, ba itshepelang mohau wa hae. 

12Jerusalema, rorisa Jehova! Sione, o roke Modimo wa hao! 

13Hobane o tiisa mekwallo ya menyako ya hao, o hlohonolofatsa bara ba hao kahare 

ho wena. 

14O bea kgotso meeding ya hao, o o kgorisa ka moko wa koro. 

15O romela lefatshe taelo ya hae, lentswe la hae le tjhatjhametsa kapelepele. 

16O nesa lehlwa, le lesweu jwaloka boya ba nku; o hasa serame fatshe jwaloka 

molora; 

17o diha sefako sa hae se thata; ke mang ya ka tsebang ho ema pela dirame tsa hae? 

18O romela lentswe la hae, a di qhibidihise; o fokisa moya wa hae, metsi a phorosetse. 

19O senoletse Jakobo lentswe la hae, o neile Iseraele melao ya hae le dikahlolo tsa 

hae. 

20Ha a ka a etsa jwalo bakeng sa ditjhaba tse ding kaofela, mme ha di tsebe dikahlolo 

tsa hae. Bokang Jehova! 

DIPESALEME 148 

Modimo o roriswa ke tsohle tseo o di entseng. 

1Bokang Jehova! Rorisang Jehova mahodimong! Mo roriseng bophahameng ba 

sebaka! 

2Mo roriseng, lona mangeloi a hae kaofela! Mo roriseng, lona makgotla a hae kaofela! 

3Mo roriseng, lona letsatsi le kgwedi! Mo roriseng kaofela, lona dinaledi tse 

kganyang! 

4Mo roriseng, lona mahodimo a mahodimo, le lona, metsi a hodimo ho mahodimo! 

5Tsohle tseo a di ke rorise lebitso la Jehova! Hobane o ne a laele, mme tsa eba teng; 

6o di beile hore di tle di be teng ka ho sa yeng kae le ka ho sa feleng; o di file melao, 

ha ho le e nngwe e e tlolang. 

7Rorisang Jehova lefatsheng, lona didrakone, le lona madiba kaofela; 

8mollo, le sefako, lehlwa le mehodi, meya ya difefo e phethang ditaelo tsa hae; 

9dithaba le dithabana kaofela, difate tse behang, le lona dikedare kaofela, 

10diphoofolo, le lona makgomo kaofela, dihahabi, le dinonyana tse mapheo, 

11marena a lefatshe le matjhaba kaofela, mahosana, le lona baahlodi bohle ba lefatshe, 

12bahlankana le barwetsana, maqheku hammoho le bana! 

13A ba ke ba rorise lebitso la Jehova, hobane lebitso la hae ke lona le nnotshi le 

phahamileng, bokgabane ba hae bo phahamile ho fetisa lefatshe le mahodimo. 

14O emisitse lenaka la setjhaba sa hae, a tle a roriswe ke bakgethwa ba hae kaofela, e 

leng bana ba Iseraele, setjhaba seo a ikatameleditseng sona. Bokang Jehova! 

DIPESALEME 149 

Ho roriswa Modimo o neang setjhaba sa wona hlolo. 

1Bokang Jehova! Binelang Jehova sefela se setjha, a nne a rokwe phuthehong ya 

bakgethwa ba hae. 

2Iseraele a ke a ithabelle Mmopi wa hae; bana ba Sione a ba ke ba hlasimolohele 

morena wa bona! 

3Ba ke ba roke lebitso la hae ka mehobelo, ba mo rorise ka modumo wa meropa le wa 

diharepa! 

4Hobane Jehova o thabela setjhaba sa hae, o kgabisa bahlomohi ka ho ba pholosa. 

5Bakgethwa ba hae a ba ke ba ithabelle kganya, a ba ke ba tshele ditlatse tsa nyakallo 

malaong a bona. 

6Dithoko tsa Modimo di ke di be melomong ya bona, le marumo a mahale a mabedi 

diatleng tsa bona, ho sebetsa phetetso ditjhabeng, 

7le kgalemelo merabeng, ho tlama marena a tsona ka mahlaahlela, 

8le mahosana a tsona ka ditshepe; 

9ho phetha ho bona kahlolo e ngodilweng. Ke yona kganya e boloketsweng 

bakgethwa ba hae kaofela. Bokang Jehova! 

DIPESALEME 150 

Thoko ya ho qetella. 

1Bokang Jehova! Rorisang Modimo sehalalelong sa wona, o roriseng lehodimong le 

entsweng ke matla a wona! 

2O rorisetseng diketso tsa wona tse phahameng! O roriseng ka ho ya ka boholo ba 

wona bo fetisisang! 

3O roriseng ka modumo wa terompeta! O roriseng ka pesalterine le harepa! O roriseng 

ka meropa le ka mehobelo! 

4O roriseng ka modumo wa thomo e dikgole le ka phala! 

5O roriseng ka simbala e modumo o hlakang; o roriseng ka simbala e modumo o 

hlakang! 

6Tse phefumolohang kaofela a di ke di rorise Jehova! Bokang Jehova! 

DIPROVERBIA 

DIPROVERBIA 1 

1Dipuo tsa Salomone, mora Davida, morena wa Iseraele, 

2tsa ho ruta bohlale le tayo, ho hlahlisa dipuo tse maele, 

3ho ratisa thuto ya kelello, ya ho loka, ya kutlwisiso, ya toka; 

4ho hlalefisa sethoto, ho nea mohlankana tsebo le kelello. 

5Ya bohlale a utlwe, mme o tla eketsa tsebo; ya hlalefileng le yena o tla ithuela 

masene, 

6hore a utlwisise maele le dipuo tse tebileng, le ditaba tsa ba bohlale, le thuto tsa bona 

tse patilweng. 

7Ho tshaba Jehova ke motheo wa tsebo; empa ba mawatla ba nyedisa bohlale le thuto. 

8Mora wa ka, mamela thuto ya ntatao, o se ke wa furalla tayo ya mmao; 

9hobane e tla ba meqhaka e o kgabisang hlooho, le letjekwana le bohehang molaleng 

wa hao. 

10Mora ka, ekare ha baetsadibe ba rata ho o hoka, o se ke wa ba wa dumela. 

11Ha ba re: Tloo le rona, re yo lalla ho tsholla madi, re tjhehe ba se nang molato, re ba 

bolaye feela; 

12re ba metse jwaloka nqalo ya bafu, ba sa utlwa; kaofela ha bona ba be jwaloka bao 

ba hohlomelang mokoting; 

13ke moo re tla fumana matlotlo a bohlokwa, re tlatse matlo a rona ka thepa e 

hapilweng; 

14o ikopanye le rona, mme re tla teanela ditjhelete mokotleng o le mong. 

15Mora ka, o se ke wa ya ka tsela ya bona, o fapose leoto la hao mmileng wa bona. 

16Hobane maoto a bona a mathela bobeng, ba thootheletswe ho tsholla madi. 

17Ruri, leraba le tjhehelwa lefeela pela mahlo a dinonyana; 

18athe bona ba lalla madi a bona, ba tjheha ho phela ha bona. 

19Ke yona taba ya bohle ba ineelang leruo, hobane le ja bophelo ba monga lona. 

20Bohlale bo meketsa kantle, bo tlerola ka lentswe le leholo mapatlelong; 

21bo howa mabaleng a marata, pela menyako ya motse; bo tumisa ditaba tsa bona hara 

motse, 

22bo re: Helang, lona dithoto, le tla rata bothoto ho le hokae na? Ho tla nne ho be 

hokae na basomi ba thabelang ho soma, mme mahlanya a hloya tsebo na? 

23Bakang ka kgalemelo ya ka, mme bonang, ke tla le tshollela moya wa ka, ke le rute 

ditaba tsa me. 

24Erekaha ke hoile, mme le hanne ho utlwa, ka ba ka otlolla le letsoho la ka, ho se 

motho ya kileng a lemoha; 

25erekaha le bile la nyedisa keletso ya ka, le sa ka la sekehela kgalemelo ya ka tsebe; 

26le nna ke tla tsheha ditsietsi tsa lona, ke some mohla le hlahelwang ke matsoso, 

27mohla matsoso a le hlahelang jwaloka difefo, le ditlokotsi di le mathelang jwaloka 

ditsokotsane, mme mahlomola le mapalesapelo a le sithabeditse; 

28mohlang oo, ba tla bitsa ho nna, empa ha nka ke ka araba; ba tla mpatla e sa le 

kameso, empa ba ke ke ba mphumana. 

29Kahobane ba hloile tsebo, ba sa ka ba ikgethela ho tshaba Jehova; 

30ba hanne keletso ya ka, ba nyedisitse kgalemelo tsohle tsa ka; 

31jwale, ba tla ja ditholwana tsa mekgwa ya bona, ba kgore merero ya bona. 

32Hobane ho kgeloha ha dithoto ke ho di bolayang, ho iketla ha mahlanya ke ho a 

timetsang. 

33Empa haele ya nkutlwang, yena o tla ikahela ka kgotso, a se na ho tsoha kotsi. 

DIPROVERBIA 2 

1Mora wa ka, etlere ha o amohela ditaba tsa ka, mme o ipolokela melao ya me ka ho 

wena, 

2o e sekehela tsebe, mme o lebisa pelo ya hao kutlwisisong, 

3ke re, ha o ka bitsa masene, wa howeletsa kutlwisiso, 

4wa e batla jwaloka silefera, wa e rafa jwaloka matlotlo a patilweng mobung; 

5ke moo o tla tseba ho tshaba Jehova, o fihlele tsebo ya Modimo; 

6hobane Jehova ke yena ya fanang ka bohlale; tsebo le kutlwisiso di tswa molomong 

wa hae. 

7O bolokela ba lokileng poloko, ke thebe ho ba tsamayang ka ho loka. 

8O lebela mmila wa ho loka, o disa tsela ya bakgehtwa ba hae. 

9Jwale, o tla tseba ho loka le tshwanelo le bokgabane le mekgwa yohle e molemo. 

10Hobane bohlale bo tla kena pelong ya hao, tsebo e kgahlise moya wa hao; 

11masene a o lebele, kutlwisiso e o boloke; 

12ho o phemisa tsela ya bobe, ho o kelosa ho bao ba buang tse kgopo, 

13ba furaletseng tsela ya ho loka, ba tsamayang ka tsela ya lefifi, 

14ba thabelang bolotsana, ba iketekang ka diketso tse mpe; 

15bao ditsela tsa bona di kgelohileng, le metsamao ya bona e kgopameng; 

16o tle o namolelwe mosading wa letekatsi, mosading wa letekatsi, mosading wa 

seotswa ya qekisang ka dipolelo tsa hae, 

17ya furaletseng motswalle wa botjha ba hae, mme a lebetse selekane sa Modimo wa 

hae. 

18Ruri, ntlo ya hae e sekametse lefung, tsela tsa hae di isa bafung. 

19Ho ba yang ho yena, ha a yo ya kgutlang le ho boela a nka tsela ya bophelo. 

20Ka baka leo, tsamaya ka mehlala ya batho ba molemo, u tiisetse tseleng ya ba 

lokileng; 

21hobane ba lokileng ba tla aha lefatsheng; ba hlwekileng ba tla le rua. 

22Empa ba babe ba tla kgaolwa hodima lefatshe, ba lonya ba fotholwe ho lona. 

DIPROVERBIA 3 

1Mora wa ka, o se ke wa lebala thuto tsa ka, pelo ya hao e ke e boloke dikeletso tsa 

me; 

2mme o tla ekelletswa ke tsona ditshiu, le dilemo, le ho phela, le kgotso. 

3Molemo le nnete di se ke tsa kgaohana le wena, o ithwalle tsona molaleng wa hao, o 

di ngole letlapeng la pelo ya hao; 

4mme o tla fumana mohau le hlompheho pela Modimo le batho. 

5O tshepe Jehova ka pelo ya hao yohle, o se ke wa itshepa hlalefo ya hao. 

6O mo kenye mererong ya hao yohle, mme o tla o tsamaisa ditseleng tsohle tsa hao. 

7O se ke wa ipona bohlale. Tshaba Jehova, o sesefe bobe. 

8E tla ba sehlare mesifeng ya hao, le moko masapong a hao. 

9Tlotlisa Jehova ka moruo wa hao, le ka dilopotsiya tsa tsohle tse o atetseng. 

10Mme mediko ya hao e tla tlala, e phanyaphanye, mafiso a hao a tlale veine e 

monate. 

11Mora wa ka, o se ke wa nyedisa tayo ya Jehova, o se ke wa fellwa ke pelo ha o 

otlwa ke yena. 

12Hobane Jehova o kgalemela eo a mo ratang, jwaloka ntata motho a yeng a 

kgalemele mora wa hae ya ratwang. 

13Ho lehlohonolo motho ya fumaneng bohlale, ya fihletseng kutlwisiso; 

14hobane kgwebo ya jona e fetisa silefera, ho ata ha jona ho fetisa ha kgauta. 

15Bo fetisa diperela ka bohlokwa, tsohle tse lakatsehang ha di lekane le bona. 

16Bo kakatletse bolelele ba ditshiu letsohong le letona, le menono le boholo letsohong 

le letshehadi. 

17Ditsela tsa bona ke ditsela tse kgahlehang, mebila ya bona ke kgotso. 

18Ke sefate sa bophelo ho ba bo ruileng, ba bo lotolotsang ba na le lehlohonolo. 

19Jehova o theile lefatshe ka bohlale, o adile mahodimo ka kelello. 

20Ka ho tseba ha hae metsi a tebileng a biloha, mme maru a rothisa phoka. 

21Mora ka, tseo di se ke tsa ba tsa tloha pela hao, boloka bohlale le kutlwisiso; 

22mme e tla ba bophelo moyeng wa hao, le kgabiso molaleng wa hao. 

23Ke moo o tla tsamaya o ntse o tiile tseleng ya hao; leoto la hao le ke ke la kgoptjwa. 

24Leha o ya robala, o ke ke wa tshoha; ha o se o kgalehile, boroko ba hao bo tla ba 

monate. 

25U ke ke wa tshaba letsoso le sehloho, leha e le sefefo se tlang ho timetsa ba babe. 

26Hobane Jehova e tla ba tshepo ya hao, a phemise leoto la hao sefi. 

27Ya nang le tokelo, o se ke wa lesa ho mo etsa ka molemo, ha ho le matleng a hao. 

28O se ke wa re ho wa heno: Tsamaya, o tle o boye hosasane, ke tla o nea; athe seo a 

se hlokang se teng ho wena. 

29O se ke wa rera wa heno ka bobe, ha a ntse a ahisane le wena ka kgotso. 

30O se ke wa tsekisana le motho feela, ha a se na molato le wena. 

31O se ke wa kgahlwa ke ho itshwantsha le motshwenyi, mekgweng ya hae o se ke wa 

inkela leha o le mong. 

32Ho Jehova motho ya kgopo ke manyala, empa ya lokileng o na le lekunutu la hae. 

33Thohako ya Jehova e ka tlung ya moetsadibe, empa o hlohonolofatsa ntlo ya ba 

lokileng. 

34Basomi o ba soma ruri, empa o hauhela ba ikokobetsang. 

35Ba bohlale ba tla ja lefa la hlompho; haele dithoto, botumo ba tsona ke dihlong. 

DIPROVERBIA 4 

1Bana ba ka, mamelang thuto ya ntata lona, le e nahane, le tle le fihlele kelello. 

2Hobane ke le ruta thuto e molemo; le se ke la ba la lahla dithuto tsa ka. 

3Ha ke ne ke sa le ngwana ya ratwang ke ntate, ke le ngwana wa ngwako mahlong a 

mme, 

4ntate o ne a nthuta, a re ho nna: Pelo ya hao e boloke dipolelo tsa ka hantle, o 

lotolotse dikeletso tsa me, mme o tla phela. 

5Rua bohlale, o rue kutlwisiso; o se ke wa lebala ditaba tsa molomo wa ka, o se ke wa 

di kgeloha. 

6O se ke wa furalla bohlale, mme bo tla o boloka; o bo rate, bo tla o pholosa. 

7Sehlooho sa ntho tsohle ke bohlale; rua bona, o bo reke ka tsohle tseo o nang le 

tsona. 

8O etse bohlale ntho e hlokolotsi, mme bo tla o phahamisa; ha o bo kopa ka matsoho, 

bo tla o phahamisa. 

9Bo tla o kgabisa hlooho ka mokgabo o bohehang, bo o rwese moqhaka wa kganya. 

10Mamela, mora ka; o amohele dipuo tsa me, dilemo tsa ho phela ha hao di lelefatswe. 

11Hobane ke o ruta tsela ya bohlale, ke o tsamaisa mmileng wa ho loka. 

12Ha o tsamaya teng, o ke ke wa patiswa maoto; mme ha o matha, o ke ke wa 

kgoptjwa. 

13Tshwara tayo ka matla, o se ke wa e lesa ya phonyoha, o e boloke, hobane ke 

bophelo ho wena. 

14O se ke wa kena tseleng ya ba bolotsana, o se ke wa hata le mmileng wa bakgopo. 

15Sikoloha, o se ke wa ba wa leba teng, o kgelohe, o iphetele. 

16Hobane ha ba na ho robala ba eso ho ka ba etsa bobe; ba fadimehiswa ke ho 

ngongoreha, ha ba sa ka ba diha motho pele. 

17Hobane bohobe boo ba bo jang ke bobe, lonya ke veine eo ba e nwang. 

18Tsela ya ba lokileng e jwaloka lesedi le kganyang, le ntseng le eketsa ho kganya ho 

fihlela motshehare o moholo o phethehileng. 

19Empa tsela ya baetsadibe e jwaloka lefifi la bosiu, ha ba tsebe moo ba tla wela teng. 

20Mora wa ka, mamedisisa taba tsa ka, o sekehele dipolelo tsa ka tsebe. 

21Di se ke tsa tloha pela mahlo a hao, o nne o di boloke ka pelong. 

22Hobane ho ba di fumaneng ke bophelo, ke boiketlo ba mmele wohle wa bona. 

23Boloka pelo ya hao ka ho fetisisa, hobane ke yona mehlodi ya bophelo. 

24O lelekise leleme le kgopo, o nene molomo o mano. 

25Mahlo a hao a shadime, a tsepame, dintshi tsa hao le tsona di ribolohe ka ho loka. 

26O iqamakele ho hata ha maoto a hao hantle, tsela tsa hao tsohle di tle di loke. 

27O se ke wa kgelohela ka ho le letona kapa ka ho le letshehadi, o mpe o tshabise 

leoto la hao bobe. 

DIPROVERBIA 5 

1Mora wa ka, o ele bohlale ba ka hloko, o sekehele thuto ya ka tsebe; 

2o tle o ipolokele masene, mme molomo wa hao o boloke tsebo. 

3Hobane molomo wa mosadi wa seotswa o rothisa dinotshi, lehano la hae le boreledi 

jwaloka mafura. 

4Empa bofello ba taba tsa hae bo baba jwaloka lengana, bo hlaba jwaloka lerumo le 

mahale a mabedi. 

5Maoto a hae a theohela lefung, mehato ya hae e fella nqalong ya bafu. 

6Ha a re letho ka mokgwa wa ho phela ha hae, metsamao ya hae e a dikadika, ha e na 

ho tsejwa. 

7Mme jwale, lona bana, nkutlweng, le se ke la ba la kgeloha ditaba tsa molomo wa ka. 

8Tsela ya hao o e fetise hole le yena, o se ke wa atamela monyako wa ntlo ya hae; 

9esere mohlomong wa nea ba bang bokgabane ba hao, le dilemo tsa hao wa di 

senyetsa ho ya soro; 

10esere mohlomong ba mofuta osele ba kgora leruo la hao, mme mesebetsi eo o e 

bokeletseng ya fetela matlung a ba sa tsejweng. 

11Mme qetellong wa bokolla ha ho senyeha dinama tsa mmele wa hao, 

12wa re: Na ke ne ke hane tayo jwang? Pelo ya ka e ne e hloetseng kgalemelo na? 

13Ana ha ke a ka ka mamela mantswe a ba neng ba nthuta keng, le ho sekehela baruti 

ba ka tsebe? 

14Jo! ke batlile ke wela bobeng bo fetisisang hara bongata ba batho le phutheho. 

15O nwe metsi a sekoti seo o se tjhekileng, metsi a phallang meeding ya sediba seo e 

leng sa hao. 

16Na didiba tsa hao di ka kollela sebakeng jwang? Melatswana ya tsona e ka phallela 

mabaleng a motse na? 

17E be leruo la hao o nnotshi, o se ke wa di kopanela le ba bang. 

18Sediba sa hao se ke se hlohonolofale; o thabele mosadi wa botjha ba hao, ya 

ratehang jwaloka kgama, ya kgahlehang jwaloka tshephe; sefuba sa hae se nne se o 

kgodise kamehla; 

19lerato la hae le o thabise pelo ka ditshiu tsohle. 

20Mora wa ka, o ka hapuwa jwang ke mosadi wa letekatsi, wa ikamanya jwang sefuba 

sa mosadi osele na? 

21Hobane metsamao ya motho e pontsheng ho Jehova; ke yena ya lekolang mehlala ya 

hae yohle. 

22Molotsana o tla tshwaswa ke makgopo a hae, a bofjwe ka marapo a dibe tsa hae. 

23O tla shwa ke ho se rutehe, a lahlehe ke bowatla bo boholo ba hae. 

DIPROVERBIA 6 

1Mora wa ka, ekare ha o itlamile ka molato wa wa heno, mme o neile wa mofuta osele 

letsoho; 

2ha dipolelo tsa molomo wa hao di o tshwasitse, mme mantswe a molomo wa hao a o 

bofile, 

3mora ka, o ye ho itokolla; o etse jwalo; kahobane o setse o le matleng a wa heno, eya 

kapele, o ithapelle ho wa heno. 

4O se ke wa ba wa lesa mahlo a hao a robala, le dintshi tsa hao tsa otsela. 

5O phonyohe jwaloka tshephe mameneng, le jwaloka nonyana lerabeng la setsomi. 

6Hela sekgoba! eya ho bohlwa, o qamake mekgwa ya bona, o tle o hlalefe. 

7Ha bo na modisa, leha e le mohlahlobi, kapa morena; 

8leha ho le jwalo, bo itokisetsa bohobe ba bona lehlabula, bo ipokellela dijo ha ho 

kotulwa. 

9Hela wena, sekgoba towe! o tla robala ho le hokae na? O tla soha neneng borokong 

ba hao na? 

10O re: A nke ke robale ho se hokaenyana, ke boele ke re shwa hanyenyane, ke 

iphuthe matsoho, nke ke otsele hanyenyane. 

11Ruri, bofuma bo tla o fihlela jwaloka senokwane, tlala e o hlahele jwaloka motho ya 

o hlomeletseng. 

12Motho wa lefeela, ya lonya, o tsmaya ka molomo o mano, 

13o qhwaya ka mahlo, o bua le ka maoto, o lekanya ditaba le ka menwana. 

14Pelo ya hae e senyehileng e rera bobe kamehla, e jala diphapang; 

15ka baka leo, tshenyeho ya hae e tla mo wela sehloho; o tla timela hanghang, ho se le 

thuso. 

16Ho na le ntho tse tsheletseng tse hloilweng ke Jehova; nka re, di supile tseo e leng 

manyala ho yena: 

17Ke mahlo a boikgohomoso, ke leleme le mano, le matsoho a tshollang madi a se 

nang molato; 

18ke pelo e rerang merero e mebe, le maoto a lebelo ho mathela bobeng; 

19ke paki e lehata, e bolelang mashano, le ya jalang diphapang bathong ba mofuta o le 

mong. 

20Mora ka, boloka ditaelo tsa ntatao, o se ke wa furalla thuto ya mmao. 

21O di tlamelle pelong ya hao kamehla, o di rwalle molaleng wa hao. 

22Ha o tsamaya, di tla o tsamaisa; leha o robetse, di tla o lebela; etlare ha o tsoha 

borokong, di o buise. 

23Hobane keletso ke lebone, thuto ke lesedi, mme dikgalemelo tsa tayo ke tsela ya 

bophelo; 

24ho o phemisa mosadi wa seotswa le leleme le lekang la mosadi ya lelerang. 

25O se ke wa lesa pelo ya hao ya duma bokgabane ba hae, o se ke wa hapuwa ke 

tjhadimo ya mahlo a hae. 

26Hobane mosadi wa seotswa o fumanehisa motho, a be a sallwe ke sengwathwana sa 

bohobe feela, mme letekatsi le tsoma ho phela ha motho ya qenehelwang. 

27Ana motho a ka ikokgella mollo sefubeng, diaparo tsa hae di sa tjhe na? 

28Hleka motho a ka hata mashala a hlenneng, maoto a hae a sa tlabohe na? 

29Ho dutse jwalo le ya yang ho mosadi wa wa habo; ya mo amang, leha e le mang le 

mang, a ke ke a hloka molato. 

30Shodu leha le lapile, ha le tlohellwe ho utswa, ho kgorisa mpa ya lona. 

31Empa mohla le tshwarwang, le tshwanelwa ke ho lefa hasupa, le be le hlakolwe 

leruo lohle la ntlo ya lona. 

32Ya febang le mosadi o feletswe ke kelello; ya etsang hoo o itimetsa moya wa hae 

kasebele. 

33O tla fihlelwa ke kotlo le dihlong, ho nyediseha ha hae ho ke ke ha ba ha hlakolwa. 

34Hobane lefufa la monna le a mo hlantsha, a be a hloke le mohau mohla a 

iphetetsang. 

35A ke ke a amohela tefo, bohale ba hae o ke ke wa ba wa bo tima, leha o ka mo 

thoothella dimpho tse ngata. 

DIPROVERBIA 7 

1Mora wa ka, boloka ditaba tsa ka, o tiise dikeletso tsa ka ka pelong ho wena. 

2O lotolotse dikeletso tsa ka, mme o tla phela; o boloke dithuto tsa ka jwaloka thaka 

tsa mahlo a hao. 

3O di ngomele menwaneng ya hao, o di ngole letlapeng la pelo ya hao. 

4Bolella bohlale, o re: O ngwaneso, mme masene o a bitse motswalle wa hao, 

5di tle di o fapose mosadi wa sehlola le sefebe se nyekang ka leleme la sona. 

6Ke ne ke eme sefensetereng sa ntlo ya ka, ka tadima ka dipaka tsa lehlafi la teng; 

7ka bona ho le dithoto, hara ba batjha ka lemoha mohlankana e mong ya hlokang 

kutlwisiso; 

8a tjhalatsa le mabala mabapa le kou ya ntlo ya mosadi eo, a nkile tsela ya teng. 

9E ne e le ka shwalane, ka phirima, bosiu bo se bo tshwere, ho le lefifi le letsho. 

10Mme bonang, a kgahlanyetswa ke mosadi ya ikgabisitseng ka mokgwa wa sehlola, a 

ikgakantse pelo; 

11athe o manganga, o hlooho e thata; maoto a hae ha a dule ka tlung ya hae; 

12mohlomong o eme mapatlelong, mohlomong mabaleng, o lalla koung tsohle. 

13Jwale, a mo tshwara, a mo aka; ka sefahleho se se nang dihlong a re ho yena: 

14Ke na le mokete wa mahlabelo a teboho hae ha ka; kajeno ke phethile dikano tsa ka. 

15Ke ka baka leo ke tswileng ho tla o kgahlanyetsa, ho o batla lefifing, mme jwale ke 

o fumane. 

16Ke adile diphate tsa ka ka masela a mebalabala le ka dikobo tse lohilweng ka 

ditshwele tsa Egepeta. 

17Ke noneditse diphate tsa ka ka mirra, le lekgala, le sinnamone. 

18Tloo, re itahe leratong ho fihlela ho esa, re thabele monate hammoho; 

19hobane monna wa ka ha a yo hae, o etetse hole; 

20o nkile mokotlana wa tjhelete, o tla boela hae ka kgwedi e tla thwasa. 

21A mo menamena ka dipuo tse ngata tse monate, a mo hlola ka molomo o qekisang. 

22Yaba mohlankana eo o mo latela ka bonolo jwaloka kgomo e buswang lekaba, leha 

e le kgama e tlolelang lemeneng, mme e hlajwa sebete ka teng ke lerumo; 

23hape, leha e le jwaloka nonyana e thwethwelang sefing, e sa tsebe hoba se 

tjhehetswe ho phela ha yona. 

24Ka baka leo, bana ba ka, mmameleng, le ele dipolelo tsa molomo wa ka hloko. 

25Pelo ya hao e se ke ya kgelohela tseleng ya eo, o se ke wa lahleha mmileng wa hae. 

26Hobane ba hlabilweng o ba dihile ba le bangata, bao a ba bolaileng ba bangata ho 

fetisisa. 

27Ntlo ya hae ke tsela ya nqalo ya bafu, e theohela madibeng a lefu. 

DIPROVERBIA 8 

1Ana bohlale ha bo howe na? Le kutlwisiso ha e phahamise lentswe la yona na? 

2Bo eme diphahameng, le ditseleng, le mapatlelong. 

3Ba howa kgotla, pela dikgoro tsa motse, le hara mapatlelo; 

4bo re: Helang! batho ba baholo, ke bitsa lona, mme lentswe la ka le batla lona, bana 

ba batho. 

5Oho! lona dithoto, ithuteng masene; le lona mawatla, le batle kutlwisiso. 

6Mamelang, hoba ke tla bua tse kgolo, melomo ya ka e hlahise tse lokileng. 

7Hobane leleme la ka le bolela nnete; bokgopo bo manyala molomong wa ka. 

8Dipolelo tsohle tsa molomo wa ka di lokile: ho tsona ha ho na letho le sokameng, le 

kgelohileng. 

9Tsohle ke tse utlwahalang ho motho ya nang le kelello, di lokile ho ya fumaneng 

tsebo. 

10Amohelang thuto ya ka ho fetisa silefera, le tsebo ho fetisa kgauta e hlwekileng. 

11Hobane bohlale ke ntho ya bohlokwa ho fetisa diperela, mme tsohle tse hlokolotsi 

ha di na le ho bapiswa le bona. 

12Nna, bohlale, ke ahisane le masene; tsebo ya dikelello tsa hlalefo e fihlelwa ka nna. 

13Ho tshaba Jehova ke ho hloya bobe. Ke hloile boikgantsho le boikgohomoso, 

motsamao o mobe le molomo o kgopo; 

14keletso le hlalefo ke tsa ka, le wona masene le matla a ho nna. 

15Ke ka nna marena a renang; esale ka nna mahosana a laelang ka ho loka. 

16Babusi ba busa ka nna; ho jwalo le baholo le baahlodi bohle ba lefatshe. 

17Ke rata ba nthatang; ba mpatlang e sa le kameso, ba tla mphumana. 

18Menono le hlompho di ho nna, maruo a sebele le hona ho loka. 

19Tholwana ya ka e monate ho fetisa kgauta, leha e ka ba kgauta e hlwekileng; tse 

kotulwang ho nna di feta silefera e hlwekileng. 

20Ke tsamaisa motho tseleng ya ho loka le mmileng o tatametseng. 

21Ke ruisa ba nthatang mafa a dintho tse sa feleng, ke tlatsa dipolokelo tsa bona. 

22Jehova o mpopile ho qaleng ha ditsela tsa hae, mesebetsi ya hae e eso ho be teng, 

boholoholo. 

23Ke beilwe borena mehla e eso ho qalehe, lefatshe le eso ho ka le eba teng. 

24Ka hlahiswa mawatle a sa le siyo, le tsona didiba tse kollang metsi a mangata. 

25Ke hlahile dithaba di eso ho ka di thewa, le maralla a sa le siyo; 

26Jehova a eso ho etse lefatshe, le dinaha, leha e le tholenyana ya lerole la lefatshe. 

27Mohla a lokisang mahodimo, ke ne ke le teng; mohla a dikadiketsang lewatle ka 

moedi; 

28mohla a tiisang maru hodimo; mohla a bilosang mehlodi ya madiba; 

29le mohla a laelang lewatle hore metsi a lona a se ke a tlola lebopo; le mohla a 

lekanyang metheo ya lefatshe. 

30Mehleng eo, ke ne ke le motlatsi wa hae, ke thabile ka matsatsitsatsi, ke nyakaletse 

pela sefahleho sa hae kamehla; 

31ke ne ke thabela lefatshe la ho aha ha batho; ke thabela le bana ba batho. 

32Jwale, bana, nkutlweng! Ho lehlohonolo ba yang ka tsela tsa ka. 

33Mamelang thuto, le tle le hlalefe, le se ke la e kgeloha. 

34Ho lehlohonolo motho ya nkutlwang, ya lebelang menyako ya ka ka metsotso yohle, 

ya fadimehang mathuleng a monyako wa ka. 

35Hobane ya mphumanang o fumane bophelo, mme o tla bona mohau ho Jehova. 

36Empa ya ntshikolohang o senya moya wa hae; bohle ba ntlhoileng ba rata lefu. 

DIPROVERBIA 9 

1Bohlale bo hahile ntlo ya jona ka ditshiya tse supileng tse betlisitsweng hantle. 

2Bo hlabile dikgomo tsa jona, bo tswakile veine, bo tekile le tafole ya jona. 

3Bo romile makgabunyane a jona ho mema, le bona bo eme mahareng a motse, bo a 

tlerola, bo re: 

4He! ya sethoto ke mang? a fapohele kwano! 

5Le ho ba hlokang kelello bo re: Tloong, le je bohobe ba ka, le nwe le veine eo ke e 

tswakileng. 

6Le hlobohe bothoto, mme le tla phela, le tsamaye tseleng ya hlalefo. 

7Ya layang mosomi o ipatlela sekgobo, ya kgalemelang e mobe le yena o ya 

hlomphollwa. 

8O se ke wa laya mosomi, esere mohlomong a o hloya; o laye mohlalefi, yena o tla o 

rata. 

9Ruta ya nang le kelello, o tla eketsa ho hlalefa. O rute ya lokileng, o tla ekelletswa 

tsebo. 

10Qalo ya bohlale ke ho tshaba Jehova; ho tseba Ya halalelang ke hlalefo. 

11Hobane ke ka nna ditshiu tsa hao di tla atiswa, dilemo tsa ho phela ha hao di 

lelefatswe. 

12Ha o hlalefile, ke wena o tla thuswa ke hlalefo ya hao; empa ha o le mosomi, ke 

wena o nnotshi o tla senyehelwa. 

13Bowatla ke mosadi ya lerata; ha bo na pelokeletsi, ha bo na tsebo. 

14Bo dula pela monyako wa ntlo ya bona monamong le diphahameng tsa motse, 

15ho howeletsa ba fetang ka tsela, ba tsamayang ka ho loka; bo re: 

16Ya leebelo a fapohele kwano; mme ho sethoto bo re: 

17Metsi a utsuwang a monate, le bohobe bo jewang ka sephiring bo a hlabosa. 

18Athe eo ha a tsebe hobane ke moo bafu ba leng teng, le hoba ba lallang le bona ba 

mohohlong wa nqalo ya bafu. 

DIPROVERBIA 10 

1Diproverbia tsa Salomone. Ngwana ya hlalefileng ke thabiso ho ntatae; empa 

ngwana ya lewatla ke mapalesapelo ho mmae. 

2Maruo o fumanwang ka bokgopo ha a na moeno; empa ho loka ho qobisa lefu. 

3Jehova a ke ke a tlohella motho ya lokileng tlala; empa tse labalabelwang ke e mobe, 

o mo hlakola tsona. 

4Ya letsoho le botswa o tla fumaneha, empa letsoho la sekgothadi le tla se ruisa. 

5Ya bokellang lehlabula ke ngwana ya bohlale; empa ya robalang ha ho kotulwa, ke 

ngwana ya hlabisang dihlong. 

6Motho ya lokileng o rwetse mahlohonolo hloohong, empa lonya le aparetse melomo 

ya e mobe. 

7Ho hopolwa ha mofu ya lokileng ke lehlohonolo, empa lebitso la e mobe le tla bola. 

8Motho ya pelo e hlalefileng o utlwa keletso, empa ya beberang tsa bosawana o tla 

dihelwa. 

9Ya tsamayang ka ho loka o tsamaya ka kgotso; empa ya kgopamisang metsamao ya 

hae o a tsebahala. 

10Ya bonyang ka mahlo o a ferekanya; ya molomo o bosawana o ya timelong. 

11Molomo wa motho ya lokileng ke sediba sa bophelo; empa lonya le kwahetse 

molomo wa ya sa lokang. 

12Hloyo e hotetsa dikomang, empa lerato le apesa ditshito tsohle. 

13Bohlale bo fumanwa molomong wa motho ya masene, empa thupa e mokokotlong 

wa ya sa utlweng. 

14Ba hlalefileng ba ipokellela tsebo, empa molomo wa mawatla o fehla tshenyeho. 

15Menono ya morui ke qhobosheane ya hae, empa bomadimabe ba mafutsana ke ho 

fumaneha ha wona. 

16Ya lokileng o sebeletsa ho phela, empa ya sa lokang o ruela sebe. 

17Ya elellwang tayo o tshwere tsela ya bophelo, empa ya hanang nyatso o a lahleha. 

18Ya patang hloyo o na le molomo o mano, empa ya hasang disebo ke lehlanya. 

19Dipolelong tse ngata, tshito ha e hlokwe; ka baka leo, ya itshwarang molomo o 

bohlale. 

20Leleme la ya lokileng ke silefera e hlwekileng; empa pelo ya e mobe ke 

lefeelafelane. 

21Molomo wa ba lokileng o phedisa ba bangata, athe mawatla a timela ke ho hloka 

kelello. 

22Lehlohonolo la Jehova le entsha motho, hase mokgathala wa hae o mo ekeletsang 

leruo. 

23Ho lewatla ke monyaka ho etsa hampe; ho motho ya hlalefilengmonyaka ke ha a 

etsa ka bohlale. 

24Seo e mobe a se tshabang ke sona se tlang ho mo wela hodimo; empa ba lokileng ba 

tla newa seo ba se ratang. 

25Jwaloka setsokotsane ha se feta, ya bolotsana o feta jwalo; empa ya lokileng o tiile 

ka ho sa feleng. 

26Motho ya botswa ho ba mo romang ke asene menong le mosi mahlong. 

27Ho tshaba Jehova ho atisa ditshiu, empa dilemo tsa moetsadibe di tla kgutsufatswa. 

28Tshepo ya ya lokileng e tla fetoha thabo, empa tebello ya motho ya sa lokang e tla 

timela. 

29Tsela ya Jehova ke qhobosheane ho ya kgabane, empa ho ba kgopo ke tshenyeho. 

30Ya lokileng a ke ke a sisinngwa le ka mohla o le mong; haele ba babe, ba ke ke ba 

nna ba hlola lefatsheng. 

31Molomo wa ya lokileng o hlahisa tsa bohlale, empa leleme le kgopameng le tla 

qhwishilwa. 

32Melomo ya ba lokileng e tseba tse kgahlisang; empa molomo wa ba sa lokang o 

bolela bokgopo feela. 

DIPROVERBIA 11 

1Sekala sa bohata se hloilwe ke Jehova, empa tekanyo ya nnete e a mo kgahlisa. 

2Ha ho hlaha boikgohomoso, eba dihlong di a hlaha le tsona; empa bohlale bo ho ba 

ikokobetsang. 

3Bokgabane ba ba lokileng bo tla ba tsamaisa; empa bokgopo ba ba babe bo tla ba 

timetsa. 

4Maruo ha a thuse letho mohla letsatsi la bohale, empa ho loka ho lwela lefung. 

5Ho loka ha motho ya lokileng ho tla mo hlekela tsela, empa e mobe o tla dihelwa ke 

bobe ba hae. 

6Ho loka ha batho ba kgabane ho tla ba pholosa, empa e mobe bokgopo ba hae bo tla 

mo tshwasa. 

7Mohla ho shwang e mobe, tshepo ya hae e a timela, le yona tebello ya ya sa lokang e 

a fela. 

8Ya lokileng o lwelwa tsietsing, empa bakeng sa hae ho wela ya sa lokang. 

9Ka molomo wa hae monyefodi o bolaya ba habo, empa ba lokileng ba bolokwa ke 

tsebo. 

10Ha ba lokileng ba atleha, motse o a thaba; empa mohla ho timelang ba babe, ke 

ditlatse feela. 

11Hlohonolofatso ya ba lokileng e haha motse; empa o qhalwa ke melomo ya ba babe. 

12Ya nyedisang wa habo ha a na kelello; empa ya nang le kutlwisiso o a kgutsa. 

13Ya tjhakelang ho qoqa o phunya makunutu; empa ya pelo e tshepehang o boloka 

taba. 

14Setjhaba se dihuwa ke ho hloka dikeletso; poloko e teng ha baeletsi ba le bangata. 

15Ya itlamellang ka molato wa e mong o tla tsieleha; empa ya hloileng ba 

phathatsanang letsoho, yena o iketlile. 

16Mosadi ya molemo o ithuela hlompho; batho ba matla ba ipatlela menono. 

17Motho ya molemo o etsetsa moya wa hae molemo; empa ya lonya o itshenya 

mmele. 

18E mobe o sebetsa mosebetsi o tla mo thetsa; empa ya jalang ho loka o na le moputso 

o tiileng. 

19Ho loka ha sebele ho isa bophelong; haele ya latelang bobe, yena o mathela lefung. 

20Ba pelo di kgopo ke manyala ho Jehova; empa ba metsamao e bokgabane, o 

kgahlwa ke bona. 

21Ruri e mobe a ke ke a lesa ho otlwa; empa leloko la motho ya lokileng le tla 

namolelwa. 

22Mosadi ya sefahleho se setle, empa a hloka kelello, ke lesale la kgauta nkong tsa 

kolobe. 

23Seo motho ya lokileng a se dumang ke botle ruri; empa seo ba babe ba ka se 

tshepang ke kgalefo feela. 

24E mong o a fana athe o ntse a atelwa ke dintho; e mong o a konana, mme o fetoha 

mofumanehi. 

25Ya tsebang ho fana o tla nona; ya nosetsang o tla nosetswa le yena. 

26Ya hanang le mabele a hae, o tla rohakwa ke batho; empa ya dumelang ho rekisa ka 

wona, o na le hlohonolofatso hloohong ya hae. 

27Ya qophellang botle o tla fumana mohau, empa ya batlang bobe, bobe bo tla mo 

tshwara. 

28Ya itshepisang maruo a hae o tla wa, empa ya lokileng o tla hola jwaloka lekala le 

mahlaku. 

29Ya ferekanyang ntlo ya hae, lefa la hae e tla ba moya feela; lewatla e tla ba mofo wa 

motho ya pelo e hlalefileng. 

30Tholwana tsa motho ya lokileng ke sefate sa bophelo; ya bohlale o hapa meya ya 

batho. 

31Bonang! ha esita motho ya lokileng a fuwa moputso wa hae lefatsheng lena, ho tla 

ba jwang ho e mobe le ho moetsadibe! 

DIPROVERBIA 12 

1Ya ratang tayo o rata tsebo; haele ya hloileng kgalemelo, ke sethoto. 

2Motho ya molemo o tla fumana mohau ho Jehova, empa o tla tswa ya merero e 

mebe. 

3Motho a ke ke a tiiswa ke bobe; haele motso wa ya lokileng, o ke ke wa ba wa 

sisinyeha. 

4Mosadi ya kgabane ke moqhaka ho monna wa hae; empa ya hlabisang dihlong o 

jwaloka ho bola masapong a hae. 

5Mehopolo ya ba lokileng e lokile, empa merero ya ba babe ke e thetsang. 

6Mantswe a ba babe ke mamena a ho tsholla madi; haele molomo wa ba lokileng, o a 

ba pholosa. 

7Ba babe ba dihuwa, eba ba se ba le siyo; empa ntlo ya motho ya lokileng e ya nne e 

eme. 

8Motho o tla roriswa ho lekana bohlale ba hae; empa ya pelo e kgopo yena o tla 

nyediswa. 

9Ya nyediswang, a mpang a itshebeletsa, o fetisa ya ikakasang a se na bohobe. 

10Motho ya lokileng o baballa ho phela ha kgomo ya hae, empa mehauhelo ya e mobe 

e bohloko. 

11Ya itemelang tshimo o tla kgora bohobe; haele ya ineelang tsa bosawana, ha a na 

kelello. 

12Takatso ya e mobe e tla mo isa sefing sa ba bolotsana; empa motso wa ya lokileng o 

bea ditholwana. 

13E mobe o tshwaswa ke molato wa melomo ya hae, empa ya lokileng o tla tswa 

tsietsing. 

14Ka tsa molomo wa hae motho o tla kgora molemo; mme motho o tla putswa ka seo 

matsoho a hae a se sebetsang. 

15Tsela ya lewatla e lokile mahlong a lona; empa ya amohelang keletso o bohlale. 

16Ya lewatla o hlahisa bohale ba hae feela; empa ya masene o pata tshito ya ya mo 

sitetsweng. 

17Motho ya lokileng o bolela nnete, o hlahisa yona; empa paki e leshano e bolela 

bohata. 

18E mong ha a bebera, puo tsa hae di hlaba jwaloka tsenene, empa molomo wa ya 

bohlale o a thoba. 

19Molomo wa nnete o tla tiya ka ho sa feleng; empa leleme le bohata ke la motsotso o 

kang ha ke panya. 

20Ba rerang bobe, lonya le ka pelong tsa bona; empa ba rerang kgotso ke bona ba 

thabelang batho. 

21Ya lokileng a ke ke a tlelwa ke tsietsi; empa ba babe ba tla atelwa ke mahlomola. 

22Melomo e mano ke manyala ho Jehova; empa ba bolelang nnete ba mo kgahlisa. 

23Ya masene o ipolokela tsebo; empa pelo tsa mawatla di tumisa bohlanya ba wona. 

24Letsoho la motho ya mahlahahlaha le tla busa; empa ya botswa e tla ba 

mohlanka wa ba bang. 

25Maswabi a fifatsa pelo ya motho; empa puo e molemo e a e thabisa. 

26Ya lokileng ke motsamaisi wa bahabo; empa tsela ya ba babe e a ba lahla. 

27Sekgoba se tswafa le ho phallela phoofolo ya sona; empa ntho tse molemo di ruwa 

ke batho ba kgothetseng. 

28Tseleng ya ho loka bophelo bo teng, mme mmileng wa hona ho na le ho se shwe. 

DIPROVERBIA 13 

1Ngwana ya bohlale o hlokomela thuto ya ntatae; empa mosomi ha a ele tayo sedi. 

2Motho o kgoriswa molemo ke tholwana tsa molomo wa hae; empa ba bolotsana bona 

ba tla ja tshenyeho. 

3Ya itebelang molomo o boloka moya wa hae; empa ya ntseng a bua haholo o tla wela 

timelong. 

4Pelo ya sekgoba e lakatsa kamehla, leha ho le jwalo, ha se rue letho; empa moya wa 

sekgothadi o a nona. 

5Ya kgabane o hloile polelo tsa leshano; empa ka tsona e mobe o ipatlela dihlong le 

nyediso. 

6Ho loka ho boloka ya lokileng tseleng tsa hae; empa bokgopo bo dihela moetsadibe. 

7O teng e mong ya iketsang morui, athe ha a na le letho; e mong o iketsa mofumanehi, 

athe o ruile haholo. 

8Leruo la motho le ka lopolla bophelo ba hae; empa mofutsana yena a ke ke a 

qalwa ke dira. 

9Lesedi la ba lokileng ke thabo; empa lebone la ba babe le a tima. 

10Boikgohomoso bo hlahisa phapang feela; empa bohlale bo ho ba mamelang keletso. 

11Maruo a batlilweng ka mano a tla nne a qephe; empa ya a bokellang ka ho sebetsa, o 

tla atelwa ke wona. 

12Tshepo ha e dieha ho phetheha, e babisa pelo; empa ha ho hlaha seomotho a se 

dumang, ke sefate sa bophelo. 

13Ya nyedisang lentswe o a itahla; empa ya tshabang molao o tla putswa. 

14Thuto ya motho ya bohlale ke sediba sa bophelo ho phephisa batho mamena a lefu. 

15Motsamao o kgabane wa motho ya molemo o a kgahleha; empa tsela ya ba 

bolotsana e thata. 

16Motho ya masene o etsa tsohle ka tsebo; empa ya lewatla o tsebahatsa bowatla ba 

hae. 

17Moromuwa e mobe o kudisa batho; empa moromuwa ya tshepehang o a fodisa. 

18Bofuma le dihlong ke tsa ya hanang ho lauwa; empa ya amohelang kgalemelo o tla 

hlomphuwa. 

19Takatso ha e phethehile e monate pelong, mme ho furalla bobe ke manyala ho 

mawatla. 

20Ya tsamayang le ba bohlale o tla hlalefa; empa ya tlwaelaneng le mawatla o tla 

senyeha. 

21Ditlokotsi di phallela baetsadibe; empa lehlohonolo ke moputso ho ba lokileng. 

22Motho e motle o siela ditloholo tsa hae lefa; empa maruo a moetsadibe a tla fuwa 

motho ya lokileng. 

23Tshimo ya mofutsana e bea dijo tse ngata; tshimo e nngwe e a nyopaha e ruilwe ke 

ya hlokang ho loka. 

24Ya hlokisang mora wa hae thupa, o mo hloile; empa ya mo ratang o mo laya a sa le 

monyenyane. 

25Motho ya lokileng o a ja, a kgore hantle; haele dimpa tsa ba babe, di tla lapa. 

DIPROVERBIA 14 

1Mosadi ya bohlale o haha ntlo ya hae; empa ya se nang kutlo o e qhaqha ka matsoho 

a hae. 

2Ya tsamayang ka bokgabane o tshaba Jehova; empa ya kgopamisang ditsela tsa hae, 

o a mo nyedisa. 

3Molomong wa lewatla, ho na le thupa e otlang boikgohomoso ba lona; empa ba 

bohlale ba bolokwa ke melomo ya bona. 

4Moo kgomo di leng siyo, mediko e hloka dijo; empa matla a dipholo a ekeletsa leruo. 

5Paki e tshepehang e ke ke ya bolela leshano; empa paki e mano e fefetha mashano 

feela. 

6Monyefodi o batla bohlale, empa ha a bo fumane; athe tsebo e fumanwa ka bonolo 

ke ya masene. 

7Hlobohana le lewatla, ha o le bona; hobane ha le na molomo o nang le tsebo. 

8Bohlale ba motho ya masene bo mo bontsha tsela ya hae, empa bosawana ba 

setseketseke bo a se thetsa. 

9Mawatla a swaswa ka sebe, empa ba lokileng ba thabelana. 

10Pelo e itsebela ho baba ha yona; le teng, ho thaba ha yona ho ke ke ha kopanelwa ke 

motho e mong. 

11Ntlo ya e mobe e tla ripitlwa; empa motlotlwane wa ba lokileng o tla tiya. 

12Mohlomong, ho motho, tsela e nngwe e bonahala e ntse eka e lokile, athe bofello ba 

yona bo isa lefung. 

13Motho leha a tsheha, pelo ya hae e ntse e hlomohile, mme qetello ya thabo ke 

maswabi. 

14Ya pelo e ikgakanyang o tla tenwa ke mekgwa ya hae; empa motho ya lokileng o tla 

thabiswa ke diketso tsa hae. 

15Sethoto se dumela ditaba tsohle; empa ya nang le kelello o qamakisisa moo a hatang 

teng. 

16Ya bohlale o na le tshabo, o sesefa bobe; empa ya thotofetseng o tlatselela feela, 

mme o a itshepa. 

17Motho ya bohale o etsa tsa bowatla, mme ya ditaba tse lonya o a hlouwa. 

18Lefa la dithoto ke bowatla; empa ba masene ba tla rwala moqhaka wa tsebo. 

19E mobe o inama pela motho ya molemo, le ba lonya pela monyako wa ba lokileng. 

20Mofutsana o ilwa le ke wa habo; empa metswalle ya morui e mengata. 

21Ya nyedisang wa habo o etsa sebe; empa ho lehlohonolo motho ya leng molemo ho 

mofutsana. 

22Ba rerang bobe ha ba lahlehe na? Empa molemo le nnete ke tsa ba rerang botle. 

23Mosebetsi ka mong o na le moputso; empa ho qamota feela ho qephisa maruo. 

24Maruo a motho ya hlalefileng ke moqhaka wa hae; haele lewatla, bowatla ba lona e 

ntse e le bowatla. 

25Paki ya nnete e namolela bophelo ba batho; haele ya bohata, e fefetha mashano 

feela. 

26Ya tshabang Jehova o na le kgotso ya sebelebele, mme bana ba hae ba tla ba le 

setshabelo. 

27Ho tshaba Jehova ke sediba sa bophelo, ho qobisa batho mamena a lefu. 

28Kganya ya morena ke bongata ba batho; empa ho hlokahala ha bona ke tshenyeho 

ho ngwana morena. 

29Ya diehang ho halefa o na le kelello e kgolo; empa ya pelo e befang kapele o 

hlahatsa bothoto. 

30Pelo e tshweu e phedisa mmele wa motho; empa mona o bodisa masapo a hae. 

31Ya tubang mofutsana o nyedisa Mmopi wa hae; empa ya molemo ho mofumanehi o 

a mo rorisa. 

32Moetsadibe o kgoholwa ke bobe ba hae; empa motho ya lokileng o na le tshepo le 

lefung. 

33Bohlale bo ikahetse ka pelong ya motho ya masene; empa bohare ba mawatla bo a 

itshenola. 

34Ho loka ho hodisa setjhaba; empa bokgopo bo se apesa ka nyediso. 

35Mohlanka ya hlalefileng o kgahleha ho morena, empa eo o halefela ya hlabisang 

dihlong. 

DIPROVERBIA 15 

1Karabo e bonolo e thethefatsa bohale empa polelo e hlabang ea bo leotsa. 

2Molomo wa ya bohlale o hlahisa tsebo hamonate; empa molomo wa mawatla o kolla 

bohlanya. 

3Mahlo a Jehova a dinqalong tsohle, a qamaka ba babe le ba batle. 

4Molomo o motle ke sefate sa bophelo; haele o kgopo, o sohlokanya moya. 

5Lehlanya le nyedisa thuto ya ntata lona, empa ya mamelang tayo o a hlalefa. 

6Ka tlung ya motho ya lokileng ho na le matlotlo; empa leruo la e mobe lona ke 

pelaelo. 

7Melomo ya motho ya hlalefileng e tlatsanya tsebo; empa pelo ya mawatla e tumisa se 

sa lokang. 

8Sehlabelo sa e mobe ke manyala ho Jehova; empa o kgahlwa ke thapelo ya motho ya 

lokileng. 

9Tsela ya e mobe ke manyala ho Jehova; empa o rata ya phehellang ho loka. 

10Tayo e bohloko ho ya kgelohileng tsela, mme ya e hloileng o tla timela. 

11Nqalo ya bafu le sehoko di pontsheng ho Jehova; haholo jwalo dipelo tsa batho. 

12Monyefodi ha a rate ya mo kgalemelang; ha a kopane le ba bohlale. 

13Pelo e thabileng e edisa sefahleho; empa moya o kgathala ke bohloko ba pelo. 

14Pelo ya motho ya masene e sela tsebo; empa molomo wa mawatla o ikgorisa 

bosawana. 

15Ho motho ya hlomohileng matsatsi a ba mabe kaofela; empa pelo e tshweu ke 

mokete wa kamehla. 

16Leruonyana le lenyenyane la ya tshabang Jehova le fetisa maruo a maholo a nang le 

dipelaelo. 

17Ho ja meroho feela moo lerato le leng teng, ho monate ho ena le ho ja kgomo e 

nonneng, moo ho nang le hloyano. 

18Motho ya bohale o hotetsa phapang; empa ya diehang ho hlonama o tima dikomang. 

19Tsela ya sekgoba ke lekgwakgwa la meutlwa; empa tsela ya ba lokileng ke mmila o 

latsehileng. 

20Ngwana ya bohlale o thabisa ntatae; empa ngwana ya lehlanya o nyedisa mmae. 

21Bohlanya ke thabo ho ya se nang kelello; empa motho ya temoho o tsamaya ka ho 

sasamala. 

22Moo ho eletsana ho leng siyo, merero e a qhalana, empa e tiya ke ho rerisana ha ba 

bangata. 

23Motho o hlahisetswa thabo ke ho araba ha molomo wa hae; polelo, ha e boletswe ka 

ho tshwaneleha, e monate hakakang! 

24Ho ya masene tsela ya bophelo e nyolosetsa hodimo, e mo phemisa nqalo ya bafu e 

katlase. 

25Jehova o ripitla ntlo ya baikgohomosi; empa o tiisa mekolokotwane ya tshimo ya 

mosadi wa mohlolohadi. 

26Mehopolo ya moetsadibe e manyala ho Jehova; empa o kgahlwa ke dipuo tsa ba 

pelo di hlwekileng. 

27Ya ineelang leruo le sa lokang o sotofatsa ntlo ya hae; haele ya hloileng dimpho tse 

hokang, o tla phela. 

28Pelo ya motho ya lokileng e nahana karabo; empa molomo wa e mobe o kolla tse 

mpe. 

29Jehova o hole le ba babe; empa o utlwa merapelo ya ba lokileng. 

30Ho ela ha mahlo ho thabisa pelo, ho behelwa tse monate ho nontsha masapo. 

31Tsebe e mamelang tayo e pholosang, e tla dula hara bahlalefi. 

32Ya hanang tayo o nyedisa moya wa hae; empa ya mamelang kgalemelo o rua 

bohlale. 

33Ho tshaba Jehova ke thuto ya bohlale, mme boikokobetso bo etella kganya pele. 

DIPROVERBIA 16 

1Merero ya pelo ke ya motho; haele ho bua he leleme, ho taelong ya Jehova. 

2Mekgwa yohle ya motho e lokile mahlong a hae; empa Jehova o lekanya meya. 

3O rolele ditaba tsa hao tsohle ho Jehova, mme merero ya hao e tla tiya. 

4Jehova o etseditse dintho tsohle merero ya tsona; e, esita le e mobe, o etseditswe 

letsatsi la tlokotsi. 

5Motho ka mong ya ikgohomosang ka pelong, ke manyala ho Jehova, ruri o tla otlwa, 

a ke ke a phonyoha. 

6Makgopo a phekolwa ke mohau le nnete, mme ke ka ho tshaba Jehova batho ba 

phemang bobe. 

7Jehova ha a kgahlwa ke ho tsamaya ha motho, o boelantsha dira tsa hae le yena. 

8Leruo le lenyenyane le nang le ho loka, le molemo ho feta menono e mengata e nang 

le bokgopo. 

9Pelo ya motho e itherela tsela, empa ke Jehova ya tsamaisang maoto. 

10Molomo wa morena o bolela ditaba tsa nnete, ha a ahlola a ke ke a fosa. 

11Ditekanyo le sekala se lokileng ke tsa Jehova, tsohle tse lekanyang tse mokotleng ke 

mosebetsi wa hae. 

12Ho marena ho etsa ho sa lokang ho manyala, hobane setulo sa borena se tiiswa ke 

ho loka. 

13Marena a kgahliswa ke melomo e metle, a rata ba buang ka ho loka. 

14Kgalefo ya morena e jwaloka lenqosa la lefu, empa motho ya bohlale o tla e thoba. 

15Ho ela ha sefahleho sa morena ke bophelo, lerato la hae ke leru le nesang pula ya 

hwetla. 

16Ho rua bohlale ho fetisa ho rua kgauta e hlwekileng hakakang! le ho rua masene ho 

feta ho rua silefera hakakang! 

17Mmila wa ba lokileng ke ho nena bobe, ya elang metsamao ya hae hloko o boloka 

moya wa hae. 

18Boikgohomoso bo etella timelo pele, boikgantsho bo isa ho weng. 

19Ho kokobetswa le ba banyenyane ho molemo ho ena le ho ja kgapo le 

baikgohomosi. 

20Ya hloko ditabeng o tla bona molemo, ho lehlohonolo ya tshepang Jehova. 

21Ya pelo e hlalefileng o bitswa ya maele, mme molomo wa hae o monate o atisa 

tsebo. 

22Masene ke sediba sa bophelo ho ba a ruileng, empa kotlo ya dithoto ke bowatla. 

23Pelo ya motho ya bohlale e nepisa molomo wa hae hlalefong, e hlophisa dipuo tsa 

hae ka thuto. 

24Puo tse ntle ke lekgeha la dinotshi, di monate moyeng wa motho, di matlafatsa 

masapo a hae. 

25Mohlomong ho motho tsela e nngwe eka e sasametse, athe phello ya yona ke lefu. 

26Ho lapa ha motho ya sebetsang ho a mo thusa; ke molomo wa hae o mo kgannang. 

27Motho wa lefeela o tjheka lemena la bobe, melomo ya hae e na le kgabo e tjhesang. 

28Motho ya diteme o jala diphapang, mosebi o hlobohanya metswalle. 

29Motho ya soro o hoka eo a tsamaisanang le yena, o mo hulela tseleng e sa lokang. 

30Ya tutubalang mahlo o rera tshenyo, ya fupang melomo o sebetsa bobe. 

31Moriri o moputswa, ha o fumanwa tseleng ya ho loka, ke mokgabo wa hlompho. 

32Ya diehang ho halefa o fetisa mohale; ya hlolang pelo ya hae o fetisa ya hapang 

metse. 

33Lotho e pjatlanngwa kobong; empa se bolelwang ke yona se tsejwa ke Jehova feela. 

DIPROVERBIA 17 

1Ho monate ho ja phate feela moo kgotso e leng teng, ho ena le ho dula tlung e 

tletseng dinama, moo dikomang di leng teng. 

2Mohlanka ya bohlale o tla busa mora e mobe wa monga hae, a je lefa hammoho le 

bara ba monga hae. 

3Silefera e qhibidiswa pitseng ya lesehla, kgauta e bediswa seboping; empa ya lekang 

dipelo ke Jehova. 

4Motho e mobe o theeletsa melomo e kgopo tsebe; leleme le sebang le mamelwa ke 

ya leshano. 

5Ya tshehang mofutsana o soma Ya mmopileng, ya tlakang ditlokotsi tsa ba bang a ke 

ke a phonyoha kotlong. 

6Ditloholo ke moqhaka wa maqheku, mme kganya ya bana ke batswadi ba bona. 

7Dipuo tsa maele ha di roneha ho motho ya mabela, tse mano tsona di roneha 

hakakang ho ba baholo! 

8Mpho ke lehakwe la bohlokwa ho ya e newang; hohle moo e kenang, e a hlola. 

9Ya apesang molato o batla lerato; empa ya phunyang makunutu o fapanya batho ba 

ratanang. 

10Motho ya kelello o utlwa kgalemelo, ho feta lehlanya ha le shapuwa ha lekgolo. 

11Ya lonya o pheheletse boikgantsho feela, empa o tla romelwa lenqosa le lonya. 

12Ho molemo ho kgahlana le tau e nketsweng bana, ho fetisa ho kgahlana le lehlanya 

bohlanyeng ba lona. 

13Ya busetsang botle ka bobe, bosoto bo ke ke ba tloha tlung ya hae. 

14Ho qala phapang ke ho phunya metsi; ka baka leo, kgang ha e eso ho hotele, o e 

tlohele. 

15Ya hlatswang motho ya melato, le ya tswang motho ya se nang molato, ba babedi ba 

manyala ho Jehova. 

16Tsa ho reka letsohong la sethoto di sebetsang na? Na ke ho reka bohlale na? Empa 

se hloka pelo. 

17Motswalle wa motho o mo rata kamehla; e ba ngwanabo tlokotsing ya hae. 

18Ya se nang kelello ke ya phathatsanang le e mong ka letsoho; o itlama ka molato wa 

wa habo. 

19Ya ratang komang o rata tshenyeho; ya hodisang monyako wa hae o batla dithako. 

20Ya pelo e kgopo a ke ke a fumana lehlohonolo, mme ya leleme le kgopameng o tla 

wela bobeng. 

21Ya tswalang lehlanya o rua maswabi; ntata lehlaswa a ke ke a thaba ka lona. 

22Pelo e thabileng ke sehlare se matlafatsang; athe moya o hlomohileng o omeletsa 

masapo. 

23E mobe o amohela mpho e patilweng dikobong, ho sokamisa tsela ya ho loka. 

24Ya kelello o qamakisisa bohlale pela hae, empa mahlo a lehlanya a tjhalakela 

pheletsong tsa lefatshe. 

25Ngwana ya se nang taba o tena ntatae, mme o babisa ya mmelehileng. 

26Ho lefisa motho ya se nang molato, ha ho a loka, leha e le ho otla ba baholo ka baka 

la ho loka ha bona. 

27Ya itshwarang dipuong o tseba hlalefo, mme ya pelo e ikgutseditseng o na le 

kutlwisiso. 

28Esita le lehlanya ha le kgutsa, le ka bitswa ya bohlale; ya itomang melomo ke motho 

ya kelello. 

DIPROVERBIA 18 

1Motho ya ikgethang ho ba bang o batla ho ikgahlisa yena a nnotshi; kgalefong ya hae 

o soma tsohle tsa bohlale. 

2Se kgahlisang lehlanya hase ho rua hlalefo, empa e le ho hlahatsa se ka pelong ya 

lona. 

3Ha ho hlaha sesenyi, se hlaha le nyediso, mme dihlong le tsona di tla le ho nyatseha. 

4Dipolelo tsa molomo wa motho di ka kwetsa, mme mohlodi wa bohlale ke noka e 

phallang. 

5Ha ho hotle ho emela tshobotsi ya moetsadibe, leha e le ho tswa ya lokileng nyeweng 

ya hae. 

6Melomo ya sethoto e se kenya diphapang, leleme la sona le mema melamu. 

7Molomo wa lehlanya ke tshenyeho ya lona, leleme la lona ke sefi ho moya wa lona. 

8Dipolelo tsa mosebi di jwaloka dijo tse hlabosang, mme di kena ka mpeng kahare. 

9Ya tshwarang mosebetsi wa hae ka monyebe, ke ngwanabo lehlaswa. 

10Lebitso la Jehova ke qhobosheane e thata; ya lokileng o balehela ho yona, mme o 

dula phahameng. 

11Leruo la morui ho yena ke qhobosheane, mahlong a hae ke lerako la setshabelo. 

12Tshenyeho ha e tla hlaha, pelo ya motho e ye e ikgohomose, empa boikokobetso bo 

etella hlompho pele. 

13Ya arabang a eso ho utlwe, o bontsha bothoto ba hae, o ipakela dihlong. 

14Pelo e jarisa motho ho baba ha hae; empa pelo e robehileng e ka tsoswa ke mang? 

15Pelo ya motho ya nang le kelello e rua tsebo, tsebe tsa ba bohlale di sela yona. 

16Mpho ya motho e mo etsetsa sebaka, e mo atametsa pela ba baholo. 

17Ya buang pele ha ho tsekwa, taba tsa hae di lokile, empa e mong ha a hlaha, o a mo 

tsietsa. 

18Lotho e fedisa dikgang, e arola le tsa ba baholo. 

19Ngwanabo motho, ha a hlabehile, o thata ho feta motse o qhobosheane; diphapang 

tsa bona di ba jwaloka mekwallo e kwallangmatlo a borena. 

20Mpa ya motho e kgora ditholwana tsa leleme la hae, motho o kgodiswa ke tse 

hlahiswang ke molomo wa hae. 

21Lefu le bophelo di matleng a leleme; ba le ratang ba tla ja tholwana tsa lona. 

22Ya fumaneng mosadi wa sebele o fumane lehlohonolo, o filwe mpho ya mohau ke 

Jehova. 

23Mofutsana o bua a rapela, empa morui o araba ka thata. 

24Motho ya nang le metswalle e mengata ho yena ke tshenyehelo, empa mohlomong 

motswalle e mong o a kgomarele motho ho fetisa ngwanabomotho. 

DIPROVERBIA 19 

1Mofutsana ya tsamayang ka toka ya hae o fetisa ya kgopo mekgweng ya hae. 

2Tjheseho e se nang tsebo ha e thuse letho, mme ya potlakisang maoto a hae o a 

lahleha. 

3Bowatla ba motho bo mo kgelosa tsela, eba pelo ya hae e hlonamela Jehova! 

4Ho rua ho hlahisa metswalle e mengata; empa mofutsana o ye a lahlwe le ke wa 

habo. 

5Paki ya bohata e ke ke ya phema kotlo, mme motho ya mano a ke ke a phonyoha. 

6Ba bangata ba qekisa motho e moholo, e mong le e mong ke motswalle wa motho ya 

fanang. 

7Mofutsana, banababo bohle ba mo hloya, thaka tsa hae di tla fetisa hakakang ka ho 

mo ila! Ere a sa bua, ba se ba mo hasanela. 

8Ya ithuetseng bohlale o rata moya wa hae, ya bolokang kelello o tla bona 

lehlohonolo. 

9Paki ya bohata e ke ke ya phema kotlo; ya bolelang mashano o tla timela. 

10Boiketlo ha bo lokele sethoto; ho tla ronana hakakang ha mofo a busa marena! 

11Maele a motho a mo etsa ya sebete; kganya ya hae ke ho mamella ho sitelwa ke ba 

bang. 

12Kgalefo ya morena a jwaloka ho rora ha tau, empa lerato la hae le jwaloka phoka 

hodima jwang. 

13Ngwana ya lehlaswa ke tlokotsi ho ntatae, empa mosadi wa dikomang ke metsi a sa 

kgaotseng ho rotha dintshing tsa ntlo. 

14Ntlo le leruo ke lefa la bontata motho, empa mosadi ya kelello ke mpho ya Jehova. 

15Botswa bo dihela motho bodibeng ba boroko, mme moya wa mokokorohi o tla lapa. 

16Ya bolokang molao o boloka moya wa hae, empa ya sa hlokomeleng tsela ya hae o 

tla timela. 

17Ya hauhelang mofumanehi o adimela Jehova, Jehova o tla putsa ketso tsa hae. 

18Laya ngwana hao ha tshepo e sa le teng; empa o se ke wa mo thoothellwa ho 

mmolaya. 



1070 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

19Motho ya bohale o tla jara kotlo ya teng; ha o mo lopolla, o tla boela a sebe. 

20Mamela keletso, o amohele tayo, o tle o hlalefe isao. 

21Mehopolo e mengata ka pelong ya motho, empa morero wa Jehova ke wona o 

tiyang. 

22Molemo wa motho o tsejwa ka seo a ratang ho se etsa, ke moo mofutsana a 

fetang morui ya lehata. 

23Ho tshaba Jehova ho isa bophelong; ya mo tshabang o tla kgora, a robale, a sa 

hlahelwe ke kotsi. 

24Sekgoba se kenya letsoho lefisong, empa se tswafa le ho le isa molomong. 

25Otla mosomi, mme sethoto se tla hlalefa; o laye motho ya kelello, o tla rua tsebo. 

26Ya tshwenyang ntatae, mme a lelekisa mmae, ke ngwana e mobe, ya hlabisang 

dihlong. 

27Mora wa ka, lesa ho mamela dikgothatso, haele moo o ntse o kgeloha ditaba tsa 

bohlale. 

28Paki ya bolotsana e nyedisa ho loka; molomo wa baetsadibe o kwenya bokgopo. 

29Dikotlo di beetswe basomi, dithupa di boloketswe mekokotlo ya mawatla. 

DIPROVERBIA 20 

1Veine ke mosomi, jwala bo lerata; bohle ba kgeloswang ke bona ha ba na bohlale. 

2Bohale ba morena bo tshabeha jwaloka tau ha e puruma; ya mo halefisang o 

itshitelwa moya wa hae. 

3Ke thoriso ho motho ho intsha tsekong; empa lehlanya le phehella ho yona. 

4Sekgoba ha se leme, hoba se hatsetse; mohla ho kotulwang, se a kopa, empa ha ho 

letho. 

5Morero pelong ya motho e ka koetsa, ya nang le kelello o ya kga teng. 

6Ba ipolelang molemo ba bangata, empa motho ya tshepehang a ka fumanwa ke 

mang? 

7Ha motho a lokile, mme a tsamaya ho lokeng, ho lehlohonolo bana ba hae ba mo 

latelang! 

8Morena ya dutseng tulo ya kahlolo o fedisa bobe bohle ka mahlo a hae. 

9Ke mang ya ka reng: Ke itlhwekisitse pelo, ke hlatswehile bobe ba ka? 

10Diponto tse pedi tsa ho lekanya tse fapaneng, le diefa tse pedi tse fapaneng, ke 

manyala ho Jehova. 

11Esita le moshanyana o itsebahatsa ka diketso tsa hae, ha metsamao ya hae e tla ba 

metle, e loke. 

12Tsebe e utlwang le leihlo le bonang, Jehova o di entse tse pedi. 

13Se rate boroko, esere mohlomong wa fumaneha; phaphama, o tutubolohe, mme o tla 

kgora bohobe. 

14E mpe! e mpe! ho bolela moreki; ebe o a ikela, a ntse a ithorisa. 

15Kgauta e teng, le diperela tse ngata, empa ntho e theko e thata ke melomo e 

rutehileng. 

16Mo amoheng kobo, etswe a itlamile ho lefela e mong; o mo tlame bakeng sa osele. 

17Bohobe ba thetso bo ye bo hlabosehe ho motho, empa hamorao molomo wa hae o 

ye o tlale lehlohlojane. 

18Merero e tiiswa ke keletsano; ka baka leo, o rere ntwa ka ho nahanisisa. 

19Mosebi ya tsamayang a seba, o phunya makunutu; ha ho le jwalo, tshaba ho 

tlwaelana le ya ntseng a ahlamisa melomo ya hae. 

20Ya rohakang ntatae le mmae, lebone la hae le tla tima lefifing. 

21Lefa ha le le manyala ho qaleng, le ke ke la hlohonolofatswa qetellong. 

22Se re: Ke tla busetsa bobe ka bobe. Tshepa Jehova, ke yena ya tla o boloka. 

23Ponto tsa ho lekanya tse pedi tse fapaneng ke manyala ho Jehova, le sekala sa thetso 

ha se setle. 

24Maoto a motho a laelwa ke Jehova; ha ho le jwalo, ke mang motho ya ka 

utlwisisang tsela ya hae? 

25Ke leraba ho motho ho kgethela Modimo ntho ka potlako, le ho belaela ha ho se ho 

annwe. 

26Morena ya bohlale o hlokola baetsadibe, mme o ba pola ka sepolo. 

27Moya wa motho ke lebone la Jehova, o batlisisa tse tebileng ka ho yena. 

28Mohau le nnete di tiisa morena, ka mohau wa hae o tiisa terone ya hae. 

29Kganya ya ba batjha ke matla a bona, mokgabo wa maqheku ke moriri o moputswa. 

30Maqeba a phekola moetsadibe, le tsona dikotlo tse mo kenang le maleng hare. 

DIPROVERBIA 21 

1Pelo ya morena e letsohong la Jehova, o e lebisetsa hohle moo a ratang teng, jwaloka 

melatswana ya metsi. 

2Tsela tsa motho kaofela di lokile mahlong a hae, empa Jehova ke yena ya lekanyang 

dipelo. 

3Ho etsa ho hotle le ho lokileng ho kgahlisa Jehova, ho ena le sehlabelo. 

4Mahlo a phahameng le pelo e hohomohileng, eo e leng ho kganya ha ba babe, ke 

sebe. 

5Merero ya motho ya mahlahahlaha e isa kgoreng; empa ya potlakang o tla wela 

bofumeng. 

6Ho ipokellela maruo ka leleme le mano, ke bosawana le maraba a lefu. 

7Ho senya ha baetsadibe ho tla ba kuka, hobane ba hana ho etsa ho lokileng. 

8Motho eo tsela ya hae e leng kgopokgopo, o furallane le botle; empa diketso tsa 

motho ya kgabane di lokile. 

9Ho ikahela ntlheng ya marulelo ho molemo ho ena le ho dula tlung e kgolo hammoho 

le mosadi wa dikomang. 

10Moya wa ya lonya o eletsa bobe, esita le wa habo ha a fumane mohau mahlong a 

hae. 

11Ha ho lefiswa mosomi, sethoto se a hlalefa; ha ho rutwa motho ya kelello, yena o 

amohela tsebo. 

12Ya kgabane o lemoha ntlo ya e mobe; Jehova o senya ba babe ka baka la diketso tsa 

bona tse mpe. 

13Ya ithibang ditsebe hore a se ke a utlwa dillo tsa mosenyehi, o tla lla le yena, empa 

a ke ke a lemohuwa ke motho. 

14Mpho ya sephiring e kokobetsa bohale; neo e sunngwang sefubeng e 

fedisa hlonamo. 

15Ho etsa ho loka ke thabo ho ya lokileng, empa ho bakgopo ke polao. 

16Motho ya kgelohang tsela ya hlalefo o tla fella sebokeng sa bafu. 

17Ya hlanyetsang menyaka e tla ba mohloki; ya ineelang veine le mafura a ke ke a 

rua. 

18Molotsana o etswa topollo ya ya lokileng, ya kgopo o bolawa bakeng sa ya kgabane. 

19Ho ikahela feelleng ho molemo ho ena le ho dula le mosadi wa dikomang, ya 

bohale. 

20Letlotlo le lakatsehang le mafura di ka tlung ya ya bohlale; empa lewatla le di metsa 

feela. 

21Ya phallelang ho loka le mohau o tla fumana bophelo, le ho loka, le kganya. 

22Ya bohlale o tlola motse wa dinatla, o diha qhobosheane eo ba neng ba e tshepa. 

23Ya ipolokang molomo le leleme o tshabisa moya wa hae mahlomola. 

24Mosomi ke lebitso la motho ya ikgohomosang, ya mabela, ya etsang tsohle a rwetse 

boikgomoso. 

25Takatso tsa sekgoba di a se bolaya, hobane matsoho a sona a hana ho sebetsa. 

26Taba ya e mobe ke ho lakatsa feela tsatsi lohle, empa ya lokileng o a fana, a sa 

kganane. 

27Sehlabelo sa ba babe se manyala; haholo hakakang ha ba se hlahisa ka morero o sa 

lokang! 

28Paki ya leshano e tla timela; empa motho ya mamelang o tla bua, a be a hlole. 

29Motho ya bolotsana o ithatafatsa sefahleho, empa ya lokileng o sasamatsa tsela ya 

hae. 

30Ha ho bohlale, ha ho kelello, ha ho le morero o ka lwantshang Jehova. 

31Pere e lokisetswa letsatsi la ntwa; empa poloko ke ya Jehova. 

DIPROVERBIA 22 

1Botumo bo fetisa maruo a maholo, hlompheho le yona e fetisa silefera le kgauta. 

2Morui le mofumanehi ba kgahlana hammoho; ya ba entseng ba babedi ke Jehova. 

3Motho ya pelokeletsi o bonela kotsi pele, mme o a itshireletsa; empa ya leebelo yena 

o ya pele, mme o wela tsietsing. 

4Moputso wa boikokobetso le wa ho tshaba Jehova ke leruo, le kganya, le bophelo. 

5Meutlwa le difi di ka tseleng ya motho ya kgopo; ya itisang moya o tla di sesefa. 

6Ruta mohlankana tsela eo a tshwanetseng ho e tsamaya; le mohla a tsofalang, a ke ke 

a e kgeloha. 

7Morui o busa mafutsana, mme ya adimang ke mofo wa eo a adimileng ho yena. 

8Ya jalang bokgopo o tla kotula matshwenyeho, mme thupa ya kgalefo ya hae e tla 

fela. 

9Motho ya fanang o tla hlohonolofatswa, kahobane o sitsa mofutsana ka bohobe ba 

hae. 

10Lelekisa mosomi, mme komang e tla tswa, phapang e dihlong e fele. 

11Ya ratang ho hlweka ha pelo, le ya nang le molomo o motle, ke baratuwa ba 

morena. 

12Mahlo a Jehova a fadimehela tsebo, empa o fedisa ditaba tsa mothetsi. 

13Motho wa sekgoba o re: Tau e teng kantle, nka bolawa mapatlelong. 

14Molomo wa basadi ba diraburabu ke lemena le tebileng; ya manyala ho Jehova o tla 

wela teng. 

15Bohlanya bo tlameletswe pelong ya ngwana, empa thupa ya tayo e tla bo falatsa ho 

yona. 

16Ya tubang mofutsana ho eketsa leruo la hae, mme a fana le barui, o tla wela 

bofumeng ruri. 

17Sekeha tsebe, o mamele dipolelo tsa ba bohlale, o neele pelo ya hao tsebo ya ka. 

18Ho hotle ha o di boloka pelong ya hao, di ntse di dutse hammoho molomong wa 

hao. 

19Kajeno ke o rutile, wena ka sebele, hore o bee tshepo ya hao ho Jehova. 

20Na ha ke a ka ka o ngolla ditaba tse molemo, tsa keletso le tsa tsebo, 

21ho o ruta dipolelo tsa nnete, o tle o tsebe ho araba ka nnete ho ba o romileng? 

22O se ke wa ja mofutsana ka hoba e le mofutsana, o se ke wa pitla mohlomohi 

kgotla; 

23hoba Jehova o emela nyewe tsa bona, mme ba ba jeleng o tla ba amoha bophelo. 

24O se ke wa tlwaelana le motho ya bohale, o se ke wa tsamaya le ya hlonamang, 

25esere mohlomong wa ithuta mekgwa ya hae, wa fumana leraba le ka tshwasang 

moya wa hao. 

26O se ke wa ya le ba phathatsanang ka matsoho, ba itlamang ka melato ya ba bang; 

27ba ka inkelang diphate tseo o di robetseng, ha o ka hloka seo o lefang ka sona. 

28O se ke wa suthisa mokolokotwane wa kgale o beilweng ke bontatao. 

29Na o lemohile motho ya mahlahahlaha mosebetsing wa hae? O tla ema pela marena, 

a ke ke a ema pela bao e leng batho feela. 

DIPROVERBIA 23 

1Ha o dula ho ya le morena, lemohisisa se beilweng pela hao; 

2o ikgaole mmetso ka thipa, ha o hlotswe ke ho lapa. 

3Se lakatse dijo tsa hae tse hlabosehang; ke bohobe bo thetsang. 

4O se ke wa ikgathatsa ho bokella leruo; tlohela kgopolo ya teng. 

5O le tadimelang, haele moo le tla feta kapele? Le tla mela mapheo ruri, le rurele 

hodimo jwaloka ntsu. 

6O se ke wa ja bohobe ba lekgonatha, o se ke wa lakatsa tse monate tsa lona. 

7Hobane kamoo le nahanang pelong ya lona kateng, le jwalo. Le tla re ho wena: Ja, o 

nwe; empa pelo ya lona ha e ho wena. 

8Mothamo oo o o jeleng o tla o hlatsa, mme dipolelo tse ntle tsa hao etlaba di 

lahlehile. 

9O se ke wa bua ha lewatla le utlwa, hobane le ka nyedisa hlalefo ya ditaba tsa hao. 

10O se ke wa suthisa mokolokotwane wa kgale, o se ke wa kena tshimong ya 

dikgutsana; 

11hobane mophetetsi wa tsona o matla, o tla di emela, a di lwanele. 

12Neela thuto pelo ya hao, o sekehele ditaba tsa bohlale ditsebe tsa hao. 

13Se time ngwana kgalemelo; leha o mo shapa ka thupa, a ke ke a shwa: 

14o tla mo shapa ka thupa e le wena, o lopolle moya wa hae nqalong ya bafu. 

15Moya wa ka, ha pelo ya hao e hlalefa, pelo ya ka le yona e tla thaba. 

16Mme ke tla nyakalla kahare ho nna, ha o bua ka ho loka ka melomo ya hao. 

17Pelo ya hao e se ke ya honohela ba babe, o mpe o hlole o tshaba Jehova kamehla, 

18hobane efela moputso o teng, mme tshepo ya hao e ke ke ya etswa lefeela. 

19Mamela, wena, mora ka, o hlalefe, o lebise pelo ya hao tseleng eo. 

20O se ke wa tlwaela manwajwala le manyolonyolo; 

21hobane letahwa le lenyolonyolo ba ipakela bofuma; mme ho rata boroko ho apesa 

motho maharaswa. 

22Mamela ntatao ya o tswetseng, o se ke wa nyedisa mmao, ha a tsofetse. 

23Rua nnete, o se ke wa rekisa ka yona, le bohlale, le thuto, le kelello. 

24Ntata ya lokileng o tla nyakalla haholo; ya tswetseng ngwana ya bohlale o tla thaba 

ka yena. 

25A a ke a thabe, ntatao, le yena mmao; a nyakalle, ya o belehileng. 

26Ngwana ka, mphe pelo ya hao, mahlo a hao a kgahlwe ke tsela tsa ka. 

27Hobane seraburabu ke lemena le tebileng, mme mosadi wa seotswa ke mokoti o 

patisaneng. 

28O lalla monna jwaloka hoja ke phoofolo e tsongwang, mme o atisa dihlola hara 

banna. 

29Bomadimabe ke ba mang na? Jo nna! Jo nna! ke tsa mang? Dikomang ke tsa mang? 

Dillo ke tsa mang? Maoma a feela ke a mang? Ke a mang mahlo a mafubedu na? 

30Ke a ba qenehelang ho nwa, ba hlanyetsang veine e tswakilweng. 

31O se ke wa tadima veine ha e le kgubedu, ha e phophoma lefiswaneng, leha e 

theohela mmetsong hamonate. 

32Ho felleng, e loma jwaloka noha, e hlaba jwaloka marabe. 

33Mahlo a hao a tla tadima diraburabu, mme pelo ya hao e tla bolela tse kgopo; 

34o be jwaloka motho ya robetseng bodibeng ba lewatle, le jwaloka ya robetseng 

ntlheng ya sefate sa sekepe. 

35Ke hona o tla re: Ba nkotlile, athe ha ke a ka ka utlwa bohloko, ba nkentse maoma, 

athe ha ke a ka ka tseba! ... ke tla tsoha neng, ke boele ke batle hoo hape? 

DIPROVERBIA 24 

1O se ke wa honohela ba bolotsana, o se ke wa lakatsa ho dula le bona; 

2hobane pelo tsa bona di rera tshenyeho, melomo ya bona e bolela bobe. 

3Ntlo e hahuwa ka bohlale, e tiiswa ka masene, 

4mme ke ka tsebo dikamore tsa yona di tlalang menono ya bohlokwa, e kgahlehang. 

5Ya bohlale o na le matla, ya rutehileng o na le matla a maholo; 

6ke ka masene motho a futuhang, moo baeletsi ba leng bangata a ke ke a lesa ho hlola. 

7Bohlale bo phahamile, bo feta ya leahlama; a ke ke a ba le molomo kgotla. 

8Ya rerang maqebo a bobe o tla bitswa rabolotsana. 

9Morero wa lewatla ke sebe, mme mosomi ke manyala ho batho. 

10Ha o tepella mohla tsietsi, matla a hao a manyenyane. 

11Lopolla ba iswang lefung, o se ke wa lesa ho pholosa ba bolawang. 

12Ha o re: Bonang, ha re ba tsebe, na ya lekanyang dipelo a ke ke a hlokomela na? Ya 

lebelang moya wa hao a ke ke a tseba na? Na a ke ke a putsa motho ka mong ka ho 

lekanang mosebetsi wa hae na? 

13Ngwana ka, ja dinotshi, hoba di monate, le makgeha a dinotshi, hoba a monate 

lehanong la hao. 

14Tsebo ya bohlale e tla ba jwalo ho moya wa hao. Ekare ha o bo fumana, moputso o 

tla ba teng, mme tshepo ya hao e ke ke ya timela. 

15Moetsadibe, o se ke wa tjhekela ntlo ya ya lokileng mamena, o se ke wa senya moo 

a phomolang teng. 

16Hobane ya lokileng, leha a ka wa hasupa, o tla boela a tsohe; empa baetsadibe ha ba 

kgoptjwa, ba wela kotsing. 

17O se ke wa thabela ho wa ha sera sa hao; ha se kgoptjwa, pelo ya hao e se ke ya 

hlasimoloha, 

18esere mohlomong Jehova a bona hoo, a ho fumana ho le hobe, mme a kgaotsa 

bohale ho yena. 

19O se ke wa belaela ka baka la ba bolotsana, o se ke wa honohela baetsadibe; 

20hobane ha ho moputso o boloketsweng batho ba sa lokang, mme lebone la ba babe 

le tla tima. 

21Ngwana ka, tshaba Jehova le morena, o se ke wa itlwaetsa babelaedi; 

22hobane tlokotsi ya bona e tla tshoha e hlaha hanghang, mme ke mang ya ka tsebang 

tshenyeho ya e mong le e mong ho bona? 

23Tsena e sa ntsane e le dipolelo tsa ba bohlale: 

24Ho tadima batho tshobotsi kahlolong, ha ho hotle. Ya reng ho moetsadibe: O lokile, 

batho ba tla mo rohaka, ditjhaba di mo hloye; 

25empa ba mo kgalemelang ba tla ratwa, ba hlahelwe ke lehlohonolo le molemo. 

26Ya arabang ka mantswe a kgabane o aka motho molomong. 

27Hleka mosebetsi wa hao kantle, o lokise le tshimo ya hao; hamorao o tla tseba ho 

haha ntlo ya hao. 

28O se ke wa ba paki feela ho lwantsha wa heno; o ka thetsa jwang ka melomo ya 

hao? 

29O se ke wa re: Jwalokaha a nkentse, le nna ke tla mo etsa jwalo; ke tla busetsa ho e 

mong le e mong ka mesebetsi ya hae. 

30Ke ne ke feta pela tshimo ya sekgoba, le pela morara wa ya leahlama; 

31mme bonang, ho bo ho medile bobatsi feela, dibajwa di kwahetse hohle; lerako la 

majwe le ne le helehile. 

32Haele nna, ka tadima, ka elellwa; la lemoha, ka inkela thuto teng: 

33Borokonyana hape, le ho otsela ho honyenyane, le ho iphutha matsoho ho phomola, 

34mme bofuma bo tla o fihlela jwaloka senokwane, tlala e o hlahele jwaloka motho ya 

o hlomeletseng. 

DIPROVERBIA 25 

1E sa le tsona dipolelo tsa Salomone tse ngodilweng ke batho ba Esekiase, morena wa 

Juda. 

2Kganya ya Modimo ke ho bea ditaba sephiring, empa ho di batlisisa ke kganya ya 

marena. 

3Ho phahama ha lehodimo le ho teba ha lefatshe, le dipelo tsa marena, ha di na ho 

fuputswa. 

4Ha o tlosa manya silefereng, lelala le tla etsa pitsa ka yona; 

5ha o tlosa molotsana pela morena, terone ya hae e tla tiiswa ke ho loka. 

6O se ke wa ikakasa pela morena, o se ke wa dula ditulong tsa ba baholo. 

7Hobane ho ka ba hotle ha ho ka thwe ho wena: Nyolohela mona; e seng hore ba o 

kokobetse pela morena eo o mmonang ka mahlo. 

8O se ke wa phaka wa ya nyeweng, esere mohlomong qetellong wa kena tsietsing, ha 

o se o hlotswe ke wa heno. 

9Leha o tseka le wa heno, o se ke wa phunya lekunutu la e mong, 

10esere mohlomong ya utlwang a o nyatsa, a o apesa ka dihlong tse o kgomarelang. 

11Polelo e builweng ka motsotso o tshwanelehang, e jwaloka diapole tsa kgauta 

pitsaneng ya silefera. 

12Monyatsi ya hlalefileng, ditsebeng tsa motho ya utlwang, o jwaloka lesale la kgauta, 

le lepetu la kgauta e hlwekileng. 

13Lenqosa le tshepehang ho ba le romileng, le jwaloka lehlwa le tsedidi mohla kotulo, 

le phodisa pelo ya morena wa lona jwalo. 

14Ya ithorisang ka ho fana ha leshano, o jwaloka maru le moya o fokang, pula e le 

siyo. 

15Morena o hlolwa ka sebete, mme leleme le bonolo le roba masapo. 

16Na o fumane dinotshi? O di je ka tekano, esere mohlomong wa tenwa, mme wa di 

hlatsa. 

17O se ke wa itlwaetsa haholo lapeng le wa heno, esere mohlomong a tenwa ke wena, 

a ba a o hloya. 

18Motho ya pakang leshano ho senya wa habo, ke molamu, le lerumo, le motsu o 

ntjhotjho. 

19Molotsana eo o mo tshepileng mohla tsietsi, ke leino le robehileng le leoto le 

tetemang. 

20Ho hlobola kobo mohla ho hatsetseng, le ho tshela asene ka letobola, ke ho hlabela 

pelo e hlomohileng dipina tsa menyaka. 

21Ekare ha sera sa hao se lapile, se fe ho ja bohobe; ha se nyorilwe, o se nee metsi, se 

nwe; 

22e tla ba mashala a hlenneng ao o a bokellang hloohong ya sona, mme Jehova o tla o 

putsa. 



1079 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

23Moya wa leboya o hlahisa pula, mme leleme le sebang le hlahisa sefahleho se 

halefileng. 

24Ho ikahela ntlheng ya marulelo a ntlo, ho molemo ho ena le ho dula ka tlung e 

kgolo le mosadi ya omanang. 

25Taba tse monate tse tswang naheng e hole, di jwaloka metsi a phodileng ho motho 

ya nyorilweng. 

26Sediba se dukehileng, le mohlodi o katehileng, di ka motho ya lokileng ya tetemang 

pela moetsadibe. 

27Ho kgora dinotshi tse ngata hampe ha ho monate; ho jwalo ba ipatlelang hlompho, 

ba imelwa ke yona. 

28Motho ya hlolwang ke ho busa pelo ya hae, ke motse o kenweng ke dira, o se nang 

lerako. 

DIPROVERBIA 26 

1Jwaloka lehlwa ha le sa tshwanele lehlabula, leha e le pula mohla kotulo, le yona 

hlompho ha e lokele lehlanya. 

2Jwaloka nonyana ha e fofafofela mona le mane, le lefokotsane ha le okaokela feela, 

ho jwalo thohako ya lefeela, ha e sebetse letho. 

3Pere e lokelwa ke phafa, le esele ke tomo; mokokotlo wa lehlanya le wona o lokelwa 

ke thupa. 

4O se ke wa fetola lehlanya ka bohlanya ba lona, esere mohlomong le wena wa 

tshwana le lona. 

5O fetole lehlanya ka tsa bohlanya ba lona, esere mohlomong la ipona bohlale 

mahlong a lona. 

6Ya romelang ditaba ka lehlanya o ikgaola maoto, o inwella tshenyo. 

7Jwalokaha maoto a sehole a leketla feela, polelo ya bohlale e jwalo melomong ya 

mahlanya. 

8Ho rorisa lehlanya ke ho tlamella lejwana ka letjeketjaneng. 

9Polelo ya bohlale molomong wa lehlanya e jwaloka meutlwa letsohong la letahwa. 

10Motho ya tholang lehlanya le basebi, o jwaloka mohlabani ya hlabang bohle. 

11Jwaloka ha ntja e boela mahlatseng a yona, lewatla le boela jwalo bowatleng ba 

lona. 

12Ana o bone motho ya iponang bohlale? Lehlanya le tshepisa ho fetisa eo. 

13Sekgoba se re: Tau e rorang e teng tseleng, tau e bohale e mabaleng. 

14Lemati la monyako le iphetola mahokelong a lona, le motswafi diphateng tsa hae. 

15Sekgoba se isa letsoho ho ngwatha lefisong; empa se tswafa ho le busetsa 

molomong. 

16Sekgoba se ipona bohlale ho fetisa ba supileng ba arabang ka masene. 

17Mofetakatsela ya kenang komang tsa ba bang ka bohale, o tshwara ntja ka ditsebe. 

18Ya thetsang wa habo o tshwana le motho ya soro, ya betsang dirumula le metsu le 

lefu, 

19a re: Na ke ne ke sa bapale na? 

20Mollo o tima ke ho hlokeha ha patsi; ho jwalo dikomang, di fela ha mosebi a le siyo. 

21Mashala a matsho a etsa mashala a hlenneng, patsi e hotetsa mollo; ho jwalo motho 

ya dikomang, o tukisa dikgang. 

22Dipolelo tsa mosebi di ka dijo tse hlabosang, di kena di tebela hare ka maleng. 

23Melomo e tukang le pelo e mpe, di jwaloka lelwapi la silefera le manehilweng 

hodima pitsa ya letsopa. 

24Ya hloyang o ikgakanya ka melomo ya hae, mme ka pelong o rera thetso; 

25leha a bua ka mosa, o se ke wa kgolwa ke yena, hobane manyala a supileng a ka 

pelong ho yena. 

26Hloyo e ipata ho ikgakanyeng, empa bolotsana ba yona bo tla senolwa pitsong. 

27Ya tjhekang lemena o tla wela teng, mme lejwe le tla boela hodima ya le thetang. 

28Leleme le leshano le hloile ba hlabilweng ke lona, mme molomo o qekisang o 

hlahisa tshenyeho. 

DIPROVERBIA 27 

1O se ke wa ithorisa ka letsatsi la hosasane, hobane ha o tsebe se tla hlahiswa ke 

letsatsi leo. 

2Ya o rorisang e be e mong, e seng leleme la hao; e be osele ho wena, e seng molomo 

wa hao. 

3Lejwe le boima, le lona lehlabathe, empa hlonamo ya lehlanya e di feta tse pedi. 

4Bohale bo soro, hlonamo ke ho tlala ha noka; haele lefufa, ke mang ya tla ema pela 

lona? 

5Kgalemelo ya pepeneneng e ntle ho feta lerato le patwang. 

6Maoma a etswang ke motswalle a tshepeha, empa dikako tsa ba o hloileng di a 

tshabeha. 

7Motho ya kgotsheng o hatakela dinotshi ka maoto; empa ya lapileng, se babang se 

monate ho yena. 

8Motho ya furaletseng hae ha hae, o jwaloka nonyana e lelerang hole le ntlo ya yona. 

9Ole le tse nkgang hamonate di thabisa pelo, ho jwalo keletso e tswang pelong ya 

motswalle ya mosa. 

10O se ke wa furalla motswalle wa hao, leha e le motswalle wa ntatao; mme o lese ho 

ya ha ngwaneno mohla o leng tsietsing. Eo le ahisaneng hammoho le yena o feta 

ngwaneno ya leng hole. 

11Mora wa ka, hlalefa, o nthabise pelo, mme ke tla ba le puo ho fetola ba 

nkomanyang. 

12Motho ya pelokeletsi o bonela kotsi pele, mme o a itshireletsa; mawatla a feta feela, 

mme a hlahelwa ke tsietsi. 

13Mo amohe kobo, hobane o itlamile ka molato wa e mong; mo ntshise tebeletso ya 

melato ya basele. 

14Ya rorisang motswalle wa hae e sa le kameso ka lentswe le phahameng, ba ya re, o a 

mo hlapaola. 

15Metsi a rothang dintshing tsa marulelo a ntlo, a sa kgaotse mohla sekgohola, le 

mosadi ya dikomang, ke ntho e le nngwe. 

16Ya ka lekang ho mo phoka, a ka kgutsisa moya; letsoho la hae le letona le ka 

tshwara ole. 

17Tshepe e leotsa tshepe; sefahleho sa motho se leotsa sefahleho sa motswalle wa hae 

jwalo. 

18Ya disang sefate sa feiye o tla ja tholwana ya sona, ya bolokang monga hae hantle o 

tla hlomphuwa. 

19Jwalokaha sefahleho se iponang metsing se tshwana le sefahleho, pelo ya motho e 

tshwana jwalo le pelo ya motho e mong. 

20Nqalo ya bafu le dihele ha di na ho kgora, mahlo a motho le wona ha a kgore. 

21Pitsa ya lesehla e qhibidisa silefera, sebopi se bedisa kgauta; motho a leke jwalo 

molomo o mo rorisang. 

22Leha o ka tulela lehlanya ka mokgobo, wa le sila ka tshilo le mabele a silwang, le 

teng bohlanya bo ke ke ba le tlohela. 

23O lekole dinku tsa hao hantle, mme o hlahlobe mohlape wa hao hantle. 

24Hobane nala hase ya kamehla, le borena ha bo hlolehe kamehla le mehla. 

25Jwang bo a bokellwa, botala bo a hlaha, mme ho latwa jwang dithabeng; 

26dikonyana di tla o apesa, diphooko di o rekele tshimo, 

27mme lebese la dipodi e tla ba dijo tsa hao, le tsa ntlo ya hao, le tsa makgabunyane a 

hao. 

DIPROVERBIA 28 

1Motho e mobe o a balehe, leha a sa phallelwe, empa ba lokileng ba iketlile jwaloka 

tau e ntjha. 

2Ha setjhaba se kenwa ke bokwenehi, marena a ba mangata; empa mmuso o tiya ka 

monna ya masene, wa ditaba. 

3Mohloki ya busang mafutsana, ke sekgohola se sa siyeng bohobe. 

4Ba sa reng letho ka molao ba rorisa ba babe; empa ba o bolokang ba ba lwantsha. 

5Ba babe ha ba utlwisise se lokileng; empa ba batlang Jehova ba utlwisisa ditaba 

tsohle. 

6Mofumanehi ya tsamayang ka bokgabane ba hae o fetisa ya ditsela tse kgopo, leha a 

ruile. 

7Ya bolokang molao ke ngwana ya hlalefileng, empa ya itlwaetsang manyolonyolo o 

hlabisa ntatae dihlong. 

8Ya atisang leruo la hae ka bokgonatha le ka phahello, o bokellela motho ya tla 

hauhela basenyehi. 

9Ya fapanyang tsebe le molao hore a se ke a o utlwa, esita le thapelo ya hae e 

manyala. 

10Ya tjhatjhehisang ba lokileng ho ba kgelosetsa tseleng e mpe, e tla ba yena ya 

welang lemeneng leo a le tjhekileng; ba lokileng bona ba tla ja lefa la lehlohonolo. 

11Morui o bohlale mahlong a hae, empa o lemohuwa ke mofutsana ya kelello. 

12Mohla ba lokileng ba hlolang, boiketlo bo teng; empa ba babe ha ba phahama, ho 

ipatwa ke batho. 

13Ya patang melato ya hae a ke ke a hlohonolofala; empa ya e bolelang, a e bakela, o 

tla fumana mohau. 

14Ho lehlohonolo motho ya letswalo kamehla! Ya ithatafatsang pelo o tla wela 

bobeng. 

15Morena ya lonya ya busang setjhaba se fumanehileng, ke tau e purumang, ke bere e 

lapileng. 

16Morena ya se nang temoho ke motshwenyi e moholo; empa ya hloileng ho ja batho 

o tla eketsa ditshiu tsa ho phela ha hae. 

17Motho ya imetsweng ke madi a motho e mong o ya nne a balehe ho isa lebitleng; le 

se ke la mo tshwara. 

18Ya tsamayang ho lokeng o tla bolokeha; empa ya kgopo, ya yang ka tsela tse pedi, o 

tla wela ho e nngwe. 

19Ya itemelang tshimo o tla kgora bohobe, empa ya tlwaelang mahlaswa o tla kgora 

bofuma. 

20Motho ya tshepehang o ruile mahlohonolo; empa ya ratang ho rua kapele a ke ke a 

hloka molato. 

21Ho ya ka tshobotsi tsa batho hase ntho e ntle; esita ka baka la leqhetswana la bohobe 

motho a ka tlola molao. 

22Motho ya mahlo a honohelang o phallela leruo, athe ha a tsebe hoba bofuma bo ya 

mo wela hodimo. 

23Ya kgalemelang batho, hamorao o tla ratwa haholo ho fetisa ya ba qekisang. 

24Ya utswang tsa ntatae le mmae, mme a re, hase molato, ke wa habo basenyi. 

25Moya o ikgohomosang o butswela dikgang; empa ya tshepang Jehova o tla kgora. 

26Ya itshepelang pelo ya hae ke lehlanya; empa ya tsamayang bohlaleng, o tla 

pholoha. 

27Ya sitsang bafumanehi a ke ke a hloka; haele ya itutubatsang mahlo, ho tla ata 

dithohako ho yena. 

28Ha ho phahama ba babe, eba batho ba ipata; mohla ba timelang, eba ba lokileng ba 

ngatafala. 

DIPROVERBIA 29 

1Motho ya ntseng a kgalemelwa hangata, mme a itshatalatsa molala, o tla robeha 

hanghang, ho se le sehlare. 

2Mohla ba lokileng ba atang, setjhaba se ye se thabe; empa mohla ho busang e mobe, 

setjhaba se ye se lle. 

3Ya ratang bohlale o thabisa ntatae; empa ya thabelang diraburabu, o senya letlotlo la 

hae. 

4Ke ka ho loka morena a tiisang mmuso; empa ya amohelang dimpho o a o diha. 

5Motho ya qekisang wa habo o tjheha sefi maotong a hae. 

6Sebeng sa motho e mobe sefi se teng; empa ya lokileng o a bine, o a thabe. 

7Motho ya lokileng o utlwisisa nyewe ya bafumanehi; empa e mobe ha a e utlwisise, 

ha a e tsebe. 

8Basomi ba butswella mollo motseng; empa ba bohlale ba tima bohale. 

9Motho ya bohlale ha a tseka le lehlanya, a ke ke a bona kgotso, leha a halefa, leha a 

tsheha. 

10Ba lapetseng madi ba hloya motho ya phethehileng; empa ba lokileng ba sireletsa ho 

phela ha hae. 

11Lehlanya le hlahatsa kgalefo ya lona; empa ya bohlale o a e tshwara, o a e kgutsisa. 

12Ha morena a ka mamela mashano, bahlanka ba hae bohle ba tla ba babe. 

13Mosenyehi le mohlorisi ba kgahlana; ke Jehova ya ba edisang mahlo ba babedi. 

14Ha morena a ka ahlolela mofutsana ka ho loka, tulo tsa hae di tla tiya kamehla. 

15Thupa le kgalemelo di fa motho bohlale, empa mohlankana ya ipusang o hlabisa 

mmae dihlong. 

16Mohla ba babe ba tletseng, bokgopo bo a ata; empa ba lokileng ba tla ba bona ha ba 

ewa. 

17Laya mora wa hao, o tla o fa phomolo, a nyakalatse moya wa hao. 

18Tshenolo ha e le siyo, ha ho molao setjhabeng; empa ya bolokang molao, o 

lehlohonolo hakakang! 

19Mofo ha a bakiswe ka dipolelo; hobane, leha a ka utlwisisa, a ke ke a hlokomela. 

20O lemohile lehehle na? Lehlanya le ka tshepisa ho fetisa lona. 

21Mofo wa hao ha o mo etsa wa mpoane botjheng ba hae, hamorao o tla iketsa e mong 

wa bara ba hao. 

22Motho ya bohale o butswela dikgang; ya phakisang ho halefa, dibe tsa hae di ba 

ngata. 

23Boikgohomoso ba motho bo a mo kokobetsa, empa ya pelo e ikokobetsang o tla 

finyella kganyeng. 

24Ya arolelanang le leshodu o hloile moya wa hae; leha a hlapantshwa, ha a senole 

letho. 

25Ho tshaba batho ho isa sefing; empa ya tshepang Jehova o beilwe phahameng. 

26Ba bangata ba batla tjhadimo ya mmusisi; empa kahlolo ya motho e tswa ho Jehova. 

27Molotsana ke manyala ho ba lokileng; ya kgabane ke manyala ho motho ya kgopo. 

DIPROVERBIA 30 

1Dipolelo tsa Agure, mora Jake; tshenolo eo monna eo a e boleletseng Ithiele le 

Ukale. 

2Ruri, ke thotofetse ho fetisa bohle; ha ke na kutlwisiso ya motho; 

3hobane ha ke a ka ka ithuta bohlale, mme ha ke na tsebo ya bahalaledi. 

4Ke mang ya nyolohetseng lehodimong, a ba a theoha a etswa teng? Ke mang ya 

fuparetseng moya letsohong la hae? Ya bokeletseng mawatle kobong ya hae ke ha e le 

mang? Ke mang ya tiisitseng dipheletso tsa lefatshe? Lebitso la hae ke mang? Ke 

mang lebitso la mora hae, ha o fela o tseba? 

5Mantswe wohle a Modimo a hlwekile; ke thebe ho ba o tshepang. 

6O se ke wa eketsa tseo o di buileng, esere mohlomong wa o kgalemela, mme wa 

fumanwa o le leshano. 

7Di pedi tseo ke di kopileng ho wena, Modimo; o se ke wa nkganela ka tsona, ke eso 

ho shwe. 

8Suthisetsa bosawana le puo ya leshano hole le nna. O se ke wa mpha bofuma, leha e 

le maruo; mphepe ka bohobe bo ntekanang; 

9esere mohlomong ha ke kgotshe, ka o latola, ka re: Jehova ke mang na? mohlomong 

ha ke fumanehile, ka utswa, mme ke tlaela ka lebitso la Modimo wa ka. 

10O se ke wa etselletsa mohlanka ho monga hae, esere a o rohaka, mme wa fumanwa 

o le molato. 

11O teng moloko o mong o rohakang ntata wona, o sa hlohonolofatseng le mma wona. 

12Moloko oo o hlwekile mahlong a wona, athe ha o eso ho itlhatswe ditshila tsa wona. 

13E, moloko o teng o mahlo a phahamileng hakalo, o dintshi di leletseng hakalo! 

14Moloko o teng o meno a kang marumo, o meno a mohlahare a kang dithipa, ho ja 

bahlomohi, ho ba fedisa lefatsheng, ho fedisa le bafumanehi bathong. 

15Kwidi e na le baradi ba babedi, ba llang kamehla, ba re: Mphe! mphe! Ntho tse 

tharo di teng tse sa kgoreng, nka re, tse sa reng le ka mohla o le mong: Ho lekane! 

16Ke nqalo ya bafu, le mpa e sa tswaleng, le mobu o sa kgoreng metsi, le mollo o sa 

reng: Ho lekane! 

17Leihlo la motho ya somang ntatae, ya nyedisang thuto ya mmae, makgwaba a 

molapo a tla le honya, madinyane a ntsu a le je. 

18Ntho tse tharo di teng tse ntlhollang, nka re, di nne tseo ke sa di tsebeng: 

19ke mohlala wa ntsu sebakeng sa lehodimo, le mohlala wa noha lefikeng, le mohlala 

wa sekepe mahareng a lewatle, le mohlala wa monna mosading. 

20Mokgwa wa mosadi wa sehlola o jwalo le wona; o a ja, o itlhakola molomo, mme o 

re: Ha ke a ka ka etsa bokgopo! 

21Lefatshe le thothometswa ke dintho tse tharo, nka re, tse nne di teng tseo le ke keng 

la di jara: 

22ke mofo ya fetohileng morena, le lehlanya le kgorang bohobe, 

23le mosadi ya lonya, mohla a nyalwang, le lekgabunyane la mosadi le jang lefa la 

mofumahadi wa lona. 

24Dintho tse nne di teng lefatsheng, tse nyenyane, empa di bohlale bo boholo: 

25ke bohlwa, setjhaba se se nang matla, athe lehlabula se ipokellela dijo; 

26ke dipela, setjhaba se fokolang, athe se ikgethela matlo mafikeng; 

27ke ditsie, leha di se na marena, di tsamaya ka makgotla; 

28ke mokgodutswane o itshwarellang ka matsoho, mme o ikenela le matlung a 

marena. 

29Ntho tse tharo di teng tse bohehang ha di tsamaya; tjhe, di nne tseo metsamao ya 

tsona e kgahlehang: 

30ke tau, mohale hara dibata tsohle, e sa tshabeng letho le letho; 

31ke pere e lokiseditsweng ntwa, le moribi, leha e le morena ha a tsamaya pela 

makgotla a hae. 

32Ekare ha o entse bosawana ka ho ikgohomosa, mme o hopotse bobe,bea letsoho 

molomong! 

33Hobane ho fehla lebese ho hlahisa sereledi; ho penya dinko ho hlahisa madi; mme 

ho hotetsa bohale ho hlahisa dikomang. 

DIPROVERBIA 31 

1Dipolelo tsa morena Lemuele: kgothatso tseo mmae a kileng a mo ruta tsona. 

2Keng, mora wa ka! keng, mora wa mpa ya ka! Oho ke tla reng, ngwana wa dikano 

tsa ka? 

3Se neele basadi matla a hao, se latele basadi ba timetsang marena. 

4Hase marena, Lemuele, hase marena a loketseng ho rata veine, leha e le mahosana ho 

lakatsa jwala bo tahang; 

5esere mohlomong ba lebala molao, mme ba fosisa nyewe ya motshwenyehi e mong 

le e mong. 

6Jwala bo tahang le bo nee motho ya ya timela, le veine le e nose motho ya pelo e 

hlomohileng; 

7hore a nwe, a lebale bofumanehi ba hae, a se ke a hlola a hopola bomadimabe ba hae. 

8Molomo wa hao o o ahlamisetse semumu, mme o emele nyewe tsa bohle ba 

lahlilweng. 

9Ahlamisa molomo, o ahlole ka ho loka, o ahlolele ya madimabe le mofutsana. 

10Mosadi ya kgabane ke mang ya tla mo fumana? Ke ya bohlokwa ho fetisa diperela 

hole. 

11Pelo ya monna wa hae e a mo tshepa, mme a ke ke a hlokiswa leruo. 

12O mo etsa hantle, e seng hampe, ka matsatsi wohle a ho phela ha hae. 

13O ipatlela boya ba dinku le lene, mme o sebetsa ka matsoho ka thabo. 

14O tshwana le dikepe tsa mohwebi, o lata bohobe ba hae hole. 

15O tsoha e sa le bosiu, o abela ba ntlo ya hae dijo, le makgabunyane a hae mesebetsi. 

16O kgahlwa ke tshimo, a ye a e reke; ka tseo a di sebeleditseng, o hloma tshimo ya 

merara. 

17O itlama letheka ka matla, mme o matlafatsa matsoho a hae. 

18O thabela leruo la mahlahahlaha a hae; le bosiu lebone la hae ha le time. 

19Matsoho a hae a tshwara thupa ya ho ohla, menwana ya hae e tsamaisa thupa e 

etsang ditshwele. 

20O fuparollela bafumanehi seatla sa hae, o se otlollela mohloki. 

21Ha a tshohe lehlwa bakeng sa ba ntlo ya hae, hobane ba ntlo ya hae bohle ba apere 

dikobo tse futhumetseng. 

22O itohela diphate tse ntle; ho apara ha hae ke lene le sekarelata. 

23Monna wa hae o tsejwa kgorong ya motse, ha a dutse hara banna ba baholo ba 

setjhaba. 

24O etsa masela a lene, o rekisa ka wona, le dinyepa o rekisa ka tsona ho mohwebi. 

25Matla le hlompho ke seaparo sa hae, o tsheha letsatsi la hosasane. 

26O ahlamisa molomo wa hae ka bohlale, molao o mosa o lelemeng la hae. 

27O alosa ntlo ya hae, ha a je bohobe ba botswa. 

28Bara ba hae ba tsoha, mme ba mmitsa ya lehlohonolo. Monna wa hae le yena o a mo 

rorisa, 

29o re: Baradi ba bangata ba bile kgabane, empa wena, o ba feta bohle. 

30Kgahleho e a thetsa; botle ke bosawana! Mosadi ya tshabang Jehova ke yena ya tla 

roriswa. 

31A ke a je tholwana tsa matsoho a hae, mme mesebetsi ya hae e mo rorise 

kgorong tsa motse. 

MOEKLESIA 

MOEKLESIA 1 

Tsohle ke lefeela. 

1Ke ana mantswe a Mmoledi, mora davida morena wa Jerusalema. 

2Lefeela la mafeela, ho rialo Mmoledi; lefeela la mafeela, tsohle ke lefeela! 

3Molemo ke ofe oo motho a o bonang mokgathaleng wohle wa hae oo a ikgathatsang 

ka wona tlasa letsatsi? 

4Ho ikela moloko o mong, o mong o hlahe, empa lefatshe le hlola ka ho sa feleng. 

5Letsatsi le a tjhaba, letsatsi le boele le dikele, le itlhahanelle ha habo lona moo le tla 

boela le tjhabe teng. 

6Moya wona o fokela nqa borwa, o ntoo rapamela nqa leboya; moya o ikela o 

potapota, o boele o ye ka dipotoloho tsa wona. 

7Dinoka tsohle di phallela lewatleng, athe lewatle ha le tlale; dinoka di ntse di phalla 

moo di phalletseng teng. 

8Ntho tsohle di kgathatsa ho feta kamoo motho a ka bolelang kateng. Leihlo ha le 

kgore ho di bona, tsebe ha e tlale kutlo ya tsona. 

9Ho bileng teng ho tla boela ho be teng; ho hlahileng ho tla nne ho hlahe; ha ho ho 

hotjha leha ho le hong tlasa letsatsi. 

10Na ntho e teng eo ka yona ho ka thweng: Bona hona, ke ho hotjha? ... Le mehleng e 

bileng pele ho rona, ho ne ho ntse ho le teng. 

11Se kileng sa eba teng kgale, ha se hopolwe, esita le se tla tla kamorao se ke ke sa 

hopolwa; ba tlang ho tla kgajana, ba ke ke ba se hopola. 

12Nna Mmoledi, ke ne ke le morena wa Iseraele, Jerusalema, mme ka nna ka 

sekamisetsa pelo ya ka ho batla le ho botsisisa ka hlalefo ntho tsohle tse etswang tlasa 

mahodimo. 

13Ke ntho e tenang eo Modimo o e neileng bana ba batho, hore be ikgathatse ka yona. 

14Ke bone mesebetsi yohle e etswang tlasa letsatsi; mme bonang, tsohle ke lefeela, ke 

mosebetsi o nyopileng. 

15Ho kgopameng ho ke ke ha inamoloha, mme se hlokehang se ke ke sa balwa. 

16Ka ba ka re pelong ya ka: Bona, ke holetse hlalefong, ka tswela pele ho yona ho 

fetisa motho ofe le ofe ya bileng teng pele Jerusalema, mme pelo ya ka e bone hlalefo 

le tsebo e kgolo. 

17Empa eitse ha ke sekamisetsa pelo ya ka tsebong ya hlalefo le tsebong ya bowatla le 

bothoto, ka lemoha hoba hoo ke mosebetsi o nyopileng; 

18hobane moo ho nang le hlalefo e ngata, ho hlomoha ho hongata ho teng le hona, 

mme ya itotisetsang tsebo, o itotisetsa le bona bohloko. 

MOEKLESIA 2 

Menyaka ya lefatshe le moruo di sitwa ho hlahisetsa motho boiketlo ba sebele. 

1Ka ba ka re pelong ya ka: Tloo hle, ke tle ke o leke ka thabo, o latswe boiketlo; empa 

bonang hoo le hona ke lefeela. 

2Ka ba ka bolela ditsheho, ka re: Ha di tsebisahale; ka bolela le thabo, ka re: E 

thusang? 

3Yaba ke nahana pelong ya ka hore ke mpe ke thabise nama ya ka ka veine, leha pelo 

ya ka e ne e ka nna ya itsamaela ka hlalefo; ka hopola ho etsa ka bohlanya ba batho, 

ho fihlela ke bona molemo oo bana ba batho ba tshwanetseng ho o etsa tlasa 

mahodimo, ka bongatanyana ba ditshiu tsa ho phela ha bona. 

4Yaba ke etsa mesebetsi e meholo; ka ikgahela matlo, ka itlhomela merara; 

5ka iketsetsa masimo le dirapa tsa difate, ho tsona ka lema difate tse behang 

ditholwana tsa mefutafuta; 

6ka iketsetsa matamo a metsi a ho nosetsa moru wa difate tse melang. 

7Ka rua bafo ba banna le ba basadi; kantle ho bao, ba bang ya eba ba tswaletsweng ha 

ka tlung; hape, ka rua mehlape e meholo ya dikgomo le ya dinku, ho feta bohle ba 

bileng teng pele Jerusalema. 

8Ka ipokellela silefera le kgauta le menono ya marena le ya dinaha; ka ipatlela dibini 

tsa banna le tsa basadi, le menate ya bana ba batho, e leng basadi ba bangata; 

9ka ba motho e moholo, ya ruileng ho ena le mang kapa mang ya bileng teng pele 

Jerusalema, hape le hlalefo ya ka ya sala ho nna. 

10Tsohle tse neng di lakatswa ke mahlo a ka, ha ke a ka ka a tima tsona; ha ke a ka ka 

hanela pelo ya ka le thabo efe le efe; pelo ya ka ya nna ya thabela mosebetsi wohle wa 

ka; ke sona seo nkileng ka se rua mosebetsing wohle wa ka. 

11Empa eitse ha ke tadima mesebetsi yohle eo matsoho a ka a e entseng, mme ke 

bala mokgathala oo ke ikgathaditseng ka wona ha ke e sebetsa, ka bona hoba tsohle ke 

lefeela le mosebetsi o nyopileng; ha ho letho le ka fihlelwang ka tsohle tse etswang 

tlasa letsatsi. 

12Yaba ke furalla tseo ho nahana bohlale, le bowatla, le bothoto; hobane motho ya 

latelang morena a ka etsang, haese se entsweng ke yena? 

13Mme ka bona hobane bohlale bo molemo ho ena le bothoto, jwalokaha lesedi le le 

molemo ho ena le lefifi. 

14Ya bohlale o na le mahlo a hae hloohong, athe lewatla le tsamaya lefifing; leha ho le 

jwalo, ke lemohile hoba bohle hammoho ba hlahelwa ke tsietsi e tshwanang. 

15Yaba ke re pelong ya ka: Kotsi e hlahetseng lewatla, le nna e tla ntlhahela; ha ho le 

jwalo, ho thusang, leha ke mo fetisa ka ho hlalefa? Ka ba ka re pelong ya ka: Hoo le 

hona ke lefeela. 

16Ho jwalo: ya bohlale le lewatla ba babedi ba ke ke ba nna ba hopolwa ka ho sa 

feleng; etswe mehleng e tlang tsohle di tla be di se di lebetswe. Hle! ya bohlale o ntse 

a eshwa jwaloka lewatla! 

17Ka ba ka ila bophelo ke ho kgathatswa ke mesebetsi yohle e etswang tlasa letsatsi; 

ruri tsohle ke lefeela le mosebetsi o nyopileng. 

18Ka ila le mesebetsi yohle eo ke neng ke ikgathatsa ka yona tlasa letsatsi, ka ho re, ke 

eo ke tshwanetseng ho e siela motho ya tla ntlhahlama. 

19Mme o tsejwa ke mang hore e tla ba mohlalefi, kapa sethoto? Athe ke yena e tla ba 

monga mesebetsi yohle ya ka eo ke ikgathaleditseng yona, eo ke e entseng ka bohlale 

tlasa letsatsi. Hoo le hona ke lefeela. 

20Yaba ke lesela pelo ya ka ya tsherehana ke mokgathala wohle oo ke ikgathaditseng 

ka wona tlasa letsatsi; 

21hobane o ye a be teng motho eo mosebetsi wohle wa hae o entsweng ka bohlale le 

ka tsebo le ka masene, athe o tla o siela motho e mong ya sa kang a ikgathaletsa wona. 

Hoo le hona ke lefeela, ke kotsi e kgolo. 

22Ha ho le jwalo, motho o ruang ka mokgathala wohle wa hae le ka phehello ya pelo 

ya hae, eo a ikgathatsang ka eona tlasa letsatsi? 

23Hobane matsatsi wohle a hae ke a nang le mahloko, mme mosebetsi wa hae ke o 

nang le maswabi; esita le bosiu, pelo ya hae ha e phomole. Hoo le hona ke lefeela. 

24Ha ke re, ho molemo ho motho ke hore a nne a je, a nwe, a batlele moya wa hae 

boiketlo ka ho sebetsa ha hae na? Empa le teng, ke lemohile hobane hoo ho tswa 

letsohong la Modimo. 

25Hobane ya ka jang, ya ka iketlang kantle ho wona ke mang? 

26Efela motho eo o mo ratang, o ye o mo nee bohlale le tsebo le thabo; athe ya etsang 

sebe, Modimo o ye o mo nee mosebetsi wa ho bokella le ho totisa, hore o tle o nee eo 

o mo ratang. Hoo le hona ke lefeela le mosebetsi o nyopileng. 

MOEKLESIA 3 

Ntho e nngwe le e nngwe e beetswe nako ke Modimo. 

1Ntho e nngwe le e nngwe e na le sebaka sa yona, mme nako e teng ya tsohle tse 

etswang tlasa letsatsi: 

2nako e teng ya ho tswalwa, e teng nako le ya ho shwa; nako e teng ya ho hloma, e 

teng nako le ya ho fothola se hlomilweng; 

3nako e teng ya ho bolaya, e teng nako le ya ho fodisa; nako e teng ya ho qhaqholla, e 

teng nako le ya ho haha; 

4nako e teng ya ho lla, e teng nako le ya ho tsheha: nako e teng ya ho bokolla, e teng 

nako le ya ho hobela; 

5nako e teng ya ho betsa majwe, e teng nako le ya ho thonaka majwe; nako e teng ya 

ho aka, e teng nako le ya ho lesa ho aka; 

6nako e teng ya ho batla, e teng nako le ya ho lahlehelwa; nako e teng ya ho boloka, e 

teng nako le ya ho lahla; 

7nako e teng ya ho hahola, e teng nako le ya ho roka; nako e teng ya ho kgutsa, e teng 

nako le ya ho bua; 

8nako e teng ya ho rata, e teng nako le ya ho hloya; nako e teng ya ntwa, e teng nako 

le ya kgotso. 

9Ya sebetsang o ruang ka mosebetsi oo a ikgathatsang ka wona? 

10Ke lemohile mesebetsi eo Modimo o e neileng bana ba batho hore ba ikgathatse ka 

yona. 

11O entse tsohle di le ntle nakong ya tsona; o bile o beile lefatshe lohle pela bona hore 

ba lemohe ditaba tsa lona; leha ho le jwalo, ha ho motho ya utlwisisang mesebetsi e 

entsweng ke Modimo, ho qala qalong ya yona ho isa qetellong ya yona. 

12Kahoo, ke lemohile hobane ha ho letho le ka bang molemo ho bona, haese ho 

itumela le ho iketsetsa boiketlo ka tshiu tsa bophelo ba bona; 

13ke lemohile hape, hoba, ereha motho a eja dijo, kapa a enwa le ho latswa boiketlo ka 

mokgathala wohle wa hae, le teng e sa le neo ya Modimo. 

14Ke lemohile hobane tsohle tse entsweng ke Modimo di hloleha ka ho sa feleng; ha 

ho se ka eketswang ho tsona, ha ho le se ka kgaolwang; mme Modimo o sebetsa jwalo 

hore tshabo e be teng ho batho pela wona. 

15Se hlahangjwale se se se kile sa eba teng, mme se tlang ho hlaha se ne se ntse se le 

teng le kgale, mme Modimo o boela o hlahisa se neng se se se fetile. 

16Ka boela ka tadima tlasa letsatsi, ka bona bokgopo bo le teng nqalong ya kahlolo, le 

tulong tsa ho loka ka bona bokgopo. 

17Ka ba ka re pelong ya ka: Modimo o tla ahlolela ya lokileng le e mobe, etswe 

merero yohle le mesebetsi yohle e beetswe nako ya yona. 

18Ka boela ka re pelong ya ka:Taba di jwalo ka baka la bana ba batho; Modimo o a ba 

leka, hore ba bone hoba ba ntse ba tshwana le diphoofolo. 

19Hobane kotsi e hlahelang bana ba batho, e jwalo e hlahela le diphoofolo: bobedi ba 

bona bo hlahelwa ke kotsi e le nngwe. Mokgwa oo motho a shwang ka wona, le 

yona phoofolo e shwa jwalo; moya wa bohle o mong; ha ho kamoo motho a fetanang 

le phoofolo kateng, etswe tsohle e le lefeela. 

20Tsohle di ikela nqalong e le nngwe; tsohle di tswa leroleng, mme tsohle di kgutlela 

leroleng. 

21Ke mang ya tsebang haeba moya wa bana ba batho o nyolohela hodimo, kapa ha 

moya wa phoofolo o theohela tlase lefatsheng? 

22Ha ho le jwalo, ka bona hobane ha ho molemo o fetang wa hore motho a thabele 

mesebetsi ya hae, hobane ke yona kabelo eo a e abetsweng. Hobane a ka latwa ke 

mang, hore a tle ho bona se tla hlaha a se a le siyo? 

MOEKLESIA 4 

Dikotsi le mekgathatso ya bophelo. 

1Ka boela ka lemoha dihloriso tsohle tse etswang tlasa letsatsi, mme ka bona meokgo 

ya ba hloriswang, ho mpa ho se ya ba tshedisang. Ka nqa ho bahlorisi ba bona, ka 

bona bothata, ho mpa ho se monamoledi. 

2Ka ba ka re: Bafu ba shweleng kgale ba lehlohonolo ho ena le batho ba phelang, ba 

ntseng ba le teng; 

3empa ya ba fetang bohle ka lehlohonolo, ke ya esong ho ka a eba teng le jwalo, ya sa 

kang a bona ketso tse mpe tse etswang tlasa letsatsi. 

4Ke bone hobane mokgathala wohle le mesebetsi yohle e metle ya batho e ntse e 

hlahisa mona le mohono. Hoo le hona ke lefeela, ke mosebetsi o nyopileng. 

5Ya iphuthang matsoho, ya itjang e le yena ke lewatla; 

6empa seatla se le seng se tletseng phomolo se molemo ho ena le diatla tse pedi tse 

tletseng mokgathala le mosebetsi o nyopileng. 

7Ka boela ka lemoha lefeela le leng le leng teng tlasa letsatsi. 

8Ke motho ya dutseng a nnotshi, ya se nang wa bobedi ho yena, ya se nang leha e le 

mora, leha e le ngwanabo; leha ho le jwalo, mokgathala wa hae ha o fele, le wona 

mahlo a hae ha a kgore moruo ... Ke ikgathaletsa mang, mme ke tima moya wa ka 

lehlohonolo ka baka la mang? Hoo le hona ke lefeela, ke mokgathala o bohloko. 

9Ba babedi ba feta a le mong, hobane moputso o motle o teng wa mosebetsi wa bona: 

10leha ba ewa, e mong a ka tsona molekane wa hae; athe ya nnotshi o madimabe, leha 

a ewa, ha a na wa bobedi ya mo tsosang. 

11Hape, ha ba babedi ba robala hammoho, ba tla futhumala; ya nnotshi yena a ka 

futhumala jwang? 

12Leha e mong a ka tla tsohela ya nnotshi matla, ha ba le babedi, ba ka mo hlola; le 

lona leqhwele le meloho e meraro ha le phakise ho kgaoha. 

13Mohlankana ya fumanehileng, ha a hlalefile, o feta morena wa leqheku, ya lewatla, 

ya seng a se na ho eletswa. 

14Efela ya jwalo o tlile ho rena, a etswa tlung ya baholehuwa; o ne a hlahile ka 

bofutsana mmusong wa hae. 

15Ke bone bohle ba phelang, ba tsamayang tlasa letsatsi, ha ba latela mohlankana eo 

ya tshwanetseng ho hlahlamamorena boreneng, 

16e ne e le setjhaba se sengata, o ne a ba busa kaofela; leha ho le jwalo, ba tlang ho tla 

kamorao, ba ke ke ba mo thabela; hoo le hona ke lefeela le mosebetsi o nyopileng. 

MOEKLESIA 5 

Motho a itsamaele ka kelello mahareng a tsohle tse leng teng lefatsheng. 

1Lebela maoto a hao ha o kena ka tlung ya Modimo; ho atamela ho mamela ditaba, ho 

hotle ho ena le ho hlaba sehlabelo sa mawatla; hobane ha a tsebe hobane a etsa 

hampe. 

2O se ke wa potlakisa molomo wa hao, pelo ya hao e se ke ya akofa ho bua taba pela 

Modimo; hobane Modimo o mahodimong, athe wena, o lefatsheng; ha ho le jwalo, 

mantswe a hao a be a se makae; 

3hobane jwalokaha toro e etswa bongateng ba mesebetsi, ho jwalo molomo wa 

lewatla o tsejwa ka bongata ba mantswe. 

4Ha o ikanela ho Modimo ka kano, se diehe ho e phetha; hobane ha o kgahlwe ke 

mawatla. Phetha kano eo o e entseng. 

5Ho leng molemo ke ho se etse kano, ho ena le ho e etsa, o sa e phethe. 

6O se ke wa lesela molomo wa hao ho o isa, o se ke wa bolela pela lenqosa la 

Modimo, wa re: Ke ne ke bua feela! esere Modimo wa halefela lentswe la hao, wa 

senyetsa mosebetsi wa matsoho a hao. 

7Hobane jwalokaha ditoro tse ngata e le lefeela, ho jwalo le mantswe a mangata. Ha 

ho le jwalo, tshaba Modimo. 

8Leha o bona naheng e nngwe mofutsana ha a tujwa, le ho loka le toka ha di 

kgopamiswa, o se ke wa makala ke hoo; hobane ya phahameng hodimo ho ya 

phahameng o teng, o a lebela, mme Mookamedi o teng ya hodimo ho bona ba babedi. 

9Molemo o moholo wa naha e nngwe ke hore morena a be teng ya disang naha e 

lemilweng. 

10Ya ratang silefera, silefera e ke ke ya mo kgorisa; ya ratang ho phela ka nala, le 

yena a ke ke a hola ka yona. Hoo le hona ke lefeela. 

11Ha monono o ata, ba o jang le bona ba ata; ha ho le jwalo, monga wona o ruang ka 

wona, haese ho iponela wona ka mahlo a hae? 

12Boroko ba motho ya sebetsang bo monate, leha a eja haholo, leha a eja hanyenyane; 

empa kgora ya morui ha e mo fe boroko. 

13Ho na le kotsi e bohloko eo ke e boneng tlasa letsatsi: ke leruo le sotofatsang monga 

lona ya le bokeletseng; 

14ruo leo le ye le senyehe ka tsietsi e nngwe; ereha a tswetse mora, ho ke ke ha sala 

letho letsohong la hae; 

15jwalokaha a ne a tswile mpeng ya mmae, o tla ikgutlela a le feela, a ikele jwalokaha 

a tlile; o tla ya a sa nke letho mokgathaleng wa hae, leo a ka yang le lona a le 

fuparetse ka letsoho. 

16Hoo le hona ke kotsi e bohloko; kamoo a neng a tlile kateng, o ikela jwalo; mme o 

ruang ka mokgathala wa hae wa lefeela? 

17Athe o phetse ditshiu tsohle tsa bophelo ba hae pelo ya hae e le ntsho, a swabile 

haholo, a le bohloko, a hlonamile. 

18Hoo ke ho lemohileng ke hona: ho leng molemo le ho leng hotle, ke ho ja, le ho 

nwa, le ho latswa boiketlo ka mokgathala wohle oo motho a ikgathatsang ka wona 

tlasa letsatsi, ka tshiu tsohle tsa bophelo tseo Modimo o mo neileng tsona; hobane ke 

yona kabelo eo a e abetsweng. 

19Efela ha Modimo o neile motho e mong leruo le monono, ha o mo neile le tokelo ya 

ho di ja le ho ingwathela ho tsona le ho thabela mosebetsi wa hae, hoo ke mpho ya 

Modimo; 

20hobane a ke ke a hopolabokgutshwanyane ba tshiu tsa ho phela ha hae haholo, etswe 

Modimo o mo hauhela ka ho mo thabisa pelo. 

MOEKLESIA 6 

Ho se thabele dintho ke kotsi; ho thabela dintho ha ho kgodise pelo. 

1Taba e mpe e teng eo ke e boneng tlasa letsatsi, e boima pelong tsa batho: 

2ke hoba, ereha Modimo o neile motho leruo le menono le kganya, ho fihlela a sa 

hlokele bophelo ba hae letho leha le le leng la tsohle tseo a ka di lakatsang, Modimo 

ha o mo nee sebaka sa ho ja letho la teng; ke osele ya tla ya. Hoo ke lefeela, hape ke 

kotsi e bohloko. 

3Le hoja motho a ne a ka tswala bana ba lekgolo, a phela lemo tse ngata, ditshiu tsa 

dilemo tsa hae tsa atiswa, ha moya wa hae o mpa o sa kgore bomadimatle, mme a 

hloka le lebitla, ke re, esita le sefolotsana se mo feta ka lehlohonolo; 

4hobane se tletse lefeela, mme ke mona se ikela lefifing, mme lebitso la sona le 

kwahelwa ke lefifi; 

5etlaba ha se a bona le ho tseba letsatsi; sona se na le phomolo ho ena le motho eo. 

6Le hoja a ba a ka phela lemo tse sekete se balwang habedi, a sa ka a bona 

lehlohonolo, ha ke re, tsohle di ikela nqalong e le nngwe na? 

7Mosebetsi wohle wa motho o iswa molomong wa hae; leha ho le jwalo, takatso ya 

hae ha e kgore. 

8Na ya bohlale o fetisa lewatla kang? Kapa ya fumanehileng, ya tsebang ho itsamaela 

pontsheng ya ba phelang, o ruang? 

9Se bonwang ka mahlo se molemo ho ena le se labalabelwang ke pelo. Hoo le hona ke 

lefeela le mosebetsi o nyopileng. 

10Se leng teng se se se kile sa rewa lebitso; haele motho, ho tsejwa seo a leng sona, le 

kamoo a ke keng a tsekisana le ya mo fetang ka matla kateng. 

11Kannete, ho na le ntho tse ngata tse atisang lefeela; ha ho le jwalo, motho a ka ruang 

ka tsona? 

12Hobane ke mang ya tsebang se ka bang molemo ho motho bophelong ba hae, ka 

ditshiu tsohle tsa bophelo ba hae ba lefeela, haele moo bo feta jwaloka leswiti? Kapa 

ke mang ya tla senolela motho se tla ba teng tlasa letsatsi, ha a se a le siyo? 

MOEKLESIA 7 

Ditemoso bakeng sa mahlomola a bophelo bona, le bakeng sa bohlale le 
boitshwaro. 

1Botumo bo botle bo molemo ho ena le ole e nkgang hamonate, le letsatsi la ho shwa 

ho ena le letsatsi la ho tswalwa. 

2Ho molemo ho ya ka tlung ya bofifi, ho ena le ho ya ka tlung ya menyaka, hobane 

mane ke moo ho fellang motho e mong le e mong, mme motho ya phelang o nahana 

teng. 

3Maswabi a molemo ho ditsheho; hobane leha motho a sosobane sefahleho, pelo ya 

hae e ka nna ya eba tshweu. 

4Pelo ya ba hlalefileng e rata ho ba teng ka tlung ya bofifi, athe pelo ya mawatla e 

rata ka tlung ya thabo. 

5Ho molemo hore motho a mamele kgalemelo ya ya hlalefileng, ho ena le hore a 

mamele pina ya mawatla; 

6hobane jwaloka ho qhoma ha meutlwa e beswang tlasa pitsa, ho jwalo le ditsheho tsa 

mawatla. Hoo le hona ke lefeela. 

7Kannete, hloriso e ye e hlantshe ya hlalefileng; mme mpho e lahlise motho kelello. 

8Qetello ya taba e nngwe e fetisa qalo ya yona. Pelo e telele e molemo ho ena le pelo 

e ikakasang. 

9O se ke wa phaka wa halefa pelong ya hao, hobane kgalefo e ye e hanelle sefubeng 

sa mawatla. 

10Se re: Ke kang ha matsatsi a kgale a bile molemo ho a kajeno? Leha o botsa taba e 

jwalo, hase potso e hlalefileng. 

11Bohlale bo molemo jwaloka lefa, bo fetisa le lefa ka molemo ho ba bonang letsatsi; 

12hobane bohlale ke tshirelo, jwalokaha le yona tjhelete e le tshirelo; empa moo tsebo 

e fetisang ka molemo, ke hobane bohlale bo phedisa ba bo ruileng. 

13Tadima mosebetsi wa Modimo. Ke mang ya ka otlollang seo o se kobileng? 

14Ka tsatsi la lehlohonolo, o iketle, mme ka tsatsi la tlokotsi, o lemohe hobane ke 

Modimo o entseng leno le lena, hore motho a tsebe hobane ha ho letho leo a 

tshwanetseng ho le lebella hamorao. 

15Tsena kaofela ke di bone ditshiung tsa ka tsa lefeela: o ye a be teng ya lokileng ya 

timelang ka ho loka ha hae, le ya kgopo a be teng ya atisangmatsatsi a hae ka bokgopo 

ba hae. 

16O se ke wa iketsa ya lokileng ka ho fetisisa, o se ke wa ipea ya hlalefileng ka ho 

tlodisa; hobane ke ha o ne o tla itimeletsang na? 

17O se ke wa iketsa e mobe ka ho fetisisa, o se ke wa ipea lewatla; hobane ke ha o ne 

o tla shwelang, e eso ho be nako ya hao? 

18Ho molemo ha o ka tshwara hona, mme letsoho la hao le se ke la furalla hono; 

hobane ya tshabang Modimo o tswa tsietsing tsohle. 

19Bohlale bo nea ya bohlale matla, ho ena le balaodi ba leshome ba ka motseng. 

20Kannete, ha ho motho ya lokileng lefatsheng ya ntseng a etsa hantle, a sa tshohe a 

etsa sebe. 

21Ha ho le jwalo, se hlokomele mantswe wohle a buwang, esere wa utlwa mohlanka 

wa hao a o seba; 

22hobane pelo ya hao e tseba makgetlo a mangata ao le wena o sebileng ba bang ka 

wona. 

23Tseo tsohle ke di lekotse ka bohlale, ka re: A nke ke be ya hlalefileng! Empa hoo ho 

sa le hole le nna. 

24Se bileng teng se hole, hape se tebile,ruri se tebile; ya tla se fihlela ke ha e le mang 

na? 

25Yaba ke leka ka pelo ya ka ho tseba le ho botsa le ho batla bohlale le kelello, le ho 

tseba hoba bokgopo ke bowatla, le bothoto ke bohlanya. 

26Mme ka fihlela hoba mosadi eo pelo ya hae e kang matlowa le difi, eo matsoho a 

hae e leng ditlamo, o baba ho fetisa lefu. Ya molemo pela Modimo o tla mo 

phonyohela, empa moetsadibe o tla tshwaswa ke yena. 

27Tadima sena seo ke se fumaneng, ho rialo Mmoledi, ha ke ne ke ntse ke nahana taba 

e nngwe le e nngwe, hore ke fihlele lebaka la yona. 

28Seo pelo ya ka e ntseng e se batla, ha ke eso ho se fumane: ho ba sekete, monna, ke 

mo fumane; empa ho bohle, mosadi, ha ke a mo fumana. 

29Feela, o tadime sena seo ke se fumaneng: ke hobane Modimo o entse batho ba 

lokile, empa bona ba batlile mamenemene a mangata. 

MOEKLESIA 8 

Ya lokileng o hlahelwa ke kotsi le yena. — Kahlolo e ahlolang ba babe ha e ke e 
phethahala kamehla. — Leha motho a sa utlwisise mosebetsi wa Modimo, e ka 

kgona a o tshabe, mme a ile bobe. 

1Ya lekanang le ya bohlale ke mang? Mme ke mang ya ka tsebang ho hlalosetsa taba 

na? Bohlale ba motho bo edisa sefahlelo sa hae, mme bo fetola bothata ba sefahlelo sa 

hae. 

2Ke re: Boloka taelo ya morena ka baka la kano eo o e entseng pela Modimo. 

3O se ke wa phaka wa tloha pela hae, o se ke wa tiisetsa nthong e mpe, hobane o etsa 

hohle ho mo kgahlisang; 

4etswe lentswe la morena le le matla, mme ke mang ya tla re ho yena: O etsang? 

5Ya bolokang taelo a ke ke a bona tsietsi; mme pelo ya ya bohlale e tla tseba nako le 

kahlolo. 

6Hobane nako le kahlolo ya tsohle e tla ba teng. Empa bosoto ba motho bo boholo 

tabeng ya hobane 

7ha a tsebe le hanyenyane se tla etsahala; hobane ya tla mmolella se tla hlaha, ke ha e 

le mang na? 

8Motho ha a na matla a ho busa moya hore a o thibele; ho jwalo, ha a na ho laola 

letsatsi la lefu, ha ho kamoo ho ka phonyohuwang ntweng eo kateng, le bolotsana ha 

bo na ho lwela ba bo etsang. 

9Ke di bone kaofela tseo, ha ke ne ke ntse ke nahana mesebetsi yohle e etswang tlasa 

letsatsi, le kamoo batho ba renang hodima ba bang kateng ho ba etsa hampe. 

10Ka bona ha ba bolotsana ba patwa, athe ba etsang hantle ba ne ba tloha, ba ya hole 

le nqalo e halalelang, ba ba ba lebalwake ba hae. Hoo le hona ke lefeela. 

11Erekaha kahlolo e ahlolang mesebetsi yohle e kgopo e sa phakise ho etsahala, kahoo 

pelo tsa bana ba batho di ntse di tlala takatso ya ho etsa hampe. 

12Empa leha moetsadibe a etsa hampe ha lekgolo, mme a atelwa ke matsatsi, leha ho 

le jwalo, ke tseba hoba ba tshabang Modimo ho tla dula hantle le bona, e leng ba 

tshabang ho etsa hampe pela sefahleho sa wona. 

13Molotsana yena ho ke ke ha dula hantle le yena, mme a ke ke a atelwa ke matsatsi. 

O tla feta jwaloka leswiti, hobane ha a ka a tshaba ho etsa hampe pela sefahleho sa 

Modimo. 

14Lefeela le leng ke lena le leng teng lefatsheng, ke hobane ho na le ba lokileng ba 

hlahelwang ke moputso o loketseng mesebetsi ya ba bolotsana, mme ba bolotsana ba 

teng ba hlahelwang ke moputso o loketseng mesebetsi ya ba lokileng. Ke boletse hore 

le hoo ke lefeela. 

15Ka ba ka rorisa thabo, ka ho re, ha ho se ka bang molemo ho motho tlasa letsatsi, 

haese ho ja le ho nwa le ho itumela; ke seo a se sietsweng bakeng sa mokgathala wa 

hae wa matsatsi wohle a ho phela ha hae, ao Modimo o mo neileng wona tlasa letsatsi. 

16Eitse ha ke sekeha pelo ya ka hore ke tsebe bohlale, mme ke nahana mesebetsi e 

etswang lefatsheng, ke sa nee mahlo a ka boroko motshehare, leha e le bosiu, 

17ka bona hobane, bakeng sa mesebetsi yohle ya Modimo motho a ka sitwa ho 

utlwisisa mosebetsi le o mong o etswang tlasa letsatsi; leha motho a ka ikgathatsa 

jwang le jwang, hore a batle hoo, a ke ke a ho fumana; esita leha ya bohlale a ka re, o 

a tseba, a ke ke a utlwisisa. 

MOEKLESIA 9 

Ha ya lokileng a hlahelwa ke ho le hong le molotsana, e ka kgona a thabele tse 
monate tseo a di neilweng. 

1Efela ke etse tsena tsohle hloko, mme ka di bea tsohle leseding, tsa hore ba lokileng 

le ba bohlale ba letsohong la Modimo hammoho le mesebetsi ya bona; batho ba ke ke 

ba tseba hoba ba ratwa, kapa ba hloilwe; tsohle di ka etsahala. 

2Tse tshwanang di ntse di hlahela bohle: kotsi e le nngwe e hlahela ya lokileng, le 

molotsana, le ya molemo, le ya hlwekileng, le ya ditshila, le ya hlabang sehlabelo, le 

ya sa hlabeng sehlabelo. Ya molemo o jwaloka moetsadibe; ya hlapaolang le yena o 

jwaloka ya tshabang hlapa. 

3Bobe bona bo ka ho tsohle tse etswang tlasa letsatsi, ke hoba kotsi e le nngwe e 

hlahela bohle; eba pelo tsa bana ba batho di tlala bobe, mme pelo tsa bona di tlala 

bowatla ho pheleng ha bona; kamora moo, ba ikela ho bafu. 

4Na ke mang ya sa fihlelweng ke tseo? Haele ba utlwang, tshepo e ntse e le teng ho 

bona; hobane ntja e utlwang e fetisa tau e shweleng. 

5Ba utlwang bona ba tseba hobane ba ya shwa, empa bafu ha ba tsebe letho leha le le 

leng, mme ba ke ke ba hlola ba nka moputso lefatsheng, hobane lebitso la bona le 

lebetswe. 

6Lerato la bona, le hloyo ya bona, le mohono wa bona, di se di timetse; ba ke ke ba 

hlola ba eba le kabelo ho tsohle tse etswang tlasa letsatsi le ka mohla o le mong. 

7Ha ho le jwalo, eya, o je bohobe ba hao ka thabo, o nwe veine ya hao ka pelo e 

nyakaletseng; etswe Modimo o kgahlisitswe le kgale ke diketso tsa hao. 

8Diaparo tsa hao di nne di be tshweu, ole e se ke ya hlokahala hloohong ya hao. 

9Phela hamonate le mosadi eo o mo ratang, ka ditshiu tsohle tsa bophelo ba hao ba 

lefeela, boo o o neileng bona tlasa letsatsi, ka matsatsi a hao a se makae, etswe e le 

kabelo ya hao bophelong le mokgathaleng wohle wa hao oo o ikgathaditseng ka wona 

tlasa letsatsi. 

10Tsohle tse fihlelwang ke letsoho la hao hore di ka sebetswa, o di etse ka matla a 

hao; hobane nqalong ya bafu moo o yang, ha ho sa le mosebetsi, leha e le morero, 

kapa tsebo, kapa bohlale. 

Bohlale ba e mong bo atisa ho thusa ba bang ho feta kamoo mong a jona a 
ithusang ka jona kateng. — Bowatla bo isa motho ditsietsing tsohle. 

11Ke lemohile, mme ke bone tlasa letsatsi hoba peisong ya lebelo ha a siye ba 

bang kamehla, ntwa hase ya diqhenqha kamehla, bohobe hase jwa ba 

bohlale kamehla, le leruo hase la ba kello kamehla, le ho ratwa hase ha 

batsebi kamehla, empa bohle ba hlahelwa ke nako le sebaka sa ntho tseo. 

12Hobane motho ha a tsebe nako ya hae, jwalokaha a se tsejwe le ke dihlapi tse 

tshwaswang ke letlowa le di bolayang, le ke dinonyana tse pitlwang difing; bana ba 

batho ba ye ba tshwaswe jwaloka tsona nakong ya tlokotsi, ha e ba wela ka sehloho. 

13Hape, ke bone bohlale bo bong tlasa letsatsi, ke bohlale bo boholo ha ke bo tadima: 

14Ke bone motsana o se nang batho ba bangata, ha o ne o futuhelwa ke morena e 

moholo; a o thibella, a o dikadiketsa ka dikantshi tse kgolo; 

15empa teng motho o ne a le teng, wa mofutsana, ya bohlale, ke yena ya pholositseng 

motse ka bohlale ba hae; leha ho le jwalo, motho eo wa mofutsana ha a ka a hopolwa 

ke motho. 

16Ka ba ka re: Bohlale bo molemo ho ena le matla, leha bohlale ba mofutsana bo 

nyediswa, mme mantswe a hae a sa elwe hloko. 

17Mantswe a buwang butle a ba bohlale, ha a mamelwa, a molemo ho ena le 

mehoweletso ya morena ya busang hara mawatla. 

18Bohlale bo molemo ho ena le dihlomo, empa moetsadibe a le mong o senya monono 

o mongata. 

MOEKLESIA 10 

1Dintsintsi tse shweleng di nkgisa le ho bodisa ole ya motlotsi; ho jwalo le bothoto bo 

bonyenyane, bo senya botumo ba ya tumileng ka bohlale le kganya. 

2Pelo ya ya bohlale e letsohong la hae le letona, empa pelo ya lewatla e ho le 

letshehadi; 

3esita leha sethoto se ya ka tsela, se ye se hloke kelello, mme se bolelle bohle hore ke 

dithoto. 

4Ha pelo ya mmusi e ka o halefela, o se ke wa furalla ditulo tsa hao, hobane mosa o ka 

o phemisa phoso e kgolo. 

5Ke bone taba e mpe tlasa letsatsi, ke phoso e yeng e etswe ke mmusi: 

6ke hobane bothoto bo ye bo bewe tulong tse phahameng, mme barui ba ye ba 

dule tulong tse kokobetseng. 

7Ke bone bafo ba palamang, le mahosana a tsamayang ka maoto jwaloka bafo. 

8Ya tjhekang lemena o tla wela ho lona, ya etsang sekgeo lerakong o tla longwa ke 

noha. 

9Ya suthisang majwe o tla pitlwa ke wona; ya rathang patsi o tla tswa kotsi. 

10Ha tshepe e le botswa, e sa leotswe, ya sebetsang ka yona o tshwanetse ho etsa ka 

matla; bohlale bo ka tsosetsa motho masene. 

11Ha noha e loma e eso ho upellwe, ya e upellang ha a sa na thuso. 

12Mantswe a tswang molomong wa ya bohlale a kgahlisa kahohle, empa melomo ea 

lewatla e a le timetsa. 

13Qalo ya mantswe a molomo wa lona ke bothoto, mme qetello ya puo tsa lona ke 

bohlanya bo senyang. 

14Sethoto se atisa mantswe, kanthe ha ho motho ya tsebang se tla hlaha, se tla etsahala 

kamora hae. Ya ka mo senolelang sona ke ha e ka ba mang? 

15Mosebetsi wa mawatla o a a kgathatsa, hobane ha a tsebe le hanyenyane ho kgetha 

tsela e isang motseng. 

16Ho madimabe lefatshe leo morena wa lona e leng ngwana, leo mahosana a lona a 

jang e sa le hosasa! 

17Ho madimatle lefatshe leo morena wa lona e leng mora batho ba kgabane, leo 

mahosana a lona a jang ka nako e tshwanelehang, hore a bone matla, e seng ho tahwa. 

18Difate tse ferileng ntlo di wa ka baka la botswa ba matsholo a e ferileng, mme ntlo e 

nela ka baka la matsoho a tswafang ho sebetsa. 

19Seboka se etsetswa thabo, veine e thabisa ba phelang, ka ditjhelete ho fihlelwa 

tsohle. 

20Se hlapaole morena leha e ka ba mehopolong ya hao, o se ke wa hlapaola morui 

leha o le dikamoreng tsa hao tsa ho robala; hobane manong a lehodimo a ka tshoha a 

jala tse boletsweng, dinonyana tse rurang tsa hasa mantswe a hao. 

MOEKLESIA 11 

Tse lokelang ba batjha. — Tsa motho ha a le makgatheng a ho shwa. 

1Akgela bohobe ba hao hodima metsi, hobane kamora matsatsi a mangata, o tla boela 

o bo bone. 

2Bo arolele batho ba supileng, leha ba ka roba meno e le mmedi, hobane ha o tsebe 

tlokotsi e ka hlahang lefatsheng. 

3Ereha maru a tletse pula, a ye a e tshollele lefatsheng; leha sefate se wela nqa borwa, 

kapa nqa leboya moo se welang teng, ke hona moo se dulang teng. 

4Ya elang moya hloko a ke ke a jala, ya tadimang maru a ke ke a kotula. 

5Jwalokaha o sa tsebe tsela ya moya, leha e le kamoo masapo a bopjwang popelong 

ya mosadi ya emereng kateng, ho jwalo ha o tsebe mosebetsi wa Modimo o etsang 

tsohle. 

6Jala peo ya hao e sa le hosasa, matsoho a hao o se ke o a a neela sebaka mantsiboya; 

hobane ha o tsebe hoba ho tla mela ntho efe, kapa ena, kapa eno, kapa ha ekaba di tla 

mela hantle tse pedi. 

7Kannete lesedi le monate, mme, mahlo a rata ho bona letsatsi; 

8leha ho le jwalo, le hoja motho a ka phela ka dilemo tse ngata, a thaba ka tsona 

kaofela, a mpe a hopole le tshiu tsa lefifi, etswe di tla ba ngata. Tsohle tse tla hlaha ke 

lefeela. 

9Mohlankana, thabela botjha ba hao, mme pelo ya hao e ke e o nyakalatse matsatsing 

a botjha ba hao, o tsamaye ka dithato tsa pelo ya hao le ka tjhadimo ya mahlo a hao; 

10leha ho le jwalo, o nne o tsebe hoba Modimo o tla o ahlola ka tseo tsohle. Suthisa 

maswabi pela pelo ya hao, o bee bolotsana hole le mmele wa hao; hobane bongwana 

le botjha ke lefeela! 

MOEKLESIA 12 

1O mpe o hopole Mmopi wa hao matsatsing a botjha ba hao, ho eso ho tle ditshiu tsa 

tlokotsi, ho eso ho fihle le dilemo tseo ka tsona o tla re: Ha ke sa kgahliswa ke tsona; 

2ho eso ho fifale letsatsi le lesedi, kgwedi le dinaledi; le maru a eso ho latele pula; 

3ho eso ho tle tsatsi leo balebedi ba ntlo ba tla thothomela, le banna ba dinatla ba tla 

kobama, le basadi ba silang ba tla ema, ka ho re, palo ya bona e fokotsehile, 

le basadi ba tadimang ka difensetere ba tla fifatswa, 

4le mamati a menyako a tla kwalwa ka nqa kantle; mohla modumo wa lelwala o tla 

fokola, mohla ho tla tsohuwa ha ho lla dinonyana, mohla ho tla kgathala dikgeleke 

kaofela; 

5mohla batho ba tla tshaba ho ya dinqalong tse phahameng, mme ho tla tsamauwa 

ditseleng ka ho tshoha; mohla amanda e tla palesa, le tshitwe e tla kgathatsa, le dijo di 

tla kgobohela motho, hobane o se a ikela tlung ya hae e sa feleng, mme balli ba 

potoloha lepatlelong; 

6mohala wa silefera o eso ho khaolwe, lampi ya kgauta e eso ho shwe, nkgo e eso ho 

thuhwe mohloding, lebidi le eso ho pshatlelwe sedibeng, 

7lerole le eso ho kgutlele leroleng, moo le tswileng teng, moya o eso ho kgutlele ho 

Modimo o neng o o nee. 

8Lefeela la mafeela, ho bolela Mmoledi, tsohle ke lefeela! 

Kakaretso ya ditaba. 

9Mmoledi o ne a le bohlale. A boela a ruta setjhaba ho hlalefa, a botsisisa, a batlisisa, 

a lokisa dipuo tsa maele tse ngata. 

10Mmoledi o nnile a phehella ho fihlela dipapiso tse kgahlehang, mme tse ngodilweng 

ka ho loka ke taba tsa nnete. 

11Mantswe a ba bohlale a jwaloka ditsenene, maele a bokeletsweng a jwaloka 

dipekere tse kgokgothetsweng; ke a filweng ke modisa a le mong. 

12Oho mora ka, elellwa, etswe dibuka tse ngata tse etswang di sa fele, mme ho ithuta 

ka ho tlodisa ho kgathatsa mmele. 

13Bofello ba taba tseo kaofela ke jona: Tshaba Modimo, o boloke ditaelo tsa wona, 

hobane, ke yona tshwanelo yohle ya motho; 

14hobane Modimo o sa tla isa mesebetsi yohle kahlolong, le tse patilweng kaofela, 

leha e le tse ntle, leha e le tse mpe. 

SEFELA SA SALOMONE 

SEFELA SA SALOMONE 1 

1Sefela sa difela, sa Salomone. 

2Ake a nkake ka kako tsa molomo wa hae! hobane lerato la hao le monate ho ena le 

veine. 

3Menkwane ya hao e nkga hamonate; lebitso la hao eka setlolo se qhatseditsweng; 

barwetsana ba o rata ke hona. 

4O nkgule, mme re tla phalla kamora hao. Morena o ntlisitse dikamoreng tsa hae. Re 

tla thaba, re nyakallele wena, re rorise lerato la hao le fetisang veine. Ba o rata ka 

lerato la nnete. 

5Baradi ba Jerusalema, ke motshwana, empa ke motle jwaloka ditente tsa Kedare, 

jwaloka dilepello tsa tente ya Salomone. 

6Le se ke la ntadima ha ke le motshwana, hobane ke tjhele ke letsatsi; bara ba mmè, 

ha ba nkgalefetse, ba mpeile ho disa merara, mme merara e leng ya me ka sebele ha 

ke a e disa. 

7Wena ya ratwang ke moya wa me, mpolelle moo o disang, moo o bothisang mohlape 

wa hao motshehare; hobane nka tshwana keng le mosadi ya lelerang hara mehlape ya 

dithaka tsa hao? 

8Ha o sa tsebe, wena e motle hara basadi, o latele mehlala ya dinku, o fudise 

dipotsanyane tsa hao pela maphephe a badisa. — 

9Thatohatsi ya ka, ke o tshwantsha le semathi sa dipere tsa makoloi a Faro. 

10Marama a hao a matle dipakeng tsa meqhaka, le molala wa hao dipakeng tsa 

masihla. 

11Ke tla o etsetsa meqhaka ya kgauta e homilweng ka mahlo a silefera. 

12Morena ha a ntse a dutse tafoleng, nareda ya me e ntse e ntsha monko wa yona. 

13Moratuwa wa me o ho nna jwaloka letlenyana la mirra le hoketsweng sefubeng sa 

me. 

14Moratuwa wa me o ho nna jwaloka lesihla la kiprese merareng ya Ene-Gedi. 

15Bona, o motle, thatohatsi ya ka, o motle; mahlo a hao eka a leebakgorwana. 

16Moratuwa wa me, bona, o motle, o a rateha; tao tsa rona ke botala. 

17Difero tsa ntlo ya rona ke dikedare, mme maballo a rona ke dikiprese. 

SEFELA SA SALOMONE 2 

1Ke rose ya Sarone, ke mohaladitwe wa diphula. 

2Kamoo mohaladitwe o leng kateng hara meutlwa, thatohatsi ya ka o jwalo hara 

barwetsana. 

3Kamoo sefate sa apole se leng kateng hara difate tsa moru, moratuwa wa me o jwalo 

hara bahlankana; thato ya me ke ho dula moriting wa hae, tholwana ya hae e monate 

mahalapeng a me. 

4O nkentse ka tlung e kwellang veine, folaga ya hae ho nna ke lerato. 

5Le ntiise ka maqebekwane a tholwana tsa morara, le ntlhasimolle ka diapole, hobane 

ke idibana ke lerato. 

6Tsoho la hae le letshehadi le be katlasa hlooho ya me, a nkope ka le letona! 

7Baradi ba Jerusalema, ke le antsha ka ditshephe le ka dikgama tsa naha, ke re, le se 

ke la phaphamisa leha e le ho tsosa thatohatsi ya ka, ha a eso ho ithatele. — 

8Ke lentswe la moratuwa wa me! Bona, o a tla, o haola ka ho tlola le ka ho tlolaka 

hodima dithaba le maralla. 

9Moratuwa wa me o lekisa tshephe, leha e le namane ya kgama; ke yane, o eme 

kamora lehora la heso, o tadima ka sefensetere, o nyarela ka dipaka tsa dithupa tse 

haheleditseng. 

10Moratuwa wa me o a bua, o re ho nna: Tsoha, thatohatsi ya ka e ntle, tloha mona, o 

tle! 

11Hobane bona, mariha a fetile, dipula di kgaoditse, di ile; 

12dipalesa di se di hlaha fatshe; ke nako ya melodi ya dinonyana, lentswe la 

leebakgorwana le se le utlwahala naheng ya rona. 

13Sefate sa feiye se se se bonahatsa ditholwana tse tala tsa sona, merara e thuntseng e 

arubetsa ka monko o monate wa tsona. Raoha, thatohatsi e ntle ya ka, tloha mona, o 

tle! 

14Leebana la ka, le ikaheletseng mafarung a mafika le mahaheng a dilomo, o 

mpontshe sefahleho sa hao, o nkutlwise lentswe la hao; etswe lentswe la hao le le 

monate, mme sefahleho sa hao se le setle. 

15Le re tsomeleng diphokojwe le diphokojwana tsa tsona tse senyang masimo a 

merara, hobane merara ya rona e thuntse. 

16Moratuwa wa me ke wa me, mme nna ke wa hae; o fudisa mohlape wa hae hara 

mehaladitwe. 

17Ha ho ntse ho lebeletswe ho phola ha letsatsi le paleho ya meriti, kgutla! Wena, 

moratuwa wa me, o nne o lekise tshephe ka lebelo, leha e le namane ya kgama ka ho 

haola ka dithaba tse re arohantseng! 

SEFELA SA SALOMONE 3 

1Bosiu ha ke le ditaong tsa me, ke batlile ya ratwang ke moya wa me; ka mmatla, 

empa ka mo hloka. 

2Ka re: Jwale, ke tla tsoha, ke ye ho mmatla kahohle motseng, diterateng le 

mapatlelong ke batle ya ratwang ke moya wa me. Ka mmatla, mme ha ke a ka ka mo 

fumana! 

3Ka kgahlana le dibohodi tse potapotang motseng, ka re: Na ha le a ka la bona ya 

ratwang ke moya wa me na? 

4Ke sa tswa ba feta, hang ka fumana ya ratwang ke moya wa me. Ka mo tshwara, 

mme ha ke a ka ka mo lesa, ke eso ho mo ise ka tlung ya mme, ka kamoreng ya ya 

nkemotseng. 

5Baradi ba Jerusalema, ke le antsha ka ditshephe le ka dikgama tsa naha, ke re, le se 

ke la phaphamisa leha e le ho tsosa thatohatsi ya ka, ha a eso ho ithatele! — 

6Ke mang elwa ya nyolohang feelleng jwaloka ditopallo tsa mosi, ya arubeditsweng 

ka mirra le dibano le mearubetso yohle ya bahwebi? 

7Bonang, ditao tseo ke tsa Salomone: di felehetswa ke bahale ba mashome a 

tsheletseng, ba kgethilweng hara dikwankwetla tsa Iseraele. 

8Ke ba tshwereng sabole kaofela, ke dinatla ntweng; e mong le e mong o na le sabole 

ya hae lethekeng la hae, ka baka la matsoso a bosiu. 

9Morena Salomone o iketseditse ditao ka difate tsa Lebanone. 

10A etsa ditshiya tsa tsona ka silefera, le mokokotlo wa tsona ka kgauta; sedulo e le sa 

purepera, mme se adilwe kahare ka masela a homilweng ka lerato ke baradi ba 

Jerusalema. 

11Tswang, lona baradi ba Sione, le bone, mme le bohe morena Salomone ka moqhaka 

oo mmae a neng a mo rwese wona mohla lenyalo la hae, ka letsatsi la thabo ya pelo ya 

hae. 

SEFELA SA SALOMONE 4 

1Bona, o motle, thatohatsi ya ka! bona, o motle! Mahlo a hao eka a leebakgorwana 

kamora lesira la hao; moriri wa hao o jwaloka mohlape wa dipodi tse fulang meepeng 

ya thaba ya Gileade. 

2Meno a hao a jwaloka mohlape wa dinku tse kutilweng, tse tswang ho hlatsuwa; 

kaofela ha tsona di tswetse mafahla, ha ho e nngwe ho tsona e nyopileng. 

3Melomo ya hao eka tshwele ya karmine; molomo wa hao o a kgahleha; marama a 

hao eka dipatsolo tse pedi tsa kharanata kamora lesira la hao. 

4Molala wa hao o jwaloka tora ya Davida e haheletsweng polokelo ya dibetsa; dithebe 

tse sekete di fanyehilwe teng, thebe tsohle tsa diqhenqha. 

5Matswele a hao eka mafahlana a tshephe, a fulanga hara mehaladitwe. 

6Ha ho ntse ho lebeletswe ho phola ha letsatsi le paleho ya meriti, ke tla ya thabeng ya 

mirra le thoteng ya dibano. 

7Thatohatsi ya ka, botle ba hao bo phethehile, ha ho sekodi ho wena. 

8Molebeletswa wa ka, tloha Lebanone le nna, o eme, o tadime o le hlorong ya Amana, 

hlorong ya Senire le Hermone, matsabeng a ditau, dithabeng tsa mangau! 

9O hapile pelo ya ka, ngwaneso, molebeletswa wa ka, o hapile pelo ya ka ka tjhadimo 

e le nngwe ya mahlo a hao, ka serwalo se le seng sa molala wa hao. 

10Kgahliso e kakang leratong la hao, ngwaneso, molebeletswa wa ka! Lerato la hao le 

monate ho fetisa veine hakakang; monko wa menkwane ya hao o fetisa wa menkwane 

e meng kaofela. 

11Melomo ya hao, molebeletswa wa ka, e rotha dinotshi; dinotshi le lebese di katlasa 

leleme la hao; monko wa diaparo tsa hao eka monko wa Lebanone. 

12Ngwaneso, molebeletswa wa ka, o tshimo e haheleditsweng, sediba se 

sireleditsweng, le mohlodi o tiisitsweng. 

13Mahlomela a hao ke tshimo ya difate tsa kharanata tse ditholwana tse monate, le 

dikiprese le dinareda. 

14Ke nareda le saforane, le kalamuse le sinnamone, le difate tsohle tse tswang 

menkwane, mirra le alwe, le tse fetisang tsohle hara dinonetso. 

15O mohlodi wa dirapa, sediba se metsi a kwellang, melapo e phallang e tswang 

Lebanone. 

16Moya wa leboya, tsoha; tloo le wena, moya wa borwa, o fokele serapeng sa me; 

dinonetso tsa sona di ntshe monko wa tsona! Moratuwa wa me a ke a kene serapeng 

sa hae, a latswe ditholwana tse monate tsa sona. 

SEFELA SA SALOMONE 5 

1Ke tlile serapeng sa ka, ngwaneso, molebeletswa wa ka, ke ikgoletse mirra ya ka le 

nonetso ya ka, ka ja kgekge ya dinotshi tsa ka, ka nwa veine ya ka le lebese la ka ... 

Oho metswalle, jang, le nwe, le tahwe lerato. 

2Ke ne ke robetse, empa pelo ya me e ne e fadimeha ... Ke lentswe la moratuwa wa 

me! o a kokota: Mpulele, ngwaneso, thatohatsi ya ka, leebakgorwana la ka, mohlweki 

wa ka! Hobane hlooho ya ka e tletse phoka, thitsane ya ka e kolobile ke marothodi a 

bosiu. 

3Ke hlobotse kobo ya ka; ke tla e apara jwang? ke hlatswitse maoto a ka; ke tla a 

silafatsa jwang? 

4Moratuwa wa me a kenya letsoho la hae ka lesobeng la monyako, mme pelo ya me 

ya mo opela. 

5Ka tsoha ho bulela moratuwa wa me, mme matsoho a me a ne a rotha mirra, le 

menwana ya me e ne e rotha mirra e kwellang ditshepeng tsa senotlolo. 

6Ka bulela moratuwa wa me, empa moratuwa wa me o ne a se a tlohile, a ile; moya 

wa me o ne o idibana ha a bua le nna; ka mmatla, mme ha ke a ka ka mmona; ka 

mmitsa, mme ha a ka a araba. 

7Ka fumanwa ke dibohodi tse potapotang motseng; tsa nkotla tsa nthoba; ba lebelang 

marako ba nkamoha lesira la me. 

8Baradi ba Jerusalema, ke a le antsha, ke re: Ha le bona moratuwa wa me, na le tla 

reng ho yena? ... Le re: Ke bohloko ke lerato. 

9Moratuwa wa hao o na le eng eo a fetang moratuwa e mong ka yona, wena e motle 

hara basadi? Moratuwa wa hao o na le eng eo a fetang moratuwa e mong ka yona, ha 

o re antsha hakalo? 

10Moratuwa wa me o mosweu, o bile o mofubedu; o kgetheha mahareng a ba dikete 

tse leshome; 

11hlooho ya hae ke kgauta e tshekehileng, thitsane e forehileng ya hae e tshwana 

jwaloka lepheo la mokgwabane; 

12mahlo a hae a jwaloka a maebakgorwana pela melatswana, a hlatswehileng ka 

lebese, a dutseng naleng. 

13Marama a hae a jwaloka tema ya dinonetso le leifo la ditlama tse monko o monate; 

melomo ya hae ke mehaladitwe e rothanga mirra e kwellang; matsoho a hae ke 

moholoko ya kgauta e rokelletsweng dikrisolithe; 

14sefuba sa hae ke mosebetsi wa manaka a tlou a homilweng ka disafire; maoto a hae 

ke ditshiya tsa maramore tse tshetlamisitsweng dihlomellong tsa kgauta; 

15ponahalo ya hae e ka ya Lebanone, e kgethehile jwaloka ya dikedare. Lentswe la 

hae le monate haholo, mme botho ba hae kaofela ke bo kgahlisang. 

16Moratuwa wa me o jwalo, mokgotsi wa me o jwalo, lona baradi ba Jerusalema! 

SEFELA SA SALOMONE 6 

1Moratuwa wa hao o ile kae, wena e motle hara basadi? Mokgotsi wa hao o lebile 

kae? Re tla mmatla le wena. 

2Moratuwa wa me o theohetse serapeng sa hae, pela ditema tsa dinonetso, ho fudisa 

hara difate le ho kga mehaladitwe. 

3Ke wa moratuwa wa me, mme moratuwa wa me, yena, ke wa me, o fudisa hara 

mehaladitwe. — 

4Thatohatsi ya ka, o motle jwaloka Thirtsa, o lakatseha jwaloka Jerusalema; le teng o 

tshabeha jwaloka makgotla a hlometseng tlasa difolaga tsa wona. 

5Faposa mahlo a hao ho nna, etswe a mpherekanya. Thitsane ya hao eka mohlape wa 

dipodi tse fulang meepeng ya Gileade. 

6Meno a hao a jwaloka mohlape wa dinku tse tswang ho hlatsuwa; kaofela ha tsona di 

tswetse mafahla, ha ho e nngwe ho tsona e nyopileng. 

7Marama a hao eka dipatsolo tsa kharanata kamora lesira la hao ... 

8Mafumahadi a borena a teng moo a mashome a tsheletseng, a nang le direthe tse 

mashome a robileng meno e le mmedi, le barwetsana ba sa balweng. 

9Empa leebanakgorwana la ka, mohlweki wa ka, o mong feela; ke ngwana ya nnotshi 

ho mmae, moratuwa wa ya mo tswetseng. Barwetsana ba mmone, mme ba re, o 

lehlohonolo; mafumahadi le direthe ba mo rorisa. 

10Elwa ke mang ya hlahang jwaloka mafube, e motle jwaloka kgwedi, ya hlwekileng 

jwaloka letsatsi, ya tshabehang jwaloka makgotla a hlometseng tlasa difolaga tsa 

wona? 

11Ke theohetse serapeng sa difate tsa diperekisi, ho lekola botala bo botjha ba phula, 

ho bona merara ha e se e fina masihla, le kharanata ha e se e thunya. 

12Ha ke a ka ka tseba hobane moya wa me o nkisitse pela makoloi a setjhaba sa 

mahosana. 

13Kgutla, kgutla, Sulamithe; kgutla, kgutla, re tle re o tadime. — Na le tadimelang 

Sulamithe jwalokaha eka e le diema tse pedi tsa mohobelo. 

SEFELA SA SALOMONE 7 

1Moradi wa morena, maoto a hao a matle hakakang dirwalong tsa wona! Dithopola 

tsa dinoka tsa hao di jwaloka mekgabo e sebeditsweng ke moetsi wa sebele; 

2theka la hao ke mohope o holokaneng, o tletseng veine e tswakilweng; sefuba sa hao 

se jwaloka setha sa mabele se dikilweng ke mehaladitwe. 

3Matswele a hao a mabedi eka mafahlana a mabedi a tshephe; 

4molala wa hao eka tora e sebeditsweng ka dinaka tsa tlou; mahlo a hao a jwaloka 

matsha a Heshbone, monyakong wa Bathe-Rabbime; nko ya hao e jwaloka tora ya 

Lebanone e lebileng nqa Damaseka; 

5hlooho ya hao e phahamile, e tshwana le Karmele, mme thitsane ya hao eka purepera 

ya borena mahareng a letlowanyana le e tlamileng. 

6Thatohatsi ya ka, o motle hakakang, o rateha hakakang ka dikgahliso tsa hao! 

7Boemo ba hao eka ba sefate sa palema, matswele a hao eka masihla a sona. 

8Ka re: Ke tla hlwella hlorong ya sefate sa palema, ke itshwarelle ka makala a sona a 

lepeletseng. Matswele a hao a ke a be jwaloka masihla a morara, monko wa 

phefumoloho ya hao o be jwaloka wa apole; 

9molomo wa hao o be jwaloka veine e monate e phallelang ho moratuwa wa ka, e 

buisang melomo ya ba robetseng. 

10Nna ke wa moratuwa wa me, lerato la hae le lebile ho nna. 

11Tloo, moratuwa wa me, a re ye masimong, re dule metsaneng. 

12Meso ha e etla, re tla ya dirapeng tsa merara, re be re bone ha merara e mela, ha e se 

e fina masihla a yona, ha difate tsa kharanata di thuntse; teng ke tla o bontsha lerato la 

me. 

13Diduda di se di utlwahatsa monko wa tsona; pela monyako wa heso ditholwana 

tsohle tse ratwang di teng, tsa jwale le tsa pele. Moratuwa wa me, ke o boloketse 

tsona. 

SEFELA SA SALOMONE 8 

1Hola o ho nna jwaleka kgaitsedi ya me, ya antseng letswele la mme, nka be ke ya o 

kgahlanyetsa kantle, ka o aka, ke sa nyatsuwe. 

2Nka be ke o nka, ka o isa tlung ya mme, mme o ka be o nthuta, mme nka be ke o fa o 

enwa veine e tswakilweng, metsi a dikharanata tsa me. 

3Le tsoho la hae le letshehadi le be katlasa hlooho ya me, mme a nkope ka le letona! 

4Lona baradi ba Jerusalema, ke a le antsha hore le se ke la tsosa, le se ke la 

phaphamisa thatohatsi ya ka, a eso ho ithatele. — 

5Elwa ke mang ya nyolohang feelleng, ya ikokotlelang ka moratuwa wa hae? Ke o 

phaphamisitse katlasa sefate sa apole, moo mmao a o tswetseng, moo ya o belehileng 

a o hlahiseditseng leseding. 

6O mpee jwaloka tiiso pelong ya hao, jwaloka tiiso seatleng sa hao! Hobane lerato le 

matla jwaloka lefu, poulelo e thata jwaloka nqalo ya bafu; malakabe a lona ke 

malakabe a mollo, ke kgabo ya Jehova. 

7Metsi a mangata a ke ke a tima lerato, leha e le dinoka di ke ke tsa le qwedisa. Leha e 

mong a ka ntsha letlotlo la ntlo ya hae kaofela bakeng sa ho ithekela lerato leo, a ka 

nyatsuwa. — 

8Re na le kgaitsedi e monyenyane ya esong ho be le matswele; re tla etsang ka 

kgaitsedi ya rona, mohla a hopolwang? 

9Ekare ha e ka ba lerako, re tla rwesa qhobosheane ya lona silefera; ekare ha e le 

monyako, re tla o kwala ka mamati a dikedare. 

10Nna, ke tla ba lerako, matswele a me a tla ba jwaloka ditora; ka baka leo, mahlong a 

hae ke tla ba jwaloka ya fumaneng kgotso. 

11Salomone o ruile serapa sa merara Baale-Hamone; o laeletse balemi merara; o itse, 

e mong le e mong a lefe ka dishekele tse sekete, bakeng sa ditholwana tsa yona. 

12Merara ya me a pela me. Dishekele tse sekete di ye ho wena, Salomone, mme 

makgolo a mabedi e be a ba lebelang ditholwana tsa yona. 

13Wena, moahi wa dirapa, thaka tsa ka di ela lentswe la hao hloko; o nkutlwise lona! 

14Moratuwa wa me, baleha, o lekise tshephe, leha e le namane ya kgama, dithabeng 

tsa menkwane! 

ESAIA 

ESAIA 1 

Ho kgalemelwa setjhaba le baholo ba sona. 

1Tshenolo ya Esaia, mora Amotse, eo a e senoletsweng hodima Juda le Jerusalema, 

mehleng ya Osiase, le ya Jothame, le ya Akase, le ya Esekiase, marena a Juda: 

2Mahodimo, mamelang! wena, lefatshe, sekeha tsebe; hobane Jehova o a bua; o re: Ke 

fepile bana, ke ba hodisitse, empa ba ikgantsheditse nna. 

3Kgomo e tseba ya e ruileng, esele e tseba lesaka la monga yona: Iseraeleyena ha a na 

tsebo, setjhaba sa ka ha se na temoho. 

4Jo! Setjhaba sa badibe, mofuta o ipelesitseng makgopo, lesika le bolotsana, bana ba 

bodileng! Ba furaletse Jehova, ba nyefotse Mohalaledi wa Iseraele, ba kgutletse 

morao. 

5Le ya nne le otlwe ho isa kae, haele moo le ntse le eketsa ho ikgantsha? Hlooho 

yohle e bohloko, pelo yohle e a kula. 

6Ho tloha bohatong ba leoto, ho isa hara hlooho, ha ho moo ho pholohileng; ke 

maqeba feela, matetetso le diso tse phephethang boladu, tse esong ho phunngwe le ho 

tlamellwa, mme ha di eso ho thojwe ka ole. 

7Lefatshe la lona ke nahathothe, metse ya lona e tjhesitswe ka mollo, baditjhaba ba 

jesa masimo a lona mahlong a lona; tshenyo eo e jwaloka ya naha e sentsweng ke 

dira. 

8Moradi wa Sione o siilwe jwaloka lephephe tshimong ya merara, jwaloka 

motlotlwane tshimong ya mahapu, le jwaloka motse o dikeditsweng ka sera. 

9Hojane Jehova wa makgotla a sa ka a re bolokela masala a phonyohileng, re ka be re 

entswe jwaloka Sodoma, re ka be re tshwana le Gomorra. 

10Marena a Sodoma, utlwang lentswe la Jehova, le sekehele molao wa Modimo wa 

rona ditsebe, lona tjhaba sa Gomorra! 

11Ke etsang ka mahlabelo a lona a mangatangata, ho botsa Jehova? Ke kgathetse ke 

ditjheso tsa dipheleu le ke mafura a manamane a nonneng; ha ke kgahliswe ke madi a 

dikgomo, le a dinku, le a diphooko. 

12Mohla le itlhahisang pela ka, ke mang ya kopileng ho lona hore le tle ho hatakela 

mabala a ka ka maoto? 

13Le se ke la hlola le ntlisetsa mahlabelo a lefeela; dibano tsa lona ke manyala ho nna, 

le mekete ya dikgwedi tse thwasang, le ya Disabatha, le ya dipitso tsa ho phutheha; 

diphutheho tsa lona tse mahlonoko tse hlokang borapedi di a nkgathatsa. 

14Moya wa ka o hloile mekete ya lona ya dikgwedi tse thwasang, le ya diphutheho tse 

mahlonoko; ke tshwenyo ho nna, ke kgathetse ke ho iphapanya le yona. 

15Leha le ka otlollela matsoho ho nna, ke tla lebisa mahlo a ka hosele; leha le ka atisa 

dithapelo tsa lona, nke ke ka di mamela: matsoho a lona a tletse madi. 

16Itlhatsweng, le itlhwekise; tlosang bolotsana ba diketso tsa lona pela mahlo a ka, 

lesang ho etsa hampe; 

17ithuteng ho etsa hantle; le batlisise ho lokileng, le sireletse motshwenyehi, le 

lokisetse dikgutsana, le emele nyewe ya mohlolohadi; 

18mme le tle, re lokise ditaba, ho bolela Jehova. Leha dibe tsa lona di ka ba kgubedu 

jwaloka krimsone, di tla sweufala jwaloka lehlwa; leha di ka ba kgubedu jwaloka 

sekarelata, di tla ba tshweu jwaloka boya ba nku. 

19Ha le rata ho utlwa, le tla ja monono wa lefatshe; 

20empa ha le ikganela, le ikgantsha, le tla jewa ke lerumo; hobane molomo wa Jehova 

o boletse. 

21Na motse o tshepehileng o fetohile jwang seotswa? O ne o tletse toka, ho loka ho ne 

ho ahile ho wona, empa jwale o tletse babolai. 

22Silefera ya hao e fetohile manya, veine ya hao e tswakilwe le metsi. 

23Marena a hao a ikganetse, a ikentse balekane ba mashodu; e mong le e mong o rata 

ho nyehellwa, ba mathela meputso; ha ba sa ahlolela dikgutsana, nyewe ya 

mohlolohadi ha e fihle pela bona. 

24Ka baka leo, Morena, Jehova wa makgotla, Ya matla wa Iseraele, o re: Aha! ke tla 

itshedisa kotsing ya ba ntwantshang, ke itefetse ho dira tsa ka; 

25ke tla isa letsoho la ka hodima hao, ke be ke hlatswe ditshila tsa hao ka logo, ke 

tlose manya a hao kaofela. 

26Ke tla boela ke o tlisetse baahlodi ba kang ba pele, le baeletsi ba jwaloka ba ho qala; 

o ntoo bitswa motse wa ho loka, motse o tshepehang. 

27Sione o tla lopollwa ka kahlolo, ba kgutlelang teng ba lopollwe ka ho loka. 

28Empa bahanyetsi le baetsadibe ba tla thuhwa hammoho, ba kwenehetseng Jehova ba 

ya timela. 

29Hobane le tla hlajwa ke dihlong ka baka la difate tsa dieike tseo le di thabelang, le 

tla nne le swabe ka baka la dirapa tsa difate tseo le kgahliswang ke tsona. 

30Mohlang oo, le tla ba jwaloka sefate sa eike seo mahlaku a sona a hlohlorehileng, le 

jwaloka tshimo e se nang metsi. 

31Morui o tla fetoha twala, mosebetsi wa hae e be hlase ya mollo, ba tla tjha 

hammoho, ya ba timang o tla hlokahala. 

ESAIA 2 

Dikotlo le dipallo. 

1Taba eo Esaia, mora Amotse, a e senoletsweng bakeng sa Juda le Jerusalema: 

2Ho tla etsahala mehleng ya bofelo, hoba thaba ya ntlo ya Jehova e tla bewa hlorong 

ya dithaba, e okamele maralla, mme ditjhaba kaofela di tla phallela teng. 

3Ditjhaba tse ngata di tla ya, di re: Tloong, re nyoloheleng thabeng ya Jehova, ka 

tlung ya Modimo wa Jakobo, o tle o re rute mekgwa ya wona, re tsamaye ditseleng tsa 

wona; hobane molao o tla tswa Sione, lentswe la Jehova le tswe Jerusalema. 

4Jehova o tla ahlolela ditjhaba, a laye mefuta e mengata, mme ba tla tea diphehla tsa 

bona tsa ntwa mehoma, le marumo a bona ba a tee disekele; setjhaba se seng ha se sa 

tla hlola se futuhela setjhaba se seng ka lerumo, ha ba sa tla hlola ba ithuta ho lwana. 

5Tloong, ba ntlo ya Jakobo, a re tsamayeng leseding la Jehova! 

6Efela o furaletse tjhaba sa hao, e leng ntlo ya Jakobo, hobane se tletse mekgwa ya ba 

Botjhabela; ke dinohe jwaloka Bafilesta, ba neelana matsoho le bana ba baditjhaba. 

7Lefatshe la bona le tletse silefera le kgauta, maruo a bona ha a balwe; naha ya bona e 

tletse dipere, makoloi a bona ha a na moo a fellang. 

8Lefatshe la bona le tletse ditshwantsho, ba kgumama pela mesebetsi ya matsoho a 

bona, e sebeditsweng ka menwana ya bona. 

9Bao e leng batho feela ba tla kokobetswa, le bona baholo ba nyenyefatswe; o ke ke 

wa ba tshwarela. 

10Kena lefarung la lefika, o ipate leroleng, ka baka la botshabeho ba Jehova, le la 

kganya ya boholo ba hae. 

11Mahlo a ikgantshang a batho a tla kokobetswa, boikgohomoso jwa ba baholo bo 

nyenyefatswe; ka letsatsi leo ho tla hodiswa Jehova a nnotshi. 

12Hobane letsatsi le teng leo Jehova wa makgotla a le behetseng baikgantshi le 

baikgohomosi bohle, le bohle ba ikakasang hore ba tle ba kokobetswe. 

13Le behetswe ho kokobetsa dikedare kaofela tsa Lebanone tse telele kaofela, tse 

phahameng, le dieike tsohle tsa Bashane, 

14le dithaba tsohle tse telele, le maralla wohle a phahameng, 

15le ditora tsohle tse telele, le marako wohle a thata; 

16le dikepe tsohle tsa Tarshishe, le mesebetsi yohle e kgahlisang mahlo. 

17Boikgantsho ba batho bo tla fela, boikgohomoso jwa ba baholo bo kokobetswe; ka 

letsatsi leo ho tla hodiswa Jehova a nnotshi. 

18Ditshwantsho di tla fella ruri; 

19batho ba tla balehela mafarung a mafika le mesimeng ya lefatshe, ho sutha pela 

botshabeho ba Jehova le pela kganya ya boholo ba hae, mohla a emang ho 

thothometsa lefatshe. 

20Mohlang oo, motho o tla lahlela dikgwi ti le bommankgane ditshwantsho tsa hae tsa 

silefera le tsa kgauta, tseo a neng a iketsetsa tsona hore a di kgumamele; 

21a tle a tshabele dikoting tsa mafika le mafarung a mafika ho sutha pela botshabeho 

ba Jehova le pela kganya ya boholo ba hae, mohla a emang ho thothometsa lefatshe. 

22Ha ho le jwalo, lesang ho tshepa motho, eo phefumoloho ya hae e leng masobeng a 

dinko tsa hae; na a ka thusang? 

ESAIA 3 

1Hobane, bonang, Morena, Jehova wa makgotla, o ya tlosa Jerusalema le Juda matla 

le kotlo yohle, kotlo yohle ya bohobe, le kotlo yohle ya metsi; 

2monna ya matla le ya bohale ntweng, maohlodi le moporofeta, senohe le kgosana; 

3le balaodi ba makgotla le batshepehi, le baeletsi, le ba masene mesebetsing, le 

baupelli ba bohlale. 

4Ke tla ba nea bahlankana ho ba marena a bona, bana ba ba buse. 

5Mme batho ba tla jana, e mong le e mong a jewe ke wa habo; mohlankana o tla 

tsohela motho ya hodileng matla, le ya nyatsehang a tsohele ya hlomphehang matla. 

6Motho o tla tshwara ngwanabo ka tlung ya ntatae, a re ho yena: O na le kobo, tloo, o 

be morena wa rona, tshenyeho ena e bonwe ke wena. 

7Empa eo o tla fetola ka letsatsi leo, a re: Nke ke ka tseba ho alafa taba eo; hobane ha 

ho bohobe, leha e le kobo ka tlung ya ka; le se ke la mpea mmusi wa setjhaba. 

8Hobane Jerusalema o a thekesela, Juda o a wa, hobane maleme a bona le diketso tsa 

bona di lwantsha Jehova, ho halefisa mahlo a kganyang a hae. 

9Tjhadimo ya difahleho tsa bona e a ba tswa, ba tumisitse dibe tsa bona jwaloka 

Sodoma, ha ba ka ba di pata; ho madimabe meya ya bona, hobane ke bona ba 

ipatletseng kotsi. 

10Ereng: Ba lokileng ba tla ba lehlohonolo, hobane ba tla ja ditholwana tsa diketso tsa 

bona. 

11Ho madimabe molotsana, o dutse hampe; hobane o tla newa moputso wa mesebetsi 

ya matsoho a hae. 

12Haele setjhaba sa ka, se hatakelwa ke bana, basadi ba se busa. A setjhaba sa ka! 

batsamaisi ba hao ba o kgelosa, ba senya tsela eo o tsamayang ka yona. 

13Jehova o itlhahisa ho tseka, o ema ho ahlola ditjhaba. 

14Jehova o biletsa baholo ba setjhaba sa hae le marena a sona tsekong, o re: Le jele 

tshimo ya merara, mme kgapo eo le e amohileng bafumanehi e matlung a lona. 

15Le reng ha le hlorisa setjhaba sa ka, leha le pitla difahleho tsa basenyehi? ho botsa 

Morena, Jehova wa makgotla. 

16Jehova o boletse, a re: Erekaha baradi ba Sione ba ikgantsha, ba tsamaya ka melala 

e sataletseng, le mahlo a nyemotsang, ba nantsha maoto, ba rwarwaetsa ka mekgabo 

ya maoto, 

17ka baka leo, Morena o tla hlotha mangetse a dihlooho tsa baradi ba Sione, a di 

etse mafatla, Jehova a apole dihlong tsa bona. 

18Mohlang oo, Morena o tla tlosa ditsela tse maqaqailaneng, le meqhaka, le 

maphaketsana, 

19le masale a mmofa, le mefitshana, le masira a kase, 

20le mefapahlooho, le merutlwana, le dinyepa, le dikooma tsa ditlolo, le dithatho, 

21le masale a menwana, le mekadi e lepeletseng dinkong, 

22le diaparo tsa mekgabo, le dikgela, le mese e phuphuthang, le mekotlana, 

23le diipone, le masela a boleana a lene e ntle, le dituku tse qhakileng, le ditipe tsa 

kase. 

24Bakeng sa monko o monate e tla ba sebodu, bakeng sa senyepa e be lerapo; bakeng 

sa mangetse a forilweng e tla ba mafatla, bakeng sa masatshana a basadi e be lesela le 

mahwashe, bakeng sa botle e be sefahleho se tjhesitsweng ka letshwao. 

25Banna ba hao ba tla dihuwa ke lerumo, bahale ba hao ba ya fela ntweng. 

26Dikgoro tsa Jerusalema di tla lla, di be di bokolle; o tla dula fatshe a fetohile lesupi. 

ESAIA 4 

1Mehleng eo, basadi ba supileng ba tla itshwarella ka monna a le mong, ba re ho yena: 

Re tla ja bohobe ba rona, re ikapese ka dikobo tsa rona; feela re bitswe ka lebitso la 

hao, o tlose nyatso ya rona. 

2Mehleng eo, lehlomela la Jehova le tla hlaha bokgabaneng le kganyeng, tholwana ya 

lefatshe e be kganya le kgabiso ho Baiseraele ba phonyohileng. 

3E mong le e mong ho ba siilweng Sione, le ba setseng Jerusalema, ba tla bitswa 

bahalaledi, e leng bohle ba ngodilweng bukengya ba phelang Jerusalema; 

4ha Morena a se a hlakotse ditshila tsa baradi ba Sione, a tlositse madi a Jerusalema 

teng ka moya wa kahlolo le ka moya o hlokolang. 

5Mme Jehova o tla hlahisa hodima bophara bohle ba thaba ya Sione le hodima 

diphutheho tsa hae leru le mosi nyene, le kganya ya malakabe a mollo bosiu; 

hobane ke sona serireletso se tla apesa kganya yohle. 

6Ho tla ba le tente e sirelang ho tjhesa ha kganya ya motshehare, e be setshabelo le 

tshirelo difefong le puleng. 

ESAIA 5 

Tshimo ya merara ya Jehova. 

1Ke tla binela moratuwa wa ka sefela sa moratuwa wa ka, bakeng sa tshimo ya hae ya 

merara. Moratuwa wa ka o ne a na le tshimo ya merara leralleng le nonneng. 

2A e lema, a tlosa majwe ho yona, a hloma merara e kgethilweng, a haha tora hara 

yona, a epela sehatelo teng; a tshepa hore e tla bea ditholwana tse monate, empa e 

beile tse babang. 

3Mme jwale, lona ba ahileng Jerusalema, le lona banna ba Juda, a le keng le ahlole 

taba eo ke nang le yona le tshimo ya ka ya merara. 

4Se ka beng se etseditswe tshimo ya ka ya merara, ke sefe kantle ho seo ke se 

entseng? Ha ke ne ke tshepile hoba e tla bea ditholwana tse monate, ke eng ha e beile 

tse babang na? 

5Jwale, a nke ke le tsebise seo ke tla se etsa ka tshimo ya ka ya merara hona jwale: ke 

tla tlosa motero wa yona ke e etse makgulo; ke tla heletsa lerako la yona, e hatakelwe; 

6ke tla e senya, e se hlole e hlaholwa, e lengwa, mme e mele dibajwa le meutlwa; 

mme ke tla laela maru hore a se hlole a nesetsa pula ho yona. 

7Ruri, tshimo ya merara ya Jehova wa makgotla ke ntlo ya Iseraele, banna ba Juda ke 

ditlama tseo a neng a kgahliswa ke tsona; o ne a lebeletse ho loka, empa a bona 

hloriso, a lebella kahlolo, empa a bona mohoo wa hloreho. 

8Ho madimabe ba rokahanyang ntlo le ntlo, ba eketsang tshimo ka tshimo, ho fihlela 

baka se fela, e tle e be lona le nnotshi benghadi ba naha! 

9Jehova wa makgotla o boletse tsebeng tsa ka, a re: Ruri, matlo ao a mangata a tla 

fetoha dithako, matlo ao a matle a maholo a hloke ba tla phela teng. 

10Ditema tse leshome tsa merara di tla bea bathe e le nngwe, homere ya hlanyelo e 

bee efa e le nngwe. 

11Ho madimabe ba tsohelang ho mathela jwaleng, ba sa bo tloheleng ho isa ka 

phirima, ho fihlela ba tahwa. 

12Harepa le lesiba, moropa le phala le veine, ke tsona mekete ya bona, empa ha ba ele 

mosebetsi wa Jehova hloko, ha ba bone morero wa matsoho a hae. 

13Ka baka leo, setjhaba sa ka se se se ya kgolehong se sa lemohe, baholo ba 

hlomphehang ba sona ba lapa, bongata ba sona bo omella ke lenyora. 

14Ka baka leo, nqalo ya bafu e ikgabolotse, molomo wa yona o ahlamile ka ho 

fetisisa; bokgabane ba Jerusalema bo tla theohela teng, le setjhaba sa hae, le menyaka 

ya hae, le ba ithabelang teng. 

15Bao e leng batho feela ba tla kokobetswa, ba baholo ba nyenyefatswe, mahlo a 

baikgantshi a kobotetswe. 

16Mme Jehova wa makgotla o tla ikgodisa ka dikahlolo, Modimo o halalelang o 

ikgalaletse ka ho loka. 

17Dikonyana di tla fula teng, jwaloka eka ke makgulong a tsona, masimo a 

tlohetsweng a barui a tla jewa ke baditjhaba. 

18Ho madimabe ba ikgulelang bokgopo ka mehala ya leshano, le dibe ka teu e kang ya 

koloi! 

19Ba reng: Ha a phakise, a akofise mosebetsi wa hae, re tle re o bone; morero wa 

Mohalaledi wa Iseraele o atamele, o hlahe, re tle re o leke. 

20Ho madimabe ba bitsang bobe botle, le botle ba bo bitsa bobe; ba etsang lefifi 

lesedi, le lesedi ba le etsa lefifi; ba etsang ho baba monate, le monate ba o etsa ho 

baba! 

21Ho madimabe ba ipeileng bohlale mahlong a bona, ba itshepetseng kelello ya bona! 

22Ho madimabe ba matla ho nwa veine, ba dinatla ho lomosa jwala; 

23ba lokollang motho ya molato ka baka la moputso, ba amohang ya lokileng ho loka 

ha hae! 

24Ka baka leo, jwaloka malakabe a mollo ha a eja ditlhaka, le kgabo ha e tjhesa hlaha, 

motso wa bona o tla bola, o felejwalo, le palesa ya bona e tla foforeha jwaloka lerole, 

hobane ba nyatsitse molao wa Jehova wa makgotla, ba nyedisitse lentswe la 

Mohalaledi wa Iseraele. 

25Ka baka leo, kgalefo ya Jehova e tuketse setjhaba sa hae, mme o otlolletse letsoho la 

hae hodima sona, o se otlile; dithaba di a sisinyeha; ditopo tsa bona di ba jwaloka 

dithole tsa mmila. Leha ho le jwalo, ha a kgutla kgalefong ya hae, empa letsoho la hae 

le sa ntse le otlolohile. 

26O emisetsa ditjhaba tse hole folaga ya hae, mme o di hlabela mokgosi, hore di tlohe 

pheletsong ya lefatshe; mme hang, di a phalla, di tla ka lebelo. 

27Ha ho motho ho tsona ya tla kgathala, leha e le ho kgoptjwa; ha ho ya tla otsela le 

ho robala; maqhama a bona a ke ke a tlamoloha mathekeng a bona, kgole tsa dieta tsa 

bona di ke ke tsa lokoloha. 

28Metsu ya bona e bohale, diqha tsohle tsa bona di kobilwe, dikgaba tsa ditlhako tsa 

dipere tsa bona di ka mahakwe, mme maoto a makoloi a bona a fofa jwaloka 

setsokotsane. 

29Ho puruma ha bona ho ka ha tau e tshehadi, ba puruma jwaloka ditau tse ntjha, ba 

kurutla, ba tshwara kgapo, ba ya le yona; ha ho motho ya tla e hlwibila ho bona. 

30Tsatsing leo, ho tla duma hodima Juda, jwalokaha ho duma lewatle; ha ho tadingwa 

lefatshe, ho tla bonwa lefifi le mahlomola, hodima lesedi le tla fifatswa ke maru. 

ESAIA 6 

Esaia o kgethelwa boporofeta. 

1Ka selemo sa ho shwa ha morena Osiase, ka bona Jehova a dutse teroneng e kgolo, e 

phahameng; mophetho wa seaparo sa hae wa tlala tempele. 

2Dirafime di ne di eme hodimo ho yena; se seng le se seng se ne se na le mapheo a 

tsheletseng; ka a mabedi di ne di itshirela difahleho, ka a mabedi di ne di ikwahela 

maoto, ka a mabedi di ne di rura. 

3Tsa howeletsana, tsa re: O a halalela, O a halalela, O a halalela, Jehova wa makgotla; 

lefatshe lohle le tletse kganya ya hae! 

4Yaba metheo ya menyako ya tempele e sisinyeha ke lentswe la mohoo oo, mme 

tempele ya tlala mosi. 

5Yaba ke re: Ho madimabe nna, ke timetse, hobane ke motho ya melomo e ditshila, ke 

ahile hara setjhaba se melomo e ditshila, mme ke bone Morena, Jehova wa makgotla, 

ka mahlo! 

6Empa serafime se seng sa rurela ho nna, se tshwere leshala le hlenneng letsohong la 

sona, leo se le okgileng aletareng ka letlao. 

7Sa ama molomo wa ka ka lona, sa re:Leshala lena le amile melomo ya hao; jwale, 

bokgopo ba hao bo tlositswe, sebe sa hao se phekotswe. 

8Ka ntoo utlwa lentswe la Morena, le re: Ke tla roma mang? Ho tla ya mang bakeng 

sa rona? Mme ka re: Ke nna enwa, roma nna! 

9A re: Eya, o bolelle setjhaba seno, o re: Le tla mamela, empa le ke ke la utlwisisa; le 

tla tadima, empa le ke ke la bontshisa. 

10Nontsha pelo tsa batho bao, o thatafatse ditsebe tsa bona, o ba pompatse mahlo, hore 

ba se bone ka mahlo, ba se utlwe ka ditsebe, dipelo tsa bona di se elellwe, ba se ke ba 

baka, ba fola. 

11Yaba ke re: Ho fihlela neng, Morena? A re: Ho fihlela metse e heleha, e hloka 

baahi, le matlo a hloka batho, le naha e senyeha, e eba lesupi; 

12ho fihlela Jehova a isa batho hole, mme tshenyeho e eba kgolo lefatsheng lena. 

13Leha e mong a ka sala ho ba leshome ho bona, le yena o tla be a jewe; empa 

jwalokaha difate tsa terebinthe le tsa eike, ereha di remilwe, ho sala kutu e tla 

hlomela, ka mokgwa o jwalo, kutu ya setjhaba sena e tla hlomela lesika le halalelang. 

ESAIA 7 

Baiseraele le Basiria ba porofetelwa dikahlolo, le bona Bajuda. 

1Mehleng ya Akase, mora Jothame, mora Osiase, morena wa Juda, Retsine, morena 

wa Siria, le Peka, mora Remalia, morena wa Iseraele, ba futuhela Jerusalema, empa ba 

sitwa ho o thibella. 

2Eitse ha ntlo ya Davida e bolellwa ho thwe, Basiria ba kopane le Baefraime, pelo ya 

Akase le dipelo tsa batho ba hae tsa sisinyeha, jwaloka difate tsa meru ha di sisinngwa 

ke moya. 

3Yaba Jehova o re ho Esaia: Tloha jwale, o kgahlanyetse Akase, ho ye wena le 

Sheare-Jashube, mora hao; le tla mo fumana bofellong ba foro ya metsi a letsha le 

hodimo, mmileng wa tshimo eo ho hlatsuwang ho yona. 

4Ere ho yena: O itebele, empa o itulele, pelo ya hao e se ke ya fokodiswa ke dirumula 

tseo tse pedi tse kubellang; se tshabe bohale bo tjhesang ba Retsine, le ba Siria, le ba 

mora Remalia. 

5Leha Siria le Efraime le mora Remalia ba rerile ho o etsa hampe, ba re: 

6A re futuheleng Juda, re thibelle, re ikgapele motse, re bee mora Tabeele morena wa 

teng. 

7Morena Jehova o re: Taba eo e ke ke ya etsahala, e ke ke ya hlaha. 

8Hobane motse wa moreneng wa Siria ke Damaseka, mme hlooho ya Damaseka ke 

Retsine; dilemo tse mashome a tsheletseng le metso e mehlano ha di fetile, Efraime o 

tla timetswa, ha e sa tla hlola e eba setjhaba. 

9Motse wa moreneng wa Efraime ke Samaria, mme hlooho ya Samaria ke mora 

Remalia. Ha le sa dumele, ruri le ke ke la tiya. 

10Jehova a eketsa a re ho Akase: 

11Ikopele pontsho ho Jehova, Modimo wa hao, o kope hore e hlahe tlase lebitleng, 

leha e le hodimo lehodimong. 

12Empa Akase a araba, a re: Nke ke ka kopa letho, nke ke ka leka Jehova. 

13Yaba Esaia o re: Utlwang jwale, lona ba ntlo ya Davida: Hleka ke ntho e nyenyane 

ho lona ho kgathatsa batho, haele moo le kgathatsa le Modimo wa ka na? 

14Ka baka leo, Morena o tla le fa pontsho, e le yena: Bonang, morwetsana o tla emola, 

a tswale mora, mme o tla mo rea lebitso la Emmanuele (Modimo o na le rona). 

15O tla ja lebese le dinotshi, a be a tsebe ho hana bobe le ho ikgethela botle. 

16Empa ngwana ha a eso ho tsebe ho hana bobe le ho ikgethela botle, lefatshe leo o 

tshabang marena a lona a mabedi, le tla senyeha. 

17Ka morena wa Assiria Jehova o tla o hlahisetsa, wena le setjhaba sa hao, le ntlo ya 

ntatao, matsatsi ao a jwaloka wona a esong ho bonwe, haesale le mohla Efraime a 

kgaohaneng le Juda. 

18Mehleng eo, Jehova o tla letsetsa dintsintsi tse phellong ya dinoka tsa Egepeta 

molodi, le dinotshi tse lefatsheng la Assiria. 

19Di tla tla, di dule kaofela dikgutlong tse dilomo, le mafarung a mafika, le dihlahleng 

tsohle, le makgulong wohle. 

20Ka tsatsi leo, Morena o tla beola ka lehare leo a le adimileng mose wa noka, ke ho 

re, ka morena wa Assiria o tla beola hlooho le mohwete wa maoto, a tlose le ditedu. 

21Mehleng eo, motho e mong le e mong o tla alosa sethole se le seng le dinku tse pedi. 

22Mme kahobane di tla sisa haholo, ba tla ja mafi, hobane e mong le e mong ya 

siilweng lefatsheng leo o tla ja mafi le dinotshi. 

23Mehleng eo, masimo wohle a merara e sekete, e lekaneng dishekele tse sekete, a tla 

medisa dibajwa le meutlwa. 

24Naha eo e tla kenwa ka metsu le diqha, hobane naha kaofela e tla tlala dibajwa le 

meutlwa. 

25Dithaba tsohle tse neng di lengwa ka mehoma, ho ke ke ha hlola ho tsamauwa ho 

tsona ka baka la ho tshaba dibajwa le meutlwa, empa di tla etswa makgulo a dikgomo, 

di hatakelwe ke manku. 

ESAIA 8 

Ho porofetwa phediso ya mebuso ya Siria le Iseraele. — Dinako tsa Messia. 

1Jehova a re ho nna: Nka lematjana le sephara, o ngole teng ka diletere tse 

bonahalang, o re: Ho phakiswe ho hapjwe, ho kgorolwe hang. 

2Yaba ke bitsa dipaki tse tshepehang, e leng moprista Uria le Sakaria, mora wa 

Jeberekia. 

3Ke le moporofeta ke ne ke atametse mosadi wa ka, yaba o a emola, a tswala mora; 

mme Jehova a re ho nna: O mo ree lebitso la Mahere-Shalale-Hashe-Base (ho 

phakiswe ho hapjwe, ho kgorolwe hang). 

4Hobane ngwana he a eso ho tsebe ho re: Ntate! mme! matlotlo a Damaseka le thepa 

ya Samaria di tla nkwa ke morena wa Assiria. 

5Jehova a eketsa a bua le nna, a re: 

6Erekaha tjhaba sena se nyatsitse metsi a Siloe a phallang butle, mme se thabetse 

Retsine le mora wa Remalia, 

7ka baka leo, Morena o tla tlisa metsi a maholo a matla a noka hodima sona, ke ho 

re morena wa Assiria le boholo bohle ba hae; noka eoe tla tlola mela ya yona, e phalle 

hodima mabopo a yona wohle. 

8E tla haola ka naha ya Juda, e phahame, e tswele kantle, metsi a yona a be a fihle 

molaleng, e otlolle mapheo a yona, e kwahele bophara bohle ba naha ya hao, 

Emmanuele. 

9Hlabang mokgosi, lona ditjhaba; le tla robakwa dikoto. Sekehang ditsebe, lona bohle 

ba ahileng dinaheng tse hole; itlameng matheka, le tla robakwa dikoto; itlameng 

matheka, le tla robakwa dikoto. 

10Rerang taba, e tla fetoha lefeela; laelang taba, e ke ke ya hlaha, hobane Modimo o 

na le rona. 

11Hobane Jehova, mohla letsoho la hae le ntshwereng, a ntemosang hore ke se ke ka 

ya ka mehlala ya setjhaba sena, o mpoleletse, a re: 

12Le se ke la re phetohelo hohle moo setjhaba sena se reng phetohelo; le se ke la 

tshaba seo setjhaba sena se se tshabang, le se ke la tshoha. 

13Kgethang lebitso la Jehova wa makgotla feela, e be yena feela le mo tshabang, le 

mo tshohang. 

14E tla ba sehalalelo; empa ho matlo a mabedi a Iseraele e tla ba lejwe le ba 

kgothometsang, le lefika le ba kgopang, ho ba ahileng Jerusalema e be sefi le leraba. 

15Ba bangata ba bona ba tla kgoptjwa, ba we, ba robehe, ba tshwaswe, ba tshwarwe. 

16Phutha bopaki boo, o tiise thuto eo ho barutuwa ba ka. 

17Ke tshepile Jehova ya patetseng ntlo ya Jakobo sefahleho sa hae; ke beile tshepo ya 

ka ho yena. 

18Bonang, ke nna enwa le bana bao Jehova a nneileng bona, hore re be dipontsho le 

ditshwantsho Iseraeleng, ka taelo ya Jehova wa makgotla, ya ahileng thabeng ya 

Sione. 

19Ha ba ka re ho lona: Botsisisang ba nyollang bafu, le dinohe tse toutang, tse 

wewetsang, le mpe le re: Hleka setjhaba ha se na ho botsa Modimo wa sona na? Hleka 

ho ka botswa bafu taba tsa ba utlwang na? 

20Eyang molaong le bopaking; ekareha ho sa uwe ka lentswe lena, etlaba setjhaba ha 

se sa tla tjhabelwa ke tsatsi le leng. 

21Se tla solla lefatsheng hara hloreho le tlala; ha se lapa, se tla fellwa ke pelo, se 

rohake morena wa sona le Modimo wa sona; leha se lelala hodimo, 

22leha se leba fatshe, e tla ba tsieleho le lefifi le matswalo a tshabehang, mme se tla 

tebela botshong. 



1123 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

ESAIA 9 

1Empa lefifi le ke ke la nna la eba teng lefatsheng le leng tsietsing jwale; erekaha 

mehleng ya pele a swabisitse lefatshe la Sabulone le la Nefthali, mehleng ya qetello o 

tla tumisa naha e sikang le lewatle, le e mose wane wa Jordane, e leng Galelea wa 

baditjhaba. 

2Setjhaba se neng se tsamaya lefifing se bone lesedi le leholo, lesedi le kganyeditse ba 

ahileng naheng ya moriti wa lefu. 

3O atisitse setjhaba, o se sitsitse ka thabo e kgolo; ba tla thaba pontsheng ya hao, 

jwalokaha ho thajwa mohla kotulo, le jwalokaha ho thauthwa dithepa tsa kgapo. 

4Hobane joko eo se neng se e jara, le thupa e neng e otla mahetla a sona, le molamu 

wa mohlorisi wa sona, a di robile jwalokaha o entse mohla Midiane. 

5Hobane seeta se seng le se seng seo motho a tlang ntweng a se rwetse, le kobo e 

nngwe le e nngwe e sudubaneng mading, di tla akgelwa mollong, di tjheswe ke 

malakabe a wona. 

6Hobane re tswaletswe ngwana, re neilwe mora; borena bo beilwe lehetleng la hae, 

mme o tla bitswa Moeletsi ya makatsang, Modimo o matla, Rabosafeleng, Morena wa 

kgotso; 

7hore a hodise mmuso, le ho tlisa kgotso e sa feleng teroneng ya Davida le mmusong 

wa hae; o tla o tiisa, a o tshehetse ka toka, le ka ho loka, jwale le ka ho sa feleng. 

Tjheseho ya Jehova wa makgotla e tla etsa hoo. 

Mmuso wa Iseraele o porofetelwa dikotlo. 

8Morena o romela lentswe ho Jakobo, mme le kena Iseraeleng. 

9Setjhaba kaofela se tla le utlwa, e leng Efraime le ba ahileng Samaria, ba reng ka 

boikgantsho le ka boikgohomoso ba dipelo tsa bona: 

10Makote a heleditswe, empa re tla haha ka majwe a betlilweng; difate tsa sikomora di 

remilwe, empa re tla hloma dikedare bakeng sa tsona. 

11Jehova o ya ba hlahisetsa dira tsa Retsine tse ba fetisang ka matla, a tsose dira tsa 

Iseraele. 

12Basiria botjhabela, le Bafilesta bophirimela, hore ba je Iseraele ka molomo o 

ahlamileng. Leha ho le jwalo, bohale ba hae bo ke ke ba kgutla, le letsoho la hae le sa 

ntse le otlolohile. 

13Hobane setjhaba sena ha se kgutlele ho ya se otlang, ha se batle Jehova wa 

makgotla. 

14Ka baka leo, Jehova o tla kgaola Iseraeleng, ka tsatsi le le leng feela, hlooho le 

mohatla, lekala la palema le moseme. 

15E moholo le ya hlomphehang ke hlooho, moporofeta ya rutang leshano ke mohatla. 

16Badisa ba setjhaba sena ba se kgelosa, ba dumelang ho diswa ba lahleha. 

17Ka baka leo, Morena a ke ke a kgahliswa ke ba batjha ba sona, a ke ke a hauhela 

dikgutsana le bahlolohadi ba sona, etswe e le ba kgopo le ba bolotsana kaofela ha 

bona, mme molomo wa e mong le e mong o bua dinyefolo feela. Ha ho le jwalo, 

bohale ba hae bo ke ke ba kgutla, le letsoho la hae le sa ntse le otlolohile. 

18Hobane bolotsana bo hotetse jwaloka mollo; bo tjhesa meutlwa le dibajwa, bo tukisa 

meru e teteaneng, mme eo e fella mosing o lopallang hodimo. 

19Lefatshe le tjha ka baka la kgalefo ya Jehova wa makgotla, mme setjhaba se ba 

jwaloka dipatsi tse entsweng dijo tsa mollo; ha ho motho ya tla hauhela ngwanabo. 

20Ba lobela ka ho le letona, leha ho le jwalo ba shwa ke tlala; ba ja ka ho le letshehadi, 

empa ha ba ke ba kgora, e mong le e mong o ja nama ya letsoho la hae; 

21Manasse o ja Efraime, Efraime o ja Manasse, ba ntoo kopana hammoho ho ja Juda. 

Leha ho le jwalo, bohale ba hae bo ke ke ba kgutla, le letsoho la hae le sa ntse le 

otlolohile. 

ESAIA 10 

1Ho madimabe ba beang melao e sa lokang, le bangodi ba ngolang mangolo a hloriso; 

2ho amoha mafutsana tokelo ya wona, le ho hlakola tokelo ya bafumanehi ba setjhaba 

sa ka, ho etsa bahlolohadi kgapo ya bona, le ho ja dikgutsana. 

3Na le tla etsa jwang mohla letsatsi la tekolo, le mohla sefefo se tlang se etswa hole? 

Le tla balehela ho mang ho batla thuso, le bee letlotlo la lona kae? 

4Ha ho a sala letho haese ho kokobetswa hara ba tlamilweng; ba tla wa hara ba 

bolailweng. Leha ho le jwalo, bohale ba hae bo ke ke ba kgutla, le letsoho la hae le sa 

ntse le otlolohile. 

Baassiria ba tla kokobetswa. — Dinako tsa Messia. 

5Ho madimabe Assiria, thupa ya bohale ba ka, leha ke beile molamu wa kgalefo ya ka 

matsohong a hae! 

6Ke mo rometse ho lwantsha setjhaba se kgopo, ke mo laetse ho ya lwantsha setjhaba 

seo ke se halefetseng, a tle a hape dintho tsa sona, a rue letlotlo, a se hatakele jwaloka 

diretse tsa mmila. 

7Empa yena ha a lemohe hobane ho dutse jwalo, ha a lemohe pelong ya hae hobane 

ho jwalo, empa se ka pelong ya hae ke ho senya le ho fedisa ditjhaba tse ngata. 

8Hobane o re: Matona a ka na hase marena kaofela a tsona na? 

9Ha ke re, Kalno o sentswe jwaloka Karkemishe, le Hamathe jwaloka Arpade, le 

Samaria jwaloka Damaseka na? 

10Jwalokaha letsoho la ka le ile ho fihla mebusong ya medimo, leha ditshwantsho tsa 

yona di ne di fetisa tsa Jerusalema le tsa Samaria, 

11na nke ke ka etsa Jerusalema le medimo ya hae jwalokaha ke entse Samaria le 

ditshwantsho tsa hae na? 

12Etlare hobane Morena a qete mosebetsi wohle wa hae thabeng ya Sione le 

Jerusalema, ke tla otla morena wa Assiria ka baka la ditholwana tsa boikgohomoso ba 

pelo ya hae, le ka baka la boikgantsho ba mahlo a hae. 

13Hobane o itse: Ke entse hoo ka matla a letsoho la ka le ka bohlale ba ka, etswe ke 

hlalefile, ke suthisitse meedi ya ditjhaba, ke ikgapetse matlotlo a tsona, mme jwaloka 

mohale ke rapaladitse ba dutseng diteroneng. 

14Letsoho la ka le hapile menono ya ditjhaba jwalokaha ho nkuwa ntlo ya nonyana; 

jwalokaha ho bokellwa mahe a tlohetsweng, ke ipokelletse lefatshe kaofela jwalo, 

mme ha ho ya kileng a sisinya mapheo, ya ahlamisitseng molomo, a lla. 

15Na selepe se ka ithoka ho ya remang ka sona na? Le sakga na e ka ithorisa ho ya 

sakgang ka yona na? Teng, ho ka ba jwaloka hoja thupa e ka sisinya letsoho la ya e 

emisang, kapa lere le ka emisa hoo e seng sefate. 

16Ka baka leo, Morena, Jehova wa makgotla, o tla otisa dinatla tsa Assiria; tlasa 

kganya ya hae ho tla tjha ho kang ho tjha ha mollo. 

17Lesedi la Iseraele le tla fetoha mollo, Mohalaledi wa hae e be kgabo e tla tjhesa le 

ho fedisa meutlwa le dibajwa tsa hae, di tjhe ka tsatsi le le leng feela. 

18O tla tjhesa kganya ya moru wa hae le ya masimo a hae jwalo, ho fele moya le 

mmele, ho be jwaloka motho ha a kula, a kgathala. 

19Difate tsa moru wa hae tse tla sala, e tla ba tse ka balwang, le ngwana a ka tseba ho 

ngola palo ya tsona. 

20Mohlang oo, masala a Iseraele le ba phonyohileng ba ntlo ya Jakobo ha ba sa tla 

hlola ba tshepa mohlorisi wa bona, empa ba tla tshepa Jehova, Mohalaledi wa 

Iseraele, ka nnete yohle ya bona. 

21Masala, ke re, masala a Jakobo, a tla sokolohela ho Modimo o matla. 

22Hobane leha setjhaba sa hao, Iseraele, se ka lekana le lehlabathe la lewatle, e tla ba 

masala a sona feela a tlang ho sokoloha; tefetso e rerilweng e tiile, e tla tsholoha ka ho 

loka. 

23Hobane naheng yohle Morena, Jehova wa makgotla, o tla romela tshenyo eo a e 

rerileng. 

24Ka baka leo, Morena, Jehova wa makgotla, o re: Wena setjhaba sa ka se ahileng 

Sione, o se ke wa tshoha Assiria, leha a o otla ka thupa, a emisitse molamu ho wena, 

jwalokaha ho kile ha etswa Egepeta. 

25Hobane ho se ho se hokae, kgalefo ya ka e tla feta, bohale ba ka bo kgelohele ho ya 

ba timeletsa. 

26Jehova wa makgotla o tla tlisa phafa hodima Assiria, jwalokaha a kile a otla 

Midiane lefikeng la Orebe, a emise thupa ya hae hodima lewatle, jwalokaha a entse 

Egepeta. 

27Mehleng eo, boima ba Assiria bo tla tloswa lehetleng la hao, le joko ya hae 

molaleng wa hao, joko e robehe ka baka la ho nona ha hao. 

28Jo! Assiria o se a le Ajathe, o feta ka Migrone, o siya diphahlo tsa hae Mikmashe. 

29O se a fetile ka lekgalo; bosiu o bo hlola Geba; ba Rama ba tshohile, ba Gibea-Saule 

ba balehile. 

30Wena moradi wa Gallime, o bokolle; Laishe, iponele; Anathothe, o madimabe! 

31Ba Madmena ba qhalane, ba ahileng Gebime ba baleha ka dintho tsa bona. 

32Ka lona letsatsi lena o se a tla fihla Nobe, mme ka letsoho la hae o tla supa thaba ya 

moradi wa Sione, leralla la Jerusalema. 

33Bonang, Morena, Jehova wa makgotla, o tla roba makala a sefate seoka matla a 

maholo, a matenya a tla rengwa, a phahamileng a kokobetswe. 

34O tla rema boteteano ba moru ka tshepe, Lebanone o tla dihuwa ke Ya matla. 

ESAIA 11 

1Empa lekala le tla tswa kutung ya Jese, lehlomela le hlomele metsong ya hae, le 

behang ditholwana. 

2Moya wa Jehova o tla dula hodima hae, moya wa bohlale le wa kelello, moya wa 

keletso le wa matla, moya wa ho tseba le wa ho tshaba Jehova. 

3O tla thabela ho tshaba Jehova, a ke se ke a ahlola ka tjhadimo ya mahlo, leha e le ho 

tswa ka ho utlwa taba ya ba re. 

4Empa o tla ahlola mafutsana ka ho loka, a bue taba tsa ba banyenyane ba lefatshe ka 

nnete; o tla otla lefatshe ka thupa ya molomo wa hae, a timetse molotsana ka moya wa 

melomo ya hae. 

5Ho loka e tla ba senyepa thekeng la hae, nnete e be leqhama maphakong a hae. 

6Phiri e tla dula le konyana, lengau le bothe le potsanyane; namane le tawana le 

kgomo e nontshitsweng di tla ba hammoho, di sotetswe ke moshanyana. 

7Sethole sa kgomo le sa bere di tla fula hammoho, manamane a tsona a robale 

hammoho; tau e tla fula jwang jwaloka kgomo. 

8Lesea le anyang le tla ipapalla mosimeng wa marabe, ngwana ya kgweswang a kenye 

letsoho lefarung la qowane. 

9Mme ha ho sa tla etswa hampe, ha ho sa tla hlola ho senngwa thabeng yohle e 

halalelang ya ka, hobane lefatshe le tla tlala tsebo ya Jehova, jwalokaha metsi a 

aparetse lewatle. 

10Mohlang oo, lehlomela la Jese le tla emisetswa ditjhaba ka mokgwa wa folaga; 

ditjhaba di tla le batla, nqalo ya ho phomola ha lona e tla ba kganya feela. 

11Hape, mohlang oo, Morena o tla boela a otlolle letsoho la hae hape la bobedi ho 

lopolla masala a setjhaba sa hae a siilweng naheng ya Assiria, le Egepeta, le Pathrose, 

le Ethiopia, le Elame, le Shineare, le Hamathe, le dihlekehlekeng tsa lewatle. 

12O tla emisetsa ditjhaba folaga ya hae, dipheletsong tse nne tsa lefatshe a bokelle 

Baiseraele ba tebetsweng, a phuthe le Bajuda ba qhalantsweng. 

13Mona wa Efraime o tla fela, Juda le yena a lese ho mo qala; Efraime ha a sa tla hlola 

a honohela Juda, mme Juda ha a sa tla hlola a lwantsha Efraime. 

14Ba tla fofela nqa bophirimatsatsi ka mahetla a Bafilesta: hammoho ba tla patela bara 

ba botjhabela, ba tshware Edomo le Moabe, bana ba Ammone ba buswe ke bona. 

15Jehova o tla omisa leleme la lewatle la Egepeta; o tla emisetsa letsoho la hae hodima 

noka ya Eufrate, a e sisinye ka matla a moya wa hae, a e kgaole, a e etse dinokana tse 

supileng tseo batho ba tla di tshela ba rwetse dieta. 

16Mmila o tla ba teng ho masala a setjhaba sa hae a tla phonyoha Assiria, jwalokaha o 

bile teng ho Iseraele mohla a tlohang lefatsheng la Egepeta. 

ESAIA 12 

1Ka letsatsi leo o tla re: Jehova, ke a o rorisa, hobane o ne o nkgalefetse, empa bohale 

ba hao bo kgutlile, mme o ntshidisitse. 

2Bonang, Modimo ke poloko ya ka, ke na le tshepo, nke ke ka tshaba letho; hobane 

Jehova, Jehova ke matla a ka le sefela sa ka; o ikentse Mmoloki wa ka. 

3Le tla ikgella metsi ka thabo didibeng tsa poloko; 

4ka letsatsi leo le tla re: Rorisang Jehova, rapelang lebitso la hae, le tsebise ditjhaba 

diketso tsa hae; tumisang, le re: Lebitso la hae ke le phahamileng. 

5Binelang Jehova, hobane o entse taba tse kgolo; di ke di tsejwe lefatsheng lohle. 

6Lona ba ahileng Sione, le nyakalle, le ithabele ka difela, hobane o moholo hara lona, 

Mohalaledi wa Iseraele. 

ESAIA 13 

Phediso ya Babilona le tokoloho ya Iseraele. 

1Boporofeta hodima Babilona, bo senoletsweng Esaia, mora Amotse: 

2Emisang folaga thabeng e se nang meru, le howeletse ho bona ka lentswe le 

phahameng, le ba hwehle ka letsoho, ba kene ka menyako ya marena. 

3Ke laotse bakgethwa ba ka, ke bitsitse le bahale ba ka, ba tle ba etse phetetso ya ka, e 

leng ba thabelang boholo ba ka. 

4Modumo o utlwahala dithabeng, o kang wa tjhaba se seholo; ho utlwahala modumo 

wa mebuso le wa ditjhaba tse phuthaneng hammoho; Jehova wa makgotla ke yena ya 

hlahlobang makgotla a dintwa tsa hae. 

5Ba tswile naheng e hole le dipheletsong tsa lehodimo: ke Jehova le dibetsa tsa 

kgalefo ya hae tse tlileng ho senya lefatshe kaofela. 

6Iteleleng, hobane letsatsi la Jehova le haufi, le a tla jwaloka tshenyo e rometsweng ke 

Ya matla wohle. 

7Ka baka leo, matsoho kaofela a lepeletse, dipelo tsa batho bohle di tepeletse. 

8Ba tsielehile, ba kenwe ke mahloko le matswalo, ba sonopana jwaloka mosadi ya 

belehang; ba tadimana ba maketse, difahleho tsa bona di fubile jwaloka mollo. 

9Bonang, letsatsi la Jehova le a tla, le le thata, le tletse kgalefo le bohale bo tukang, le 

tla etsa lefatshe nahathothe, le fiele ba bolotsana ba ho lona. 

10Hobane dinaledi tsa lehodimo le Makolobe di ke ke tsa kgantsha lesedi la tsona; 

letsatsi le tla fifala le sa tjhaba, le yona kgwedi e ke ke ya kgantsha lesedi la yona. 

11Ke tla otla lefatshe ka baka la bobe ba lona, le ba bolotsana ka baka la makgopo a 

bona, ke tla fedisa boholo ba baikgantshi, ke kokobetse boikgohomoso ba bahlorisi. 

12Ke tla etsa hore banna ba hlokwe ho fetisa kgauta e ntle, ba hlokwe ho fetisa kgauta 

e hlwekileng ya Ofire. 

13Ke moo ke tla thetherehisa mahodimo, lefatshe le suthe tulong tsa lona ka baka la 

kgalefo ya Jehova wa makgotla, ka letsatsi la bohale ba hae bo tukang. 

14E mong le e mong o tla ba jwaloka tshepe e tebelwang, le jwaloka mohlape o 

hlokang modisa, e mong le e mong a lebe ha habo, e mong le e mong a balehele 

lefatsheng la habo. 

15E mong le e mong ya fumanwang o tla hlajwa ka lerumo, ba tshwarwang ba bolawe 

ka tjhaka. 

16Bana ba bona ba tla pshatlwa pela mahlo a bona, mesebetsi e matlung a bona e 

lobelwe, basadi ba bona ba betwe. 

17Bonang, ke tla tsosetsa Babilona Bamede ba sa reng letho ka silefera, ba sa 

kgahlisweng ke kgauta. 

18Ba tla bolaya ba batjha ka metsu, ba ke ke ba hauhela bana ba sa leng popelong, 

mahlo a bona a ke ke a utlwela ba anyang bohloko. 

19Babilona, letlotlo la mebuso, kganya ya bokgabane ya Bakalde, o tla ba jwaloka 

metse ya Sodoma le Gomorra, mohla e senngwang ke Modimo. 

20A ke ke a tsoswa le ka mohla o le mong, batho ba ke ke ba aha teng ho isa mefuteng 

le mefuta; Baarabe ba ke ke ba hloma ditente tsa bona teng, badisa ba ke ke ba etsa 

meraka teng. 

21O tla fetoha letsaba la dibatana tsa naha, matlo a teng a tla tlala diphooko, dimpshe 

di ahe teng, bademona ba tlolake teng. 

22Diphokojwe di tla lla matlung a marena a teng, diphiri di lle matlung a teng a 

dinyakallo. Nako ya Babilona e se e le haufi, matsatsi a hae a ke ke a eketseha. 

ESAIA 14 

1Hobane Jehova o tla hauhela Jakobo, o sa tla be a ikgethele Iseraele, a ba ahise 

lefatsheng la bona; baditjhaba ba tla kopana le bona, ba kgomarele ntlo ya Jakobo. 

2Ditjhaba di tla ba nka, di ba ise lefatsheng la bona; ntlo ya Iseraele e tla di rua naheng 

ya Jehova, e be bahlanka le makgabunyane a yona; ba tla etsa bafo ka bao ba neng ba 

entswe bafo ke bona, ba buse bao ba neng ba ba hlorisa. 

3Etlare hobane Jehova a le kgatholle mokgathaleng wa lona, le ditsietsing tsa lona, le 

kgolehong e thata eo le hlorisitsweng ka yona, 

4le tla ithorisa hodima morena wa Babilona ka sefela, le re: Na mohlorisi o fedile 

jwang? Botubo ha bo le siyo, ke ka mokgwa o jwang? 

5Jehova o robile lere la ba bolotsana, le molamu wa balaodi, 

6ba neng ba ntse ba otla ditjhaba ka kgalefo, ba neng ba hlola ditjhaba ka bohale, ba 

ntse ba di hlorisa, ba sa di fe sebaka. 

7Lefatshe kaofela le phomotse, le na le kgotso, ho hlajwa dipina tsa nyakallo. 

8Esita le tsona dikipresse di thabetse tshenyeho ya hao, le dikedare tsa Lebanone, di 

re: Haesale o robala, ha ho ya tlileng ho re rema. 

9Le katlase, nqalo ya bafu e fudueha bakeng sa hao, ho o kgahlanyetsa ha o fihla; e 

tsositswe diriti ka baka la hao, e leng tsa bohle ba matla ba lefatshe, le marena kaofela 

a ditjhaba e a raositse teroneng tsa wona. 

10Kaofela ha bona ba ema, ba re ho wena: Ehe, hleka le wena o fedile jwaloka rona? 

hleka o entswe ya tshwanang le rona na? 

11Bokgabane ba hao bo akgetswe bafung, le melodi ya diharepa tsa hao; tshenyane ke 

malao a hao katlasa hao, o apesitswe ka diboko. 

12O wele jwang lehodimong, mphatlalatsane, mora mafube? O rapaladitswe jwang 

fatshe, wena, mohlaseladitjhaba? 

13O ne o re pelong ya hao: Ke tla hlwella lehodimong, ke bee terone ya ka kahodima 

dinaledi tsa Modimo, ke dule thabeng ya phutheho pheletsong ya leboya; 

14ke tla phahama hodima maru, ke be ke tshwane le Mookamedi ya phahameng! 

15Athe o dihetswe nqalong ya bafu, sekoting se tebileng. 

16Ba o bonang ba nyarela ho wena, ba o tadimisisa haufi, ba re: Na ke eo monna ya 

neng a sisinya lefatshe, ya neng a thetheretsa mebuso ya lona, 

17ya entseng lefatshe nahathothe, ya rapaladitseng metse ya lona, ya sa kang a lokolla 

ba kgolehong ya hae na? 

18Haele marena wohle a ditjhaba, a epetswe ka hlonepho, e mong le e mong lebitleng 

la hae. 

19Empa wena, o lahlilwe hole le lebitla la hao, jwaloka lehlomela le lebe le 

nyatsuwang, le jwaloka kobo ya ba bolailweng ka lerumo, ba lahlelwang lengopeng 

hara majwe, le jwaloka setopo se hatakelwang ka maoto. 

20Ha o a ka wa abelwa lebitla le wona, e le kahobane o sentse lefatshe la hao, o 

bolaile setjhaba sa hao; leloko la ba bolotsana le ke ke la hlola le bolelwa le ka mohla 

o le mong. 

21Lokisetsang bana ba hae polao ka baka la bokgopo ba ntata bona, ba tle ba se ke ba 

tsoha, ba rua lefatshe, ba se ke ba tlatsa lefatshe ka metse ya bona. 

22Hobane ke tla tloha ke ba lwantshe, ho bolela Jehova wa makgotla; ke tla fedisa 

lebitso la Babilona, le ho setseng ha hae, lekala le lehlomela, ho bolela Jehova. 

23Ke tla mo etsa letsaba la dihlong, le matsha a ditebetebe, ke mo fiele ka lefielo la 

tshenyo, ho bolela Jehova wa makgotla. 

Baassiria ba porofetelwa dikahlolo. 

24Jehova wa makgotla o hlapantse, a re: Ruri, seo ke se hopotseng, se tla etsahala; le 

seo ke se rerileng, se tla hlaha. 

25Ke tla roba Baassiria lefatsheng la ka, ke ba hatakele ka maoto dithabeng tsa ka, 

hore batho ba ka ba lokollwe jokong ya bona, ba jarollwe phahlo ya bona melaleng ya 

bona. 

26Ke wona morero o rerilweng hodima lefatshe lohle, ke lona letsoho le otlolletsweng 

hodima ditjhaba tsohle. 

27Hobane Jehova wa makgotla o rerile; ke mang ya ka hanang? Letsoho la hae le 

otlolohile; ya ka le honyetsang ke mang? 

Bafilesta ba porofetelwa dikahlolo. 

28Ka selemo seo Akase a shweleng ka sona, ha bolelwa boporofeta bona, ha thwe: 



1131 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

29Wena naha ya Filistia, o se ke wa thaba, ke hobane thupa e neng e o otla e robehile; 

hobane motsong wa noha ho tla tswa qowane, mme tholwana ya yona e tla ba drakone 

e fofang. 

30Bahloki ba hlokang haholo ba tla kgora, bafumanehi ba phomole ka kgotso; empa 

ke tla timetsa motso wa hao ka tlala, ho setseng ho wena ho tla bolawa. 

31Wena monyako, bobola; wena, motse, o bokolle; wena lefatshe lohle la Filesta, o 

tsielehe; hobane ho ya tla mosi o tswang leboya; ha ho ya kgathalang makgotleng 

a dira. 

32Ho tla thweng ho ba romilweng ke setjhaba? Ho tla thwe: Jehova o theile Sione, ba 

madimabe ba setjhaba sa hae ba tshabetse teng. 

ESAIA 15 

Bamoabe ba porofetelwa dikahlolo. 

1Boporofeta hodima Moabe: Are-Moabe o patetswe bosiu; o fedile; 

2Kire-Moabe o patetswe bosiu; o fedile. Batho ba teng ba nyolohela tempeleng le 

Dibone, nqalong tse diphahameng, ho ya lla teng; Bamoabe ba llela Nebo le Medeba, 

mangetse kaofela a kutilwe, le ditedu di beotswe. 

3Mapatlelong ho ikapesitswe ka masela a mahwashe; hodima matlo le diterateng ke 

dillo le diboko feela. 

4Metse ya Heshbone le Eleale e a howa, mantswe a yona a utlwahetse ho isa Jahatse; 

le bona bahale ba Moabe ba phahamisa mantswe a bona, dipelo tsa bona kaofela di a 

tepella. 

5Pelo ya ka e lla hodima Moabe; ba phonyohileng ba balehetse Tsoware le Eglathe-

Shelishia; hobane ba nyoloha ka moepa wa Luhithe ka dillo; diboko tsa tshenyeho ya 

bona di duma tseleng ya Horonaime. 

6Metsi a Nimrime a sentswe, hobane hlaha e omeletse, jwang bo fedile teng, botala ha 

bo sa le yo. 

7Ka baka leo, ho setseng ho bona le tseo ba di bolokileng, ba di isitse mose wane wa 

molatswana wa meduwane. 

8Hobane mekgosi e potile naha ya Moabe; mehoo ya teng e utlwahala Eglaime, dillo 

di fihlile Beer-Elime. 

9Metsi a Dimone a tletse madi, hobane ke tla eketsa kotlo ya Dimone, ke ho re, tau e 

tlang ho bolaya ba phonyohileng ba Moabe le ba setseng naheng ya teng. 

ESAIA 16 

1Bamoabe, isang lekgetho la dikonyana ho mmusi wa lefatshe, le tlohe Sela, le ye ka 

lefeelleng ho ya kena thabeng ya moradi wa Sione. 

2Baradi ba Moabe ba jwaloka nonyana e fofelang hohle, le jwaloka madinyane a yona 

a tshositsweng, ha ba tshela ledibohong la Arnone. 

3Re eletse, etsa morero, motshehare re etsetse leswiti le jwaloka bosiu, o tle o pate ba 

lelekisitsweng, mme o se ke wa senola ba balehang. 

4Ba lelekilweng ba Moabe ba jake haeno, o be qhobosheane ya bona pela mosenyi, ho 

fihlela mohlorisi a kgutla, tshenyo e fela, mme ba hatakelang setjhaba ba fela 

lefatsheng. 

5Hobane ho hlomilwe terone ya mohau moo moahlodi wa nnete a dulang teng, tlung 

ya Davida, ya tjhesehelang tokiso, ya akofisang ho loka. 

6Re utlwile boikgantsho ba Moabe ya ikgantshang ka ho fetisa, le boikgohomoso ba 

hae, le boithoriso ba hae, le bohale ba hae, le mashano a hae. 

7Ka baka leo, Moabe o tla lla hodima Moabe, ba lle kaofela; le tla fehelwa hodima 

dithako tsa Kire-Haresethe, hobane le ntse le tepeletse haholo. 

8Hobane masimo a Heshbone a ponne, merara ya Sibma eo makala a yona a neng a 

taha marena a lefatshe, a namile ho isa Jaesere le ho fihlela nahathothe, mme 

mahlomela a yona a fihlile le mose wa lewatle. 

9Ka baka leo, ke llela merara ya Sibma, jwalokaha nkile ka llelaJaesere; ke tsholla 

meokgo hodima lona, Heshbone le Eleale; hobane mekgosi e kene korong ya lona le 

merareng ya lona. 

10Thabo le menyaka di faletse masimong a hao; masimo a merara ha a sa tswa dipina 

le mehoo ya thabo; ha ho sa hatelwa merara dihatelong; ke kgutsisitse ditjhao tsa 

bahati. 

11Mala a ka a duma hodima Moabe jwaloka harepa, le pelo ya ka hodima Kire-

Harese. 

12Leha Moabe a ka nna a kgathala ke ho ya nqalong tse diphahameng, le ke ho kena 

tempeleng ya teng ho rapela, a ke ke a thusa letho. 

13Ke yona polelo eo Jehova e sa leng a e bolela hodima Moabe. 

14Mme jwale, Jehova o a bua, o re: Ho tla feta dilemo tse tharo, tse kang dilemo tsa 

motho ya thotsweng; mme kganya ya Moabe e tla fela, bongata bo boholo ba hae bo 

fele; ho tla siuwa ba se ba kae, e seng ba bangata. 

ESAIA 17 

Badamaseka le Baefraime ba porofetelwa dikahlolo. 

1Boporofeta hodima Damaseka: Bonang, Damaseka o se a tla leswa ho balwa palong 

ya metse, a fetohe qubu ya dithako. 

2Metse ya Aroere e ya tlohelwa, e fetohe metebo moo mehlape e bothang teng, ho se 

motho ya e tshosang. 

3Ho fedile le qhobosheane ya Efraime, le mmuso wa Damaseka, le ho setseng ha 

Siria; ho tla dula ka bona jwalokaha ho kile ha dula ka kganya ya bana ba Iseraele: ho 

bolela Jehova wa makgotla. 

4Mohlang oo, kganya ya Jakobo e tla dikela, le ho nona ha nama ya hae ho fetohe ho 

ota. 

5Ho tla ba jwaloka mohla mokotudi a tshwarang ditlhaka tsa koro, mme letsoho la hae 

le hela diqwapi, le jwaloka mohla ho tholwang diqwapi sekgutlong sa Refaime. 

6Ho sale ho thonakwa, jwaloka mohla ho hlohlorwang sefate sa mohlwaare, ha 

tholwana di sala di le pedi, kapa di le tharo makaleng a hodimo, di be nne, kapa di be 

hlano ntlheng tsa makala a sefate a behang: ho bolela Jehova, Modimo wa Iseraele. 

7Ka lona tsatsi leo, motho o tla lelalla ho Ya mmopileng, mahlo a hae a tadime ka nqa 

ho Mohalaledi wa Iseraele. 

8Ha a sa tla hlola a sheba dialetare, tseo e leng mosebetsi wa matsoho a hae, mme ha a 

sa tla hlola a tadima ho tseo a di bopileng ka menwana ya hae, leha e le diashera, leha 

e le ditshwantsho tsa letsatsi. 

9Tsatsing leo, metse ya hae ya diqhobosheane e tla ba jwaloka dithako tse merung le 

dihlorong tsa dithaba, tse siilweng pela bana ba Iseraele ke Bakanana; e tla ba 

nahathothe. 

10Hobane o lebetse Modimo wa poloko ya hao, ha o a ka wa hopola lefika la 

qhobosheane ya hao; ke ka baka leo o neng o lemile dirapa tse kgahlisang, wa di 

hloma e le tsa merara ya mafatshe a mang. 

11Eitse hobane o e hlome wa e etsetsa motero, mme hosasa wa thuntsha dipalesa; 

empa kotulo e fetohile kotulo ya maqeba a tebileng le ya masisapelo a tshabehang. 

Makgotla a Baassiria a tla fediswa. 

12Jo! modumo wa ditjhaba tse ngata! Di duma jwaloka lewatle ha le duma. Jo! lerata 

la ditjhaba, e leng lerata le kang la metsi a mangata! 

13Ditjhaba di duma jwalokaha ho duma metsi a mangata. Empa Modimoo a di 

kgalemela, di balehela hole, di lelekiswa jwaloka mooko wa dithaba ha moya o foka, 

le jwaloka lerole pela sefefo. 

14Bonang, mantsiboya, tshenyeho e hlahile hang; ha bo eso ho se, ha bo ho se ho se 

motho! Ke yona kabelo ya ba hapang tsa rona, le kabelo ya ba re hlobodisang. 

ESAIA 18 

Hlolo ya Baassiria e tsebiswa Baethiopia. 

1Jo! lefatshe la ditseetse e le mose ho dinoka tsa Ethiopia, 

2le romang manqosa lewatleng ka dikepe tsa moseme hodima metsi! Eyang, bahlanka 

ba lebelo, setjhabeng se boemo bo bolelele, se letlalo le boreledi, setjhaba se 

tshajwang hole, setjhaba se laolang ka matla, se hatakelang hohle, seo dinoka di 

kgaolang naha ya sona. 

3Lona kaofela ba ahileng lefatsheng lohle, le lona ba ahileng naheng ena, etlare ha 

folaga e emisitswe hodima dithaba, le lelale; etlare terompeta ha e letswa, le mamele! 

4Hobane Jehova o mpoleletse, a re: Ke tla itulela, ke tadime ke le nqalong ya bodulo 

ba ka, motshehare, ha le sele hantle, leha leru la phoka le le teng, ha letsatsi le tjhesa 

mohla kotulo. 

5Hobane etlare kotulo e eso ho tle, ha palesa e wele, e se e fetohile tholwana tsa 

merara tse butswitseng, Jehova o tla kgaola makala a merara ka thipa, a tlose makala, 

a a robe. 

6Bohle ba tla neelwa manong a dithaba le dibatana tsa naha, manong a tla solla teng 

selemo se be se fele, dibatana kaofela tsa naha di qete mariha teng. 

7Mehleng eo, nyehelo e tla tlisetswa Jehova wa makgotla ke setjhaba se boemo bo 

bolelele, se letlalo le boreledi, setjhaba se tshajwang hole, setjhaba se laolang ka 

matla, se hatakelang hohle, seo dinoka di kgaolang naha ya sona, e tla 

tlisetswa nqalong moo ho rapelwang Jehova wa makgotla, thabeng ya Sione. 

ESAIA 19 

Naha ya Egepeta e porofetelwa dikahlolo. 

1Boporofeta hodima Egepeta: Bonang! Jehova o kaletse leru le bobebe, o lebile 

Egepeta; medimo ya Egepeta e thothomela pela hae, mme dipelo tsa Baegepeta di 

tepella ka ho bona. 

2Ke tla tsosa Moegepeta, a lwantshe Moegepeta, ba tle be lwantshane, motho a lwane 

le wa habo, motswalle le motswalle, motse le motse, mmuso le mmuso. 

3Kutlwisiso e tla tloha pelong tsa Baegepeta, ke tla fedisa morero wa bona; ke moo ba 

tla botsa ditaba ho ditshwantsho tsa medimo, le ho baupelli, le ho ba nyollang bafu, le 

ho dinohe. 

4Naha ya Egepeta ke tla e neha morena ya thata, e buswe ke morena ya thata: ho 

bolela Morena, Jehova wa makgotla. 

5Metsi a Nile a tla fela; noka e tla psha, e omelle. 

6Dinokana di tla nkga, meedi ya Egepeta e tla oma, e pshe; lehlaka le tla pona le wona 

moseme. 

7Makgulo a sikang le noka, a mabopong a noka, le masimo wohle a pela noka a tla 

omella, a foforehe, a fele. 

8Ba tshwasang dihlapi ba tla lla, bohle ba akgelang selope nokeng ba bokolle, ba 

dihelang letlowa hodima metsi ba tsielehe. 

9Ba sebetsang ka lene e ntle, le ba lohang masela a masweu, ba tla swaba. 

10Ditshiya tsa naha di tla robeha, bohle ba sebeletsang leruo ba hlomohe pelo. 

11Ruri, baholo ba Tsowane ke mahlanya feela; kelello ya baeletsi ba Faro e fetohile 

bowatla. Le ka bolela jwang ho Faro, la re: Ke nna mora wa ba bohlale, mora marena 

a kgale? 

12Ba kae jwale ba bohlale ba hao? Ba fele ba o bolelle, ho tle ho tsejwe seo Jehova wa 

makgotla a se rerileng hodima Egepeta. 

13Baholo ba Tsowane ba fetohile mahlanya, baholo ba Nofe ba thetsitswe, Egepeta e 

kgelositswe ke dihlooho tsa meloko ya yona. 

14Jehova o tshetse Egepeta ka moya wa modikwadikwane, hore ba tle ba kgelose 

Baegepeta diketsong tsa bona kaofela, jwaloka letahwa ha le diadielwa mahlatseng a 

lona. 

15Ha ho mosebetsi o ka thusang Egepeta, o entsweng ke hlooho, leha e le ke mohatla, 

kapa ke lekala la palema, kapa ke moseme. 

16Ka tsatsi leo, Baegepeta ba ya ba jwaloka basadi; ba tla tshoha, ba thothomele, ka 

baka la letsoho la Jehova wa makgotla le sisinyehang ho ba kgalemela. 

17Ke moo naha ya Juda e tla hlwenyetsa Baegepeta, mme lebitso la Juda ha le bolelwa 

bohle ba ya tshoha, ka baka la morero oo Jehova wa makgotla a o rerileng hodima 

bona. 

18Mohlang oo, metse e mehlano e tla ba teng Egepeta e tla bua puo ya Kanana, e ane 

ka Jehova wa makgotla; o mong ho yona o tla rewa Ire-Haherese (motse wa letsatsi). 

19Mehleng eo, Jehova o tla kgethelwa aletare bohareng ba lefatshe la Egepeta, mme 

sefika se kgethetsweng Jehova se tla ema pela meedi ya naha. 

20Hoo e tla ba pontsho le bopaki ba Jehova wa makgotla lefatsheng la Egepeta; 

hobane ba tla howeletsa ho Jehova ka baka la ba ba hlorisang, mme o tla ba romela 

mmoloki le moemedi, ya tla ba namolela. 

21Jehova o tla itsebisa Baegepeta, mme Baegepeta ba tla tseba Jehova mehleng eo, ba 

mo sebeletse ka mahlabelo le ka dinyehelo; ba tla itlama ka dikano ho Jehova, mme 

ba tla di phetha. 

22Jehova o tla otla Egepeta jwalo; o tla otla, a boele a fodise; ba tla sokolohela ho 

Jehova, mme o tla mamela thapelo tsa bona, a ba fodise. 

23Mehleng eo, mmila o tla ba teng o tswang Egepeta, o yang Assiria; Baassiria ba tla 

tla Egepeta, Baegepeta ba ye Assiria, mme Egepeta o tla sebeletsa Jehova a ena le 

Assiria. 

24Mohlang oo, Iseraele e tla ba wa boraro, ya kopaneng le Egepeta le Assiria, e be 

lehlohonolo bohareng ba lefatshe, 

25leo Jehova wa makgotla a tlang ho le hlohonolofatsa, a re: Ho hlohonolofale 

Egepeta, setjhaba sa ka, le Assiria, mosebetsi wa matsoho a ka, le Iseraele, lefa la ka! 

ESAIA 20 

Baegepeta le Baethiopia ba tla iswa kgolehong ke morena wa Assiria. 

1Ka selemo seo Tharthane a neng a futuhele Ashdode, mohla a rongwang ke Sargone, 

morena wa Assiria, a ba a patela Ashdode, a o hlola, 

2mehleng eo, Jehova a bua ka Esaia, mora oa Amotse, a re: Eya, o hlobole lesela le 

mahwashe le lethekeng la hao, o role dieta maotong a hao. A etsa jwalo, a ya a 

hlobotse, a sa rwala dieta. 

3Yaba Jehova o re: jwalokaha mohlanka wa ka, Esaia, a tsamaile ka dilemo tse tharo a 

hlobotse, a sa rwala dieta, ho ba pontsho le setshwantsho ho Egepeta le ho Ethiopia, 

4ka mokgwa o jwalo, morena wa Assiria o tla ya le ba hapilweng ba Egepeta, le ba 

hapilweng ba Ethiopia, a ye le ba batjha, le maqheku, ba hlobotse, ba sa rwala dieta, le 

mokokotlo o le feela, e be dihlong ho Baegepeta. 

5Ba tla tshoha, ba swabe ka baka la Ethiopia eo ba mo tshepileng, le ka baka la 

Egepeta eo ba ithorisang ka yena. 

6Ba ahileng mabopong ao, ka tsatsi leo ba tla re: Bonang, ba feletse kae bao re ba 

tshepileng, re mathetseng ho bona ho batla thuso, hore re tle re namolelwe matsohong 

a morena wa Assiria? Jwale, re tla phonyoha jwang? 

ESAIA 21 

Ho wa ha Babilona. 

1Boporofeta hodima lehwatata la lewatle: O a tla jwaloka sefefo se tsohang ka nqa 

borwa, o tswa lefeelleng, lefatsheng le tshabehang. 

2Ke bontshitswe pono e tshabehang: Mohapi o a hapa, mosenyi o a senya. Nyoloha, 

Elame! wena Media, o lokise ntwa! Ke fedisa masisapelo wohle. 

3Matheka a ka a tshwerwe ke bohloko ke hona, matswalo a nkene, a jwaloka 

matswalo a mosadi ya belehang; ke a sonopana, ke sitwa ho utlwa; ke tshohile, ke 

sitwa ho bona. 

4Pelo ya ka e ferekane; letsoso le lebe le ntshwere; bosiu ba thabo ya ka bo fetohile 

bosiu ba tshoho. 

5Dijo di bewa tafoleng; molebedi o a lebela; ba ja, ba nwa ... Tlohang, le eme, lona 

marena; kwetlisang dithebe! 

6Hobane Morena o itse ho nna: Bea sebohodi, se bolele seo se se bonang. 

7Se bone dipere le bakalli ba tsona ba tsamaya ka bobedi, se bone le diesele le 

dikamele; sa nna sa thea tsebe, sa mamela ka ho ela hloko haholo. 

8Yaba se howa jwaloka tau, sa re: Morena, ke ntse ke eme motshehare wohle toreng, 

ke ntse ke tiisa ho lebela ka masiu wohle. 

9Bonang, ho hlahile dipere le bakalli ba tsona ba tsamayang ka bobedi. Sa eketsa sa 

re: O wele, Babilona o wele; ditshwantsho tsohle tsa medimo ya hae di bolaetswe 

fatshe. 

10Oho, setjhaba sa ka se hatakelwang jwaloka koro seotlong, tseo ke di utlwileng ho 

Jehova wa makgotla, Modimo wa Iseraele, ke le boleletse tsona. 

Boporofeta hodima Duma. 

11Boporofeta hodima Duma: Mohoo o tswang Seire o fihlile ho nna, o re: Sebohodi, 

nako ya bosiu ke efe? Sebohodi, nako ya bosiu ke efe? 

12Sebohodi se re: Meso e a hlaha, ho ntoo ba bosiu. Ha le rata ho botsa, botsang! 

Sokolohang, le boye. 

Boporofeta hodima Arabia. 

13Boporofeta hodima Arabia: Le hlola bosiu masabasabeng a Arabia, lona dihlopha 

tsa baeti ba Dedane. 

14Isang metsi ho ba nyorilweng! Ba ahileng Thema ba nke dijo ho ya kgahlanyetsa ka 

tsona ba balehang. 

15Hobane ba baleha pela marumo, pela marumo a tsomotsweng, pela diqha tse 

tjhehilweng, le pela ntwa e thata. 

16Hobane Morena o itse ho nna: Ho sa setse selemo se le seng, se kang selemo sa ya 

sebeletsang leruo, mme kganya yohle ya Kedare e tla fela. 

17Mosala wa ba diqha, wa bahale ba bana ba Kedare, o tla ba monyenyane, hobane 

Jehova, Modimo wa Iseraele, o boletse. 

ESAIA 22 

Jerusalema o thibellwa ke dira. 

1Boporofeta hodima sekgutlo sa dipono: Taba ke dife, ha batho ba hao kaofela ba 

hlweletse hodima matlo, 

2wena, motse o tletseng moferefere, motse wa marata, o batlangmenyaka feela? Ba 

hao ba bolailweng ha ba ka ba wa ka lerumo, ha ba ka ba eshwa ntweng. 

3Dihlooho tsa hao kaofela di balehile hammoho, di tshwerwe ke ba diqha: ba hao 

kaofela ba tshwerwe, ba holehilwe hammoho ha ba ntse ba baleha. 

4Ke hona ke reng: Ntloheleng, ke tle ke lle habohloko: se phehelleng ho ntshedisa, ha 

ke lla ka tshenyeho ya moradi wa setjhaba sa ka! 

5Hobane ke letsatsi la matsoso, la ho tujwa, le la moferefere, le laotsweng ke Morena, 

Jehova wa makgotla, sekgutlong sa dipono; ho heletswa marako, mehoo ya tshoho e 

dumaela dithabeng. 

6Elame o tshwere kgohlopo, o na le makoloi a tletseng banna le bakalli; Kire o nkile 

dithebe. 

7Dikgutlo tsa hao, Jerusalema, tse fetisang ka botle, di tletse makoloi, ba kallang 

dipere ba laletse menyakong ya hao. 

8Lesira la Juda ha le tloswa, tsatsing leo o tadimile ka nqa dihlomong tse bolokilweng 

ka tlung ya moru. 

9Le lemohile hobane marako a motse wa Davida a dikgeo tse ngata, le thibetse metsi a 

letsha le katlase. 

10Le badile matlo a Jerusalema, mme le heletsa a mang ho tiisa marako. 

11Le etsa letsha pakeng tsa marako a mabedi, ho bokella metsi a letsha la kgale; empa 

ha le tadime ho moetsi wa ditaba tseo, ha le lelalle ho ya di rerileng kgale. 

12Morena, Jehova wa makgotla, o le bileditse ho lla le ho hlomoha ka tsatsi leo, ho 

kuta moriri le ho apara lesela le mahwashe. 

13Empa, bonang, ke thabo le menyaka, ho hlajwa dikgomo, ho hlajwa dinku, ho jewa 

dinama, ho nowa veine; ho thwe: A re jeng, a re nweng, hobane hosasane re se re ya 

shwa. 

14Jehova wa makgotla o nnyenyeleditse ditsebeng, a re: Tjhe, sebe sena le ke ke la se 

tshwarelwa, le tla be le shwe; ho itsalo Morena, Jehova wa makgotla. 

Shebna o a nyatswa. 

15Morena, Jehova wa makgotla, o boletse, a re: Tloha, o ye ho mmoloki wa leruo, ho 

Shebna, qhoku ya ntlo ya borena, o re ho yena: 

16O etsang mona? O na le mang mona, ha o ipetletse lebitla mona? O betlile lebitla 

phahameng, o itjheketse moaho lefikeng. 

17Bona, Jehova o tla o tshwara, a o lahlele hole ka matla; 

18a o phikolose, o phikolohe jwaloka pidikwane lebaleng la lefatshe le batsi, le 

ahlameng; o tla shwela teng, mme makoloi a kganya ya hao a tla fella teng, wena, 

dihlong tsa ntlo ya monga hao. 

19Ke tla be ke o lelekise kabelong ya hao, o tloswe tulong tsa hao. 

20Ka tsatsi leo, ke tla bitsa mohlanka wa ka Eliakime, mora wa Hilkia; 

21ke tla mo apesa kobo ya hao, ke mo tlame ka senyepa sa hao, ke bee puso ya hao 

letsohong la hae; e tla ba ntata ba ahileng Jerusalema le wa ntlo ya Juda. 



1139 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

22Ke tla bea senotlolo sa ntlo ya Davida lehetleng la hae; o tla bula, mme ha ho ya tla 

kwala; o tla kwala, mme ha ho ya tla bula. 

23Ke tla mo hloma jwaloka thakgisa moo ho tiileng, e be setulo se kganyang tlung ya 

ntatae. 

24E tla ba yena tshiya ya kganya yohle ya ntlo ya ntatae, ya mahlomela le ya makala, 

le ya dipitsana, ho qala ka dipitsa tsa mehope ho isa ho dijana kaofela. 

25Tsatsing leo, ha ho bolela Jehova wa makgotla, thakgisa e hlomilweng moo ho 

tiileng e tla tloswa, e lahlwe, e we, mme ntho tsohle tseo e neng e di jere, di tla wela 

fatshe, hobane Jehova o boletse. 

ESAIA 23 

Boporofeta hodima Tire. 

1Boporofeta hodima Tire: Bokollang, lona dikepe tsa Tarshishe, hobane o senyehile; 

matlo ha a sa le yo, ha ho sa le moo ho kenwang teng; ba utlwile taba eo e etswa 

naheng ya Kittime. 

2Tshohang, lona ba ahileng naheng e sikang le lewatle, e neng e tlala bahwebi ba 

Sidone ba haolang ka lewatle! 

3Koro ya noka e ntsho e neng e etla ka metsi a maholo, ke re, kotulo ya Nile e ne e le 

maruo a teng, motse oo e ne e le moo ho rekwang teng ke ditjhaba. 

4Swaba, Sidone, hobane lewatle le a bolela, qhobosheane ya lewatle e re: Ha ke tsebe 

bohloko ba ho beleha, ha ke a beleha; ha ke a ka ka hodisa bahlankana kapa 

barwetsana. 

5Etlare ha taba e fihla Egepeta, ba tla thothomela ke ho utlwa taba tsa Tire. 

6Tshelelang Tarshishe! Bokollang, lona ba mabapa le lewatle! 

7Na ke wona motse wa lona wa menyaka, oo ho qala ha wona ho isang mehleng ya 

boholoholo, oo maoto a wona a neng a o isa hole hore o yo haha teng? 

8Ke mang ya rerileng taba ena hodima Tire, eo e neng e le moabedi wa meqhaka ya 

borena, eo bahwebi ba hae e neng e le marena, le ba rekang ha hae e leng ba 

hlomphuwang lefatsheng? 

9Jehova wa makgotla ke yena ya rerileng taba eo, a tla fokotse kganya ya boholo 

bohle, le ho apesa bohle ba hlomphuwang lefatsheng ka nyatso. 

10O haole ka naha ya hao, jwaloka Nile, wena, moradi wa Tarshishe; ha ho sa le joko 

e o tlamileng. 

11O otlolletse letsoho la hae hodima lewatle, o sisintse mebuso; Jehova o laetse 

bakeng sa Kanana, hore ho heletswe diqhobosheane tsa teng. 

12O itse: Ha o sa tla thaba, wena morwetsana ya senyehileng, moradi wa Sidone! 

Tsoha, o ikele Kittime, o tshelele teng; empa le teng o ke ke wa bona phomolo. 

13Bona naha ya Bakalde! Ha e sa le setjhaba; Baassiria ba e neetse dibatana tsa naha; 

ba haha ditora tsa bona tsa ntwa, ba heletsa matlo a borena a Kanana, ba a etsa lesupi. 

14Bokollang, lona dikepe tsa Tarshishe, hobane qhobosheane ya lona e senyehile. 

15Mehleng eo, Tire o tla lebalwa ka dilemo tse mashome a supileng, tse lekanang 

matsatsi a ho phela ha morena a le mong; dilemo tse mashome a supileng ha di fetile, 

Tire o tla hlahelwa ke taba ya pina ya seotswa, e reng: 

16Nka harepa, seotswa se lebetsweng, o qete diterata tsa motse ka yona, o tee molodi 

o motle, o eketse dipina tsa hao, o tle o hopolwe. 

17Dilemo tse mashome a supileng ha di se di fetile, Jehova o tla hopola Tire; o tla 

kgutlela maruong a manyala a hae, a iketse seotswa mebusong yohle e bophareng ba 

lefatshe. 

18Empa leruo la hae le moputso wa hae di tla kgethelwa Jehova, di ke ke tsa bokellwa 

hammoho, leha e le ho bolokwa, empa leruo la hae le hwebilweng e tla ba la ba 

emang pela Jehova, ba tle ba kgore hantle, mme ba apeswe ka bokgabane. 

ESAIA 24 

Naha ya Juda e tla senngwa, Babilona a fediswe, Jerusalema yena a boele a 
hahuwe. 

1Bonang, Jehova o ya hlobodisa lefatshe, a le etse nahathothe, a le senye sebopeho, a 

qhalanye baahi ba lona. 

2Ho tla ba ho moprista jwalokaha ho tla ba ho batho feela, monghadi o tla ba jwaloka 

mohlanka, mofumahadi jwaloka lekgabunyane la hae, morekisi jwaloka meroki, ya 

adimang jwaloka eo ho adingwang ho yena, monami jwaloka ya nametsweng. 

3Naha e tla hlobodiswa kahohle, ho phahlwe tsa yona, hobane ke Jehova ya boletseng 

taba eo. 

4Naha e hlomohile, e swabile, lefatshe le tepeletse, le dutse mahlomoleng, baholo ba 

setjhaba sa naha ena ba tepeletse. 

5Naha e sentswe ke ba ahileng ho yona, hobane ba hataketse melao, ba tlotse ditaelo, 

ba sentse selekane se sa feleng. 

6Ka baka leo, thohako e ja naha, ba ahileng teng ba otlwa ke hona; ke ka baka leo 

batho ba naha eo ba tjheswang, mme ba phonyohang ha ba bakae. 

7Veine e ntjha e swabile, merara e a pona, bohle ba pelo di thabileng ba sisa pelo. 

8Thabo ya meropa e fedile, lerata la bathabi ha le sa le yo, thabo ya harepa e kgutsitse 

le yona. 

9Ha ho sa nowa veine ka ho bina, jwala bo bohale bo fetohile bohloko ho ba bo 

nwang. 

10Motse o senyehile, o fetohile lesupi; matlo kaofela a kwetswe, ha ho sa le ya kenang 

teng. 

11Ho bokollwa diterateng hobane veine e se e le siyo, thabo yohle e hlokahetse, 

nyakallo ya naha e faletse. 

12Ho setseng ha motse ke lesupi feela; menyako e bolailwe, e robilwe. 

13Naheng eo, le hara ditjhaba, ditaba di tla ba jwaloka mohla ho kguwang ditlholwana 

tsa mehlwaare, le jwalokaha ho kgwahlapiswa ha ho se ho kotutswe merara. 

14Ba tla phahamisa mantswe a bona, ba ntshe mehoweletso ya thabo, ba nyakalle ho 

tloha pela lewatle, ka baka la bokgabane ba Jehova. 

15Ka baka leo, rorisang Jehova botjhabela, le lebitso la Jehova, Modimo wa Iseraele, 

dihlekehlekeng tsa lewatle. 

16Ra utlwa dipina tse tswang dipheletsong tsa lefatshe, tse reng: Kganya ho ya 

lokileng! Empa nna ka re: Ke senyehile! ke senyehile! Ho madimabe nna! Mashodu a 

utswa, mashodu a ya le kgapo. 

17Tshoho, lemena, leraba di pela hao, ya ahileng naheng ena! 

18Ya balehelang tshoho, o wela lemeneng; ya tlang ho inyolla lemeneng, o itshwasa 

lerabeng, hobane dithoba tsa mahodimo di a buleha, mme metheo ya lefatshe e a 

reketla. 

19Lefatshe le a thuhakanngwa, lefatshe le kunngwa dikoto, lefatshe le sisinyeha hohle. 

20Lefatshe le thekesela jwaloka motho ya tahilweng, le tetema jwaloka lephephe, le 

imelwa ke sebe sa lona, le a wa, ha le sa tla hlola le tsoha. 

21Mehleng eo, Jehova o tla otla makgotla a lehodimo, nqalong tse phahameng, le 

marena a lefatshe lefatsheng. 

22Ba tla hlahlelwa jwaloka ba hapilweng, ha ba hlahlelwa teronkong, ba kwallwe 

mameneng; mme hobane ho fete matsatsi a mangata, ba tla otlwa. 

23Mme kgwedi e tla rothofala, letsatsi le swabe, hobane Jehova o busa thabeng ya 

Sione le Jerusalema, mme o kganya pela baholo ba hae. 

ESAIA 25 

1Jehova, o Modimo wa ka, ke tla o hodisa, ke tumise lebitso la hao, hobane o entse 

diketso tse mehlolo; tseo o di rerileng kgale di bonahetse hoba ke nnete le ho tiya. 

2Hobane o entse motse sefika sa majwe, qhobosheane e se e le qubu ya lesupi; meaho 

ya basele ha e sa le motse, ha e sa tla hlola e tsoswa. 

3Ka baka leo, setjhaba se matla se tla o boka, metse ya ditjhaba tse matla e o 

hlonephe. 

4Hobane o bile setshabelo sa ya fokotseng, le qhobosheane ya ya madimabe 

matswalong a hae, le tshirelo mohla sefefo, le leswiti ha ho tjhesa letsatsi; hobane 

moya wa bahlorisi o ne o tle jwaloka sefefo se thulanang le lerako. 

5O kokobeditse lerata la basele jwalokaha o kokobetsa lebatama la letsatsi naheng e 

tjheleng; o fedisitse dipina tsa hlolo tsa bahlorisi, jwalokaha lebatama la letsatsi le 

fediswa ke leswiti la leru. 

6Thabeng ena, Jehova wa makgotla o tla etsetsa ditjhaba kaofela mokete wa dijo tse 

hlabosang, mokete wa diveine tse monate tse nkilweng hodima ditshifa, mokete wa 

dijo tse hlabosang, tsa moko, wa diveine tse nkilweng hodima ditshifa, tse hlwekileng. 

7Thabeng ena o tla tlosa lesira le siretseng batho bohle, le kobo e kwahetseng ditjhaba 

kaofela. 

8O tla fedisa lefu ka ho sa yeng kae; Morena Jehova o tla fedisa meokgo difahlehong 

tsohle, a fedise sekgobo sa setjhaba sa hae lefatsheng lohle, hobane Jehova o boletse. 

9Ka letsatsi leo, ho tla thwe: Bonang ke wona Modimo wa rona, oo re o tshepileng 

hoba o tla re boloka; ke yena Jehova eo re mo tshepileng; a re nyakalleng, re thabele 

topollo ya hae. 

10Hobane letsoho la Jehova le tla dula thabeng ena, empa Moabe o tla hatakelwa moo 

a leng teng, jwaloka setroi sa koro ha se hatakelwa lemeneng la moitedi. 

11O tla otlolla matsoho a hae teng, jwalokaha sehlapi se a otlolla ha se hlapa; 

empaJehova o tla kokobetsa boikgantsho ba hae le mano a matsoho a hae. 

12O tla heletsa diqhobosheane tsa marako a hao a phahamileng; o tla di rapalatsa 

fatshe, leroleng. 

ESAIA 26 

1Ka letsatsi leo, ho tla binwa sefela sena naheng ya Juda: Re na le motse o matla, 

Modimo o re nea thuso, e be lerako le tshirelo ho rona. 

2Bulang menyako, hore setjhaba se lokileng, se bolokang botshepehi, se tle se kene. 

3Ya pelo e tiileng o tla mmoloka kgotsong e fetisisang, kahobane o o tshepile. 

4Le tshepe Jehova kamehla yohle, hobane Jehova, Jehova, ke lefika la kamehla yohle. 

5Hobane o kokobeditse ba ahileng nqalong tse phahameng; o dihile motse o moholo, 

o o dihetse fatshe, o o rapaladitse leroleng. 

6O hataketswe ka maoto, ka maoto a basenyehi, le ka maoto a bahloki. 

7Tsela ya motho ya lokileng ke tsela e latsitsweng; wena ya lokileng, o latsa mmila 

wa ya lokileng. 

8Jehova, re o lebeletse ke hona tseleng ya dikahlolo tsa hao; lebitso la hao le kgopotso 

ya hao ke tseo meya ya rona e di lakatsang. 

9Moya wa ka o o lakatsa bosiu, pelo ya ka e o batla kahare ho nna; hobane mohla 

dikahlolo tsa hao di otlang lefatshe, batho ba lefatshe ba ithuta ho loka. 

10Motho e mobe ha a ka hauhelwa, a ke ke a ithuta ho loka; esita leha a le naheng ya 

toka, e nne e be motho ya kgopo, mme ha a tadime boholo ba Jehova. 

11Jehova, letsoho la hao le matla, empa ha ba ka ba le lemoha; ba tla bona tjheseho ya 

hao eo o tjhesehetseng tjhaba sa hao ka yona, mme ba tla swaba, mollo o tjhese bao e 

leng dira ho wena. 

12Jehova, ke wena ya re fang kgotso, hobane ke wena ya sebetsang bakeng sa rona 

tseo re di etsang kaofela. 

13Jehova, Modimo wa rona, re kile ra buswa ke marena a mang, e seng wena; empa ke 

ka wena feela re rapelang lebitso la hao. 

14Ba shwele, ba ke ke ba hlola ba phela; ke diriti, ba ke ke ba boela ba utlwa; hobane 

o ba otlile, o ba fedisitse, o timeditse le ho hopolwa hohle ha bona. 

15O atisitse setjhaba, Jehova, o atisitse setjhaba, o itlotlisitse, o suthisitse meedi yohle 

ya naha. 

16Jehova, ba tadimile ho wena matswalong a bona, ba tsholotse merapelo ya bona, 

mohla ba utlwang dikotlo tsa hao. 

17Jwalokaha mosadi wa moimana a utlwa bohloko, ha a se a thwaseditswe ke kgwedi 

ya pelehi ya hae, mme a howa pelehing ya hae, re ne re le jwalo pela Jehova! 

18Re ne re emotse, ra ba ra ba matswalong, empa pelehi ya rona e ntshitse moya feela. 

Poloko ya naha ha e a ka ya hlaha ka rona, mme ba neng ba ka aha lefatsheng ha ba ka 

ba hlaha. 

19Bafu ba hao a ba ke ba boele ba utlwe; ditopo tsa ka a di ke di tsoswe! Tsohang, 

lona ba robetseng leroleng, le thabe, hobane phoka ya hao ke phoka e medisang, mme 

lefatshe le tla ntsha bafu ba ho lona. 

20Eya setjhaba sa ka, kena kamoreng ya hao, o kwale monyako kamora hao! O ipate 

ho se hokae, ho fihlela kgalefo e feta. 

21Hobane bona, Jehova o se a ya tloha nqalong ya hae ho putsa ba ahileng lefatsheng 

ka ho lekaneng le bokgopo ba bona; lefatshe le tla senola madi a momilweng ke lona, 

mme ha le sa tla pata ba bolailweng ho lona. 

ESAIA 27 

1Ka letsatsi leo, ka lerumo la hae le thata, le leholo, le matla, Jehova o tla otla 

leviathane, noha e lebelo, le leviathane, noha e tswedikaneng, a bolaye drakone e 

lewatleng. 

2Ka tsatsi leo, le nne le bine jwalo hodima morara wa ka o lakatsehang: 

3Ke nna Jehova, ke leng molebedi wa wona, ke o nosetsa ka dinako tsohle, ke o 

sireletsang bosiu le motshehare, hore o se ke wa senngwa ke letho. 

4Ha ke sa na bohale; leha ho le jwalo, ha nka kgahlana le dibajwa le meutlwa, ke tla 

lwana le tsona, ke itihele ho tsona, ke di tjhese kaofela ha tsona. 

5Ha ho kahosele, haese hore batho ba itshwarelle ka nna, ba etse kgotso le nna, ba etse 

kgotso le nna. 

6Letsatsi le a tla leo Jakobo a tlang ho mela metso ka lona, Iseraele a hlahise dipalesa 

le lehlomela, mme ba tla tlatsa lefatshe ka ditholwana tsa bona. 

7Na o re, Jehova o otlile Iseraele ka dikotlo tse kang tseo bahlorisi ba hae ba otlilweng 

ka tsona, kapa na o mmolaile jwalokaha a bolaile ba mmolaileng na? 

8O mo otlile ka tekanyo, ka ho mo tebela, wa mo hlokola ka moya wa hao o fokang ka 

matla, o kang wa mohla sefefo sa botjhabela. 

9Ka mokgwa o jwalo, sebe sa Jakobo se lefetswe; ke ena tholwana ya tshwarelo ya 

sebe sa hae: Jehova o entse majwe kaofela a dialetare jwaloka majwe a kalaka a 

besitsweng, a silakantsweng, hore diashera le ditshwantsho tsa letsatsi di se ke tsa 

hlola di tsoswa. 

10Hobane motse o matla o dutse o nnotshi, ke setsha se tlohetsweng, se sebaka 

jwaloka nahathothe; namane e tla fula teng, e bothe teng, e je dihlahla teng. 

11Makala a teng ha a oma, a tla rojwa, basadi ba tla tla, ba a bese; hobane ke setjhaba 

se sa hlalefang; ka baka leo, ya se entseng a ke ke a se hauhela, ya se bopileng a ke ke 

a se rekolohela. 

12Empa mehleng eo, Jehova o tla hlohlora ditholwana ho qala ka nokaya Eufrate ho 

isa molapong wa Egepeta; mme, lona, bana ba Iseraele, le tla tholwa e mong le e 

mong wa lona. 

13Mehlang eo, terompeta e kgolo e tla letswa, mme ba tebeletsweng naheng ya 

Assiria, le ba balehetseng naheng ya Assiria, le ba balehetseng naheng ya Egepeta, ba 

tla tla, ba kgumame pela Jehova thabeng e halalelang, Jerusalema. 

ESAIA 28 

Dira tsa kahare le tsa kantle. 

1Ho madimabe moqhaka o ikgantshang wa matahwa a Efraime, ho madimabe palesa e 

ponang ya serwalo sa hae sa bokgabane, e hlorong ya sekgutlo se nonneng sa ba 

hlolwang ke veine! 

2Bonang, Morena o yaroma sera se matla, se sa sitweng ke letho, se jwaloka sefefo sa 

difako, le jwaloka setsokotsane se senyang hohle, le jwaloka morwallo wa metsi a 

maholo a tlalang hohle; o tla dihela moqhaka oo fatshe ka matla. 

3Moqhaka o ikgantshang wa matahwa a Efraime o tla hatakelwa ka maoto. 

4Palesa e ponang ya serwalo sa hae sa bokgabane, e hlorong ya sekgutlo se nonneng, e 

tla ba jwaloka feiye ya pele, kotulo e eso ho tle; mofeti a re a sa e bona, a ntshe 

letsoho, a e metse. 

5Tsatsing leo, Jehova wa magkotla e tla ba yena moqhaka wa mokgabo, le moqhaka o 

kganyang ho masala a setjhaba sa hae, 

6e be yena moya wa kahlolo ho ya dutseng ho ahlola, le matla a ba lelekisang dira ho 

isa dikgorong tsa motse wa tsona. 

7Empa le bona Bajuda ba diadielwa veineng, ba dikadika ke jwala; baprista le 

baporofeta ba diadielwa jwaleng, ba kgopiswa ke veine, ba diadielwa jwaleng, ba 

thekesela ha ba bona dipono, ba tetema ha ba ahlola. 

8Hobane ditafole tsa bona kaofela di tletse mahlatsa le ditshila tse sa siyeng sebaka. 

9O tla ruta mang bohlale, o tla utlwisa mang thuto? Hleka ke bana ba tswa kgweswa, 

kapa ba tlositsweng letsweleng? 

10Hobane ke molao hodima molao, molao hodima molao, taelo hodima taelo, taelo 

hodima taelo: hanyenyane mona, hanyenyane mono! 

11Ka baka leo, ke ka melomo e kokotletsang le ka puo ya basele a tlang ho bua le 

setjhaba sena. 

12O na be a se boleletse, a re: Mona ke nqalo ya phomolo, le baballe batho ba 

kgathetseng ka phomolo; mona ke nqalo ya kgatholoho; empa se hanne ho utlwa. 

13Ka baka leo, lentswe la Jehova le tla fihla ho bona, e le molao hodima molao, molao 

hodima molao, taelo hodima taelo, taelo hodima taelo, hanyenyane mona, honyenyane 

mono, hore ha ba tsamaya ba we ka dietse, ba robehe, ba wele sefing, ba tshwaswe. 

14Ka baka leo, utlwang lentswe la Jehova, lona basomi, ba busang setjhaba sena sa 

Jerusalema! 

15Le itse: Re entse selekane le lefu, re na le kopano le nqalo ya bafu; leha kotlo e tlang 

jwaloka morwallo e ka tla kwano, e ke ke ya re etsa letho, hobane re entse leshano 

setshabelo sa rona, mme thetso ke tshirelo ya rona. 

16Ka baka leo, Morena Jehova o boletse, a re: Bonang, ke bea lejwe Sione, e be 

motheo, lejwe le lekilweng, lejwe la ntlha la bohlokwa, le theilweng ka mokgwa o 

tiileng; ya dumelang ha a na ho baleha. 

17Ke tla etsa tokelo molao, ho loka e be tokiso; mme sefako se tla ya le setshabelo sa 

leshano, metsi a hlakole tshirelo ya lona. 

18Selekane sa lona le lefu se tla etswa lefeela, kopano ya lona le nqalo ya bafu e ke ke 

ya tiya; kotlo e tlang jwaloka morwallo ha e fihla, ka yona le tla ba jwaloka hoja le 

hataketswe ka maoto. 

19Etlare ha e fihla, e tla ya le lona, hobane e tla fihla ka meso yohle, nyene le bosiu; 

thuto e jwalo e ya nne e le tshose. 

20Malao a ho robala a tla ba makgutshwanyane haholo, motho a sitwe ho ikotlolla 

teng; kobo e tla hloka bophara, motho a sitwe ho ipopa ka yona. 

21Hobane Jehova o tla ema jwalokaha a entse thabeng ya Peratsime, o tla halefa 

jwalokaha a entse sekgutlong sa Gibeone, a tle a sebetse mosebetsi wa hae: mosebetsi 

wa hae ke o makatsang; a etse ketso ya hae: ketso ya hae ke e tsotisang. 

22Mme jwale, le se ke la nna la soma, mahlaahlela a lona a tle a se ke a tiiswa; hobane 

ke utlwile ho Morena, Jehova wa makgotla, hore tshenyeho ya lefatshe lohle e 

rerilwe. 

23Sekehang ditsebe, le utlwe lentswe la ka! Mamelang, le utlwe dipolelo tsa ka. 

24Molemi ya lemelang ho jala, na a ka nna a lema kamehla na? Na a ka nna a latsa le 

ho phophotha mobu na? 

25Ha ke re, ereha a se a latsitse kahodimo, a ntoo jala aneta, a hase le kumine, a jale 

koro ka melana, le harese temeng ya yona, le poone ka mathoko na? 

26Hobane Modimo wa hae o mo rutile mokgwa o lokileng, o mo tsebisitse kamoo ho 

ka etswang kateng. 

27Hape, aneta ha e pupetswe ka selei se phophothang, le kumine ha e batle leoto la 

koloi, empa aneta e ye e polwe ka lere, le kumine ka thupa. 

28Koro e ye e polwe, empa motho a ke ke a nna a e pola kamehla; leha a e hata ka 

maoto a koloi ya hae, mme pere tsa hae di e hata, ha e a tule. 

29Le yona taba eo e tswa ho Jehova wa makgotla, ya nang le kutlwisiso e makatsang 

le kelello e kgolo. 

ESAIA 29 

1Ho madimabe wena, Ariele, Ariele, motse oo Davida a neng a hlomile tente ya hae 

teng! Eketsang selemo ka selemo, le mekete e ye e ntse e hlahlamana. 

2Ke ntoo tla tsietsa Ariele; motse o tla tlala dillo le mefehelo, mme ho nna e tla ba 

ntho e kang Ariele (aletare kapa tau ya Modimo). 

3Hobane ke tla o lalla ka nqa tsohle, ke o teele hare ka makgotla, mme ke tla haha 

difika tse phahameng ho o lwantsha. 

4Ha o kokobeditswe, lentswe la hao le tla tswa fatshe, dipolelo tsa hao di utlwahale 

eka di pupetswa ke lerole; lentswe la hao le tla tloha fatshe eka la seriti, mme o tla nne 

o wewetse dipolelo tsa hao o le leroleng. 

5Bongata ba dira tsa hao bo tla fetoha lerole le lesesane, bongata ba bahale bo be 

jwaloka mooko o fefolwang; taba eo e tla phakisa e hlahe hanghang. 

6Jehova wa makgotla o tla tla ka diaduma, ka ditshisinyeho tsa lefatshe, ka modumo o 

moholo, ka sefefo, ka setsokotsane, le ka malakabe a mollo o tjhesang. 

7Bongata ba ditjhaba tsohle tse tlang ho lwantsha Ariele le bohle ba 

patelang motse wona le qhobosheane ya wona, ba o tsietsang, ba tla ba jwaloka toro le 

pono ya bosiu. 

8Jwaloka motho ya lapileng ha a ka lora a eja, mme yare ha a tsoha borokong, a 

utlwe mala a hae a le feela; kapa jwaloka motho ya nyorilweng ha a lora a enwa, empa 

ha a tsohile, a utlwa hoba o tepeletse, le moya wa hae o kgathetse ke lenyora, ho tla ba 

jwalo le bongata ba ditjhaba tsohle tse lwantshang thaba ya Sione. 

9Emang, le makale; tutubalang, le foufale! Ba tahilwe, empa e seng ke veine; ba 

thekesela, empa e seng hoba ba hlotswe ke jwala. 

10Hobane Jehova o le tshetse ka moya wa boroko, o kwetse mahlo a lona, ke ho re 

baporofeta, o apesitse dihlooho tsa lona ka lefifi, ke ho re diboni tsa lona. 

11Tshenolo yohle ho lona e se e le jwaloka ditaba tsa buka e manehilweng, e newang 

motho ya tsebang ho bala, mme ho thwe: E bale hle! A mpe a fetole, a re: Ke a sitwa, 

hobane e manehilwe. 

12Kapa, leha e ka newa ya sa tsebeng ho bala, ha thwe: E bale hle; a ka fetola a re: Ha 

ke tsebe ho bala. 

13Morena o itse: Erekaha setjhaba sena se ikatametsa ho nna ka molomo, se 

ntlhonepha ka melomo, athe pelo ya sona e hole le nna, le tshabo eo ba ntshabang ka 

yona e le molao feela wa batho, oo ba o rutilweng, 

14bonang, ka baka leo, ke tla eketsa ho etsa diketso tse makatsang, tse mehlolo 

hodima setjhaba sena, ho tle ho fele bohlale ba ba bohlale ba sona, ho timele kelello 

ya banna ba sona ba hlalefileng. 

15Ho madimabe ba ipatang ka ho re, ba patela Jehova merero ya bona, ba etsang 

mesebetsi ya bona lefifing, ba reng: Ya re bonang ke mang? Ya re lemohileng ke 

mang? 

16Jo! bothoto ba lona. A letsopa le ka lekanngwa le mmopi wa lona na? A mosebetsi o 

ka latola moetsi wa wona, ka ho re: Hase yena ya nkentseng, na? Kapa ntho e 

betlilweng e ka nyatsa mmetli wa yona ka ho re: Ha a na bohlale, na? 

17Bonang, ho se ho se hokae, mme Lebanone o tla fetoha tshimo ya difate tse behang; 

haele tshimo, e tla balwa ka ho re ke moru. 

18Tsatsing leo, ba thibaneng ditsebe ba tla utlwa ditaba tsa buka; mahlo a difofu a tla 

phunya bosiu le lefifi, a bone. 

19Mafutsana a tla eketsa ho thabela Jehova, bahloki ba itlotlise ka Mohalaledi wa 

Iseraele. 

20Hobane mohlorisi ha a sa tla ba teng, mosomi le yena o tla be a fedile, le batho 

bohle ba fadimehelang ho etsa bobe ba tla be ba tlositswe, 

21e leng ba tswang ba bang nyeweng, ba tjhehang ya sa kwekwetleng ditabeng kgotla, 

ba dihelang ya lokileng ka mashano a bona. 

22Ka baka leo, Jehova ya lopolotseng Abrahama o bolella ntlo ya Jakobo, o re: Jwale, 

Jakobo ha a sa tla ba le dihlong, sefahleho sa hae ha se sa tla hlola se swaba. 

23Hobane bana ba hae, mohla ba bonang mosebetsi wa matsoho a ka ho yena, ba tla 

tlotlisa lebitso la ka; e, ba tla tlotlisa Mohalaledi wa Jakobo, ba hlonephe Modimo wa 

Iseraele. 

24Bao meya ya bona e neng e kgeloha, ba tla ithuta bohlale; ba neng ba nganga, ba tla 

amohela thuto. 

ESAIA 30 

1Ho madimabe bana ba ithatafatsang, ho bolela Jehova, ba rerang taba, empa e seng 

ka nna, ba etsang dilekane, empa e seng ka moya wa ka, ba tle ba eketse sebe hodima 

sebe; 

2ba theohelang Egepeta, ba eso ho botse molomo wa ka, ba tle ba balehele tshirelong 

ya Faro, ba itshirele ka moriti wa Egepeta. 

3Hobane tshirelo ya Faro e tla ba fetohela dihlong, le ho ipea moriting wa Egepeta ho 

ba fetohele sekgobo. 

4Leha baholo ba Juda ba se ba fihlile Tsowane, le manqosa a hae a se a le Hanese, 

5ba tla swaba kaofela ka baka la setjhaba se se nang molemo ho bona, seo ba ke keng 

ba bona thuso ho sona, leha e le molemo, empa e le dihlong le tshwabo feela. 

6Boporofeta hodima diphoofolo tsa borwa. Naheng ya tsietsi, ya mahlomola, ya tau e 

tshehadi le tau e tona, ya qowane le noha e fofang, ba belesa matlotlo a bona ka 

diesele, le maruo a bona mekokotlong ya dikamele, ho ya tjhabeng seo ba ke keng ba 

kotula letho ho sona. 

7Hobane thuso ya Egepeta ke lefeela le bosawana; ke ka baka leo ke bitsang hoo: 

Modimo o moholo o sa sebetseng letho. 

8Eya jwale, taba tseo o di ngole hodima lematjana pela bona, o di ngole bukeng, di tle 

di bolokelwe mehla e tlang ho tla, e be pontsho ka ho sa yeng kae. 

9Hobane ke setjhaba se ikgantshang, ke bana ba leshano, bana ba hanang ho utlwa 

molao wa Jehova; 

10ba reng ho diboni: Le se ke la bona! le ho baporofeta: Le se ke la re porofetela 

nnete, re bolelleng ditaba tse kgahlisang, le re bonele tse thetsang! 

11Kgelohang tsela, eyang kathoko, lesang ho bea Mohalaledi wa Iseraele pela mahlo a 

rona! 

12Ka baka leo, Mohalaledi wa Iseraele o re: Erekaha le nyatsa lentswe lena, mme le 

itshepisa ka bothata le bokgopo, le itiisa ka jona; 

13ka baka leo, sebe sena se tla sala ho lona jwaloka sekgeo se helehang, se entseng 

mpa lerakong le phahameng, mme se phakisetsa ho wa ha lona hanghang. 

14O tla bolaya Juda jwalokaha ho pshatlwa pitsa ya mmopi e bolawang ka boomo, eo 

ho seng lengeta le salang, leo motho a ka okgang mollo ifo ka lona, leha e le ho ya 

kga metsi sedibeng. 

15Hobane Morena Jehova, Mohalaledi wa Iseraele, o re: Polokeho ya lona e dutse ho 

sokoloheng, le ho phomoleng; le tla fihlela matla boitulelong le tshepong; empa le 

hanne. 

16La na la re: Tjhe, re mpa re tla baleha re kaletse dipere. Ke ka baka leo le tla 

balehiswa. La re: Re rata ho kalla dipere tse lebelo! Ka baka leo, ba tla le lelekisa ka 

lebelo le fetisang. 

17Ba sekete ba tla baleha ba tshabiswa ke motho a le mong; ha ba bahlano ba le 

tshosa, le tla baleha ho fihlela masala a lona a eba jwaloka sefate se itlhophereng, se 

hlomilweng hodima thaba, leha e le jwaloka folaga e hlomilweng leralleng. 

18Ka baka leo, Jehova o tla lebella ho le hauhela; ka baka leo, o tla ema ho le 

rekolohela, hobane Jehova ke Modimo o lokileng. Ho lehlohonolo ba mo tshepang 

kaofela! 

19Hobane setjhaba se tla nne se ahe Sione le Jerusalema; ha o sa na ho lla; ha a ka 

utlwa hobane o howeletsa ho yena, o tla o hauhela; a re a sa utlwa pitso ya hao a o 

arabe. 

20Morena o tla le fa bohobe matswalong a lona le metsi tsietsing ya lona; baruti ba 

hao ha ba sa tla ipata, empa o tla tadima baruti ba hao ka mahlo. 

21Ditsebe tsa hao di tla utlwa lentswe kamora hao, le reng: Tsela ke yona ena, 

tsamayang ho yona, esere la ya ka ho le letona, kapa ka ho le letshehadi. 

22Mme ditshwantsho tsa lona tse betlilweng tse apesitsweng ka silefera, le 

ditshwantsho tsa lona tse tsholotsweng tse manehilweng ka kgauta, le tla di tshela 

ditshila, le di lahle jwaloka manyala, ka ho re: Tswang! 

23Mohlang oo, o tla nesetsa dijalo tseo le tla di lema masimong, bohobe ba hlaku tse 

medisitsweng ke mobu e tla ba bo nonneng, bo kgorisang; mehleng eo, mehlape ya 

lona e tla fula makgulong a ahlamileng. 

24Dikgomo le diesele tse lemang naha di tla ja furu e nokilweng ka letswai, e kileng 

ya oloswa ka seoloso le sekofele. 

25Mme hodima thaba e nngwe le e nngwe e phahameng, le hodima leralla le leng le le 

leng le hodileng, melatswana e tla ba teng ya metsi a phallang, mohla letsatsi la polao 

e kgolo, mohla ditora di wang. 

26Ngwedi ya kgwedi e tla tshwana le kganya ya letsatsi, mme kganya ya letsatsi e tla 

eketswa hasupa, e be jwaloka kganya ya matsatsi a supileng, ka letsatsi leo Jehova a 

tla tlamella leqeba la setjhaba sa hae, a fodise matetetso a dikotlo tsa hae. 

27Bonang, lebitso la Jehova le a tla le etswa hole, le tla ka mollo wa bohale le tjheso e 

tshabehang; melomo ya hae e tletse kgalefo, leleme la hae le jwaloka lelakabe le 

tjhesang. 

28Phefumoloho ya hae e jwaloka morwallo o tsholohang, o phahamileng ho isa 

molaleng wa motho, ho sefa ditjhaba ka sefe ya tshenyeho, ho bea tomo e kgelosang 

melomong ya ditjhaba. 

29Le tla bina jwalokaha ho binwa ka bosiu ba mokete, pelo tsa lona di thabe ka thabo 

e tshwanang le ya ba tsamayang ka molodi wa phala, ha ho uwa thabeng ya Jehova, 

lefikeng la Iseraele. 

30Jehova o tla utlwahatsa ditlatse tsa lentswe la hae, a bontshe ho oma ha letsoho la 

hae, le kgalefo ya bohale, le mollo wa lelakabe le tjhesang, le phatloho ya leru, le 

tsholoho ya pula, le majwe a sefako. 

31Hobane Assiria o tla thothomela ke lentswe la Jehova, ha a mo otla ka thupa ya hae. 

32Mme hohle moo thupa ya Jehova eo a tlang ho mo otla ka yona e tlang ho ya le 

teng, meropa le diharepa di tla duma; mme o tla mo otla ka matla. 

33Hobane e se e le kgale Tofethe e lokisitswe, e lokiseditswe morena; e sekoti, e 

ahlamile; patsi e ngata le mollo di bokelletswe teng; phefumoloho ya Jehova, e kang 

noka ya sebabole, e tla di hotetsa. 

ESAIA 31 

1Ho madimabe ba theohelang Egepeta ho batla thuso, ba itiisang ka dipere, ba 

tshepang makoloi ka ho re a mangata, ba tshepang le ba kallang dipere, hobane ba 

matla, athe ha ba tadime Mohalaledi wa Iseraele, mme ha ba batle Jehova! 

2Athe le yena o bohlale, ke kahoo a tlisang mahlomola, mme ha a kgutlise mantswe a 

hae; ntlo ya ba etsang hampe o tla e tsohela matla, le bona ba thusanang le ba 

sebetsang bokgopo. 

3Moegepeta ke motho, e seng modimo; dipere tsa hae ke nama, e seng moya. Etlare 

ha Jehova a otlolla letsoho la hae, mothusi o tla kgoptjwa, le ya thuswang a we, ba 

fele kaofela hammoho. 

4Hobane Jehova o mpoleletse, a re: Jwaloka tau, kapa tawana ha e puruma hodima 

phoofolo e tshwerweng ke yona, e sa tshohe mehoo ya badisa ba bangata ba e 

bokanetseng, e sa balehe pela bongata ba bona, ka mokgwa o jwalo, Jehova wa 

makgotla o tla theoha ho futuhela thaba ya Sione le leralla la yona. 

5Empa jwaloka dinonyana ha di otlolla mapheo a tsona, Jehova wa makgotla o tla 

sireletsa Jerusalema ka mapheo a hae; a apese, a namolele, a qenehele, a pholose. 

6Sokolohelang ho yena eo le mo furaletseng hakalo, lona bana ba Iseraele! 

7Hobane tsatsing leo, e mong le e mong o tla lahla medimo ya hae ya silefera, le 

medimo ya hae ya kgauta, eo le iketseditseng yona ho etsa sebe ka yona. 

8Assiria o tla fediswa ke lerumo leo e seng la motho; lerumo leo e seng la motho le tla 

mo ja, a balehe pela lerumo, bahlankana ba hae ba etswe ba ruilweng. 

9Lefika la hae le tla baleha ke ho tshoha, mahosana a hae a balehele hole ke ho tshaba 

folaga ya Jehova; ho bolela Jehova eo mollo wa hae o leng Sione, le sebopi sa hae se 

leng Jerusalema. 

ESAIA 32 

1Bonang, morena o tla busa ka ho loka, mahosana le wona a dise ka ho loka. 

2E mong le e mong wa bona o tla ba jwaloka tshireletso ha moya o foka, jwaloka 

lehaha ha sefefo se etla, jwaloka molatswana wa metsi naheng e omileng, le jwaloka 

moriti wa lefika le phahameng naheng e nyorilweng. 

3Mahlo a ba bonang ha a sa tla tutubala, ditsebe tsa ba utlwang di tla mamela. 

4Dipelo tsa ba potlakang di tla lokela ho utlwisisa, leleme la ya kokotletsang le bue ka 

hlalosetso. 

5Molotsana ha a sa tla bitswa motho ya hlomphehang, mothetsi a ke ke a bitswa 

motho ya bokgabane. 

6Hobane molotsana o bolela tsa bolotsana feela, pelo ya hae e neetswe bobe, a tle a 

etse bolotsana, a sebe Jehova ka dipuo tsa bohata, a beelle moya wa ya lapileng tlala, 

a time ya nyorilweng seno. 

7Haele mothetsi, dibetsa tsa hae ke tsa bolotsana, o loha mano ho timetsa mosenyehi 

ka dipolelo tsa leshano, leha taba tsa mohloki e le tse lokileng. 

8Empa motho ya kgabane o rera tsa bokgabane o phehella tsa bokgabane. 

9Tsohang, lona basadi ba iketlang, le utlwe lentswe la ka! Lona baradi ba itshepang, le 

mamele dipolelo tsa ka! 

10Ho tla feta selemo se le seng se nang le matsatsi a mang, le ntoo tsieleha, lona ba 

iketlileng, hobane ho kgolwa ha merara ho tla ba siyo, ho ke ke ha kotulwa le 

ditholwana. 

11Tsohang, baiketli! Thothomelang, baitshepi! Lahlang dikobo tsa lona, le hlobole, le 

itlame matheka ka lesela le mahwashe! 

12Ho tla itetwa difuba ka baka la dirapa tse kgahlisang, le ka baka la merara e behang 

haholo! 

13Dibajwa le meutlwa di tla mela naheng ya setjhaba sa ka, le hodima matlo a thabo 

kaofela a motse wa menyaka. 

14Hobane matlo a borena a tla tlohelwa, motse wa lerata o tla fetoha lesupi; leralla le 

tora ya sebohodi e be mahaha ka ditshiu le ditshiu, e be thabo ya dipitsi tsa naha le 

makgulo a mehlape, 

15ho fihlela moya wa lehodimo o tshelwa hodima rona, le lefeella le fetoha serapa, le 

serapa se tshwana le moru. 

16Ke moo ho loka ho tla ikahela lefeelleng, bokgabane bo hlole bo le teng serapeng. 

17Moputso wa ho loka e tla ba kgotso, tholwana ya ho loka e be phomolo le boiketlo 

ka ho sa yeng kae. 

18Setjhaba sa ka se tla aha moahong wa kgotso, le matlung a tshepehang, nqalong tsa 

boiketlo le phomolo. 

19Empa sefako se tla wela hodima moru, mme motse o tla kokobetswa tlasetlase. 

20Ho lehlohonolo lona ba jalang kahohle naheng e noseditsweng, ba sa kgineng leoto 

la kgomo le la esele! 

ESAIA 33 

1Ho madimabe wena, mosenyi, ya esong ho senngwe, wena, mohapi ya esong ho 

hapjwe! Etlare ha o se o qetile ho senya, o tla senngwa; ha o qetile ho hapa, o tla 

hapjwa. 

2Jehova, o re hauhele, re beile tshepo ya rona ho wena! O be thuso ya rona ka hosasa 

ho hong le ho hong, le poloko ya rona mohla tsietsi! 

3Batho ba baleha ka baka la lentswe le dumang, ditjhaba di a qhalana, hobane o 

tsohile. 

4Letlotlo la lona leo le le hapileng, le tla hlakolwa ka mokgwa oo ditsie di hlakolwang 

ka wona; batho ba tla itihela ho lona ka mokgwa oo bookgolane bo welang jwangka 

wona. 

5Jehova o phahamile, hobane o ahile nqalong tse hodimodimo, o tlatsitse Sione ka ho 

loka le ka toka. 

6Kahoo, matsatsi a hao a tla tiya, monono o be teng wa poloko le bohlale le tsebo; ho 

tshaba Jehova e tla ba leruo la Juda. 

7Bonang, bahale ba bona ba bokolla kantle; manqosa a kgotso a lla habohloko. 

8Mebila e feela, ditsela di tlohetswe; morena wa Assiria o robile selekane, o nyedisitse 

metse, ha a re letho ka batho. 

9Naha e bofifing, e swabile; Lebanone o swabile, o omeletse; Sharone o tshwana le 

lefeella, Bashane le Karmele ba foforeha mahlaku. 

10Jwale, ke tla tsoha, ho bolela Jehova; jwale, ke tla iphahamisa; jwale, ke tla 

ikgodisa. 

11Le emotse jwang, mme le tla beleha mooko; phefumoloho ya lona e tla 

hotetsa mollo, o le tjhese. 

12Ditjhaba di tla tjha jwaloka kalaka ha e beswa, di tjheswe ka mollo jwaloka meutlwa 

e remilweng. 

13Lona ba leng hole, utlwang seo ke se entseng, le lona ba leng haufi, le lemohe matla 

a ka! 

14Baetsadibe ba Sione ba tla thothomela; tshoho e tla tshwara baikaketsi, ba tla re: Ke 

mang hara rona ya tla tiya, a eme pela mollo o tjhesang? Ke mang ya tla tiya, a eme 

pela malakabe a sa timeng? 

15E tla ba ya tsamayang tseleng ya ho loka, ya bolelang ka ho loka, ya nyatsang 

maruo a nkilweng ka matla, ya hlohlorang letsoho la hae le tle le se ke la amohela 

dineo, ya ithibang ditsebe hore a se ke a utlwa merero ya ho bolaya, ya tutubalang 

mahlo hore a se ke a bona bobe. 

16Ke yena ya tla aha nqalong tse phahameng, ditshabelo tsa hae e tla ba 

diqhobosheane tse theilweng mafikeng. O tla fuwa bohobe ba hae, metsi a hae a ke ke 

a epsha. 

17Mahlo a hao a tla boha morena botleng ba hae, a tla bona lefatshe bophareng ba 

lona. 

18Pelo ya hao e tla elellwa mehla ya tshoho, mme o tla re: O kae ya neng a nkile buka 

ya lekgetho? o kae ya neng a lekanya boima ba tjhelete? o kae ya neng a hlahloba 

ditora? 

19Ha o sa tla hlola o bona setjhaba se thata, setjhaba se puo e sa utlwahaleng, se puo e 

kokotletsang, eo motho a ke keng a e utlwisisa. 

20Tadima Sione, motse wa mekete ya rona! Mahlo a hao a tla bona Jerusalema, e leng 

moaho wa boiketlo, le tente e ke keng ya tloswa, eo dithakgisa tsa yona di ke keng tsa 

tsomolwa, eo ho seng mohalana o lokolohang. 

21Hobane teng, Jehova, boholong ba hae, ho rona o tla ba jwaloka dinoka, dinoka tse 

kgolo, moo ho seng le sehlopha sa dikepe tse ka bang le matla a ho sesa teng, ho seng 

le sekepe se seholo se ka tshelang teng. 

22Hobane Jehova ke moahlodi wa rona, Jehova ke molaodi wa rona, Jehova ke 

morena wa rona, o tla re boloka. 

23Mehalana ya hao, Assiria e hlephile, ha e tiise sefate sa sekepe sa hao, leha e le seile 

e fanyehilweng ho sona; mohlang oo, letlotlo le mesebetsi e mengatangata ya kgapo e 

tla arolwa, esita dihlotsa le tsona di tla abelwa. 

24Mme ha ho motho ya ahilengJerusalema ya tla re: Ke bohloko! Setjhaba se ahileng 

teng se tshwaretswe dibe. 

ESAIA 34 

Phediso ya Edomo. — Ho kgutla ha Iseraele. 

1Atamelang, lona ditjhaba, le tle le utlwe; lona batho, le mamele! Lefatshe, a le ke le 

mamele, le tse ho lona kaofela, lefatse le tse tswang ho lona kaofela! 

2Hobane Jehova o halefetse ditjhaba tsohle, o halefetse makgotla a tsona kaofela; o di 

neetse thohako, o di neetse lefu. 

3Bafu ba tsona ba tla lahlwa feela, sebodu se tswe ditopong tsa bona, madi a tsona a 

phalle dithabeng. 

4Makgotla kaofela a mahodimo a tla qhibiliha; mahodimo a tla menwa jwaloka buka e 

ngodilweng, makgotla a wona a wele fatshe jwaloka mahlaku a morara ha a foforeha, 

le jwaloka mahlaku a sefate sa feiye ha a pona. 

5Hobane lerumo la ka le tahilwe lehodimong; bonang, le tla theohela hodima Edomo 

le hodima setjhaba seo ke se neetseng thohako. 

6Lerumo la Jehova le tletse madi, le kganathetse mafura le madi a dikonyana, le a 

diphooko, le mafura a difutsi tsa dipheleu; hobane Jehova o na le sehlabelo Botsra, le 

hlabo e kgolo naheng ya Edomo. 

7Dinare le dipoho le dipholo di tla wa le tsona; lefatshe la tsona le tla nosetswa ke 

madi, naha ya tsona e nontshwe ke mafura. 

8Hobane Jehova o beile letsatsi la tefetso, le selemo sa phetetso seo a tla lefetsa Sione 

ka sona. 

9Melapo ya Edomo e tla fetoha boka, mobu wa teng e tla ba sebabole, naha ya teng e 

be naha ya boka bo tjhang. 

10E ke ke ya tingwa ke motho bosiu le motshehare, mosi wa yona o tla nyoloha ka ho 

sa yeng kae, e tla ba nahathothe kamehla le mehla; ha ho motho leha a le mong ya tla 

feta teng. 

11E tla ruwa ke moholodi le ke hlong; sephooko le lekgwaba di tla aha teng, mme e tla 

lekanngwa ka thapo ya tshenyo le ka thapo ya polao. 

12Baholo ba teng ba tla hlokeha ba ka kgethang morena, mahosana wohle a teng a tla 

fetoha lefeela. 

13Meutlwa e tla mela matlung a marena a teng, bobatsi le dihlahla di mele 

diqhobosheaneng tsa teng, e be naha ya diphokojwe le makgulo a dimpshe. 

14E tla ba moo dibatana tsa naha e tshehla di bokanang teng hammoho le diphiri, 

ditshwene di tla tla kgahlanyetsana teng; e tla ba moaho wa dithotsela tsa bosiu, ke 

moo di tla fihlela phomolo. 

15Ke moo qowane e tla etsa ntlo ya yona, e bee mahe, e a alame, e hodise madinyane 

a yona moriting wa yona: matlaka le wona a tla kopana teng hammoho. 

16Batlang bukeng ya Jehova, le bale! Ha ho le e nngwe ya phoofolo tseoe tla 

hlokahala, ha ho e nngwe e tla ba siyo, hobane molomo wa ka o boletse; ke moya wa 

hae o tla di bokella. 

17Hobane o rerile bakeng sa tsona; letsoho la hae le tla di arolela lefatshe, a le lekanye 

ka kgole; di tla le rua ka ho sa yeng kae, di phele teng kamehla le mehla. 

ESAIA 35 

1Naha e tshehla e tla thaba, le lona lefatshe le omeletseng; mahalaopa a tla nyakalla, a 

mele dipalesa jwaloka leshoma. 

2A tla mela dipalesa ka ho fetisa, a nyakalle, a thabe, a phokole difela tsa hlolo; a tla 

fuwa kganya ya Lebanone le menono ya Karmele le ya Sharone; batho ba tla bona 

kganya ya Jehova le boholo ba Modimo wa rona. 

3A le ke le feng matsoho a tepeletseng matla, le tiise mangole a tetemang. 

4Ereng ho ba dipelo di tshohileng: Betang pelo, le se ke la tshaba! Bonang, Modimo 

wa lona o tla ka phetetso, e leng ho putsa ha Modimo; o tla tla, o le boloke. 

5Ke moo mahlo a difofu a tla tutuboloha, ditsebe tsa ba thibaneng ditsebe di bulehe. 

6Sehlotsa se tla tlola jwaloka kgama, leleme la semumu le tla bina, hobane metsi a tla 

kolla naheng e tshehla, melatswana e phalle mahalaopeng. 

7Mahwatata a mahlabathe a tla fetoha matsha a metsi, naha e omeletseng e be le 

didiba tsa metsi, setsha sa diphokojwe, moo mesima ya tsona e neng e le teng, e tla ba 

setsha sa moseme le lodi. 

8Mmila o tla ba teng le tsela e bitswang tsela ya kgalalelo; ha ho motho ya ditshila ya 

tlang ho feta teng, e tla ba ya ba lokileng feela; ya tsamayang tseleng eo leha e le 

sethoto, a ke ke a lahleha. 

9Teng ha ho tau, ha ho sebata se tlang ho bea leoto teng, leha e le ho fumanwa teng, 

empa ba lopolotsweng ba tla tsamaya teng. 

10Ba lopolotsweng ke Jehova ba tla kgutla, ba boele Sione ka difela tsa hlolo, ba 

rwetse thabo e sa feleng hloohong; lehlohonolo le thabo di tla tla ho ba kgahlanyetsa, 

bohloko le masisapelo di balehe. 

ESAIA 36 

Sankeribe o futuhela Jerusalema; sera sa hae se a fediswa. 

1Ka selemo sa leshome le metso e mene sa ho busa ha morena Esekiase, Sankeribe, 

morena wa Assiria, a futuhela metse yohle ya Juda e marako, mme a e kena. 

2Mme morena wa Assiria, ha a le Lakishe, a romela Rabshake ka makgotla a maholo 

ho ya Jerusalema ho lwantsha morena Esekiase; a tla a ema moeding wa letsha le 

kahodimo, mmileng o pela tshimo ya mohlatswi. 

3Yaba Eliakime, mora Hilkia, molotolotsi wa ntlo ya borena, le Shebna mongodi, le 

Jowa, mora Asafe, mmoloki wa mangolo a mmuso, ba tswela ho yena. 

4Rabshake a re ho bona: E reng ho Esekiase: Ho itswe ke morena e moholo, morena 

wa Assiria: Seo o se tshepileng ke eng? 

5Ke re: O etsa dipolelo tsa lefeela, ha o bolela kelello le matla a hao a ho lwana. 

Jwale, o tshepile mang na, ha o mphetohetse? 

6Bona, o tshepile Egepeta, lehlaka leno le tenyetsehileng, leo ekareng motho ha a 

ikokotlela ka lona, le ya mo hlaba seatla, le se phunye; Faro, morena wa Egepeta, o ka 

lona ho bohle ba mo tshepang. 

7Leha o ka re ho nna, le tshepile Jehova, Modimo wa lona, hleka hase yena eo 

Esekiase a tlositseng nqalo tsa hae tse diphahameng le dialetare tsa hae, a re ho Juda 

le ho Jerusalema: Le tla kgumama pela aletare ena, na? 

8Jwale, o ke o etse tumellano le monga ka, morena wa Assiria, ke o nee dipere tse 

dikete tse pedi, ha ekaba o ka ntsha bakalli ba ka di kallang! 

9O tla leleka jwang tona leha e le nngwe hara bahlanka ba banyenyane ba monga ka? 

Empa o tshepile Egepeta, hore o tla bona makoloi le bakalli teng! 

10Kapa o re, ke tlile ho lwantsha naha ena ke se na Jehova na? Jehova ke yena ya 

itseng ho nna: Eya lwantsha naha eo, o e fedise. 

11Yaba Eliakime, le Shebna, le Jowa ba re ho Rabshake: O ke o bue le rona bahlanka 

ba hao ka Sesiria, hobane re a se utlwa; o se ke wa bua le rona ka Sejuda, tsebeng tsa 

batho ba hodima lerako. 

12Rabshake a re: Ana o re, monga ka o nthometse ho monga hao le ho wena feela, ho 

bua taba tsena na? Na hase le ho banna ba dutseng hodima lerako, hore ba tsebe 

hore ba tla be ba je masepa a bona, ba nwe moroto wa bona hammoho le lona na? 

13Yaba Rabshake o ema, a howeletsa ka lentswe le leholo ka Sejuda, a re: utlwang 

ditaba tsa morena e moholo, morena wa Assiria. 

14Morena o re: Le se ke la thetswa ke Esekiase, hobane a ke ke a le namolela. 

15Esekiase a se ka a le tshepisa Jehova, ka ho re: Jehova o tla re namolela, mme motse 

ona o ke ke wa neelwa matsohong a morena wa Assiria. 

16Le se ke la mamela Esekiase; hobane morena wa Assiria o re: Etsang kgotso le nna, 

le tswele ho nna, le tle le je e mong le e mong morara wa hae, e mong le e mong a je 

feiye ya hae, e mong le e mong a nwe metsi a sediba sa hae; 

17ke be ke tle ke le ise naheng e kang naha ya lona, naha ya koro le ya veine, naha ya 

bohobe le ya merara. 

18Le se ke la thetswa ke Esekiase, ha a re ho lona: Jehova o tla re namolela! Hleka 

medimo ya ditjhaba e namoletse o mong le o mong naha ya wona matsohong a 

morena wa Assiria na? 

19E kae medimo ya Hamathe le ya Arpade? E kae medimo ya Sefarvaime? Na le 

wona Samaria o namoletswe matsohong a ka na? 

20Ke efe ho medimo yohle ya dinaha tseo e namoletseng naha ya yona matsohong a 

ka, ha ho thwe Jehova a ka namolela Jerusalema matsohong a ka? 

21Empa ba kgutsa; ha ba ka ba mo fetola letho, hobane taelo ya morena e ne e itse: Le 

se ke la mo fetola. 

22Yaba Eliakime, mora Hilkia, molotolotsi wa ntlo ya borena, le Shebna, mongodi, le 

Jowa, mora Asafe, mmoloki wa mangolo a mmuso, ba tla ho Esekiase, ba hahotse 

diaparo tsa bona, ba mo tsebisa mantswe a Rabshake. 

ESAIA 37 

1Eitse morena Esekiase ha a utlwa, a hahola diaparo tsa hae, a ikapesa ka lesela le 

mahwashe, a kena ka tlung ya Jehova. 

2Yaba o roma Eliakime, molotolotsi wa ntlo ya borena, le Shebna mongodi, le baholo 

ba baprista, ho moporofeta Esaia, mora Amotse, ba ikapesitse ka masela a mahwashe. 

3Ba re ho yena: Esekiase o re: Letsatsi lena ke letsatsi la mahlomola, la ho lauwa, le la 

ho nyatsuwa; hobane bana ba loketse ho tswa popelong, empa matla a ho beleha ha a 

yo. 

4Ekaba mohlomong, Jehova, Modimo wa hao, o tla utlwa mantswe a Rabshake, eo 

monga hae, morena wa Assiria, a mo rometseng ho nyedisa Modimo o utlwang, mme 

Jehova, Modimo wa hao, o tla kgalemela mantswe ao a a utlwileng. Ka baka leo, o ke 

o beele masala a setseng thapelo. 

5Bahlanka ba morena Esekiase ba fihla ho Esaia; 

6Esaia a re ho bona: Le bolelle monga lona, le re: Ho itswe ke Jehova: O se ke wa 

tshoha mantswe ao o a utlwileng, ao bahlanka ba morena wa Assiria ba nnyefotseng 

ka wona. 

7Bona, ke se ke tla kenya moya o mong ka ho yena, oo ka wona, ha a utlwa taba e 

nngwe, a tla kgutlela naheng ya hae, ke mo dihe ka lerumo naheng ya hae. 

8Rabshake a kgutla, a fihlela morena wa Assiria a lwantsha Libna, hobane o ne a 

utlwile hoba o tlohile Lakishe. 

9Teng, a utlwa ho thwe: Tirhaka, morena wa Ethiopia, o tla ho o lwantsha. Ha a utlwa 

taba eo, a romela manqosa ho Esekiase, a re ho wona: Le bolelle Esekiase, morena wa 

Juda, le re: 

10O se ke wa thetswa ke Modimo wa hao, oo o o tshepileng ka ho re Jerusalema a ke 

ke a neelwa matsohong a morena wa Assiria. 

11Bona, le wena o utlwile seo marena a Assiria a se entseng naheng tsohle, kamoo a di 

timeditseng kateng. Hleka wena o re, o tla phonyoha na? 

12Na medimo ya ditjhaba tseo bontate ba di fedisitseng, Bogosane, le Harane, le 

Retsefe, le bana ba Edene ba leng Telasare, na e di namoletse na? 

13O kae morena wa Hamathe, le morena wa Arpade, le morena wa motse wa 

Sefarvaime, wa Hena, le wa Ivva? 

14Ebile Esekiase o nka lengolo matsohong a manqosa, a le bala; yaba Esekiase o 

nyolohela tlung ya Jehova, a le phutholla pela Jehova. 

15Esekiase a rapela pela Jehova, a re: 

16Oho Jehova wa makgotla, Modimo wa Iseraele, wena ya dutseng hodima 

dikerubime, ke wena Modimo o nnotshi wa mebuso yohle ya lefatshe; ke wena ya 

entseng mahodimo le lefatshe! 

17Jehova, sekeha ditsebe tsa hao, o mamele! Jehova, tutubolla mahlo a hao, mme o 

bone; o mamele mantswe wohle ao Sankeribe a a rometseng ho nyedisa Modimo o 

utlwang ka wona. 

18Jehova, kannete marena a Assiria a timeditse ditjhaba kaofela le dinaha tsa tsona; 

19a akgetse medimo ya tsona mollong, hobane e ne e se medimo, empa e le mosebetsi 

wa matsoho a batho, difate le majwe; a e fedisitse ke hona. 

20Jwale, Jehova, Modimo wa rona, o re namolele matsohong a hae, mebuso yohle ya 

lefatshe e tle e tsebe hobane oModimo o nnotshi, wena Jehova! 

21Yaba Esaia, mora Amotse, o romela ho Esekiase, a re: Jehova, Modimo wa Iseraele, 

o re: Ka thapelo eo o nthapetseng ka yona, bakeng sa Sankeribe, morena wa Assiria, 

22ke ena taba eo Jehova a e bolelang hodima hae: Morwetsana, moradi wa Sione, o a 

o nyedisa, o tsheha ka wena; moradi wa Jerusalema o o tsokolletsa hlooho. 

23O nyedisitse mang, mme o nyefotse mang? O phahamiseditse mang lentswe la hao? 

O emiseditse mang mahlo a hao hodimo? O nyedisitse Mohalaledi wa Iseraele! 

24O nyedisitse Morena ka manqosa a hao, wa re: Ke hlwelletse hodima dithaba le 

diqhoweng tsa Lebanone ka makoloi a ka a mangata; ke tla rema dikedare tse telele 

tsa teng, le dikiprese tse kgethehileng tsa teng, ke fihle le hlorong ya teng, ho isa le 

morung wa tshimo ya teng. 

25Ke tjhebile didiba, ka nwa metsi a tsona, mme ka bohato ba maoto a ka ke tla pshesa 

le dinoka tsohle tsa Egepeta. 

26Hleka ha o a ka wa utlwa hobane kgale ke entse taba eo, ke e rerile mehleng ya 

boholoholo na? Jwale, ke a e hlahisa, le wena o mona hore o fedise metse e marako, o 

e fetole diqubu tsa dithako. 

27Ke ka baka leo baahi ba teng ba hlokileng matla; ba tshohile, ba ferekane; ba 

jwaloka jwang ba naha bo botala le mohlwa, jwaloka jwang ba serethele se hodima 

ntlo, le jwaloka koro e tjheleng e eso ho tswale. 

28Empa ke tseba ho dula ha hao, le ho tswa ha hao, le ho kena ha hao, le kamoo o 

nthorelang kateng. 

29Hobane ho nthorela ha hao le boithoriso ba hao, bo nyolohetse ditsebeng tsa ka; ke 

tla phunya mohala dinkong tsa hao, ke kenye tomo ya ka hanong ho wena, ke o 

kgutlise ka tsela eo o tlileng ka yona. 

30Mme taba ena e tla ba pontsho ho wena, Esekiase: Ho tla jewa matshwabodi 

monongwaha, isao ho jewe dirite; ka sa boraro le tla jala, le kotule, le hlome merara, 

le je ditholwana tsa yona. 

31Mme masala a phonyohileng a ntlo ya Juda a tla mela metso fatshe, a bee le 

ditholwana hodimo. 

32Hobane masala a tla tswa Jerusalema, mme ba phonyohileng ba tswe thabeng ya 

Sione: poulelo ya Jehova wa makgotla e tla etsa tseo. 

33Ka baka leo, Jehova o re bakeng sa morena wa Assiria: A ke ke a kena motseng ona, 

a ke ke a phosa ka motsu teng, leha e le ho tla pela teng ka thebe, leha e le ho o etsetsa 

tutudu. 

34O tla kgutla ka yona tsela eo a tlileng ka yona: a ke ke a kena motseng ona, ho 

bolela Jehova. 

35Hobane ke tla sireletsa motse wona, ke o pholose, ka baka la ka le la Davida, 

mohlanka wa ka. 

36Mme lengeloi la Jehova la tswa, la bolaya batho ba dikete tse lekgolo le nang le 

mashome a robileng meno e le mmedi a metso e mehlano diahelong tsa Baassiria. 

Yare ha ho tsohuwa hosasane, e be e se e le ditopo feela tse sa utlweng. 

37Yaba Sankeribe, morena wa Assiria, o tloha, a ikela, a kgutlela hae, a ya dula 

Ninive. 

38Mme yare ha a se a kgumamile tempeleng ya Nisroke, modimo wa hae, 

Adrammeleke le Sharetsere, bara ba hae, ba mmolaya ka lerumo, ba ntoo balehela 

naheng ya Ararate. Yaba Esare-Haddone, mora wa hae, e ba morena tulong tsa hae. 

ESAIA 38 

Pabo le phodiso ya Esekiase. — Sefela sa teboho. 

1Mehleng eo, Esekiase a kula, a batla a eshwa. Moporofeta Esaia, mora Amotse, a ya 

ho yena, a re: Ho itswe ke Jehova: Hleka ntlo ya hao, hobane o se o ya shwa, ha o sa 

tla phela. 

2Yaba Esekiase o retelehela leboteng, mme a ithapella ho Jehova, 

3a re: Oho Jehova, hopola hle kamoo ke tsamaileng pela hao kateng, ka nnete le ka 

pelo yohle, ka etsa ho leng hotle mahlong a hao! Mme Esekiase a lla haholo. 

4Yaba lentswe la Jehova le fihla ho Esaia, la re: 

5Eya o re ho Esekiase: Ho itswe ke Jehova, Modimo wa ntatao Davida: Ke utlwile 

thapelo ya hao, ke bone le meokgo ya hao; bona ke ya eketsa matsatsi a hao ka dilemo 

tse leshome le metso e mehlano. 

6Ke tla o namolela, wena le motse wona, matsohong a morena wa Assiria, ke sireletse 

motse wona. 

7Mme pontsho ho wena e tswang ho Jehova, o tle o tsebe hore Jehova o tla etsahatsa 

seo a se boletseng, 

8bona, ke tla kgutlisetsa moriti kasanthao ka tekanyo tse leshome letlapeng la dinako 

la Akase, moo o seng o theohetse teng ka ketso ya letsatsi. Yaba letsatsi le kgutlela ka 

santhao ka tekanyo tse leshome, letlapeng la dinako la Akase, moo le neng le tsamaya 

teng. 

9Sefela sa Esekiase, morena wa Juda, sa mohla a neng a kula, mme a fodiswa 

bohlokong ba hae; a re: 

10Ke ne ke itse: Mohla matsatsi a ka e leng a phomolo, ke moo ke tla theohela 

menyakong ya nqalo ya bafu, ke timellwe ke dilemo tse ka beng di setse. 

11Ka ba ka re: Ha ke sa tla bona Jehova, Jehova, lefatsheng la ba utlwang; ha ke sa tla 

bona batho, ha ke le ho ba ahileng nqalong ya bafu. 

12Motlotlwane wa ka o nkilwe, o tlositswe ho nna jwalokaha ho tloswa sebeso sa 

modisa; bophelo ba ka ke bo phuthile, jwaloka molohi ha a phutha lesela la hae. O ne 

o ya poma bophelo ba ka; ho tloha hosasa ho isa mantsiboya, o ne o tla be o nqetile. 

13Ka ba ka itshwara ho isa hosasane; a roba masapo a ka jwalokaha ho roba tau; ho 

tloha hosasa ho isa bosiu, o tla be o nqetile. 

14Ka ba ka lla jwaloka moholodi le lefokotsane, ka bohola jwaloka leebakgorwana; 

mahlo a ka a kgathala ke ho lelala hodimo! Jehova, ke matswalong, o mpoloke! 

15Ke tla re eng? O ntshepisitse, mme o nkutlwile. Ke tla tsamaya ka boikokobetso ho 

isa ho feleng ha dilemo tsohle tsa ho phela ha ka, hobane bohloko ba moya wa ka bo 

fetile. 

16Morena, motho o phela ka mehauhelo ya hao; bophelo ba moya wa ka bo dutse ho 

yona kaofela; o a mphodisa, mme o a mphedisa. 

17Bona, mahlomola a ka a mphetohetse poloko, o ithatetse ho ntsha moya wa ka 

lebitleng la ho fela; hobane o lahletse dibe tsa ka kaofela kamora hao. 

18Hobane nqalo ya bafu e ke ke ya o boka, lefu le ke ke la o rorisa; batho ba 

theohelang lebitleng ha ba sa tshepa botshepehi ba hao. 

19Empa ba phelang, ba phelang, ke bona ba o bokang, jwalokaha ke etsa kajeno; ntata 

motho o tla phetela bana ba hae tsa botshepehi ba hao! 

20Jehova o rata ho mpoloka; ka baka leo, re tla tidinya dikgole tsa diharepa tsa rona ka 

matsatsi wohle a ho phela ha rona, ka tlung ya Jehova. 

21Esaia o na be a boletse hore ho tliswe motoho wa defeiye; yaba ba o bea sesong, 

mme o fola. 

22Esekiase o ne a itse: Pontsho ke efe eo ke tla tseba ka yona hoba ke sa tla nyolohela 

ka tlung ya Jehova? 

ESAIA 39 

Ho fihla ho Esekiase manqosa a tswang Babilona. 

1Mehleng eo, Merodake-Baladane, mora Baladane, morena wa Babilona, a romela 

mangolo le dimpho ho Esekiase, hobane a ne a utlwile hore o ne a kile a kula, a ba a 

fola. 

2Esekiase a thaba ha a bona manqosa,a ba a a bontsha ntlo ya matlotlo a hae, le 

silefera, le kgauta, le dinoko, le ole ya bohlokwa, le ntlo ya dihlomo tsa hae kaofela, le 

tsohle tse dipolokelong tsa hae; ha ho a ka ha eba letho leo Esekiase a sa kang a ba 

bontsha lona ka tlung ya hae le mmusong wa hae wohle. 

3Yaba moporofeta Esaia o tla ho morena Esekiase, a re ho yena: Banna bao ba itseng? 

Ba tlile ho wena ba etswa kae? Esekiase a re: Ba tlile ho nna ba etswa naheng e hole, 

Babilona. 

4Ebile Esaia o re: Ba bone eng ka tlung ya hao? Esekiase a re: Ba bone tse ka tlung ya 

ka kaofela; ha ho letho la maruo a ka leo ke sa kang ka ba bontsha lona. 

5Yaba Esaia o re ho Esekiase: Mamela lentswe la Jehova wa makgotla. 

6Bona, matsatsi a tla ao tsohle tse ka tlung ya hao di tla iswa Babilona, le tsohle tse 

bokeletsweng ke bontatao ho fihlela la kajeno; ho ke ke ha sala letho, ho bolela 

Jehova. 

7Ha e le bara ba hao ba tla tswa ho wena, bao o tla ba tswala, ho tla nkwa ba bang, 

hore ba etswe maqhalaha ka tlung ya morena wa Babilona. 

8Yaba Esekiase o re ho Esaia: Lentswe la Jehova leo o le boletseng le molemo. A 

eketsa a re: Kgotso e tla ba teng le boiketlo, ha ke ntse ke phela. 

ESAIA 40 

Topollo e ballwa setjhaba sa Iseraele. 

1Tshedisang, tshedisang setjhaba sa ka, ho bolela Modimo wa lona. 

2Bolellang Jerusalema tse kgodisang pelo ya hae, le mo howeletse hore kgoleho ya 

hae e fedile, molato wa hae o lefilwe, le hoba o amohetse letsohong la Jehova habedi 

ho lekanang le dibe tsa hae kaofela! 

3Lentswe la ya howang feelleng le re: Hlekang tsela ya Jehova feelleng, le latse mmila 

wa Modimo wa rona nahathothe. 

4Diphula tsohle di katwe, dithaba kaofela le maralla wohle a kokobetswe; dibaka tse 

ditutudu di batalatswe, hohle moo ho leng makukuno ho latswe. 

5Mme kganya ya Jehova e tla bonahala, nama yohle e tla e bona hammoho, hobane 

molomo wa Jehova o boletse. 

6Lentswe le leng le re: Howeletsa! Ho arajwa, ho thwe: Ke tla howeletsa ka 

dife? Ere: Nama yohle ke jwang, botle kaofela ba yona bo jwaloka palesa ya naha. 

7Jwang bo a omella, mme palesa e foforehe, ha e amilwe ke moya wa Jehova; ruri 

batho ke jwang. 

8Jwang bo a omella, palesa e a foforeha, empa lentswe la Modimo wa rona le tiile ka 

ho sa feleng. 

9Nyolohela thabeng e phahamileng, wena ya bolellang Sione taba tse molemo; o 

phahamise lentswe la hao ka matla, wena ya bolellang Jerusalema taba tse molemo; o 

le phahamise, o se ke wa tshaba, o bolelle metse ya Juda, o re: Modimo wa lona ke 

ona! 

10Bonang, Morena Jehova o tla ka matla; letsoho la hae le a busa; bonang, o ya tla le 

moputso wa hae, le yona phetetso ya hae e mo eteletse pele. 

11O tla alosa mohlape wa hae ka mokgwa wa modisa, o tla bokella dikonyana 

matsohong a hae, a di jare sefubeng sa hae; le tse anyesang, a di sotetse butle. 

Matla wohle a Modimo, le bofeela ba ntho tse bopilweng. 

12Ke mang ya lekantseng metsi ka seatleng sa hae? Ke mang ya lekantseng mahodimo 

ka boahlamo ba menwana ya hae? Ke mang ya bokeletseng lerole la lefatshe 

tekanyong? Ke mang ya lekantseng boima ba dithaba ka sekgoketsane, le dithabana 

ka sekala? 

13Ya lemositseng moya wa Jehova ke mang? Eo e bileng moeletsi wa hae, ya mo 

rutileng, ke mang? 

14O eletsane le mang hore a tsebisise? Ke mang ya mo rutileng tsela ya ho loka, ya 

mo rutileng bohlale, ya mmontshitseng tsela ya kelello? 

15Bonang, ditjhaba di jwaloka lerothodi la metsi le dutlang nkgong, le jwaloka 

lerolenyana le sekaleng. Bonang, dihlekehleke di jwaloka lerole le lesesanyane le 

fefohelang koo. 

16Lebanone a ke ke a lekana le mollo, le diphoofolo tsa hae di ke ke tsa lekana le 

ditjheso. 

17Ho yena ditjhaba kaofela di jwaloka hoja di le siyo, o di tadima jwaloka ntho ya 

lefeela, ya bosawana. 

18Modimo le tla o tshwantsha ka mang? Setshwantsho ke sefe seo le ka se bapisang le 

wona? 

19Ya sebetsang o tsholla setshwantsho, lelala la kgauta le se maneha ka yona, le se 

holeha ka mahlaahlela a silefera. 

20Mofumanehi ya hlokang kabelo o ikgethela lehong le sa boleng, o ipatlela mmetli 

ya bohlale ho mmetlela setshwantsho se sa sisinyeheng. 

21Na ha le a ka la tseba, ha le a ka la utlwa na? Na ha le a ka la bolellwa esale ho 

qaleng? Na ha le eso ho lemohe ho thewa ha lefatshe na? 

22Ke yena ya nang le terone ya hae hodima phikoloho ya lefatshe, leo ba ahileng ho 

lona ba leng ho yena jwaloka ditsie; ke yena ya menollang mahodimo jwaloka lesela 

le lesesane la kase, mme o a phutholla jwaloka tente ya ho aha teng. 

23Ke yena ya etsang mahosana ntho ya lefeela, ya etsang baahlodi ba lefatshe ntho ya 

bosawana. 

24Ba re ba sa hlongwa, ba sa jalwa, kutu tsa bona di eso ho ise metso fatshe, a bodule 

hodima bona, mme ba omelle, ba nkuwe ke sefefo jwaloka mooko. 

25Ha ho le jwalo, le tla ntekanya le mang, hore ke tshwane le yena, ho botsa 

Mohalaledi? 

26Lelalang hodimo, le tadime! Ya entseng ntho tseo ke mang? O tsamaisa makgotla a 

tsona ka lenaneo, o di thonya kaofela ka mabitso a tsona ka matla a hae a maholo, 

matla a hae a sa sitweng ke letho; ha ho le e nngwe ho tsona e hlokahalang. 

27Na keng Jakobo, ha o bolela, le wena Iseraele, ha o re: Tsela ya ka ha e lemohuwe 

ke Jehova, tokelo ya ka ha e qamakwe ke Modimo wa ka? 

28Na ha o tsebe, na ha o a ka wa utlwa hobane Jehova ke Modimo wa kamehla yohle, 

Mmopi wa dipheletso tsa lefatshe? Ha a kgathale, ha a fokole, kelello ya hae ha e 

lekanngwe. 

29O fa ya kgathetseng matla, o atisa matla ho ya fokotseng. 

30Ba batjha ba kgathala, ba fokola, dikwankwetla di a wa. 

31Empa ba itshepelang Jehova ba bona matla a matjha, ba fofa jwaloka ntsu, ba 

matha, mme ha ba kgathale; ba tsamaya, mme ha ba fokole. 

ESAIA 41 

Iseraele a ke a bee tshepo ya hae ho Jehova. 

1Kgutsang, lona dihlekehleke, le mmamele; ditjhaba di tsohe matla, di atamele, di 

bolele, re yeng tsekong hammoho. 

2Ke mang ya tsositseng motho botjhabela, eo poloko e tsamayang mehlaleng ya hae? 

Ke mang ya mo neetseng ditjhaba, ya kokobeditseng marena katlasa hae? O etsa 

marumo a bona lerole, seqha sa bona se ba jwaloka mooko o fefolwang. 

3O a ba phallela, o haola ka tsela eo a esong ho bee leoto la hae ho yona, a sa tswe 

kotsi. 

4Ke mang ya entseng hoo, a ba a ho phetha? Ke ya bitsitseng mefuta ya batho esale ho 

hlaheng, nna Jehova, ke leng wa pele, mme e tla nne e be nna le mehleng ya qetello. 

5Dihlekehleke tsa bona, mme tsa tshaba, ha thothomela le dipheletso tsa lefatshe. Ba 

atametse, ba fihlile; 

6ba thusane, e mong le e mong o bolella ngwanabo, o re: Tiisa matla. 

7Setei se kgothatsa ya tshollang setshwantsho, ya hlatswang ka noto le yena o 

kgothatsa ya teang tshetlong ya futho, o re: Se kopanyang se molemo. Mme o 

tiisa setshwantsho ka dipekere, se tle se se ke sa sisinyeha. 

8Empa wena Iseraele, mohlanka wa ka, Jakobo, wena eo ke ikgethetseng yena, leloko 

la Abrahama, moratuwa wa ka, 

9wena eo ke o nkileng kgutlelong ya lefatshe, mme ka o lata pheletsong ya lona, ka re 

ho wena: O mohlanka wa ka; ke o kgethile, mme ha ke a ka ka o lahla; 

10o se ke wa tshaba, hobane ke na le wena; o se ke wa tshoha, hobane ke Modimo wa 

hao; ke tla o fa matla, ke o thuse, ke o tiise ka letsoho la ka le letona la ho loka ha ka! 

11Bona, ba tla swaba, ba hlabiswe dihlong, bao e leng dira ho wena; ba o lwantshang 

ba tla ba jwaloka eka ba siyo, ba fele. 

12Batho ba o tsekisang, o tla ba batla, mme o ke ke wa hlola o ba fumana; ba o 

lwantshang ba tla etswa lefeela, ba be jwaloka ntho e leng siyo. 

13Hobane ke nna Jehova, Modimo wa hao, ya o tshwereng ka letsoho la hao le letona, 

ya reng ho wena: Se tshabe, ke nna ke o thusang. 

14O se ke wa tshaba, wena sebokonyana, Jakobo, mosalanyana wa Iseraele; ke nna ke 

o thusang, ho bolela Jehova; Mohalaledi wa Iseraele ke Molopolli wa hao. 

15Bona, ke tla o etsa selei se setjha, se phophothang, se meno a bohale; o tla pitla 

dithaba, o di phophothe, maralla o a etse jwaloka mooko. 

16O tla a olosa, a ye le moya, sefefo se a hasanye; empa thabo ya hao e tla ba Jehova, 

kganya ya hao e be Mohalaledi wa Iseraele. 

17Mafutsana le basenyehi ba batla metsi, mme a hlokahala; maleme a bona a omeletse 

ke lenyora. Nna, Jehova, ke tla ba utlwa; nna Modimo wa Iseraele, nke ke ka ba 

tlohela. 

18Ke tla hlahisa dinoka maralleng, didiba di phunyehe diphuleng; ke tla fetola naha e 

tshehla matsha, naha e omeletseng e tlale didiba tsa metsi. 

19Ke tla medisa kedare naheng e tshehla, le leoka, le mirte, le mohlwaare; ke hlome 

kiprese naheng e omeletseng, e mele hammoho le pine le fire; 

20ba tle ba bone, ba tsebe, ba lemohe, ba elellwe kaofela hoba letsoho la Jehova le 

entse dintho tseo, le hoba Mohalaledi wa Iseraele ke yena moetsi wa tsona. 

21Hlahisang nyewe ya lona, ho bolela Jehova; le tlise ditaba tsa lona, ho bolela 

Morena wa Jakobo. 

22Ba ke ba di tlise, ba re bolelle ditaba tse tlang ho tla! Le boletse ditaba dife tsa 

kgale? Re bolelleng, re tle re nahane, re tsebe moo di fellang teng; kapa le re tsebise 

tse tla hlaha. 

23Re tsebiseng tse tlang ho tla, re tle re lemohe hobane le medimo; etsang ntho e ntle, 

kapa e mpe, re tle re makale hammoho, mme re bone. 

24Bonang, ha le letho, mosebetsi wa lona ke lefeela; ya ka kgahlwang ke lona o 

manyala. 

25Ke mo tsositse leboya, mme o a tla; o tswa botjhabela, ya rapelang lebitso la ka; o 

hatakela marena, jwaloka seretse, ka mokgwa wa mmopi wa dipitsa ha a kgoba 

letsopa. 

26Ke mang ya boletseng taba eo esale ho hlaheng, re tle re tsebe? Kapa ya e boletseng 

mehleng ya pele ke mang, re tle re re: Ke nnete? Empa ha ho ya e boletseng, ha ho ya 

e senotseng, ha ho ya utlwileng dipolelo tsa lona. 

27Ke nna wa pele ke itseng ho Sione: Bona, bona, ke tsena; ke neile Jerusalema 

lenqosa la taba tse molemo. 

28Ka tadima, mme ka hloka motho teng; hara bona ha ho ya senolang, ha ho eo nka 

mmotsang a nkaraba. 

29Bonang, kaofela ha bona hase eng, mesebetsi ya bona ke lefeela le bosawana, 

ditshwantsho tsa bona ke pudulo feela. 

ESAIA 42 

Mohlanka wa Jehova. 

1Bonang mohlanka wa ka eo ke mo tiisang, mokgethwa wa ka, eo moya wa ka o 

kgahliswang ke yena; ke beile moya wa ka hodima hae; o tla tlisetsa ditjhaba ho loka. 

2A ke ke a howa, a ke ke a phahamisa lentswe, a ke ke a le utlwahatsa diterateng. 

3Ha a kgaole lehlaka le robehileng, mme a ke ke a tima lebonenyana le sa kubellang; 

o tla hlahisa ho loka nneteng. 

4A ke ke a fokola, leha e le ho tepella, a eso ho bee ho loka lefatsheng; dihlekehleke 

di tla tshepa molao wa hae. 

5Ho itswe ke Modimo Jehova, ya entseng mahodimo, ya a phutholotseng, ya 

anehileng lefatshe le dimela tsa lona; ya neileng batho ba ho lona phefumoloho, le 

moya ho ba tsamayang teng: 

6Nna, Jehova, ke o bileditse ho lokeng, ke o tshwere ka letsoho, ke o bolokile, mme 

ke o entse selekane sa setjhaba sa ka le lesedi la ditjhaba, 

7ho tutubolla mahlo a difofu, ho ntsha ba holehilweng kgolehong, le ba dutseng 

lefifing teronkong. 

8Ke nna Jehova, ke lona lebitso la ka, nke ke ka nea e mong kganya ya ka, nke ke ka 

nea ditshwantsho thoko e ntshwanelang. 

9Bonang, taba tsa pele di hlahile; jwale ke le bolella tse ntjha, ke le tsebisa tsona, di 

eso ho hlahe. 

10Binelang Jehova sefela se setjha, le tumise dithoko tsa hae dipheletsong tsa lefatshe, 

lona ba tsamayang hodima lewatle, le lona dibopuwa tsohle tse ho lona, lona 

dihlekehleke le ba ahileng ho tsona. 

11Naha e masabasaba le metse ya teng, le Bakedare ba ahileng ditenteng, ba 

phahamise lentswe, ba ahileng mafikeng ba bine, ditlatse di dume diqhoweng tsa 

dithaba. 

12Kganya e iswe ho Jehova, dithoko tsa hae di bolelwe dihlekehlekeng. 

13Jehova o futuha jwaloka mohale, o tsoha bohale jwaloka motho wa ntwa, o etsa 

mohoo, o phahamisa ditlatse tsa ntwa, o bontsha dira matla a hae. 

14Esale ke kgutsitse, ke ituletse, ke itshwere; jwale, ke howa jwaloka mosadi ya 

belehang, ke a fehelwa, ke a sisimoha. 

15Ke tla senya dithaba le maralla, ke omise botala ba tsona kaofela; ke tla fetola 

dinoka naha e thata, ke pshese madiba. 

16Ke tla tsamaisa difofu mmileng oo di sa o tsebeng, ke di ise ka ditsela tseo di sa di 

tsebeng; ke tla fetola lefifi lesedi pela tsona, le wona makukuno a fetohe lehwatata; 

ntho tseo ke tla di etsa, nke ke ka di tlohela. 

17Haele ba tshepang ditshwantsho tse betlilweng, ba reng ho ditshwantsho tse 

tsholotsweng: Le medimo ya rona, ba tla sutha ka santhao, ba swabe haholo. 

18Utlwang, lona ba thibaneng ditsebe; lona difofu, le tadime, le bone! 

19Ya foufetseng ke mang, haese mohlanka wa ka? Ke mang ya thibaneng ditsebe 

jwaloka lenqosa la ka, leo ke le romileng? Ke mang ya foufetseng jwaloka moratuwa 

wa ka? Ke mang ya foufetseng jwaloka mohlanka wa Jehova? 

20O bone taba tse ngata, empa ha o a ka wa di lemoha; ditsebe di ne di thibolotswe, 

empa o ne o sa mamele. 

21Jehova a na a kgahliswa ke ho bea molao o moholo o makgethe, ka baka la ho loka 

ha hae. 

22Leha ho le jwalo, ke setjhaba se hapetsweng, se senyeditsweng, ba tlamilwe ka 

ditshepe mahaheng, ba hlahletswe diteronkong; ba neetswe ho hlakolwa dintho, mme 

ha ho mmoloki; ba hapilwe, mme ha ho motho ya reng: Busetsa! 

23Ke mang hara lona ya tlang ho mamela taba tseo, a lemohe, a nne a utlwe? 

24Ke mang ya neetseng Jakobo ho hapelwa, ya lokolletseng Iseraele matsohong a 

basenyi? Na hase Jehova eo re mo sitetsweng, eo ba hanneng ho tsamaya ka tsela tsa 

hae, le ho utlwa molao wa hae na? 

25Ke ka baka leo a tshetseng mollo wa bohale ba hae le bothata ba ntwa 

hodima Iseraele; bohale bo tukile kahohle, mme Iseraele ha a ka a utlwisisa; bo mo 

tjhesitse, mme ha a ka a ela hloko. 

ESAIA 43 

Ke Jehova a nnotshi ya tla lopolla Iseraele. 

1Empa jwale, ho itswe ke Jehova, moetsi wa hao, Jakobo, le mmopi wa hao, Iseraele: 

Se tshabe, hobane ke o lopolotse, ke o bitsitse ka lebitso la hao, o wa ka! 

2Ha o tshela hara metsi, ke tla ba le wena; ha o tshela dinoka, di ke ke tsa o nka: leha 

o feta hara mollo, o ke ke wa tjha, le malakabe a ke ke a o tlabola. 

3Hobane ke nna Jehova, Modimo wa hao, Mohalaledi wa Iseraele, Molopolli wa hao; 

ke ntshitse Egepeta, hore e be topollo ya hao, ke ntshitse le Ethiopia le Seba bakeng sa 

hao. 

4Hobane o bile thata mahlong a ka, mme ke o hlonephile, ke o ratile; ke bea batho 

bakeng sa hao, le ditjhaba ho lopolla bophelo ba hao. 

5O se ke wa tshaba, hobane ke na le wena! Ke tla kgutlisa leloko la hao botjhabela, ke 

o bokelle le bophirimela. 

6Ke tla re ho leboya: Busetsa; le ho borwa: O se ke wa thibela; o kgutlisetse bara ba 

ka ba dinaheng tse hole, le baradi ba ka dipheletsong tsa lefatshe; 

7e leng bohle ba ipitsang ka lebitso la ka, hobane ke ba etseditse kganya ya ka; ke nna 

ke ba entseng, ke ba bopileng. 

8Tlisang setjhaba sa difofu tse nang le mahlo, le ba sa utlweng ba nang le ditsebe! 

9Ditjhaba kaofela di ke di bokellwe hammoho, batho kaofela ba phuthehe! Ke mang 

hara bona ya ka bolelang ditaba tsa pele? A ba ke ba hlahise dipaki tsa bona, ba tle ba 

emelwe; batho a ba ke ba utlwe, mme ba re: Ke teng! 

10Ke lona dipaki tsa ka, ho bolela Jehova, le yena mohlanka wa ka eo ke mo 

kgethileng, hore le tle le tsebisise, mme le ntumele, mme le ikutlwele hobane ke nna. 

Ha ho Modimo o bileng teng pele ho nna, mme o mong o ke ke wa eba teng kamorao 

ho nna. 

11Ke nna, ke nna Jehova; ha ho mmoloki e mong, haese nna. 

12Ke nna ya boletseng pele, ka ntoo pholosa, ka ba tsebisa taba tseo; hara lona ho ne 

ho se Modimo o mong; ka baka leo, le dipaki tsa ka, ho bolela Jehova, ke nna 

Modimo. 

13Le ho tloha tsatsing lena, e sa ntsane e le nna, ha ho motho ya ka ntshang ho hong 

letsohong la ka; seo ke se etsang, se ka thibelwa ke mang? 

14Ho itswe ke Jehova, Molopolli wa lona, Mohalaledi wa Iseraele: Ka baka la lona, ke 

rometse ho lwantsha Babilona, mme ke tla ba dihela bohle, ba balehe le bona Bakalde 

ka dikepeng tseo ba ithorisang ka tsona. 

15Nna Jehova, ke Mohalaledi wa lona; nna, Mmopi wa Iseraele, ke Morena wa lona. 

16Ho thualo ke Jehova ya phuntsheng mmila lewatleng, le tsela metsing a matla, 

17ya ntshitseng dira ka makoloi, ka mapere, le makgotla le bahale; ba wele kaofela ha 

bona, ba ke ke ba hlola ba tsoha; ba tingwa, ba fela jwaloka kgwele ya lebone. 

18Le se ke la hopola taba tsa kgale, le se ke la nahana tse etsahetseng boholoholo. 

19Bonang, ke a hlahisa ditaba tse ntjha, di se di ya hlaha; na le ke ke la di tseba na? Ke 

tla phunya tsela naheng e tshehla, le dinoka naheng e omeletseng. 

20Dibatana tsa naha, le diphokojwe, le dimpshe di tla nteboha, hobane ke hlahisitse 

metsi naheng e tshehla, le dinoka naheng e omeletseng, ho nosa setjhaba sa ka seo ke 

ikgethetseng sona. 

21Setjhaba seo ke iketseditseng sona se tla bolela dithoko tsa ka. 

22Leha ho le jwalo, Jakobo, ha o a wa nthapela, wa ikgathalletsa nna, Iseraele! 

23Ha o a ka wa ntlhabela ditjheso tsa dinku tsa hao, ha o a ka wa ntlotlisa ka 

mahlabelo a hao; ha ke a ka ka o etsetsa boima, ka ho re: O nnyehelle; leha e le ho o 

kgathatsa, ka ho kopa dibano. 

24Ha o a ka wa nthekela lehlaka le monko o monate ka ditjhelete, ha o a ka wa 

nkgorisa ka mafura a mahlabelo a hao; empa o nkgathaditse ka dibe tsa hao, o 

ntshwentse ka makgopo a hao. 

25Ke nna, ke nna ya tlosang ditlolo tsa hao ka baka la ka; ha ke sa tla hlola ke hopola 

dibe tsa hao. 

26Nkgopotse, re tseke hammoho! Bolela, o tle o bonahale o le ya lokileng! 

27Ntatao moholo o sitilwe, baruti ba hao ba ikgantsheditse nna. 

28Ke ka baka leo ke nyedisitseng marena a sehalalelo, mme ka neela Jakobo ho 

rohakwa, le Iseraele ho nyediswa. 

ESAIA 44 

Jehova; medimo ya ditshwantsho. — Thomo ya Siruse. 

1Empa jwale, mamela, Jakobo, mohlanka wa ka, le wena Iseraele eo ke o kgethileng! 

2Ho itswe ke Jehova, moetsi le mmopi wa hao esale popelong ya mmao, eo e leng 

thuso ya hao: O se ke wa tshaba, Jakobo, mohlanka wa ka, wena Jeshurune (Iseraele), 

eo ke o kgethileng! 

3Hobane ke tla tshela lefatshe le nyorilweng ka metsi, melapo e phalle lefatsheng le 

omeletseng; ke tla tshollela moya wa ka hodima leloko la hao, le hlohonolofatso ya ka 

hodima mahlomela a hao, 

4a tle a mele hara botala, jwaloka meduwane pela metsi a phallang. 

5E mong o tla re: Ke wa Jehova. E mong o tla ipitsa ka lebitso la Jakobo, e mong a 

ingolle Jehova hodima letsoho la hae, a rorise lebitso la Iseraele. 

6Ho itswe ke Jehova, Morena wa Iseraele le Molopolli wa hae, Jehova wa makgotla: 

Ke nna wa pele le wa morao; haese nna, ha ho Modimo. 

7Ke mang ya jwaloka nna ya boletseng tse esong ho hlahe, esale ke thea setjhaba hore 

e be sa kamehla? A bolele, a hlahise pela ka. Ba ke ba bolele tse tlang ho tla, tse tlang 

ho etsahala! 

8Le se ke la tshoha, le se tshabe! Na hase kgale ke o boleletse taba tseo, ka o tsebisa 

tsona na? Ke lona dipaki tsa ka! Na o teng Modimo, haese nna na? Ha ho lefika le 

leng; ha ke le tsebe. 

9Bohle ba etsang ditshwantsho ke lefeela; mesebetsi ya bona e roriswang ka ho fetisa 

ha e thuse letho; ditshwantsho tseo ke dipaki tsa hoo, ha di bone, ha di na tsebo, ba tle 

ba hlabiswe dihlong. 

10Ke mang ya ka teang modimo, leha e le ho tsholla setshwantsho, a sa rue letho ka 

sona? 

11Bonang, bohle ba di latelang ba tla swaba, etswe ba di sebetsang e le batho feela; a 

ba ke ba phuthehe hammoho, ba eme, mme ba tla thekesela, ba swabe kaofela ha 

bona. 

12Lelala le tea selepe, le sebetsa mollong wa mashala; le se bopa ka noto, le se sebetsa 

ka matla a matsoho a lona; le be le lape, le fellwe ke matla; leha le sa nwe metsi, le ye 

le fokole hampe. 

13Mmetli o otlolla thapo hodima lehong, a ngole setshwantsho ka potoloto, a se bope 

ka phalo, a se lekanye ka tekanyo, a se etse ka sebopeho sa motho le ka botle ba 

motho, se tle se lokele ho dula tlung. 

14E mong a ithemele dikedare, a nke le kiprese le eike, tseo a di kgethang hara difate 

tsa moru; a jale pine, mme e mediswe ke pula. 

15Mme motho a be le seo a ka se besang, a fele a rwalle sefate ho ikomosa ka sona, a 

be a bese mollo, a apehe bohobe ka sona; a iketsetse le modimo ka sona, a ntoo o 

kgumamela; a betle setshwantsho, a se rapele. 

16O besa sekoto se seng sa sona; ka sekoto seo o apeha dinama tsa hae, a bese nama 

ya hae, a kgore; a ikomose, a re: Eh, eh, ke ikomositse, mme ke bone mollo! 

17Ebe ka koto se seng se setseng o etsa modimo, setshwantsho sa hae, o inama pela 

sona, o a se kgumamela; o a se rapela, o re: Mpoloke, hobane o modimo wa ka! 

18Ba hlokile tsebo le kelello, hobane ba netilwe mahlo, hore ba se ke ba bona; le 

dipelo, hore ba se ke ba utlwisisa ka tsona. 

19Ha ho ya elellwang, ya nang le temoho ke kelello ya ho re: Ke besitse sekoto se 

seng mollong, ka mashala a sona ke apehile bohobe ba ka, ka wona ka ba ka besa le 

dinama tsa ka, ka ja, mme ka se seng nka etsa manyala na? Na nka kgumama pela 

lekala la sefate na? 

20O iphepa ka melora, pelo e thetsehileng ya hae e mo kgelositse; a ke ke a boloka 

moya wa hae, ha a tsebe ho re: Seo ke se nkileng letsohong na hase leshano? 

21Elellwa teng, Jakobo; le wena Iseraele; hobane o mohlanka wa ka; ke o bopile; o 

mohlanka ho nna, Iseraele, ha o ka ke wa lebalwa ke nna. 

22Ke hlakotse ditlolo tsa hao jwaloka mohodi, le dibe tsa hao jwaloka leru; sokolohela 

ho nna, hobane ke o lopolotse. 

23Mahodimo, nyakallang ka difela, hobane Jehova o sebeditse; le lona matebo a 

lefatshe hlabang ditlatse. Dithaba a di ke di dume ka mehoo ya thabo, le meru le difate 

tsa yona, hobane Jehova o lopolotse Jakobo, mme o bonahaditse kganya ya hae 

Iseraeleng. 

24Ho itswe ke Jehova, Molopolli wa hao, ya o entseng esale le popelongya mmao: Ke 

nna Jehova ke entseng dintho tsohle, ke manolotseng mahodimo ke nnotshi, ke 

adileng lefatshe ke le mong, 

25ke fosisang dipontsho tsa baporofeta ba leshano, ke thotofatsang dinohe, ke 

suthisang ba bohlale kasanthao, ke fetolang bohlale ba bona bohlanya. 

26Esale nna ke tiisang lentswe la mohlanka wa ka, ke etsahatsang ditaba tsa ba 

romilweng ke nna, ke bolelang hore Jerusalema o tla hahuwa, le hore metse ya Juda e 

tla boela e hahuwe, mme ke tla tsosa dithako tsa yona; 

27ke reng ho bodiba: Psha, mme ke tla pshesa dinoka tsa hao; 

28ke bolelang Siruse ka ho re: Ke modisa wa ka, o tla etsa se ratwang ke nna, o tla re 

ho Jerusalema: O tla tsoswa, le ho tempele: O tla thewa. 

ESAIA 45 

1Jehova o bolela ho motlotsuwa wa hae, ho Siruse, eo a mo tshwereng ka letsoho la 

hae le letona, ho hlola ditjhaba pela hae, ho tlamolla dinyepa tsa marena mathekeng a 

wona, le ho bula menyako pela hae, hore menyako e se ke ya kwalwa, o re: 

2Ke tla o etella pele ho latsa makukuno, ho pshatla menyako ya koporo, le ho roba 

mekwallo ya tshepe. 

3Ke tla o nea maruo a bolokilweng nqalong tse ntsho, le tse patilweng sephiring, o tle 

o tsebe hobane ke nna Jehova, Modimo wa Iseraele, ya o bitsitseng ka lebitso la hao. 

4Ka baka la Jakobo, mohlanka wa ka, le la Iseraele, mokgethwa wa ka, ke o bitsitse ka 

lebitso la hao, ka o kgetha, o eso ho ntsebe. 

5Ke nna Jehova, mme ha ho e mong; ha ho Modimo, haese nna; ke o hlomedisitse, 

leha o ne o sa ntsebe; 

6hore batho ba tle ba tsebe, ho tloha botjhabela ho isa bophirimela, hoba ha 

hoModimo o mong, haese nna; ke nna Jehova, ha ho e mong. 

7Ke nna ke bopang lesedi, ke hlahisang lefifi, ke etsang kgotso, ke hlahisang tshenyo; 

ke nna Jehova ya etsang tseo kaofela. 

8Mahodimo a ke a rothise phoka, mme maru a nese ho loka! Lefatshe le itsibole, le 

tswale poloko le ho loka, di mele hammoho. Ke nna Jehova ya etsang dintho tseo. 

9Ho madimabe ya tsekisanang le Mmopi wa hae; athe ke lengeta hara mangeta a 

mang a letsopa! Na letsopa le ka re ho ya le bopang: O etsang na? Kapa mosebetsi wa 

hao o ka bua bakeng sa hao, wa re: Ha o na matsoho na? 

10Ho madimabe ya reng ho ntatae: Na o tswetse eng? le ho mmae: Na o belehile eng? 

11Ho itswe ke Jehova, Mohalaledi wa Iseraele, Mmopi wa hae: Na ke tla botswa tse 

tlang ho tla? Na ke tla laelwa bakeng sa bana ba ka, le bakeng sa mosebetsi wa 

matsoho a ka na? 

12Ke nna ke entseng lefatshe, ke bopileng motho hodima lona; mahodimo a adilwe ke 

nna ka matsoho a ka, ka laola makgotla a wona kaofela. 

13Ke nna ke hlahisitseng Siruse ho lokeng ha ka, mme ke tla batalatsa ditsela tsa hae 

tsohle; o tla tsosa motse wa ka, a lokolle baholehuwa ba ka, e seng ka tefo, e seng ka 

dimpho; ho bolela Jehova wa makgotla. 

14Ho itswe ke Jehova: Ho tla tla ho wena maruo a Egepeta le tse hwebilweng tsa 

Ethiopia, le Basaba, banna ba ditopo di telele, mme e tla ba ba hao; ba tla o latela, ba 

tle ho wena ka mahlaahlela, ba kgumame pela hao, ba ithapelle ho wena, ba re: Efela 

Modimo o na le wena, o mong ha o yo; ha ho Modimo, haese wona. 

15Ruri, o Modimo o ipatang, wena Modimo wa Iseraele, wena Mmoloki! 

16Kaofela ha bona ba tla swaba, ba hlajwe ke dihlong; baetsi ba ditshwantsho ba tla ya 

hammoho, ba hlabiswe dihlong. 

17Iseraele o lopolotswe ke Jehova ka topollo ya kamehla yohle! Le ke ke la hlabiswa 

dihlong, leha e le ho swaba mehleng yohle. 

18Hobane Jehova, mmopi wa Mahodimo, Modimo o bopileng lefatshe, moetsi wa 

lona ya le tiisitseng, ya sa ka a le bopela lefeela, ya mpang a le bopetse hore le ahuwe, 

o bolela, o re: Ke nna Jehova, e mong ha a yo. 

19Ha ke a ka ka bolela sephiring, leha e le nqalong e lefifi ya lefatshe, ha ke a ka ka re 

ho moloko wa Jakobo: Le mpatle feela. Nna, Jehova, ke bolela nnete, ke tsebisa se 

lokileng. 

20Phuthehang, mme le tle; atamelang hammoho kaofela, lona masala a ditjhaba. Ha ba 

na ditaba batho ba jarang mahong a ditshwantsho tsa bona, ba rapelang modimo o sa 

tsebeng ho boloka. 

21Bolelang tsa lona, le di tlise. Ba ke ba botsane hammoho! Na ke mang ya boletseng 

ditaba tseo esale mehleng ya kgale, ya di porofetileng kgale? Na hase nna Jehova? Ha 

ho Modimo, haese nna, Modimo o lokileng, o bolokang; ha ho o mong; ke nna feela. 

22Sokolohelang ho nna, mme le bolokehe, lona dipheletso tsohle tsa lefatshe. Hobane 

ke nna Modimo, o mong ha o yo. 

23Ke anne ka nna, taba e lokileng e tswile molomong wa ka, e ke ke ya kgutla, e re: 

Mangole wohle a tla nkgumamela, maleme wohle a ane ke nna. 

24Ho tla thwe: Ruri, ho loka le matla di tswa ho Jehova a nnotshi; bohle ba mo 

halefetseng ba tla tla ho yena, ba tle ba hlabiswe dihlong. 

25Moloko wa Iseraele kaofela o tla bewa o lokileng ke Jehova, o ithorise ho yena. 

ESAIA 46 

1Bele o rapaladitswe, Nebo o dihilwe; ditshwantsho tsa bona di belesitswe ka dipelesa 

le ka diphoofolo, ditshwantsho tseo le neng le di jara di imela dipelesa tse kgathetseng 

ka boima ba tsona. 

2Ba dihilwe, ba rapaladitswe hammoho; ba sitwa ho boloka diphahlo tsa bona, hobane 

le bona ba ya kgolehong ka sebele sa bona. 

3Mmameleng, lona ntlo ya Jakobo, le lona masala wohle a ntlo ya Iseraele! Ke le 

pepile esale ho hlaheng ha lona, ka le jara esale ho tswalweng ha lona. 

4E sa le nna enwa ho isa boqhekung ba lona, mme ke tla nne ke le pepe ho isa le 

botsofading bo bosweu; ke entse jwalo, mme ke sa tla le pepa, ke le tiise, ke le boloke. 

5Le ka ntshwantsha le mang? Le ka ntekanya le mang, la mpapisa le mang, hore ke 

tshwane le yena? 

6Ba ntsha kgauta mekotleng ya bona, ba lekanya silefera ka sekala, ba ipatlela setei, 

ba se putsa hore ka tseo se ba etsetse modimo, ba tle ba kgumame pela wona, ba o 

rapele. 

7Ba o emisa, ba o jara mahetleng a bona, ba o bea tulong sa wona; o eme o sa 

sisinyehe nqalong ya wona; ba howeletse ho wona, empa ha o arabe, ha o ba boloke 

matswalong a bona. 

8Hopolang taba tseo, le etse ka senna; lona baikgantshi, ikelellweng! 

9Hopolang diketso tsa pele tse etsahetseng kgale, hobane ke nna Modimo o matla, 

mme ha ho o mong; ke nna Modimo, mme ha ho ya jwaloka nna. 

10Ke nna, haesale ho hlaheng, ke bolelang tse tlang ho tla, le kgale ke boletse tse 

esong ho hlahe. Ke re: Morero wa ka o tla tiya, ke tla phetha thato ya ka kaofela. 

11Ke bitsa ntsu botjhabela, le lefatsheng le hole ke lata ya tlang ho phetha morero wa 

ka. Ke boletse, mme ke tla etsa; ke rerile, mme ke tla phetha. 

12Mmameleng, lona ba pelo di thata, bao le leng hole le ho loka. 

13Ke atameditse ho loka ha ka: Ha ho hole; le poloko ya ka; e ke ke ya dieha. Ke tla 

bea poloko ya ka Sione, le kganya ya ka hodima Iseraele. 

ESAIA 47 

Babilona o tla kokobetswa. 

1Theoha, o dule leroleng, wena morwetsana, moradi wa Babilona! Dula fatshe ho se 

terone, moradi wa Bakalde; hobane ha o sa tla hlola o bitswa ya baballwang, ya 

phelang menateng. 

2Nka lelwala, o sile phofo; tlosa lesira la hao, o tswakeletse diaparo tsa hao; rola dieta, 

o tshele dinoka. 

3O tla tsodiswa, dihlong tsa hao di bonahale; ke tla iphetetsa, mme nke ke ka qenehela 

motho. 

4Molopolli wa rona, lebitso la hae ke Jehova wa makgotla, Mohalaledi wa Iseraele. 

5Dula, o kgutse, mme o kene lefifing, wena moradi wa Bakalde, hobane ha o sa tla 

hlola o bitswa mofumahadi wa mebuso. 

6Ke na be ke halefetse setjhaba sa ka, ke na be ke sentse lefa la ka, ke na be ke ba 

neetse matsohong a hao; empa ha o a ka wa ba hauhela le hanyenyane, wa bea joko e 

fetisang ka boima hodima leqheku. 

7O ne o re: E se e le nna mofumahadi ka ho sa yeng kae! Mme wa ya o se na kelello 

tabeng tsena, o sa hopole bofello ba tsona. 

8Jwale, mamela taba ena, wena ya phelang menateng, ya dutseng o sa tshohe letho, 

wena ya reng pelong ya hao: Ke nna, ha ho e mong, haese nna; nke ke ka ba 

mohlolohadi; nke ke ka tseba seo ho hloka bana ho leng sona! 

9Athe o tla hlahelwa ke ntho tsena tse pedi ka tsatsi le le leng: ho hloka bana le 

bohlolohadi; di tla o hlahela ka sebele sa tsona, leha o ka thiba ka bongata ba boloi ba 

hao le ka bongata bo fetisisang ba boupelli ba hao. 

10O itshepetse bolotsana ba hao; o ne o re: Ha ke bonwe ke motho. Bohlale le tsebo ya 

hao ke tsona tse o thetsitseng, mme o itse pelong ya hao: Ke nna, ha ho e mong haese 

nna. 

11Ka baka leo, tsietsi e tla o hlahela, eo o ke keng wa tseba ho e upa, bobe bo tla o 

wela hodimo, boo ho seng pheko eo o ka bo thibelang ka yona, le tshenyo eo o sa e 

tsebeng e tla tla hodima hao ka sehloho. 

12Tswela pele ka boupelli ba hao le ka bongata ba boloi ba hao, e leng dintho tseo o di 

sebeditseng esale botjheng ba hao; ekaba o tla fihlela thuso ho tsona, mohlomong o 

hlole ka tsona. 

13O ikgathaditse ka ho botsa dikeletso haholo; a ba ke ba eme, ba o pholose, bona ba 

tsebang lehodimo, ba lekolang dinaledi, ba o bolellang, ha kgwedi e roha, tseo o tla 

hlahelwa ke tsona. 

14Bona, ba jwaloka diriti, ba ya tjheswa ke mollo, ba ke ke ba tseba ho lopolla meya 

ya bona malakabeng; e ke ke ya eba mashala ao ho ikomoswang ka wona, leha e le 

mollo o orwang. 

15Ba tla ba jwalo kaofela bao o ikgathaditseng hakalo ho eletswa ke bona, bao o 

sebedisaneng le bona esale botjheng ba hao; ba tla ikela e mong le e mong ka tsela ya 

hae; ha ho motho ya tla o pholosa. 

ESAIA 48 

Boporofeta ba kgale le bo botjha. 

1Mamelang taba ena, lona ntlo ya Jakobo, ba ipitsang ka lebitso la Iseraele, bao le 

tswileng mohloding wa Juda, bao le anang ka lebitso la Jehova, ba rorisang Modimo 

wa Iseraele, empa e seng ka nnete le ka ho loka. 

2Hobane ba itheella lebitso ka motse o halalelang, ba itshematlela ka Modimo wa 

Iseraele, oo lebitso la wona e leng Jehova wa makgotla. 

3Ditaba tsa pele ke kgale ke di boletse, di tswile molomong wa ka, mme ke di boletse; 

ka etsa hang, mme tsa etsahala. 

4Kahobane ke tsebile hoba o thata, le hobane molala wa hao o jwaloka tshepe, le 

hobane o na le phatla ya koporo; 

5ke o boleletse ditaba tsena kgale, ka o tsebisa tsona di eso ho hlahe, o tle o se ke wa 

re: Modimo wa ka wa setshwantsho ke wona moetsi wa tsona, setshwantsho sa ka se 

betlilweng, kapa se tsholotsweng, ke sona se di laetseng. 

6O di utlwile; o di bone kaofela hle; na le ke ke la dumela hoba ho jwalo na? Jwale, ke 

o tsebisa ditaba tse ntjha, tse neng di patilwe, tseo o neng o sa di tsebe. 

7Di ya hlaha jwale, di ne di le siyo pele; ha o a ka wa di utlwa haese kajeno, o tle o se 

ke wa re: Ke ne ke di tseba. 

8Ha o a ka wa di utlwa le hanyenyane, ha o a ka wa di tseba, mme ditsebe tsa hao ha 

di a ka tsa bulelwa tsona pele, hobane ke tsebile hoba o lehata, le hoba o bitsitswe 

moikgantshi esale o etswa popelong ya mmao. 

9Ka baka la lebitso la ka, ke dieha ho hlahisa kgalefo ya ka; ka baka la kganya ya ka, 

ke itshwere bakeng sa hao, ke se ke ka o fedisa. 

10Bona, ke o hlwekisitse, empa ha ke a ka ka fumana silefera; ke o lekile seboping sa 

mahlomola. 

11Ka baka la ka, la ka ka sebele, ke tla etsa hoo, hobane lebitso la ka le ka nyefolwa 

jwang? Nke ke ka nea e mong kganya ya ka! 

12Mmamele, Jakobo, le wena Iseraele eo ke o bitsitseng! Ke nna ke leng wa pele, le 

wa morao esale nna. 

13Letsoho la ka ke lona le theileng lefatshe, mme le letona la ka le adile mahodimo; ke 

a bitsitse, a hla a hlaha hang. 

14Phuthehang kaofela, le mamele: Ke mang hara bona ya boletseng ditaba tsena na? 

Eo Jehova a mo ratang o tla phetha thato ya hae hodima Babilona, letsoho la hae 

le lwantshe Bakalde. 

15Ke nna, ke nna ya boletseng, ke nna ke mmitsitseng; ka mo lata, mme o tla atleha 

tseleng ya hae. 

16Atamelang ho nna, le mamele! Esale ho hlaheng, ha ke a ka ka bolela sephiring, 

esale qalong ya morero wa ditaba tsena ke ntse ke le teng; mme jwale, Morena Jehova 

o nthomile le moya wa hae. 

17Ho itswe ke Jehova, Molopolli wa hao, Mohalaledi wa Iseraele: Nna Jehova, 

Modimo wa hao, ke o ruta se o tshwanelang, ke o tsamaisa ka tsela eo o tshwanetseng 

ho tsamaya ka yona. 

18Oho! hoja o ka lemoha ditaelo tsa ka! kgotso ya hao e ka nna ya phalla jwaloka 

noka; ho loka ha hao ho ka tlala jwaloka maqhubu a lewatle. 

19Leloko la hao le ka ba lengata jwaloka lehlabathe la lona; bana ba hao ba tswang 

maleng a hao ba ka ba bangata jwaloka majwana a lona; lebitso la hao le be le ke ke la 

tloswa, la fediswa pela ka! 

20Tlohang Babilona, le balehe naheng ya Bakalde! Le bolele hoo ka lentswe la 

nyakallo, le ho tumise, le ho tsebise ho isa pheletsong ya lefatshe, le re: Jehova o 

lopolotse mohlanka wa hae Jakobo! 

21Ba ke ke ba nyorwa naheng e tshehla, ha ba haola ka yona; o tla phallisa metsi 

lefikeng bakeng sa bona, a petsole lefika, metsi a kwelle ho lona. 

22Ha ho kgotso e boloketsweng ba bolotsana, ho bolela Jehova! 

ESAIA 49 

Mohlanka wa Jehova, lesedi la ditjhaba. 

1Mmameleng, lona dihlekehleke; le ele hloko, lona ditjhaba tse hole! Jehova o 

mpitsitse ke sa le popelong; ke sa le mpeng ya mme, o boletse lebitso la ka. 

2O neile molomo wa ka bohale ba lerumo, o nkentse moriting wa letsoho la hae, o 

nkentse motsu o ntjhotjho, o mpatile kgohlopong ya hae. 

3A re ho nna: O mohlanka wa ka, ke wena Iseraele eo ke tlang ho itlotlisa ka wena. 

4Empa ka re: Ke sebeleditse lefeela, ke qetile matla a ka feela, ke sa rue letho; empa 

tokelo ya ka e ntshwanelang e ho Jehova, le moputso wa ka o ho Modimo wa ka. 

5Mme jwale, ho bolela Jehova ya mpopileng popelong ya mme, ke tle ke be mohlanka 

wa hae, ke be ke kgutlisetse Jakobo ho yena, mme Iseraele a tle a phuthehele ho yena; 

hobane ke tla hlompshwa mahlong a Jehova, mme Modimo wa ka ke wona e leng 

matla a ka. 

6O re: Ke ntho e nyenyane hore o be mohlanka wa ka, ho tsosa meloko ya Jakobo, le 

ho kgutlisetsa masala a setseng a Iseraele. Ke bile ke o beile lesedi la ditjhaba, o tle o 

be poloko ya ka ho isa pheletsong ya lefatshe. 

7Jehova, Molopolli le Mohalaledi wa Iseraele, o rialo ho ya nyatistsweng ke bohle, ho 

ya hloilweng ke setjhaba, ho mofo wa babusi: Marena a tla mmona, a eme; mahosana 

a tla kgumama pela hae ka baka la Jehova ya tshepehang, le la Mohalaledi wa Iseraele 

ya o kgethileng. 

Iseraele o tla kgutlela ha hae. 

8Ho itswe ke Jehova: Nakong ya mohau ke o utlwile; tsatsing la poloko ke o thusitse; 

ke tla o boloka, ke tla o bea selekane sa setjhaba sa ka, o tle o tsose naha, o ba arolele 

mafa a senyehileng; 

9o tle o re ho ba kgolehong: Tswang! le ho ba dutseng lefifing: Hlahang! Ba tla 

fumana dijo tseleng, le makgulo maralleng wohle. 

10Ha ba sa tla hlola ba lapa, leha e le ho nyorwa, ha ba sa tla bona diphalana tsa 

selemo leha e le ho batwa ke tjheso ya letsatsi, hobane ya ba hauhetseng ke yena ya 

tla ba tsamaisa, le ho ba isa metsing a kwellang. 

11Dithaba tsa ka ke tla di fetola mebila, mme ditsela tsa ka di tla hlekwa. 

12Bonang, ba tla ba etswa hole; bonang, ba bang ba tswa leboya le bophirimela, ba 

bang ba tswa naheng ya Sinime. 

13Nyakallang, lona mahodimo, le wena lefatshe, o thabe, le lona dithaba, dumang ka 

ditlatse, hobane Jehova o tshedisitse setjhaba sa hae, o hauhetse mafutsana a hae. 

14Sione o na be a itse: Jehova o ntlohetse, Morena o ntebetse. 

15Hleka mosadi a ka lebala lesea leo a le anyesang na? Na a ka lesa ho hauhela 

ngwana wa mala a hae na? Empa le hoja a ka mo lebala, nna, nke ke ka ba ka o lebala. 

16Bona, ke o ngodile diatleng tsa ka; marako a hao a pela ka kamehla. 

17Bara ba hao ba ya tla ka lebelo; ba o sentseng le ba o entseng lesupi ba tla baleha. 

18Thalatsa ka nqa tsohle, o tadime! Ba phutheha kaofela, mme ba tla ho wena. Jehova 

o re: Ka nna ke leng Modimo, ke re: Ruri o tla ikgabisa ka bona kaofela, o itlame ka 

bona, jwaloka monyaduwa ha a itlama ka mekgabo ya hae. 

19Haele dithako tsa hao, le naha ya hao e entsweng lesupi, le lefatshe la hao le 

senyehileng, le tla patisana ke bongata ba baahi; mme ba o jeleng ba tla fallela hole. 

20Bana ba hao, bao o neng o amohilwe bona, ba tla pheta polelo ena ditsebeng tsa hao, 

ba re: Setsha sena se patisane; mphe sebaka, ke tle ke ikahele. 

21Mme o tla re pelong ya hao: Ke mang ya ntswaletseng bao? Hobane ke ne ke 

timeletswe ke bana, ke le moopa ya lelekilweng, ya hladilweng; na bao ke ba 

hodiseditswe ke mang? Bonang! ke ne ke siilwe ke nnotshi; bona ba ne ba le kae? 

22Ho itswe ke Morena Jehova: Bonang, ke tla emisetsa ditjhaba letsoho la ka, ke 

hlomele merabe folaga ya ka, ba tle ba tlise bara ba hao matsohong a bona, le baradi 

ba hao ba ba pepe mahetleng a bona. 

23Marena e tla ba bafepi ba hao, mafumahadi a wona e be baanyesi ba hao; ba tla 

itihela fatshe ka difahleho pela hao, ba nyeke lerole le maotong a hao; mme o tla tseba 

hobane ke nna Jehova, le hobane ba ntshepang ba ke ke ba swaba. 

24Na monna ya matla a ka amohuwa thepa eo a ikgapetseng yona na? Mme makgotla 

a ba lokileng ba holehilweng na a ka phonyoha na? 

25E, ho bolela Jehova, makgotla a holehilweng ke monna ya matla o tla amohuwa 

wona, kgapo ya mohale e tla pshemoha, hobane nna ke tla lwantsha ba o lwantshang, 

ke lokolle bara ba hao. 

26Ke tla etsa hore ba o hlorisitseng ba je nama ya mmele ya bona, ba tahwe ke madi a 

bona, jwaloka hoja ba tahilwe ke veine e ntjha; mme nama yohle e tla tseba hobane 

nna Jehova ke Mmoloki wa hao, le hobane nna Molopolli wa hao ke mohale wa 

Jakobo. 

ESAIA 50 

Mohlanka wa Jehova ha a le matshwenyehong, leha a thuswa. 

1Ho thwe ke Jehova: Lengolo la mma lona la hlalo le kae leo ke mo kgutlisitseng ka 

lona? Kapa ke rekile ka lona ho mang wa bao ke namileng ho bona na? Bonang, ho 

rekilwe ka lona ka baka la dibe tsa lona, mma lona o hladilwe ka baka la ditlolo tsa 

lona. 

2Ha ke tlile, ke ne ke se ke ka fumana motho keng? Ha ke bitsitse, ke kang ha ho se 

motho ya nkarabileng? Na letsoho la ka le lekgutshwanyane ho lopolla na, kapa a ke 

hloka matla a ho namolela na? Bonang, ke pshesa lewatle, ha ke le kgalemela; ke 

fetola dinoka naha e tshehla, dihlapi tsa tsona di bole ke ho hloka metsi, di shwe ke 

lenyora. 

3Ke apesa mahodimo ka botsho, ke a kwahela ka lesela la bofifi. 

4Morena Jehova o nneile leleme la ba rutehileng, ke tle ke tsebe ho kgothatsa ya 

kgathetseng ka lentswe la ka. Ke yena ya ntsosang kameso yohle, ya bulang ditsebe 

tsa ka, ke tle ke tsebe ho mamela ka mokgwa wa ba rutwang. 

5Morena Jehova o nthibolotse ditsebe, mme ha ke a ka ka hana, leha e le ho sutha 

kasanthao. 

6Ke neile ba nkotlang mokokotlo wa ka, le ba hlothang ditedu ke ba neile marama a 

ka, ha ke a ka ka patela sefahleho sa ka dihlong le mathe. 

7Empa Morena Jehova ke thuso ya ka; ka baka leo, ke mameletse dihlong; ka baka 

leo, sefahleho sa ka ke se entse jwaloka lehakwe, mme ke tsebile hore nke ke ka 

tsieleha. 

8Ya mpeang ya lokileng o haufi. Ya ka ntsekisang ke mang? A re itlhahiseng 

hammoho! Mohanyetsi wa ka ke mang? A atamele ho nna! 

9Bonang, Morena Jehova ke thuso ya ka. Ke tla tsuwa ke mang? Bonang, ba tla fela 

bohle jwaloka seaparo se maharaswa, ba tla jewa ke tshwele. 

10Ke mang hara lona ya tshabang Jehova, ya mamelang lentswe la mohlanka wa hae? 

Ya tsamayang lefifing, ya hlokang lesedi, a ke a tshepe lebitso la Jehova, a 

itshematlele ka Modimo wa hae. 

11Bonang, lona kaofela bao le hotetsang mollo, bao le tshwarang dirumula, le tla wela 

malakabeng a mollo wa lona le hara dirumula tseo le di hoteditseng. Le tla welwa ke 

ntho tseo, di etswa letsohong la ka, le rapalle bohlokong. 

ESAIA 51 

Topollo ya Iseraele le ho kgutla ha hae. 

1Mmameleng, lona ba latelang ho loka, ba batlang Jehova; lebisang mahlo lefikeng 

leo le kgephotsweng ho lona, le thabeng eo le tjhekilweng ho yona. 

2Lebisang mahlo ho Abrahama ntata lona, le ho Sara ya le tswetseng; hobane ke 

mmitsitse ha a le nnotshi, ka mo hlohonolofatsa, ka mo atisa. 

3Ka mokgwa o jwalo, Jehova o utlwetse Sione bohloko, o utlwetse nqalo tsohle tsa 

hae tse senyehileng bohloko; o fetotse nahathothe ya hae ya eba jwaloka Edene, le 

naha ya hae e omeletseng o e entse serapa sa Jehova. Thabo le nyakallo di fumanwa 

teng, ka difela le dipina. 

4Mmamele hantle, setjhaba sa ka, o sekehe tsebe, wena phutheho ya ka! Hobane 

molao o tla tswa ho nna, mme ke tla bea molao wa ka, e be lesedi la ditjhaba. 

5Ho loka ha ka ho haufi, poloko ya ka e se e ya hlaha, mme matsoho a ka a tla ahlola 

ditjhaba; dihlekehleke di tla ntshepa, di tla nne di tshepe letsoho la ka. 

6Emisetsang mahlo mahodimong, le a ise le tlase lefatsheng; hobane mahodimo a tla 

timela jwaloka mosi, lefatshe le tsofale jwaloka kobo; baahi ba lona ba tla fela 

jwaloka dintsintsi, empa poloko ya ka e tla nne e be teng kamehla le mehla, mme ho 

loka ha ka ho ke ke ha fela. 

7Mmameleng, lona ba tsebang ho loka, lona batho ba nang le molao wa ka dipelong 

tsa lona; le se ke la tshaba nyatso ya batho, le se ke la tshoha ditshomo tsa bona. 

8Hobane ba tla jewa ke tshwele jwaloka seaparo, seboko se ba qete jwaloka boya; 

empa ho loka ha ka ho tla nne ho be teng ka ho sa feleng, le poloko ya ka kamehla le 

mehla. 

9Tsoha, tsoha, o iphe matla, wena, letsoho la Jehova; o be jwaloka mehleng ya kgale, 

mengwaheng ya pele! Na hase wena ya dihileng Rahaba (Egepeta), ya hlabileng 

drakone na? 

10Na hase wena ya pshesitseng lewatle, metsi a bodiba bo boholo, ya entseng dikoti 

tse tlase tsa lewatle tsela, hore balopollwa ba tle ba fete ka yona na? 

11Balopollwa ba Jehova ba tla kgutla, ba tla Sione ka dipina tsa hlolo, ba rwetse thabo 

e sa feleng diphatleng, ba fihletse nyakallo le thabo, ho balehile bohloko le 

masisapelo. 

12Ke nna, ke nna ke le tshedisang! Na ke kang ha o ka tshaba motho ya shwang, le 

ngwana motho ya omellang jwaloka jwang? 

13Ho ya kang, ha o ka lebala Jehova, Mmopi wa hao, ya adileng mahodimo, ya 

theileng lefatshe? Ke ka baka lang ha o tshohile kamehla ka ditshiu tsohle ka kgalefo 

ya mohlorisi ha a itokisa ho lwana? E kae jwale, kgalefo ya mohlorisi? 

14Ya kokobeditsweng ditlamong o tla phakisa a lokollwe; a ke ke a shwela sekoting, a 

ke ke a hloka bohobe ba hae. 

15Ke nna Jehova, Modimo wa hao, ya fuduang lewatle, maqhubu a lona a be a dume: 

Jehova wa makgotla ke lebitso la hae. 

16Ke beile mantswe a ka molomong wa hao, ke o apesitse ka moriti wa letsoho la ka, 

ke tle ke ale mahodimo a matjha ke thee lefatshe le letjha, mme ke re ho Sione: O 

setjhaba sa ka! 

17Tsoha, tsoha, o eme, wena Jerusalema, ya nweleng mohope wa kgalefo ya Jehova 

letsohong la hae; o nwele, o momonne ditshifa tsa senwelo se tahisang! 

18Hara bara bao kaofela ba tswetsweng ke yena, ha ho le a mong ya mo tsamaisang; le 

ho bana ba hodisitsweng ke yena, ha ho ya mo tshwereng ka letsoho. 

19O hlahetswe ke kotsi tse pedi; o tla tshediswa ke mang? Tshenyeho le lesupi, tlala le 

lerumo: ke tla o tshedisa jwang? 

20Bara ba hao ba shwele sethwathwa, ba botha dikoung tsohle tsa diterata jwaloka 

kgama e itshwasitseng moqetjheng; ba tletse kgalefo ya Jehova le dikgalemelo tsa 

Modimo wa hao. 

21Jwale, mamela hle, wena mofutsana ya tahilweng, empa e seng ke veine: 

22Ho itswe ke Jehova, Morena wa hao le Modimo wa hao, ya pheteletsang tjhaba sa 

hae: Bona, ke tlosa mohope o tahisang letsohong la hao, mohope wa kgalefo ya ka; 

jwale, ha o sa tla hlola o nwela ho wona. 

23Empa ke o beile letsohong la ba o hlorisitseng, ba neng ba re ho wena: O inamele 

fatshe, re tle re tsamaye hodima hao! Mme wa bea mokokotlo wa hao jwaloka eka ke 

mobu, le jwaloka eka ke tsela ya bafeti. 

ESAIA 52 

1Tsoha, tsoha, o ikapese ka matla, wena Sione, o apare diaparo tsa hao tsa bokgabane, 

wena Jerusalema, motse o halalelang! Hobane ha ho leqai, leha e le ya ditshila ya sa 

tlang ho hlola a kena ho wena jwale. 

2Hlohlora lerole la hao, tsoha o dule, Jerusalema; o lokolle mahlaahlela molaleng wa 

hao, wena moholehuwa, moradi wa Sione! 

3Hobane Jehova o itse: Le rekilwe ka lefeela, mme le tla lopollwa ho se tefo. 

4Hobane Morena Jehova o re: Setjhaba sa ka sa na sa theohela Egepeta kgale ho 

ahella teng mehla e meng, Baassiria ba ntoo se hlorisa feela. 

5Na ke tla etsang, ho bolela Jehova, ha setjhaba sa ka se tlositswe feela? Ba se 

etsetsang boima ba ithorisa ka sona, ho bolela Jehova; lebitso la ka le nyefolwa 

kamehla, ka tsatsi le leng le le leng. 

6Ka baka leo, setjhaba sa ka se tla tseba lebitso la ka, se tsebe ka tsatsi leo, hobane ke 

nna ya bolelang; ke nna enwa. 

7A matle hakakang dithabeng maoto a ba tlisang ditaba tse molemo, ba bolelang 

kgotso, ba tlisang taba tse molemo, ba bolelang topollo, ba reng ho Sione: Modimo 

wa hao o a busa! 

8Utlwa dibohodi tsa hao! Di phahamisa lentswe, di etsa mohoo wa nyakallo 

hammoho, hobane di bona ka mahlo kamoo Jehova a kgutlelang Sione kateng. 

9Dumisang ditlatse hammoho le nyakallo, lona masupi a Jerusalema, hobane Jehova o 

hauhetse setjhaba sa hae, o lopolotse Jerusalema. 

10Jehova o bonahaditse letsoho la hae le halalelang mahlong a ditjhaba kaofela, mme 

dipheletso tsohle tsa lefatshe di tla boha poloko ya Modimo wa rona. 

11Fallang, fallang, le tlohe mona; le se ke la ama ditshila, tswang hara bona! 

Itlhatsweng, lona ba jarang dipitsa tsa Jehova! 

12Hobane le ke ke la tloha ka potlako, le ke ke la tsamaya jwaloka hoja le baleha, 

hobane Jehova o tla le etella pele, Modimo wa Iseraele o le sireletse kamorao. 

Tshobotsi ya mohlanka wa Jehova; mosebetsi wa hae. 

13Bonang, mohlanka wa ka o tla atleha; o tla hola, a phahame, a be moholo haholo. 

14Jwalokaha batho ba bangata ba ne ba makala ha ba mmona, kamoo sefahleho sa hae 

se neng se senyehile kateng ho fetisa tsa bohle, le tshobotsi ya hae e neng e fifetse ho 

fetisa ya bara ba batho; 

15ka mokgwa oo, o tla makatsa ditjhaba tse ngata; marena a tla hloka puo pela hae, 

hobane a tla bona seo a neng a eso ho se bolellwe, a utlwe seo a neng a eso ho se 

utlwe. 

ESAIA 53 

1Ke mang ya dumetseng seo re se bolelang, mme letsoho la Jehova le bonahetse ho 

mang? 

2O medile pela hae jwaloka lehlomela, le jwaloka motso o tswang mobung o 

omeletseng. O ne a se na sebopeho, leha e le bokgabane; re mo tadimile, mme o ne a 

se na ponahalo eo re neng re ka kgahliswa ke yona. 

3O nyatsitswe, a furallwa ke batho; ke motho wa mahloko, ya tsebang mahlomola, ya 

tshwanang le eo batho ba tshabang ho tadimana le yena; re mo nyatsitse, ha re a ka ra 

re letho ka yena. 

4Kannete, o ipelesitse malwetse a rona, o nkile mahlomola a rona; empa rona, re 

lekantse hoba ke ya lauwang, ya otlwang ke Modimo, ya hlomodiswang. 

5Athe o hlabetswe dibe tsa rona, a tetekwa ka baka la makgopo a rona; kotlo e re 

tlisetsang kgotso e mo wetse hodimo, mme re pholoswa ke maqeba a hae. 

6Bohle re ne re lahlehile jwaloka dinku, re ne re ya e mong le e mong ka tsela ya hae; 

empa Jehova o mo jarisitse makgopo wohle a rona. 

7A etswa hampe, a ntse a mamelletse, a se ke a ahlamisa molomo wa hae, jwaloka 

konyana e iswang hlabong, le jwaloka nku e semumu pela bakuti ba yona; ha a ka a 

ahlamisa molomo wa hae. 

8A tloswa mahlomoleng le kahlolong; mme ho kile ha lemoha mang hara ba leloko la 

hae, hore o kgaotswe lefatsheng la ba utlwang, le hore o otlilwe ka baka la sebe sa 

setjhaba sa ka? 

9O beilwe lebitleng le ba babe, empa o bile a ba le morui lefung la hae, kahobane ha a 

ka a senya letho, mme bokgopo ha bo a ka ba eba teng molomong wa hae. 

10Modimo o ratile ho mo roba le ho mmea tlokotsing; empa etlare hobane a bee ho 

phela ha hae hore e be sehlabelo bakeng sa dibe, o tla bona bana, a eketse matsatsi a 

hae, morero wa Jehova o atlehe matsohong a hae. 

11Ka baka la mofufutso wa moya wa hae, o tla bona se mo kgodisang; mohlanka wa 

ka ya lokileng o tla bea ba bangata ho loka ka tsebo ya hae, mme o tla jara makgopo a 

bona. 

12Ka baka leo, ke tla mo fa kabelo ya hae hara ba baholo; o tla arolelana kgapo le 

bahale, hobane o neetse moya wa hae lefu, mme o badilwe le dihlola; o jere dibe tsa 

ba bangata, mme o tla rapella batlodi. 

ESAIA 54 

Lehlohonolo le tshepisitsweng Iseraele. 

1Thaba, wena nyopa, o sa kang wa tswala; o dumise ditlatsi le dipina tsa thabo, wena 

o sa kang wa tseba bohloko ba ho beleha, hobane bana ba ya furaletsweng ba bangata 

ho feta bana ba ya nyetsweng, ho bolela Jehova. 

2O atolose setsha sa tente ya hao, o menolle masela a boaho ba hao, o se ke wa hana, 

o lelefatse dithapo tsa hao, o tiise dithakgisa tsa hao. 

3Hobane o tla namela ka ho le letona le ka ho le letshehadi, ditloholo tsa hao, di tla 

rua ditjhaba, di tsose metse e masupi. 

4O se ke wa tshaba, hobane o ke ke wa hlajwa ke dihlong; o se ke wa swaba, hobane o 

ke ke wa tsielwa ke letho, empa o tla lebala dihlong tsa botjha ba hao, o ke ke wa 

hlola o hopola maswabi a bohlolohadi ba hao. 

5Hobane Mmopi wa hao ke monna wa hao, Jehova wa makgotla ke lebitso la hae; 

mme Molopolli wa hao ke Mohalaledi wa Iseraele; o bitswa Modimo wa lefatshe 

lohle. 

6Hobane Jehova o o lata jwalokaha ho latwa mosadi ya furaletsweng, ya hlomohileng 

pelo, kapa jwaloka mosadi ya nyetsweng botjheng ba hae, mme a hladilwe; ho rialo 

Modimo wa hao. 

7Ke na be ke o furaletse ka motsotso o se o kae, empa ke tla o bokella ka mehauhelo e 

fetisisang. 

8Ke na be ke o patetse sefahleho sa ka ka motsotso mehleng ya kgalefo, empa ke tla o 

hauhela ka mohau o sa feleng, ho bolela Jehova, Molopolli wa hao. 

9Taba eo e dutse ho nna e tshwana le ya metsi mohla Nowe, kamoo ke neng ke 

hlapantse kateng, hore metsi a Nowe a ke ke a boela a kwahela lefatshe; ke bile ke 

hlapanya hore ha ke sa tla hlola ke o halefela, leha e le ho o kgalemela. 

10Dithaba di ka sutha, maralla a sisinyeha, empa mohau wa ka o ke ke wa tloha ho 

wena, mme selekane sa ka sa kgotso se ke ke sa sisinyeha: ho bolela Jehova ya o 

hauhetseng. 

11Wena ya madimabe, ya otlilweng ke difefo, ya sa tshedisweng kemotho, bona, ke tla 

kgabisa majwe a hao ka sebilo, ke o thee hodima safire. 

12Ke tla haha ditora tsa hao ka rubise, le menyako ya hao ka agate, le marako a hao 

kaofela ka mahakwe a bohlokwa. 

13Bana ba hao bohle ba tla rutwa ke Morena; kgotso ya bana ba hao e tla ba kgolo. 

14O tla tiiswa ke ho loka. Leleka dipelaelo, hobane ha ho letho leo o ka le tshabang; 

leha e le tshoho, hobane e ke ke ya atamela ho wena. 

15Leha ho ka rerwa bobe bakeng sa hao, e ke ke ya eba ka nna; e mong le e mong ya 

tlang ho rera bobe bakeng sa hao, o tla dihuwa ke wena. 

16Bona, ke nna ke bopileng lelala le futhang mashala nekong, le teang lerumo kamoo 

le hopotseng kateng, mme esale nna ke bopileng mosenyi ho senya. 

17Lerumo le leng le le leng le teetsweng ho o lwantsha, le ke ke la etsa letho; leleme le 

leng le le leng le tlang ho o tsohela matla ho o tsekisa, o tla le tswa. Ke lona lefa la 

bahlanka ba Jehova, le ho loka ha bona ho tswang ho nna, ho bolela Jehova. 

ESAIA 55 

Ditjhaba kaofela di biletswa polokong. 

1Helang! lona kaofela ba nyorilweng, tloong metsing; le lona bao le se nang tjhelete, 

tloong, ithekeleng, mme le je. Tloong, le ithekele veine le lebese, le se na tjhelete, le 

se na ho reka. 

2Na le ntshetsa keng seo e seng dijo tjhelete, le ikgathaletsa keng se sa kgoriseng? 

Mmameleng hle, mme le tla ja se monate, meya ya lona e ithabise ka tse nonneng. 

3Sekehang ditsebe, le tle ho nna! Mamelang, meya ya lona e tle e phele! Mme ke tla le 

sitsa ka selekane sa kamehla sa mehau e tiileng e baletsweng Davida. 

4Bonang, ke mo ntshitse ho ba paki ho ditjhaba, e be motsamaisi le molaodi wa 

ditjhaba. 

5Bona, o tla ipiletsa setjhaba seo o sa se tsebeng, mme ditjhaba tse sa o tsebeng di tla 

mathela ho wena, ka baka la Jehova, Modimo wa hao, le ka baka la Mohalaledi wa 

Iseraele, ya o tlotlisang. 

6Batlang Jehova ha a sa fumanwa, le mo rapele ha a sa le haufi. 

7Molotsana a furalle tsela ya hae, ya kgopo a tlohele mehopolo ya hae, a sokolohele 

ho Jehova, mme o tla mo hauhela; a sokolohele ho Modimo wa rona, hobane o 

tshwarela haholo. 

8Hobane mehopolo ya ka hase mehopolo ya lona, ditsela tsa lona hase ditsela tsa ka: 

ho bolela Jehova. 

9Empa jwalokaha lehodimo le phahame hodimo ho lefatshe, ditsela tsa ka di phahame 

jwalo hodimo ho ditsela tsa lona, le mehopolo ya ka hodimo ho mehopolo ya lona. 

10Hobane jwalokaha pula le lehlwa di theoha lehodimong, mme di sa kgutlele teng di 

eso ho nosetse lefatshe, le ho le behisa, le ho le medisa, le tle le ntshetse mojadi peo, 

le moji bohobe; 

11ho dutse jwalo le lentswe la ka le tswang molomong wa ka: le ke ke la kgutlela ho 

nna le le feela, empa le tla sebetsa se ratwang ke nna, le phethe seo ke le rometseng 

sona. 

12Hobane le tla tloha ka thabo, le tsamaiswe ka kgotso; dithaba le maralla di tla ntsha 

mehoo ya nyakallo pela lona, difate tsohle tsa naha di ope diatla. 

13Bakeng sa sehlahla ho tla mela kiprese, le mirte sebakeng sa moutlwa, mme hoo ho 

tla tumisa lebitso la Jehova, e be kgopotso e sa feleng, e ke keng ya fediswa. 

ESAIA 56 

1Jehova o a bua, o re: Bolokang molao, le etse ho lokileng, hobane poloko ya ka e se e 

a hlaha, le ho loka ha ka ho se ho tla bonahala. 

2Ho lehlohonolo motho ya etsang hoo, le ngwana motho ya tiisetsang teng, ya 

bolokang Sabatha, a tle a se ke a e silafatsa, mme a tshabisa letsoho la hae, le tle le se 

ke la senya le hanyenyane! 

3Motho wa ditjhaba, ya kgomaretseng Jehova, a se ke a hlahisa puo ya ho re: Jehova o 

tla nkgaola setjhabeng sa hae; le leqhalaha le se ke la re: Ke sefate se omeletseng. 

4Hobane Jehova o a bolela, o re: Maqhalaha a bolokang Disabatha tsa ka, a ithatela se 

nkgahlisang, a tiisa selekane sa ka, 

5ke tla a fa bodulo le lebitso le fetisang la mora le la moradi ka tlung ya ka le 

marakong a ka; ke tla a fa lebitso le hlolehileng, le ke keng la fela. 

6Haele bana ba baditjhaba ba kgomaretseng Jehova, ho mo sebeletsa le ho rata lebitso 

la Jehova, hore e tle e be bahlanka ba hae, bona kaofela ba bolokang sabbatha, ba 

tshabang ho e silafatsa, mme ba tiisetsa selekaneng sa ka, 

7ke tla ba tlisa thabeng ya ka e halalelang, ke ba thabise ka tlung ya ka ya thapelo; 

ditjheso tsa bona le mahlabelo a bona di tla amohelwa hantle aletareng ya ka, hobane 

ntlo ya ka e tla bitswa ntlo ya thapelo ho ditjhaba kaofela. 

8Morena Jehova, ya bokellang ba tebetsweng ba Iseraele, o re: Ke sa tla bokellela ba 

bang ho yena, le ho bao e leng ba hae, bao ke seng ke ba bokeletse. 

Dinyatso le matshediso. 

9Lona, dibatana tsohle tsa naha, tloong, le je; le lona dibatana tsohle tsa meru! 

10Dibohodi tsa hae ke difofu kaofela; ha di lemohe letho, ke dintja tse dimumu, tse 

sitwang ho bohola: di lora di bothile, di rata boroko. 

11Dintja tseo di meharo, ha di kgore; ke badisa ba se nang kelello, e mong le e mong o 

ya ka tsela ya hae, o latela tseo e leng tsa hae, ho qala ka wa pele ho isa ho wa ho 

qetella. 

12Ba re: Tloong, ke tla batla veine, mme a tla tahwa ke jwala; jwalokaha ho bile 

kajeno, ho tla ba jwalo le hosasane, e, haholo ka ho fetisisa. 

ESAIA 57 

1Motho ya lokileng o a timela, mme ha ho ya lemohang teng; batho ba molemo ba 

tloswa, mme ha ho ya lemohang hobane ya lokileng o tloswa, bobe bo eso ho hlahe. 

2O tla kena kgotsong; ba phomola ditaong tsa bona, e leng bohle ba tsamaileng ka 

tsela ya bona e lokileng. 

3Empa lona bana ba moloi, leloko la bofebe le la bootswa, tloong kwano! 

4Na le somile mang? Le ahlamisitse melomo ya lona ho seba mang? Le tjhadileditse 

mang maleme? Hleka ha le bana ba ikgantshang, leloko la leshano na, 

5lona ba tjhesehelang ditshwantsho katlasa sefate se seng le se seng se mahlaku, ba 

etsang mahlabelo ka bana dikgohlong le mafarung a mafika? 

6Majwana a melatswana ke kabelo ya hao, ke wona lefa la hao; o a tshela ka ditshelo 

tsa veine, o a beela dinyehelo. Na nka kgodiswa ke taba tse jwalo na? 

7O adile diphate tsa hao hodima thaba e phahamileng, e bonahalang, le teng o 

nyolohetse ho ya etsa mahlabelo. 

8Kamora monyako le difate tsa wona o beile kgopotso ya hao; kahobane o thobile ho 

nna, o ineetse e mong, o kene wa atolosa ditao, mme o entse selekane le bona; o rata 

ditao tsa bona, o ikgethetse malao teng. 

9Wa ya itlhahisa ho morena wa teng ka ole, o nkile tse nkgang hamonate; o romile 

manqosa a hao holehole, wa itebisa ho ya fihla nqalong ya bafu. 

10O kile wa kgathala ke ho tsamaya haholoholo, mme ha o a ka wa re: Ke ikgathaletsa 

lefeela! O ntse o fumana matla letsohong la hao, ke ka baka leo o sa kang wa tepella. 

11Na o tshabile mang, wa tshoha mang, ha o ikentse lehata, o sa ka wa nkgopola, o sa 

ka wa ntlhokomela na? Na ke hobane e le kgale ke kgutsitse, ha o sa ka wa ntshaba 

na? 

12Ke tla hlahisa ho loka ha hao leseding, mesebetsi ya hao o ke ke wa rua letho ka 

yona. 

13Etlare ha o howa, na dihlopha tsa medimo ya hao di tla o namolela na? Athe moya o 

tla e nkela koo kaofela ha yona, e tloswe hang. Empa ya itshepetseng nna o tla ja lefa 

la lefatshe, a rue thaba ya ka e halalelang. 

14Ho tla thwe: Batalatsang, batalatsang, le lokise tsela, le tlose dikgopiso tsohle 

tseleng ya setjhaba sa ka! 

15Hobane ho itswe ke Mookamedi ya hodimodimo, eo bodulo ba hae e leng bo sa 

feleng, ya bitswang Mohalaledi: Ke ahile nqalong e phahameng, e halalelang; hape,ke 

ahile le ya tepeletseng, le motho ya robehileng pelo, ke tle ke pholose meya ya batho 

ba robehileng dipelo, ke phedise meya ya ba tepeletseng. 

16Hobane nke ke ka tseka ka ho sa feleng, le ho halefa ka ho sa yeng kae, hobane pelo 

ya motho e ne e ka timela pela ka, le yona meya eo ke e entseng. 

17Ke na be ke halefile ka baka la sebe sa meharo ya hae, ka mo otla; ka ipata 

kgalefong ya ka; a nna a ikgantsha, a ntse a eya ka tsela ya pelo ya hae. 

18Ke bone mekgwa ya hae; leha ho le jwalo, ke tla mo fodisa; ke tla mo disa, ke 

busetse matshediso ho yena le ho ba hlomohileng le yena. 

19Jehova ya hlahisang teboho melomong ya motho,o re: Kgotso, kgotso ho ya leng 

hole, le ho ya leng haufi; hobane ke tla mo fodisa. 

20Empa ba bolotsana ba jwaloka lewatle le fuduilweng, le sitwang ho kgutsa, leo 

metsi a lona a ntshang diretse le ditshila. 

21Ha ho kgotso e boloketsweng ba bolotsana: ho bolela Modimo wa ka! 

ESAIA 58 

Ho itima dijo ka nnete. 

1Howeletsa, o tlerole! Phahamisa lentswe le phepa jwaloka phala, o bolelle setjhaba 

sa ka makgopo a sona, o tsebise ntlo ya Jakobo dibe tsa yona. 

2Ba mpatla ka matsatsi wohle, ba lakatsa ho tseba ditsela tsa ka, jwaloka hoja e le 

setjhaba se yang ka ho loka, se sa kang sa tlohela molao wa Modimo wa sona; ba 

kopa ho nna dikahlolo tsa ho loka; ba lakatsa ho hlaha ha Modimo. 

3Ba re: Na re itimelang dijo, ha o sa re bone? Re hlokofaletsang meya ya rona, ha o sa 

hlokomele teng na? Bonang, ka letsatsi la lona la ho itima dijo le mathela mesebetsing 

ya lona, mme le hlorisa bohle ba le sebeletsang. 

4Bonang, le itima dijo ho omana, ho qabana, le ho otla ka setebele ka mokgwa wa 

bolotsana. Ha le itime dijo ka tokelo ya teng ka letsatsi leo, hore mehoo ya lona e 

utluwe nqalong tse hodimodimo. 

5Na hoo ke ho itima dijo hoo ke ho ratang ho motho, mohla a hlokofatsang moya wa 

hae na? Ho kebisa hlooho jwaloka lodi, le ho robala hodima lesela le mahwashe le 

melora, na ke hona hoo o ho bitsang ho itima dijo le letsatsi le ka kgahlisang Jehova 

na? 

6Ho itima dijo hoo ke ho ratang, na hase hore o tlamolle mahlaahlela a bolotsana, o 

kgaole marapo a joko, o lokolle ba etseditsweng boima, o robe dijoko kaofela na? 

7Na hase hore o abele ya lapileng bohobe ba hao, o amohele mofutsana ya twailang 

tlung ha hao na? Leha o bona motho ya hlobotseng, o mo apese, o se ke wa ipata pela 

ngwaneno. 

8Ke moo lesedi la hao le tla tjhaba jwaloka mafube a meso, ho pholoha ha hao ho 

phakise ho hlomela; ho loka ha hao ho tla o etella pele, kganya ya Jehova e o sale 

morao. 

9Ke moo o tlang ho bitsa, mme Jehova o tla araba; o tla howeletsa ho yena, mme o tla 

re: Ke nna enwa. Ha o fela o lesa ho jarisa motho boima, ho supa ka monwana, le ho 

etselletsa; 

10ha o hauhela ya lapileng, o kgorisa moya o fumanehileng, ke moo lesedi la hao le tla 

tjhabela lefifing, mme lefifi la hao le phatsime jwaloka letsatsi la motshehare. 

11Jehova o tla o tsamaisa kamehla; o tla kgodisa moya wa hao mohla manyora, a 

nontshe masapo a hao; o tla ba jwaloka serapa se nosetswang, le jwaloka sediba seo 

metsi a sona a sa psheng. 

12Ditloholo tsa hao di tla tsosa masupi a boholoholo; o tla tsosa metheo ya kgale, 

mme o tla rewa motsosi wa dikgeo, le molokisi wa diterata tse ka ahuwang. 

13Ha o ka thibela maoto a hao hore a se ke a senya Sabatha, wa tela mosebetsi wa hao 

ka letsatsi la ka le kgethehileng; ha o ka bitsa Sabatha letsatsi la thabo, letsatsi le 

kgethehileng la Jehova wa le bitsa kgahliso ya hao, wa le hlompha ka ho lesa ho ya ka 

ditsela tsa hao, le ka ho se etse mosebetsi wa hao, le ka ho se bue ditaba tsa lefeela; 

14ke moo o tla ithabela ho Jehova, mme ke tla o haodisa diphahameng tsa naha 

jwaloka ha eka o kaletse pere; o tla ja lefa la Jakobo, ntatao moholo, hobane molomo 

wa Jehova o boletse jwalo. 

ESAIA 59 

Melato ya setjhaba. 

1Bonang, letsoho la Jehova ha le lekgutshwanyane hore le sitwe ho pholosa, le ditsebe 

tsa hae ha di a thibana, hore a sitwe ho utlwa; 

2empa ke ditlolo tsa lona tse entseng lerako le le arohantseng le Modimo wa lona, ke 

ka baka la dibe tsa lona sefahleho sa wona se siretseng ho lona, o be o sitwe ho le 

utlwa. 

3Hobane matsoho a lona a kganathetse madi, menwana ya lona e ditshila ke bokgopo; 

melomo ya lona e bolela mashano, maleme a lona a bolela tsa bolotsana. 

4Ha ho ya pakang ho loka, ha ho ya emelang nnete; ho tshepuwa lefeela, ho bolelwa 

leshano; ba emola bolotsana, mme ba tswala bokgopo. 

5Ba alama mahe a marabe, ba loha bolepo ba sekgo; ya jang mahe a bona o tla shwa; 

ekareha le leng le pshatlwa, ho tswa marabe. 

6Bolepo ba bona bo ke ke ba etswa diaparo, ba ke ke ba ikapesa ka mesebetsi ya bona, 

hobane mesebetsi ya bona ke mesebetsi ya bolotsana; kgalefo le tshenyo di 

matsohong a bona. 

7Maoto a bona a mathela bobeng, ba potlakela ho tsholla madi a se nang molato; 

mehopolo ya bona ke mehopolo ya bolotsana; tshenyo le timetso di ditseleng tsa bona. 

8Ha ba tsebe tsela ya kgotso, ho loka ha ho yo mekgweng ya bona; ba iketseditse 

ditsela tse kgopo; e mong le e mong ya tsamayang ho tsona ha a tsebe kgotso. 

9Ke ka baka leo tokiso e leng hole le rona, mme ho loka ho sa fihle ho rona; re 

lebeletse lesedi, mme bonang, ke lefifi; re lebeletse kganya, mme re tsamaya 

botshong. 

10Re sika le lerako ka ho phopholetsa jwaloka difofu, re phopholetsa jwaloka hola re 

se na mahlo; re kgoptjwa motshehare jwaloka hoja e le bosiu; leha re le makgulong a 

nonneng, re tshwana le bafu. 

11Re bokolla bohle jwaloka dibere, re lla jwaloka maebakgorwana; re lebeletse ho 

loka, mme ha ho hlahe; re lebeletse le poloko, mme e a re balehela. 

12Hobane ditlolo tsa rona di atile pela hao, dibe tsa rona di a re qosa, etswe re ikutlwa 

ditlolo tsa rona, mme re tseba dibe tsa rona; 

13e leng ho kweneha le ho latola Jehova, le ho furalla Modimo wa rona; ho bolela 

dipolelo tsa ho tsohela ba bang matla le tsa bohata; ho emola le ho tswala dipolelo tsa 

leshano dipelong tsa rona. 

14Tokiso e suthise ditswe morao ke hona, ho loka ho eme hole le rona, hobane nnete e 

wele lepatlelong la motse, mme ho loka ho sitwa ho kena. 

15Nnete e a hlokahala, e mong le e mong ya tshabang bobe o a tlatlapuwa. Jehova o 

bone hoo, mme e bile ntho e mpe mahlong a hae, hobane ho loka ho hlokahetse. 

16O bona hobane ha ho eo e leng motho, o makala hobane ha ho morapelli; ka baka 

leo, o tshepile letsoho la hae, o itshematlela ka ho loka ha hae. 

17O apere dihlomo tsa hae; ho loka ke tshireletso ya sefuba sa hae; hloohong o rwetse 

heleme ya poloko; phetetso yona ke seaparo sa hae; poulelo yona ke kobo eo a 

ipopileng ka yona. 

18Ketso ya hore hoitseng o tla e busetsa ho motho ka hore hoitseng: kgalefo ho ba mo 

lwantshitseng, le kotlo ho dira tsa hae; a busetse le ho dihlekehleke diketso tsa tsona. 

19Ke moo ba tlang ho tshaba lebitso la Jehova bophirimela, le kganya ya hae 

botjhabela; etlare ha dira di etla jwaloka noka, moya wa Jehova o tla di qhalanya. 

20Molopolli o tla tla Sione, a tle le ho ba Jakobo ba tlang ho baka dibeng tsa bona: Ho 

bolela Jehova. 

21Haele nna, ke sona selekane seo ke se etsang le bona, ho bolela Jehova: Moya wa ka 

o dutseng ho wena, le ditaba tsa ka tseo ke di beileng molomong wa hao, ha di sa tla 

tloha molomong wa hao le melomong ya bana ba hao, le melomong ya bana ba bana 

ba hao, ho bolela Jehova jwale le ka ho sa feleng. 

ESAIA 60 

Jerusalema o tla boela a hahuwe. 

1Tsoha, Jerusalema, o boneswe, hobane lesedi la hao le hlahile, kganya ya Jehova e o 

tjhabetse! 

2Hobane bona, lefifi le kwahetse lefatshe, botshobo apesitse ditjhaba; empa Jehova o 

tla o tjhabela, kganya ya hae e bonahale hodima hao. 

3Ditjhaba di tla tla tsamaya leseding la hao, marena a tle kganyeng ya mahlasedi a 

hao. 

4Tsamaisa mahlo kahohle, mme o tadime! Ba bokana kaofela ho tla ho wena; bara ba 

hao ba tla, ba etswa hole, baradi ba hao ba pepilwe mahlakoreng. 

5Ka ho bona hoo, o tla thaba, pelo ya hao e tla makala, e ahlame ke thabo; menono ya 

lewatle e lebile ho wena, le maruo a ditjhaba a ya tla ho wena. 

6O tla kwahelwa ke bongata ba dikamele le ba dipetsana tsa tsona tsa Midiane le tsa 

Efa; bohle ba Seba ba tla tla ba belesitse kgauta le dibano, mme ba tla tumisa dithoko 

tsa Jehova. 

7Mehlape yohle ya Kedare e tla bokellelwa ho wena, dipheleu tsa Nebajothe di kene 

tshebeletsong ya hao; di tla hlwella aletareng ya ka, mme ke tla kgabisa ntlo ya 

kganya ya ka. 

8Bao ba fofang jwaloka maru le jwaloka maeba a rurelang matlung a wona, ke 

bomang? 

9Etswe dihlekehleke di lebeletse nna, mme dikepe tsa Tarshishe di le sehloohong ho 

tlisa bana ba hao ba neng ba le hole, le kgauta, le silefera tsa bona, ho tlotlisa lebitso 

la Jehova, Modimo wa hao, le la Mohalaledi wa Iseraele, hobane o o apesitse ka 

kganya. 

10Bara ba baditjhaba ba tla tsosa marako a hao, marena a tsona a o sebeletse, hobane, 

ke na be ke o otlile kgalefong ya ka, empa lerekong la ka ke o hauhetse. 

11Menyako ya hao e tla dula e butswe kamehla; e ke ke ya kwalwa nyene leha e le 

bosiu, ho tle ho tliswe ho wena maruo a ditjhaba, le marena a tsona. 

12Hobane ditjhaba le mebuso e tlang ho hana ho o sebeletsa, e tla fela; ditjhaba tseo di 

tla senyeha hampe. 

13Bokgabane ba Lebanone bo tla tla ho wena; le kiprese le pine le fire hammoho, ho 

tle ho kgabiswe ka tsona nqalo ya sehalalelo sa ka, mme nqalo ya maoto a ka e etswe 

e kganyang. 

14Bara ba bahlorisi ba hao ba tla tla ho wena, ba ikokobeditse; ba o nyatsitseng 

kaofela ba tla inama maotong a hao; ba tla o bitsa: motse wa Jehova, Sione wa 

Mohalaledi wa Iseraele. 

15Bakeng sa hoba o ne o tlohetswe, o hloilwe, mme ho ne ho se motho ya haolang ka 

wena, ke tla o etsa motse o kganyang ka ho sa yeng kae, ke o bee ya thabelwang 

mefuteng le mefuteng. 

16O tla anya lebese la ditjhaba, o anye matswele a marena, mme o tla tseba hobane 

nna Jehova ke Mmoloki le Molopolli wa hao, Ya matla wa Jakobo. 

17Ke tla tlisa kgauta bakeng sa koporo, silefera bakeng sa tshepe, le koporo bakeng sa 

lehong, le tshepe bakeng sa majwe, mme ke tla o fa kgotso e be mmusi wa hao, mme 

ho loka e be moahlodi wa hao. 

18Ha ho sa tla utlwahala bothata naheng ya hao, leha e le tshenyo le tshenyeho 

meeding ya hao; empa o tla rea marako a hao lebitso la Poloko, o ree menyako ya hao 

lebitso la Kganya. 

19Ha e sa tla ba letsatsi le o bonesang motshehare, le kgwedi e ke ke ya hlola e o 

etsetsa ngwedi, empa Jehova e tla ba lesedi le sa feleng ho wena, Modimo wa hao e be 

kganya ya hao. 

20Letsatsi la hao ha le sa tla hlola le dikela, le kgwedi ya hao ha e sa tla hlola e fifala, 

hobane Jehova e tla ba lesedi la kamehla ho wena, mme matsatsi a hao a ho lla etlaba 

a fetile. 

21Setjhaba sa hao etlaba sa ba lokileng feela, ba tla rua lefatshe ka ho sa feleng; ke 

lehlomela leo ke le hlomileng, ke mosebetsi wa kganya ya ka. 

22E monyenyane ho bona o tla ata ho isa seketeng, ya nyatsehang a fetohe setjhaba se 

sengata. Nna Jehova, ke tla phakisa ke etse hoo ka nako ya teng. 

ESAIA 61 

Poloko e a bolelwa. 

1Moya wa Morena Jehova o dutse ho nna, hobane Jehova o ntlotsitse hore ke tle ke 

bolelle ba madimabe taba tse molemo; o nthomile ho fodisa ba robehileng dipelo, ho 

bolella ba tlamilweng tokoloho, le ho tsebisa ba teronkong ho bulwa ha yona; 

2ho bolela ngwaha wa mehauhelo ya Jehova, le letsatsi la diphetetso tsa Modimo wa 

rona; ho tshedisa ba llang kaofela, 

3ho behela ba llang ba Sione hobane ba tla newa moqhaka sebakeng sa molora, ole ya 

thabo sebakeng sa bofifi, kobo ya kganya sebakeng sa moya o tepeletseng, hore ba tle 

ba bitswe dieike tsa ho loka, le lehlomela la Jehova le tlang ho mo tlotlisa. 

4Ba tla tsosa marako a kgale, ba tsose masupi e senyehileng kgale, ba ntjhafatse metse 

e senyehileng, esaleng e le dithako mehleng ya kgale. 

5Baditjhaba ba tla ba teng, ba alose mehlape ya lona; bana ba basele ba tla le lemela, 

ba le hlomele merara. 

6Empa lona, le tla bitswa baprista ba Jehova, le bahlanka ba Modimo wa rona. Le tla 

ja menono ya ditjhaba, le ithorise kganyeng ya tsona. 

7Bakeng sa maswabi ao le bileng le wona, le tla sitswa habedi; bakeng sa nyatso, ba 

tla thabela kabelo ya bona; hobane ba tla abelwa habedi naheng ya bona, mme ba tla 

nne ba thabe ka ho sa feleng. 

8Hobane nna, Jehova, ke rata ho lokileng, mme ke hloile boshodu le bolotsana; ke tla 

ba nea meputso ya bona e ba lokelang, ke ba sitse ka selekane se sa feleng. 

9Leloko la bona le tla tsejwa hara ditjhaba, le ditloholo tsa bona hara merabe; bohle ba 

tlang ho ba bona ba tla ba tseba hoba ke leloko le hlohonolofaditsweng ke Jehova. 

10Ke tla ithabela ho Jehova, moya wa ka o nyakalle ho Modimo wa ka, hobane o 

nkapesitse ka diaparo tsa poloko, o nkwahetse ka kobo ya ho loka, jwaloka monyadi 

ya kgabisitsweng ka moqhaka, le jwaloka monyaduwa ya itlhophisang ka mekgabo ya 

hae. 

11Hobane jwalokaha lefatshe le medisa dimela tsa lona, le jwaloka tshimo ha e medisa 

tse jadilweng ho yona, ho jwalo Morena Jehova o tla medisa ho loka le dithoko 

pontsheng ya ditjhaba kaofela. 

ESAIA 62 

Ho fihla ha poloko. 

1Ka baka la Sione nke ke ka kgutsa, le ka baka la Jerusalema nke ke ka ipha sebaka, 

ha ho eso ho hlahe ho loka ha hae jwalokaha ho hlaha mafube a meso, le poloko ya 

hae e hlahe jwaloka serumula se tukang. 

2Ke moo ditjhaba di tla bona ho loka ha hao, le marena kaofela a bonekganya ya hao, 

mme o tla bitswa ka lebitso le letjha le tlang ho bolelwa ke molomo wa Jehova. 

3O tla ba moqhaka o kganyang letsohong la Jehova, le lebenyane la borena letsohong 

la Modimo wa hao. 

4Ha o sa tla hlola o bitswa Motlohelwa, naha ya hao e ke ke ya nna ya bitswa 

Nahathothe; empa o tla bitswa Moratuwa, lefatshe la hao le bitswe Monyaduwa, 

hobane Jehova o thaba ka wena, mme lefatshe la hao le tla bona monyadi. 

5Hobane jwalokaha mohlankana a nyala morwetsana, bara ba hao ba tla o nyala; mme 

jwaloka ha monyadi a thabela monyaduwa, Modimo wa hao o tla o thabela. 

6Ke beile dibohodi marakong a hao, Jerusalema; di ke ke tsa kgutsa le ka motsotso o 

le mong, motshehare le bosiu. Lona bao le hopotsang Jehova, le se ke la ipha sebaka 

sa ho phomola! 

7Le se ke la mo fa sebaka, a be a tsose Jerusalema, a mo etse motse o roriswang 

lefatsheng! 

8Jehova o hlapantse ka le letona la hae, ka letsoho la hae le matla, a re: Ha ke sa tla 

hlola ke neela dira tsa hao koro ya hao hore e be dijo tsa tsona, mme baditjhaba ha ba 

sa tla hlola ba enwa veine ya hao eo o itshebeleditseng yona. 

9Empa ba kotulang koro, ba tla e ja ba ntse ba boka Jehova, mme ba 

kgileng ditholwana tsa veine, ba tla e nwa mabaleng a sehalalelo sa ka. 

10Tswelang, tswelang menyakong; le hlekele setjhaba mmila! Batalatsang, batalatsang 

tsela, tlosang majwe, le hlomele ditjhaba folaga! 

11Bonang, Jehova o tsebisa dipheletso tsa lefatshe taba ya ho re: Bolellang moradi wa 

Sione, le re: Bona, Mmoloki wa hao o a fihla; bona, o na le moputso wa hae, pheelo 

ya hae e mo eteletse pele. 

12Ba tla bitswa setjhaba se halalelang, balopollwa ba Jehova, mme wena, o tla bitswa 

motse o hlokwang haholo, o sa kang o tlohelwa. 

ESAIA 63 

Letsatsi la tefetso. 

1Ke mang eo ya tlohang Edomo, ya tswang Botsra, ka diaparo tse takilweng ka 

bofubedu, ya kganyang ka kobo ya hae, ya tsamayang ka boholo ba matla a hae? Ke 

nna ke bolelang ho loka, ke nang le matla wohle a ho boloka. 

2Na kobo ya hao e kgubedu keng, le diaparo tsa hao di jwaloka tsa ya hatelang 

sehatelong sa veine keng? 

3Ke hatetse ke nnotshi sehatelong, ha ho motho hara ditjhaba ya ntlatsitseng; ke di 

hataketse kgalefong ya ka, ke di pitlile bohaleng ba ka; madi a tsona a tshetse diaparo 

tsa ka, mme kobo ya ka e bile matheba kahohle. 

4Hobane letsatsi la tefetso le teng pelong ya ka, ngwaha wa balopollwa ba ka o se o 

tlile. 

5Ke tadimile ke hona, mme ka hloka mothusi; ka makala ha ke hlokile ya nkemelang. 

Ke moo letsoho la ka le nthusitseng le kgalefo ya ka e nkemetseng. 

6Ke hataketse ditjhaba bohaleng ba ka, ke di tahisitse kgalefong ya ka, ka tshollela 

madi a tsona fatshe. 

Thapelo ya setjhaba. 

7Ke tla bina mehauhelo ya Jehova le dithoko tsa Jehova hodima tsohle tseo Jehova a 

di entseng bakeng sa rona, le hodima lereko le leholo leo a rekolohetseng ntlo ya 

Iseraele ka lona, leo a ba etseditseng lona ka mohau wa hae le ka boholo ba 

mehauhelo ya hae. 

8Hobane o itse: Ke setjhaba sa ka, ke bana ba sa ikgantsheng; mme e bile Molopolli 

wa bona. 

9Ditsietsing tsohle tsa bona a ba tsietsing le bona, lengeloi la sefahleho sa hae la ba 

pholosa; o ba lopolotse ka lerato le ka mohau wa hae, a ba tiisa, a ba jara mehleng 

yohle ya boholoholo. 

10Empa ba nna ba ikgantsha, ba halefisa Moya wa hae o Halalelang; yaba o ba 

fetohela sera, ya eba yena ya ba lwantshang. 

11Yaba setjhaba sa hae se elellwa mehla ya kgale ya Moshe, sa re: O kae ya ba 

ntshitseng lewatleng, ba ena le modisa wa mohlape wa hae? O kae ya neng a bea 

Moya wa hae o Halalelang hara bona; 

12ya neng a ema ho le letona la Moshe, a ba tsamaisa ka letsoho le kganyang la hae, a 

arola metsi pela bona, a tle a iketsetse lebitso le tumileng ka ho sa feleng; 

13ya ba haodisitseng hara madiba jwaloka pere e mathang lehwatateng, ba se ke ba 

kgoptjwa? 

14Jwaloka dikgomo ha di theohela thoteng, moya wa Jehova o ba finyeleditse 

phomolong jwalo: ke ka mokgwa oo o tsamaisitseng setjhaba sa hao, hore o iketsetse 

lebitso le kganyang. 

15Tadima, o le lehodimong; o bone, o le nqalong ya hao e halalelang, e kganyang! Na 

e kae tjheseho ya hao le matla a hao? Ho sisinyeha ha pelo ya hao le mohau wa hao, 

na o re thibelletseng tsona na? 

16Athe o ntata rona; Abrahama yena a ke ke a re tseba, le Iseraele a ka re hana; wena 

Jehova, o ntata rona, mme lebitso la hao ke Molopolli wa rona, esale hlolehong. 

17Oho Jehova, o re kgelosetsang ditsela tsa hao, o thatafaletsang dipelo tsa rona, re ke 

re lese ho o tshaba? Rekoloha ka baka la bahlanka ba hao, e leng meloko ya lefa la 

hao! 

18Setjhaba se halalelang sa hao se kile sa rua naha ho se hokaenyana; dira tsa rona di 

hataketse sehalalelo sa hao. 

19Re fetohile setjhaba se jwaloka tseo o sa kang wa di busa, tse sa kang tsa bitswa ka 

lebitso la hao. 

ESAIA 64 

1Hojane o ka bula mahodimo, wa theoha, dithaba tsa keleketla pela hao! 

2Hoja o ka theoha jwaloka mollo o tjhesang hlaha, mollo o bedisang metsi, dira tsa 

hao di ne di tla tseba lebitso la hao, ditjhaba di ne di tla thothomela pela hao; 

3jwaloka mohla o kileng wa etsa mehlolo e tshabehang eo re neng re sa e lebella, mme 

wa theoha, dithaba tsa ba tsa keleketla pela sefahleho sa hao! 

4Esale ho hlaheng, batho ha ba eso ho utlwe, ditsebe ha di eso ho mamele, le mahlo ha 

a eso ho bone Modimo, haese wena o etsang jwalo ho ba o tshepileng. 

5O kgahlanyetsa ya ithabisang ka ho etsa ho lokileng, ya o hopolang ka ho boloka 

ditsela tsa hao. Bona, wa nna wa halefa, hobane re ne re o sitetswe, mme ra tiisetsa 

teng halelele; mme re ka bolokeha jwang? 

6Athe kaofela ha rona re fetohile ntho e ditshila, ho loka ha rona kaofela ho jwaloka 

kobo e ditshila haholo, re ponne kaofela jwaloka mahlaku, makgopo a rona a ya le 

rona jwaloka sefefo. 

7Ha ho motho ya rapelang lebitso la hao, ya tsohang ho itshwarella ka wena; ka baka 

leo, o re patetse sefahleho sa hao, o re qhibidisitse ka baka la makgopo a rona. 

8Empa jwale, Jehova, o ntata rona; re letsopa, mme wena o Mmopi wa rona; kaofela 

ha rona re mosebetsi wa matsoho a hao. 

9Oho Jehova, o se ke wa halefa ka ho fetisisa, o se ke wa boloka kgopolo ya makgopo 

a rona ka ho sa feleng! Oho bona, o tadime hle; kaofela re setjhaba sa hao. 

10Metse e halalelang ya hao e fetohile nahathothe, Sione ke nahathothe, Jerusalema ke 

lesupi. 

11Ntlo ya rona e halalelang e kganyang, moo bontata rona ba binneng dithoko tsa hao 

teng, e tjhele ke mollo; tsohle tseo re neng re di rata di senyehile. 

12Oho Jehova, ha o bona diketso tseo, na o ka itshwara, o ka kgutsa na, wa re tlohela 

mahlomoleng a fetisisang na? 

ESAIA 65 

Meputso ya Jehova. 

1Ke batlwa ke ba neng ba sa botse taba tsa ka, ke fumanwa ke ba neng ba sa mpatle; 

ka re ho setjhaba se neng se sa ipitse ka lebitso la ka: Ke nna enwa, ke nna enwa! 

2Ke bile ke ntshitse matsoho a ka ka matsatsi wohle, ho a otlollela setjhaba se 

ikgantshang, se latelang mehopolo ya sona tseleng e kgopo; 

3setjhaba sa ba nkgalefisang kamehla pontsheng, ba etsang mahlabelo dirapeng, ba 

tjhesang dibano dialetareng tsamakote; 

4ba dulang mabitleng, mme ba hlola bosiu mahaheng, ba jang nama ya dikolobe; ba 

tlatsang mekeke ya bona ka dijo tse manyala; 

5ba reng: Ema hojana, se atamele ho nna, hobane ho wena ke ya kgethehileng. Batho 

bao ke mosi dinkong tsa ka, mollo o tukang kamehla. 

6Bonang, dibe tsa bona di ngodilwe pela ka; nke ke ka kgutsa, ke eso ho di busetse le 

ho di buseletsa difubeng tsa bona; 

7e leng makgopo a lona le makgopo a bontata lona hammoho, ho bolela Jehova, ba 

neng ba tjhesa dibano hodima dithaba, ba ntlotlolla le hodima maralla; ka baka leo, ke 

tla ba lekanyetsa difubeng tsa bona moputso wa diketso tsa bona tsa pele. 

8Ho itswe ke Jehova: Jwaloka batho ha ba fihlela metsi ditholwaneng tsa morara, ba 

re: Se di senyeng, hobane nala e teng ho tsona, ke tla etsa jwalo ka baka la bahlanka 

ba ka, ke se ke ka ba timetsa bohle. 

9Ke tla ntsha leloko ho Jakobo, le mojalefa wa dithaba tsa ka ho Juda, bakgethwa ba 

ka ba tla di rua, bahlanka ba ka ba ikahele ho tsona. 

10Lehwatata la Sharone e tla ba meraka ya manku, kgohlo ya Akore e be makgulo a 

makgomo a setjhaba sa ka se mpatlileng. 

11Empa lona ba lahlang Jehova, ba lebalang thaba ya ka e halalelang, ba beelang Tosa 

tafole, ba tshellang Sefalabohoho seno se tswakilweng, 

12ke le neeletse lerumo, mme le tla akgelwa polaong, hobane ke bitsitse, empa ha le a 

ka la araba; ke boletse, empa ha le a ka la mamela, mme le entse sebe pela mahlo a ka, 

la ikgethela seo ke sa se rateng. 

13Ka baka leo, ho itswe ke Morena Jehova: Bonang, bahlanka ba ka ba tla ja, empa 

lona le tla lapa; bonang, bahlanka ba ka ba tla nwa, empa lona le tla nyorwa; bonang, 

bahlanka ba ka ba tla nwa, empa lona le tla nyorwa; bonang, bahlanka ba ka ba tla 

thaba, empa lona le tla swaba. 

14Bonang, bahlanka ba ka ba tla bina ka baka la thabo ya dipelo tsa bona, empa lona 

le tla lliswa ke bohloko ba pelo, le bokolle ke moya o swabileng. 

15Le tla siela bakgethwa ba ka lebitso la lona e le thohako, mme Morena Jehova o tla 

le bolaya; haele bahlanka ba hae, o tla ba bitsa ka lebitso le leng, 

16hore e mong le e mong ya ratang ho hlohonolofatswa lefatsheng, a rate ho 

hlohonolofatswa ka Modimo wa nnete, mme e mong le e mong ya tlang ho ana 

lefatsheng a ane ka Modimo wa nnete, mme e mong le e mong ya tlang ho ana 

lefatsheng, a ane ka Modimo wa nnete, hobane ditsietsi tsa pele di tla lebalwa, di 

patwe mahlong a ka. 

17Hobane bonang, ke ya bopa mahodimo a matjha le lefatshe le letjha; tse fetileng ha 

di sa tla hlola di hopolwa, di ke ke tsa kgutlela mehopolong. 

18Empa le tla ba le thabo le nyakallo e sa feleng ka seo ke yang ho se bopa, hobane 

bonang, ke ya bopa Jerusalema e be motse wa thabo, le setjhaba sa wona e be setjhaba 

se kgotsheng thabo. 

19Ke tla etsa Jerusalema thabo ya ka, setjhaba sa ka ke se etse lehlohonolo la ka; 

lentswe la dillo ha le sa tla hlola le utlwahala teng, leha e le lentswe la pokollo. 

20Teng, ha ho lesea le tlang ho tswallwa hore le phele ka matsatsi a se makae, ha ho 

leqheku le sa tlo ka le phetha palo ya matsatsi a lona; hobane ya tlang ho shwa a le 

dilemo tse lekgolo, etlaba o shwele a sa le motjha; ya tla shwa a le dilemo tse lekgolo, 

e tla ba moetsadibe ya rohakwang ka hlapa. 

21Ba tla haha matlo, ba dule ho wona; ba tla hloma merara, ba je ditholwana tsa yona. 

22Ba ke ke ba haha matlo, osele a dula teng, leha e le ho hloma merara, osele a je 

tholwana tsa yona, hobane matsatsi a setjhaba sa ka a tla lekana le matsatsi a difate, 

mme bakgethwa ba ka ba ba tla bona mesebetsi ya matsoho a bona e tsofalla ho bona. 

23Ba ke ke ba sebeletsa lefeela, ba ke ke ba tswala bana, mme ba lahlehelwa ke bona 

kapele; hobane e tla ba leloko le hlohonolofaditsweng ke Jehova, mme bana ba bona 

ba tla nne ba dule le bona. 

24Etlare ba eso ho howe, ke tla be ke se ke ba arabile; etlare ba sa bolela, ke tla be ke 

se ke ba utlwile. 

25Phiri e tla fula hammoho le konyana, tau e tla fula jwang jwaloka kgomo, lerole e be 

dijo tsa noha; di ke ke tsa kgathatsa, leha e le ho senya thabeng ya ka yohle e 

halalelang: ho bolela Jehova. 

ESAIA 66 

1Lehodimo ke terone ya ka, mme lefatshe ke bonamelo ba maoto a ka: ho rialo 

Jehova. E kae ntlo eo le ka nkgahelang yona? E kae nqalo eo nka phomolang ho 

yona? 

2Tseo tsohle di entswe ke letsoho la ka; tsohle tseo di bile teng ka nna: ho bolela 

Jehova. Empa eo ke tla mo tadima ke ya hlomohileng, ya robehileng pelo, le ya 

thothometswang ke lentswe la ka. 

3Ya hlabang kgomo, ho nna ho jwaloka ya bolayang motho; ya etsang sehlabelo ka 

nku, o jwaloka ya fenethileng ntja; ya hlahisang setjheso, ojwaloka ya hlahisang madi 

a kolobe; ya tjhesang dibano, o jwaloka ya bokang medimo ya bohata. Erekaha ba 

ikgethetse ditsela tsa bona, mme meya ya bona e ithatetse manyala a bona, 

4le nna ke tla kgetha kotlo tsa bona, ke ba hlahisetse seo ba se tshabang; hobane ke 

bitsitse, mme ha ho ya arabileng; ke boletse, mme ha ba ka ba mamela, empa ba entse 

ho leng hobe mahlong a ka, ba ikgethetse seo ke sa se rateng. 

5Mamelang lentswe la Jehova, lona ba thothometswang ke lentswe la hae. Banababo 

lona ba le hloileng, ba le lelekisang ka baka la lebitso la ka, ba re: Jehova a ke a 

hlahise kganya ya hae, re tle re bone thabo ya lona! Empa ba tla swaba. 

6Lentswe le lerata le tswa motseng, lentswe le tswa tempeleng, ke lentswe la Jehova 

ya busetsang ho dira tsa hae ka diketso tsa tsona. 

7A eso ho utlwe bohloko, o setse a belehile; a eso ho be matswalo, o setse a hlahisitse 

mora. 

8Ke mang ya utlwileng taba e jwalo? Ke mang ya boneng e tshwanang le yona? Na 

naha e ka tswalwa ka tsatsi le le leng, kapa setjhaba se ka tswalwa hang na, haele 

mona Sione a tswala bana ba hae kapele a sa qala ho utlwa bohloko na? 

9Nna ke tswadisang ba bang, nka lesa ho tswadisa Sione na? ho botsa Jehova. Nna ke 

neang ba bang bana, nka thibela Sione ho tswala na? ho botsa Modimo wa hao. 

10Ithabiseng le Jerusalema, nyakallo ya lona e ke e tsoswe bakeng sa hae, lona kaofela 

ba mo ratang! Ithabeleng haholo le yena, lona kaofela ba nnileng ba mo llela; 

11hore le tle le anyeswe, le kgoriswe ke letswele la matshediso a hae, le tle le nwe ka 

nyakallo mononong wa kganya ya hae. 

12Hobane Jehova o re: Bonang, ke tla phallisa kgotso ho yena jwaloka noka, kganya 

ya ditjhaba e mo phallele jwaloka molapo o kgaphatsehang; le tla anyeswa, le sikwe 

matsohong, le phaphathwe mangoleng. 

13Jwaloka motho ya tshediswang ke mmae, ke tla le tshedisa jwalo, mme le tla 

tshediswa Jerusalema. 

14Le tla bona hoo, mme dipelo tsa lona di tla thaba, masapo a lona a mele jwaloka 

jwang; letsoho la Jehova le tla tsejwa ke bahlanka ba hae; empa o tla halefela dira tsa 

hae. 

15Hobane bonang, Jehova o ya tla ka mollo, makoloi a hae a be jwaloka sefefo, a 

tukise bohale ba hae, mme ho befa ba kgalemelo ya hae ho fetohe malakabe a mollo. 

16Hobane Jehova o tla ahlola nama yohle ka mollo, a otle nama yohle ka lerumo la 

hae; palo ya ba tlang ho bolawa ke Jehova e tla ba kgolo. 

17Haele ba ba ikgethelang medimo, ba itlhatswang lirapeng, e mong kamora e mong, 

ba jang nama ya kolobe, le dijo tse manyala, le ditweba, ba tla timela hammoho, ho 

bolela Jehova. 

18Mesebetsi ya bona le mehopolo ya bona e pepeneneng ho nna ... E se e le nako ya 

ho phutha ditjhaba kaofela le dipuo tsohle, hore di tle, mme di bohe kganya ya ka. 

19Ke tla bea pontsho ho bona, mme hara ba phonyohileng ke nke ba bang, ke ba 

romele ditjhabeng, Tarshishe, Pule le Lude, ho ba tjhehang seqha Tubale, le Javane, le 

dihlekehlekeng tse hole, tse esong ho utlwe taba tsa ka le ho bona kganya ya ka; mme 

ba tla tumisa kganya ya ka hara ditjhaba. 

20Ba tla tlisa banababo lona ba tswang ditjhabeng tsohle, e be kabelo ho Jehova, ba ba 

tlise ka dipere, le ka makoloi, le ka malao, le ka diesele, le ka dikamele, thabeng ya ka 

e halalelang, Jerusalema: ho bolela Jehova; ho be jwaloka mohla bana ba Iseraele ba 

tlisang dinyehelo tsa bona ka tlung ya Jehova ka dipitsa tse hlwekileng. 

21Ke tla inkela ba bang ho bona, e be baprista le Balevi, ho bolela Jehova. 

22Hobane jwalokaha mahodimo a matjha, le lefatshe le letjha leo ke seng ke tla le 

bopa, a tla hlola a le teng pela ka, ho bolela Jehova, leloko la lona le lebitso la lona le 

tla nne le be teng pela ka. 

23Ka kgwedi e nngwe le e nngwe ha e roha, le ka Sabatha e nngwe le e nngwe, mefuta 

yohle ya batho e tla tla kgumama pela ka: ho bolela Jehova. 

24Mme ha ba tla tswela ntle, ba tla bona ditopo tsa batho ba ikgantsheditseng nna; 

hobane seboko sa bona se ke ke sa eshwa, mollo wa bona o ke ke wa tima, mme e tla 

ba ntho e tshabehang ho nama yohle. 

JEREMIA 

JEREMIA 1 

Pitso ya Jeremia. 

1Mantswe a Jeremia, mora Hilkia, e mong wa baprista ba Anathothe, lefatsheng la 

Benjamine, 

2eo lentswe la Jehova le kileng la tla ho yena mehleng ya Josiase, mora Amone, 

morena wa Juda, ka selemo sa leshome le metso e meraro sa ho busa ha hae. 

3La eba teng le mehleng ya Jojakime, mora Josiase, morena wa Juda, ho isa qetellong 

ya selemo sa leshome le motso o mong sa puso ya Tsedekia, mora Josiase, morena wa 

Juda, mohla ba Jerusalema ba iswang kgolehong, ka kgwedi ya bohlano. 

4Lentswe la Jehova la tla ho nna, la re: 

5Ke o tsebile ke eso ho o bope mpeng ya mmao; o eso ho tswe popelong, ke o 

kgethile, mme ke o beile moporofeta wa ditjhaba. 

6Yaba ke re: Oho Morena Jehova, bona, ha ke tsebe ho bua, hobane ke sa le ngwana. 

7Jehova a re ho nna: O se ke wa re: Ke sa le ngwana, o mpe o ye ho bohle bao ke tla o 

romela ho bona, o bolele tsohle tseo ke tla o laela tsona. 

8O se ke wa ba tshaba, hobane ke na le wena ho o namolela, ho bolela Jehova. 

9Yaba Jehova o otlolla letsoho la hae, a ama molomo wa ka; mme Jehova a re ho nna: 

Bona, ke bea mantswe a ka molomong wa hao. 

10Shadima, tsatsing lona lena ke o laeletsa ditjhaba le mebuso ho epolla le ho qhaqha, 

ho senya le ho ripitla, ho haha le ho hloma. 

11Mme lentswe la Jehova la tla ho nna, la re: O bonang, Jeremia? Ka re: Ke bona 

lekala la sefate sa amanda. 

12Jehova a re ho nna: O bontshisitse, hobane ke fadimehela lentswe la ka ho le 

etsahatsa. 

13Lentswe la Jehova la tla ho nna la bobedi, la re: O bonang? Ka re: Ke bona pitsa e 

belang, molomo wa yona o tswa nqa leboya. 

14Jehova a re ho nna: Tsietsi e tlang hodima baahi kaofela ba lefatshe e tla hlaha ka 

nqa leboya. 

15Hobane bonang, ke a mema ditjhaba kaofela tsa mebuso ya leboya, ho bolela 

Jehova, hore di tle di bee se seng le se seng terone ya sona mabaleng a menyako ya 

Jerusalema, le pela marako a teng kaofela ka ho a kopela hare, le pela metse yohle ya 

Juda. 

16Ke tla bolela dikahlolo tsa ka hodima bolotsana bohle ba bona, hobane ba hlile ba 

ntlohoboha, ba ntse ba tjhesetsa medimo esele dibano, mme ba kgumamela mesebetsi 

ya matsoho a bona. 

17Wena he, itlame letheka, o eme, o ba bolelle tsohle tseo ke tla o laela tsona; o se ke 

wa tshaba pela bona, esere ka o thothometsa pela bona. 

18Bona, kajeno, nna ke o etsa motse wa qhobosheane, le tshiya ya tshepe, le marako a 

koporo pela lefatshe lohle, le pela marena a Juda, le pela baholo ba teng, le pela 

baprista ba teng, le pela setjhaba sa lefatshe. 

19Ba tla o lwantsha, empa ba ke ke ba o hlola, hobane ke na le wena ho o namolela, 

ho bolela Jehova. 

JEREMIA 2 

Setjhaba sa Iseraele se a nyatsuwa. 

1-2Lentswe la Jehova la tla ho nna, la re: Eya, o howe ditsebeng tsa Jerusalema, o re: 

Ho itswe ke Jehova: Ke ntse ke hopola borapedi ba botjha ba hao le lerato la hao 

mohla ke o nyalang, ha o ne o ntse o ntshala morao lefeelleng, lefatsheng le sa 

lengweng. 

3Iseraele e ne e le ntho e kgethehileng ho Jehova, dithakangwaha tsa leruo la hae; ba 

mo jang bohle ba ne ba na le molato, ba ne ba hlahelwa ke bobe, ho bolela Jehova. 

4Utlwang lentswe la Jehova, lona ntlo ya Jakobo le lona meloko kaofela ya ntlo ya 

Iseraele! 

5Ho itswe ke Jehova: Bontata lona ba kile ba fumana bokgopo bofe ho nna, ha ba kile 

ba ya hole le nna, ba tsamaela bosawana, mme ba fetohile bosawana? 

6Ha ba ka ba re: O kae Jehova, ya re nyolotseng lefatsheng la Egepeta, ya re 

tsamaisitseng lefeelleng, naheng e tshehla, ya dikoti, naheng e omileng, ya moriti wa 

lefu, naheng e se nang motho ya fetang teng, leha e le motho ya ahileng teng? 

7Ke le tlisitse lefatsheng la nala, hore le tle le je ditholwana tsa lona le monono wa 

lona; le ile la kena, mme le silafaditse lefatshe la ka, le lefa la ka le le entse manyala. 

8Baprista ha ba ka ba re: O kae Jehova? Le ba tshwereng molao ha ba ka ba ntseba; le 

badisa ba kile ba nkwenehela le baporofeta ba nnile ba porofeta ka Baale, ba tsamaela 

ba sa thuseng letho. 

9Ka baka leo, ke tla nne ke le tsekise, ho bolela Jehova, ke tsekise le ditloholo tsa 

lona. 

10Hlong le fele le etele dihlekehlekeng tsa Kittime, le tadime; romelang Kedare, le 

lemohe hantle, le tadime ha taba e jwalo e se e kile ya eba teng. 

11A setjhaba se ka ba teng se hlobohang medimo ya sona? athe yona hase medimo! 

Empa setjhaba sa ka se hlile se hlobohile kganya ya sona ho rua lefeela. 

12Lona mahodimo, hlong le makale ka taba eo, le thothomele, le omelle hampe: ho 

bolela Jehova! 

13Hobane setjhaba sa ka se entse dibe tse pedi: ba ntlhobohile, nna ke leng sediba sa 

metsi a kollang, mme ba itjheketse mamena, mamena a ngamohileng, a se nang ho 

boloka metsi. 

14Na Iseraele ke mofo, na ke mohlanka ya tswetsweng ka tlung ya mong a hae na? Ho 

ya kang ha a etswa jwaloka ya hapilweng? 

15Ditawana di a mo purumela, di dumisa mantswe a tsona, di fetola lefatshe la hae 

tshenyeho feela; metse ya hae e tjhesitswe, e hlokile moahi. 

16Le hona bana ba Nofe le ba Takpanese ba o beola hlooho. 

17Ha ke re, ho hlahisitseng hoo ke hobane o hlobohile Jehova, Modimo wa hao, mohla 

a o tsamaisang tseleng? 

18Mme jwale, o elang ka tsela ya Egepeta ho nwa metsi a Nile? O elang ka tsela ya 

Assiria ho nwa metsi a Eufrate? 

19O tla kgalemelwa ke bolotsana ba hao, o otlwe ke kweneho ya hao; o tla tseba, mme 

o bone hoba ho hloboha Jehova, Modimo wa hao, le ho se mo tshabe ke ntho e mpe, e 

babang: ho bolela Morena, Jehova wa makgotla. 

20Hobane e se e le kgale o robile joko ya hao, o lokolotse ditlamo tsa hao, wa re: Ha 

ke sa tla sebeletsa. Ke moo o ineetseng bootswa marallaneng wohle a phahameng le 

katlasa difate tsohle tse mahlaku. 

21Athe nna, ke na be ke o hlomile o le morara o fetisang ka molemo, wa mofuta wa 

sebelebele; o mpa o iphetotse jwang ho nna morara wa mofuta osele? 

22Leha o bo o ka itlhatswa ka logo, wa nka sesepa se sengata, bokgopo ba hao bo ne 

bo ke ke ba hlakoha pela ka: ho bolela Morena Jehova. 

23O ka bolela jwang, wa re: Ha ke a ka ka itshilifatsa, ha ke a ka ka latela boBaale? 

Shadima tsela ya hao phuleng, o tle o itsebele seo o se entseng, wena sethole se lebelo 

sa kamele se mathang mane le mane! 

24Ke pitsi e tshehadi e lemaletseng lefeelleng, e fofonelang moya ka takatso ya yona; 

ho matheng ha yona e ka kgannwa ke mang? Tse tona tse e batlang di ke ke tsa e 

kgathalla, di ya e fumana kgweding ya yona. 

25Bona leoto la hao hore le se ke la tsamaya feela, le mmetso wa hao hore o se ke wa 

oma. O mpa o re: Le hanyenyane! ke mpa ke ratile medimo ya baditjhaba, ke tla nne 

ke e latele. 

26Jwalokaha leshodu le hlabiswa dihlong ha le tshwarwa, ntlo ya Iseraele e tla 

hlabiswa dihlong jwalo, yona le marena a yona, le baholo ba yona, le baprista ba 

yona, le baporofeta ba yona; 

27e leng ba reng ho sefate: O ntate; le ho lejwe: Ke tswetswe ke wena. Hobane ba 

nneile seholoholo, e seng sefahleho; empa tsatsing la tsietsi ya bona, ba re: Ema, o re 

pholose. 

28E kae medimo ya hao eo o iketseditseng yona? E ke e eme, ha e ka o pholosa 

letsatsing la tsietsi ya hao: hobane wena, Juda, palo ya medimo ya hao e ka ka ya 

metse ya hao! 

29Le ntse le tseka keng le nna? Le ba nkwenehetseng kaofela, ho bolela Jehova. 

30Ke kgalemetse bana ba lona ka lefeela; ha ba amohele tayo; lerumo la lona le bolaile 

baporofeta ba lona jwaloka hoja ke tau e harolang. 

31A lona ba mofuta! mamelang lentswe la Jehova: Na nkile ka ba naha e tshehla ho 

Iseraele, kapa naha ya lefifi le letsho na? Setjhaba sa ka se bolela jwang, ha se re: Re 

tla nne re mathela mane le mane; ha re sa tla kgutlela ho wena? 

32Na morwetsana a ka lebala mekgabo ya hae, kapa monyaduwa a ka lebala senyepa 

sa hae? Empa setjhaba sa ka se ntebetse ka ditshiu tse sa balweng. 

33O tseba ho fumana tsela ya hao hantle hakakang ha o ipatlela dinyatsi! Ke hona o 

ntseng o itemaletsa mekgwa ya bolotsana. 

34Etswe le mosehong wa kobo ya hao ho fumanwa madi a meya ya mafutsana a se 

nang molato, ao o sa kang wa a tshwara a phunya ntlo ya hao, empa e le ka baka la 

mekgwa eo ya hao yohle. 

35Leha ho le jwalo, o re: Tjhe, ha ke na molato; efela kgalefo ya hae e nkgelohile! 

Bona, ke o tsekisa kahobane o bile o re: Ha ke a ka ka etsa sebe. 

36O phaila keng hakakale ho kgeloha tsela ya hao? O tla hlabiswa dihlong ka Egepeta, 

jwalokaha o kile wa hlabiswa dihlong ka Assiria. 

37Le hona o tla tswa teng, o rwetse matsoho a hao hloohong, hobane Jehova o lahlile 

bao o ba tshepileng, o ke ke wa fumana thuso ho bona. 

JEREMIA 3 

1Ho itswe: Ekareha monna a hlala mosadi wa hae, mme mosadi eo a tloha ho yena, a 

ya nyalwa ke monna e mong, na monna eo a ka boelana le yena? Ha ke re, naha e ka 

silafala hohle ka ho jwalo? Haele wena, o nnile wa ineela bofebe le dinyatsi tsa hao 

tse ngata, mme o ne o tla boela ho nna na? ho bolela Jehova. 

2Emisetsa mahlo a hao marallaneng, o tadime; ke ha e le kae moo o sa kang wa feba 

teng na? O ne o ntse o ba duletse ditseleng jwaloka Moarabe ya lefeelleng, mme wa 

silafatsa lefatshe ka bootswa ba hao le ka bolotsana ba hao. 

3Kahoo, diphoka di kile tsa nna tsa thibelwa, pula ya hwetla ha e a ka ya eba teng. 

Empa phatla ya hao ke ya seotswa, ha o tsebe ho ba le dihlong. 

4Ha ke re, le jwale o sa bitsa ho nna, o re: Ntate, o motswalle wa botjha ba ka? 

5Na o tla nne a lose disuwa ka ho sa feleng? Na o tla nne a hloname ka ho sa yeng 

kae? Bona, o rialo, empa o ntse o sebetsa bobe, mme o bo phethile. 

Iseraele o kgothatswa hore a bake. 

6Mehleng ya morena Josiase, Jehova a re ho nna: Na o bone seo Iseraele mokwenehi a 

se entseng? O ile le dithaba tsohle tse phahameng le katlasa difate tsohle tse mahlaku, 

a nna a feba teng. 

7Ke na be ke itse: Etlare hobane a etse tseo kaofela, o tla boela ho nna; empa ha a ka a 

boela; mme Juda ya sa tshepehang, ngwanabo, o kile a bona. 

8Ha ke se ke hladile Iseraele mokwenehi ka baka la mekgwa yohle ya hae ya bofebe, 

ke mo neile le lengolo la hlalo, ka bona hobane Juda, ngwanabo ya sa tshepehang, ha 

a ka a tshaba, a mpa a ya, mme le yena a nna a feba. 

9Ka bofebe bo tumileng ba hae, Iseraele o silafaditse lefatshe; o febile le lejwe le 

sefate. 

10Leha tseo kaofela di le jwalo, Juda ya sa tshepehang, ngwanabo, ha a ka a boela ho 

nna ka pelo yohle, ha mpa ha eba ka leshano, ho bolela Jehova. 

11Jehova a re ho nna: Iseraele mokwenehi yena o lokile ho fetisa Juda ya sa 

tshepehang. 

12Eya, o bolele mantswe ana ka nqa leboya, o re: Kgutla, Iseraele mokwenehi, ho 

bolela Jehova, nke ke ka o sosobanyetsa sefahleho, hobane nna ke mohau, ho bolela 

Jehova, nke ke ka nna ka losa disuwa kamehla. 

13Feela o ipolele bokgopo ba hao, hobane o kwenehetse Jehova, Modimo wa hao, o 

nnile wa mathela ka nqa tsohle ho medimo yaditjhaba, katlasa difate tsohle tse 

mahlaku; le mpa le sa ka la mamela lentswe la ka, ho bolela Jehova. 

14Kgutlang, bana ba kwenehileng, ho bolela Jehova, hobane ke nna monga lona. Ke 

tla le nka e mong motseng o mong, ba babedi molokong o mong, ke le busetse Sione. 

15Ke tla le nea badisa ba nkgahlisang, ba le alose ka tsebo le ka kelello. 

16Etlare ha le se le atile, le anafetse lefatsheng, mehleng eo, ho bolela Jehova, ha ba sa 

tla hlola ba bolela areka ya selekane sa Jehova; ha e sa tla hopolwa dipelong, ha ba sa 

tla e elellwa, ha ba sa tla e hlolohelwa, mme ha ho ka ke ha etswa e nngwe. 

17Mehleng eo, Jerusalema e tla bitswa terone ya Jehova; ditjhaba tsohle di tla 

phuthehela Jerusalema ka baka la lebitso la Jehova; mme ha di sa tla tsamaya ka 

bothata ba dipelo tse mpe tsa tsona. 

18Mehleng eo, ntlo ya Juda e tla tsamaya le ntlo ya Iseraele; ba tla tswa hammoho 

lefatsheng la Leboya, ho ya lefatsheng leo ke le ruisitseng bontata lona. 

19Nna ka re: Nka o bea jwang baneng ba ka, nka o nea jwang lefatshe le lakatsehang, 

leruo le letle la makgotla a ditjhaba? Ka re: Le tla mpitsa Ntate, mme ha le sa tla 

nkwenehela. 

20Ruri, jwaloka mosadi ya jang molekane wa hae ka diteme, le ntjele jwalo ka diteme, 

lona, ntlo ya Iseraele, ho bolela Jehova. 

21Lentswe le utlwahala dithoteng tse phahameng, ke dillo le merapelo ya bana ba 

Iseraele, hobane ba kgopamisitse tsela ya bona, ba lebetse Jehova, Modimo wa bona. 

22Kgutlang, bana ba kwenehileng, mme ke tla fodisa bokwenehi ba lona. Bona, re ya 

tla ho wena, hobane o Jehova, Modimo wa rona. 

23Efela poloko e tswang maralleng le dithabeng ke thetso feela; efela pholoho ya 

Iseraele e ho Jehova, Modimo wa hae. 

24Dihlong di jele mofufutso wa bontata rona esale le botjheng ba rona, dinku tsa bona 

le dikgomo tsa bona, bara ba bona le baradi ba bona. 

25A re laleng hodima dihlong tsa rona, re apare sekgobo sa rona, hobane re sitetswe 

Jehova, Modimo wa rona, rona le bontata rona, ho nka botjheng ba rona ho fihlela 

tsatsi lena, mme ha re a ka ra mamela lentswe la Jehova, Modimo wa rona. 

JEREMIA 4 

1Iseraele, ha o ka sokolohela ho nna, ho bolela Jehova, wa boela ho nna, wa tlosa 

manyala a hao pela ka, ha o sa tla hlola o phaila. 

2Ha o ana ka nnete, ka sebele le ka ho loka, o re: Ka Jehova ya phelang! ditjhaba di tla 

hlohonolofalla ho yena, di ithorisetse ho yena. 

Dira di tla futuhela Jerusalema. 

3Hobane ho itswe ke Jehova ho batho ba Juda le ho ba Jerusalema: Kgathang thite ya 

lona, le se ke la jala meutlweng. 

4Le ke le bollele Jehova, le tlose ho se bolle ha dipelo tsa lona, lona batho ba Juda le 

ba ahileng Jerusalema, esere kgalefo ya ka ya tswa jwaloka mollo, ya tjhesa e sa 

tingwe, ka baka la bolotsana ba diketso tsa lona. 

5Bolellang Juda, le tsebise Jerusalema, le re: Letsang terompeta lefatsheng, 

howeletsang, le tlerole, le re: Phuthehang, re kene metseng ya diqhobosheane. 

6Emisetsang folaga nqa Sione; batlang setshabelo, le se ke la ema, hobane ke lata 

tsietsi le kotsi e kgolo nqeng ya leboya. 

7Tau e tswile letsabeng la yona, mosenyi wa ditjhaba o futuhile, o tswile nqalong ya 

hae ho senya lefatshe la hao, metse ya hao e tle e ripitlwe, e be e hloke moahi. 

8Ka baka leo, le itlame matheka ka lesela le mahwashe, le lle, le bokolle, hobane 

bohale bo tjhesang ba Jehova ha bo a re kgutlela. 

9Mohlang oo, ho bolela Jehova, ho tla fela pelo ya morena le pelo tsa ba baholo, 

baprista ba tla thothomela, baporofeta ba tlakasele. 

10Yaba ke re: Jo! Morena Jehova, kannete o thetsitse setjhaba sena le Jerusalema, ha o 

itse: Le tla nne le be le kgotso, kanthe lerumo le hlile le ba hlaba ho ya fihla moyeng. 

11Mohlang oo, ho tla bolellwa setjhaba sena le Jerusalema, ho thwe: Moya o tjhesang, 

o tswang dithoteng tse dibataolo tsa nahathothe, o fokela moradi wa setjhaba sa ka, e 

seng ho olosa, leha e le ho hlokola; 

12moya o matla ka ho fetisa o tla tsoswa ke nna, ebe moo ke bolelang dikahlolo tsa ka 

hodima bona. 

13Bonang, mosenyi o nyoloha jwaloka maru, makoloi a hae a jwaloka sefefo, dipere 

tsa hae di feta dintsu ka lebelo. Ho madimabe rona, hobane re a tubakanngwa. 

14Jerusalema, o itlhatswe bolotsana ba pelo ya hao, o tle o namolelwe; mehopolo ya 

bokgopo e tla ikahela ho le hokae kahare ho wena na? 

15Hobane mokgosi ke oo o llang, o tswa Dane, mme o utlwahala thabeng ya Efraime, 

o bolela tlokotsi. 

16Bolellang ditjhaba, le tsebise Jerusalema, le re: Ba tlang ho mo patela ka ntwa ba 

tswa lefatsheng le hole, mme ka mehoo ba lwantsha metse ya Juda. 

17Ba mo teela hare jwalokaha ho etswa ke balebedi ba tshimo, kahobane a 

nkwenehetse, ho bolela Jehova. 

18Ke mekgwa ya hao le diketso tsa hao tse o hlahiseditseng ntho tseo; ke bolotsana ba 

hao; ho a baba, ho ntse ho kena ho fihla pelong ya hao. 

19Mala a ka! Mala a ka! Jo nna! Mabote a pelo ya ka! Pelo ya ka e a uba, nke ke ka 

ikgutsetsa, hobane, moya wa ka, o utlwa modumo wa terompeta le mokgosi wa ntwa. 

20Tshenyo e ye e bitse tshenyo e nngwe, hobane ho tla senngwa lefatshe lohle, ditente 

tsa ka di ya senngwa hang le yona metlotlwane ya ka. 

21Ke tla bona folaga ho isa hokae, ke utlwe modumo wa terompeta ho isa kae na? 

22Ruri setjhaba sa ka ke sethoto, ha se ntsebe; ke bana ba mawatla ba se nang kelello; 

ba bohlale ho etsa hampe, empa ha ba tsebe ho etsa hantle. 

23Ke tadima lefatshe, mme bonang le sentswe, le feela; le wona mahodimo, mme a 

hloka lesedi la wona. 

24Ke tadima dithaba, mme bonang, di a thothomela, marallana kaofela a tlakasela. 

25Ke a tadima, mme bonang, ha ho sa le motho teng, dinonyana kaofela tsa lehodimo 

di balehile. 

26Ke a tadima, mme bonang, Karmele o fetohile nahathothe, metse yohle ya teng e 

heleditswe pontsheng ya Jehova ke bohale bo tjhesang ba hae. 

27Hobane ho itswe ke Jehova: Lefatshe lohle le tla fetolwa lefeella, empa nke ke ka le 

fedisetsa ruri. 

28Ka baka la ntho tseo, lefatshe le tla lla, mahodimo a hodimo a fifale, hobane ke 

boletse seo ke se hopotseng, mme ha ke fetohe; nke ke ka sutha teng. 

29Metse kaofela e ya baleha ka baka la lerata la bapalami le la diphosi tsa diqha, ba ya 

kena merung e metsho, ba hlwelle mafikeng; metse yohle e tla furallwa, ha ho sa tla 

ba motho ya ahileng ho yona. 

30Mme wena, mosenngwa, o tla etsang na? Leha o ka ikapesa ka sekarelata, wa 

itlhophisa ka mekgabo ya kgauta, wa itlotsa mahlo ka setlolo, ke lefeela ha o iketsa e 

motle; dinyatsi tsa hao di hlile di a o nyedisa; di batla bophelo ba hao. 

31Hobane ke ultwa mehoo e kang ya ya belehang, tsietsi e kang ya ya itshihlollang 

letsibolo; ke mohoo wa moradi wa Sione, o fehelwa a otlolotse matsoho a hae, o re: 

Jo! jo nna! moya wa ka o imeditswe ke babolai. 

JEREMIA 5 

1Eyang le diterata tsa Jerusalema, le tadime, le itsebele tsa teng, le batle mapatlelong a 

teng, ha le ka fumana motho wa sebele, ha e mong a ka ba teng ya etsang ka ho loka, 

ya phehellang nnete, ke tle ke hauhele motse. 

2Leha ba re: Jehova o a phela, leha ho le jwalo, ba ana ka leshano. 

3Jehova, ha ke re, mahlo a hao a lemohile nnete? Wa ba otla, ba mpa ba sa utlwe 

bohloko; wa ba fedisa, ba mpa ba hana ho amohela tayo; ba hlile ba ithatafaditse 

difahleho ho fetisa lefika, ba hana ho sokoloha. 

4Mme nna ka re: Bao ke mafutsana le mawatla, haele moo ba sa tsebe tsela ya Jehova 

le molao wa Modimo wa bona. 

5Ke tla ya ho ba baholo, ke bue le bona, hobane bona ba tseba tsela ya Jehova le 

molao wa Modimo wa bona. Empa le bona kaofela ba robile joko, ba lokolotse 

ditlamo. 

6Ka baka leo, tau ya moru e tla ba bolaya, phiri ya lefeella e ba qete, lengau le 

nanarele metse ya bona, e mong le e mong ya tswang ho yona a harolwe, hobane 

ditlolo tsa bona di ngata, mme ho atile bokwenehi ba bona. 

7Nka o tshwarela jwang? Bana ba hao ba ntlhobohile, ba ana ka medimo e leng siyo; 

ke ba antshitse, empa ba ntse ba feba, ba bokana ka bongata tlung ya seotswa. 

8Ke dipere tse kgotsheng, tse mathang kahohle; e mong le e mong o llela mosadi wa 

molekane wa hae. 

9Na le re, nka lesa ho kgalemela ntho tseo, ho bolela Jehova, kapa nka lesa ho 

iphetetsa ho setjhaba se jwaloka seo na? 

10Hlwellang marakong a hae, le ripitle, empa e se be ho a fedisetsa ruri; fotholang 

merara ya hae, hobane hase ya Jehova. 

11Hobane ntlo ya Iseraele le yona ntlo ya Juda e hlile e nthetsitse hampe, ho bolela 

Jehova. 

12Ba latotse Jehova, ba itse: Ha a yo; tsietsi e ke ke ya re hlahela, re ke ke ra bona 

lerumo leha e le tlala; 

13haele baporofeta, ke moya feela, lentswe la Jehova ha le yo ho bona; ba ke ba etswe 

jwalo hle. 

14Ka baka leo, ho itswe ke Jehova, Modimo wa makgotla: Erekaha le boletse taba eo, 

bona, lentswe la ka ke tla le etsa mollo molomong wa hao, setjhaba sena e be lehong, 

o tle o ba timeletse. 

15Bonang, lona ntlo ya Iseraele, ke ya le tlisetsa setjhaba se hole, ho bolela Jehova, 

setjhaba se matla, setjhaba sa kgale, seo o sa utlweng puo ya sona, o sa utlweng seo se 

se bolelang. 

16Kgohlopo ya sona e jwaloka lebitla le ahlamileng; ke bahale kaofela. 

17Se tla ja lehwetla la hao le bohobe ba hao; se je bara ba hao le baradi ba hao; se je 

dinku tsa hao le dikgomo tsa hao, se je merara ya hao le difeiye tsa hao, se heletse ka 

lerumo metse ya hao e diqhobosheane, eo o e tshepileng. 

18Leha ho le jwalo, tsatsing lona leo, ho bolela Jehova, nke ke ka le fedisetsa ruri. 

19Mme ha le ka bolela, la re: Ke ka baka lang ha Jehova, Modimo wa rona, a re entse 

ntho tseo kaofela? o ba arabele ka ho re: Ke hobane le mo hlobohile, le sebeleditse 

medimo ya ditjhaba lefatsheng la lona; ka baka leo, le tla nne le sebeletse ditjhaba 

lefatsheng leo e seng la lona. 

20Tsebisang ntlo ya Jakobo taba ena, le e bolelle Juda, le re: 

21Mamela hle, setjhaba se sethoto, se se nang kelello, se nang le mahlo, empa ha se 

bone, se nang le ditsebe, empa ha se utlwe. 

22Hleka le ke ke la ntshaba na, ho bolela Jehova? Na le ke ke la thothomela pela ka 

na, nna ke entseng lehlabathe moedi wa lewatle, e leng moedi o sa feleng, oo le se 

nang ho o tlola na? Maqhubu a lona a tsokotseha, a mpa a se na matla, a dumaduma, a 

mpa a sa tlole. 

23Empa setjhaba seo se na le pelo e hanyetsang, e ikgantshang; ba kwenehile, mme ba 

ile. 

24Ha ba ipolelle pelong tsa bona ka ho re: Re tshwanetse ho tshaba Jehova, Modimo 

wa rona, ya re neang pula ya tsheola le ya hwetla nakong ya yona, ya re bolokelang 

diveke tse beilweng tsa ho kotula. 

25Makgopo a lona a kgelositse ntho tseo, le hanetswe melemo eo ka dibe tsa lona. 

26Hobane ba babe ba teng setjhabeng sa ka, ba nanarelang jwalokaha ho kgukgunela 

batshwasi ba dinonyana; ba tjheha sefi, ba tshwasa batho. 

27Matlo a bona a tletse boshodu, jwaloka serojana se tletseng dinonyana; ke moo ba 

ikgodisang, mme ba fumile. 

28Ba nonne, ba sotse, le hona ba tlodisa bobe bo ka bolelwang. Ho ahloleng ha ba 

ahlole, ha ba ahlolele kgutsana, mme ba atleha; ha ba etsetse nyewe ya mafutsana 

kahlolo. 

29Na nka lesa ho kgalemela ntho tseo, ho bolela Jehova, kapa nka lesa ho iphethetsa 

ho setjhaba se jwaloka sena? 

30Ho ntse ho etswa ho makatsang le ho tshabehang lefatsheng lena. 

31Baporofeta ba porofeta leshano, baprista ba busa hammoho le bona, mme setjhaba 

sa ka se ikgahlisetsa teng. Le tla etsang qetellong? 

JEREMIA 6 

1Bana ba Benjamine, balehang hara Jerusalema, le letse terompeta Tekowa; hlahisang 

pontsho ya mollo Bethe-Hakkereme, hobane tsietsi e tla ho rona, e hlahile nqa leboya 

le tshenyo e kgolo. 

2Ke a senya moradi wa Sione e motle, ya phelang ka tse monate. 

3Badisa ba ya tla ho yena le mehlape ya bona, ba hlome ditente tsa bona ho e kopela 

hare, e mong le e mong a fudise bakeng sa hae. 

4Le mo futuheleng! Tlohang hle, re nyoloheng motshehare! Ho madimabe rona, 

hobane letsatsi le a dikela, mme meriti ya mantsiboya e setse e theile. 

5Tsohang, re nyoloheleng ho yena bosiu, re senye diqhobosheane tsa hae. 

6Hobane Jehova wa makgotla o re: Remang difate, le tsosetse Jerusalema tutudu; ke 

oo motse o tshwanetseng ho kgalemelwa; kahare ho wona ho tletse botubo. 

7Jwalokaha sediba se tshikgola metsi a sona, o tshikgola bolotsana ba wona jwalo; 

bothata le botubo bo ntse bo utlwahala ho wona, maqeba le matetetso a pela ka 

kamehla. 

8Jerusalema, baka, esere moya wa ka wa o furalla, esere ka o fetola lesupi, naha e se 

nang batho. 

9Ho itswe ke Jehova wa makgotla: Ba tla kgwahlapisa masala a Iseraele, jwalokaha 

ho kgwahlapiswa morara. O busetse letsoho la hao dirotong, jwalokaha ho etswa ke 

ya kgwahlapisang. 

10Nka bitsa mang, nka botsa mang, ba tle ba mamele? Bonang, tsebe ya bona ha e a 

bolla, ba sitwa ho ela taba hloko; bonang, lentswe la Jehova le fetohile sesomo hara 

bona, ha ba sa ikgahlisetsa lona. 

11Ke tletse kgalefo ya Jehova, ke kgathetse ke ho e thibela; ke ya e tshollela baneng 

ba diterateng, le phuthehong ya bahlankana; le hona monna o tla tshwarwa hammoho 

le mosadi, leqheku le ya qetileng ditshiu tsa hae. 

12Matlo a bona a tla ruwa ke baditjhaba, le wona masimo le basadi hammoho, mohla 

ke otlollang letsoho la ka ho baahi ba lefatshe, ho bolela Jehova. 

13Hobane ba hlile ba ineela takatso ya ho rua kaofela, e monyenyane le e moholo; 

moporofeta le moprista e mong le e mong ba etsa bohata. 

14Ba oka leqeba la moradi wa setjhaba sa ka ka bobebe, ka ho re: Kgotso! kgotso! 

kanthe ha ho kgotso. 

15Ba tla hlabiswa dihlong, hobane ba ntse ba etsa manyala. Jo! ha ba tsebe ho 

hlabiswa dihlong, ha ba utlwe bohloko ba dihlong; ka baka leo, ba tla wa le ba wang; 

mohla ke ba kgalemelang, ba tla dihuwa, ho bolela Jehova. 

16Ho itswe ke Jehova: Emang ditseleng le tadime, le botse ditsela tsa kgale; botsang 

hore na tsela e ntle ke efe? mme le tsamaye ka yona, le tle le fumanele meya ya lona 

phomolo. Ba mpa ba re: Ha re na ho tsamaya teng. 

17Ke beile ho lona dibohodi tse reng: Mamelang lentswe la terompeta. Ba mpa ba re: 

Ha re na ho mamela. 

18Ka baka leo, utlwang, lona ditjhaba, mme wena phutheho ya ditjhaba, o tsebe se tla 

ba hlahela. 

19Wena lefatshe, mamela! Bonang, ke ya tlisetsa setjhaba sena kotsi, e leng tholwana 

ya mehopolo ya sona, hobane ha ba ka ba mamela mantswe a ka, mme ba nyedisitse 

molao wa ka. 

20Dibano tse tswang Sheba e ka ba eng ho nna, le monko o monate la naha e hole nka 

le reng? Ditjheso tsa lona ha di nkgahlise, mahlabelo a lona ha a nnatefele. 

21Ka baka leo, ho itswe ke Jehova: Bonang, ke ya beela setjhaba sena dikgopiso; 

banna le bana hammoho ba tla kgoptjwa ho tsona; motala wa teng le motswalle wa 

hae ba tla timela. 

22Ho itswe ke Jehova: Bonang, setjhaba se ya tswa lefatsheng la Leboya, setjhaba se 

seholo se ya hlaha se tswang dipheletsong tsa lefatshe. 

23Ba tshwere seqha le lerumo, ba bohalehale, ha ba na ho hauhela; lentswe la bona le 

duma jwaloka lewatle, ba palamile dipere, ba hlometse jwaloka motho ya o 

futuhelang, wena moradi wa Sione. 

24Re utlwile botumo ba sona, mme matsoho a rona a hlile a fokola, tsietsi e re 

tshwere, bohloko ke bo jwaloka ba ya belehang. 

25Le se ke la tswela naheng, le se nke maeto, hobane lerumo la sera le teng, ho 

tshabeha ka nqa tsohle. 

26Moradi wa setjhaba sa ka, o itlame ka lesela le mahwashe, o pitike moloreng; o 

itelele jwalokaha ho llelwa ya tswetsweng a nnotshi, ka dillo tse bohlokohloko, 

hobane mosenyi o ya re tlela ka sehloho. 

27Ke o beile jwaloka tora le qhobosheane hara setjhaba sa ka, hore o tsebisise, mme o 

leke metsamao ya bona. 

28Ke bakwenehi le baikgantshi kaofela, ba ntse ba eya ba etselletsa; ke koporo le 

tshepe; ke ba bolotsana kaofela. 

29Mofuthu o a tjha, loto e qetwa ke mollo; moqhibidisi o qhibidisa feela hobane ba 

babe ha ba tloswe. 

30Ba tla bitswa silefera e kgesitsweng, hobane Jehova o ba kgesitse. 

JEREMIA 7 

Dikgalemelo le dikotlo. 

1Lentswe le tswang ho Jehova le ne le tle ho Jeremia, la re: 

2Eya, o eme monyako wa ntlo ya Jehova, o howeletse lentswe lena teng, o re: 

Mamelang lentswe la Jehova, lona Bajuda kaofela ba kenang ka menyako ena ho tla 

kgumamela Jehova. 

3Ho itswe ke Jehova wa makgotla, Modimo wa Iseraele: Bakang metsamaong ya lona 

le diketsong tsa lona, mme ke tla le ahisa nqalong ena. 

4Le se ke la itshepela dipolelong tseo tsa lefeela tse reng: Tempele ya Jehova, tempele 

ya Jehova, tempele ya Jehova ke yona eo! 

5Ekare ha le baka ruri mekgweng ya lona le diketsong tsa lona, ha le etsa kahlolo ya 

nnete mahareng a motho e mong le wa habo; 

6ha le sa tube moditjhaba le kgutsana le mohlolohadi, le sa tsholle madi a se nang 

molato nqalong ena, ha le sa tsamaele medimo esele, ka ho lahleha ha lona; 

7ke tla le ahisa nqalong ena, lefatsheng leo ke le neileng bontata lona, ho isa ka ho sa 

feleng. 

8Bonang, le ntse le itshepetse dipolelong tsa lefeela tse sa thuseng letho. 

9Le reng? Le re, ho utswa, ho bolaya, ho feba, ho ana ka leshano, ho tjhesetsa Baale 

dibano, le ho tsamaela medimo esele eo le sa e tsebeng, le ka etsa tseo; 

10le ntano tla, le ema pela ka ka tlung ena, eo lebitso la ka le bitswang ho yona, mme 

le re: Re namoletswe! athe ke hore ho etswe manyala ao kaofela na? 

11Ntlo ena, eo lebitso la ka le bitswang ho yona, na ke lehaha la mashodu mahlong a 

lona na? Bonang, le nna ke se ke bone, ho bolela Jehova. 

12Le mpe le ye leahong la ka le neng le le Silo, moo ke neng ke beile lebitso la ka 

pele, mme le bone seo ke se entseng ho lona ka baka la bolotsana ba setjhaba sa ka sa 

Iseraele. 

13Jwale, ka baka la hobane le entse tseo tsohle, ho bolela Jehova, mme nkile ka nna ka 

bua ho lona, ke ntse ke tsoha e sa le hosasasasa, empa ha le a ka la mmamela; mme 

nkile ka bitsa ho lona, empa ha le a ka la araba; 

14ka baka leo, ke ya etsa ntlo eo lebitso la ka le bitswang ho yona, eo le itshepetseng 

yona, le leaho leo ke le neileng lona le bontata lona, jwalokaha ke setse ke entse Silo; 

15ke le lahle, le tle le tloswe pela ka, jwalokaha ke setse ke lahlile banababo lona 

bohle, e leng leloko la Efraime kaofela. 

16Haele wena, o se ke wa rapella setjhaba sena, o se ke wa phahamisa mohoo leha e le 

thapelo bakeng sa bona, o se ke wa ntiisetsa matla, hobane ha ke na ho o utlwa. 

17Na ha o bone seo ba se etsang metseng ya Juda le diterateng tsa Jerusalema? 

18Bana ba rwalla patsi, bontata bona ba besa mollo, basadi ba duba hlama ho etsetsa 

mofumahadi wa lehodimo dinkgwana, ba tshella medimo esele dino, ba tle ba 

mphephetse. 

19Na ba fela ba phephetsa nna, ho bolela Jehova? Ha ke re, ba ipephetsa e le bona, ba 

tle ba hlabiswe dihlong difahlehong tsa bona? 

20Ka baka leo, ho itswe ke Morena Jehova: Bonang, bohale ba ka le kgalefo ya ka e 

tla tshollelwa nqalo ena, le batho, le dikgomo, le difate tsa naha, le ditholwana tsa 

naha; e tla nne e tjhese, e sa tingwe. 

21Ho itswe ke Jehova wa makgotla, Modimo wa Iseraele: Le ka mpa la ekeletsa 

mahlabelo a lona ka ditjheso tsa lona, la nna la ja nama ya tsona. 

22Hobane ha ke a ka ka bolella bontata lona, ha ke a ka ka ba nea taelo bakeng sa 

setjheso leha e le bakeng sa sehlabelo, mohla ke ba ntshang lefatsheng la Egepeta. 

23Empa ke yona taba eo ke ba laetseng yona, ka re: Le nne le mamele lentswe la ka, 

mme ke tla ba Modimo wa lona, lona le be setjhaba sa ka, le tsamaye mehlaleng yohle 

eo ke le laelang yona, le tle le hlohonolofale. 

24Empa ha ba ka ba utlwa, leha e le ho sekeha ditsebe, ba nnile ba tsamaya mererong 

le bothateng ba dipelo tse mpe tsa bona, ba nnea seholoholo, e seng sefahleho. 

25Esale mohla ke ntshang bontata lona moholo lefatsheng la Egepeta ho fihlela tsatsi 

lena, nkile ka nna ka le romela bahlanka ba ka kaofela ba baporofeta, ke ntse ke tsoha 

e sa le hosasasasa ka tsatsi le leng le le leng, mme ke ba roma. 

26Empa ha ba ka ba utlwa, leha e le ho sekeha tsebe; ba hlile ba sataladitse melala, ba 

entse hampe ho fetisa bontata bona. 

27O ba bolelle ditaba tseo kaofela, empa ba ke ke ba o utlwa; o bitse ho bona, empa ba 

ke ke ba o araba. 

28O ba bolelle, o re: Sena ke setjhaba se sa utlweng lentswe la Jehova, Modimo wa 

sona, mme ha se amohele tayo; nnete e fedile, e kgaoletswe melomong ya bona. 

29O ikute moriri, o o lahle, o hlabe kodiyamalla marallaneng, hobane Jehova o lahlile 

moloko oo a o halefetseng, o o kgesitse. 

30Hobane bana ba Juda ba entse bobe pela ka, ho bolela Jehova, ba beile manyala a 

bona ka tlung eo lebitso la ka le bitswang ho yona, ba tle ba e silafatse. 

31Ba hahile linqalo tse diphahameng tsa Tofethe, kgohlong ya mora Hinnome, ho 

tjhesa bara ba bona le baradi ba bona mollong, e leng seo ke sa kang ka ba laela sona, 

mme ha se a ka sa hlaha pelong ya ka. 

32Ka baka leo, ho bolela Jehova, bonang, ho tla matsatsi ao ho sa tlo ka ho bitswa 

Tofethe ka wona, leha e le kgohlo ya mora Hinnome, empa ho tla bitswa kgohlo ya 

polao, mme ho tla epelwa ditopo Tofethe, ka ho hloka sebaka. 

33Ditopo tsa setjhaba sena e tla ba dijo tsa manong a lehodimo le tsa dibatana tsa 

lefatshe; ha ho ka ke ha eba motho ya di tshosang. 

34Mme metseng ya Juda le diterateng tsa Jerusalema, ke tla kgutsisa lentswe la thabo 

le lentswe la nyakallo, lentswe la monyadi le lentswe la monyaduwa, hobane lefatshe 

le tla be le entswe lesupi. 

JEREMIA 8 

1Mohlang oo, ho bolela Jehova, masapo a marena a Juda, le masapo a matona a hae, 

le masapo a baprista, le masapo a baporofeta, le masapo a baahi ba Jerusalema, a tla 

ntshwa mabitleng a bona; 

2a tla hasanngwa pontsheng ya letsatsi, le ya kgwedi, le ya makgotla kaofela a 

lehodimo, e leng tseo ba nnileng ba di rata, le tseo ba nnileng ba di sebeletsa, le tseo 

ba nnileng ba tsamaya ho tsona, le tseo ba nnileng ba di botsa, le tseo ba nnileng ba di 

kgumamela; ha a tla ke a bokellwa leha e le ho epelwa; e tla ba moitedi naheng ena. 

3Mme ho tla ratwa lefu haholo ho bophelo ke masala kaofela a setseng a mofuta oo o 

mobe, hohle moo ke a qhalanyeditseng teng, ho bolela Jehova wa makgotla. 

4O ba bolelle, o re: Ho itswe ke Jehova: Na motho a ka wa, a sa hlole a tsoha na? Na 

motho a ka kweneha, a sa hlole a kgutla na? 

5Setjhaba sena sa Jerusalema se kwenehile keng ka kweneho e sa bakelweng? Ba 

itiisetsa manong keng? Ba hanelang ho sokoloha? 

6Nkile ka mamela, mme ke utlwile: ha ba bolele ho lokileng; ha ho e mong ya 

swabelang bobe ba hae, a keng a re: Ke entse jwang? Bohle ba matha tseleng ya bona 

jwaloka pere e mathelang ntweng. 

7Haele mokotatsie, o tseba nako ya yona lehodimong, le leeba, le lefokotsane, le 

moholodi, di nne di lemohe nako ya ho boela ha tsona; empa setjhaba sa ka, ha se 

tsebe tokelo ya Jehova. 

8Le ka bolela jwang, la re: Re ba bohlale, re na le molao wa Jehova? Kannete, pene ya 

bohata ya bangodi e o entse leshano. 

9Ba bohlale ba ya hlabiswa dihlong, ba thothomele, ba tshwarwe; bonang, ba kgesitse 

lentswe la Jehova, ba na le bohlale bofe? 

10Ka baka leo, ke tla nea ba bang basadi ba bona, bahapi ba nke masimo a bona, 

hobane bohle ba hlile ba ineela takatso ya ho rua, e monyenyane le e moholo, 

moporofeta le moprista; e mong le e mong o etsa bohata. 

11Mme ba oka leqeba la moradi wa setjhaba sa ka ka bobebe, ka ho re: Kgotso! 

kgotso! kanthe ha ho kgotso. 

12Ba tla hlabiswa dihlong, hobane ba entse manyala; ba tla nne ba hlabiswe dihlong, 

ba be le maswabi; ka baka leo, ba tla wa le ba wang, mohla ke ba kgalemelang, ba tla 

hle ba dihuwe, ho bolela Jehova. 

13Ke tla ba qeta, ho bolela Jehova, ho tle ho hlokehe tholwana merareng, leha e le 

feiye difateng, mahlaku a omelle; mme seo ke ba neileng sona se tla ba phonyohela. 

14Re ituletse keng? Phuthehang, re kene metseng e diqhobosheane, re tle re felle teng, 

hobane Jehova, Modimo wa rona, o ya re fedisa, o ya re nosa metsi a mahloko, 

hobane re sitetswe Jehova. 

15Re ne re ntse re lebeletse kgotso, empa ha re bone molemo; le letsatsi la phodiso, 

mme bonang, ho a tshabeha. 

16Modumo wa dipere tsa hae o utlwahetse Dane, fatshe lohle le reketla ke dillo tse 

tshabehang tsa tsona; ba ya tla ho bolaya naha le tseo e tletseng tsona, metse le baahi 

ba yona. 

17Hobane, bonang, ke romela hara lona dinoha le diqwaane tse se nang ho upjwa, 

mme di tla le loma, ho bolela Jehova. 

18Tshediso ya ka bohlokong ba ka ke efe? Pelo ya ka e fela ka ho nna. 

19Utlwang lentswe la pokollo ya moradi wa setjhaba sa ka le tswang lefatsheng le 

hole: Na Jehova ha a sa le Sione? Na Morena wa hae ha a sa le ho yena na? Ba 

nkgalefisitse keng ka ditshwantsho tsa bona tse betlilweng, ka masawana a ditjhaba? 

20Kotulo e se e fedile, ho fetile lehwetla, mme rona ha re a namolelwa. 

21Ke bohloko ke leqeba la moradi wa setjhaba sa ka, ke na le bofifi, ke tshwerwe ke 

bolokwana. 

22Na ha ho sehlare Gileade, ha ho ngaka teng na? Ke ka baka lang ha leqeba la moradi 

wa setjhaba sa ka le sa tlamellwe? 

JEREMIA 9 

1Oho! hojane ebe hlooho ya ka e le metsi le mahlo a ka e le sediba sa meokgo, nka be 

ke llela ba bolailweng ba moradi wa setjhaba sa ka motshehare le bosiu! 

2Oho! hojane ebe ke ena le motlotlwane wa phapohelo feelleng, nka be ke hloboha 

setjhaba sa ka, ke tle ke ye hole le sona, hobane ke bafebi kaofela, ke lekgotla la ba 

bolotsana. 

3Ba kobile maleme a bona jwaloka seqha, ho betsa leshano; hase ka bokgabane ba 

natlafalang lefatsheng, hobane ereha ba etswa bobeng bo bong, ba ye ba tlolele 

bobeng bo bong; mme ha ba ntsebe, ho bolela Jehova. 

4E mong le e mong a ke a itebele motswalleng wa hae, le se ke la tshepa le a mong wa 

habo lona, hobane e mong le e mong wa habo motho o ye a kgohlise, motswalle ka 

mong o ye a etselletse; 

5e mong le e mong o ye a thetse motswalle wa hae, mme ha ba bolele nnete; ba rutile 

maleme a bona ho bolela leshano; ba sebetsa bokgopo ba sa kgathale. 

6Moaho wa hao o hara ba mano; manong a bona ba hana ho ntseba, ho bolela Jehova. 

7Ka baka leo, ho itswe ke Jehova wa makgotla: Bonang, ke tla ba lekola, ke ba leke; 

hobane nka be ke etsa jwang bakeng sa moradi wa setjhaba sa ka? 

8Maleme a bona ke motsu o bolayang, ba bolela bohata, ka molomo wa hae e mong a 

bolelle wa habo kgotso, empa matshwafong a hae a mo tjhehe ka sefi. 

9Na nka lesa jwang ho kgalemela ntho tseo, ho bolela Jehova, kapa moya wa ka o ka 

lesa jwang ho iphetetsa ho setjhaba se jwalo? 

10Ke tla phahamisa dillo le pokollo dithabeng, le makgulong a lefeella ke bine 

kodiyamalla, hobane a tjhesitswe, ha ho sa le motho ya fetang teng, ha ho sa utluwa 

dillo tsa mehlape; dinonyana tsa lehodimo le diphoofolo di balehile, di ile. 

11Ke tla etsa Jerusalema diqubu tsa majwe, letsaba la diphokojwe, le metse ya Juda ke 

e etse lesupi le hlokang moahi. 

12Motho ya hlalefileng ke mang? A ke a lemohe taba tsena; eo molomo wa Jehova o 

buang le yena a ke a re tsebise hore na ke ka baka lang ha ho sentswe lefatshe, leha le 

tjhesitswe jwaloka lefeella, ho se ya fetang teng na? 

13Ho itswe ke Jehova: Erekaha ba lahlile molao wa ka oo ke neng ke o beile pela 

bona, ba sa ka ba utlwa lentswe la ka, ba sa ka ba tsamaya ka lona; 

14ba mpa ba nnile ba tsamaya ka bothata ba dipelo tsa bona le ka ho latela boBaale, 

kamoo ba rutilweng kateng ke bontata bona; 

15ka baka leo, ho itswe ke Jehova wa makgotla, Modimo wa Iseraele: Bonang, ke a 

fepa setjhaba sena ka lengana, ke se nose metsi a mahloko. 

16Mme ke tla ba qhalanyetsa ditjhabeng tse sa tsejweng ke bona, leha e le ke bontata 

bona, ke romele lerumo kamora bona, ke tle ke ba fedise. 

17Ho itswe ke Jehova wa makgotla: Batlang, mme le bitse basadi ba balli hore ba tle; 

le romele ho basadi ba masene hore ba tle; 

18ba akofe, ba re binele kodiyamalla, mahlo a rona a tle a tswe meokgo, dintshi tsa 

rona di tsholle metsi. 

19Hobane lentswe la pokollo le utlwahala Sione, le re: Jo nna! Re hlile re sentswe! 

Hase le ho hlabiswa dihlong, hobane re tlohela lefatshe, mehaho ya rona e heleditswe. 

20Ka baka leo, basadi, mamelang lentswe la Jehova, ditsebe tsa lona di ke di amohele 

lentswe la molomo wa hae; le rute baradi ba lona ho bina pina ya bofifi, motho a rute 

wa habo kodiyamalla. 

21Hobane lefu le tlolela ka difensetere tsa rona, le kena matlung a kgabileng, ho tla 

bolaya bana seterateng, le bahlankana mapatlelong. 

22Ere: Ho itswe ke Jehova: Le ditopo tsa batho di tla wa, di be jwaloka moitedi 

naheng, le jwaloka diqwapi tseo mokotudi a di siileng, ho se ya di thonakang. 

23Ho itswe ke Jehova: Ya leng bohlale a se ke a ithorisa bohlaleng ba hae, ya matla a 

se ke a ithorisa matleng a hae, mofumi a se ke a ithorisa lefumong la hae. 

24Empa ya ithorisang a ke a ithorisetse hona: ha a etsa ka bohlale, a ntseba, hobane ke 

nna Jehova ke etsang mohau, le kahlolo, le ho loka lefatsheng, hobane ke kgahliswa 

ke tseo, ho bolela Jehova. 

25Bonang, ho bolela Jehova, ho tla matsatsi ao ka wona ke tla kgalemela ba bollang 

kaofela le ba sa bolleng, 

26Egepeta, Juda, Edomo, bana ba Ammone, le Moabe, le bohle ba ipeolang hlafunelo, 

ba ahileng mafeelleng, hobane ke ditjhaba tse sa bolleng kaofela, mme le 

yona ntloyohle ya Iseraele ha e a bolla pelo. 

JEREMIA 10 

Ditshwantsho. — Jehova. 

1Mamelang lentswe leo Jehova a le bolellang lona, ntlo ya Iseraele: 

2Ho itswe ke Jehova: Le se ke la itemaletsa mekgwa ya ditjhaba, le se ke la tshoswa 

ke dipontsho tsa lehodimo, kahobane ditjhaba di tshoswa ke tsona. 

3Hobane mekgwa ya ditjhaba ke bosawana, hobane ho ye ho rengwe sefate morung, 

se be se sebetswe ke matsoho a mmetli ka selepe. 

4Ba se kgabise ka silefera le ka kgauta; ba se kgokgothele ka dipekere le ka noto, hore 

se se ke sa sisinyeha. 

5Medimo ya tsona e jwaloka sefate se setjhitja tshimong ya mahapu, mme ha e bue; e 

a jarwa, ke hobane ha etsebe ho tsamaya. Le se ke la e tshaba, hobane ha e etse 

hampe, le hona e fela e sitwa le ho etsa hantle. 

6Ha ho ya jwaloka wena, Jehova; o moholo, lebitso la hao le leholo ka baka la matla a 

hao. 

7Ya ka beng a sa o tshabe ke mang, Morena wa ditjhaba? Hobane o lokelwa ke ho 

tshajwa, hobane hara ba hlalefileng kaofela ba ditjhaba le hara mebuso yohle ya tsona 

ha ho ya jwaloka wena. 

8Bohle hammoho ke mawatla le dithoto; thuto ya bona ke bohata, ke sefate! 

9Ho latilwe silefera Tarshishe, e teilwe maqephenyana, le kgauta ya Ufase; e 

sebeditswe ke setei le ke matsoho a moqhibidisi; meaparo ke ya purepera e putswa le 

e kgubedu, kaofela ha ntho tseo ke mosebetsi wa ba masene. 

10Empa Jehova ke Modimo wa nnete, ke Modimo o phelang, ke Morena wa kamehla 

le mehla; lefatshe le sisinyeha ke kgalefo ya wona, ditjhaba di ke ke tsa ema pela 

bohale bo tjhesang ba wona. 

11Le tla ba bolella jwalo, le re: Medimo e sa kang ya etsa mahodimo le lefatshe, yona 

e tla tloswa lefatsheng le katlasa lehodimo. 

12Ke wona o entseng lefatshe ka matla a wona, o lokisitse lefatshe le ahilweng ka 

bohlale ba wona, ka hlalefo ya wona o sarolotse mahodimo. 

13Ha o phahamisa lentswe, modumo wa metsi o ye o be teng mahodimong; o nyolosa 

mehodi dipheletsong tsa lefatshe; ka lehadima o nesa pula, o ntsha moya matlotlong a 

wona. 

14Motho e mong le e mong o thotofetse, o hlokile tsebo; moqhibidisi e mong le e 

mong o hlabiswa dihlong ka setshwantsho sa hae, hobane setshwantsho sa hae se 

tsholotsweng ke leshano feela, ha ho phefumoloho ho sona. 

15Ntho tseoke bosawana, ke mesebetsi e somehang; mohla di kgalemelwang, di tla 

fela. 

16Eo e leng kabelo ya Jakobo, ha a jwaloka tseo, hobane ke ya bopileng dintho tsohle, 

mme Iseraele ke setjhaba sa lefa la hae; Jehova wa makgotla ke lebitso la hae. 

Kotlo e a atamela. 

17O bofe thoto ya hao, o falle naheng ena, wena ya dutseng mahlomoleng. 

18Hobane ho itswe ke Jehova: Bonang, ke ya betsa baahi ba lefatshe ka letjeketjane, 

ke ya ba patisa, ba tle ba tshwarwe. 

19Jo! jo nna! ke robehile! Leqeba la ka hase le ho nqeta! Empa ka re: Kannete, ke lona 

lefu la ka, e ka kgona ke nne ke le mamelle. 

20Tente ya ka e sentswe, mehala ya ka kaofela e kgaohile: bara ba ka ba ntlohetse, ha 

ba sa le yo; ha ho sa le ya ka hlomang tente ya ka, leha e le ya ka sarollang 

metlotlwane ya ka. 

21Hobane badisa ba thotofetse, ha ba ka ba batla Jehova; ka baka leo, ha ba ka ba 

atleha, mehlape yohle ya bona e a qhalanngwa. 

22Ho utlwahala modumo; bonang, o se o etla, ke moferefere o moholo o tswang 

lefatsheng la Leboya, ho fetola metse ya Juda masupi, letsaba la diphokojwe. 

23Oho! Jehova, ke a tseba hobane tsela ya motho ha e matleng a hae, mme motho ya 

tsamayang a ke ke a lokisa dika tsa hae. 

24Jehova, o nkgalemele, empa e be ka tekano, e seng ka kgalefo ya hao, esere wa 

mphedisa. 

25O ke o tshollele kgalefo ya hao ditjhabeng tse sa o tsebeng le merabeng e sa 

rapeleng lebitso la hao; hobane ba jele Jakobo, ba mo jele le ho mo qeta, ba ripitlile 

leaho la hae. 

JEREMIA 11 

Selekane se robilwe. 

1Lentswe le tswang ho Jehova le kile la tla ho Jeremia, la re: 

2Mamelang mantswe a selekane sena, le a bolelle batho ba Juda le baahi ba 

Jerusalema. 

3O ba bolelle, o re: Ho itswe ke Jehova, Modimo wa Iseraele: Ho rohakwe motho ya 

sa mameleng mantswe a selekane sena, 

4seo ke se laeditseng bontata lona moholo, mohla ke ba ntshang lefatsheng la Egepeta, 

seboping sa tshepe, ka re: Mamelang lentswe la ka, le etse tsohle tseo ke le laelang 

tsona; ke hona le tla ba setjhaba sa ka, nna ke be Modimo wa lona, 

5ke tle ke phethe kano eo ke e anneng ho bontata lona moholo, ka re: Ke tla ba nea 

lefatshe le kollang lebese le dinotshi, jwalokaha ho le jwalo le kajeno. Yaba ke a 

araba, ka re: Ho be jwalo, Jehova! 

6Jehova a re ho nna: O ke o tumise mantswe ana kaofela metseng ya Juda le 

diterateng tsa Jerusalema, o re: Mamelang mantswe a selekane sena, le nne le a etse. 

7Hobane nkile ka omela bontata lona, mohla ke ba nyollang lefatsheng la Egepeta ho 

fihlela tsatsi lena, ke ntse ke tsoha e sa le hosasasasa, ka omela, ka re: Mamelang 

lentswe la ka. 

8Empa ha ba ka ba utlwa, ha ba ka ba sekeha ditsebe; ba nnile ba tsamaya e mong le e 

mong bothateng ba pelo e mpe ya hae; yaba ke moo ke ba hlahiseditseng mantswe 

wohle a selekane seo ke neng ke ba laetse hore ba se boloke, mme ha ba ka ba se 

boloka. 

9Jehova a ba a re ho nna: Ho entswe morero ke batho ba Juda le ke baahi ba 

Jerusalema: 

10Ba boetse bokgopong ba bontata bona moholo ba kileng ba hana ho utlwa mantswe 

a ka, ba tsamaela medimo esele ho e sebeletsa. Ntlo ya Iseraele le yona ntlo ya Juda e 

se e robile selekane seo ke neng ke se hlabile le bontata bona. 

11Ka baka leo, ho itswe ke Jehova: Bonang, ke ya ba hlahisetsa kotsi eo ba ke keng ba 

e phema; ba tla howeletsa ho nna, empa ha ke na ho ba utlwa. 

12Esita le metse ya Juda le baahi ba Jerusalema, ba tla ya, ba howeletse ho medimo eo 

ba e tjhesetsang dibano, empa e ke ke ya ba thusa letho tsatsing la tsietsi ya bona. 

13Hobane wena Juda, palo ya medimo ya hao e ka ka ya metse ya hao; palo ya 

dialetare tse dihlong, e leng dialetare tsa ho tjhesetsa Baale dibano, e lekana palo ya 

diterata tsa Jerusalema. 

14Mme wena, o se ke wa rapella setjhaba sena, o se ke wa ba phahamisetsa mohoo 

leha e le thapelo, hobane mohla ba bitsang ho nna ka baka la tsietsi ya bona, ha ke na 

ho ba mamela. 

15Moratwana wa ka o sa na le eng ka tlung ya ka, ha ho ntse ho etswa ke yena 

bolotsana bo bongata? Le nama e kgethehileng e ya tloswa ho wena. Ereha o etsa 

bobe, ke hona o thabang! 

16Jehova o ne a o reile lebitso la mohlwaare o motala o motle, wa ditholwana tse 

ratehang. Ka modumo o moholo o o tukiseditse mollo, mme makala a wona a 

kgebotswe. 

17Hobane Jehova wa makgotla, ya neng a o hlomile, o hlile a laela bobe bakeng sa 

hao, ka baka la bolotsana ba ntlo ya Iseraele le ba ntlo ya Juda, boo ba bo entseng, ba 

tle ba nkgalefise ka ho tjhesetsa Baale dibano. 

Jeremia o rerelwa polao ke batho ba Anathothe. 

18Jehova a ntsebisa, mme ka tseba; ke moo o ileng wa mpontsha diketso tsa bona. 

19Mme nna, jwaloka konyana e bonolo e iswang ho hlajwa, ke ne ke sa tsebe hobane 

ba ka rera morero bakeng sa ka, o reng: A re bolayeng sefate le dijo tsa sona, re mo 

epolle lefatsheng la ba utlwang, le lebitso la hae le tle le se ke la hlola le sa hopolwa. 

20Empa, oho Jehova wa makgotla, moahlodi ya lokileng ya lekang matheka le dipelo, 

ke tla bona boiphetetso ba hao ho bona, hobane ke o laeleditse nyewe ya ka. 

21Ka baka leo, ho itswe ke Jehova, bakeng sa batho ba Anathothe, ba tsomang 

bophelo ba hao, ba reng: O se ke wa nna wa porofeta ka lebitso la Jehova, o tle o se ke 

wa shwa ka matsoho a rona. 

22Ka baka leo, ho itswe ke Jehova wa makgotla: Bonang, ke se ke tla ba otla, ba 

batjha ba shwe ke lerumo, bara ba bona le baradi ba bona ba shwe ke tlala. 

23Ha ho ka ke ha phonyoha le a mong ho bona, hobane ke tla hlahisetsa batho ba 

Anathothe kotsi ngwaheng wa kgalemelo ya bona. 

JEREMIA 12 

1Jehova, o lokile, nka sitwa ho tseka le wena; leha ho le jwalo, ke ya tseka le wena. 

Na ba babe ba ntse ba atleha keng? Bathetsi kaofela ba na le kgotso keng? 

2O ba hlomile; ba kentse metso, ba medile, ba beile ditholwana. O haufi le melomo ya 

bona, o mpa o le hole le dipelo tsa bona. 

3Empa nna Jehova, o a ntseba, o a mpona, o leka pelo ya ka hore na e reng ka wena? 

O ke o ba hulanye jwaloka dinku tse hlajwang, o ba kgethele tsatsi la polao! 

4Lefatshe le tla nne le lle ho le hokae, jwang ba dinaha tsohle bo omelle ho isa kae na? 

Ka baka la bolotsana ba baahi ba lona, diphoofolo le dinonyana di timetse, hobane ba 

re: A ke ke a bona bofello ba rona. 

5Ha esitile o beisa le ba maoto, mme ba o kgathaditse, na o ka beisa jwang le dipere? 

Mme ha o sa tshohe letho fatsheng la kgotso, na mahlakeng a Jordane o ka etsa 

jwang? 

6Hobane haele ba heno le ba ntlo ya ntatao, ba o eka, mme le bona ba o purumela. Ha 

be ena le dipolelo tse monate le wena, o se ke wa ba dumela. 

Naha e a senngwa. — Basenyi ba yona ba porofetelwa dikotlo. 

7Ke tlohetse ntlo ya ka; ke lahlile lefa la ka; se ratwang ke moya wa ka ke se neetse 

matsohong a bao e leng dira ho sona. 

8Ho nna lefa la ka le jwaloka tau e morung, le a mpurumela; ke le hloile ke hona. 

9Ho nna lefa la ka ke lenong, ke phiri; manong a le teetse hare. Tloong, le bolelle 

dibatana kaofela tsa naha, di tle dijong. 

10Badisa ba bangata ba sentse tshimo ya ka ya morara, ba hataketse tshimo ya ka, 

tshimo ya ka e ratehang ba e entse lefeella le lebe. 

11Ba e sentse; e lla pela ka ka baka la tshenyo; lefatshe lohle le senyehile, ke hobane 

ho se motho ya le elellwang pelong ya hae. 

12Basenyi ba ntse ba fihla marallaneng wohle a lefeella, hobane lerumo la Jehova le 

timetsa ho nka pheletsong e nngwe ya lefatshe ho isa pheletsong e nngwe; ha ho 

motho le a mong ya nang le kgotso. 

13Ba lemile koro, mme ba kotula meutlwa; ba ikgathaditse, mme ha ba kotule letho. 

Ebang le dihlong ho kotuleng ha lona, ka baka la kgalefo e tjhesang ya Jehova. 

14Ho itswe ke Jehova bakeng sa ba bapileng le nna kaofela, ba babe ba hapileng lefa 

la ka, leo ke neng ke le abetse setjhaba sa ka sa Iseraele: Bonang, ke ya ba epolla 

lefatsheng la bona, le ntlo ya Juda ke tla be ke e epolle hara bona. 

15Empa ha ke se ke ba epolotse, ke sa tla boela ke ba hauhele; ke tla ba busetsa e 

mong le e mong lefeng la hae, e mong le e mong naheng ya hae. 

16Ekare ha ba ithuta mekgwa ya setjhaba sa ka hantle, hore ba tle ba ane ka lebitso la 

ka, ba re: Ka Jehova ya phelang, kamoo ba rutileng setjhaba sa ka kateng ho ana ka 

Baale, ke tla ba ahisa hara setjhaba sa ka. 

17Empa ekare ha ba sa utlwe, setjhaba seo ke tla se epolla, ke be ke se epolle, ke se 

timeletse, ho bolela Jehova. 

JEREMIA 13 

Ho porofetwa kgoleho ka setshwantsho sa senyepa sa lene. 

1Ka bolellwa ke Jehova, ha thwe: Eya, o ithekele senyepa sa lene, o itlame letheka ka 

sona, o mpe o se ke wa se ina metsing. 

2Yaba ke ithekela senyepa ka taelo ya Jehova, ka itlama letheka ka sona. 

3Yaba lentswe la Jehova le tla ho nna la bobedi, la re: 

4Nka senyepa seo o se rekileng, se thekeng la hao, o tlohe, o ye Eufrate, o se pate teng 

lefarung la lefika. 

5Ka ya jwalo, ka se pata pela Eufrate, jwalokaha Jehova a ne a ntaetse. 

6Kamora tshiu tse ngata, Jehova a re ho nna: Tloha, o ye Eufrate, o nke teng senyepa 

seo ke neng ke o laele hore o se pate teng. 

7Yaba ke ya Eufrate, ka tjheka, ka nka senyepa hona moo ke neng ke se patile; mme 

bonang, senyepa se ne se bodile, se se se se na thuso. 

8Yaba lentswe la Jehova le tla ho nna, la re: 

9Ho itswe ke Jehova: Ke tla bodisa bokgabane ba Juda jwalo, le bokgabane ba 

Iseraele bo boholoholo. 

10Setjhaba sena se kgopo se hanang ho utlwa lentswe la ka, se tsamayang ka ditakatso 

tsa pelo ya sona, se latelang medimo ya ditjhaba ho e sebeletsa le ho e kgumamela, se 

tla ba jwaloka senyepa sena se se nang thuso; 

11hobane jwalokaha senyepa se kgomaretse letheka la motho, ke ne ke 

ikgomarediseditse ntlo yohle ya Iseraele le ya Juda jwalo, ho bolela Jehova, hore ka 

bona ke bone setjhaba, le botumo, le dithoko, le tlotliso. Empa ba hanne ho utlwa. 

12O boele o ba bolelle lentswe lena: Ho bolela Jehova, Modimo wa Iseraele: Pitsa e 

nngwe le e nngwe e tla tshelwa veine, e tlale. Mme ba tla re ho wena: Na ha re tsebe 

le rona, hore pitsa e nngwe le e nngwe e tla tshelwa veine, e tlale na? 

13Ha ho le jwalo, ere ho bona: Jehova o re: Bonang, baahi kaofela ba lefatshe lena, le 

marena a dutseng teroneng ya Davida, le baprista, le baporofeta, le baahi kaofela ba 

Jerusalema, ke tla ba tlatsa ka seno se tahang; 

14ke thulanye e mong le wa habo, banna le bara hammoho, ho bolela Jehova. Nke ke 

ka ba le mohau, leha e le ho qenehela, leha e le ho hauhela hore ke se ba timetse. 

15Utlwang, le mamele; le se ke la ithorisa, hobane ho bua Jehova. 

16Neang Jehova, Modimo wa lona, letlotlo, a eso ho hlahise lefifi, maoto a lona a eso 

ho kgoptjwe dithabeng tsa bosiu, a eso ho fetole lesedi leo le le lebeletseng moriti wa 

lefu, le ho hlahisa botsho. 

17Empa ekare ha le sa utlwe hoo, pelo ya ka e tla lla sephiring ka baka la 

boikgohomoso ba lona, mahlo a ka a tla lla, a be a lle, a tsholle meokgo, ke hobane 

mohlape wa Jehova o ya iswa kgolehong. 

18Bolella morena le mofumahadi, o re: Ikokobetseng, le ke le dule fatshe, hobane 

moqhaka wa kganya ya lona o wele dihloohong tsa lona. 

19Metse e nqa borwa e kwaletswe, mme ha ho ya e bulang; Juda kaofela o iswa 

kgolehong, o iswa kaofela kgolehong. 

20Emisa mahlo a hao, o tadime ba tswang nqa leboya. O kae mohlape oo o neng o o 

neilwe, mohlape wa letlotlo la hao? 

21O tla reng, mohla o otlwang? Empa ke wena ya ba lemaleditseng ho o busa jwaloka 

hoja o le matleng a bona. Na o ke ke wa tshwarwa ke bohloko, jwaloka mosadi ya 

belehang? 

22Ha o ka ipolella pelong ya hao, wa re: Na ntho tseo di hlile tsa ntlhahela keng? Ke 

ka baka la bokgopo ba hao bo boholo o honeletswang mose wa hao, mme direthe tsa 

hao di phumuhileng habohloko. 

23Na Moethiopia a ka fetola letlalo la hae, kapa lengau le ka fetola matheba a lona na? 

Ha ho ka ba jwalo, le ka tseba ho etsa hantle, athe le ba itemaleditseng ho etsa hampe. 

24Empa ke tla ba qhalanya jwaloka mooko o kgoholwang ke moya wa lefeella. 

25Eo ke kabelo ya hao, karolo eo ke o lekanyetsang yona, ho bolela Jehova, hobane o 

hlile wa ntebala, mme o itshepetse leshano. 

26Mme nna ke tla o honeletsa mose ho fihlela sefahlehong sa hao, ho tle ho bonwe 

ponopono ya hao. 

27Bofebe ba hao le ditakatso tsa hao tse dumang, bootswa bo tlodisang ba hao ke bo 

bone dithabeng le dithoteng; ke bone manyala a hao! Jo! wena Jerusalema, ha o ka ke 

wa ntlafala ho isa ho le hokae! 

JEREMIA 14 

Ditaba tsa mohla letsatsi le emeng. 

1Ke lona lentswe la Jehova le kileng la tla ho Jeremia ka baka la dikomello. 

2Juda o a lla, diphutheho tse dulang dikgorong tsa metse ya hae di fokotse, di ituletse, 

lefatshe le swabile, mme mohoo wa Jerusalema o a nyoloha. 

3Benghadi ba roma bafo ba bona metsing, ba ya mameneng ba sa fumane metsi, ba 

kgutla dipitsa di le feela, ba hlabiswa dihlong, ba swabile, ba ikgurumeditse dihlooho. 

4Balemi ba hlabiswa dihlong, ba ikgurumeditse dihlooho, hobane naha e maketse, ke 

hobane pula e sa ne lefatsheng. 

5Esita le tholo e naheng e a tswala, mme e lahla namane, hobane botala ha bo yo. 

6Le dipitsi di eme marallaneng, di fofonela moya jwaloka diphokojwe, mahlo a tsona 

a eba, hobane ha ho jwang bo botala. 

7Leha makgopo a rona a paka ho re qosa, oho Jehova, o ke o sebetse ka baka la lebitso 

la hao, hobane dikgeloho tsa rona di ngata; re o sitetswe. 

8Tshepo ya Iseraele, mopholosi wa hae tsatsing la tsietsi, na o ya ba jwaloka 

moditjhaba lefatsheng, kapa jwaloka moeti ya fapohang tsela ho hlola bosiu feela na? 

9Na o rata keng ho ba jwaloka motho ya maketseng, jwaloka senatla se sitwang ho 

pholosa? Kanthe Jehova, o ntse o le hara rona, lebitso la hao le ntse le bitswa hodima 

rona; o se ke wa re tlohela. 

10Ho itswe ke Jehova ho setjhaba sena: Ba rata ho phaila, ha ba kganne maoto a bona, 

ke moo Jehova a sa kgahlisweng ke bona, mme jwale o tla hopola makgopo a bona, a 

kgalemele dibe tsa bona. 

11Mme Jehova a re ho nna: O se ke wa rapella setjhaba sena ho se batlela molemo. 

12Leha ba ka itima dijo, nke ke ka utlwa mehoweletso ya bona; leha ba ka hlahisa 

ditjheso leha e le dinyehelo, nke ke ka kgahliswa ke tsona; ke mpa ke tla ba fedisa ka 

lerumo, le ka tlala, le ka lefu. 

13Yaba ke re: Jo! Jo! Morena Jehova, bona, baporofeta ba bona ba ba bolella, ba re: 

Ha le ka ke la bona lerumo, tlala ha e ka ke ya eba teng ho lona; hobane ke tla le nea 

kgotso e tiileng nqalong ena. 

14Yaba Jehova o re ho nna: Baporofeta ba ba porofetela leshano ka lebitso la ka; ha ke 

a ka ka ba roma, ha ke a ka ka ba nea taelo, ha ke a ka ka bua ho bona. Ba le 

porofetela pono tsa leshano, le bonohe, le bosawana, le thetso ya dipelo tsa bona. 

15Ka baka leo, ho itswe ke Jehova bakeng sa baporofeta bao ba porofetang ka lebitso 

la ka, kanthe ke sa ka ka ba roma, ba re: Lerumo le tlala ha di ka ke tsa eba teng 

lefatsheng lena; baporofeta bao ba tla timetswa ke lerumo le ke tlala. 

16Haele setjhaba seo baporofeta ba ntseng ba se porofetela, ba tla rapalletswa 

diterateng tsa Jerusalema ke tlala le ke lerumo, ho hlokehe ya ba epelang, bona, le 

basadi ba bona, le bara ba bona, le baradi ba bona; mme ke tla ba tshollela bobe ba 

bona. 

17O ba bolelle lentswe lena, o re: Mahlo a ka a tswa meokgo bosiu le motshehare, ha e 

kgaotse, hobane morwetsana, moradi wa setjhaba sa ka, o hlabilwe, leqeba la hae le 

leholo, ke leqeba le bohloko haholo. 

18Ha ke tswela naheng, ho bonwa ba bolailweng ke lerumo; leha ke kena motseng, ho 

bonwa ba shwang ke tlala; hape, haele moporofeta le yena moprista, ba lelera naheng 

eo ba sa e tsebeng. 

19Na o lahlile Juda ruri, kapa pelo ya hao e tennwe ke Sione na? O re otlile keng, ho 

se phodiso ho rona? Re lebeletse kgotso, empa ha re bone molemo; le nako ya 

phodiso, empa bonang, ho a tshabeha. 

20Oho Jehova, re itsebela bokgopo ba rona le molato wa bontata rona, hobane re nnile 

ra o sitelwa. 

21Ka baka la lebitso la hao, o se ke wa nyedisa, o se ke wa senya terone ya kganya ya 

hao; hopola, o se ke wa roba selekane sa hao le rona. 

22Na e mong a ka ba teng hara mafeela a ditjhaba ya nesang pula? Kapa a mahodimo 

a teng a neang dipula? Na hase wena, Jehova, Modimo wa rona? Le hona re ntse re 

itshepetse wena, hobane ke wena ya etsang tseo kaofela. 

JEREMIA 15 

1Empa Jehova a re ho nna: Le hoja Moshe le Samuele ba ka ema pela ka, pelo ya ka e 

be e ke ke ya hauhela setjhaba sena. O tlo o se leleke pela ka, se tlohe. 

2Etlere ha ba re ho wena: Ana re tswele kae? O ba fetole, o re: Ho itswe ke Jehova: Ba 

loketsweng ke lefu ba tswele lefung, ba loketsweng ke lerumo ba tswele lerumong, ba 

loketsweng ke tlala ba tswele tlaleng, ba loketsweng ke kgoleho ba tswele kgolehong. 

3Ke tla bea dikotsi tse mefuta e mene ho bona, ho bolela Jehova; e tla ba lerumo ho 

bolaya, le dintja ho harola, le manong a lehodimo, le dibatana tsa lefatshe ho ja le ho 

senya. 

4Ke tla ba neela ho tsukutlwa mebusong yohle ya lefatshe, ka baka la Manasse, mora 

Esekiase, morena wa Juda, le ka baka la seo a se entseng Jerusalema. 

5Hobane ke mang ya ka o hauhelang, Jerusalema, kapa ke mang ya ka o utlwelang 

bohloko, kapa ke mang ya ka fapohelang ho ya botsa kamoo o ntseng o phela kateng? 

6O ntlohetse, ho bolela Jehova, o kgutlile kasanthao; ka baka leo, ke otlolotse letsoho 

la ka hodima hao, ke tle ke o fedise; ke se ke kgathetse ke ho rekolohela. 

7Ke ba olosa ka seoloso dikgorong tsa naha, ke timetsa ba batjha ba setjhaba sa ka, le 

sona ke a se fedisa, hobane ha se bakele mekgwa ya sona. 

8Basadi ba bahlolohadi ba bona ba bangata pela ka ka ho fetisa lehlabathe la lewatle; 

ke tlisitse mosenyi ya senyang motshehare ho ba lwantsha, ho lwantsha mma ba 

batjha; ke dihetse thothomelo le tlakaselo hodima bona ka sehloho. 

9Ya tswetseng ba supileng o tepeletse, o se a ya shwa; o phirimetswe ke letsatsi la hae 

e sa le motshehare, o hlabiswa dihlong, o swabile; mme masala a bona ke tla a neela 

lerumo pela bao e leng dira ho bona: ho bolela Jehova. 

10Ho madimabe nna, mme, ha o ntswetse ke le motho ya kgang le wa tseko ho 

lefatshe lena lohle; ha ke a ka ka adima letho, mme ha ke a ka ka adingwa letho; leha 

ho le jwalo, ba nthohaka kaofela. 

11Jehova o re: Kannete ke tla o hlahisetsa molemo, ke tla etsa hore sera se tle se o 

rapele tsatsing la tsietsi le tsatsing la tlokotsi! 

12Na tshepe e ka roba tshepe e tswang nqa leboya le yona koporo na? 

13Dintho tsa hao le letlotlo la hao ke ya di neela ho hapjwa, theko e be siyo, ka baka la 

dibe tsa hao tsohle tse meeding ya hao yohle. 

14Mme ke tla di fihlisa hammoho le bao e leng dira ho wena lefatsheng leo o sa le 

tsebeng, hobane mollo o tukile kgalefong ya ka, o le tuketse. 

15Wena Jehova, o tseba tsohle, o nne o nkgopole, o ntlhokomele, o mpheteletse ho ba 

ntlhorisang. Mamellong e kgolo ya hao o se ke wa ntlosa; o ke o lemohe hobane ke 

jere sekgobo ka baka la hao. 

16Mantswe a hao ha a mphihlela, ke itjeletse wona; mantswe a hao ho nna e bile thabo 

le nyakallo pelong ya ka, hobane ho rapetswe lebitso la hao hodima ka, Jehova, 

Modimo wa makhotla. 

17Ha ke a ka ka itulela mokgatlong wa basomi ho ya ithabela teng; ka mpa ka dula ke 

nnotshi ka baka la letsoho la hao le ntshwereng, hobane o ntlatsitse ka hlonamo. 

18Bohloko ba ka bo setse keng ka ho sa feleng, le leqeba la ka ha le okwe keng na? Le 

hanelang ho fola? Na ho nna o tla ba sediba se thetsang, le metsi a psheleng na? 

19Ka baka leo, ho itswe ke Jehova: Ha o boela ho nna, ke sa tla be ke o kgutlise, o tle 

o eme pela ka; ha o kgetha se leng setle ho se leng sebe, o sa tla ba jwaloka molomo 

wa ka. Bona ba tla boela ho wena, empa wena, o se ke wa boela ho bona. 

20Ke tla o etsa lerako la koporo le thata ho setjhaba sena. Ba tla o lwantsha, empa ba 

ke ke ba o hlola, hobane ke ntse ke na le wena ho o pholosa le ho a namolela, ho 

bolela Jehova. 

21Mme ke tla nne ke o namolele matsohong a ba babe, ke o lwele matleng a bahale. 

JEREMIA 16 

Dikotlo le kgoleho. 

1Lentswe la Jehova la tla ho nna, la re: 

2O se ke wa nyala mosadi, o se ke wa ba le bara le baradi nqalong ena. 

3Hobane ho itswe ke Jehova bakeng sa bara le bakeng sa baradi ba ka tswalwang 

nqalong ena, le bakeng sa bomma bona ba ba belehang, le bakeng sa bontata bona ba 

ba tswalang fatsheng lena: 

4Ba tla shwa mafu a mabe, ba sa llelwe, ba sa epelwe, mme e tla ba moitedi hodima 

lefatshe; ba tla bolawa ke lerumo le ke tlala, ditopo tsa bona di jewe ke manong a 

lehodimo le ke dibatana tsa lefatshe. 

5Hobane ho itswe ke Jehova: O se ke wa kena ka tlung ya dillo, o se ke wa ya ho bona 

ho lla le bona, le ho ba utlwela bohloko, hobane ke tlositse kgotso ya ka ho setjhaba 

sena, ho bolela Jehova, le lereko le mehauhelo ya ka. 

6Ba tla shwa lefatsheng lena, ba baholo le ba banyenyane, ba sa epelwe, ba sa llelwe, 

ho sa iphatsetswe, ho sa ikutelwe bona. 

7Ha ho e mong wa bona ya tla ngwathelwa bohobe dillong ho mo tshedisetsa mofu wa 

hae, mme ha ba ka ke ba noswa seno sa tshediso ka baka la ntata bona, leha e le mma 

bona. 

8Hape, o se ke wa kena ka tlung ya mokete ho ya itulela le bona ho ja le ho nwa. 

9Hobane ho itswe ke Jehova wa makgotla, Modimo wa Iseraele: Bonang, ke ya 

kgutsisa nqalong ena, pela mahlo a lona le mehleng ya lona, lentswe la thabo le 

lentswe la nyakallo, lentswe la monyadi le lentswe la monyaduwa. 

10Etlare ha o tsebisitse setjhaba sena ditaba tseo kaofela, ha ba re: Na Jehova o re 

bolella kotsi e kgolo hakale keng? Bokgopo ba rona keng, le sebe sa rona keng, seo re 

sitetsweng Jehova, Modimo wa rona, ka sona na? 

11O tla re ho bona: Ke hobane bontata lona ba ntlhobohile, ho bolela Jehova, ba nnile 

ba tsamaela medimo esele, ba e sebeleditse, ba e kgumametse; haele nna, ba 

ntlhobohile, ha ba ka ba boloka melao ya ka. 

12Le lona, le entse hampe ho fetisa bontata lona; bonang, le tsamaya e mong le e 

mong bothateng ba pelo e mpe ya hae, hore le tle le se ke la nkutlwa. 

13Ka bake leo, ke tla le lelekisa lefatsheng lena, ke tle ke le ise lefatsheng le sa 

tsejweng ke lona le bontata lona, mme le tla sebeletsa medimo esele teng, motshehare 

le bosiu, hobane ha ke sa na ho le rekolohela. 

14Ka baka leo, bonang, ho bolela Jehova, ho tla matsatsi ao ba sa tlo ka ba re ka wona: 

Jehova o a phela ya nyolotseng bana ba Iseraele lefatsheng la Egepeta. 

15Ba mpa ba tla re: Jehova o a phela ya nyolotseng bana ba Iseraele lefatsheng la 

Leboya le mafatsheng wohle, moo a neng a ba qhalanyeditse teng; mme ke tla ba 

busetsa lefatsheng leo ke le neileng bontata bona. 

16Bonang, ke tla bitsa batshwasi ba bangata, ho bolela Jehova, mme ba tla ba tshwasa; 

hamorao, ke tla roma ditsomi tse ngata, mme di tla ba tsoma dithabeng tsohle le 

maralleng wohle le mapetsong a mafika. 

17Hobane mahlo a ka a tadimile mekgwa yohle ya bona e se nang ho pateha pela ka, 

le bokgopo ba bona bo se nang ho apeswa pontsheng ya ka. 

18Pele, ke tla ba lefetsa bokgopo ba bona le sebe sa bona habedi, hobane ba hlile ba 

silafaditse lefatshe la ka, ba tlatsitse lefa la ka ka ditopo tsa mahlabelo a bona a 

ditshila le a manyala. 

19Oho Jehova, matla a ka, le qhobosheane ya ka, le setshabelo sa ka tsatsing la 

tlokotsi, ditjhaba di tla tla ho wena, di etswa pheletsong tsa lefatshe, mme di tla re: 

Ruri, bontata rona ba ruile leshano le mafeela a se nang thuso. 

20Na motho a ka iketsetsa medimo, kanthe hase medimo? 

21Ka baka leo, bonang, jwale ke ba tsebisa letsoho la ka le matla a ka, ruri ke tla nne 

ke ba tsebise wona, mme ba tla tseba hobane lebitso la ka ke Jehova. 

JEREMIA 17 

1Sebe sa Juda se ngodilwe ka moseto wa tshepe, ka daemane e ntjhotjho; se ngodilwe 

leqepheng la dipelo tsa bona le dinakeng tsa dialetare tsa bona. 

2Jwalokaha ba hopola bana ba bona, ba hopola dialetare tsa bona jwalo le diashera tsa 

bona pela difate tse mahlaku, marallaneng a maleletsana. 

3Thaba ya ka le masimo a yona, leruo la hao le matlotlo a hao kaofela, ke tla di neela 

kgapo, le tsona dinqalo tse diphahameng tsa hao, ka baka la sebe sa hao se meeding 

ya hao kaofela. 

4Ka molato wa hao o tla senyehelwa ke lefa leo ke neng ke o neile lona; ke tla o etsa 

mofo wa bao e leng dira ho wena, lefatsheng leo o sa le tsebeng, hobane le tukisitse 

mollo wa kgalefo ya ka, o ya nne o tjhese ka ho sa feleng. 

5Jehova o re: Ho rohakilwe motho ya itshepelang motho, ya etsang nama matla a hae, 

eo pelo ya hae e furaletseng Jehova. 

6O jwaloka ya itlhophereng nahathothe, a sa bone hobane ho fihla molemo; o ahile 

dibakeng tse tshehla, lefatsheng le lebu, le sa ahuwang. 

7Ho lehlohonolo motho ya itshepetseng Jehova, eo tshepo ya hae e leng Jehova. 

8O jwaloka sefate se hlomilweng pela metsi, seo metso ya sona e namelang metsing; 

leha ho ka tla komello, ha se utlwe letho, le mahlaku a sona a ntse a le matala; le 

selemong sa letsatsi ha se tshabe letho, ha se lese ho beha ditholwana. 

9Pelo e mano ho fetisa tsohle, e bodile hampe; e ka tsejwa ke mang? 

10Ke nna Jehova ke lekolang pelo, ke lekang matheka, ke tle ke busetse ho e mong le 

e mong ka mokgwa wa hae le ka tholwana ya diketso tsa hae. 

11Ya bokellang maruo ka ho se loke, ke kgwale e alamang se sa beweng ke yona; 

mahareng a ditshiu tsa hae o ya a tlohela, ho feleng ha hae e tla ba lewatla. 

12Esale ho qaleng, nqalo ya sehalalelo sa rona ke terone e phahamileng ya kganya. 

13Tshepo ya Iseraele, Jehova ba o hlobohang kaofela ba ya hlabiswa dihlong. Ba 

nkwenehelang ba tla ngolwa lefatsheng, hobane ba hlobohile sediba sa metsi a 

phedisang, e leng nna Jehova. 

14Oho Jehova, mphodise, ke tle ke fole; o mpholose, ke tle ke pholohe, hobane o 

thoko ya ka. 

15Bona, bao ba re ho nna: Le kae lentswe la Jehova? A le ke le hlahe hle! 

16Mme nna ha ke a ka ka ikganela hore ke se be modisa ya o salang morao; ha ke a ka 

ka lakatsa letsatsi la tlokotsi; wena o a tseba; se tswileng molomong wa ka se 

pontsheng ya sefahleho sa hao. 

17O se ke wa ba letsoso ho nna; o setshabelo sa ka tsatsing le lebe. 

18Ba ntlhorisang ba ke ba hlabiswe dihlong, empa nna ke se ke ka hlabiswa dihlong, 

ba ke ba tlakasele, empa nna ke se ke ka tlakasela. Ako ba hlahisetse tsatsi le lebe, o 

ba hatakele ka ho hatakela habedi. 

Ho kgethwe tsatsi la Sabatha. 

19Jehova a ba a mpolella, a re: Eya, o eme monyako wa bana ba setjhaba, oo marena a 

Juda a kenang ka wona le ho tswa ka wona; o eme le menyakong yohle ya 

Jerusalema; 

20mme o re ho bona: Mamelang lentswe la Jehova, marena a Juda, le Bajuda bohle, le 

baahi kaofela ba Jerusalema ba ntseng ba kena ka menyako ena. 

21Ho itswe ke Jehova: Itebelleng meya ya lona, le se ke la jara diphahlo ka tsatsi la 

Sabatha, le se ke la di tsamaisa ka menyako ya Jerusalema. 

22Le se ke la ntsha phahlo matlung a lona ka tsatsi la Sabatha; le se ke la etsa 

mosebetsi leha o le mong; le mpe le kgethe letsatsi la Sabatha kamoo ke laetseng 

bontata lona kateng. 

23Empa ha ba ka ba utlwa leha e le ho sekeha ditsebe, ba ile ba satalatsa melala, hore 

ba se ke ba utlwa, ba se ke ba amohela thuto. 

24Ekare ha le nkutlwa, ho bolela Jehova, le sa tsamaise phahlo ka menyako ya motse 

ona ka tsatsi la Sabatha, le sa etse mosebetsi leha o le mong ka lona, 

25ho tla nne ho kene ka menyako ya motse ona marena a lona le mahosana a lona a 

ituletseng teroneng ya Davida, a kene ka makoloi, a palamile dipere, e le wona le 

baholo basetjhaba, le batho ba Juda le baahi ba Jerusalema; mme motse wona o tla 

nne o ahuwe ka ho sa feleng. 

26Ba tla tloha metseng ya Juda, le mathokong a Jerusalema, le naheng ya Benjamine, 

le lehwatateng, le thabeng, le nqeng ya borwa, ba tlise ditjheso, le mahlabelo, le 

dinyehelo, le dibano, ba tlise le dineo tsa diteboho ka tlung ya Jehova. 

27Empa ha le hana ho nkutlwa, ha ke le laela ho boloka letsatsi la Sabatha, le ho se 

jare diphahlo, le ho se di kenye ka menyako ya Jerusalema ka tsatsi la Sabatha, ke tla 

besa mollo menyakong ya motse, o tle o tjhese matlo a borena a Jerusalema, mme ha 

o ka ke wa tingwa. 

JEREMIA 18 

Pitsa ya mmopi; ho se bake ha setjhaba. 

1Ke lena lentswe le tlileng ho Jeremia le etswa ho Jehova, la re: 

2Tloha, o theohele tlung ya mmopi wa dipitsa; teng ke tla o tsebisa mantswe a ka. 

3Yaba ke theohela tlung ya mmopi, ka mo fihlela a sebetsa ka mabadi. 

4Pitsa eo a neng a e etsa ka letsopa ya senyeha matsohong a mmopi; a boela a qala, a 

etsa pitsa e ntjha kamoo mmopi a ratileng ho etsa kateng. 

5Yaba lentswe la Jehova le tla ho nna, la re: 

6Ha ke re, le nna nka etsa ka lona, ntlo ya Iseraele, kamoo mmopi eo a entseng kateng, 

ho bolela Jehova? Bonang, jwalokaha letsopa le le letsohong la mmopi, le lona, ntlo 

ya Iseraele, le jwalo letsohong la ka. 

7Ere ha ke bolela setjhaba kapa mmuso, hore ke tla se epolla, ke se heletse, ke se 

imetse, 

8ha setjhaba sena ke se boletseng se sokoloha bokgopong ba sona, le nna ke tla kgutla 

bobeng boo ke neng ke hopotse ho bo etsetsa sona. 

9Ekare ha ke bolela setjhaba kapa mmuso, hore ke tla se ahisa le ho se hloma, 

10ha se ka etsa bobe pela ka, sa hana le ho utlwa lentswe la ka, le nna ke tla kgutla 

molemong oo ke neng ke boletse hore ke tla o etsetsa sona. 

11Mme jwale, bolella banna ba Juda le baahi ba Jerusalema, o re: Jehova o re: 

Bonang, ke le hopoletse bobe, ke le reretse morero o mobe. Sokolohang e mong le e 

mong mekgweng ya hae e mebe, le lokise metsamao ya lona le diketso tsa lona. 

12Ba mpa ba re: Ha ho thuso! Re mpa re tla ya ka boithatelo ba rona, e mong le e 

mong a tle a etse ka ditakatso tsa pelo ya hae e mpe. 

13Ha ho le jwalo, Jehova o re: Botsisisang ditjhaba jwale, hore na e mong o teng ya 

utlwileng tse kale ka tseo? Morwetsana wa Iseraele o entse ketso e tshabehang haholo. 

14Na lehlwa la Lebanone le ka tlohela lefika le naheng na? Na metsi a phallang, a 

phodileng, a tswang hole, a ka psha na? 

15Leha ho le jwalo, setjhaba seo e leng sa ka se ntebetse, ba ile ho tjhesetsa ntho tsa 

lefeela dibano; ba kgelositswe tsela tsa kgale, le ho tsamaiswa mebileng esele, tseleng 

e sa katwang; 

16ba entse lefatshe la bona makatso le sesomo ka ho sa feleng, hore e mong le e mong 

ya tla feta ka lona a tle a makale, a sisinye hlooho ya hae. 

17Ka mokgwa wa moya wa Botjhabela, ke tla ba qhalanya pela sera; ke tla ba tadima 

ka seholoholo, e seng ka sefahleho, tsatsing la tlokotsi. 

18Ba mpa ba re: Tloong, re ke re rere Jeremia, hobane molao ha o a fela ho baprista, le 

keletso ha e a fela ho ya hlalefileng, leha e le polelo ho moporofeta. Tloong, re mo 

hlabeng ka leleme, re se elellwe polelo le e nngwe ya hae. 

19Jehova, ako ntlhokomele, o mamele lentswe la ba ntsekisang. 

20Na ho ka buswa bobe bakeng sa botle, haele mona ba tjheketse bophelo ba ka 

lemena na? Hopola hobane ke ne ke ntse ke eme pela hao ho ba buella, hore ke 

kgelose kgalefo ya hao ho bona. 

21Ka baka leo, o neele bana ba bona tlala, o ba telle lerumo; basadi ba bona ba hloke 

bana, e be bahlolohadi, banna ba bona ba bolawe ke lefu, le bahlankana ba bona ba 

hlajwe ke lerumo ntweng. 

22Pokollo e ke e utlwahale matlung a bona, mohla o tlisang sera ka sehloho ho ba 

lwantsha; hobane ba tjhekile lemena ho ntshwasa, ba tjhehile maoto a ka ka leraba. 

23Mme wena Jehova, o tseba hobane merero kaofela wa bona bakeng sa ka ke ho 

mpolaya. O se ke wa apesa molato wa bona, o se hlakole sebe sa bona pela mahlo a 

hao; ba ke ba kgothometswe pontsheng ya hao; tsatsing la kgalefo ya hao o ba 

etse jwalo. 

JEREMIA 19 

Pitsa e bolawa ho tshwantsha tshenyeho ya Jerusalema. — Jeremia o hlahlelwa 
teronkong. 

1Ho itswe ke Jehova: Eya, o ithekele pitsa ya letsopa ho mmopi, o ye le baholo ba 

bang ba setjhaba le baholo ba baprista; 

2o tswele kgohlong ya mora Hinnome e pela monyako wa Mangeta, o bolele teng 

mantswe ao ke tla o bolella wona; 

3o re: Mamelang lentswe la Jehova, lona marena a Juda le baahi ba Jerusalema. Ho 

itswe ke Jehova wa makgotla, Modimo wa Iseraele: Bonang, ke ya tlisetsa nqalo ena 

bobe boo e mong le e mong ya bo utlwang, ditsebe tsa hae di tla re tsii. 

4Erekaha ba ntlhobohile, ba ngadile nqalo ena, mme teng dibano ba di tjheseditse 

medimo esele e sa kang ya tsejwa ke bona le ke bontata bona le ke marena a Juda, 

mme ba tlatsitse nqalo ena ka madi a se nang molato; 

5mme ba hahetse Baale dinqalo tse diphahameng ho tjhesa bana ba bona teng ka 

mollo, e tle e be setjheso ho Baale, e leng seo ke sa kang ka ba laela sona, ke sa kang 

ka ba bolella sona, se sa kang sa itlhahela pelong ya ka; 

6ka baka leo, bonang, ho bolela Jehova, ho ya tla matsatsi ao ba sa tlo ka ba bitsa 

nqalo ena Tofethe ka wona, leha e le kgohlo ya mora Hinnome, ba mpa ba tla e bitsa 

kgohlo ya polao. 

7Ke tla fedisa morero wa Juda le wa Jerusalema nqalong ena, ke ba dihe ka lerumo 

pela bao e leng dira ho bona, le ka letsoho la ba batlang bophelo ba bona; ditopo tsa 

bona ke di neele manong a lehodimo le dibatana tsa naha, di tle di jewe ke tsona. 

8Mme ke bee motse wona makatso le sesomo, e mong le e mong ya tla feta teng a tle 

a makale, a sisinye hlooho hodima dikotsi kaofela tsa teng. 

9Ke tla ba jesa nama ya bara ba bona le nama ya baradi ba bona; e mong o tla ja nama 

ya motswalle wa hae tsietsing le patisong eo ba tla patiswa ka yona ke bao e leng dira 

ho bona le ke ba batlang bophelo ba bona. 

10O ntoo pshatla pitsa pela mahlo a batho ba ileng le wena; 

11o ba bolelle, o re: Ho itswe ke Jehova wa makgotla: Ke tla pshatla setjhaba sena le 

motse wona jwalo, jwalokaha ho pshatlwa pitsa ya mmopi, eo e sa tlo ka e 

kopanngwa. Mme ho tla patwa ditopo Tofethe, ka ho hloka sebaka moo ho patwang 

teng. 

12Ke tla etsa nqalo ena jwalo le baahi ba teng, ho bolela Jehova, motse ona ke o etse o 

tshwanang le Tofethe. 

13Matlo a Jerusalema le matlo a marena a Juda a tla ba ditshila jwaloka nqalo ya 

Tofethe; e leng matlo kaofela ao ba hlwellang hodima wona ho tjhesetsa lekgotla 

lohle la lehodimo dibano le ho tshollela medimo esele dino. 

14Yaba Jeremia o kgutla Tofethe moo Jehova a neng a mo rometse teng ho porofeta; a 

tla a ema lebaleng la ntlo ya Jehova, a re ho setjhaba kaofela: 

15Ho itswe ke Jehova wa makgotla, Modimo wa Iseraele: Bonang, ke ya tlisetsa motse 

ona le metse yohle ya mona dikotsi kaofela tseo ke di boletseng bakeng sa yona; 

hobane ba sataladitse melala ya bona, hore ba tle ba se ke ba utlwa lentswe la ka. 

JEREMIA 20 

1Yaba Pashkure, mora Immere, moprista le mohlahlobi e moholo wa ntlo ya Jehova, o 

utlwa Jeremia ha a porofeta ditaba tseo. 

2Mme Pashkure a otla moporofeta Jeremia, a ba a mo kenya metshwasong e 

monyakong wa Benjamine o hodimo, ka tlung ya Jehova. 

3Empa hosasane, Pashkure a ntsha Jeremia metshwasong; Jeremia a re ho yena: 

Jehova ha a sa tla o bitsa ka lebitso la Pashkure (boiketlo kahohle), empa o tla o bitsa 

Magore-Missabibe (tshoho kahohle). 

4Hobane ho itswe ke Jehova: Bonang, ke ya o neela ho tshoha, wena le metswalle ya 

hao yohle; ba tla wa ka lerumo la bao e leng dira ho bona, o bone hoo ka mahlo; ke tla 

neela Juda kaofela matsohong a morena wa Babilona, a tle a ba ise kgolehong, 

Babilona, a ba bolaye ka lerumo. 

5Ke tla neela maruo kaofela a motse ona, le mesebetsi yohle ya wona, le monono 

wohle o thata wa wona, le matlotlo kaofela a marena a Juda, ke di neele matsohong a 

bao e leng dira ho bona, ba tle ba di phahle, ba ye le tsona, ba di ise Babilona. 

6Mme wena Pashkure, le ba ahileng tlung ya hao kaofela, le tla ya kgolehong; o tla ya 

Babilona, o shwele teng; mme o tla patwa teng, le metswalle ya hao kaofela eo o 

ntseng o e porofetela leshano. 

Dipelaelo tsa moporofeta. 

7Oho Jehova, o kile wa nthetsa, ka thetswa; o kile wa ntiisetsa matla, ka hlolwa. Ke 

hlile ke entswe ditsheho ka tsatsi lohle, ba ntshoma kaofela. 

8Hobane kamehla ha ke bua, ke ye ke howe, ke howeletse bathobothata le tshenyo; ka 

baka leo, lentswe la Jehova le mphetohetse sekgobo le sesomo ka tsatsi le leng le le 

leng. 

9Leha nka re: Ha ke sa tla hlola ke mmolela, leha e le ho bua ka lebitso la hae, eba ho 

na le ho kang mollo o tjhesang pelong ya ka, o kentsweng masapong a ka. Ke 

kgathala ke ho o boloka, ke a sitwa. 

10Hobane ke utlwile diketselletso tsa ba bangata; ho ntse ho tshabeha ka nqa 

tsohle. Ba re: Mo qoseng, re tle re mo qose. Bohle ba neng ba na le kgotso le nna, ba 

eme lehlakoreng la ka,ba re: Ekaba a ka thetswa, re ka mo hlola, re tle re iphetetse ho 

yena. 

11Empa Jehova o ho nna jwaloka senatla se tshabehang; ka baka leo, ba ntlhorisang ba 

tla kgoptjwa, ba ke se ke ba hlola letho; ba tla hlabiswa dihlong ka ho fetisa, ke 

hobane ba fositse, e tle e be dihlong tse sa feleng, tse se nang ho lebalwa. 

12Jehova wa makgotla o leka ya lokileng, o sheba matheka le dipelo. Nke ke bone 

boiphetetso ba hao ho bona, hobane ke o laeleditse nyewe ya ka. 

13Binelang Jehova, le rorise Jehova, hobane o namolela bophelo ba mofumanehi 

matsohong a ba bolotsana. 

14Ho rohakwe tsatsi leo ke tswetsweng ka lona; tsatsi leo mme a ntswetsweng ka lona 

le se ke la hlohonolofala! 

15Ho rohakwe motho ya kileng a tsebisa ntate, a re: O tswaletswe ngwana e motona; a 

ba a mo thabisa haholo. 

16Motho eo a ke a be jwaloka metse eo Jehova a e heletsang, a sa e hauhele; a ke a 

utlwe mehoo e sa le hosasasasa, le mokgosi nakong ya motshehare. 

17Ha a ka a mpolaya keng, ke sa le popelong, hore mme e tle e be lebitla la ka, mpa ya 

hae e be e emereng e sa tswale le ka ho sa feleng? 

18Ke ne ke tswelang popelong, hore ke tle ke bone ho kgathala le ho swaba? Hobane 

ditshiu tsa ka di ye di fete ka dihlong. 

JEREMIA 21 

Jeremia o porofeta hore Nebukadresare o tla kena Jerusalema. 

1Lentswe le tswang ho Jehova la tla ho Jeremia, mohla morena Tsedekia a romang ho 

yena Pashkure mora Malkia, le Sofonia mora Maaseia, moprista, ka ho re: 

2O ke o re botsetse Jehova, hobane Nebukadresare, morena wa Babilona, o a re 

lwantsha; ekaba Jehova a ka re etsetsa o mong wa mehlolo ya hae, hore eo a tlohe ho 

rona. 

3Yaba Jeremia o ba bolella, a re: Le ke le arabele Tsedekia, le re: 

4Ho itswe ke Jehova, Modimo wa Iseraele: Bonang, ke ya tlosa dibetsa tsa ntwa tse 

matsohong a lona, tseo ka tsona le lwantshang morena wa Babilona le Bakalde ba le 

thibeletseng kantle ho marako, ke tle ke di bokelle motseng ona. 

5Mme nna ka sebele ke tla le lwantsha ka letsoho le otlolohileng le ka letsoho le thata, 

ka hlonamo le ka kgalefo le ka bohale bo boholo. 

6Ke tla otla baahi ba motse ona; batho le dikgomo, ba be ba shwe ke lefu la sewa. 

7Kamora tseo, ho bolela Jehova, yena Tsedekia, morena wa Juda, le bahlanka ba hae, 

le setjhaba, le ba siilweng motseng ona ke lefu la sewa, le ke lerumo, le ke tlala, ke tla 

ba neela matsohong a Nebukadresare, morena wa Babilona le matsohong a bao e leng 

dira ho bona, le matsohong a ba batlang bophelo ba bona; o tla ba otla ka bohale ba 

lerumo, a sa ba hauhele, a sa ba qenehele, a sa ba rekolohele. 

8O tle o bolelle setjhaba sena, o re: Ho itswe ke Jehova: Bonang, ke bea tsela ya 

bophelo le tsela ya lefu pontsheng ya lona. 

9Ya ka salang motseng ona, o tla shwa ke lerumo, kapa ke tlala, kapa ke lefu la sewa; 

empa ya tswang ho ya ipea ho Bakalde ba le thibeletseng, o tla phela; bophelo ba hae 

e tla ba kgapo ya hae. 

10Hobane ke emisetsa motse ona sefahleho sa ka ka bobe, e seng ka botle, ho bolela 

Jehova; o tla neelwa matsohong a morena wa Babilona, hore a tle a o tjhese ka mollo. 

11Mme bakeng sa ntlo ya morena wa Juda mamelang lentswe la Jehova: 

12Lona ntlo ya Davida, Jehova o re: Etsang kahlolo e lokileng ka hosasa ho hong le ho 

hong, le namolele mofutsana matsohong a ya mo tubang, esebe kgalefo ya ka e ka 

tswa jwaloka mollo, e a tjhesa, mme ho se be ya ka e timang ka baka la bolotsana ba 

diketso tsa lona. 

13Bona, ke na le taba le wena, motse o dutseng kgohlong, lefikeng la lehwatata, ho 

bolela Jehova; hape ke na le taba le lona le reng: Re ka futuhelwa ke mang? Kapa ke 

mang ya ka kenang matlung a rona? 

14Empa ke tla le otla ka ho lekanya diketso tsa lona, ho bolela Jehova; mme ke tla 

tukisa mollo morung wa lona, hore o ye o fedise mathoko wohle. 

JEREMIA 22 

Ho porofetelwa ntlo ya borena ba Juda dikotlo. 

1Ho itswe ke Jehova: O theohele ka tlung ya morena wa Juda, mme teng o mmolelle 

lentswe lena, 

2o re: Mamela lentswe la Jehova, wena morena wa Juda, ya dutseng teroneng ya 

Davida, wena le bahlanka ba hao, le setjhaba sa hao, bao le kenang ka menyako ena. 

3Ho itswe ke Jehova: Etsang kahlolo le ho loka, le namolele mofutsana matsohong a 

ya mo tubang, le se ke la tsohela moditjhaba le kgutsana le mosadi wa mohlolohadi 

matla; le se ke la ba etsa hampe, le se ke la tsholla madi a se nang molato nqalong ena. 

4Ha le boloka lentswe lena hantle, ho tla nne ho kene ka menyako ya ntlo ena marena 

a dutseng teroneng ya Davida, a ntse a kene makoloing, a palamile dipere; ke 

bolela yena morena le bahlanka ba hae le setjhaba sa hae. 

5Empa ha le sa mamele mantswe ana, ke hlapanya ka nna, ho bolela Jehova, hobane 

ntlo ena e tla be e etswe lesupi. 

6Hobane ho itswe ke Jehova bakeng sa ntlo ya morena wa Juda: Ho nna o Gileade, o 

hlooho ya Lebanone, empa ke tla o fetola lefeella, le metse e sa ahuwang! 

7Ke tla o memela basenyi, e mong le e mong a tle ka dibetsa tsa hae, ba tle ba reme 

dikedare tse ratehang tsa hao, ba di lahlele mollong. 

8Ditjhaba tse ngata di tla feta pela motse ona; e mong le e mong o tla re ho molekane 

wa hae: Ho ya kang, ha Jehova a entse motse oo o moholo jwalo na? 

9Mme ho tla thwe: Ke hobane ba hlile ba lebetse selekane sa Jehova, Modimo wa 

bona, ba kgumametse medimo esele, ba e sebeleditse. 

10Le se ke la llela ya shweleng, le se mo utlwele bohloko; llelang ya ileng kgolehong, 

hobane ha a sa tla boya, hore a tle a bone lefatshe leo a tswaletsweng ho lona. 

11Hobane ho itswe ke Jehova bakeng sa Shallume, mora Josiase, morena wa Juda, ya 

kileng a etswa morena bakeng sa Josiase ntatae, mme a tlositswe nqalong ena: Ha a sa 

tla boela kwano. 

12Hobane o tla shwela nqalong eo ba mo nketseng teng kgolehong, ha a sa tla boela a 

bone lefatshe lena. 

13Ho madimabe ya hahang ntlo ya hae ka bokgopo, le dikamore tsa hae ka ho se loke, 

ya sebedisetsang wa habo lelea, a sa mo nee moputso wa mofufutso wa hae; 

14ya reng: Ke tla ikgahela ntlo e kgolo le dikamore tse sephara: ke phunye difensetere, 

ke manehe ka kedare, mme ke tshase ka mmala o mofubedu. 

15Na o re, o tla busa kahobane o lakatsa ntlo yakedare na? Ha ke re, le ntatao o kile a 

ja le ho nwa na? Empa o ne a ntse a etsa ka kahlolo le ka ho loka; o ne a ena le kgotso 

ke hona. 

16O ne a ahlolela mofumanehi le mofutsana, o ne a ena le kgotso ke hona. Na hoo 

hase ho ntseba na, ho bolela Jehova? 

17Kanthe wena, ha o na mahlo leha e le pelo, haese ya ho ikgahatlella le ho tsholla 

madi a se nang molato, le ho sebetsa botubo le ho tsohela batho matla. 

18Ka baka leo, ho itswe ke Jehova bakeng sa Jojakime, mora Josiase, morena wa Juda: 

A ke ke a llelwa ka ho re: Jo! ngwaneso! leha e le: Jo! kgaitsedi! A ke ke a llelwa ka 

ho re: Jo! morena! Jo! bokgabane ba hae! 

19O tla epelwa kepelo ya esele, o tla hulanngwa, a lahlelwe kantle ho menyako ya 

Jerusalema. 

20Hlwella Lebanone, o howeletse; phahamisetsa lentswe Bashane, o howeletse o le 

Abarime, hobane dinyatsi tsa hao kaofela di robaketswe. 

21Ke buile le wena ho iketleng ha hao, mme wa nna wa re: Nke ke ka mamela. Ke 

mokgwa wa hao esale le botjheng ba hao, wa ho re ha o na ho mamela lentswe la ka. 

22Badisa ba hao bohle ba tla nkwa ke moya, dinyatsi tsa hao di iswe kgolehong; ke 

moo o tla hlabiswa dihlong, o swabe ka bolotsana bohle ba hao. 

23Wena, moahi wa Lebanone ya ahileng difateng tsa kedare, o tla bobola hakakang, 

mohla tlokotsi e o hlahelang le tsietsi e kang ya mobelehi. 

24Ke a phela, ho bolela Jehova, hojane Jekonia, mora Jojakime, a le jwaloka lesale la 

tiiso letsohong la ka le letona, ke ne ke tla mo pshemola teng. 

25Ke tla o neela matsohong a ba batlang bophelo ba hao, le matsohong a bao o 

thothomelang pela bona, le matsohong a Nebukadresare, morena wa Babilona, le 

matsohong a Bakalde. 

26Ke tla o lahlela, wena le mmao ya o tswetseng, lefatsheng lesele moo le sa kang la 

tswallwa teng, mme le tla shwela teng. 

27Haele lefatshe leo pelo tsa bona di tla le hlolohelwa ho boela teng, ba ke ke ba boela 

teng. 

28Na motho eo, Jekonia, ke lefiso le nyediswang, le pshatlwang na? Kapa a ke 

mosebetsi o seng o se na thuso na? Ba lahlwa keng yena le lesika la hae, ho ya 

lahlelwa lefatsheng leo ba sa le tsebeng? 

29Hela lefatshe, lefatshe, lefatshe, mamela lentswe la Jehova! 

30Ho itswe ke Jehova: Bakeng sa motho eo, ngolang hobane ke ya hlokang bana, 

motho ya sa tlo atleha ditshiung tsa hae; hobane ha ho tla ke ha tseba motho wa lesika 

la hae ho dula teroneng ya Davida, le ho busa Juda. 

JEREMIA 23 

1Ho madimabe badisa ba senyang, ba qhalanyang mohlape wa makgulo a ka, ho 

bolela Jehova. 

2Ka baka leo, ho itswe ke Jehova, Modimo wa Iseraele, bakeng sa badisa ba disang 

setjhaba sa ka: Le qhalantse mohlape wa ka, le o hasantse, ha le a ka la o hlahloba; 

bonang, ke tla busetsa ho lona ka bolotsana ba diketso tsa lona, ho bolela Jehova. 

3Mme nna, ke tla bokella tse setseng tsa mohlape wa ka mafatsheng wohle moo ke di 

hasanyeditseng teng, ke tla di busetsa makgulong a tsona, di tle di ngatafale, di ate. 

4Ke tla di nea badisa ba di alosang; ha di sa tla tshaba, ha di sa tla thothomela, ha ho 

ka ke ha hlokahala le e nngwe ya tsona, ho bolela Jehova. 

5Bonang, ho bolela Jehova, ho tla matsatsi ao ka wona ke tlang ho hlahisetsa Davida 

lehlomela le lokileng, e be morena ya renang ka hlalefo, a bee kahlolo le ho loka 

lefatsheng. 

6Mehleng ya hae, Juda o tla pholoha, Iseraele a ikahele boiketlong, mme ke lona 

lebitso leo ba tla mmitsa ka lona: Jehova, ho loka ha rona. 

7Ka baka leo, bonang, ho bolela Jehova, ho tla matsatsi ao ba sa tlo ka ba re: Jehova o 

a phela ya nyolotseng bana ba Iseraele lefatsheng la Egepeta! 

8Empa ba tla re: Jehova o a phela ya nyolotseng, ya busitseng merabe ya ntlo ya 

Iseraele lefatsheng la Leboya, le mafatsheng wohle moo ke neng ke ba hasanyeditse 

teng, mme ba tla ikahela lefatsheng la bona. 

Baporofeta ba bohata ba porofetelwa dikahlolo. 

9Taba e nyatsang baporofeta. Pelo ya ka e robehile kahare ho nna, masapo a ka 

kaofela a ntse a tetema, ke jwaloka motho ya tahilweng, le jwaloka motho ya 

hlotsweng ke veine, pela Jehova le pela lentswe le hlwekileng la hae. 

10Hobane lefatshe le tletse bafebi; lefatshe le lla ke dithohako, makgulo a nahathothe 

a tjhele. Metsamao ya bona e mebe, matla a bona ke a sa lokang. 

11Hobane haele baporofeta le baprista ke banyefodi, le hona ke fumane bolotsana ba 

bona ka tlung ya ka, ho bolela Jehova. 

12Ka baka leo, tsela ya bona ho bona e tla ba jwaloka nqalo e boreledi, e lefifi; ba tla 

kgothometswa, ba wele teng, hobane ke tla ba hlahisetsa tsietsi mohla ke ba 

kgalemelang; ho bolela Jehova. 

13Nkile ka bona bowatla baporofeteng ba Samaria; ba porofetile ka Baale, ba 

kgelositse setjhaba sa ka sa Iseraele. 

14Empa baporofeteng ba Jerusalema ke bone manyala, ho feba le ho tsamaya 

leshanong; ba tiisa matsoho a ba babe, ba tle ba se ke ba sokoloha e mong le e mong 

bobeng ba hae. Ho nna kaofela ha bona ba jwaloka Sodoma, baahi ba teng ba jwaloka 

Gomorra. 

15Ka baka leo, ho itswe ke Jehova wa makgotla bakeng sa baporofeta bao: Bonang, ke 

ya ba jesa lengana, ke ba nose metsi a mahloko, hobane ka baporofeta ba Jerusalema 

bonyefodi bo hlile bo tswetse pele lefatsheng lohle. 

16Ho itswe ke Jehova wa makgotla: Le se ke la mamela mantswe a baporofeta ba le 

porofetelang; ba le tshepisa bosawana, ba bolela tshenolo ya dipelo tsa bona, e seng e 

tswang molomong wa Jehova. 

17Ho boleleng ba bolella ba nnyedisang, ba re: Lentswe la Jehova le re: Kgotso e tla 

ba teng ho lona; le ho bohle ba tsamayang ka bothata ba dipelo tsa bona, ba re: Le ke 

ke la hlahelwa ke bobe. 

18Hobane ke mang ya kileng a ema morerong wa Jehova, mme a bona, a utlwa 

lentswe la hae? Ke mang ya kileng a ela lentswe la hae hloko, mme a le utlwa? 

19Bonang, sefefo sa Jehova ke seo, kgalefo e tjhesang e tswetse ntle, sefefo se 

tsokotsehang se tla tsokotseha dihloohong tsa ba babe. 

20Bohale ba Jehova bo ke ke ba kgutla, a eso ho etse le ho phetha kgopolo ya pelo ya 

hae; mehleng ya morao le tla hlalohanya teng ka hlalefo. 

21Ha ke a ka ka roma baprofetabao, mme bona ba mathile; ha ke a ka ka bua le bona, 

mme bona ba porofetile. 

22Hojane ebe ba kile ba ema morerong wa ka, ba ka be ba utlwisitse setjhaba sa ka 

mantswe a ka, ba se sokolla mekgweng ya sona e mebe le bolotsaneng ba diketso tsa 

bona. 

23Na le re: ke Modimo wa bohaufi, ho bolela Jehova, ha ke Modimo wa bohole le 

hona na? 

24Na motho a ka ya a pateha sephiring, hore ke se ke ka mmona, ho bolela Jehova? Ha 

ke re, mahodimo le lefatshe a tletse nna, ho bolela Jehova? 

25Ke utlwile se boletsweng ka baporofeta ba porofetang leshano ka lebitso la ka, ha ba 

re: Re lorile, re lorile. 

26Hoo ho tla ba jwalo ho le hokae pelong tsa baporofeta bao, ho porofeta leshano le 

ho porofeta thetso ya dipelo tsa bona na? 

27Na ba na le kgopolo ya hore ba lebatse setjhaba sa ka lebitso la ka ka ditoro tsa bona 

tseo ba di bolelang e mong le e mong ho molekane wa hae, jwaloka bontata bona ba 

kileng ba lebala lebitso la ka ka baka la Baale na? 

28Moporofeta ya nang le toro a ke a bolele toro, ya nang le lentswe la ka a ke a bolele 

lentswe la ka ka nnete. Mooko o etsang hara koro, ho bolela Jehova? 

29Na lentswe la ka ha le jwaloka mollo, ho bolela Jehova, le jwaloka noto e thuhang 

lejwe na? 

30Ka baka leo, bonang, ho bolela Jehova, ke na le tseko le baporofeta ba utswang 

mantswe a ka, e mong ho e mong. 

31Bonang, ho bolela Jehova, ke na le tseko le baporofeta ba itherellang puo, ba re: Ho 

boletse Modimo. 

32Bonang, ke na le tseko le ba porofetang ditoro tsa leshano, ho bolela Jehova, ba di 

bolelang, ba kgelosang setjhaba sa ka ka mashano a bona le ka boikakaso ba bona; 

kanthe ha ke a ka ka ba roma, ha ke a ka ka ba nea taelo, mme haele ho thusa, ha ba 

thuse setjhaba sena letho, ho bolela Jehova. 

33Setjhaba sena, leha e le moporofeta, kapa moprista, ha ba o botsa, ba re: Tshenolo 

ya Jehova keng? O ke o ba bolelle seo tshenolo e leng sona, o re: Ke tla le lahla, ho 

bolela Jehova. 

34Haele moporofeta, leha e le moprista, leha e le wa setjhaba sa ka ya bolelang, a re: 

Tshenolo ya Jehova, ke tla kgalemela motho eo, yena le ntlo ya hae. 

35Le tla bolellana, motho le molekane wa hae, e mong le wa habo, le re: Jehova o 

arabileng? kapa: Jehova o boletseng? 

36Empa tshenolo ya Jehova ha le sa tla hlola le e bolela jwalo, hobane e mong le e 

mong o tla otlwa ka baka la lentswe la hae; hobane le sokantse mantswe a Modimo o 

phelang, e leng Jehova wa makgotla, Modimo wa rona. 

37O tla bolella moporofeta, o re: Seo Jehova a se arabileng le seo Jehova a se 

boletseng keng? 

38Empa ekare ha le sa bolela, le re: Tshenolo ya Jehova: ka baka leo, ho itswe ke 

Jehova, ha le ntse le bolela lentswe lena: Tshenolo ya Jehova, kanthe ke hlile ka 

romela ho lona, ka re: Le se ke la nna la bolela, la re: Tshenolo ya Jehova; 

39ka baka leo, bonang, ke tla le ngala, ke le lahlele hole le sefahleho sa ka, lona le 

motse oo ke neng ke o neile bontata lona. 

40Mme ke tla bea hodima lona sekgobo se sa feleng le nyediso e sa feleng, e se nang 

ho lebalwa. 

JEREMIA 24 

Diroto tse pedi tsa difeiye. — Ho bolellwa setjhaba tse tlang ho se hlahela. 

1Eitse hobane Nebukadresare, morena wa Babilona, a tshware Jekonia, mora 

Jojakime, morena wa Juda, le baholo ba Juda, le dibetli, le malala Jerusalema, a ba 

kentse Babilona, Jehova a mpontsha pono; mme bonang, diroto tse pedi tsa difeiye di 

ne di beilwe pela tempele ya Jehova. 

2Seroto se seng se ne se na le difeiye tse monate jwaloka difeiye tsa dithakangwaha, 

seroto se seng se ena le difeiye tse mpe haholo, tse se nang ho jewa ke hoba di le mpe. 

3Jehova a ba a re ho nna: O bonang, Jeremia? Ka re: Ke bona difeiye; difeiye tse 

monate di monate haholo; tse mpe tsona di mpe haholo, ha di na ho jewa, ke hoba di 

le mpe. 

4Yaba lentswe la Jehova le tla ho nna, la re: 

5Ho itswe ke Jehova, Modimo wa Iseraele: Jwaloka ha difeiye tsena di le monate, ba 

tshwerweng ba Juda, bao ke ba tlositseng nqalong ena, ke ba isitseng lefatsheng la 

Bakalde, ke tla nne ke ba tadime ho ba etsa hantle. 

6Ke tla ba tadima ka leihlo le letle, ke ba busetse lefatsheng lena, ke ba ahise, ke se ke 

ka ba senya; ke ba hlome, ke se ke ka ba epolla. 

7Ke tla ba nea pelo e ntsebang hoba ke Jehova; mme e tla ba setjhaba sa ka, nna ke be 

Modimo wa bona, hobane ba tla sokolohela ho nna ka pelo yohle. 

8Mme jwaloka difeiye tse mpe tse se nang ho jewa ke hoba di le mpe, ho itswe ke 

Jehova, ke tla etsa jwalo ho Tsedekia, morena wa Juda, le ho matona a hae, le ho 

masala a Jerusalema a sa setseng lefatsheng lena, le ho ba ahileng lefatsheng la 

Egepeta. 

9Ke tla ba neela ho tsukutlwa le ho tshwenyeha mebusong yohle ya lefatshe, e tle e be 

nyediso, le pontsho, le sesomo, le thohako nqalong tsohle moo ke tla ba qhalanyetsa 

teng. 

10Ke tla romela lerumo hara bona, le tlala, le lefu la sewa, ba tle ba fele lefatsheng leo 

nkileng ka le neela bona le bontata bona. 

JEREMIA 25 

Dilemo tse 70 tsa kgoleho. — Babilona le ditjhaba tsohle tse ding di tla otlwa. 

1Lentswe le kileng la tla ho Jeremia bakeng sa setjhaba kaofela sa Juda, ka selemo sa 

bone sa puso ya Jojakime, mora Josiase, morena wa Juda, e neng e le sa pele sa 

Nebukadresare, morena wa Babilona; 

2leo a kileng a le bolella setjhaba kaofela sa Juda le baahi bohle ba Jerusalema, a re: 

3Ho nka selemong sa leshome le metso e meraro sa puso ya Josiase, mora Amone, 

morena wa Juda, ho fihlela tsatsing lena e se e le dilemo tse mashome a mabedi a 

metso e meraro lentswe la Jehova le neng le tle ho nna, mme ke nnile ka le bolella 

lona, ke bua ke ntse ke tsoha e sa le hosasasasa, le mpa le sa ka la mamela. 

4Jehova o nnile a roma ho lona bahlanka ba hae kaofela, baporofeta, a ba roma a ntse 

a tsoha esale hosasasasa, le mpa le sa ka la mamela, mme le sa ka la sekeha ditsebe tsa 

lona ho utlwa. 

5Ba ne ba re ho lona: Sokolohang hle e mong le e mong mekgweng e mebe ya hae, le 

bolotsaneng ba diketso tsa lona, le tle le ikahele lefatsheng leo Jehova a le neileng 

lona le bontata lona kamehla le ka ho sa feleng; 

6le se ke la tsamaela medimo esele ho e sebeletsa le ho e kgumamela, le se ke la 

mphephetsa ka diketso tsa matsoho a lona, mme etlaba ha ke na ho le hlahisetsa bobe. 

7Empa ha le a ka la nkutlwa, ho bolela Jehova, e le hore le tle le mphephetse ka 

diketso tsa matsoho a lona, ke tle ke le hlahisetse bobe. 

8Ka baka leo, ho itswe ke Jehova wa makgotla: Erekaha le sa ka la utlwa lentswe la 

ka, 

9bonang, ke ya romela ho lata merabe yohle ya leboya, ho bolela Jehova, le yena 

Nebukadresare, morena wa Babilona, mohlanka wa ka, mme ke tla ba tlisa ho 

lwantsha lefatshe lena le baahi ba lona, le ditjhaba tsohle tsena tse mathokong, ke di 

neele anathema, ke di bee makatso, le sesomo, le tshenyeho ka ho sa feleng. 

10Ke tla kgutsisa ho bona lentswe la thabo le lentswe la nyakallo, lentswe la monyadi 

le lentswe la monyaduwa, modumo wa lelwala le lesedi la lebone. 

11Lefatshe lena lohle le tla etswa tshenyeho le makatso, mme ditjhaba tsena di tla 

sebeletsa morena wa Babilona ka dilemo tse mashome a supileng. 

12Empa etlare hobane dilemo tse mashome a supileng di phethehe, ke tla kgalemela 

morena wa Babilona le setjhaba sa teng ka bokgopo ba bona, ho bolela Jehova, ke 

kgalemele le lefatshe la Bakalde, ke le fetole lefeella ka ho sa feleng. 

13Mme ke tla hlahisetsa lefatshe leo mantswe wohle ao ke a boletseng bakeng sa lona, 

a ngodilweng kaofela bukeng ena, e leng se porofetilweng ke Jeremia hodima ditjhaba 

tsohle. 

14Hobane le bona ba tla bewa katlasa ditjhaba tse kgolo le mebuso e meholo, mme ke 

tla busetsa ho bona ka diketso tsa bona le ka mosebetsi wa matsoho a bona. 

15Hobane Jehova, Modimo wa Iseraele, o mpoleletse, a re: Nka senwelo sena sa veine 

ya kgalefo se letsohong la ka, o tle o se nose ditjhaba kaofela tseo ke o romelang ho 

tsona; 

16hore di tle di nwe, di thekesele, di hlanye pontsheng ya lerumo leo ke le romelang 

hara tsona. 

17Yaba ke nka senwelo letsohong la Jehova, ka nosa ditjhaba tsohle tseo Jehova a 

nthometseng ho tsona: 

18e leng Jerusalema, le metse ya Juda, le marena a teng, le baholo ba teng, ho ba 

etsetsa tshenyeho le makatso, le sesomo, le thohako, jwalokaha ho le jwalo kajeno; 

19le Faro, morena wa Egepeta, le bahlanka ba hae, le matona a hae, le setjhaba sa hae 

kaofela; 

20le bajaki kaofela, le marena wohle a lefatshe la Utse, le marena kaofela a lefatshe la 

Bafilesta, le Ashkelone, le Gasa, le Ekrone, le ba setseng ba Ashdode; 

21Edomo, le Moabe, le bana ba Ammone; 

22le marena wohle a Tire, le marena wohle a Sidone, le marena a dihlekehleke tse 

mose wane wa lewatle; 

23le Dedane, le Thema, le Buse, le ba beolang hlafunelo; 

24le marena kaofela a Arabia, le marena kaofela a bajaki bohle ba ahileng lefeelleng; 

25le marena kaofela a Simri, le marena kaofela a Elame, le marena kaofela a Media, 

26le marena kaofela a Leboya, a leng haufi le a leng hole, e mong le e mong, le 

mebuso yohle ya lefatshe e bophareng ba lefatshe; mme morena wa Sheshake 

(Babilona) o tla nwa kamora bona. 

27O ba bolelle, o re: Ho itswe ke Jehova wa makgotla, Modimo wa Iseraele: Nwang, 

le tahwe, le hlatse, mme le we le se na ho tsoha pela lerumo leo ke le romelang hara 

lona. 

28Etlare ha ba ka hana ho nka senwelo letsohong la hao ho nwela teng, ebe moo o ba 

bolellang, o re: Ho itswe ke Jehova wa makgotla: Ho nwa le tla nwa. 

29Hobane bonang, motse ona o bitswang ka lebitso la ka ke tla simolla ka wona ho 

hlahisa bobe; mme lona le be le ka phema kotlo na? Le ke ke la e phema, hobane nna 

ke memela baahi bohle ba lefatshe lerumo, ho bolela Jehova wa makgotla. 

30Mme wena, o ba porofetele mantswe ana kaofela, o re ho bona: Phahameng ya hae 

Jehova o ya duma, leahong le halalelang la hae o tla phahamisa lentswe; o purumela 

ntlo ya hae; modumo o kang wa ba hatang veine o o dumisetsa baahi bohle ba 

lefatshe. 

31Modumo o ya ya le pheletsong ya lefatshe, hobane Jehova o na le tseko le ditjhaba, 

o tseka le bohle bao e leng nama; o neela ba babe lerumo, ho bolela Jehova. 

32Ho itswe ke Jehova wa makgotla: Bonang, bobe bo ya tswa setjhabeng se seng, bo 

ye setjhabeng se seng, lerole le tshabehang le ya tsoha dikgutlelong tsa lefatshe. 

33Tsatsing leo, ba hlabilweng ke Jehova ba tla ba teng ho nka pheletsong e nngwe ya 

lefatshe ho isa pheletsong e nngwe ya lefatshe, ba sa llelwe, ba sa phuthelwe, ba sa 

epelwe; e tla ba moitedi hodima lefatshe. 

34Bokollang, lona badisa, le howe; paqamang moloreng, lona beng ba mohlape, 

hobane ho se ho fihlile matsatsi a lona a ho bolawa, mme ke ya le qhalanya, le tle le 

we jwaloka lefiso le theko e thata. 

35Setshabelo se tla hlokahalla badisa, le ho pholoha ho be siyo ho beng ba mohlape. 

36Mohoo wa badisa o tla phahama le pokollo ya beng ba mohlape, hobane Jehova o 

tla senya makgulo a bona. 

37Meaho e dutseng ka kgotso e tla senngwa ke bohale ba kgalefo ya Jehova. 

38O tla tloha jwaloka tau e morung, hore lefatshe la bona le tle le fetolwe lesupi ke 

bohale ba lerumo le bolayang, le ke bohale ba kgalefo ya hae. 

JEREMIA 26 

Ho porofetwa phediso ya Jerusalema le ya tempele. — Jeremia o tsietsing ya lefu. 

1Tshimolohong ya puso ya Jojakime, mora Josiase, morena wa Juda, lentswe lena le 

tswang ho Jehova la tla ho nna, la re: 

2Ho itswe ke Jehova: Eya, o eme lebaleng la ntlo ya Jehova, o bolelle ba metse 

kaofela ya Juda ba kenang ho ya kgumama ka tlung ya Jehova mantswe wohle ao ke o 

laetseng ho ba bolella wona; o se ke wa ba lobela lentswe leha le le leng. 

3Ekaba ba tla utlwa, ba bake e mong le e mong mekgweng e mebe ya hae, ke tle ke be 

ke bakele bobe boo nna ke hopotseng ho ba hlahisetsa bona ka baka la bolotsana ba 

diketso tsa bona. 

4O ba bolelle, o re: Ho itswe ke Jehova: Ekare ha le sa nkutlwe, ka ho tsamaya 

melaong eo ke e beileng pela lona, 

5le ka ho utlwa mantswe a bahlanka ba ka, baporofeta, bao ke nnileng ka ba romela ho 

lona, bao ke nnileng ka ba roma ke tsoha e sa le hosasa, le mpa le sa ka la ba utlwa; 

6ke tla etsa ntlo ena jwaloka Silo, le motse wona ke o etse ntho e tla rohakwa ke 

ditjhaba tsohle tsa lefatshe. 

7Baprista le baporofeta le setjhaba kaofela ba utlwa Jeremia ha a bolela mantswe ao 

ka tlung ya Jehova. 

8Eitse ha Jeremia a setse a qetile ho bolela tsohle tseo Jehova a mo laetseng ho di 

bolella setjhaba kaofela, baprista le baporofeta le setjhaba kaofela, ba mo tshwara, ba 

re: O tla shwela ruri! 

9O ntse o porofetelang ka lebitso la Jehova, o re: Ntlo ena e tla ba jwaloka Silo, le 

motse wona o tla senngwa, o be o hloke moahi? Yaba setjhaba kaofela se bokanela 

Jeremia ka tlung ya Jehova. 

10Baholo ba Juda ha ba utlwa taba tseo, ba tswa tlung ya morena, ba nyolohela tlung 

ya Jehova, ba dula lebaleng la monyako o motjha wa Jehova. 

11Baprista le baporofeta ba bolella baholo le setjhaba kaofela, ba re: Motho eo o 

loketswe ke lefu, hobane o porofetile bakeng sa motse ona kamoo le utlwileng kateng 

ka ditsebe tsa lona. 

12Yaba Jeremia o bolella baholo bohle le setjhaba kaofela, a re: Ke Jehova ya 

nthomileng ho porofeta bakeng sa ntlo ena le sa motse ona mantswe wohle ao le a 

utlwileng. 

13Jwale, bakang mekgweng ya lona le diketsong tsa lona, le mamele lentswe la 

Jehova, Modimo wa lona, mme le yena Jehova o tla bakela bobe boo a bo boletseng 

hodima lona. 

14Haele nna, bonang, ke matsohong a lona; etsang ka nna kamoo ho leng molemo 

kateng, le ka ho loka mahlong a lona. 

15Feela, le itsebele hobane, ha le ka mpolaya, etlaba le beile madi a se nang molato 

hodima lona, le hodima motse ona, le hodima baahi ba teng; hobane kannete Jehova o 

nthomile ho lona, hore ke tle ke bolele mantswe ao kaofela ditsebeng tsa lona. 

16Yaba baholo le setjhaba kaofela ba bolella baprista le baporofeta, ba re: Motho 

enwa ha a lokelwa ke lefu, hobane o buile le rona ka lebitso la Jehova, Modimo wa 

rona. 

17Ba bang ho baholo ba lefatshe ba ema, ba bolella phutheho kaofela ya setjhaba, ba 

re: 

18Mikea wa Moreshethe o kile o porofeta mehleng ya Esekiase, morena wa Juda, 

mme a nna a bolella setjhaba kaofela sa Juda, a re: Ho itswe ke Jehova wa makgotla: 

Sione o tla lengwa jwaloka tshimo, Jerusalema e be qubu ya majwe, thaba ya ntlo e be 

thota ya moru. 

19Ana Esekiase, morena wa Juda, le Juda kaofela, ba kile ba mmolaya na? Na ha a ka 

a tshaba Jehova, a ikwahlaya pela Jehova, Jehova a ba a bakela bobe boo a neng a bo 

boletse bakeng sa bona na? Haele rona, re be re tla etsetsa meya ya rona bobe bo 

bokakang! 

20Le hona motho o ne a le teng ya porofetang ka lebitso la Jehova, e leng Uria, mora 

Shemaia, wa Kiryathe-Jearime; o ne a ntse a porofeta bakeng sa motse wona le sa 

fatshe lena, kahohle jwaloka mantswe a Jeremia. 

21Morena Jojakime le matona wohle a hae le baholo kaofela, ha ba utlwa dipolelo tsa 

hae, morena a batla ho mmolaya; empa Uria a utlwa, a tshaba, a baleha, a ya Egepeta. 

22Yaba morena Jojakime o romela batho Egepeta, a roma Elnathhane, mora Akbore, a 

ena le ba bang ho ya Egepeta. 

23Ba ntsha Uria Egepeta, ba mo tlisa ho morena Jojakime, a mo hlaba ka lerumo, a ba 

a lahlela setopo sa hae mabitleng a bao e leng batho feela. 

24Empa letsoho la Akikame, mora Shafane, la emela Jeremia, hore a se ke a neelwa 

matsohong a setjhaba ho bolawa. 

JEREMIA 27 

Jeremia o eletsa hore ho ineelwe morena wa Babilona. 

1Tshimolohong ya puso ya Jojakime, mora Josiase, morena wa Juda, lentswe lena le 

tswang ho Jehova la tla ho Jeremia, la re: Ho itswe ke Jehova ho nna: 

2O iketsetse marapo le dijoko, o di rwale molaleng wa hao; 

3o di romele ho morena wa Edomo, le ho morena wa Moabe, le ho morena wa bana ba 

Ammone, le ho morena wa Tire, le ho morena wa Sidone, ka manqosa a tlileng 

Jerusalema ho Tsedekia, morena wa Juda. 

4O a laetse ho marena a wona, o re: Ho itswe ke Jehova wa makgotla, Modimo wa 

Iseraele: Le bolelle marena a lona, le re: 

5Ke nna ya entseng lefatshe, le batho, le diphoofolo tse bophareng ba lefatshe, ka 

matla a maholo a ka le ka letsoho la ka le otlolotsweng, mme ke le neela eo ke 

ithatelang ho mo nea lona. 

6Mme jwale, ke neela mafatshe ana wohle matsohong a Nebukadnesare, morena wa 

Babilona, mohlanka wa ka; ke mo neela le tsona diphoofolo tsa naha, di tle di mo 

sebeletse. 

7Ditjhaba tsohle di tla mo sebeletsa, yena, le mora wa hae, le setloholo sa hae, ho 

fihlela mohla nako ya lefatshe la hae le lona e hlahang ya ho kokobetswa ke ditjhaba 

tse ngata le ke mebuso e meholo. 

8Setjhaba, kapa mmuso ha o ke ke wa ipea ho Nebukadnesare, morena wa Babilona, 

leha e le ho neela molala wa wona jokong ya morena wa Babilona, ke tla kgalemela 

setjhaba seo ka lerumo, le ka tlala, le ka lefu la sewa, ho bolela Jehova, ke tle ke be ke 

se timetse ka letsoho la hae. 

9Mme lona he, le se ke la mamela baporofeta ba lona, leha e le dinohe tsa lona, leha e 

le balori ba lona, leha e le dingaka tsa lona, leha e le baupelli ba lona, ba le bolellang, 

ba re: Le ke ke la sebeletsa morena wa Babilona. 

10Hobane ba le porofetela leshano, hore ke tle ke le kgannele hole le lefatshe la lona, 

ke le lahle, ke le timetse. 

11Empa setjhaba se beang molala wa sona jokong ya morena wa Babilona ho mo 

sebeletsa, ke tla se tlohela naheng ya sona, ho bolela Jehova, hore se e leme, se 

ikahele teng. 

12Ka bolella le Tsedekia, morena wa Juda, mantswe ao kaofela, ka re: Le ke le bee 

melala ya lona jokong ya morena wa Babilona, le sebeletse yena le setjhaba sa hae, 

mme le tla phela. 

13Le ratelang ho shwa ke lerumo le ke tlala le ke lefu la sewa, wena le setjhaba sa hao, 

kamoo ho boletseng Jehova kateng, bakeng sa setjhaba se sa tlo sebeletsa morena wa 

Babilona? 

14Le se ke la mamela mantswe a baporofeta ba ntseng ba le bolella, ba re: Ha le ka ke 

la sebeletsa morena wa Babilona, hobane ba le porofetela leshano. 

15Hobane ha ke a ka ka ba roma, ho bolela Jehova; ba ntse ba porofeta leshano ka 

lebitso la ka, hore ke tle ke le lahle, ke le timetse, lona le baporofeta ba le 

porofetelang. 

16Ka bolella le baprista le setjhaba sena kaofela, ka re: Ho itswe ke Jehova: Le se ke 

la mamela mantswe a baporofeta ba lona ba ntseng ba le porofetela, ba re: Bonang, 

mafiso a ntlo ya Jehova a sa ya kgutliswa Babilona kapele; athe ba le porofetela 

leshano. 

17Le se ke la ba mamela. Sebeletsang morena wa Babilona, mme le tla phela. Le 

ratelang hoba motse ona o etswe lesupi? 

18Ekare ha e le baporofeta, mme lentswe la Jehova le le teng ho bona, ba ke ba rapele 

Jehova wa makgotla, hore mafiso a sa setseng ka tlung ya Jehova le ka tlung ya 

morena wa Juda le Jerusalema a se ke a nkelwa Babilona. 

19Hobane ho itswe ke Jehova wa makgotla bakeng sa ditshiya, le sa letsha, le sa 

didulo, le sa mafiso a mang a sa setseng motseng wona, 

20ao Nebukadnesare, morena wa Babilona, a sa kang a ya le wona mohla a 

tshwarang Jekonia, mora Jojakime, morena wa Juda, Jerusalema, a ba a mo isa 

kgolehong Babilona, hammoho le baholo kaofela ba Juda le ba Jerusalema; 

21Jehova wa makgotla, Modimo wa Iseraele, o re bakeng sa mafiso a sa setseng ka 

tlung ya Jehova le ka tlung ya morena wa Juda le Jerusalema: 

22A tla iswa Babilona, a sale teng ho fihlela mohla ke tla a batla, ho bolela Jehova, ke 

a tlise, ke a busetse nqalong ena. 

JEREMIA 28 

Jeremia o tsekisana le Hanania, moporofeta wa bohata. 

1Selemong sona seo, tshimolohong ya puso ya Tsedekia, morena wa Juda, selemong 

sa bone, ka kgwedi ya bohlano, Hanania, mora Assure, moporofeta wa Gibeone, a 

mpolella ditaba pontsheng ya baprista le ya setjhaba kaofela ka tlung ya Jehova, a re: 

2Ho itswe ke Jehova wa makgotla, Modimo wa Iseraele: Ke ya roba joko ya morena 

wa Babilona. 

3Dilemo tse pedi ha di eso ho phethehe, ke tla busetsa nqalong ena mafiso kaofela a 

ntlo ya Jehova, ao Nebukadnesare, morena wa Babilona, a a nkileng nqalong ena, 

mme a ile le wona Babilona. 

4Le Jekonia, mora Jojakime, morena wa Juda, le ba kgolehong kaofela ba Juda ba 

ileng Babilona, ke tla ba busetsa nqalong ena, ho bolela Jehova, hobane ke tla roba 

joko ya morena wa Babilona. 

5Yaba moporofeta Jeremia o fetola Hanania moporofeta, pontsheng ya baprista le 

pontsheng ya setjhaba kaofela se emeng ka tlung ya Jehova; 

6moporofeta Jeremia a re: A ho be jwalo! Jehova a ke a etse jwalo! Jehova a ke a 

etsahatse lentswe la hao leo o le porofetileng bakeng sa ho busetsa nqalong ena 

mafiso a ntlo ya Jehova, le bohle ba leng kgolehong Babilona! 

7Feela, o mamele lentswe lena leo ke o bolellang lona ditsebeng tsa hao le ditsebeng 

tsa setjhaba kaofela: 

8Ba porofeta ba bileng teng pele ho nna le pele ho wena, mehleng ya kgale, ba nnile 

ba porofeta bakeng sa mafatshe a mangata le sa mebuso e meholo hore ntwa le tlala le 

lefu la sewa di tla ba teng. 

9Haele moporofeta ya porofetang tsa kgotso, ha lentswe la moporofeta eo le ka 

etsahala, moporofeta eo o tla tsejwa kahoo hobane o romilwe ke Jehova kannete. 

10Yaba moporofeta Hanania o nka joko molaleng wa moporofeta Jeremia, a e 

robakanya. 

11Hanania a bolela pontsheng ya setjhaba kaofela, a re: Ho itswe ke Jehova: Ke tla 

robakanya jwalo joko ya Nebukadnesare, morena wa Babilona, molaleng wa ditjhaba 

tsohle, dilemo tse pedi ha di eso ho phethehe. Mme moporofeta Jeremia a ikela ka 

tsela ya hae. 

12Yaba lentswe la Jehova le tla ho Jeremia, ha moporofeta Hanania a setse a 

robakantse joko molaleng wa moporofeta Jeremia, la re: 

13Eya, o bolelle Hanania, o re: O robakantse joko ya sefate, empa o tla etsa joko ya 

tshepe bakeng sa yona. 

14Hobane ho itswe ke Jehova wa makgotla, Modimo wa Iseraele: Ke bea joko ya 

tshepe molaleng wa ditjhaba tseo tsohle, di tle di sebeletse Nebukadnesare, morena 

wa Babilona, mme di tla nne di mo sebeletse; ke mo neile le diphoofolo tsa naha. 

15Mme moporofeta Jeremia a bolella Hanania moporofeta, a re: Mamela hle, Hanania: 

Jehova ha a ka a o roma, mme wena o hlile wa tshepisa setjhaba sena ka leshano. 

16Ka baka leo, ho itswe ke Jehova: Bona, ke ya o hlakola lefatsheng, o ya shwa 

monongwaha, hobane o bile wa bolela kweneho bakeng sa Jehova. 

17Mme Hanania moporofeta a shwa selemong sona seo, ka kgwedi ya bosupa. 

JEREMIA 29 

Lengolo le ngoletsweng ba kgolehong. 

1Ke ana mantswe a lengolo leo moporofeta Jeremia a kileng a le romela, a le 

Jerusalema, ho baholo ba setseng ho ba kgoleho, le ho baprista le ho baporofeta le ho 

setjhaba kaofela, bao Nebukadnesare a neng a ba tshwere Jerusalema, a ba isitse 

Babilona. 

2Ke ha morena Jekonia, le mofumahadi, le matona, le baholo ba Juda le ba 

Jerusalema, le dibetli, le malala, ba ne ba se ba tswile Jerusalema. 

3Lengolo a le neeletsa matsohong a Eleasa, mora Shafane, le Gemaria, mora Hilkia, 

bao Tsedekia, morena wa Juda, a neng a ba romela Babilona, ho morena wa Babilona; 

le ne le re: 

4Ho itswe ke Jehova wa makgotla, Modimo wa Iseraele, ho ba kgolehong kaofela, bao 

ke ba faladitseng Jerusalema, ke ba isitseng Babilona: 

5Hahang matlo, le ikahele teng, lemang masimo, le itjelle dijo tsa wona. 

6Nyalang basadi, le tswale bara le baradi; le nyadise bara ba lona basadi, le batlele 

baradi ba lona banna, ba tle ba tswale bara le baradi, le tle le anafale teng, le se ke la 

boba. 

7Le ke le batlele motse oo ke le isitseng kgolehong teng kgotso, le o rapelle ho 

Jehova, hobane kgotsong ya wona le tla ba le kgotso le lona. 

8Hobane ho itswe ke Jehova wa makgotla, Modimo wa Iseraele: Le se ke la nna le 

thetswa ke baporofeta ba lona ba hara lona, le ke dinohe tsa lona; le se ke la mamela 

balori ba lona bao le batlang ditoro ho bona. 

9Hobane ba le porofetela ka leshano lebitsong la ka; athe ha ke a ka ka ba roma, ho 

bolela Jehova. 

10Hobane ho itswe ke Jehova: Dilemo tse mashome a supileng etlare ha di se di 

phethehile bakeng sa Babilona, ke tla le hopola, ke le etsetse ka mantswe a ka a 

molemo, ke le busetse nqalong ena. 

11Hobane nna ke tseba mehopolo ya ka eo ke ntseng ke e hopotse bakeng sa lona, ho 

bolela Jehova, hobane ke mehopolo ya kgotso, e seng ya bobe, ke tle ke le nee 

qetello e molemo le se ka le tshepisang. 

12Le tla bitsa ho nna, le be le tle, le ithapelle ho nna, ke le mamele. 

13Le tla mpatla, le be le mphumane, hobane le tla mpatla ka pelo tsohle tsa lona. 

14Ke tla nne ke fumanwe ke lona, ho bolela Jehova, mme ke tla busetsa ba lona ba 

kgolehong, ke le bokelle ditjhabeng tsohle le dinqalong tsohle moo ke le 

qhalanyeditseng teng, ho bolela Jehova; ke tla le busetsa nqalong ena eo ke le 

faladitseng ho yona. 

15Le re: Jehova o re hlahiseditse baporofeta, Babilona. 

16Bonang, ho itswe ke Jehova bakeng sa morena ya dutseng teroneng ya Davida, le 

bakeng sa setjhaba kaofela se ntseng se ahile motseng wona, e leng bahabo lona ba sa 

kang ba iswa kgolehong le lona: 

17Ho itswe ke Jehova wa makgotla: Bonang, ke ya romela lerumo le tlala le lefu la 

sewa hara bona, ke ya ba etsa jwaloka difeiye tse bodila, tse se nang ho jewa ke hoba 

di le mpe. 

18Ke tla ba phallela ka lerumo, ka tlala, le ka lefu la sewa; ke tla ba neela ho tsukutlwa 

mebusong yohle ya lefatshe, e nne e be thohako, le makatso, le sesomo, le nyediso 

hara ditjhaba tsohle moo ke qhalanyetsa teng; 

19ke hobane ha ba ka ba mamela mantswe a ka, ho bolela Jehova, ha ke ne ke ntse ke 

ba romela bahlanka ba ka, baporofeta, ke ba roma ke tsoha e sa le hosasasasa, empa 

ha ba ka ba mamela ho bolela Jehova. 

20Le mpeng le mamele lentswe la Jehova, lona, ba kgolehong kaofela, bao ke 

ba ntshitseng Jerusalema, ke ba isitse Babilona. 

21Ho itswe ke Jehova wa makgotla, Modimo wa Iseraele, bakeng sa Akabe, mora 

Kolaia, le sa Tsedekia, mora Maaseia, ba ntseng ba le porofetela leshano ka lebitso la 

ka: Bonang, ke ya ba neela matsohong a Nebukadresare, morena wa Babilona, a tle a 

ba bolaye mahlong a lona. 

22Ho tla nkwa lentswe la thohako ho bona ke ba kgoleho kaofela ba Juda ba leng 

Babilona, ba tla re: Jehova a ke a o etse jwaloka Tsedekia le jwaloka Akabe, bao 

morena wa Babilona a ba tjhesitseng mollong. 

23Hobane ba entse manyala hara Iseraele, ba febile le basadi ba banababo bona, ba 

hlile ba bolela mantswe a leshano ka lebitso la ka, e leng seo ke sa kang ka ba laela 

sona. Ke mpa ke tseba hoo, mme ke paki, ho bolela Jehova. 

24Bakeng sa Shemaia Monehelame, o bolele, o re: 

25Ho itswe ke Jehova wa makgotla, Modimo wa Iseraele: Ekare ha o rometse 

mangolo ka lebitso la hao ho setjhaba kaofela se Jerusalema le ho Sofonnia, mora 

Maaseia, moprista, le ho baprista kaofela, a reng: 

26Jehova o o beile moprista bakeng sa moprista Jehojada, hore o nne o be mohlahlobi 

ka tlung ya Jehova bakeng sa motho e mong le e mong ya hlanyang, ya iketsang 

moporofeta, hore o tle o mo kenye metshwasong le teronkong. 

27Mme jwale, ha o a ka wa kgalemela keng Jeremia wa Anathothe ya ntseng a le 

porofetela? 

28Hobane ke ka baka leo a rometseng ditaba ho rona Babilona, a re: Ho sa tla isa 

halelele; hahang matlo, le ikahele teng; lemang masimo, le itjelle dijo tsa wona. 

29Moprista Sofonia a bala lengolo leo ditsebeng tsa moporofeta Jeremia. 

30Yeba lentswe la Jehova le tla ho Jeremia, la re: O romele taba ho ba kgolehong 

kaofela, o re: 

31Ho itswe ke Jehova bakeng sa Shemaia, Monehelame: Ekare ha Shemaia a ntse a le 

porofetela, kanthe ha ke a ka ka mo roma, mme a hlile a le tshepisa ka leshano; 

32ka baka leo, ho itswe ke Jehova: Bonang, ke tla kgalemela Shemaia, Monehelame, 

le leloko la hae; ha ho sa tla ba motho wa hae ya ahang hara setjhaba sena; ha a tla ke 

a bona molemo oo ke tla o etsetsa setjhaba sa ka, ho bolela Jehova, hobane o bile a 

bolela hore ho kwenehelwe Jehova. 

JEREMIA 30 

Ho tla kgutlwa kgolehong, mme Iseraele o tla boela a ahe naheng ya hae. 

1Lentswe le tswang ho Jehova le kile la tla ho Jeremia, la re: 

2Ho itswe ke Jehova, Modimo wa Iseraele: Ngola mantswe wohle ao ke o bolellang 

wona bukeng e nngwe. 

3Hobane bonang, ho bolela Jehova, ho tla matsatsi ao ka wona ke tla kgutlisa ba 

kgolehong ba setjhaba sa ka sa Iseraele le sa Juda, ho bolela Jehova, ke ba busetse 

lefatsheng leo ke le neileng bontata bona, ba tle ba le rue. 

4Ke ana mantswe ao Jehova a a bolelang bakeng sa Iseraele le bakeng sa Juda. 

5Ho itswe ke Jehova: Re utlwa mohoo wa tshabo; ke tshoho, hase kgotso. 

6A le ke le botse, le bone, na e motona a ka beleha na? Ke bona keng matsoho a 

monna e mong le e mong ha a le mathekeng a hae, jwaloka hoja ke ya belehang, mme 

sefahleho sa e mong le e mong se hlwentse? 

7Jo nna! tsatsi leo ke le leholo, ha ho le leng le kang lona; ke dinako tsa tsietsi ho 

Jakobo; leha ho le jwalo, o tla pholoha ho tsona. 

8Tsatsing lona leo, ho bolela Jehova wa makgotla, ke tla robakanya joko molaleng wa 

hao, ke kgaole marapo a hao; ba ditjhaba ha ba sa tla mo rua. 

9Ba mpa ba tla sebeletsa Jehova, Modimo wa bona, le Davida, morena wa bona, eo ke 

tla mmea ho bona. 

10Mme jwale, wena mohlanka wa ka Jakobo, se tshabe, ho bolela Jehova; se 

thothomele, Iseraele, hobane bona, ke tla o pholosa, ke o late naheng e hole, ke late le 

leloko la hao lefatsheng la kgoleho; Jakobo o tla boya, a itulele, a iketle, mme ha a sa 

tla tshabiswa ke motho. 

11Jakobo, ke na le wena ho o pholosa, ho bolela Jehova, hobane ke tla fedisa hohle 

ditjhaba kaofela tseo nkileng ka o qhalanyetsa ho tsona, empa wena, nke ke ka o 

fedisa; ke tla o laya ka ho loka; nke ke ka o tlohela feela, o sa kgalemelwe. 

12Hobane ho itswe ke Jehova: Letetetso la hao ke le bolayang, leqeba la hao le lebe. 

13Ha ho ya o hlokomelang; ho thojwa, ho okwa, ho tlamellwa ho siyo ho wena. 

14Dinyatsi tsa hao kaofela di hlile di o lebetse, ha di sa re letho ka wena, kahobane ke 

o batile ka leqeba leo e kang ke la sera, le ka kgalemelo e thatathata, ka baka la 

bongata ba makgopo a hao, hobane dibe tsa hao di ngatafetse. 

15O mekeletsang ka baka la letetetso la hao? Leqeba la hao ha le na ho fola. Ke o 

entse tseo ka baka la bongata ba makgopo a hao, hobane dibe tsa hao di anafetse. 

16Leha ho le jwalo, bohle ba o jang ba tla jewa, bohle ba o patisang ba tla iswa 

kaofela kgolehong; ba o tlatlapang ba tla tlatlapjwa, bohle ba o senyang ke tla ba 

neela tshenyeho. 

17Hobane ke tla o tlamella, ke fodise maqeba a hao, ho bolela Jehova, hobane ba o 

bitsa molahluwa, Sione elwa ho sa thweng letho ka yena. 

18Hobane ho itswe ke Jehova: Bonang, ke tla kgutlisa ba hapilweng ba ditente tsa 

Jakobo, ke utlwele meaho ya hae bohloko; motse o tla tsosoloswa setsheng sa wona, 

ntlo e kgabileng e hahuwe tulong tsa yona. 

19Ho tla nne ho tswe ho yona diteboho le lentswe la ba nyakallang; ke tla ba anafatsa, 

ba se ke ba hlola ba boba, ke tla ba tlotlisa, ba tle ba se ke ba kgeswa. 

20Bana ba hae ba tla nne ba dule jwaloka mohla monene; phutheho ya hae e tla tiya 

pela ka, mme ke tla kgalemela ba mo patisang kaofela. 

21Monga hae e tla ba ya tswang ho yena, mmusi wa hae e be ya hlahang ho yena; ke 

tla mo atametsa, a tle a be haufi le nna; hobane ke mang ya neng a ka beta pelo hore a 

atamele ho nna, ho bolela Jehova? 

22Mme le tla nne le be setjhaba sa ka, nna ke be Modimo wa lona. 

23Bonang, sefefo sa Jehova ke seo; kgalefo e tjhesang e tswetse ntle, sefefo sa 

setsokotsane se tla tsokotseha dihloohong tsa ba babe. 

24Bohale ba Jehova bo ke ke ba kgutla, a eso ho etse le ho phetha kgopolo ya pelo ya 

hae. Mehleng ya qetello, le tla ba le hlalohanyo ya teng. 

JEREMIA 31 

1Mohlang oo, ho bolela Jehova, ke tla ba Modimo wa meloko yohle ya Iseraele, yona 

e be setjhaba sa ka. 

2Ho itswe ke Jehova: Setjhaba se siilweng ke lerumo se bone mohau lefeelleng; a re 

yeng, re tle re nee Iseraele phomolo. 

3Jehova o iponahaditse ho nna a le hole, a re: E, ke o rata ka lerato le sa feleng; ka 

baka leo, ke tla o bolokela mohau wa ka. 

4Ke tla be ke o hahe; o tla be o hahuwe, morwetsana wa Iseraele; o sa tla be o itlhophe 

ka meropa ya hao, o tla tswa o tsamaye diemeng tsa ba nyakallang. 

5O sa tla be o leme merara dithabeng tsa Samaria; balemi ba yona ba tla e lema, ba 

itjelle tsa yona. 

6Hobane tsatsi le teng leo dibohodi di tla howeletsa ka lona thabeng ya Efraime, di re: 

Tlohang, a re nyoloheleng Sione, ho Jehova, Modimo wa rona. 

7Hobane ho itswe ke Jehova: Etsetsang Jakobo ditlatse tsa nyakallo, le thabe le le 

sehloohong sa ditjhaba; utlwahatsang dithoko, le re: Jehova, pholosa setjhaba sa hao, 

masala a Iseraele! 

8Bonang, ke tla ba lata lefatsheng la Leboya, ke ba bokelle dipheletsong tsa lefatshe, 

sefofu se leng hara bona le sehlotsa, moimana le motswetse hammoho; ba tla kgutlela 

kwano e le bongata bo boholo. 

9Ba tla kgutla ka dillo, ke tla ba tlisa ba ntse ba etsa merapelo; ke ba ise melapong ya 

metsi ka tsela e lokileng eo ba sa tlo ka ba kgoptjwa ho yona, hobane ke tla ba ntata 

Iseraele, Efraime e be ngwanaka wa letsibolo. 

10Utlwang lentswe la Jehova, lona ditjhaba, le tsebise dihlekehleke tse hole, le re: Ya 

hasantseng Iseraele o a mmokella; o tla mo disa jwalokaha modisa a disa mohlape wa 

hae. 

11Hobane Jehova o lopolotse Jakobo, o mo namoletse matsohong a ya mo fetang ka 

matla. 

12Ba tla tla, ba etse ditlatse tsa thabo diphahameng tsa Sione; ba tla mathela melemo 

ya Jehova, e leng koro, le veine, le ole, le tse tswetsweng ke dinku le ke dikgomo; 

meya ya bona e tla ba jwaloka serapa se noseditsweng, mme ha ba sa tla swaba. 

13Ke moo barwetsana ba tla nyakalla mehobelong le bahlankana le maqheku 

hammoho, mme ke tla fetola maswabi a bona thabo, ke ba tshedise, ke ba thabise 

bakeng sa bohloko ba bona. 

14Ke tla kgorisa meya ya baprista mafura, mme setjhaba sa ka se tla kgora menate ya 

ka, ho bolela Jehova. 

15Ho itswe ke Jehova: Mohoo o utlwahetse Rama, wa pokollo, wa dillo tse 

bohlokohloko: ke Ragele ya llelang bana ba hae, ya hanang ho tshediswa bakeng sa 

bana ba hae, hobane ha ba sa le yo. 

16Ho itswe ke Jehova: Kganna lentswe la hao, o se ke wa lla, le mahlo a hao a se ke a 

tsholla meokgo, hobane mosebetsi wa hao o tla ba le moputso, ho bolela Jehova, mme 

ba tla kgutla lefatsheng la sera. 

17Tshepo e teng bakeng sa mehla ya hao e tlang, ho bolela Jehova; bana ba hao ba ya 

boela meeding ya bona. 

18Ke hlile ka utlwa Efraime ha a ikwahlaya, a re: O kile wa nkgalemela, mme ka 

kgalemelwa jwaloka pholwana e esong ho thapiswe; nkgutlisetse ha ka, ke tle ke 

kgutlele teng, hobane o Jehova, Modimo wa ka. 

19Hobane ha ke se ke sokolohile, ka ikwahlaya; ha ke se ke lailwe, ka ikotla noka; ka 

ba le dihlong, ka swaba, hobane ke jere nyatso ya botjha ba ka. 

20Na Efraime ke mora ya ratehang ho nna na, kapa a ke ngwana eo ke thabiswang ke 

yena na? Hobane kamehla ha ke mo kgalemela, ke nne ke hopole hoba e ntse e le yena 

eo; ka baka leo, mala a ka a duma bakeng sa hae; ruri ke tla mo hauhela, ho bolela 

Jehova. 

21O ikemisetse sefika, o itlhomelle disupatsela; lebisa pelo ya hao tseleng, tseleng eo 

o tsamaileng ka yona; boya, morwetsana wa Iseraele, boela metseng yona eo ya hao. 

22O tla nne o phaile ho isa hokae, mokwenehi? Hobane Jehova o ya bopa ntho e ntjha 

lefatsheng: mosadi o ya teela monna hare. 

23Ho itswe ke Jehova wa makgotla, Modimo wa Iseraele: Ba sa tla bolela polelo ena 

lefatsheng la Juda le metseng ya teng, ha ke se ke kgutlisitse ba bona ba kgolehong, 

ba re: Jehova a ke a o hlohonolofatse, leaho la ho loka, thaba e kgethehileng! 

24Bajuda ba tla ikahela teng hammoho le metse ya bona, balemi le ba tsamayang le 

mehlape. 

25Hobane ke tla phodisa moya o nyorilweng, moya o mong le o mong o tapileng ke o 

kgorise. 

26Bakeng sa tseo ka phaphama, mme ka tadima; boroko bo ne bo le monate ho nna. 

27Bonang, ho bolela Jehova, ho tla matsatsi ao ka wona ke tlang ho jalla ntlo ya 

Iseraele le ntlo ya Juda peo ya batho le peo ya dikgomo. 

28Jwalokaha nkile ka ba lebela ho epolla, le ho qhaqha, le ho ripitla, le ho senya, le ho 

ba etsa hampe, le hona ke tla ba lebela ho haha, le ho hloma, ho bolela Jehova. 

29Mohlang oo, ha ba sa tla hlola ba re: Bontata bana ba jele morara o bodila, mme 

meno a bana a hlile a thella. 

30Empa e mong le e mong o tla shwa ke bokgopo ba hae; e mong le e mong ya jang 

morara o bodila, meno a hae a tla thella. 

31Bonang, ho bolela Jehova, ho tla matsatsi ao ka wona ke tlang ho etsa selekane se 

setjha le ntlo ya Iseraele le ntlo ya Juda; 

32e seng jwaloka selekane seo ke se entseng le bontata bona moholo, mohla ke ba 

tshwarang ka letsoho ho ba ntsha lefatsheng la Egepeta, e leng ba kileng ba roba 

selekane sa ka; athe e ne e le nna monga bona, ho bolela Jehova. 

33Empa ke sena selekane seo ke tla se hlaba le ntlo ya Iseraele kamora ditshiu tseo, ho 

bolela Jehova: Ke tla ngola molao wa ka kahare ho bona, ke o ngole dipelong tsa 

bona; ke tla ba Modimo wa bona, bona e be setjhaba sa ka. 

34Ha ba sa tla ruta e mong le e mong molekane wa hae, ha ho motho ya tla ruta wa 

habo ka ho re: Tseba Jehova! hobane ba tla ntseba kaofela, ho qala ka e monyenyane 

ho bona ho isa ho e moholo, ho bolela Jehova; hobane ke tla ba lesella bokgopo ba 

bona, mme ha ke sa tla hopola dibe tsa bona. 

35Hobane ho itswe ke Jehova, ya beileng letsatsi hore e be lesedi la motshehare, ya 

beileng kgwedi le dinaledi hore e be lesedi la bosiu, ya fuduang lewatle, maqhubu a 

lona a be a dume, Jehova wa makgotla ke lona lebitso la hae: 

36Ha melao eo e ka fetoha pela ka, le hona leloko la Iseraele le tla phetsa ho ba 

setjhaba pela ka ka ho sa feleng. 

37Ho itswe ke Jehova: Ha mahodimo a hodimo a ka lekanngwa, le yona metheo ya 

lefatshe e katlase e ka fihlelwa, ke moo ke tla lahla leloko lohle la Iseraele ka baka la 

tsohle tseo ba di entseng, ho bolela Jehova. 

38Bonang, ho bolela Jehova, ho tla matsatsi ao motse o tlang ho hahelwa Jehova ka 

wona, ho nka toreng ya Hananeele ho isa monyakong wa Kou. 

39Kgwele ya tekanyo ha e tloha teng, e tla leba lerallaneng la Garebe, mme e pote ho 

fihlela Gowa. 

40Kgohlo yohle ya ditopo le ya molora, le sebaka kaofela ho isa molatswaneng wa 

Kedrone ho fihla koung ya monyako wa Dipere, ka nqa botjhabela, e tla ba tse 

kgethetsweng Jehova; ha ho sa tla ripitlwa, ha ho sa tla senngwa le ka ho sa feleng. 

JEREMIA 32 

Jerusalema o tla fediswa kapele. — Ho porofetwa ho kgutla ha ba tla iswa 
kgolehong. 

1Ke lona lentswe le tswileng ho Jehova, la ba la tla ho Jeremia, selemong sa leshome 

sa Tsedekia, morena wa Juda, e leng selemo sa leshome le metso e robileng meno e le 

mmedi sa Nebukadresare. 

2Makgotla a morena wa Babilona a ne a thibeletse Jerusalema, mme moporofeta 

Jeremia o ne a kwaletswe lebaleng la teronko e neng e le ka tlung ya morena wa Juda; 

3moo Tsedekia, morena wa Juda, a neng a mo kwaletse teng, ka ho re: O ntse o 

porofetelang, ha o re: Ho itswe ke Jehova: Bonang, ke ya neela motse ona matsohong 

a morena wa Babilona, a tle a o kene; 

4mme Tsedekia, morena wa Juda, ha a ka ke a phonyoha matsohong a Bakalde, empa 

o tla neelwa matsohong a morena wa Babilona, molomo wa hae o bue le molomo wa 

eno, le mahlo a hae a bone mahlo a eno. 

5Mme o tla nkela Tsedekia Babilona; o tla nne a dule teng, ke tle ke be ke mo etele, 

ho bolela Jehova. Ha le lwana le Bakalde, le ke ke la thusa letho. 

6Jeremia a re: Lentswe la Jehova le tlile ho nna, le itse: 

7Bona, Hanameele, mora Shallume, ngwanabo ntatao, o ya tla ho wena, a re: Ithekele 

tshimo ya ka e Anathothe, hobane ke wena ya nang le tokelo ya topollo ho e reka. 

8Hanameele, ngwana rangwane, a ba a tla ho nna lebaleng la teronko, kamoo ho neng 

ho boletse Jehova kateng, a re ho nna: Ako ithekele tshimo ya ka e Anathothe, naheng 

ya Benjamine, hobane tokelo ya ho e rua ke ya hao le ya topollo ke ya hao; o ithekele 

yona. Yaba ke a tseba hobane ke lona lentswe la Jehova. 

9Ka ithekela tshimo ya Hanameele, ngwana rangwane, e Anathothe, ka mo lekanyetsa 

ditjhelete, e leng dishekele tsa silefera tse leshome le metso e supileng. 

10Ka ngola lengolo la theko, ka le tiisa, ka nka dipaki, ka lekanya silefera sekaleng. 

11Ka ba ka nka lengolo la theko le tiisitsweng ka mokgwa wa teng le ka molao, le 

lona lengolo le phetlilweng; 

12ka nea lengolo la theko ho Baruke, mora Neria, mora Mahaseia, pontsheng ya 

Hanameele, ngwana rangwane, le pontsheng ya dipaki tse tiisitseng lengolo la theko, 

le pontsheng ya Bajuda kaofela ba neng ba dutse lebaleng la teronko. 

13Yaba ke laela Baruke pontsheng ya bona, ka re: 

14Ho itswe ke Jehova wa makgotla, Modimo wa Iseraele: Nka mangolo ana, lengolo 

lena la theko le tiisitsweng, le lengolo lena le phetlilweng, o a bee lefisong la letsopa, 

a tle a bolokehe ditshiu tse ngata. 

15Hobane ho itswe ke Jehova wa makgotla, Modimo wa Iseraele: Ho sa tla rekwa 

matlo, le masimo, le masimo a merara lefatsheng lena. 

16Eitse hobane ke nee Baruke, mora Neria, lengolo la theko, ka rapela Jehova, ka re: 

17Oho Morena Jehova, bona, ke wena ya entseng mahodimo le lefatshe ka matla a hao 

a maholo le ka letsoho la hao le otlolohileng; ha ho letho le ka o sitang. 

18O etsa mohau ho isa melokong e sekete, o busetsa bokgopo ba bontata bana 

sefubeng sa bana ba bona ba ba hlahlamang. Ke wena Modimo o moholo, o matla, oo 

lebitso la wona e leng Jehova wa makgotla. 

19O moholo mererong, o matla diketsong, mahlo a hao a shadima mekgwa yohle ya 

bana ba batho, ho busetsa ho e mong le e mong ka mokgwa wa hae le ka tholwana tsa 

diketso tsa hae; 

20ke wena ya entseng dipontsho le mehlolo lefatsheng la Egepeta, le Iseraeleng, le 

hara batho, ho fihlela tsatsi lena; o iketseditse lebitso leo, le kajeno le sa le teng. 

21O ntshitse setjhaba sa hao sa Iseraele lefatsheng la Egepeta ka dipontsho, le ka 

mehlolo, le ka seatla se matla, le ka letsoho le otlolohileng, le ka botshabeho bo 

boholo. 

22O ba neile lefatshe lena leo o kileng wa anela bontata bona hore o tla ba nea lona, e 

leng lefatshe le kollang lebese le dinotshi. 

23Mme ba bile ba tla, ba le rua, ba mpa ba sa ka ba utlwa lentswe la hao, mme ha ba 

ka ba tsamaya melaong ya hao; tsohle tseo o nnileng wa ba laela tsona hore ba di etse, 

ha ba ka ba di etsa; eba ke moo o ba hlahiseditseng bobe bona kaofela. 

24Bonang, ditutudu di se di fihlisitswe pela motse ho o kena, mme motse o ya neelwa 

matsohong a Bakalde ba o lwantshang, o hlotswe ke lerumo, le tlala, le lefu la sewa; 

seo o se boletseng se se se etsahetse, wa se bona. 

25Leha ho le jwalo, Morena Jehova, o bile wa re ho nna: O ithekele tshimo eo ka 

ditjhelete, o nke dipaki, kanthe motse o se o ya neelwa matsohong a Bakalde. 

26Lentswe la Jehova la tla ho Jeremia, la re: 

27Bona, ke nna Jehova, Modimo wa nama yohle; na ntho e ka ba teng e ntshitang na? 

28Ka baka leo, ho itswe ke Jehova: Bona, ke ya neela motse ona matsohong a 

Bakalde, le matsohong a Nebukadresare, morena wa Babilona, a tle a o kene. 

29Bakalde ba lwantshang motse ona, ba tla kena, ba tjhese motse ona, ba o tjhese ka 

mollo, le wona matlo ao ba tjheseditseng Baale dibano hodima wona, mme ba 

tsholetse teng medimo esele dino, ba tle ba mphephetse. 

30Hobane bana ba Iseraele le bana ba Juda ba nnile ba etsa ho leng hobe feela 

pontsheng ya ka, esale le botjheng ba bona, hobane bana ba Iseraele ba nnile ba 

mphephetsa feela ka diketso tsa matsoho a bona, ho bolela Jehova. 

31Hobane motse ona o nnile wa hlahisa bohale le kgalefo ho nna, ho nka mohla ba o 

hahileng, ho fihlela tsatsi lena, hore ke tle ke o tlose pontsheng ya ka; 

32ka baka la bobe kaofela boo bana ba Iseraele le bana ba Juda ba kileng ba bo etsa, 

ba tle ba mphephetse, e le bona, le marena a bona, le baholo ba bona, le baprista ba 

bona le baporofeta ba bona, le batho ba Juda, le baahi ba Jerusalema. 

33Ba nneile seholoholo, e seng sefahleho. Nkile ka nna ka ba ruta, ke ntse ke tsoha e 

sa le hosasasasa ho ba ruta, ba mpa ba sa ka ba mamela hore ba amohele kgalemelo. 

34Empa ba beile manyala a bona ka tlung eo lebitso la ka le bitswang hodima yona, ba 

tle ba e silafatse. 

35Ba hahetse Baale dinqalo tse diphahameng, kgohlong ya mora Hinnome, ba tle ba 

tjhesetse Moloke bara ba bona le baradi ba bona teng; e leng seo ke sa kang ka ba 

laela sona, mme ha se a ka sa hlaha pelong ya ka, hore ba nne ba etse manyala a jwalo 

ho sitisa Juda. 

36Mme jwale, ka baka leo, Jehova, Modimo wa Iseraele, o bolela bakeng sa motse ona 

oo lona le reng: O ya neelwa matsohong a morena wa Babilona, o hlotswe ke lerumo, 

le tlala, le lefu la sewa; 

37o re: Bonang ke tla ba bokella mafatsheng wohle moo ke ba qhalanyeditseng teng 

ka bohale ba ka, le ka kgalefo ya ka, le ka hlwenyo e kgolo ya ka; ke tla ba busetsa 

nqalong ena, ke ba ahise ka boiketlo. 

38E tla ba setjhaba sa ka, nna ke be Modimo wa bona. 

39Ke tla ba nea pelo e le nngwe le mokgwa o le mong wa ho ntshaba kamehla, ba tle 

ba be le lehlohonolo, bona le bana ba bona kamora bona. 

40Ke tla etsa selekane se sa feleng le bona, sa hore nke ke ka ba furalla, ke nne ke ba 

etse hantle; ke tla bea tshabo ya ka dipelong tsa bona, ba tle ba se ke ba nkwenehela. 

41Ke tla ithabella bona ho ba etsa hantle; ke ba hlome lefatsheng lena kannete, ka pelo 

ya ka yohle le ka moya wa ka wohle. 

42Hobane ho itswe ke Jehova: Jwalokaha ke tlisitse bobe boo bo boholo kaofela 

hodima setjhaba sena, le hona ke tla tlisa ho bona molemo kaofela oo ke o boletseng 

bakeng sa bona. 

43Ho sa tla rekwa masimo lefatsheng lena, leo lona le reng ke lesupi le se nang batho 

leha e le dikgomo, le neetswe matsohong a Bakalde. 

44Masimo a tla nne a rekwe ka tjhelete, ba tla nne ba ngole mangolo a theko, ba a 

tiise, ba nke dipaki lefatsheng la Benjamine, le mathokong a Jerusalema, le metseng 

ya Juda, le metseng e thabeng, le metseng ya lehwatata, le metseng e ka nqa borwa; 

hobane ke tla busetsa ba hapilweng ba bona, ho bolela Jehova. 

JEREMIA 33 

1Lentswe la Jehova la boela la tla ho Jeremia, ha a ntse a kwaletswe lebaleng la 

teronko, la re: 

2Ho itswe ke Jehova, ya tla etsa tseo, Jehova ya di lokisang, hore a tle a di sebetse, eo 

Jehova e leng lebitso la hae: 

3Bitsa ho nna, mme ke tla o araba, ke o bontshe tse kgolo le tse patilweng tseo o sa di 

tsebeng. 

4Hobane ho itswe ke Jehova, Modimo wa Iseraele, bakeng sa matlo a motse le bakeng 

sa matlo a marena a Juda, a tlang ho qhaqhwa ka ditutudu le ka dibetsa: 

5Ba tla kena ho wona ho lwana le Bakalde, empa ba tla a tlatsa ditopo tsa batho, bao 

ke yang ho ba otla bohaleng ba ka le kgalefong ya ka, bao ke patetseng motse ona 

sefahleho sa ka ka baka la bolotsana ba bona. 

6Bona, ke tla o tlamella, ke o oke; ke tla ba fodisa, ke ba nee nala ya kgotso le ya 

boiketlo; 

7ke busetse ba hapilweng ba Juda le ba hapilweng ba Iseraele, ke boele ke ba ahise 

jwaloka mehleng ya pele. 

8Ke tla ba hlwekisa bokgopong bohle ba bona, boo ba ntshitetsweng ka jona, ke ba 

leselle dibe kaofela tseo ba ntshitetsweng ka tsona, tseo ba nkwenehetseng ka tsona. 

9Motse ona ho nna e tla ba lebitso la thabo le dithoko le kganya pela ditjhaba tsohle 

tsa lefatshe tse tlang ho utlwa molemo kaofela oo ke tla o etsetsa wona; di tla tshaba, 

di thothomele ka baka la molemo wohle le la boiketlo bohle boo ke tlang ho o etsetsa 

jona. 

10Hobane ho itswe ke Jehova: Haele nqalo ena eo lona le reng: E sentswe, ha e na 

batho leha e le dikgomo; leha e le metse ya Juda le diterata tsa Jerusalema tse dithako, 

tseo ho seng motho teng, leha e le moahi, leha e le kgomo; 

11ho sa tla utluwa teng lentswe la thabo le lentswe la nyakallo, le lentswe la monyadi 

le lentswe la monyaduwa, le lentswe la ba reng: Lebohang Jehova wa makgotla, 

hobane Jehova o molemo, hobane mohau wa hae ke o sa feleng, ha ba ntse ba tlisa 

diteboho tsa bona tlung ya Jehova. Hobane ke tla busetsa ba hapilweng ba lefatshe 

lena, ba be jwaloka mehleng ya pele, ho bolela Jehova. 

12Ho itswe ke Jehova: Nqalong ena e dithako, e se nang motho leha e le kgomo, le 

metseng ya teng, ho sa tla ba teng meraka ya badisa ba bothisang mehlape. 

13Metseng e thabeng, le metseng e lehwatateng, le metseng e ka nqa borwa, le naheng 

ya Benjamine, le mathokong a Jerusalema, le metseng ya Juda, ho sa tla feta mehlape 

katlasa letsoho la ya e balang, ho bolela Jehova. 

14Bonang, ho bolela Jehova, ho tla matsatsi ao ke tlang ho etsahatsa lentswe le 

molemo leo ke le boletseng bakeng sa ntlo ya Iseraele le bakeng sa ntlo ya Juda. 

15Matsatsing ao le mohlang oo, ke tla hlahisetsa Davida lehlomela la ho loka, mme le 

tla etsa kahlolo le ho loka lefatsheng. 

16Matsatsing ao Juda o tla pholoha, le Jerusalema a ikahele ka boiketlo, mme ke lona 

lebitso leo ba tla mmitsa ka lona: Jehova, ho loka ha rona. 

17Hobane ho itswe ke Jehova: Davida a ke ke a ba a hloka motho ya dulang teroneng 

ya ntlo ya Iseraele. 

18Le baprista, bao e leng Balevi, ba ke ke ba ba ba hloka motho pela ka ya hlahisang 

ditjheso, ya tjhesang dibano hammoho le dinyehelo, ya etsang mahlabelo kamehla. 

19Lentswe la Jehova la pheta la tla ho Jeremia, la re: 

20Ho itswe ke Jehova: Ha le ka fedisa selekane sa ka le letsatsi, le selekane sa ka le 

bosiu, hore ho se ke ha hlola ho eba motshehare le bosiu nakong ya teng, 

21le hona selekane sa ka le Davida, mohlanka wa ka, se ka fela, hore a se ke a hlola a 

eba le mora ya busang teroneng ya hae; ho jwalo le ka selekane sa ka le Balevi, bao e 

leng baprista ba ntshebeletsang. 

22Jwaloka makgotla a mahodimo a ke keng a balwa, le lehlabathe la lewatle le ke 

keng la lekanngwa, ke tla atisa ditloholo tsa Davida, mohlanka wa ka, jwalo, le Balevi 

ba ntshebeletsang. 

23Lentswe la Jehova la tla ho Jeremia, la re: 

24Na ha o bone seo setjhaba sena se se bolelang, ha se re: Meloko e mmedi eo Jehova 

a neng a e kgethile, o hlile o e lahlile! Ba nyedisa setjhaba sa ka hore se se ke sa hlola 

se eba setjhaba pontsheng ya bona. 

25Ho itswe ke Jehova: Ha ekaba ho se selekane sa ka le letsatsi le bosiu, ha ekaba ke 

sa ka ka tlisa melao ya lehodimo le ya lefatshe; 

26le hona ke tla lahla ditloholo tsa Jakobo le tsa Davida, mohlanka wa ka, ke se ke ka 

hlola ke nka baneng ba hae ya tla busa ditloholo tsa Abrahama le tsa Isaaka le tsa 

Jakobo; hobane ke tla busetsa ba kgolehong ba bona, ke ba hauhele. 

JEREMIA 34 

Tsedekia o porofetelwa tse tla mo hlahela. 

1Lentswe le tswang ho Jehova le kile la tla ho Jeremia, ha Nebukadnesare, morena wa 

Babilona, le makgotla a hae kaofela, le mebuso kaofela ya lefatshe e buswang ke 

letsoho la hae, le ditjhaba kaofela, di ntse di lwantsha Jerusalema le metse kaofela e 

mathokong a teng, la re: 

2Ho itswe ke Jehova, Modimo wa Iseraele: Eya, o bolelle Tsedekia, morena wa Juda, 

o re o yena: Ho itswe ke Jehova: Bona, ke ya neela motse ona matsohong a morena 

wa Babilona, a tle a o tjhese ka mollo. 

3Mme wena, o ke ke wa phonyoha matsohong a hae, o mpa o tla tshwarwa, o neelwe 

matsohong a hae; mahlo a hao a tla bona mahlo a morena wa Babilona, molomo wa 

hae o bue le molomo wa hao, mme o tla ya Babilona. 

4Leha ho le jwalo, o mamele lentswe la Jehova, wena Tsedekia, morena wa Juda: Ho 

itswe ke Jehova bakeng sa hao: O ke ke wa shwa ke lerumo; 

5o tla shwa ka kgotso; le ho tjhesetswa dibano jwaloka bontatao, marena a pele a 

bileng teng pele ho wena, o tla tjhesetswa dibano jwalo, mme ba tla o llela, ba re: Jo 

morena! Hobane nna ke boletse jwalo, ho bolela Jehova. 

6Moporofeta Jeremia a bolella Tsedekia, morena wa Juda, mantswe ao kaofela 

Jerusalema. 

7Ke ha makgotla a morena wa Babilona a ne a lwantsha Jerusalema, le metse kaofela 

ya Juda e sa setseng, Lakishe, le Aseka, hobane e ne e sa setse ya metse ya Juda, e le 

metse ya diqhobosheane. 

Temoso bakeng sa makgoba, kamoo a sa kang a lokollwa bokgobeng kateng. 

8Lentswe le tswang ho Jehova la tla ho Jeremia, ha morena Tsedekia a ne a se a entse 

selekane le setjhaba kaofela se leng Jerusalema, hore ba bolele tokollo; 

9hore e mong le e mong a lesele mofo wa hae, e mong le e mong a lesele 

lekgabunyane la hae, e leng Baheberu, e motona le e motshehadi, hore ba ikele; hore 

ho tle ho se ke ha hlola ho eba Mojuda ya ruileng ngwanabo. 

10Mme ha dumela baholo kaofela le setjhaba kaofela ho kena selekaneng sa ho lesela 

e mong le e mong mofo wa hae, e mong le e mong lekgabunyane la hae, hore ba ikele, 

ho se be ya ka hlolang a ba rua; ba dumela teng, ba ba lesela. 

11Ba mpa ba ntoo kweneha, mme ba lata bahlanka ba batona le bahlanka ba 

batshehadi bao ba neng ba ba lesetse ba ikela, ba boela ba ba bea bafo le 

makgabunyane. 

12Yaba lentswe la Jehova le tla ho Jeremia, la re: 

13Ho itswe ke Jehova, Modimo wa Iseraele: Nna ke ne ke entse selekane le bontata 

lona moholo, mohla ke ba ntshang lefatsheng la Egepeta, tlung ya bohlanka, ka re: 

14Ho feleng ha dilemo tse supileng, le ke le lesele e mong le e mong ngwanabo wa 

Moheberu ya ithekisitseng ho lona; a ne a le sebeletsa ka dilemo tse tsheletseng, le 

ntoo mo lesela a ikele; empa bontata lona ha ba ka ba nkutlwa, ha ba ka ba sekeha 

tsebe. 

15Lona, kajeno lena le ne le bakile, le ne le entse ho lokileng pontsheng ya ka, ka ho 

bolela tokollo e mong le e mong ho ngwanabo, le ne le entse selekane pela ka, ka 

tlung eo lebitso la ka le bitswang hodima yona. 

16Le mpa le boetse le fetohile, le silafaditse lebitso la ka, le boetse le latile e mong le e 

mong mofo wa hae, e mong le e mong lekgabunyane la hae, bao le neng le kile la ba 

lesela ba ikela ka ho rata ha bona; le boetse le ba latile hore e be bafo ba lona le 

makgabunyane a lona. 

17Ka baka leo, ho itswe ke Jehova: Lona, ha le a ka la nkutlwa ho bolela tokollo e 

mong le e mong ho ngwanabo, e mong le e mong ho motswalle wa hae; bonang, ke le 

bolella tokollo, ho bolela Jehova, e leng ya lerumo, le ya lefu la sewa, le ya tlala, mme 

ke le neela ho tsokotseha mebusong yohle ya lefatshe. 

18Batho ba robileng selekane sa ka, ba sa phetheng mantswe a selekane seo ba se 

entseng pela ka ka namane eo ba kileng ba e seha ka lehare, mme ba feta hara 

mekgekgetho ya yona, 

19e leng baholo ba Juda le baholo ba Jerusalema, le matona, le baprista, le setjhaba 

kaofela sa lefatshe, ba fetileng hara mekgekgetho ya namane; 

20ke tla ba neela matsohong a bao e leng dira ho bona le matsohong a ba batlang 

bophelo ba bona; ditopo tsa bona e tla ba dijo tsa manong a lehodimo le tsa dibatana 

tsa lefatshe. 

21Le yena Tsedekia, morena wa Juda, le mahosana a hae, ke tla ba neela matsohong a 

ba batlang bophelo ba bona le matsohong a makgotla a morena wa Babilona, a tswa le 

kgutlela. 

22Bonang, ke a laela, ho bolela Jehova, mme ba tla boela ho motse ona, ba o lwantshe, 

ba o hape, ba o t hese ka mollo, le metse ya Juda ke e etse lefeella le sa neng baahi. 

JEREMIA 35 

Barekabe. 

1Lentswe le tswang ho Jehova le kile la tla ho Jeremia, mehleng ya Jojakime, mora 

Josiase, morena wa Juda, la re: 

2Eya ho bana ba Rekabe, mme o bue le bona; o ba tlise ka tlung ya Jehova, kamoreng 

e nngwe, o ba nee veine ho nwa. 

3Yaba ke nka Jaasania, mora Jeremia, mora Habasinia, le banababo, le bara ba hae 

kaofela le bana kaofela ba Rekabe; 

4ka ba tlisa ka tlung ya Jehova, ka kamoreng ya bana ba Hanane, mora Jigdalia, 

monna wa Modimo, mabapa le kamore ya matona, e hodima kamore ya Maaseia, 

mora Shallume, molebedi wa monyako. 

5Ka bea dipitsa tse tletseng veine le mehope pela bana ba Rekabe, ka re ho bona: 

Nwang veine. 

6Ba araba, ba re: Ha re nwe veine, hobane Jonadabe, mora Rekabe, ntata rona moholo, 

o ne a re laele, a re: Le se ke la nwa veine, lona le bana ba lona ka ho sa feleng. 

7Le se ke la haha matlo, le se ke la jala dijalo, le se ke la hloma masimo a merara, leha 

e le ho a rua, le mpe le nne le dule ditenteng ka ditshiu tsohle tsa lona, hore le tle le 

phele ditshiu tse ngata lefatsheng leo le ahellang ho lona. 

8Re entse ka lentswe la Jonadabe, mora Rekabe, ntata rona moholo, dinthong tsohle 

tseo a re laetseng tsona, ha a itse, re se ke ra nwa veine ka ditshiu tsohle tsa rona, rona 

le basadi ba rona, le bara ba rona, le baradi ba rona; 

9re se ke ra haha matlo ho itulela teng, re se be le tshimo ya merara, le ha e le tshimo 

le nngwe, leha e le dijalo. 

10Re nnile ra dula ditenteng, mme re utlwile, re bile re entse tsohle tseo Jonadabe, 

ntata rona moholo, a re laetseng tsona. 

11Empa enere ha Nebukadresare, morena wa Babilona, a futuhela lefatshe lena, ra ba 

ra re: Tloong, re keneng Jerusalema, re tloheng pela makgotla a Bakalde le pela 

makgotla a Basiria; yaba ke moo re ahileng Jerusalema. 

12Lentswe la Jehova la tla ho Jeremia, la re: 

13Ho itswe ke Jehova wa makgotla, Modimo wa Iseraele: Eya, o bolelle batho ba Juda 

le baahi ba Jerusalema, o re: Na le ke ke la amohela thuto, le tle le utlwe mantswe a ka 

na? Ho bolela Jehova. 

14Ho ntse ho bolokwa mantswe a Jonadabe, mora Rekabe, ao a kileng a laela bara ba 

hae ka wona hore ba se ke ba enwa veine, mme ha ba e nwe le kajeno, hobane ba ntse 

ba utlwa taelo ya ntata bona moholo. Mme nna nkile ka nna ka bua le lona, ke bua ke 

ntse ke tsoha e sa le hosasasasa; le mpa le sa ka le nkutlwa. 

15Nkile ka le romela bahlanka ba ka kaofela, baporofeta, ke ntse ke tsoha e sa le 

hosasasasa, ke ba roma, ke re: Bakang hle e mong le e mong mekgweng ya hae e 

mebe, le sokolohe diketsong tsa lona, le se ke la tsamaela medimo esele ho e 

sebeletsa, mme le tla nne le ikahele lefatsheng leo nkileng ka le nea lona le bontata 

lona moholo; empa ha le a ka la sekeha tsebe, ha le a ka la nkutlwa. 

16Athe bara ba Jonadabe, mora Rekabe, ba nnile ba boloka taelo ya ntata bona 

moholo, eo a ba laetseng yona; empa setjhaba sena ha se a ka sa nkutlwa. 

17Ka baka leo, ho itswe ke Jehova, Modimo wa makgotla, Modimo wa Iseraele: 

Bonang, ke ya hlahisetsa Juda le baahi bohle ba Jerusalema bobe bohle boo ke bo 

boletseng bakeng sa bona, kahobane nkile ka bua le bona, mme ha ba ka ba utlwa; 

nkile ka ba bitsa, mme ha ba ka ba araba. 

18Haele ntlo ya bana ba Rekabe, Jeremia a ba bolella, a re: Ho itswe ke Jehova wa 

makgotla, Modimo wa Iseraele: Erekaha le utlwile taelo ya Jonadabe, ntata lona 

moholo, mme le bolokile ditaelo tsa hae kaofela, mme le entse hohle hoo a neng a le 

laetse hona; 

19ka baka leo, ho itswe ke Jehova, Modimo wa Iseraele: Ho ke ke ha hlokeha motho 

wa Jonadabe, mora Rekabe, ya emang pela ka le ka mohla o le mong. 

JEREMIA 36 

Buka ya tse porofetilweng ke Jeremia e tjheswa ke morena Jojakime. 

1Ka selemo sa bone sa Jojakime, mora Josiase, morena wa Juda, lentswe lena le 

tswang ho Jehova la tla ho Jeremia, la re: 

2O inkele maqephe a lengolo, o ngole ho wona mantswe kaofela ao nkileng ka o 

bolella wona bakeng sa Iseraele, le bakeng sa Juda, le bakeng sa ditjhaba kaofela, 

esale mohla ke buang le wena mehleng ya Josiase, ho fihlela tsatsi lena. 

3Ekaba ba ntlo ya Juda ba tla nahana bobe bohle boo ke hopotseng ho ba etsetsa jona, 

hore ba bake e mong le e mong mekgweng ya hae e mebe, ke ba leselle bokgopo ba 

bona le sebe sa bona. 

4Yaba Jeremia o bitsa Baruke, mora Neria, mme Baruke a ngola maqepheng a 

lengolo, ka molomo wa Jeremia, mantswe kaofela ao Jehova a neng a mmoleletse 

wona. 

5Jeremia a laela Baruke, a re: Nna ke a sitwa, nke ke ka ya tlung ya Jehova. 

6Ho ye wena, o bale maqepheng seo o se ngodileng ka molomo wa ka, e leng 

mantswe a Jehova, o a bale ditsebeng tsa setjhaba, ka tlung ya Jehova, tsatsing la ho 

itima dijo, o bale le ditsebeng tsa Bajuda kaofela ba tlileng ba etswa metseng ya bona. 

7Ekaba ba tla bea thapelo ya bona pela Jehova, ba bake e mong le e mong mekgweng 

ya hae e mebe, hobane bohale bo boholo le yona kgalefo e kgolo eo Jehova a e 

boletseng bakeng sa setjhaba sena. 

8Baruke, mora Neria, a etsa kahohle kamoo moporofeta Jeremia a mo laetseng kateng, 

a bala mantswe a Jehova lengolong leo ka tlung ya Jehova. 

9Selemong sa bohlano sa Jojakime, mora Josiase, morena wa Juda, ka kgwedi ya 

boroba mono o le mong, ha bolelwa tsatsi la ho itima dijo pela Jehova, la setjhaba 

kaofela sa Jerusalema le setjhaba kaofela se tswang metseng ya Juda ho tla 

Jerusalema. 

10Baruke a bala mantswe a Jeremia lengolong, ka tlung ya Jehova, ka kamoreng ya 

Gemaria, mora Shafane, mongodi, lebaleng le kahodimo, lepatlelong la monyako o 

motjha wa ntlo ya Jehova, ditsebeng tsa setjhaba kaofela. 

11Eitse hobane Mikea, mora Gemaria, mora Shafane, a utlwe mantswe wohle a Jehova 

ka lengolo, 

12a theohela ka tlung ya morena ka kamoreng ya mongodi; mme bonang, ba baholo ba 

ne ba dutse teng kaofela, e le Elishama mongodi, le Delaia, mora Shemaia, le 

Elnathane, mora Akbore, le Gemaria, mora Shafane, le Tsedekia, mora Hanania, le 

baholo ba bang kaofela. 

13Yaba Mikea o ba tsebisa mantswe wohle ao a utlwileng Baruke a a bala lengolong, 

ditsebeng tsa setjhaba. 

14Baholo bohle ba roma Jehudi, mora Nethania, mora Shelemia, mora Kushi, ho 

Baruke, ka ho re: O inkele matsohong a hao maqephe ao o badileng ho wona, 

pontsheng ya setjhaba, mme o tle kwano. Yaba Baruke, mora Neria, o inkela maqephe 

letsohong la hae, a ya ho bona. 

15Ba re ho yena: Ako dule, o bale ditsebeng tsa rona. Mme Baruke a bala ditsebeng 

tsa bona. 

16Eitse hobane ba utlwe mantswe ao kaofela, ba tshoha e mong le e mong, ba re ho 

Baruke: Re tla tsebisa morena mantswe ao kaofela. 

17Ba botsa Baruke, ba re: Ako re lekanyetse hle kamoo o kileng wa ngola mantswe ao 

kaofela kateng a tswileng molomong wa hae. 

18Baruke a ba araba, a re: O kile a mpolella mantswe ao kaofela ka molomo wa hae, 

ka a ngola lengolong ka enke. 

19Yaba baholo ba re ho Baruke: Eya, o ipate, wena le Jeremia, ho se be motho ya 

tsebang moo le leng teng. 

20Ba ya ho morena ka lebaleng; maqephe ba a bea ka kamoreng ya Elishama 

mongodi, mme ba tsebisa morena ditaba tseo kaofela. 

21Yaba morena o roma Jehudi ho lata maqephe a lengolo, a a nka ka kamoreng ya 

Elishama mongodi, mme Jehudi a bala ditsebeng tsa morena le ditsebeng tsa baholo 

ba emeng pela morena. 

22Morena o ne a dutse tlung ya mariha, e le ka kgwedi ya boroba mono o le mong; 

mashala a hlenneng a ne a le teng ifo pela hae. 

23Eitse hobane Jehudi a bale maqephe a mararo, kapa a mane, morena a a seha ka 

thipana ya mongodi, a a lahlela mollong mashaleng a leifong, ho 

fihlela lengolokaofela le tjheswa. 

24Mme morena le bahlanka ba hae kaofela ha ba ka ba tshoha, ha ba ka ba hahola 

diaparo tsa bona, ha ba utlwa mantswe ao kaofela. 

25Empa Elnathane, le Delaia, le Gemaria, ba ne ba rapetse morena hore a se ke a 

tjhesa maqephe a lengolo: a mpa a sa ka a ba utlwa. 

26Mme morena a laela Jerameele, mora morena, le Seraia, mora Asriele, le Shelemia, 

mora Abdeele, hore ba tshware Baruke mongodi le moporofeta Jeremia; empa Jehova 

a ba pata. 

27Yaba lentswe la Jehova le tla ho Jeremia, ha morena a setse a tjhesitse maqephe a 

lengolo le nang le mangtswe ao Baruke a neng a a ngodile ka molomo wa Jeremia, le 

re: 

28O boele o inkele maqephe a mang, o ngole ho wona mantswe kaofela a pele, a neng 

a le teng maqepheng a pele a tjhesitsweng ke Jojakime, morena wa Juda. 

29Mme bakeng sa Jojakime, morena wa Juda, o bolele, o re: Ho itswe ke Jehova: O 

tjhesitse maqephe ao a lengolo, wa re: O ngoletseng ho wona taba e reng: Kannete ho 

tla tla morena wa Babilona, a senye lefatshe lena, a le hlokise motho leha e le kgomo? 

30Ka baka leo, ho itswe ke Jehova bakeng sa Jojakime, morena wa Juda: A ke ke a ba 

le mora ya tla dula teroneng ya Davida, mme setopo sa hae se tla lahlelwa kantle 

komellong ya letsatsi le serameng sa bosiu. 

31Ke tla mo otla yena le lesika la hae le bahlanka ba hae ka baka la bokgopo ba bona, 

ke ba hlahisetse e le bona, le baahi ba Jerusalema, le ba ntlo ya Juda, bobe bohle boo 

ke bo boletseng bakeng sa bona, ba mpa ba sa ka ba utlwa. 

32Yaba Jeremia o nka maqephe a mang, a a nea Baruke, mora Neria, mongodi, mme a 

ngola ho wona, ka molomo wa Jeremia, mantswe wohle a lengolo leo Jojakime, 

morena wa Juda, a neng a le tjhesitse mollong; ha ba ha eketswa mantswe a mangata a 

jwaloka a pele. 

JEREMIA 37 

Jeremia o kenngwa teronkong. 

1Tulong tsa Jekonia, mora Jojakime, ha busa Tsedekia, mora Josiase, a beilwe morena 

lefatsheng la Juda ke Nebukadresare, morena wa Babilona. 

2Haele yena le bahlanka ba hae le setjhaba sa lefatshe, ha ba ka ba utlwa mantswe a 

Jehova, ao a neng a ntse a a bolela moporofeta Jeremia. 

3Morena Tsedekia a romela Jukale, mora Shelemia, le Sofonia, mora Maaseia, 

moprista, ho moporofeta Jeremia, ka ho re: Ako re rapelle ho Jehova, Modimo wa 

rona. 

4Ke ha Jeremia a ne a ntse a kena, a etswa hara setjhaba, a eso ho kenngwe teronkong. 

5Makgotla a Faro a ne a tswile Egepeta; Bakalde ba neng ba thibella Jerusalema ba ne 

ba utlwile taba tseo, mme ba ne ba tlohile pela Jerusalema. 

6Yaba lentswe la Jehova le tla ho moporofeta Jeremia, la re: 

7Ho itswe ke Jehova, Modimo wa Iseraele: Bolellang morena wa Juda, ya le romileng 

ho nna ho mpotsa, le re: Bona, makgotla a Faro a tswetseng lona ho le tlatsa, a tla 

boela lefatsheng la habo Egepeta; 

8mme Bakalde ba tla boya, ba lwantshe motse ona; ba tla o kena, ba o tjhese ka mollo. 

9Ho itswe ke Jehova: Le se ke la ithetsa ka ho re: Bakalde ba fela ba tla tloha, ba ye 

hole le rona, athe ha ba tla ke ba tloha. 

10Hobane hojane ebe le bolaile sera sohle sa Bakalde ba le lwantshang, mme ho setse 

batho ba maqeba feela ho bona, ba ne ba tla tsoha, e mong le e mong tenteng ya hae, 

ba tjhese motse ona ka mollo. 

11Eitse hobane makgotla a Bakalde a tlohe pela Jerusalema ke ho tshaba makgotla a 

Faro, 

12Jeremia a tswa Jerusalema ho ya lefatsheng la Benjamine, ho intsha hara setjhaba. 

13A re a sa fihla monyako wa Benjamine, molaodi wa dibohodi o ne a le hona teng, 

lebitso la hae e le Jireja, mora Shelemia, mora Hanania, mme a tshwara moporofeta 

Jeremia, ka ho re: O ya ineela Bakalde. 

14Jeremia a re: Leshano! Ha ke ye ho ineela Bakalde. Empa eo ha a ka a mo dumela. 

Yaba Jireja o tshwara Jeremia, a mo tlisa ho baholo. 

15Yaba baholo ba hlwenyetsa Jeremia, ba mo otla, ba mo isa tlung ya teronko, ka 

tlung ya Jonathane mongodi, hobane ba ne ba e entse teronko. 

16Jeremia a kena tlung ya teronko la mameneng, mme Jeremia a hlola teng ditshiu tse 

ngata. 

17Morena Tsedekia a ntoo romela ho mo lata, mme morena a mmotsa ka tlung ya hae, 

ka sephiring, a re: Na lentswe le teng le tswang ho Jehova na? Yaba Jeremia o araba, a 

re: Le teng. Mme a re: O tla neelwa matsohong a morena wa Babilona. 

18Hape, Jeremia a bolella morena Tsedekia, a re: Ke o sitetswe kang, kapa wena, kapa 

bahlanka ba hao, kapa setjhaba sena, ha le nkentse teronkong? 

19Ba kae baporofeta ba lona ba nnileng ba le porofetela, ba re: Morena wa Babilona a 

ke ke a le futuhela, lona le lefatshe lena? 

20Mme jwale, ako mmamele, monga ka, morena, thapelo ya ka e ke e bewe pela hao, 

o se ke wa mpusetsa ka tlung ya Jonathane mongodi, ke tle ke se ke ka shwela teng. 

21Yaba morena Tsedekia o laela hore Jeremia a bewe lebaleng la teronko, a newe ka 

tsatsi le leng le le leng polokwe ya bohobe e tswang seterateng sa diapehi, ho fihlela 

bohobe bo fela motseng. Mme Jeremia a hlola lebaleng la teronko. 

JEREMIA 38 

Jeremia o theolelwa lemeneng. 

1Shefathia, mora Matthane, le Gedalia, mora Pashkure, le Jukale, mora Shelemia, le 

Pashkure, mora Malkia, ba utlwa mantswe ao Jeremia a neng a ntse a a bolella 

setjhaba kaofela, a re: 

2Ho itswe ke Jehova: Ya salang motseng ona o tla shwa ke lerumo, kapa ke tlala, kapa 

ke lefu le sewa; empa ya tswelang ho Bakalde o tla phela, mme bophelo ba hae o tla 

ikgapela bona, a tle a nne a phele. 

3Ho itswe ke Jehova: Motse ona o tla neelwa ruri matleng a makgotla a morena wa 

Babilona, mme o tla o kena. 

4Yaba baholo ba re ho morena: Motho eo a ke a bolawe; hobane o ntse a fokodisa 

matsoho a bahlabani ba sa setseng motseng ona, le matsoho a setjhaba kaofela, ka ho 

ba bolella taba tse jwalo; hobane motho eo ha a batlele setjhaba sena molemo, empa e 

le kotsi. 

5Yaba morena Tsedekia o re: Bonang, o matsohong a lona, hobane morena a ke ke a 

ba le matla ho lona. 

6Ba tshwara Jeremia, ba mo lahlela lemeneng la Malkia, mora morena, le neng le le 

lebaleng la ntlo ya teronko; ba theolela Jeremia teng ka marapo; ho ne ho se metsi 

lemeneng, empa le le seretse, mme Jeremia a tetebela seretseng. 

7Yaba Ebede-Meleke, Moethiopia, molebedi ya neng a le ka tlung ya morena, o utlwa 

hobane ba lahletse Jeremia lemeneng; mme morena o ne a dutse monyako wa 

Benjamine. 

8Yaba Ebede-Meleke o tswa tlung ya morena, a ya bua le morena, a re: 

9Monga ka, morena, batho bao ba entse hampe ha ba entse moporofeta Jeremia jwalo, 

ba mo lahletse lemeneng; o se a ya shwa ke tlala moo a leng teng, hobane ho se ho se 

le bohobe motseng. 

10Yaba Morena o laela Ebede-Meleke, Moethiopia, a re: Inkele batho ba mashome a 

mararo mona, o nyolle moporofeta Jeremia lemeneng, a eso ho shwe. 

11Yaba Ebede-Meleke o inkela batho bao, a ya ka tlung ya morena, katlasa kamore ya 

polokelo, a inkela ditsiba le dikatana tse onetseng, mme a di theolela ho Jeremia, ka 

lemeneng, ka marapo. 

12Mme Ebede-Meleke, Moethiopia, a bolella Jeremia, a re: Hlo o bee ditsiba le 

dikatana tse onetseng katlasa mahafi a hao, katlasa marapo. Jeremia a etsa jwalo. 

13Yaba ba hula Jeremia ka marapo, ba mo nyolla lemeneng; mme Jeremia a dula 

lebaleng la ntlo ya teronko. 

14Yaba morena Tsedekia o romela ho lata moporofeta Jeremia, a mmiletsa ho yena 

monyakong wa boraro wa ntlo ya Jehova. Yaba morena o bolella Jeremia, a re: Ke sa 

o botsa taba, o se ke wa mpatela letho. 

15Jeremia a bolella Tsedekia, a re: Ha nka o bolella taba, ha ke re, o tla mpolaya na? 

Leha nka o eletsa, ha ke re, o tla hana ho nkutlwa na? 

16Yaba morena Tsedekia o hlapanyetsa Jeremia ka sephiring, a re: Ka Jehova ya 

phelang, ya re neileng bophelo, nke ke ka o bolaya, leha e le ho o neela matleng a 

batho ba batlang bophelo ba hao. 

17Yaba Jeremia o bolella Tsedekia, a re: Ho itswe ke Jehova, Modimo wa makgotla, 

Modimo wa Iseraele: Ha o tswa hona jwale ho ya ineela balaodi ba morena wa 

Babilona, moya wa hao o tla phela, le motse ona o ke ke wa tjheswa ka mollo; o tla 

phela, wena le ntlo ya hao. 

18Empa ha o sa tswe ho ya ineela balaodi ba morena wa Babilona, motse ona o tla 

neelwa matleng a Bakalde, ba o tjhese ka mollo; le wena o ke ke wa phonyoha 

matsohong a bona. 

19Morena Tsedekia a bolella Jeremia, a re: Ke mpa ke tshabana le Bajuda ba ineetseng 

Bakalde, esere ka neelwa matsohong a bona, ba bapala ka nna. 

20Jeremia a mo araba, a re: O ke ke wa neelwa matsohong a bona. O mpe o mamele 

lentswe la Jehova, lona leo ke o bolellang lona, mme ho tla ba molemo ho wena, 

moya wa hao o phele. 

21Empa ha o ka hana ho tswa, ke lona lentswe leo Jehova a ntshenoletseng lona. 

22Bona, basadi kaofela ba sa setseng ka tlung ya morena wa Juda ba tla iswa ho 

balaodi ba morena wa Babilona, mme ba tla re: O hlile wa phongwa, wa hlolwa ke ba 

neng ba o tshepisa kgotso; maoto a hao ha a tetebetse seretseng, bona ba boela 

kasanthao. 

23Basadi ba hao kaofela le bana ba hao ba tla iswa ho Bakalde, le wena o tla sitwa ho 

phonyoha matsohong a bona, o mpa o tla tshwarwa ke letsoho la morena wa Babilona, 

mme motse ona o tla tjheswa ka mollo ka baka la hao. 

24Tsedekia a re ho Jeremia: Ho se ke ha eba motho ya tsebang taba tseo, mme o ke se 

ke wa shwa. 

25Ekare ha baholo ba utlwa hobane ke buile le wena, mme ba ka tla ho wena, ba re ho 

wena: Ako re tsebise seo o se boleletseng morena, o se ke wa re patela sona, mme re 

ke ke ra o bolaya, hape le seo morena a o boleletseng sona, o re bolelle sona; 

26o ba arabe, o re: Tjhe, nkile ka bea thapelo ya ka pela morena, hore ke se ke ka 

busetswa ka tlung ya Jonathane ho shwela teng. 

27Baholo kaofela ba tla ho Jeremia, mme ba mmotsa; yaba o ba bolella ditaba tseo 

tsohle, kamoo morena a mo laetseng kateng. Yaba ba ikgutsetsa, ba mo tlohela, 

hobane taba e ne e sa ka ya utluwa ke motho. 

28Jeremia a nna a dula lebaleng la ntlo ya teronko, ho fihlela tsatsi leo Jerusalema a 

kenwang ka lona; o ne a ntse a le teng, ha Jerusalema a kenwa. 

JEREMIA 39 

Motse wa Jerusalema o kenwa ke Nebukadresare; Jeremia o ntshwa teronkong. 

1Ka selemo sa boroba mono o le mong sa Tsedekia, morena wa Juda, ka kgwedi ya 

leshome, Nebukadresare, morena wa Babilona, a tla le makgotla a hae kaofela ho 

lwantsha Jerusalema, mme ba o thibella. 

2Ka selemo sa leshome le motso o mong sa Tsedekia, ka kgwedi ya bone, ka la 

boroba mono o le mong la kgwedi, motse wa phunngwa. 

3Balaodi kaofela ba morena wa Babilona ba tla, ba emisa monyakong o mahareng; e 

le Nergale-Sharetsere, Samgare-Nebu, Sarsekime, molaodi wa balebedi, Nergale-

Sharetsere, motsamaisi wa ba bohlale, le matona a mang kaofela a morena wa 

Babilona. 

4Eitse ha Tsedekia, morena wa Juda, le bahlabani kaofela ba ba bona, ba baleha, ba 

tswa motseng bosiu, ka mmila wa serapa sa morena, ka kgoro e pakeng tsa marako a 

mabedi, ba tswa ka tsela ya lehwatata. 

5Yaba makgotla a Bakalde a ba phallela, mme ba fihlela Tsedekia mahwatateng a 

Jeriko; ba mo tshwara, ba mo tlisa ho Nebukadresare, morena wa Babilona, Ribla, 

lefatsheng la Hamathe; a ahlolwa teng. 

6Morena wa Babilona a bolaya bara ba Tsedekia pontsheng ya hae, Ribla; le baholo 

kaofela ba Juda morena wa Babilona a ba bolaya. 

7A ntoo honya mahlo a Tsedekia, a mo tlama ka mahlaahlela a koporo ho mo isa 

Babilona. 

8Bakalde ba tjhesa ntlo ya morena le matlo a ba setjhaba ka mollo, ba heletsa le 

marako a Jerusalema. 

9Masala a setjhaba a sa setseng motseng, le bakwenehi ba neng ba ineetse yena, le 

masala a sa setseng a setjhaba, Nebusaradane, molaodi wa balebedi, a ba isa 

kgolehong, Babilona. 

10Empa haele mafutsana a setjhaba, a se nang eng le eng, Nebusaradane, molaodi wa 

balebedi, a a tlohela lefatsheng la Juda, a ba a a nea masimo a merara le masimo a 

lengwang. 

11Nebukadresare, morena wa Babilona, a laela Nebusaradane, molaodi wa balebedi, 

bakeng sa Jeremia, a re: 

12Mo nke, o mo ele sedi; o se ke wa mo etsa letho le lebe; o mpe o mo etse jwalokaha 

a ka o bolella. 

13Yaba Nebusaradane, molaodi wa balebedi, ba ena le Nebushasbane, molaodi wa 

maqhalaha, le Nergale-Sharetsere, motsamaisi wa ba bohlale, le balaodi kaofela ba 

morena wa Babilona, 

14ba romela ho ntsha Jeremia lebaleng la ntlo ya teronko, ba mmea ho Gedalia, mora 

Akikame, mora Shafane, a tle a mo nkele ha hae. Mme Jeremia a nna a sala hara 

setjhaba. 

15Lentswe la Jehova la tla ho Jeremia, ha a ntse a le lebaleng la ntlo ya teronko, la re: 

16Eya, o bolelle Ebede-Meleke, Moethiopia, o re: Ho itswe ke Jehova wa makgotla, 

Modimo wa Iseraele: Bona, ke ya etsahatsa mantswe a ka bakeng sa motse ona ka 

bobe, e seng ka molemo, a tla etsahala pontsheng ya hao, tsatsing le itseng. 

17Empa ke tla o namolela tsatsing leo, ho bolela Jehova, o ke se ke wa neelwa 

matsohong a batho bao o ba tshabang. 

18Hobane ke tla o namolela, o ke ke wa wa ke lerumo, mme bophelo ba hao e tla ba 

kgapo ya hao, hobane o hlile o itshepetse nna, ho bolela Jehova. 

JEREMIA 40 

Jeremia o a lokollwa. — Gedalia o bewa mmusisi wa naha ya Juda. 

1Lentswe le tswang ho Jehova la tla ho Jeremia, hobane Nebusaradane, molaodi wa 

balebedi, a mo kgutlisa Rama, kamoo a neng a ile le yena kateng, a mo tlamile ka 

mahlaahlela, a le hara ba tshwerweng kaofela ba Jerusalema le ba Juda ba iswang 

kgolehong Babilona. 

2Molaodi wa balebedi a nka Jeremia, a mmolella, a re: Jehova, Modimo wa hao, o ne 

o boletse bobe boo hodima nqalo eno. 

3Mme Jehova o bo hlahisitse, o entse kamoo a neng a boletse kateng, kahobane le 

sitetswe Jehova, mme ha le a ka la mamela lentswe la hae; ke moo le hlahetsweng ke 

taba tseo. 

4Haele wena, bona, kajeno ke lokolla mahlaahlela a matsohong a hao; leha o ka rata 

ho tla le nna Babilona, o ka tla, ke tla nne ke o ele sedi; empa ha ekaba o sa rate ho tla 

le nna Babilona, o ka lesa. Tadima, naha kaofela e pela hao, moo ho ka bang molemo, 

ho leng hotle ho wena ho ya teng, o ka ya. 

5A sa diehile ho araba, eo a re: Hlo o kgutlele ho Gedalia, mora Akikame, mora 

Shafane, eo morena wa Babilona a mmeileng ho disa metse ya Juda, o ikahele le yena 

hara setjhaba, kapa hohle moo ho ka bang hotle ho wena ho ya teng, o ka ya. Yaba 

molaodi wa balebedi o mo nea mofaho le dimpho, mme a mo fa tsela. 

6Jeremia a ya ho Gedalia, mora Akikame, Mitspe, a dula teng ho yena hara setjhaba se 

setseng lefatsheng la Juda. 

7Balaodi kaofela ba makgotla a leng naheng, ba ena le batho ba bona, eitse ha ba 

utlwa hobane morena wa Babilona o beile Gedalia, mora Akikame, ho disa lefatshe, le 

hobane o beile matleng a hae banna, le basadi, le bana, le ba banyenyane ba lefatshe, 

ba neng ba sa ka ba iswa kgolehong, Babilona; 

8ba tla ho Gedalia, Mitspe, e le Ishmaele, mora Nethania, le Johanane, le Jonathane, 

bara ba Karea, le Seraia, mora Thanhumethe, le bara ba Efai, wa Nethofa, le Jesania, 

mora Momaakate, ba ena le batho ba bona. 

9Gedalia, mora Akikame, mora Shafane, a ba anela, bona le batho ba bona, a re: Le se 

ke la tshaba ho ipea ho Bakalde, le mpe le ikahele lefatsheng, le ipee ho morena wa 

Babilona, le tle le iketle. 

10Haele nna, bonang, ke ya aha Mitspe ho ema pela Bakalde ba tlang ho rona; mme 

lona, le bokelle veine le ditholwana le ole, le di bee dipitseng tsa lona; mme le ahe 

metseng eo le leng ho yona. 

11Hape, le Bajuda kaofela ba neng ba le Moabe, le setjhabeng sa bana ba Ammone, le 

Edomo, le ba neng ba le mafatsheng wohle a kamathoko, ba utlwa hobane morena wa 

Babilona o sietse Juda masala, le hobane o beile Gedalia, mora Akikame, mora 

Shafane, modisa wa bona. 

12Yaba Bajuda kaofela ba kgutla dinqalong tsohle tseo ba neng ba qhalanyeditswe ho 

tsona, ba kgutlela lefatsheng la Juda, ho Gedalia, Mitspe, ba bokella veine le 

ditholwana tse ngatangata. 

13Yaba Johanane, mora Karea, le balaodi kaofela ba makgotla a neng a le naheng, ba 

tla ho Gedalia, Mitspe; 

14ba re ho yena: Ha re re, o a tseba hobane Baalise, morena wa bana ba Ammone, o 

romile Ishmaele, mora Nethania, ho o bolaya na? Empa Gedalia, mora Akikame, ha a 

ka a dumela. 

15Johanane, mora Karea, o bolella Gedalia ka sephiring, Mitspe, a re: Ha nke ke ye, 

ke bolaye Ishmaele, mora Nethania; ho ke ke ha tseba motho. O ne a tla o bolaelang? 

Bajude bohle ba phuthehetseng ho wena na ba ne ba ya qhalanelang, masala a Juda a 

timele? 

16Empa Gedalia, mora Akikame, a araba Johanane, mora Karea, a re: O se ke wa etsa 

hoo, hobane o etselletsa Ishmaele. 

JEREMIA 41 

Gedalia o a bolawa. 

1Ka kgwedi ya bosupa, Ishmaele, mora Nethania, mora Elishama, wa leloko la 

borena, tona ya morena, a tla ho Gedalia, mora Akikame, Mitspe, a ena le batho ba 

leshome, mme ba dula teng dijong hammoho, Mitspe. 

2Yaba Ishmaele, mora Nethania, le batho ba leshome bao a nang le bona, ba ema, ba 

hlaba Gedalia, mora Akikame, mora Shafane, ka lerumo, ba mmolaya, e le eo morena 

wa Babilona a neng a mmeile ho disa naha; 

3le bona Bajuda kaofela ba neng ba le teng ho Gedalia, Mitspe, le Bakalde ba neng ba 

le teng, e le bahlabani, Ishmaele a ba bolaya. 

4Ka tsatsi la bobedi, ha Gedalia a setse a shwele, ho ntse ho sa tsebe motho, 

5ha tla batho ba Sikeme, le ba Silo, le ba Samaria, ba mashome a robileng meno e le 

mmedi, ba beotswe ditedu, le meaparo ya bona e hahotswe, ba phatsitswe, ba tshwere 

dinyehelo le dibano, ba di tlisa tlung ya Jehova. 

6Yaba Ishmaele, mora Nethania, o tswa Mitspe ho ya ba kgahlanyetsa, a ya a ntse a 

lla; yare ha a teana le bona, a ba bolella, a re: Tloong ho Gedalia, mora Akikame. 

7Eitse ha ba fihlile hare ho motse, Ishmaele, mora Nethania, a ba bolaya, a ba 

lahlela lemeneng, a ena le batho bao a nang le bona. 

8Empa batho ba leshome ba eba teng ho bona, ba bolella Ishmaele, ba re: O se ke wa 

re bolaya, hobane re na le moo re patileng koro naheng, le harese, le ole, le dinotshi. 

Yaba o a ba lesela, mme ha ba ka ba eshwa le ba habo bona. 

9Lemena leo Ishmaele a lahletseng ho lona ditopo kaofela tsa batho bao a ba bolaileng 

hammoho le Gedalia, ke leo morena Asa a neng a le entse ka ho tshaba Baesha, 

morena wa Iseraele; ke lona lemena leo Ishmaele a kileng a le tlatsa ditopo. 

10Yaba Ishmaele o ya le ba siilweng kaofela ba setjhaba ba neng ba le Mitspe, le 

baradi ba morena le ba setjhaba kaofela ba neng ba setse Mitspe, bao Nebusaradane, 

molaodi wa balebedi, a neng a ba beile tisong ya Gedalia, mora Akimane; Ishmaele, 

mora Nethania, a ya le bona, a tloha teng a lebile nqa naha ya bana ba Ammone. 

11Johanane, mora Karea, le balaodi kaofela ba neng ba le ho yena, ba utlwa diketso 

tsohle tse mpe tseo Ishmaele, mora Nethania, a di entseng. 

12Yaba ba nka batho ba bona kaofela, ba phalla ho lwantsha Ishmaele, mora Nethania; 

ba mo fihlela metsing a maholo a haufi le Gibeone. 

13Yare ha setjhaba kaofela se leng ho Ishmaele se bona Johanane, mora Karea, le 

balaodi kaofela ba leng ho yena, sa ithabela. 

14Setjhaba kaofela seo Ishmaele a neng a se tshwere Mitspe sa reteleha, sa sokoloha, 

sa ya ho Johanane, mora Karea. 

15Empa Ishmaele, mora Nethania, a phonyoha ho Johanane, a ena le batho ba robileng 

meno e le mmedi, mme a ya ho bana ba Ammone. 

16Yaba Johanane, mora Karea, le balaodi ba makgotla kaofela ba neng ba le ho yena, 

ba nka masala wohle a setjhaba ao Ishmaele, mora Nethania, a neng a a tlositse 

Mitspe, hobane a bolaye Gedalia, mora Akikame, e leng banna ba dinatla tsa ntwa, le 

basadi le bana, le maqhalaha, ba ba kgutlisa Gibeone; 

17mme ba tsamaya, ba ya dula tlung ya phapohelo ya Kimhame, maloka le 

Bethlehema, ba tle ba ntoo ya Egepeta, ka baka la ho tshaba Bakalde, 

18hobane ba ne ba ba tshaba, hobane Ishmaele, mora Nethania, o ne a bolaile Gedalia, 

mora Akikame, eo morena wa Babilona a neng a mmeile ho disa naha. 

JEREMIA 42 

Jeremia o hanela Bajuda ba setseng, ha ba re, ba theohela Egepeta. 

1Yaba balaodi kaofela ba makgotla, ba ena le Johanane, mora Karea, le Jesania, mora 

Hosea, le setjhaba kaofela, ba banyenyane le ba baholo, ba atamela, 

2ba re ho moporofeta Jeremia: Amohela thapelo ya rona, o re rapelle ho Jehova, 

Modimo wa hao, bakeng sa masala ana kaofela, hobane leha re ne re le bangata, re 

setse re se re se bakae, kamoo mahlo a hao a re bonang kateng, 

3hore Jehova, Modimo wa hao, a tle a re supise tsela eo re tshwanetseng ho tsamaya 

ka yona le seo re tshwanetseng ho se etsa. 

4Yaba moporofeta Jeremia o ba bolella, a re: Ke a utlwa; bonang, ke tla le rapella ho 

Jehova, Modimo wa lona, ka mantswe a lona, mme ke tla le tsebisa lentswe le leng le 

le leng leo Jehova a tla le araba ka lona; nke ke ka le lobela letho. 

5Ba araba Jeremia, ba re: Jehova e ke e be yena paki ya nnete, e tshepehang ya rona, 

ha re sa etse ka lentswe le leng le le leng leo a tla o roma ho rona ka lona, hore re le 

etse. 

6Leha ekaba ke ho hotle, kapa ke ho hobe, re tla utlwa lentswe la Jehova, Modimo wa 

rona, eo re o romelang ho yena, hore re tle re hlohonolofale, ha re ka utlwa lentswe la 

Jehova, Modimo wa rona. 

7Eitse hobane ho fete ditshiu tse leshome, lentswe la Jehova la tla ho Jeremia. 

8Yaba o bitsa Johanane, mora Karea, le balaodi kaofela ba makgotla ba neng ba le ho 

yena, le setjhaba kaofela, ba banyenyane le baholo; 

9a re ho bona: Ho itswe ke Jehova, Modimo wa Iseraele, eo le nthomileng ho yena 

hore ke tle ke bee thapelo ya lona pela hae: 

10Ha le ka boela la aha lefatsheng lena, ke tla le ahisa, mme nke ke ka le timetsa; ke 

tla le hloma, mme nke ke ka le epolla, hobane ke kgutlile bobeng boo ke le 

etseditseng bona. 

11Le se ke la tshaba morena wa Babilona, eo le ntseng le mo tshaba; le se ke la mo 

tshaba, ho bolela Jehova, hobane ke na le lona ho le pholosa le ho le namolela 

matleng a hae. 

12Ke tla hlahisa kgauhelo pelong ya hae bakeng sa lona, a tle a le busetse naheng ya 

lona. 

13Empa ha le ka re: Tjhe, re ke ke ra hlola re aha lefatsheng lena, e le ho re, le ke ke la 

utlwa lentswe la Jehova, Modimo wa lona; 

14mme la re: Tjhe, re mpa re tla ya lefatsheng la Egepeta, moo re ke keng ra bona 

ntwa, moo re ke keng ra utlwa modumo wa terompeta, moo re ke keng ra utlwa tlala, 

re nne re ahe teng; 

15ha le ka fela la etsa jwalo, mamelang lentswe la Jehova, lona masala a Juda. Ho 

itswe ke Jehova, Modimo wa Iseraele: Ha le ka phehella ho ya Egepeta, la ya jaka 

teng; 

16lerumo leo le le balehelang le tla le fihlela teng lefatsheng la Egepeta, le tlala eo le e 

balehelang e tla le kgomarela Egepeta, le shwele teng. 

17Batho kaofela ba ka phehellang ho ya Egepeta le ho aha teng, ba tla shwa ke 

lerumo, le tlala, le lefu la sewa; ha ho ka ke ha eba ya tlolang wa bona, leha e le ya 

phonyohang pela bobe boo ke tla ba hlahisetsa jona. 

18Hobane ho itswe ke Jehova wa makgotla, Modimo wa Iseraele: Jwalokaha nkile ka 

tshollela bohale ba ka le kgalefo ya ka hodima baahi ba Jerusalema, ke tla tshollela 

kgalefo ya ka hodima lona, ha le ka ya Egepeta; le tla etswa nyefolo, le makatso, le 

thohako, le nyediso, mme le ke ke la boela la bona nqalo ena. 

19Jehova o hlile o le boleletse, lona masala a Juda, o itse: Se yeng Egepeta, le nne le 

itsebele hobane kajeno ke fela ke le hanela ho ya teng. 

20Hobane le ithetsa meyeng ya lona, athe le nthomile ho Jehova, Modimo wa lona, ka 

ho re: Aku re rapelle ho Jehova, Modimo wa rona; tsohle tseo Jehova, Modimo wa 

rona, a tla di bolela, o ke o re tsebise tsona, re di etse. 

21Mme ke fela ke le tsebisitse tsona kajeno; empa ha le utlwe lentswe la Jehova, 

Modimo wa lona, le tsohle tseo a nthomileng tsona ho lona. 

22Jwale he, le ke le itsebele hobane le tla shwa ke lerumo, le tlala, le lefu la sewa, 

nqalong eo le ithatetseng ho ya aha teng. 

JEREMIA 43 

Jeremia o iswa Egepeta a sa rate. 

1Eitse hobane Jeremia a qete ho bolella setjhaba kaofela mantswe wohle a Jehova, 

Modimo wa bona, ao Jehova, Modimo wa bona, a mo romileng ho bona ka wona, 

mantswe wona ana kaofela, 

2Asaria, mora Hosea, le Johanane, mora Karea, le batho ba baikgohomosi kaofela, ba 

bolella Jeremia, ba re: O bolela leshano; Jehova, Modimo wa rona, ha a ka a o roma, 

hore o re: Le se ke la ya Egepeta ho aha teng. 

3O mpa o susumetswa ke Baruke, mora Neria, bakeng sa rona, hore re tle re neelwe 

matleng a Bakalde, ba tle ba re bolaye, kapa ba re ise kgolehong Babilona. 

4Ha ba ka ba utlwa lentswe la Jehova, e le yena Johanane, mora Karea, le balaodi 

kaofela ba makgotla, le setjhaba kaofela, la hore ba nne ba ahe lefatsheng la Juda. 

5Yaba Johanane, mora Karea, le balaodi kaofela ba makgotla, ba nka masala kaofela a 

Juda a neng a kgutlile ditjhabeng tsohle moo a neng a qhalanyeditswe teng, ho tla aha 

lefatsheng la Juda; 

6e le banna, le basadi, le bana, le baradi ba morena, le batho bohle bao Nebusaradane, 

molaodi wa balebedi, a neng a ba siile ho Gedalia, mora Akikame, mora Shafane, le 

yena moporofeta Jeremia, le Baruke, mora Neria; 

7ba ya Egepeta, hobane ha ba ka ba utlwa lentswe la Jehova; mme ba tla Takpanese. 

Ho porofetwa hore Nebukadresare o tla hapa Egepeta. 

8Lentswe la Jehova la tla ho Jeremia, Takpanese, la re: 

9Nka majwe a maholo, o a pate letsopeng, seboping sa setene se leng lepatlelong la 

ntlo ya Faro, Takpanese, pontsheng ya batho ba Juda; 

10o ba bolelle, o re: Ho itswe ke Jehova, Modimo wa Iseraele: Bona, ke se ke tla 

romela ho lata Nebukadresare, morena wa Babilona, mohlanka wa ka, ke bee terone 

ya hae majweng ana ao ke a patileng, mme a ale tente ya hae hodima wona. 

11O tla tla, a senye lefatshe la Egepeta; ya lokelang lefu a ye lefung, ya lokelang 

kgoleho a ye kgolehong, ya lokelang lerumo a ye lerumong. 

12Ke tla hotetsa mollo matlung a medimo ya Egepeta; Nebukadresare o tla a tjhesa, a 

ise medimo kgolehong; o tla ipopa ka lefatshe la Egepeta jwaloka modisa ha a ipopa 

ka kobo ya hae, mme o tla tloha teng ka kgotso. 

13O tla robaka ditshwantsho tsa Bethe-Shemeshe tse lefatsheng la Egepeta, le matlo a 

medimo ya Egepeta a a tjhese ka mollo. 

JEREMIA 44 

Ho kgalemelwa Bajuda ba balehetseng Egepeta. 

1Lentswe le kileng la tla ho Jeremia bakeng sa Bajuda kaofela ba ahileng lefatsheng la 

Egepeta, e leng ba ahileng Migdole, le Takpanese, le Nofe, le naheng ya Pathrose, la 

re: 

2Ho itswe ke Jehova wa makgotla, Modimo wa Iseraele: Le bone bobe bohle boo ke 

bo hlahiseditseng Jerusalema le metse kaofela ya Juda; bonang, kajeno e hlile e 

senyehile, ha ho sa le moahi ho yona; 

3ke ka baka la bobe bohle boo ba bo entseng ho mphephetsa ka ho tsamaela medimo 

esele, le ka ho e tjhesetsa dibano, le ka ho e sebeletsa, eo ba neng ba sa e tsebe, leha e 

le bona, leha e le lona, leha e le bontata lona. 

4Nkile ka nna ka le romela bahlanka ba ka kaofela, e leng baporofeta, ke ntse ke tsoha 

e sa le hosasasasa, ke ba roma ka ho re: Le se ke la etsa ntho eo e manyala, eo ke e 

hloileng. 

5Ba mpa ba sa ka ba utlwa; ha ba ka ba sekeha ditsebe tsa bona, hore ba bake 

bolotsaneng ba bona, mme ba lese ho tjhesetsa medimo esele dibano. 

6Bohale ba ka le kgalefo ya ka ya ba ya tsholoha, ya tuka metseng ya Juda le 

diterateng tsa Jerusalema, tse fetohileng lesupi le lefeella, jwalokaha ho bonahala 

kajeno. 

7Mme jwale, ho itswe ke Jehova, Modimo wa makgotla, Modimo wa Iseraele: Le 

etseditseng meya ya lona hampe hakakalo, hore ho be ho kgaolwe ka baka la lona 

monna le mosadi, ngwana le lesea mahareng a Juda, hore ho se ke ha sala masala a 

lona? 

8Le mphepheleditseng ka diketso tsa matsoho a lona, ka ho tjhesetsa medimo esele 

dibano lefatsheng la Egepeta, moo le tlileng ho aha teng; hore ho nne ho ikgaole lona, 

mme le nne le be thohako le nyediso hara ditjhaba tsohle tsa lefatshe? 

9Na le se le lebetse diketso tse mpe tsa bontata lona, le diketso tse mpe tsa marena a 

Juda, le diketso tse mpe tsa basadi ba wona, le diketso tse mpe tsa lona, le diketso tse 

mpe tsa basadi ba lona, tseo ba ileng ba di etsa naheng ya Juda le diterateng tsa 

Jerusalema na? 

10Le ho fihlela tsatsi lena, ha ho eso ho be ya ikokobetsang, leha e le ya tshabang; ha 

ba tsamaye molaong wa ka le ditaelong tsa ka, tseo ke di beileng pela lona le pela 

bontata lona! 

11Ka baka leo, ho itswe ke Jehova wa makgotla, Modimo wa Iseraele: Bonang, ke 

retelletsa sefahleho sa ka ho lona, ho senya le ho kgaola Juda kaofela. 

12Ke tla tshwara ba setseng ba Juda ba pheheletseng ho kena lefatsheng la Egepeta ho 

tla aha teng, ba timele kaofela; ba tla wa lefatsheng la Egepeta, ba timele ke lerumo le 

tlala, ho qala ka e monyenyane ho isa ho e moholo, ba shwe ke lerumo le tlala, ba 

etswe thohako, le sebabatso le manyala, le hlapa. 

13Ke tla otla ba ahileng lefatsheng la Egepeta, jwalokaha nkile ka otla Jerusalema ka 

lerumo, ka tlala, le ka lefu la sewa. 

14Ha ho ka ke ha eba ya phonyohang le ya salang ho ba sa setseng ba Juda, ba keneng 

lefatsheng la Egepeta ho tla aha teng, ba hopotseng ho boela lefatsheng la Juda, moo 

dipelo tsa bona di hlolohetsweng ho boela ba ikgahele teng; hobane ha ba sa tla 

kgutlela teng, haese ba bang ba phonyohang. 

15Yaba banna kaofela ba neng ba tseba hobane basadi ba bona ba tjhesetsa medimo 

esele dibano, le basadi kaofela ba neng ba eme teng, ba phuthehile ba le bangatangata, 

le setjhaba kaofela se ahileng lefatsheng la Egepeta, Pathrose, ba fetola Jeremia, ba re: 

16Haele lentswe leo o re bolellang lona ka lebitso la Jehova, re ke ke ra o utlwa. 

17Empa re tla nne re etse taba tsohle tse tswileng melomong ya rona, re tjhesetse 

mofumahadi wa lehodimo dibano le ho mo tshollela dino, jwalokaha re ne re ntse re 

etsa, rona le bontata rona, le marena a rona, le baholo ba rona, metseng ya Juda le 

diterateng tsa Jerusalema, ha re ne re ntse re kgora bohobe, ho ntse ho iketlilwe, re sa 

bone tsietsi. 

18Empa haesale re lesitse ho tjhesetsa mofumahadi wa lehodimo dibano, le ho mo 

tshollela dino, re ntse re haellwa ke dintho tsohle, mme re shwa ke lerumo le tlala. 

19Le rona, ha re tjhesetsa mofumahadi wa lehodimo dibano, re mo tshollela dino, na 

re mo etsetsa dinkgwana ho mo sebeletsa le ho mo tshollela dino, banna ba rona ba sa 

tsebe na? 

20Yaba Jeremia o fetola setjhaba kaofela, banna le basadi, le setjhaba kaofela, ba neng 

ba mo fetotse ka taba tseo, a re: 

21Ana dibano tsa lona tseo le neng le ntse le di tjhesa metseng ya Juda le diterateng tsa 

Jerusalema, e le lona le bontata lona, le marena a lona le baholo ba lona, le setjhaba sa 

lefatshe, na Jehova ha a ka a di hopola na? Na ha a ka a elellwa pelong ya hae na? 

22Jehova o sitilwe hore a nne a iphapanye le bolotsana ba diketso tsa lona le manyala 

ao le neng le a etsa; ke moo lefatshe la lona le entsweng tshenyeho, le sebabatso, le 

thohako, lefatshele se nang moahi, kamoo ho ntseng ho le kateng tsatsing lena. 

23Ke kahobane le ne le ntse le tjhesa dibano, le hobane le ne le ntse le sitelwa Jehova, 

le ne le sa utlwe lentswe la Jehova, le ne le sa tsamaye ka molao wa hae, le ka 

dikahlolo tsa hae, le ka dikeletso tsa hae; ke ka baka leo bobe boo bo le hlahetseng, 

kamoo ho ntseng ho le kateng le kajeno. 

24Jeremia a boela a bolella setjhaba kaofela le basadi bohle, a re: Mamelang lentswe 

la Jehova, lona Bajuda kaofela ba lefatsheng la Egepeta. 

25Ho itswe ke Jehova, Modimo wa Iseraele: Lona le basadi ba lona, le boletse ka 

melomo ya lona, le bile le entse ka matsoho a lona seo le se boletseng, la re: Re tla 

nne re boloke dikano tsa rona tseo re di anneng, tsa ho tjhesetsa mofumahadi wa 

lehodimo dibano le ho mo tshollela dino. Jwale, ha le tiisitse dikano tsa lona, mme le 

bolokile dikano tsa lona, 

26mamelang lentswe la Jehova jwale, lona Bajuda kaofela ba ahileng lefatsheng la 

Egepeta: Bonang, ke ana ka lebitso la ka le leholo, ho bolela Jehova, hore lebitso la ka 

ha le sa tla hlola re rapelwa lefatsheng lohle la Egepeta ke motho wa Juda leha a le 

mong ya ka reng: Ka morena Jehova ya phelang! 

27Bonang, ke tla ba lebela ka bobe, e seng ka molemo, mme Bajuda bohle ba tla 

timetswa lefatsheng la Egepeta ke lerumo le tlala, ba be ba fele. 

28Ba phemang lerumo ba tla kgutla lefatsheng la Egepeta, ba boele lefatsheng la Juda, 

e le batho ba seng bakae; ba setseng ba Juda ba tlileng lefatsheng la Egepeta ho aha 

teng, ba tla tseba hore na lentswe le tla etsahala ke lefe, kapa ke la ka, kapa ke la bona 

na? 

29Seo e tla ba pontsho ho lona, ho bolela Jehova, ya hobane ke ya le otla nqalong ena, 

hore le tle le tsebe hobane mantswe a ka a ya etsahala bakeng sa lona ka bobe, 

30ho itswe ke Jehova: Bonang, ke neela Faro-Hofra, morena wa Egepeta, matleng a 

dira tsa hae le matleng a ba batlang bophelo ba hae, jwalokaha nkile ka neela 

Tsedekia, morena wa Juda, matleng a Nebukadresare, morena wa Babilona, e neng e 

le sera ho yena se batlang bophelo ba hae. 

JEREMIA 45 

Mantswe o boleletsweng Baruke. 

1Lentswe leo moporofeta Jeremia a kileng a le bolella Baruke, mora Neria, ha a ne a 

ntse a ngola mantswe ana kaofela bukeng, ka molomo wa Jeremia, ka selemo sa bone 

sa Jojakime, mora Josiase, morena wa Juda, ke le reng: 

2Ho itswe ke Jehova, Modimo wa Iseraele, bakeng sa hao Baruke: 

3O ipolella, o re: Ho madimabe nna, hobane Jehova o ekeleditse bohloko ba ka ka 

hlomoho; ke kgathetse ke ho fehelwa, ha ke bone kgatholoho. 

4O tle o mmolelle, o re: Ho itswe ke Jehova: Bona, seo ke se hahileng ke ya se ripitla, 

seo ke se hlomileng ke tla se epolla; ho tla ba jwalo le lefatshe lena kaofela. 

5Mme wena, na o ka ipatlela boholo na? O se ke wa ipatlela jona, hobane bona, ke ya 

tlisa bobe hodima batho bohle, ho bolela Jehova; empa ke tla o nea bophelo ba hao, e 

be kgapo ya hao nqalong tsohle moo o ka yang teng. 

JEREMIA 46 

Sera sa Faro-Neko se hlolwa ke Nebukadresare, Karkemishe. 

1Ke lona lentswe la Jehova le kileng la tla ho moporofeta Jeremia bakeng sa ditjhaba. 

2Bakeng sa Egepeta, le bakeng sa makgotla a Faro-Neko, morena wa Egepeta, a neng 

a le pela noka ya Eufrate, Karkemishe, ao Nebukadresare, morena wa Babilona, a 

kileng a a bolaya selemong sa bone sa Jojakime, mora Josiase, morena wa Juda. 

3Lokisang thebe le thejana, le atamele ho lwana. 

4Bofang dipere, mme le kallise bapalami; emang ka diheleme, leotsang marumo, le 

apare kobo ya tshepe. 

5Ke ba bona keng ba thothomela, ba kgutla kasanthao, le bahale ba bona ba qhadilwe 

keng, mme ba baleha keng ba sa retelehe? Ho tshabeha ka nqa tsohle, ho bolela 

Jehova. 

6Ya leng lebelo a se ke a baleha, le mohale a se ke a phonyoha; ka nqa leboya 

lebopong la noka ya Eufrate, ba thekesela, ba wela teng. 

7Ke mang eo ya nyolohang a le jwaloka noka ya Nile, jwalokaha noka e ntse e 

tsokotsa metsi a yona? 

8Ke Egepeta ya nyolohang a le jwaloka noka ya Nile; ho jwalokaha noka e ntse e 

tsokotsa metsi a yona; o re: Ke tla nyoloha, ke aparele lefatshe, ke senye motse le 

baahi ba wona. 

9Palamang dipere; makoloi, mathang ka ho kgema; bahale ba ke ba nehele, e leng 

Baethiopia le Baputhe ba tshwereng thebe, le Balude ba tshwereng seqha, ba fula ka 

sona. 

10Tsatsi leo ho Morena, Jehova wa makgotla, ke tsatsi la tefetso, ho itefeletsa ho bao e 

leng dira ho yena. Lerumo le ya nne le je, le kgore, le tahwe ke madi a bona; hobane 

ke sehlabelo sa Morena, Jehova wa makgotla, lefatsheng la Leboya, nokeng ya 

Eufrate. 

11O ka ya Gileade ho inkela sehlare teng, morwetsana, moradi wa Egepeta; leha o ka 

nka dihlare tse ngata, ke ka lefeela; ha ho phodiso bakeng sa hao. 

12Ditjhaba di utlwa tsa dihlong tsa hao, lefatshe le dumaella pokollo ya hao, hobane 

mohale o otlanya mohale e mong, ba wela hammoho ba babedi. 

Ho porofetwa hoba Nebukadresare o tla futuhela Egepeta. 

13Lentswe leo Jehova a kileng a le bolella moporofeta Jeremia, bakeng sa 

Nebukadresare, morena wa Babilona, mohla a neng a tle, a re, o tla otla lefatshe la 

Egepeta, ke lena: 

14Tsebisang Egepeta, le bolelle Migdole; le bolelle Nofe le Takpanese, le re: Ema, o 

itokise, hobane lerumo le se le eja ka mathokong a hao. 

15Dinatla tsa hao di rapaletse keng? Ha ho ya emeng, hobane Jehova o ba dihela 

fatshe. 

16Ho eketseha ba wang, e mong a wele hodima molekana hae, ba re: Tsoha, re 

boeleng ho setjhaba sa heso, le lefatsheng la ho tswalwa ha rona, re balehele lerumo le 

bohale. 

17Teng, ba howeletsa, ba re: Faro, morena wa Egepeta, ke lefeela; nako ya hae ya ho 

sebetsa e fetile. 

18Ke a phela, ho bolela Morena eo Jehova wa makgotla e leng lebitso la hae, hore, 

jwalokaha Thabore a le hara dithaba, le jwalokaha Karmele a le pela lewatle, o ya tla. 

19O iketsetse dithoto tsa ho ya kgolehong, moahi, moradi wa Egepeta, hobane Nofe o 

tla etswa lefeella, a fetohe dithako, a be a hloke moahi. 

20Egepeta ke sethole se setlesetle. Monwang o tswa nqa leboya, o a tla. 

21Le wona masole a hae a hirilweng a jwaloka marole a nontshitsweng, hobane le 

wona a reteleha, a baleha hammoho, ha a eme, tsatsi la wona la bofelo le a a tlela, 

tsatsi la kgalemelo ya wona. 

22Mohwasa wa hae o jwaloka wa noha e balehang; ba ntse ba tsamaya ka makgotla, 

ba tla ho yena ka dilepe, jwaloka hoja ke baremi ba difate. 

23Ba tla rema moru wa hae, ho bolela Jehova, leha o teteane; hobane ba bangata ho 

fetisa ditsie, palo ya bona ha e balwe. 

24Moradi wa Egepeta o hlabiswa dihlong, o neelwa matleng a setjhaba sa Leboya. 

25Ho itswe ke Jehova wa makgotla, Modimo wa Iseraele: Bonang, ke ya otla Amone 

wa No, le Faro, le Egepeta, le medimo ya bona, le marena a bona, le Faro, le bohle ba 

mo tshepileng. 

26Ke tla ba neela matleng a ba batlang bophelo ba bona, le matleng a Nebukadresare, 

morena wa Babilona, le matleng a bahlanka ba hae; empa hamorao, Egepeta o tla 

boela a ahuwe jwaloka mehleng ya kgale, ho bolela Jehova. 

27Empa wena, o se ke wa tshaba, mohlanka wa ka, Jakobo, o se ke wa tshoha, 

Iseraele, hobane bona, ke tla o lopolla le lefatsheng le hole, ke lopolle le ditloholo tsa 

hao lefatsheng la kgoleho ya bona: Jakobo o tla boya, a dule, a iketle, a sa tshoswe ke 

motho. 

28Wena, o se ke wa tshaba, mohlanka wa ka, Jakobo, ho bolela Jehova, hobane ke na 

le wena, hobane ke tla fedisa ditjhaba kaofela tseo ke o qhalanyeditseng hara tsona; ha 

e le wena, nke ke ka o fedisa, ke tla o kgalemela ka tekanyo; leha ho le jwalo, ke sitwa 

ho o lesa o sa lauwe. 

JEREMIA 47 

Bafilesta ba porofetelwa kahlolo. 

1Lentswe la Jehova le kileng la tla ho moporofeta Jeremia, bakeng sa Bafilesta, ha 

Faro a ne a eso ho fedise Gasa. 

2Ho itswe ke Jehova: Bonang, metsi a ntse a nyoloha, a tswa nqa leboya; a ya ba 

phororo e itsholohelang, a aparele lefatshe kaofela le bao le tletseng bona, motse le ba 

ahileng teng. Batho ba tla howa, baahi kaofela ba lefatshe ba bokolle, 

3ka baka la modumo wa ho hata ha ditlhako tsa dipere tsa hae tse matla, le la ho matha 

ha makoloi a hae le ho dumaduma ha maoto a wona. Bontata bana ha ba tadime bana, 

hobane ho fokotse matsoho; 

4ka baka la tsatsi le tlang la ho fedisa Bafilesta kaofela, la ho kgaoletsa Tire le Sidone 

bohle ba siilweng ho ba tlatsa. Hobane Jehova o tla fedisa Bafilesta, e leng masala a 

sehlekehleke sa Kaftore. 

5Bofatla bo ya ba teng ho Gasa; Ashkelone o tla senngwa hammoho le ho setseng ha 

lehwatata la bona. O tla iphatsa ho le hokae? 

6Jo! Sabole ya Jehova, o tla phomola neneng? Kgutlela selateng sa hao, o kgutse, o 

eme! 

7O ne o tla phomola jwang, ha Jehova a o laeditse bakeng sa Ashkelone le bakeng sa 

lebopo la lewatle? Ke moo a e lebisetsang teng. 

JEREMIA 48 

Bamoabe ba porofetelwa kahlolo. 

1Bakeng sa Moabe, ho itswe ke Jehova wa makgotla, Modimo wa Iseraele: Ho 

madimabe Nebo, hobane o sentswe; Kiryathaime o hapilwe, o hlabisitswe dihlong, 

Misgabe o hlabisitswe dihlong, o swabile. 

2Kganya ya Moabe e se e le siyo; Heshbone, ba hopotse bobe bakeng sa hae, ho thwe: 

Tloong, re mo fediseng, e se ke ya hlola e eba setjhaba; le wena Madmene, o ya 

bolawa, lerumo le tla o sala morao. 

3Pokollo e utlwahala Horonaime, ke tshenyo le kotlo e kgolo. 

4Moabe o robakilwe, mohoo wa ba banyenyane ba hae o a utlwahala. 

5Hobane moepeng wa Lukithe, ba lla le ho lla, hobane motheong wa Horonaime ho 

utluwa mohoo wa tshenyo ya dira. 

6Balehang, le pholose meya ya lona, le be jwaloka ba itlhophereng lefeelleng. 

7Hobane, erekaha o itshepetse diketso tsa hao le matlotlo a hao, le wena o tla hapuwa, 

Kemoshe a iswe kgolehong, hammoho le baprista ba hae le ba baholo. 

8Mosenyi o tla kena motseng o mong le o mong, ha ho motse o tla pholoha; kgohlo e 

tla senngwa, lehwatata le ripitlwe, hobane ho boletse Jehova. 

9Neang Moabe mapheo, hore a fofe, a tlohe, hobane metse ya hae e tla fediswa, ho be 

ho hlokwe le moahi ho yona. 

10Ho rohakwe ya tla etsa mosebetsi wa Jehova ka botswa; ho rohakwe ya tlosang 

lerumo la hae mading. 

11Moabe o nnile a iketla esale le botjheng ba hae, a nna a itulela ditshifeng tsa hae, ha 

a ka a tshollelwa pitseng e nngwe ka pitseng e nngwe, ha a ka a ya kgolehong; ka 

baka leo, ho nkga ha hae ho nnile ha eba teng ho yena, monko wa hae ha o a ka wa 

fetoha. 

12Ka baka leo, bonang, ho bolela Jehova, matsatsi a tla ao ke tla roma batsholli ka 

wona, ba tla mo tsholla, ba tsholle dipitsa tsa hae, ba bolaye makuka a hae. 

13Moabe o tla hlabiswa dihlong ka Kemoshe, jwalokaha ntlo ya Iseraele e kile ya 

hlabiswa dihlong ka Bethele tshepo ya bona. 

14Le ka bolela jwang, la re: Re dinatla, re bahale ntweng? 

15Moabe o senyehile, metse ya hae e nyoloha e le mosi, ba batjha ba kgethilweng ba 

hae ba theohela polaong, ho bolela Morena eo lebitso la hae e leng Jehova wa 

makgotla. 

16Tsietsi ya Moabe e se e ya tla kapele, kotsi ya hae e a akofa le ho akofa. 

17Lona ba mabapa le yena kaofela, mo utlweleng bohloko, le lona bohle ba tsebang 

lebitso la hae, le re: E robilwe jwang thupa e thata, lere la bokgabane? 

18Theoha bokgabaneng, moahi, moradi wa Dibone, o itulele thoteng e omeletseng, 

hobane mosenyi wa Moabe o o futuhetse, o sentse diqhobosheane tsa hao. 

19Ema tseleng, o lebele, moahi wa Aroere; botsa ya balehang le ya phonyohang, o re: 

Ho hlahileng? 

20Moabe o hlabisitswe dihlong, hobane o dihilwe; llang, le bokolle, le tsebise Arnone 

hoba Moabe o sentswe. 

21Kahlolo e setse e tlile naheng ya lehwatata, e tlile le Holone, le Jahatse, le Mefaathe, 

22le Dibone, le Nebo, le Bethe-Diblathaime, 

23le Kiryathaime, le Bethe-Gamule, le Bethe-Meone, 

24le Keriothe, le Botsra, le metseng yohle ya lefatshe la Moabe, e leng haufi, le e leng 

hole. 

25Lenaka la Moabe le sehilwe, le letsoho la hae le robilwe, ho bolela Jehova. 

26Mo tahiseng, hobane o ikgantsheditse Jehova; Moabe a ke a phethohe mahlatseng a 

hae, le yena a tle a etswe sesomo. 

27Na ha o a ka wa etsa Iseraele sesomo sa hao na? Na o ne a tshwerwe boshodung, 

haele mona o ne o sisinya hlooho ka yena, ha o bolela tsa hae na? 

28Tlohelang metse ya lona, le ahe mafikeng, lona baahi ba Moabe, le be jwaloka 

maeba a ikgahelang molomong wa mahaha. 

29Re utlwile boikgohomoso ba Moabe, moikgohomosi e moholo, le boikgantsho ba 

hae, le boikakaso ba hae, le boithoriso ba hae, le ho phahama ha pelo ya hae. 

30Ke tseba bohale ba hae, ho bolela Jehova, le bosawana ba boithoriso ba hae; ke 

lefeela. 

31Ka baka leo, ke fehelwa bakeng sa Moabe, ke fehelwa bakeng sa Moabe kaofela; 

bakeng sa batho ba Kire-Hereshe ho a fehelwa. 

32Ke o llela ho fetisa Jaesere, wena tshimo ya morara wa Sibma, wena eo makala a 

merara ya hao a neng a tshela mawatle ho ya fihla lewatleng la Jaesere. Mosenyi o 

wela ditholwaneng tsa hao le kotulong ya hao ya merara. 

33Thabo e tlositswe le nyakallo naheng ya nala le lefatsheng la Moabe. Ke fedisitse 

veine dihatelong, ha ba sa hata ka pina; ke mokgosi, ha e sa le pina. 

34Pokollo ya Heshbone e utlwahala ho isa Eleale; e utlwahala le ho fihla Jahatse, ho 

tloha Tsoware, ho isa Horonaime le Eglathe-Shelishija; hobane le wona metsi a 

Nimrime a sentswe. 

35Ke tla etsa hore Moabe a hloke ya nyolohelang nqalong e phahameng le ya 

tjhesetsang Modimo wa hae dibano, ho bolela Jehova. 

36Ka baka leo, pelo ya ka e lla jwaloka phala bakeng sa Moabe; pelo ya ka e lla 

jwaloka phala bakeng sa batho ba Kire-Hereshe, kahobane ho neng ho bokeletswe ho 

timetse. 

37Hobane dihlooho tsohle di kutilwe, ditedu tsohle di beotswe; bohle ba phatsitswe 

matsoho, lesela le mahwashe le mathekeng a bona. 

38Matlung wohle a Moabe le diterateng tsohle tsa hae ho a bokollwa; hobane ke 

pshatlile Moabe, jwaloka hoja ke lefiso le se nang theko, ho bolela Jehova. 

39O robakilwe jwang! Bokollang! Moabe o nea keng seholoholo, a ntse a le dihlong? 

Moabe e tla ba sesomo le thothometso ho ba bapileng le yena kaofela. 

40Hobane ho itswe ke Jehova: Bonang, o fofa jwaloka ntsu, o sarolla mapheo a hae ka 

nqa Moabe. 

41Keriothe o hapilwe, diqhobosheane di kenwe, mme tsatsing leo, pelo tsa bahale ba 

Moabe di tla ba jwaloka pelo ya mosadi ya belehang. 

42Moabe o tla fediswa, e se hlole e eba setjhaba, hobane o ikgantsheditse Jehova. 

43Mokgosi wa ntwa o o lebeletse, moahi wa Moabe, le mokoti le leraba, ho bolela 

Jehova. 

44Ya balehelang mokgosi o tla wela mokoting; ya nyolohang mokoting o tla tshwaswa 

lerabeng; hobane ke se ke ya tlisa hodima hae, hodima Moabe, selemo sa kotlo ya 

bona, ho bolela Jehova. 

45Babalehi ba eme moriting wa Heshbone ba kgathetse, empa mollo o tswile 

Heshbone, kgabo e tswile hara Sihone, mme e ja mahlakore a Moabe le dihlooho tsa 

hae ka moferefere. 

46Ho madimabe wena, Moabe! Setjhaba sa Kemoshe se fedile, hobane ho tshwarwa 

bara ba hao ho ba isa kgolehong, le baradi ba hao ba iswa kgolehong. 

47Leha ho le jwalo, ke tla kgutlisa ba kgolehong ba Moabe mehleng ya morao, ho 

bolela Jehova. Ho fihlela moo, ke kahlolo ya Moabe. 

JEREMIA 49 

Ho porofetelwa Baammone kahlolo. 

1Bakeng sa bana ba Ammone, ho itswe ke Jehova: Na Iseraele ha a na bana, na ha a 

na mojalefa na? Malkome o jelang lefa la Gade, setjhaba sa hae se ahile jwang 

metseng ya hae? 

2Ka baka leo, ho bolela Jehova, ho tla matsatsi ao ke tla hlaba mokgosi wa ntwa ka 

wona hodima Rabba wa bana ba Ammone, mme o tla etswa qubu ya dithako, metse 

ya bona e tjheswe ka mollo; mme Iseraele o tla rua lefa la ba neng ba mo ruile, ho 

bolela Jehova. 

3Bokolla, Heshbone, hobane Ai o sentswe; howeletsang, baradi ba Rabba, le apare 

lesela le mahwashe; llang, le sepele marakong a masimo a merara, hobane Malkome o 

tla iswa kgolehong hammoho le baprista le matona a hae. 

4O ithorisetsang ka dikgohlo, ka kgohlo e kollang metsi, moradi ya satallang, ya 

itshepetseng matlotlo a hao, o reng: Ke mang ya ka mphutuhelang na? 

5Bonang, ke ya tlisa mokgosi ho wena, ho bolela Morena, Jehova wa makgotla, ka 

mathokong wohle a hao, mme le tla qhalana e mong le e mong ka nqa hae, ho se ya 

bokellang maphanyaphanya. 

6Empa hamorao, ke tla kgutlisa ba kgolehong ba bana ba Ammone, ho bolela Jehova. 

Baedomo ba porofetelwa kahlolo. 

7Bakeng sa Edomo, ho itswe ke Jehova wa makgotla: Na ha ho sa le bohlale 

Themane? Na kelello e timetse ho baeletsi? Na bohlale ba bona bo fedile na? 

8Balehang, le furalle, le ahe sephiring, lona baahi ba Dedane, hobane ke ya tlisetsa 

Esau kotsi, mohla ke mo kgalemelang. 

9Hoja ebe bakotudi ba merara ba kena ho wena, ha ke re, ba ne ba tla siya ho ka 

kgwahlapiswang na? Hoja ebe e le mashodu a bosiu, ha ke re, a ne a tla senya ka ho 

lekana feela? 

10Empa nna, ke hlobodisitse Esau, ke phahlile ditshabelo tsa hae, ha ho sa le moo a ka 

ipatang teng; leloko la hae le sentswe, le banababo, le ba ahisaneng le yena; o se a le 

siyo. 

11O ka siya dikgutsana tsa hao, nna ke tla di pholosa, le bona basadi ba bahlolohadi ba 

hao ba tla ntshepa. 

12Hobane ho itswe ke Jehova: Bonang, ba neng ba sa lokele ho nwa ba tla nwa 

senwelo, mme wena, o ka be o sa kgalemelwe na? O ke ke wa leswa o sa kgalemelwe, 

empa e ka kgona o nwe. 

13Hobane ke ana ka nna, ho bolela Jehova, hore Botsra o tla etswa makatso, le 

nyediso, le tshenyeho, le thohako; le metse kaofela ya teng e tla ba mafeella ka ho sa 

feleng. 

14Ke utlwile tsebiso e tswang ho Jehova, le molaetsa o rometsweng ho ditjhaba, o re: 

Bokanang, le mo futuhele, le tsohele ntweng. 

15Hobane bona, ke ya o etsa e monyenyane hara ditjhaba, le ya nyediswang hara 

batho. 

16Boikakaso ba hao bo o thetsitse, le boikgantsho ba pelo ya hao, ha o ahile 

mapetsong a mafika, o dutse phahameng ya marallana! Le hoja o ka haha ntlo ya hao 

phahameng jwaloka ntsu, ke tla o diha teng, ho bolela Jehova. 

17Edomo o tla etswa lesupi feela; e mong le e mong ya fetang ka yena o tla makala, a 

some bakeng sa dikotsi tsa hae kaofela. 

18Jwalokaha ho kile ha eba ho ripitlweng ha Sodoma le ha Gomorra, le ha metse e 

mabapa le teng, ho bolela Jehova, ho ke ke ha aha motho leha e le ngwana motho ho 

ikahela teng. 

19Bonang, jwaloka tau ha e nyoloha mahlakeng a Jordane, o ya nyolohela leahong le 

thata; mme hang ke tla balehisa Edomo ho lona; eo ke mo kgethang ke tla mo laeletsa 

yena. Hobane ke mang ya jwaloka nna? Ke mang ya ka mpiletsang kgotla? Ke mang 

modisa ya ka emang pela ka? 

20Ka baka leo, utlwang morero wa Jehova oo a o reretseng Edomo, le kgopolo ya hae 

eo a e hopoletseng baahi ba Themane. Ruri, ba sa tla be ba ba hulanye jwaloka 

dikonyana tse nyenyane! Ruri, leaho la bona le tla senngwa hammoho le bona. 

21Ka modumo wa ho wa ha bona lefatshe le a sisinyeha, lentswe la pokollo ya bona, 

le utlwahala Lewatleng le Lefubedu. 

22Bonang, o nyoloha jwaloka ntsu, o a fofa, o sarolla mapheo a hae ka nqa Botsra; 

mme ka tsatsi leo pelo tsa bahale ba Edomo di tla ba jwaloka pelo ya mosadi ya 

belehang. 

Damaseka o porofetelwa kahlolo. 

23Bakeng sa Damaseka: Hamathe o hlabisitswe dihlong le Arpade; kahobane ba 

utlwile taba e mpe, ba fokola; tsietsi e teng lewatleng, mme le sitwa ho kgutsa. 

24Damaseka o fokotse, o itokisetsa ho baleha, mme ho thothomela ho hoholo; tsietsi le 

mahloko a mo tshwere jwaloka hoja ke ya belehang. 

25Ho entswe jwang ha motse wa bokgabane, motse wa kgahliso ya ka, o sa ka wa 

tlohelwa? 

26Ka baka leo, bahlankana ba teng ba tla wa diterateng, bahlabani kaofela ba fediswe 

ka tsatsi leo, ho bolela Jehova wa makgotla. 

27Ke tla besa mollo marakong a Damaseka, ke tle ke fedise diqhobosheane tsa Ben-

Hadade. 

Baarabe ba porofetelwa kahlolo. 

28Bakeng sa Kedare, le bakeng sa mebuso ya Hatsore, eo Nebukadresare, morena wa 

Babilona, a kileng a e hlola, ho itswe ke Jehova: Tlohang, le nyolohele Kedare, le 

senye bana ba Botjhabela. 

29Ho ke ho hapjwe ditente tsa bona, le dinku tsa bona, ho ke ho uwe le dikobo tsa 

bona, le mesebetsi yohle ya bona, le dikamele tsa bona, ho howeletswe, ho thwe: Ho 

tshabeha ka nqa tsohle. 

30Balehang, le mathe haholo, le ahe sephiring, lona baahi ba Hatsore, ho bolela 

Jehova; hobane Nebukadresare, morena wa Babilona, o le reretse morero, o le 

hopoletse taba. 

31Tlohang, le nyolohele ho setjhaba se iketlileng, se ahileng ka tshepo, ho bolela 

Jehova; ha ho menyako leha e le mekwallo ho sona, se ahile se nnotshi. 

32Dikamele tsa bona di tla hapuwa, mehlape e mengata ya bona e tlatlapuwe; mme ke 

tla ba hasanyetsa meyeng yohle, bona ba beolang hlafunelo, ke ba hlahisetse dikotsi 

ka nqa tsohle, ho bolela Jehova. 

33Mme Hatsore e tla nne e be letsaba la diphokojwe, le lefeella ka ho sa feleng; ho ke 

ke ha aha motho teng, leha e le ngwana motho ho ikahela teng. 

Baelame ba porofetelwa kahlolo. 

34Lentswe la Jehova le kileng la tla ho moporofeta Jeremia, bakeng sa Elame, 

tshimolohong ya puso ya Tsedekia, morena wa Juda, la re: 

35Ho itswe ke Jehova wa makgotla: Bonang, ke tla roba seqha sa Elame, matla a 

sebele a bona. 

36Ke tla hlahisetsa Elame meya e mene e tswang ntlheng tse nne tsa lehodimo, ke ba 

hasanyetse meyeng eo yohle, ho tle ho se be setjhaba seo bajaki ba Elame ba sa 

fihleng ho sona. 

37Ke tla thothometsa Elame pela bao e leng dira ho bona, le pela ba batlang bophelo 

ba bona, ke ba hlahisetse kotsi, e leng kgalefo e tjhesang ya ka, ho bolela Jehova; 

mme ke ba phallele ka lerumo, ke tle ke ba fedise. 

38Ke tla bea terone ya ka Elame, ke fedise morena le ba baholo teng, ho bolela 

Jehova. 

39Leha ho le jwalo, mehleng ya ho qetella, ke tla kgutlisa ba kgolehong ba Elame, ho 

bolela Jehova. 

JEREMIA 50 

Babilona o porofetelwa kahlolo. 

1Ke lona lentswe leo Jehova a kileng a le bolela bakeng sa Babilona, bakeng sa 

lefatshe la Bakalde, ka moporofeta Jeremia. 

2Tsebisang sena hara ditjhaba, le se tumise, le emise folaga; se tsebiseng, le se ke la se 

pata, le re: Babilona o hapilwe, Bele o hlabisitswe dihlong, Merodake o swabile; 

ditshwantsho tsa hae di hlabisitswe dihlong, medimo ya hae e robakilwe dikoto. 

3Hobane setjhaba se tswang Leboya se nyolohela ho sona, ho etsa lefatshe la teng 

lefeella hore ho se be moahi ho lona; haele batho le makgomo, ba balehile, ba ile. 

4Mehleng eo le nakong eo, ho bolela Jehova, bana ba Iseraele ba tla tla, ba ena le bana 

ba Juda, ba tla ya ba ntse ba lla, ba batla Jehova, Modimo wa bona. 

5Ba tla botsa tsela ya Sione, difahleho tsa bona ba di lebisitse teng, ba re: Tloong, le 

kgomarele Jehova ka selekane se sa feleng, se se nang ho lebalwa. 

6Setjhaba sa ka e ne e le mohlape wa dinku tse lahlehileng; badisa ba tsona ba ne ba di 

kgelosa, ba di sepedisa dithabeng le marallaneng, tsa ba tsa lebala lesaka la tsona. 

7Bohle ba di fumaneng ba ne ba di ja, bao e leng dira ho tsona ba ne ba re: Ha re na 

molato, kahobane ba hlile ba sitetswe Jehova, leaho la ho loka, tshepo ya bontata 

bona, yena Jehova. 

8Balehang Babilona le lefatsheng la Bakalde, le tswele pele, jwaloka diphooko tse 

etellang mohlape pele. 

9Hobane bonang, ke ya tsosa, ke nyolosetse Babilona phutheho ya ditjhaba tse kgolo 

tsa lefatshe la Leboya; di tla mmokanela, ebe hona a hapuwang; metsu ya bona e 

jwaloka ya mohale ya masene, ya ke keng a kgutla a le feela. 

10Mme Kalde o tla etswa kgapo; bahapi ba hae kaofela ba tla kgora yena, ho bolela 

Jehova. 

11Le fele le thabe, le fele le nyakalle, lona basenyi ba lefa la ka; le tlole jwaloka 

sethole hara jwang bo botala; le lle jwaloka poho ya pere. 

12Mma lona o hlabisitswe dihlong haholoholo, ya le tswetseng o fetohile mmala: 

bonang, e se e le setjhaba se katlase ho ditjhaba tsohle, ke lefeella, naha e tshehla le 

nahathothe. 

13Ka bohale bo tjhesang ba Jehova ha a sa tla ahuwa, mme e tla nne e be lefeella 

kahohle; e mong le e mong ya tla feta ka Babilona o tla makala, a some ka dikotsi 

kaofela tsa hae. 

14Emang pela Babilona ka ntwa, le mo teele hare, lona ba fulang ka seqha; mmetseng, 

le se ke la timana metsu, hobane o hlile o sitetswe Jehova. 

15Tshelang ditlatse ho yena, le ntse le mo teetse hare. O otlolla matsoho a hae; metheo 

ya hae e a sisinyeha, marako a hae a heleha, hobane ke phetetso ya Jehova; le 

iphetetse ho yena; kamoo a ileng a le etsa kateng, le mo etse jwalo. 

16Le kgaoletse ho Babilona molemi le ya tshwarang sekele nakong ya ho kotula; pela 

lerumo le timeletsang, e mong le e mong o tla kgutlela setjhabeng sa habo, e mong le 

e mong a balehele lefatsheng la habo. 

17Iseraele ke nku e lehlahileng, e phallelwang ke ditau; ka la pele morena wa Assiria o 

kile a mo ja; ka lena la morao, Nebukadresare, morena wa Babilona, o mo robakile 

masapo. 

18Ka baka leo, ho itswe ke Jehova wa makgotla, Modimo wa Iseraele: Bonang, ke ya 

kgalemela morena wa Babilona le lefatshe la hae, jwalokaha nkile ka kgalemela 

morena wa Assiria. 

19Ke tla busetsa Iseraele leahong la hae; o tla nne a alohele Karmele le Bashane, moya 

wa hae o kgore le thabeng ya Efraime le Gileade. 

20Mehleng eo le nakong eo, ho bolela Jehova, ho tla batlwa bokgopo ba Iseraele, mme 

bo tla ba siyo; le sebe sa Juda, mme ha se ka ke sa fumanwa; hobane ke tla tshwarela 

bao ke ba siileng. 

21Nyolohela lefatsheng la baikgantshi, o futuhele lona, le baahi ba lona o ba 

kgalemele. O ba phallele ka lerumo, o ba neele ho fediswa, ho bolela Jehova; o tle o 

etse kahohle kamoo ke o laetseng kateng. 

22Mokgosi wa ntwa o teng lefatsheng, le polao e kgolo. 

23E bolailwe, e robilwe jwang, noto ya lefatshe lohle? Babilona o sentswe jwang hara 

ditjhaba? 

24Ke o tjhehetse sefi, mme o tshwerwe, Babilona, o sa tsebe; o bile wa fumanwa, o 

tshwasitswe, hobane o lwantshitse Jehova. 

25Jehova o butse ntlo ya dihlomo tsa hae, o ntshitse dibetsa tsa kgalefo ya hae teng, 

hobane ke Morena, Jehova wa makgotla, ya nang le taba le lefatshe la Bakalde. 

26Le futuheleng, lona ba tswang dipheletsong tsohle; phahlang difala tsa lona, le le 

bokelle, le be jwaloka qubu ya mangata, mme le le neele thohako; le se ke la siya 

letho la lona. 

27Hlabang dipoho kaofela tsa lona, di ke di theohele polaong. Ho madimabe bona, 

hobane ho tlile letsatsi la bona, nako ya kgalemelo ya bona. 

28Lentswe la ba balehang le la ba phonyohang lefatsheng la Babilona le utlwahala 

Sione, ho tsebisa ba teng tefetso ya Jehova, Modimo wa rona, ya ho itefelletsa 

tempele ya hae. 

29Biletsang Babilona babetsi bohle ba fulang ka seqha; mo teeleng hare, ho se ke ha 

eba ya phonyohang; le busetse ho yena ka ketso ya hae, ka tsohle tseo a le entseng 

tsona, le mo etse jwalo, hobane o ikgantsheditse Jehova, Mohalaledi wa Iseraele. 

30Ka baka leo, bahlankana ba hae ba tla wa diterateng, bahlabani bohle ba hae ba 

fediswe tsatsing leo, ho bolela Jehova. 

31Bona, ke tla ho wena, moikgohomosi, ho bolela Morena, Jehova wa makgotla, 

hobane ho tlile letsatsi la hao, nako eo ke o kgalemelang ka yona. 

32Ho ya tetema moikgohomosi, o tla wa, ha ho motho ya tla mo tsosa, mme ke tla 

besa mollo metseng ya hae, o tle o fedise mathoko a hae kaofela. 

33Ho itswe ke Jehova wa makgotla: Bana ba Iseraele le bana ba Juda ba ile ba tujwa 

hammoho, bohle ba ba isitseng kgolehong ba ba tiiseditse matla, ba hana ho ba lesela. 

34Empa Molopolli wa bona o matla, Jehova wa makgotla ke lebitso la hae; ruri, o tla 

ba ahlolela, hore a tle a nee lefatshe phomolo, a ferekanye baahi ba Babilona. 

35Lerumo le hodima Bakalde, ho bolela Jehova, le hodima baahi ba Babilona, le 

hodima marena a hae, le hodima ba bohlale ba hae. 

36Lerumo le hodima ba buang mashano, hore ba be jwaloka mawatla; lerumo le 

hodima bahale, hore ba tle ba swabe. 

37Lerumo le hodima dipere tsa hae, le hodima makoloi a hae, le hodima bajaki kaofela 

ba ho yena, mme ba ya fetoha basadi; lerumo le hodima matlotlo a hae, hore a tle a 

hapuwe. 

38Komello e metsing a hae, hore a tle a pshe, hobane ke lefatshe la ditshwantsho tse 

betlilweng, mme ba hlanyetsa medimo ya bona. 

39Ka baka leo, diphoofolo tsa lefeella di tla dula teng, diphokojwe le dimpshe di ahe 

teng, mme ha a sa tla ahuwa le ka ho sa feleng; ha a sa tla ba le batho le ka ho sa yeng 

kae. 

40Jwalokaha ho kile ha eba mohla Modimo o ripitlang Sodoma le Gomorra, le 

mathoko a teng, ho bolela Jehova, ka mokgwa o jwalo, ha ho ka ke ha aha motho 

teng, leha e le ngwana motho ho ikahela teng. 

41Bonang, ho ya tla setjhaba se tswang leboya; setjhaba se seholo le marena a 

mangata a ya hlaha a etswa dikgutlelong tsa lefatshe. 

42Ba tshwere seqha le lerumo, ba bohalehale, ha ba na ho hauhela; lentswe la bona le 

duma jwaloka lewatle, ba palamile dipere, ba hlomeletse ntwa jwaloka motho ya tlang 

ho o lwantsha, wena moradi wa Babilona. 

43Morena wa Babilona o utlwa taba tsa bona, matsoho a hae a tepeletse, tsietsi e mo 

tshwere le bohloko bo jwaloka ba ya belehang. 

44Bonang, jwalokaha tau e nyoloha mahlakeng a Jordane, o nyolohela leaho le thata; 

ke tla ba balehisa ho lona kapele, mme eo ke mo kgethang ke tla mo laeletsa yena. 

Hobane ke mang ya jwaloka nna? Ke mang ya ka mpiletsang kgotla? Ke mang 

modisa ya ka emang pela ka? 

45Ka baka leo, utlwang morero wa Jehova oo a o reretseng Babilona, le kgopolo ya 

hae eo a e hopoletseng lefatshe la Bakalde: Ruri, ba tla ba hulanya jwaloka dikonyana 

tse nyenyane. Ruri, o tla senya leaho la bona hammoho le bona! 

46Ka mohoo oo o reng: Babilona o hapilwe, lefatshe le a sisinyeha, lentswe la pokollo 

le utlwahala ditjhabeng. 

JEREMIA 51 

1Jehova o re: Bonang, ke ya tsosetsa Babilona le ba ahileng naheng ya Leb-Kamai 

(Bakalde) moya o senyang. 

2Ke tla neela Babilona matsohong a baditjhaba, ba tla mo hlokola, ba kgohose 

lefatshe, le be feela; hobane ba tla mo teela hare ka nqa tsohle, tsatsing la tlokotsi. 

3Wa seqha a fule ka seqha ka nqa ho ya fulang ka seqha sa hae, le ka nqa ho ya emeng 

a tshepile tshireletso ya hae; le se ke la qenehela ba batjha ba hae, le fedise makgotla a 

hae kaofela. 

4Mahlatsipa a tle a we lefatsheng la Bakalde, le ba hlabilweng ba we diterateng tsa 

lona. 

5Hobane Iseraele le Juda ha ba ka ba lahlwa ke Modimo wa bona, e leng Jehova wa 

makgotla, mme lefatshe la Bakalde le tletse melato pontsheng ya Mohalaledi wa 

Iseraele. 

6Balehang Babilona, ho pholose e mong le e mong bophelo ba hae, esere le ka timela 

ka bokgopo ba hae, hobane nako ya tefetso ya Jehova ke yona eo, o ya busetsa 

moputso ho yena. 

7Babilona e ne e le senwelo sa kgauta letsohong la Jehova, se tahisang lefatshe 

kaofela; ditjhaba tsa nna tsa enwa veine ya hae; ka baka leo, ditjhaba di hlile tsa 

hlanya. 

8Babilona o wele hang, o robehile. Bokollang bakeng sa hae, le kukele bohloko ba hae 

sehlare; ekaba o tla fola. 

9Re kile ra oka Babilona, empa ha a fole; a re mo tloheleng, re ikeleng e mong le e 

mong lefatsheng la heso, hobane kahlolo ya hae e fihla mahodimong, e phahametse 

maru. 

10Jehova o bonahaditse ho loka ha rona; tloong, re boleleng hara Sione mesebetsi ya 

Jehova, Modimo wa rona. 

11Leotsang metsu, le tshware dithebe. Jehova o tsositse moya wa marena a Bamede; 

hobane morero wa hae o reretswe Babilona ho mo senya, hobane tefetso ya Jehova ke 

eo, tefetso ya tempele ya hae. 

12Emisetsang marako a Babilona folaga, tiisang balebedi, beang dibohodi, le lokise 

dihlwela, hobane Jehova le yena o a rera, le hona o tla etsa seo a se boletseng bakeng 

sa baahi ba Babilona. 

13Wena ya ahileng metsing a maholo, ya tletseng matlotlo, bofelo ba hao bo tlile, 

boshodu ba hao bo ya fela. 

14Ho ana Jehova wa makgotla ka ho phela ha hae, o re: E, ruri, ke sa tla o tlatsa ka 

batho ba kaale ba ditsie, mme ba tla o hlabela mokgosi. 

15O entse lefatshe ka matla a hae, o lokisitse lefatshe le ahilweng ka bohlale ba hae, 

ka hlalefo ya hae o adile mahodimo. 

16Ha a phahamisa lentswe, modumo wa metsi o ye o be teng mahodimong; o nyolosa 

mehodi dipheletsong tsa lefatshe; ka lehadima o nesa pula, o ntsha moya matlotlong a 

hae. 

17Motho e mong le e mong o thotofetse, o hloka tsebo; moqhibidisi e mong le e mong 

o hlabiswa dihlong ka setshwantsho sa hae, hobane setshwantsho sa hae se 

qhibidisitsweng ke leshano feela, ha ho phefumoloho ho sona. 

18Ntho tseo ke bohata, mesebetsi e somehang; mohla di kgalemelwang di tla fela. 

19Eo e leng kabelo ya Jakobo ha a jwaloka tseo, ke ya bopileng dintho tsohle, 

mme Iseraele ke kabelo ya lefa la hae: Jehova wa makgotla ke lebitso la hae. 

20O no o le tjhaka ya ka le dibetsa tsa ntwa, ke nnile ka pshatla ditjhaba ka wena, ka 

timetsa mebuso ka wena. 

21Ka wena ke nnile ka pshatla pere le mopalami wa yona, ka wena ka pshatla koloi le 

ya e hlweleng. 

22Ka wena ka pshatla monna le mosadi; ka wena ka pshatla ya hodileng le e motjha; 

ka wena ka pshatla mohlankana le morwetsana. 

23Ka wena ke nnile ka pshatla modisa le mohlape wa hae; ka wena ka pshatla molemi 

le dipholo tsa hae, ka wena ka pshatla mahosana le babusisi. 

24Empa ke tla busetsa ho Babilona le ho baahi kaofela ba Kalde bobe bohle ba bona, 

boo ba ileng ba bo etsa Sione pela mahlo a lona, ho bolela Jehova. 

25Bona, ke tla ho wena, thaba e senyang, ho bolela Jehova, wena ya senyang lefatshe 

kaofela; ke tla otlolla letsoho la ka hodima hao, ke o dihe mafikeng, ke o fetole thaba 

e tjhesitsweng; 

26ho ke ke ha hlola ho nkwa lejwe la ntlha ho wena leha e le lejwe la motheo; empa o 

tla fetoha lesupi feela ka ho sa feleng, ho bolela Jehova. 

27Emisang folaga lefatsheng, le letse terompeta ditjhabeng, le mo tsosetse ditjhaba, le 

mo memele mebuso ya Ararate, ya Minni, le ya Ashkenase, le bee balaodi ba 

makgotla ho mo lwantsha; atametsang dipere, di ke di nyolohe jwaloka ditsie tse 

mohlahla. 

28Le mo tsosetse ditjhaba, marena a Bamede, le mahosana a bona, le babusisi kaofela 

ba bona, le mafatshe wohle a matleng a bona. 

29Lefatshe le a sisinyeha, le a thekesela, hobane morero wa Jehova o etsahalla 

Babilona ho fetola lefatshe la Babilona lesupi feela, le se nang moahi. 

30Bahale ba Babilona ba lesitse ho lwana, ba ituletse diqhobosheaneng, ba feletswe ke 

bohale ba bona, ba fetohile basadi, ho tjhesitswe meaho ya bona, mekwallo ya bona e 

robilwe. 

31Barongwa le manqosa ba teana le barongwa ba bang le manqosa a mang, ho ya 

tsebisa morena wa Babilona hobane motse wa hae o kenwe ka nqa tsohle; 

32le hoba madiboho a tshwerwe, ho tjhesitswe mahlaka ka mollo, bahlabani ba 

thekesela. 

33Hobane ho itswe ke Jehova wa makgotla, Modimo wa Iseraele: Moradi wa Babilona 

o jwaloka seotlo ka nako eo ho polwang ho sona; ho sa le motsotso o se okae, ho ntoo 

ba nako ya kotulo ho yena. 

34Nebukadresare, morena wa Babilona, o re jele, o re qetile, o re entse lefiso le feela, 

o re metsitse jwaloka drakone, o ikgorisitse mpa ka menate ya rona, o re lelekisitse. 

35Botubo boo ke bo etseditsweng, le nama tsa ka tse harotsweng, di ke di be hodima 

Babilona, ho tla bolela moahi wa Sione; madi a ka a be hodima baahi ba Kalde, ho tla 

bolela Jerusalema. 

36Ka baka leo, ho itswe ke Jehova: Bonang, ke tla o emela kgotla, ke o pheteletse; ke 

tla omisa letsha la hae, ke pshese sediba sa hae. 

37Babilona o tla etswa diqubu tsa majwe, leaho la diphokojwe, makatso le sesomo, 

moo ho seng moahi teng. 

38Ba tla puruma hammoho jwaloka ditau, ba lle jwaloka ditawana. 

39Etlare ha ba futhumetse, ke tla ba etsetsa mokete, ke ba tahise, hore ba tle ba 

nyakalle, ba be ba ye ho robala boroko bo sa feleng, ba se ke ba hlola ba tsoha, ho 

bolela Jehova. 

40Ke tla ba theosetsa hlabong jwaloka dinku, jwaloka diphooko hammoho le dipheleu. 

41Sheshake (Babilona) o hapilwe jwang? Bo phahlilwe jwang, bokgabane ba lefatshe 

kaofela? Babilona o entswe jwang makatso hara ditjhaba? 

42Lewatle le tlile Babilona, o apesitswe ke ho dumaduma ha maqhubu. 

43Metse ya hae e entswe lesupi feela, naha e tshehla le lefeela, lefatshe le se nang 

motho ya ahileng ho lona, leha e le ngwana motho ya fetang ka lona. 

44Ke tla kgalemela Bele Babilona, molomong wa hae ke ntshe seo a se metsitseng: 

ditjhaba ha di sa tla bokana teng, le hona marako a Babilona a tla heleha. 

45Tswang teng, lona setjhaba sa ka, ho namolele e mong le e mong bophelo ba hae 

kgalefong e tjhesang ya Jehova. 

46Pelo tsa lona di se ke tsa eba boi, le se ke la tshaba matsoso a tlang ho utlwahala 

lefatsheng, hobane selemong se seng letsoso le tla tla, mme hamorao, selemong se 

seng, letsoso le leng le tla ba teng, le botubo lefatsheng, e le morena e mong ya 

lwantshang morena e mong. 

47Ka baka leo, bonang, ho tla matsatsi ao ka wona ke tla otla medimo e betlilweng ya 

Babilona; lefatshe la hae kaofela le tla hlabiswa dihlong, baahi bohle ba hae ba we ho 

yena ba hlabilwe. 

48Mahodimo, le lefatshe, le tsohle tse ho tsona, di tla tshela ditlatse tsa thabo ka 

Babilona; hobane basenyi ba tla mo tlela ba etswa nqa leboya, ho bolela Jehova. 

49Jwalokaha Babilona a ile a diha ba hlabilweng ba Iseraele, le hona ba hlabilweng ba 

lefatshe lohle ba tla wa Babilona. 

50Lona ba phemileng lerumo, tlohang, le se ke la ema; hopolang Jehova le sa le hole, 

Jerusalema a ke a hlokomelwe ke dipelo tsa lona. 

51Re hlabisitswe dihlong, hobane re utlwile nyediso; nyatso e apesitse difahleho tsa 

rona, hobane baditjhaba ba kene dinqalong tse halalelang tsa ntlo ya Jehova. 

52Ka baka leo, bonang, ho bolela Jehova, ho tla matsatsi ao ka wona ke tla otla 

medimo e betlilweng ya hae, mme lefatsheng lohle la hae ba hlabilweng ba tla 

fehelwa. 

53Le hoja Babilona a ka phahamela lehodimo, a thatafatsa qhobosheane e phahameng 

ya hae, basenyi ba tswang ho nna ba tla mo fihlela, ho bolela Jehova. 

54Lentswe la pokollo le tswa Babilona, le la tshenyo e kgolo lefatsheng la Bakalde. 

55Hobane Jehova o ya senya Babilona, a fedise modumo o moholo ho yena; hobane 

ho duma maqhubu a bona jwaloka metsi a maholo, ho phahama modumo o 

tshabehang wa bona. 

56Efela mosenyi o ya mo tlela, yena Babilona; bahale ba hae ba tla hapuwa; liqha tsa 

bona di robehile; hobane Jehova ke Modimo wa boiphetetso, o tla nne a putse ka 

tshwanelo. 

57Ke tla tahisa marena a hae le ba bohlale ba hae, matona a hae le babusisi ba hae le 

bahale ba hae, ba tle ba robale boroko bo sa feleng, ba se ke ba hlola ba tsoha, ho 

bolela Morena: Jehova wa makgotla ke lebitso la hae. 

58Ho itswe ke Jehova wa makgotla: Marako a Babilona a sephara a tla ripitlwa, 

menyako ya hae e phahamileng e tjheswe ka mollo; etlaba ditjhaba di sebeleditse 

lelea, merabe e ikgathaleditse mollo, mme ba tla fela dipelo. 

59Ke lena lentswe leo moporofeta Jeremia a kileng a le laela Seraia, mora Neria, mora 

Mahaseia, ha a eya Babilona le Tsedekia, morena wa Juda, ka selemo sa bone sa puso 

ya hae; Seraia e ne e le molebedi wa dikamore. 

60Jeremia a ngola bukeng e nngwe bobe kaofela bo neng bo tla tlela Babilona, e leng 

mantswe kaofela ao a ngodilweng bakeng sa Babilona. 

61Yaba Jeremia o bolella Seraia, a re: Etlare ha o fihla Babilona, o tle o bale mantswe 

ao kaofela; 

62o re: Oho Jehova, bakeng sa nqalo ena, o boletse hore e tla ripitlwa, e se hlole e eba 

le moahi, leha e le motho, leha e le kgomo; empa e nne e be lefeella ka ho sa feleng. 

63Etlare hobane o qete ho bala buka ena, o tlamelle lejwe ho yona, o e akgele Eufrate; 

64o re: Babilona o tla tebela jwalo; a ke a se ke a tsoswa ka baka la kotsi tseo ke tlang 

ho di tlisa hodima hae. Mantswe a Jeremia a kgutla moo. 

JEREMIA 52 

Jerusalema o a thibellwa; o kenwa ka ntwa. 

1Tsedekia o ne a le dilemo tse mashome a mabedi ha a bewa morena, mme a busa ka 

dilemo tse leshome le motso o mong Jerusalema; lebitso la mmae e ne e le 

Hamuthale, moradi wa Jeremia wa Libna. 

2A etsa ho leng hobe mahlong a Jehova, ka mokgwa wohle oo Jojakime a neng a entse 

ka wona. 

3Ha eba jwalo ka baka la bohale ba Jehova, bo neng bo tuketse Jerusalema le Juda, 

hore a ba lahle pontsheng ya hae. Mme Tsedekia a kwenehela morena wa Babilona. 

4Selemong sa boroba mono o le mong sa puso ya Tsedekia, ka kgwedi ya leshome, ka 

la leshome la kgwedi, Nebukadresare, morena wa Babilona, a futuhela Jerusalema, 

yena le makgotla a hae kaofela; ba emisa pela motse, mme ba haha lerako pela wona 

ho o kopela hare. 

5Motse wa thibellwa ho isa selemong sa leshome le motso o mong sa morena 

Tsedekia. 

6Ka kgwedi ya bone, ka la boroba mono o le mong, tlala e be e le kgolo motseng; ho 

ne ho se bohobe ho setjhaba sa lefatshe. 

7Eitse hobane motse o phunngwe, bahlabani kaofela ba baleha; ba tswa motseng ka 

bosiu, ka kgoro e mahareng a marako a mabedi a serapeng sa morena; Bakalde ba ne 

ba ntse ba thibeletse motse; yaba ba ya ka tsela ya lehwatata. 

8Makgotla a Bakalde a phallela morena, a ba a fihlela Tsedekia lehwatateng la 

Jordane; yaba makgotla a hae kaofela a mo qhalanela. 

9Ba tshwara morena, ba mo tlisa ho morena wa Babilona, Ribla, lefatsheng la 

Hamathe, mme a mo ahlola teng. 

10Morena wa Babilona a bolaya bara ba Tsedekia pontsheng ya hae, le baholo bohle 

ba Juda a ba bolaela Ribla. 

11A honya mahlo a Tsedekia, a mo tlama ka mahlaahlela a koporo, mme morena wa 

Babilona a mo isa Babilona, a mo hlahlela teronkong ho isa tsatsing la lefu la hae. 

12Ka kgwedi ya bohlano, ka la leshome la kgwedi, e leng ka selemo sa leshome le 

metso e robileng mono o le mong sa Nebukadresare, morena wa Babilona, 

Nebusaradane, molaodi wa balebedi, ya neng a sebeletsa morena wa Babilona, a tla 

Jerusalema. 

13A tjhesa ntlo ya Jehova, le ntlo ya morena, le matlo wohle a Jerusalema, a tjhesa 

matlo a maholo kaofela ka mollo. 

14Marako kaofela a kopelang Jerusalema hare, makgotla kaofela a Bakalde ao 

molaodi wa balebedi a neng a ena le wona a a rapalatsa. 

15Ba banyenyane ba setjhaba le masala a setjhaba, ba neng ba setse motseng, le 

bakwenehi ba neng ba ineetse morena wa Babilona, le ba setseng ba bangata, 

Nebusaradane, molaodi wa balebedi, a ba isa kgolehong. 

16Empa hara mafutsana a lefatshe, Nebusaradane, molaodi wa balebedi, a siya balemi 

ba merara le ba masimo. 

17Ditshiya tsa koporo tse neng di le ka tlung ya Jehova, le didulo, le letsha la koporo 

le neng le le ka tlung ya Jehova, Bakalde ba di bolaya, mme koporo kaofela ba ya le 

yona Babilona. 

18Le dipitsa, le dikgaba, le dithipa, le mafiso, le dijana, le mesebetsi kaofela ya 

koporo, eo tshebeletso e neng e etswa ka yona, ba ya le yona; 

19hape, molaodi wa balebedi a ya le mehope, le dipane, le mafiso, le dipitsa, le 

dikandelare, le dijana, le mafiswana; seo e leng sa kgauta a se nka ka ho re ke kgauta; 

seo e leng sa silefera a se nka ka ho re ke silefera. 

20Haele ditshiya tse pedi, le letsha le le leng, le dikgomo tse leshome le metso e 

mmedi tsa koporo, tse neng di le tlasa lona, le didulo tse neng di etseditswe ntlo ya 

Jehova ke Salomone, koporo ya mesebetsi eo kaofela e ne e se na ho lekanngwa. 

21Mme ditshiya tse pedi, bolelele ba tshiya e nngwe e ne e le ditswe tse leshome le 

metso e robileng meno e le mmedi; e ne e kopjwa ka kgole ya ditswe tse leshome le 

metso e mmedi; mme botenya ba yona e ne e le menwana e mene, hobane e ne e le 

sekoti. 

22Hlooho ya koporo e ne e le teng ntlheng ya hodimo ya yona; bolelele ba hlooho e 

nngwe e ne e le ditswe tse hlano; letanta le digaranata di ne di le teng molaleng wa 

hlooho, e le tsa koporo kaofela ha tsona; tshiya ya bobedi e ne e le jwaloka eo, e ena 

le digaranata. 

23Digaranata di ne di le mashome a robileng mono o le mong le metso e tsheletseng, 

ka nqa tsohle, kantle, mme digaranata tsohle di ne di le lekgolo letanteng le molaleng. 

24Molaodi wa balebedi a nka Seraia, moprista e moholo, le Sofonia, moprista ya 

hlahlamang, le balebedi ba bararo ba menyako. 

25Hape, a nka motseng molebedi e mong ya neng a beilwe ho hlahloba bahlabani, le 

banna ba supileng ho ba neng ba ema pela morena, ba ileng ba fumanwa motseng; le 

mongodi wa molaodi wa makgotla, ya neng a mema setjhaba sa lefatshe; le banna ba 

mashome a tsheletseng ba setjhaba sa lefatshe ba ileng ba fumanwa hara motse. 

26Bao Nebusaradane, molaodi wa balebedi, a ba tshwara, a ba isa ho morena wa 

Babilona, Ribla. 

27Morena wa Babilona a ba otla, a ba bolaela Ribla, lefatsheng la Hamathe. Juda a 

falatswa jwalo lefatsheng la hae, a iswa kgolehong. 

28Ba setjhaba bao Nebukadresare a ileng a ba isa kgolehong, ke bana: Ka lemo sa 

bosupa ya eba Bajuda ba dikete tse tharo tse nang le mashome a mabedi a metso e 

mararo. 

29Ka selemo sa leshome le metso e robileng meno e le mmedi sa Nebukadresare, a 

tlosa Jerusalema batho ba makgolo a robileng meno e le mmedi a nang le mashome a 

mararo a metso e mmedi. 

30Ka selemo sa mashome a mabedi a metso e meraro sa Nebukadresare, 

Nebusaradane, molaodi wa balebedi, a isa kgolehong Bajuda ba makgolo a supileng a 

nang le mashome a mane a metso e mehlano. Batho kaofela e bile dikete tse nne tse 

nang le makgolo a tsheletseng. 

31Ka selemo sa mashome a mararo a metso e supileng sa kgoleho ya Jojakine, morena 

wa Juda, ka kgwedi ya leshome le metso e mmedi, ka la mashome a mabedi a metso e 

mehlano la kgwedi, Evile-Merodake, morena wa Babilona, selemong seo a qadileng 

ho busa ka sona, a emisa hlooho ya Jojakine, morena wa Juda, a mo ntsha teronkong. 

32A bua le yena hantle, a phahamisa setulo sa hae ho feta ditulo tsa marena a mang a 

neng a le ho yena Babilona. 

33Yaba Jojakine o hlobola diaparo tsa hae tsa teronko; a nna a ja dijo pela morena ka 

ditshiu tsohle tsa bophelo ba hae. 

34Haele dijo tsa hae, e leng dijo tsa matsatsi wohle, a nna a di fuwa ke morena wa 

Babilona, ka tsatsi le leng le le leng, ho fihlela tsatsi la ho shwa ha hae, ka ditshiu 

tsohle tsa ho phela ha hae. 

DILLO TSA JEREMIA 

DILLO TSA JEREMIA 1 

Ditsietsi tsa Jerusalema. 

1O ituletse jwang o nnotshi, motse o neng o tletse batho? Motse o neng o le moholo 

hara ditjhaba o fetohile jwang ntho eo e kang ke mohlolohadi? Eo e neng e le 

mofumahadi hara ditjhaba o fetohile jwang ya ruilweng? 

2O lla le ho lla ka bosiu, meokgo ya hae e seka marameng a hae; hara barati ba hae 

kaofela ha ho motshedisi; metswalle ya hae yohle e mo thetsitse, e fetohile dira ho 

yena. 

3Juda o ile kgolehong ka ho hlomodiswa le ka botubo bo boholo; o hara ditjhaba, a sa 

bone moo a ka phomolang teng; bahlorisi ba hae kaofela ba mo fihletse a le moo ho 

patisaneng. 

4Ditsela tsa Sione di ntse di lla, hobane ha ho sa le ba yang meketeng; menyako yohle 

ya hae e senyehile, baprista ba hae ba fehelwa, barwetsana ba hae ba swabile; a 

mahlomoleng a maholo. 

5Bao e leng dira ho yena ke beng ba hae, ba mo hloyang ba iketlile, hobane Jehova o 

mo hlomodisitse ka baka la bongata ba makgopo a hae; bana ba hae ba banyenyane ba 

ile kgolehong, ba kgannwa ke dira. 

6Bokgabane kaofela ba moradi wa Sione bo fedile ho yena, baholo ba hae ba jwaloka 

ditholo tse sa boneng makgulo, tse balehang di feletswe ke matla pela ba di 

lelekisang. 

7Matsatsing a hae a mahlomola le a tshenyeho, Jerusalema o hopola ntho tsohle tse 

ratehang tsa hae, tseo a neng a ena le tsona mehleng ya pele. O di hopola jwale, ha 

setjhaba sa hae se wetse matsohong a dira, ho se ya mo thusang; dira di a bona, di 

soma ka bomadimabe ba hae. 

8Jerusalema o sitilwe, o sitilwe; ka baka leo, o fetohile manyala, bohle ba neng ba mo 

hlonepha ba mo nyedisa, hobane ba bone bofeela ba hae, le hona o a fehelwa, mme o 

tadima kasanthao. 

9Ditshila tsa hae di teng mosehong wa kobo ya hae; ha a ka a hopola qetello ya hae, 

mme o wele ka mokgwa o makatsang; ha ho ya mo tshedisang. Jehova, tadima 

bosenyehi ba ka, hobane sera se a ithorisa. 

10Sera se otlolletse letsoho la sona ka nqa ho tsohle tsa hae tsa bohlokwa, hobane o 

bone ditjhaba ha di kena sehalalelong sa hae, tseo o neng o laetse hore di se ke tsa 

kena phuthehong ya hao. 

11Batho ba hae kaofela ba fehelwa, ba batla bohobe; ba neile ntho tsa bona tsa 

bohlokwa ho bona dijo tse ka tsosang bophelo ba bona. Bona, Jehova, o lemohe, 

hobane ke fetohile ya nyediswang. 

12Na hase letho, lona kaofela ba tsamayang ka tsela? Lemohang, le bone ha bohloko 

bo ka ba teng bo jwaloka bohloko boo ke hlahetsweng ke bona, boo Jehova a 

ntlhomodisang ka bona tsatsing la kgalefo e tjhesang ya hae? 

13A le nqalong e phahamileng ya hae, o rometse mollo masapong a ka, o a qetile; a 

tjhehela maoto a ka leraba, a nkgutlisa kasanthao, a nneela tshenyehong, ke tle ke 

shwe ka matsatsi wohle. 

14Joko ya makgopo a ka e tlamilwe ke matsoho a hae; a thatilwe, a boima molaleng 

wa ka; o fedisitse matla a ka; Morena o nneetse matsohong a eo ke sitwang ho mo 

hanela. 

15Morena o nyedisitse dinatla tsa ka kaofela ka ha eso, o memile ntwa ho robakanya 

bahlankana ba ka; Morena o hatile morwetsana, moradi wa Juda, sehatelong. 

16Ke ka tseo ke llang; leihlo la ka, leihlo la ka le tsholla meokgo, hobane motshedisi 

ya ka tsosang moya wa ka o hole le nna; bana ba ka ba hlomohile, hobane sera se 

hlotse. 

17Sione o otlolla matsoho, ha ho ya mo tshedisang. Jehova o laetse bakeng sa Jakobo 

hore dira di mo kopele hare; Jerusalema o fetohile manyala hara bona. 

18Jehova o lokile, hobane ke ikgantsheditse ditaelo tsa hae. Mamelang hle, ditjhaba 

kaofela, le bone bohloko ba ka; barwetsana ba ka le bahlankana ba ka ba ile 

kgolehong. 

19Nkile ka bitsa barati ba ka, ke bona ba nkekileng. Baprista ba ka le baholo ba ka ba 

kile ba timela motseng, ba ntse ba sikila dijo tse ka tsosang meya ya bona. 

20Jehova, bona hobane ke mahlomoleng; mala a ka a duma, pelo ya ka e fetohile 

kahare ho nna, hobane nkile ka ikgantsha haholo; kantle, lerumo le ntse le bolaya, 

hae ha eso ke lefu. 

21Ba nkutlwa ha ke ntse ke fehelwa; ha ho ya ntshedisang; bao e leng dira ho nna 

kaofela ba utlwile tsietsi ya ka, ba thabetse seo o se entseng; o tla hlahisa tsatsi leo o 

le beileng, ba tle ba tshwane le nna. 

22Bolotsana kaofela ba bona bo ke bo hlahe pela hao, o ba etse kamoo o nkentseng 

kateng ka baka la bokwenehi bohle ba ka, hobane ho fehelwa ha ka ho hoholo, mme 

pelo ya ka e a shwa. 

DILLO TSA JEREMIA 2 

Tshenyeho ya Jerusalema. 

1Morena o kgurumeditse moradi wa Sione keng ka kgalefo? Kganya ya Iseraele o e 

dihile lehodimong, a e lahlela fatshe; tsatsing la kgalefo ya hae ha a ka a hopola 

bonamelo ba maoto a hae. 

2Morena o ripitlile meaho kaofela ya Jakobo, a sa qenehele letho; ka bohale bo tukang 

ba hae a ripitla metse e marako ya moradi wa Juda, a e dihela fatshe, a senya mmuso 

le marena a wona. 

3O robile lenaka kaofela la Iseraele ka kgalefo e tjhesang ya hae, o honyeditse letsoho 

la hae le letona pela dira, mme o tukile hara Jakobo jwaloka kgabo ya mollo e 

timeletsang ka nqa tsohle. 

4O futse ka seqha sa hae jwaloka sera, a ema a otlolotse letsoho le letona jwaloka 

mohlabani, a bolaya tsohle tse lakatsehang ha di bonwa; tenteng ya moradi wa Sione, 

o tsholotse kgalefo ya hae jwaloka mollo. 

5Morena o fetohile ya kang sera, o metsitse Iseraele, a ripitla matlo a hae kaofela a 

borena, a fedisa metse e marako; o atiseditse moradi wa Juda maswabi le mahlomola. 

6O rutlolotse motero wa hae jwaloka ha ho etswa serapa; o fedisitse nqalo ya 

diphutheho tsa hae; Jehova o lebadisitse Sione mekete le Disabatha, a nyedisa marena 

le baprista ka kgalefo ya hae e tukang. 

7Morena o tenehile ke aletare ya hae, sehalalelo sa hae ya eba manyala ho yena; o 

neetse mabota a matlo a hae a borena matleng a sera. Ba phahamisitse mantswe a 

bona ka tlung ya Jehova, jwalokaha ho etswa ka tsatsi la mokete. 

8Jehova o rerile ho ripitla lerako la moradi wa Sione, a tatamatsa kgwele ya tekanyo, 

mme ha a ka a honyetsa letsoho la hae tshenyong; o swabisitse lerako le tora, di ntse 

di swabile hammoho. 

9Menyako ya hae e diketse fatshe; o sentse, o robakantse mekwallo ya yona; morena 

wa hae le babusisi ba hae ba ditjhabeng; molao ha o sa le yo, le bona baporofeta ba 

hae ha ba sa fumana dipono ho Jehova. 

10Baholo ba moradi wa Sione ba ituletse fatshe, ba ikgutseditse, ba ithuntsheditse 

dihlooho ka lerole, ba itlamile ka lesela le mahwashe. Barwetsana ba Jerusalema ba 

kobotetse fatshe ka dihlooho tsa bona. 

11Mahlo a ka a eba ke ho lla; mala a ka a duma, sebete sa ka se tsholohela fatshe, ka 

baka la leqeba la moradi wa setjhaba sa ka, ha ngwana le ya anyang ba akgeha 

mapatlelong a motse. 

12Ba re ho bomma bona: Bohobe le veine di kae na? Ba rialo ba ntse ba fela, jwaloka 

ba hlabilweng mapatlelong a motse, ba ntse ba neela meya ya bona difubeng tsa 

bomma bona. 

13Na ke tla o bolella dife? Kapa nka o tshwantsha le eng, moradi wa Jerusalema? Ke 

tla o bapisa le eng, ke tle ke o tshedise, morwetsana, moradi wa Sione? Hobane 

tshenyeho ya hao e kgolo, e kaa ka lewatle; ke mang ya ka o fodisang? 

14Baporofeta ba hao ba ile ba o bonela mashano le bosawana, ha ba ka ba o 

kwahollela bokgopo ba hao, hore ba tle ba kgelose kgoleho ya hao, ba mpa ba o 

boleletse ditshenolo tsa leshano le tsa thetso. 

15Bohle ba fetang ka tsela ba opa ka diatla bakeng sa hao, ba soma, ba sisinya 

dihlooho bakeng sa moradi wa Jerusalema, ba re: A ke oo motse oo ba neng ba o bitsa 

botle bo phethehileng, thabo ya lefatshe lohle? 

16Ba o hloileng bohle ba o ahlamisetsa melomo ya bona, ba soma, ba tsikitlanya 

meno, ba re: Re mo metsitse; ruri, ke lona letsatsi leo re neng re ntse re le lebeletse, re 

le fumane, re le bone. 

17Jehova o entse seo a neng a se rerile, o phethile polelo ya hae eo a neng a e laetse 

esale le mehleng ya kgale; o ripitlile, mme ha a ka a qenehela; o thabisitse ba o 

hloileng, o phahamisitse lenaka la bao e leng dira ho wena. 

18Pelo tsa bona di howeletsa ho Morena ... Lerako la moradi wa Sione, tsholla 

meokgo motshehare le bosiu jwaloka hoja o le noka, o se ke wa phomola, thaka ya 

leihlo la hao e se ke ya lesa ho lla. 

19Tsoha, o dumadume ka bosiu, qalong ya tebelo; o tsholle pelo ya hao jwaloka metsi 

pela sefahleho sa Morena! Emisetsa diatla tsa hao ho yena, bakeng sa bophelo ba bana 

ba banyenyane ba hao ba shwang ke tlala koung tsa mapatlelo wohle. 

20Bona, Jehova, o tadime eo o mo entseng jwalo. Ho jwang, ha basadi ba ile ba eja 

ditholwana tsa bona, bana bao ba bileng ba ba emara? Keng, ha ho ile ha bolawa 

moprista le moporofeta sehalalelong sa Morena na? 

21Ba batjha le ba hodileng ba rapaladitswe fatshe mapatlelong, barwetsana ba ka le 

bahlankana ba ka ba wele ke lerumo; o hlile wa bolaya tsatsing la kgalefo ya hao, o 

bolaile, mme ha o a ka wa qenehela. 

22O bitsitse matsoso a ka ka nqa tsohle, jwaloka hoja ke tsatsi la mokete; ha ho a ka ha 

eba mophonyohi, leha e le lesiela, tsatsing la kgalefo ya Jehova! bao ke neng ke ba 

babaletse, ke ba hodisitseng, sera se ba fedisitse. 

DILLO TSA JEREMIA 3 

Mahlomola le matshediso. 

1Ke nna motho ya boneng mahlomola ka thupa ya bohale ba hae. 

2O ntsamaisitse, a nkisa lefifing, e seng leseding. 

3Ruri, a ema pela ka, a mphetolela letsoho la hae tsatsi lohle. 

4O fedisitse nama ya ka le letlalo la ka, o robile masapo a ka. 

5O mpatisitse ka motero, o nteetse hare ka mahloko le ka dikgathatso. 

6O ntudisitse dinqalong tse lefifi, jwaloka bafu ba shweleng kgale. 

7O nkopetse hare hore ke tle ke se ke ka tswa, ditlamo tsa ka o di entse boima. 

8Le hona ha ke howeletsa, mme ke meketsa, o thibela thapelo ya ka. 

9O nthibeletse tsela tsa ka ka majwe a betlilweng, o kgopamisitse mmila wa ka. 

10Ho nna ke bere e ntaletseng, ke tau e letsabeng. 

11O kgelositse ditsela tsa ka; a nkgarola, a nketsa ya makaditsweng. 

12A fula ka seqha sa hae, a mpea sebeo sa motsu. 

13O kentse metsu ya kgohlopo ya hae thekeng la ka. 

14Ke fetohile sesomo sa setjhaba sa ka kaofela, le pina ya sona tsatsi lohle. 

15O nkgorisitse tse babang, o ntahisitse ka lengana. 

16Hape, o kgephotse meno a ka ka lehlohlojane, o nkgataketse moloreng. 

17O timile moya wa ka kgotso, le lebetse hore na ho ba le lehlohonolo keng? 

18Ka re: Ke feletswe ke tshepo ya ka le ke tebello ya ka ho Jehova. 

19Hopola bosenyehi ba ka le hloreho ya ka; ke lengana feela le mahlomola. 

20Ke ntse ke ikgopotsa, mme moya wa ka o hlomohile ka ho nna. 

21Ke tsona tseo ke ntseng ke di losa pelong ya ka; ka baka leo, ke tla nne ke tshepe. 

22Ke mehauhelo ya Jehova e entseng hore re se ke ra timela, hobane mohau wa hae ha 

o fele; 

23e nne e be teng ka hosasa ho hong le ho hong. Botshepehi ba hae bo boholo. 

24Kabelo ya ka ke Jehova, ho rialo moya wa ka; ka baka leo, ke tla mo tshepa. 

25Jehova o molemo ho ya mo tshepang, ho moya o mmatlang. 

26Ho molemo ho motho ho lebella le ho dulela pholoso ya Jehova ka sebete. 

27Ho molemo ho motho ha a jara joko botjheng ba hae. 

28A ke a itulele a nnotshi, a ikgutsetse mohla Modimo o mo layang; 

29a ke a bee molomo wa hae leroleng ka ho re: Mohlomong tshepo e teng! 

30a ke a hlahise lerama la hae ho ya mo jabelang, le ho kgora dikgobo. 

31Hobane Morena a ke ke a lahla ka ho sa feleng. 

32Leha a hlomodisa, le hona o utlwela motho bohloko ka bongata ba mehauhelo ya 

hae. 

33Hobane pelo ya hae ha e rate ho utlwisa bohloko le ho hlomodisa bana ba batho. 

34Ha ba hata ba holehilweng bohle ba lefatshe ka maoto a bona, 

35ha ba sekamisa ho loka ha motho, pontsheng ho Mookamedi ya phahameng, 

36ha ba kgohlisa motho nyeweng ya hae, Morena na ha a bone na? 

37Ke mang ya ka bolelang taba e ka etsahalang, ha Morena a sa laele? 

38Ntho tse molemo le tse mpe na ha di hlahe ka molomo wa Mookamedi ya 

phahameng? 

39Na motho ya phelang a ka itshena na? Motho a mpe a ipelaetse ka sebe sa hae! 

40Re batlisiseng metsamao ya rona, re e nahane, re kgutlele ho Jehova! 

41A re emisetseng dipelo tsa rona le matsoho a rona ho Modimo, mahodimong! 

42Re sitilwe, ra ba ra ikgantsha, mme wena, ha o a ka wa rekolohela. 

43O ikapesitse ka kgalefo, wa re phallela; o bolaile, ha o a ka wa qenehela. 

44O ikwahetse ka leru, thapelo ya rona e tle e se ke ya finyella. 

45O re entse dithole le manyala hara ditjhaba. 

46Dira tsa rona kaofela di re ahlamiseditse melomo ya tsona. 

47Re hlahetswe ke thothomelo le ke lemena hammoho le tshenyo le timelo. 

48Leihlo la ka le tsholla dinoka tsa metsi, ka baka la tshenyeho ya moradi wa setjhaba 

sa ka. 

49Leihlo la ka le ntse le tsholla meokgo, ha le kgutse, ha ho kamoo le ka itshwarang 

kateng. 

50Jehova a be a nyarele, a bone a le lehodimong. 

51Leihlo la ka le hlomodisa moya wa ka, ka baka la baradi kaofela ba motse wa ka. 

52Ba ntlhoileng feela ba ile ba ntjhehela sefi, jwaloka hoja ke le nonyana. 

53Ba kgaoletse le bophelo ba ka sekoting; ba akgetse lejwe hodima ka. 

54Metsi a ba a nkapesa hlooho, ka re: Ke kgaoletswe. 

55Ka bitsa lebitso la hao, Jehova, ke le sekoting se tebileng tlase. 

56O utlwile lentswe la ka, ha ke itse: O se ke wa thibella ho fehelwa ha ka le 

mehoweletso ya ka tsebe ya hao. 

57O atametse tsatsing leo ke bitsitseng ho wena, wa re: O se ke wa tshaba. 

58Morena, o ile wa emela nyewe ya moya wa ka, wa lopolla bophelo ba ka. 

59Jehova, o bone botubo ba ka, o nkahlolele ka ho loka. 

60O bone boiphetetso bohle ba bona, le kamoo ba ntherileng kateng. 

61O utlwile dinyefolo tsa bona, Jehova, le merero yohle ya bona bakeng sa ka; 

62le dipolelo tsa ba ntsohelang matla, le merero ya bona bakeng sa ka tsatsi lohle. 

63O tadime ha ba dula leha ba tsoha, ke nna pina ya bona. 

64Jehova, o ba putse ka moputso o lekanang le mosebetsi wa matsoho a bona. 

65O ba nee pelo e thatathata, thohako ya hao e be ho bona. 

66O ba lelekise ka kgalefo, o ba timetse katlasa mahodimo, Jehova! 

DILLO TSA JEREMIA 4 

Dillo bakeng sa kamoo setjhaba se dutseng kateng. 

1Na kgauta e hlile e a fifala jwang? Kgauta e lekilweng e fetohile mmala jwang! 

Majwe a sehalalelo a hasane keng dikoung tsa mapatlelo wohle na? 

2Bara ba Sione ba bokgabane, ba hlokwang jwaloka kgauta e hlwekileng, ba badilwe 

jwang jwaloka hoja ke mafiso a letsopa, e leng mosebetsi wa matsoho a mmopi? 

3Esita le diphiri di ye di ntshe letswele ho anyesa madinyane a tsona; empa moradi wa 

setjhaba sa ka, yena, o thatathata jwaloka dimpshe tsa lefeella. 

4Leleme la lesea le kgomarela lehanong la hae ke lenyora; ba banyenyane ba kopa 

bohobe, mme ha ho ya ba ngwathelang bona. 

5Ba neng ba eja menate ba timela mapatlelong; ba neng ba phuthilwe ka purepera ba 

paqamile dithotobolong. 

6Sebe sa moradi wa setjhaba sa ka se hlile se seholo ho feta sa Sodoma, ya kileng a 

dihelwa hanghang, ho se matsoho a rometsweng teng. 

7Babusi ba hae ba ne ba hlwekile ho fetisa lehlwa, ba ne ba le basweu ho fetisa lebese; 

mmele ya bona e ne e le mmala o mofubetswana ho fetisa lejwe la korale, sebopeho sa 

bona se ne se le jwaloka lejwe la safire. 

8Tshobotsi ya bona e ntsho ho fetisa botsho, ha ba sa tsejwa mapatlelong; letlalo la 

bona le manne masapong a bona, le omeletse, le jwaloka lehong. 

9Ho iketlile ba bolailweng ke lerumo ho feta ba bolailweng ke tlala; bana ba fedile ba 

bolailwe ke ho hloka se bewang ke tshimo. 

10Matsoho a basadi ba bonolo a apehile bana ba bona, ya eba dijo tsa bona 

tshenyehong ya moradi wa setjhaba sa ka. 

11Jehova o phethile kgalefo ya hae, o tsholotse bohale bo tjhesang ba hae, mme hara 

Sione o besitse mollo o jeleng metheo ya hae. 

12Marena a lefatshe le baahi kaofela ba dinaha tse ahilweng, ba ne ba sa kgolwe 

hobane sera le molwantshi ba ne ba tla kena ka menyako ya Jerusalema. 

13Ke ka baka la sebe sa baporofeta ba hae le la bolotsana ba baprista ba hae, ba 

nnileng ba tsholla madi a ba lokileng kahare ho wena. 

14Ba nnile ba dikadika jwaloka difofu mapatlelong, ba itshilafaditse ka madi, mme 

diaparo tsa bona di ne di se na ho angwa. 

15Suthang, lona ba ditshila; ho howeleditse jwalo ho bona; suthang, suthang, le se ke 

la re ama. Eitse ha ba balehile, e ntse e le ho phaila; ho thwe hara ditjhaba: Ha ba sa 

tla boela ba ahe teng. 

16Sefahleho sa Jehova se ba qhalantse, ha a sa tla boela a ba tadime. Ha ba ka ba re 

letho ka baprista, ha ba ka ba hauhela maqheku. 

17Le kajeno, mahlo a rona a ntse a eba ke ho lebella thuso ya rona! Ke lefeela; 

tebellong ya rona re lebile ho setjhaba se se nang ho pholosa. 

18Ba hlwela metsamao ya rona, hore re se ke ra tsamaya mapatlelong a heso; bofelo 

ba rona bo haufi, ditshiu tsa rona di phethehile, hobane ho se ho tlile bofelo ba rona. 

19Bahlorisi ba rona ba lebelo ho fetisa dintsu tsa lehodimo, ba re lelekisa dithabeng, 

lefeelleng ba re nanarela. 

20Eo e neng e le phefumoloho ya dinko tsa rona, e leng motlotsuwa wa Jehova, o 

tshwasitswe lemeneng la bona, e le eo re neng re re, re tla phela moriting wa hae hara 

ditjhaba. 

21Thaba, o nyakalle, moradi wa Edomo, ya ahileng lefatsheng la Utse; senwelo se tla 

fihla le ho wena, le wena o tahwe, o be o hlobole. 

22Molato wa hao o phethilwe, moradi wa Sione; ha ho sa tla ba ya o isang kgolehong; 

ho tla batlisiswa bokgopo ba hao, moradi wa Edomo, ho kwahollwe dibe tsa hao. 

DILLO TSA JEREMIA 5 

Ditsietsi tsa jwale le kgopolo e bohloko ya tse fetileng. 

1Hopola, Jehova, seo re hlahetsweng ke sona; tadima, o bone sekgobo sa rona. 

2Lefa la rona le ile ho baditjhaba, le matlo a rona ho basele. 

3Re entswe dikgutsana tse se nang ntata tsona, bomma rona ba jwaloka bahlolohadi. 

4Re nwa metsi a rona ka tjhelete, patsi ya rona re e bona ka theko. 

5Re phallelwa habohloko, re kgathetse, mme ha ho phomolo ho rona. 

6Re otlolletse matsoho a rona ho Baegepeta le ho Baassiria ho bona bohobe. 

7Bontata rona ba sitilwe, ba se ba le siyo, mme rona re jere makgopo a bona. 

8Re buswa ke makgoba, ha ho ya re namolelang matsohong a bona. 

9Re bokella bohobe ba rona ka ho ipeela lefung pela lerumo la lefeella. 

10Letlalo la rona le tlabohile ke bohale ba tlala, jwaloka leifo. 

11Ba betile basadi Sione, le barwetsana metseng ya Juda. 

12Marena a mang a fanyehwa ke matsoho a bona, sefahleho sa baholo ha se a ka sa 

hlonephuwa. 

13Bahlankana ba jarisitswe malwala, ba batjha ba imetswe ke diphahlo tsa dipatsi. 

14Baholo ba hladile lekgotla, bahlankana ba tlohetse dipina tsa bona. 

15Thabo ya dipelo tsa rona e fedile, pina ya rona e fetohile mahlomola. 

16Moqhaka o wele dihloohong tsa rona; ho madimabe rona, hobane re sitilwe. 

17Ka baka leo, dipelo tsa rona di a fela, ka baka la tseo mahlo a rona a fifetse. 

18Thaba ya Sione e senyehile, diphokojwe di itsamaela teng. 

19Wena, Jehova, o busa ka ho sa feleng, terone ya hao e teng kamehla le mehla. 

20Na o ka re lebala ka ho sa feleng? Na o ka re hloboha ka ditshiu tse telele na? 

21O re sokollele ho wena, Jehova, etlaba, re sokolohile; o ntjhafatse ditshiu tsa rona, 

di be jwaloka mehleng ya pele. 

22Na o re lahletse ruri na? Na o re hlonametse ka ho fetisa na? 

ESEKIELE 

ESEKIELE 1 

Pitso ya Esekiele. 

1Eitse ka selemo sa mashome a mararo, ka kgwedi ya bone, ka tsatsi la bohlano la 

kgwedi, ha ke ne ke le hara ba isitsweng kgolehong nokeng ya Kebare, mahodimo a 

phetlwa, mme ka bona pono tse hlollang tsa Modimo. 

2Ka selemo sa bohlano sa ha morena Jojakine a isitswe kgolehong, ka la bohlano ho 

kgwedi, 

3lentswe la Jehova la tlela Esekiele, mora Busi moprista, a le naheng ya Bakalde, pela 

noka ya Kebare; letsoho la Jehova la eba ho yena hona teng. 

4Eitse ha ke tadima, ka bona moya wa sefefo o tswang leboya, ho le leru le leholo le 

tswakaneng le mollo, le benyang ka nqa tsohle; bohareng ba lona ho le ntho e kang 

koporo e hlenneng, kahare ho mollo; 

5bohareng ba mollo, ka bona ntho tse kang dibopuwa tse utlwang tse nne; haele 

tshobotsi ya tsona, di ne di na le tshobotsi ya batho. 

6Se seng le se seng se ne se na le difahleho tse nne, hape se seng le se seng se ne se na 

le dipheo tse nne. 

7Maoto a tsona e ne e le maoto a tsepameng; haele bohato ba maoto a tsona, e ne e ka 

bohato ba tlhako tsa namane; a ne a benya jwalokaha ho benya koporo e 

bentshitsweng. 

8Mahlakoreng a tsona a mane, ho ne ho hlaha matsoho a kang a motho, a tswang tlasa 

dipheo tsa tsona; haele bone ba tsona, di ne di na le difahleho tsa tsona le dipheo tsa 

tsona. 

9Dipheo tsa tsona di tshwarane; ho tsamayeng, di ne di sa tswedipane; di ntse di 

tsamaya di lokile feela. 

10Haele tshobotsi ya difahleho tsa tsona, bone ba tsona di ne di na le sefahleho sa 

monna, le sefahleho sa tau ka nqa ho le letona; hape, bone ba tsona di ne di na le 

sefahleho sa poho ka nqa ho le letshehadi; hapehape, tse nne di ne di na le sefahleho 

sa ntsu. 

11Ke tsona difahleho tsa tsona. Haele dipheo, di ne di arohane nqa hodimo; se seng le 

se seng se ne se na le dipheo tse pedi tse tshwaraneng, tse pedi tse ding di ne di apesa 

mmele ya tsona. 

12Di ne di tsamaya se seng le se seng se lokile tsela, di ya moo moya o ratang ho ya; 

ho tsamayeng ha tsona, di ne di sa tswedipane. 

13Haele ponahalo ya dibopuwa tse utlwang, ponahalo ya tsona e ne e ka mashala a 

mollo a hlenneng, leha e le jwaloka dirumula. Mollo oo o ne o tsamaya le dibopuwa 

tse utlwang; mollo oo o ne o benya, mme mollong ho ne ho etswa mahadima. 

14Dibopuwa di ne di ya di matha, di boye, di tshwana le tladi. 

15Eitse ha ke tadima dibopuwa, ka bona lebidi fatshe, pela dibopuwa ka nqa tse nne. 

16Ponahalo ya mabidi le mokgwa wa wona e ne e ka ponahalo ya krisolithe, bone ba 

wona a ne a na le sebopeho se le seng; ponahalo ya wona le mokgwa wa wona ho ne 

ho le jwaloka hoja lebidi le leng le kene kahare ho le leng. 

17Ho tsamayeng ha wona, a ne a tsamaya ka dintlha tse nne tsa wona; ho tsamayeng 

ha wona, a ne a sa bidikane. 

18Haele difeleng tsa wona, di ne di phahame, di tshabeha; hape, difeleng tsa wona, 

mabiding a mane, di ne di tletse mahlo kahohle. 

19Enereha dibopuwa di tsamaya, mabidi le wona a tsamaye maloka le tsona; enereha 

dibopuwa di tloha fatshe, le wona mabidi a tlohe maloka le tsona. 

20Di ne di ya moo moya o ratang ho ya teng; enereha moya o rata ho ya nqa e itseng, 

ebe mabidi a tloha maloka le tsona, hobane moya wa sebopuwa o ne o le mabiding. 

21Enereha di tsamaya, le wona a tsamaye; ha di ne di ema, le wona a eme; ereha di 

tloha fatshe, mabidi le wona a tlohe maloka le tsona, hobane moya wa sebopuwa o ne 

o le mabiding. 

22Ho okametseng dihlooho tsa dibopuwa e ne e le ntho e kang sebaka se tshwanang le 

kristale e tsotehang, e adilweng kahodimo ho dihlooho tsa tsona nqa hodimo. 

23Katlase ho sebaka, e ne e le tsona dipheo tsa tsona, di otlolohile, di bapile; se seng le 

se seng se ne se na le tse pedi tse apesang mmele ya sona. 

24Enereha di tsamaya, ke ne ke utlwa modumo wa dipheo tsa tsona eka modumo wa 

metsi a mangata, hape eka lentswe la Ya matla wohle, e le modumo wa tlatlarietso, o 

kang modumo o diahelong. Ereha di ema, di lepeletse dipheo tsa tsona. 

25Lentswe le ne le le teng le tlohang hodimo sebakeng se okametseng dihlooho tsa 

tsona. Ereha di ema, di lepeletse dipheo tsa tsona. 

26Kahodimo ho sebaka se okametseng dihlooho tsa tsona, ho ne ho le ntho e kang 

lehakwe la safire, e nang le sebopeho sa terone; mme sebopehong sa terone, ho ne ho 

le ntho e kang sebopeho sa motho ya dutseng ho yona, nqa hodimo. 

27Mme ka bona ho kang koporo e hlenneng, hoo e kang ke mollo o mo etseditseng 

bodulo ka nqa tsohle; ho tloha ho hoo e kang ke letheka la hae, nqa hodimo, le ho 

tloha ho hoo e kang le letheka la hae, nqa tlase, ka bona eka ke mollo le kganya e mo 

teelang hare. 

28Jwaloka ponahalo ya mookodi ha o bonahala lerung mohla pula, ponahalo ya 

kganya eo ka nqa tsohle e ne e le jwalo. E ne e ka ponahalo ya kganya ya Jehova. 

Eitse ha ke bona hoo, ka itiha ka sefahleho sa ka, mme ka utlwa lentswe la e mong ya 

buang. 

ESEKIELE 2 

1A re ho nna: mora motho, ema ka maoto a hao, ke tle ke bue le wena. 

2A re a sa bua le nna, moya wa kena ka ho nna, mme wa nkemisa ka maoto a ka, mme 

ka mamela ya buang le nna. 

3A re ho nna: Mora motho, ke o romela ho bana ba Iseraele, tjhaba tseo tse manganga, 

tse ikgantsheditseng nna; bona le bontata bona ba ikgantsheditse nna ho tla fihla 

tsatsing lona lena. 

4Ke bana ba thatafaditseng difahleho, ba sataladitseng dipelo; ke o romela ho bona. 

Ere ho bona: Morena Jehova o a bua. 

5Leha ba ka mamela, kapa ho seng jwalo, etswe e le ntlo ya bahanyetsi, ba tla tseba 

hoba moporofeta o teng hara bona. 

6Haele wena, mora motho, o se ke wa ba tshaba, o se ke wa tshoha mantswe a bona, 

leha bona ho wena e le bobatsi le meutlwa, mme o ahile le diphepheng. Se tshohe 

mantswe a bona, o se ke wa tepella ka baka la bona, etswe e le ntlo ya bahanyetsi. 

7O mpe o ba bolelle mantswe a ka, leha ba ka mamela, leha ho se jwalo, etswe e le 

bahanyetsi. 

8Haele wena, mora motho, mamela seo ke o bolellang sona! O se ke wa hana, 

jwalokaha ho hana ntlo eo. Ahlamisa molomo, o je seo ke o neang sona. 

9Eitse ha ke tadima, ka bona letsoho le nnanabelang, ka bona le tshwere buka e 

phuthilweng. 

10La e phutholla pela ka, e ngodilwe kahare le kantle, e ngodilwe dipobodi, le 

kodiyamalla, le difehelo. 

ESEKIELE 3 

1A re ho nna: Mora motho, ja seo o se fumaneng; ja buka eo e phuthilweng, o ntoo ya, 

o bue le ntlo ya Iseraele. 

2Yaba ke ahlamisa molomo wa ka, a nnea ho ja buka eo e phuthilweng. 

3Yaba o re ho nna: Mora motho, fepa mpa ya hao, o tlatse mala a hao ka buka eo e 

phuthilweng, eo ke o neang yona. Yaba ke a e ja, mme molomong wa ka ya hlabosa 

jwaloka dinotshi. 

4A boela a re ho nna: Mora motho, tsamaya, o ye ho ba ntlo ya Iseraele, o bue le bona 

ka mantswe a ka; 

5hobane ha o rongwe ho setjhaba se puo e tebileng, se leleme le thata; o mpa o 

rongwa ho ba ntlo ya Iseraele. 

6Ha o rongwe ho ditjhaba tse ngata, tse puo e tebileng, tse leleme le thata, tseo o ka 

sitwang ho utlwisisa puo ya tsona; ha ke re, hoja ebeka ke o romela ho tsona, di ne di 

tla o mamela? 

7Haele ba ntlo ya Iseraele, ba tla hana ho o mamela hobane ba hana ho mamela nna; 

etswe bohle ba ntlo ya Iseraele e le ba thatafaditseng difahleho, ba sataladitseng 

dipelo. 

8Bona, ke thatafatsa sefahleho sa hao, jwaloka difahleho tsa bona; ke satalatsa phatla 

ya hao, jwaloka diphatla tsa bona. 

9Ke thatafatsa phatla ya hao jwaloka daemane, le ho feta lehakwe. O se ke wa ba 

tshaba, o se ke wa tepella ka baka la bona, etswe e le ntlo ya bahanyetsi. 

10A eketsa a re ho nna: Mora motho, amohela pelong ya hao mantswe wohle a ka ao 

ke a buang ho wena, o a sekehele ditsebe. 

11Tloha, o ye ho ba kgolehong, ho bana ba setjhaba sa heno, o bue le bona, o re ho 

bona: Morena Jehova o a bua! leha ba ka mamela, leha ho se jwalo. 

12Yaba moya o a nkuka, mme ka utlwa modumo wa serwakgametsa kamora ka, ha 

thwe: Kganya ya Jehova e ke e bokwe bodulong ba hae! 

13le modumo wa dipheo tsa dibopuwa, ha di fapana, hammoho le modumo wa mabidi 

a maloka le tsona, le modumo wa serwakgametsa. 

14Moya wa nkuka, wa ya le nna; ka ya ke hlabehile, ke hlokofetse pelo, mme letsoho 

la Jehova la sebetsa ho nna ka matla. 

15Ka fihla Thel-Abibe, ho ba kgolehong ba ahileng pela noka ya Kebare, ka dula moo 

ba ahileng teng; ka dula teng ho bona tshiu tse supileng, ke maketse. 

16Kamora tshiu tse supileng, lentswe la Jehova la ntlela, la re: 

17Mora motho, ke o beile sebohodi sa ntlo ya Iseraele. O tle o mamele lentswe le 

tswang molomong wa ka, o ba tshose, o re: Ke nna ke buang le bona. 

18Ha nka re ho molotsana: Kannete o tla shwa! ... ha o sa mo tshose, o sa bue ho 

tshosa molotsana, hore a kgelohe tsela ya hae e kgopo, o tle o mo pholose, molotsana 

eo o tla shwa ka bokgopo ba hae, empa madi a hae ke tla a batla letsohong la hao. 

19Empa ha wena o tshositse molotsana, mme a sa ka a kgeloha bokgopo ba hae le 

tsela ya hae e sa lokang, haele yena o tla shwa ka bokgopo ba hae, empa wena etlaba 

o pholositse moya wa hao. 

20Ya lokileng, leha a ka kgeloha ho loka ha hae, a etsa bokgopo, mohla ke beileng 

kgopiso pela hae, o tla shwa; ha o sa ka wa mo tshosa, o tla shwa ka sebe sa hae, mme 

ha ho ka ke ha thwe letho ka tse lokileng tseo a di entseng; empa madi a hae ke tla a 

batla letsohong la hao. 

21Empa wena, ha o tshositse ya lokileng, hore ya lokileng a se ke a etsa sebe, mme a 

fela a sa ka a se etsa, kannete o tla phela, hobane o ne a tshoswe, mme etlaba wena o 

pholositse moya wa hao. 

22Ke sa le hona teng, letsoho la Jehova la dula ho nna, mme a re ho nna: Ema, o ye 

nahathothe; teng ke tla bua le wena. 

23Yaba ke a ema, ka ya nahathothe, mme ka bona kganya ya Jehova e eme teng, 

jwaloka kganya eo ke neng ke e bone pela noka ya Kebare; yaba ke itiha ka sefahleho 

sa ka. 

24Yaba moya o kena ka ho nna, wa nkemisa ka maoto a ka, wa bua le nna, wa re ho 

nna: Eya, o ikwalle ha hao. 

25Mme wena, mora motho, bona, ba ya bea marapo ho wena, ba o tlame, hore o se ke 

wa tswela ho bona. 

26Ke tla manamisa leleme la hao lehanong la hao, hore o tle o be semumu, mme ho 

bona o se ke wa ba mokgalemedi, etswe e le ntlo ya bahanyetsi. 

27Empa etlare ha ke bua le wena, ke tla ahlamisa molomo wa hao, mme o tla re ho 

bona: Morena Jehova o a bua! ... Ho mamele ya mamelang, ya hanang a hane, etswe e 

le ntlo ya bahanyetsi. 

ESEKIELE 4 

Ho porofetwa phediso ya Jerusalema. 

1Haele wena, mora motho, o nke lekote, o le bee pela hao, mme ho lona o tshwantshe 

motse, e leng Jerusalema; 

2o be o o thibelle, o o hahele lerako le o teelang hare, o o etsetse sefika, o o hlomele 

diahelo, o be o bee dipheleu, o o teele hare ka tsona. 

3O ntoo nka lekapa la tshepe, o le etse lerako la tshepe mahareng a hao le motse, o o 

lebisetse sefahleho sa hao, hore o tle o thibellwe, mme o o thibelle. Hoo e tla ba 

pontsho ho ntlo ya Iseraele. 

4Wena jwale, o sekame ka lehlakore la hao le letshehadi, o bee bokgopo ba ntlo ya 

Iseraele ho lona; ha o ntse o sekame ka lona ka tshiu tse itseng, etlaba o jere bokgopo 

ba bona ka tsona. 

5Ke o nea dilemo tsa bokgopo ba bona di be kaa ka palo ya ditshiu tseo, e leng tshiu 

tse makgolo a mararo a nang le mashome a robileng mono o le mong. O tla jara 

bokgopo ba ntlo ya Iseraele jwalo. 

6Etlare hobane o qete tshiu tseo, o tla boela o sekame ka lehlakore la hao le letona, 

mme o tla jara bokgopo ba ntlo ya Juda ka tshiu tse mashome a mane; ke o nea tshiu 

ka nngwe ho lekanya selemo se seng. 

7O tle o lebisetse thibello ya Jerusalema sefahleho sa hao le letsoho la hao le 

apotsweng, o mo porofetele. 

8Bona, ke beile marapo ho wena, hore o tle o se ke wa iphetolela ka hlakoreng le leng, 

o eso ho qete tshiu tsa thibello ya hao. 

9Jwale, o inkele koro, le harese, le dinawa, le dierekise, le nyalothe, le maidi, o di 

tshele pitseng e le nngwe, mme ka tsona o iketsetse bohobe bo ka lekanang palo ya 

ditshiu tseo o tla sekama ka lehlakore ka tsona; o tla bo ja ka tshiu tse makgolo a 

mararo a mashome a robileng mono o le mong. 

10Dijo tseo o di jang, o tlo di je ka boima ba dishekele tse mashome a mabedi ka 

letsatsi; o tle o di je ka nako e itseng le ka nako e itseng. 

11Leha e le metsi ao o tla a nwa, o a nwe ka tekanyo ya botshelela ya hine; o tle o a 

nwe ka nako e itseng le ka nako e itseng. 

12Maqebekwane a harese ao o a jang, o tle o a bese ka masepa a batho pontsheng ya 

bona. 

13Jehova o re: Bana ba Iseraele ba tla ja bohobe ba bona bo silafetse jwalo hara 

ditjhaba tseo ke tla ba lelekisetsa hara tsona. 

14Ka mpa ka re: Oho Morena Jehova, bona, moya wa ka ha o eso ho silafale; ha ke 

eso ho je, ho qala botjheng ba ka le ho fihlela jwale, kapa ntho e shweleng, kapa 

phoofolo e rusolotsweng, mme ha ho eso ho be nama e putileng e keneng molomong 

wa ka. 

15Yaba o re ho nna: Bona, ke o neile boloko ba kgomo bakeng sa masepa a motho; o 

tle o bese bohobe ba hao ka jona. 

16A ba a re ho nna: Mora motho, bona, ke se ke tla roba kotlo ya bohobe Jerusalema; 

ba tla ja bohobe bo lekantsweng, ba bo je ka mahlomola; le wona metsi ba a nwe a 

lekantswe, ba a nwe ka makalo, 

17hobane ba tla hloka bohobe le metsi. Ba tla dula ba se na ho tshediseha, ba be ba 

fele bokgopong ba bona. 

ESEKIELE 5 

1Jwale, wena mora motho, o tle o inkele tshepe e bohale, o nke lehare la mmeodi, o 

ipeole hlooho le ditedu; o ntoo nka sekala sa ho lekanya, o arole moriri. 

2O tle o tjhese boraro ba wona mollong, hara motse, ha ho se ho phethehile ditshiu tsa 

thibello; o boele o nke boraro ba wona, o bo hlabe ka lerumo, o ntse o pota motse; 

boraro bo bong ba wona o bo akgele moyeng, ke tle ke bo phallele ke tsomotse 

lerumo. 

3Moriring oo, o tla nka qoba di se kae, o tla di tlamella melekeng ya kobo ya hao; 

4o boele o nke qoba tse ding tsa tseo, o di lahlele mollong, o be o di tjhese mollong. 

Moo ho tla tswa mollo o tla tjhesa ntlo yohle ya Iseraele. 

5Morena Jehova o re: Suna Jerusalema! Ke ne ke mmeile hara ditjhaba, ke beile 

mafatshe a mang ho mo teela hare; 

6empa o entse bokgopo, o ikgantsheditse ditaelo tsa ka ho feta ditjhaba tsa 

bahedene, o ikgantsheditse le dikomelo tsa ka ho feta dinaha tse mo teetseng hare, 

hobane ba lahlile ditaelo tsa ka, mme ha ba ka ba tsamaya ka dikomelo tsa ka. 

7Ke kahoo Morena Jehova a reng: Erekaha le sentse ho feta ditjhaba tsa bahedene tse 

le teetseng hare, le sa ka la tsamaya ka dikomelo tsa ka, le ho etsa ka ditaelo tsa ka, le 

ho etsa le ka ditaelo tsa ditjhaba tse le teetseng hare, 

8ka baka leo, Jehova o re: Bona, le nna ke se ke ya tla ho o lwantsha, ke hlahise 

dikahlolo tsa ka ha hao pontsheng ya ditjhaba. 

9Ke tla etsa ha hao seo ke esong ho se etse kae le kae, le seo nke keng ka hlola ke etsa 

se sekalo kae le kae, ka baka la manyala wohle a hao. 

10Ha ho le jwalo, hona ha hao ba nang le bana ba tla ja bara ba bona, bara ba je 

bontata bona, mme ke tla o hlahisetsa dikahlolo, ke qhalanyetse masala wohle a hao 

ka nqa tsohle. 

11Ke hona Morena Jehova a reng: Ka nna ya phelang, erekaha o silafaditse sehalalelo 

sa ka ka tsohle tsa hao tseo ke di ilang le ka manyala wohle a hao, le nna ke tla o 

kgaola, leihlo la ka le sa o qenehele, ke sa o hauhele le hanyenyane. 

12Boraro ba lona bo tla shwa ke lefu la sewa, kapa bo timele ke tlala hona ha eno; 

boraro bo bong bo tla dihuwa ke lerumo mathokong a hao; mme boraro bo bong ke tla 

bo qhalanyetsa ka nqa tsohle, ke bo phallele ke tsomotse lerumo. 

13Bohale ba ka bo tla phethahala, ke tla ba imetsa ka kgalefo ya ka, ke tle ke iphetetse; 

ba tle ba tsebe hoba ke nna Jehova ke buileng poulelong ya ka, mohla ke phethang 

kgalefo ya ka ho bona. 

14Ke tla o etsa dithako, ke o etse le sekgobo hara ditjhaba tse o teetseng hare, 

pontsheng ya bohle ba fetang ka tsela. 

15Hoo e tla ba sekgobo le nyediso, thuto le makatso pontsheng ya ditjhaba tse o 

teetseng hare, mohla ke o hlahisetsang dikahlolo ka bohale, le ka kgalefo, le ka 

dikgalemelo tse bohloko. Ke nna Jehova ke buang taba tsena. 

16Ke mohla ke tla ba romela metsu e mebe ya tlala e timetsang, eo ke tla e romela ho 

le timetsa ka yona; le mohla ke tla le bokellela tlala, ke robe le kotlo ya bohobe, 

17ke le romele le tlala le dilalome tse mpe tse tla le hlokisa bana; le mohla lefu la sewa 

le madi di tla tsamaya ha hao, ke o tlisetse lerumo. Ke nna Jehova ke buang jwalo! 

ESEKIELE 6 

Ho porofetwa tse mpe tse tla hlahela Iseraele. 

1Lentswe la Jehova la boela la ntlela, la re: 

2Mora motho, o lebise sefahleho sa hao nqa dithabeng tsa Iseraele, o di porofetele, 

3o re: Thaba tsa Iseraele, mamelang lentswe la Morena Jehova! Morena Jehova o re 

ho dithaba le ho maralla, ho dikgohlo le ho dikgutlo: Ke nna enwa, ke le tlisetsa 

lerumo, mme ke tla timetsa nqalo tsa lona tse diphahameng. 

4Dialetare tsa lona di tla heletswa, ditshiya tsa lona tsa letsatsi di rojwe, mme ke tla 

dihela ba bolailweng ba lona pela ditshwantsho tsa lona. 

5Ke tla bea ditopo tsa bana ba Iseraele pela ditshwantsho tsa bona, ke qhalanye 

masapo a lona pela dialetare tsa lona. 

6Hohle moo le ahileng teng, metse e tla fetoha dithako, nqalo tse diphahameng e be 

masupi, hore dialetare tsa lona di tle di tlohelwe, di furallwe; ditshwantsho tsa lona di 

tla robakwa, di timetswe, ditshiya tsa lona tsa letsatsi di rengwe, mesebetsi yohle ya 

lona e hlakolwe. 

7Ba bolawang ba tla wa hara lona, le tle le tsebe hoba ke nna Jehova. 

8Empa ke tla le siela masala ao e tla ba ba phonyohileng lerumong hara ditjhaba, tseo 

le tla beng le qhalanyeditswe dinaheng tsa tsona. 

9Ba phonyohileng ba lona ba tla nkgopola ba le ditjhabeng tseo e tla beng e le 

batshwaruwa hara tsona, hobane ke tla roba dipelo tsa bona tsa bofebe tse 

mphuraletseng, le mahlo a bona a fedileng ditshwantsho tsa bona, ho fihlela ba ba ba 

itlhoya ka baka la bobe bohle boo ba bo entseng ka manyala wohle a bona. 

10Mme ba tla tseba hoba ke nna Jehova: hase lefeela ha ke ne ke itse: Ke tla ba ntsha 

kotsi eo. 

11Morena Jehova o re: Opa ka diatla, o tile ka leoto, o re: Jo nna! ka baka la manyala 

wohle a mabe a ntlo ya Iseraele! ba ya wa ka lerumo, le ka tlala, le ka lefu la sewa! 

12Ya leng hole o tla shwa ke lefu la sewa, ya leng haufi a we ka lerumo; ya tla sala a 

ntse a bolokehile, o tla shwa ke tlala, mme ke tla phetha kgalefo ya ka ho bona. 

13Mme le tla tseba hoba ke nna Jehova, mohla ba bolailweng ba bona ba tla rapalla 

hara ditshwantsho tsa bona ka nqa tsohle ho dialetare tsa bona, le maralleng wohle, le 

diqhoweng tsohle tsa dithaba, le katlasa difate tsohle tse mahlaku, le tlasa dieike 

tsohle tse mahlaku, dinqalong tsohle tseo ba tjheseditseng ditshwantsho tsa bona 

dibano tse monko o monate. 

14Ke tla ba otlollela letsoho la ka, ke etse lefatshe la bona lefeella le lebe ho feta 

lefeella la Dibla, hohle moo ba ahileng teng. Mme ba tla tseba hoba ke nna Jehova. 

ESEKIELE 7 

1Lentswe la Jehova la boela la ntlela, la re: 

2Haele wena, mora motho, Morena Jehova o bolela hodima naha ya Iseraele, o re: 

Bofelo, bofelo ba dipheletso tse nne tsa lefatshe lena bo fihlile! 

3Le wena, jwale, bofelo bo ya o tlela, ke ya o nehella bohale ba ka; ke ya o ahlola ka 

metsamao ya hao, ke bee manyala wohle a hao ho wena. 

4Leihlo la ka ha le ka ke la o qenehela, ke tla hloka mohau; ke tla bea metsamao ya 

hao ho wena, manyala a hao a be bohareng ba hao, mme le tla tseba hoba ke nna 

Jehova. 

5Morena Jehova o re: Bona, kotsi, kotsi e bohloko e a tla; 

6bofelo bo a tla, bofelo bo a tla, bo o phaphametse. Bona, bo tlile. 

7Tsatsi la hao le tlile, wena ya ahileng lefatsheng lena; nako e tlile, letsatsi le 

atametse, ke la moferefere, e seng la pina e binwang dithabeng. 

8Hona jwale, ke ya tshollela kgalefo ya ka hodima hao, ke ya phetha bohale ba ka ho 

wena; ke tla o ahlola ka metsamao ya hao, ke bee manyala wohle a hao ho wena. 

9Leihlo la ka ha le ka ke la qenehela, ke tla hloka mohau; ke tla busetsa ho wena ka 

metsamao ya hao, manyala a hao a tla ba bohareng ba hao, mme le tla tseba hoba ke 

nna Jehova ya otlang. 

10Bonang letsatsi! bonang, le tlile! tsatsi la hao le fihlile, thupa ya ho otla e thuntse, 

boikakaso bo tswile monoko. 

11Bothata bo fetohile thupa e mpe ya ho otla. Ha ho a sala letho leha le le leng la 

bona, kapa la letshwele la bona, kapa la menono ya bona; ha ho sa le bokgabane ho 

bona. 

12Nako e tlile, letsatsi le atametse. Moreki a se ke a thaba, morekisi le yena a se ke a 

lla, hobane kgalefo e ya tlela letshwele lohle la bona. 

13Hobane morekisi ha a ka ke a boela a rua seo a rekisitseng ka sona, esita le hoja a ka 

nna a phela le ba phelang, hobane pono e hlollang e hlahileng bakeng sa letshwele 

lohle la bona e ke ke ya kgutliswa, mme motho ya phelang ka bokgopo a ke ke a tiya. 

14Ho letswa terompeta, ho lokiswa tsohle; leha ho le jwalo, ha ho ya yang ntweng, 

hobane kgalefo ya ka e ya tlela letshwele lohle la bona. 

15Kantle ho na le lerumo, kateng ke lefu la sewa le tlala. Ya leng naheng o tla shwa ke 

lerumo, ya leng motseng a jewe ke tlala le lefu la sewa. 

16Etlare hobane ba phonyohileng ba bona ba phonyohe, bohle ba tla ba dithabeng, ba 

lle jwaloka maeba a dikgutlo, e mong le e mong hodima bokgopo ba hae. 

17Matsoho wohle a tepeletse, mangwele wohle a qhibidiha. 

18Ba ikgahlola ka seaparo se mahwashe, qhaqhaselo e ba apesitse; dihlong di teng 

difahlehong tsohle, dihlooho tsohle tsa bona ke tse mafatla. 

19Ba lahlela silefera ya bona diterateng, mme kgauta ya bona e tla ba ditshila feela; 

silefera le kgauta tsa bona ha di na matla a ho ba pholosa tsatsing la kgalefo ya 

Jehova; ba ke ke ba kgorisa meya ya bona, leha e le ho tlatsa mala a bona, hobane ke 

tsona tseo e leng kgopiso ya bona bokgopong ba bona. 

20Mokgabo oo o kganyang ba o entse sebaka sa boithoriso, ka wona ba entse 

ditshwantsho tse manyala tsa bona le tsohle tsa bona tseo ke di ilang; ka baka leo, ke 

ya di etsa ditshila ho bona. 

21Mme tseo ke tla di neela baditjhaba hore ba di hape, ke di neele ba fetisang ka 

bokgopo lefatsheng, hore ba di hlwibile, ba di silafatse. 

22Ke tla ba furallisetsa sefahleho sa ka; bao e leng dira ho nna ba tla 

silafatsasehalalelo sa ka se patilweng; ba bohale ba tla kena Jerusalema, ba mo 

silafatse. 

23Etsa mahlaahlela, hobane lefatshe lena le tletse ditlolo tse madi, mme motse wona o 

tletse bothata. 

24Ke ya tlisa ditjhaba tse fetisang ka bobe, di tle di rue matlo a bona; ke tla kgaotsa 

boikakaso ba dinatla, dinqalo tsa bona tse halalelang di silafatswe. 

25Tshenyeho e a tla, ba batla kgotso, mme ha e yo. 

26Kotsi e nngwe e fihla e latela kotsi e nngwe, mokgosi o latela mokgosi, ba tla batla 

pono ya mohlolo ho moporofeta, empa molao o tla haka moprista, keletso e 

hake baholo. 

27Morena o tla lla, kgosana e ikapese ka bofifi, matsoho a setjhaba sa lefatshe a 

thothomele. Ke tla ba etsa ka mekgwa ya bona, ke ba ahlole ka dikahlolo tsa bona, 

mme ba tla tseba hoba ke nna Jehova. 

ESEKIELE 8 

Jerusalema o bontshwa melato ya hae eo a tla otlelwa yona. 

1Ka selemo sa botshelela, ka kgwedi ya botshelela, ka tsatsi la bohlano la kgwedi, ka 

re ke sa dutse tlung ya ka, le baholo ba Juda ba dutse pela ka, letsoho la Morena, e 

leng la Jehova, la nkwela hodimo hona teng. 

2Ha ke tadima, ka bona hoo e kang motho, sebopeho sa hae se le jwaloka mollo; 

ponahalo ya matheka a hae, ho isa tlase, e ne e le mollo; ho tloha mathekeng a hae ho 

isa hodimo, e ne e ka kganya, e ka ponahalo ya koporo e hlenneng. 

3A otlolla ntho e kang letsoho, a nkuka ka sehlotho sa hlooho ya ka, mme moya wa 

nkukela pakeng tsa lefatshe le lehodimo, wa nkisa diponong tsa mehlolo tsa Modimo, 

Jerusalema, monyako wa lebala le kahare o lebileng nqa leboya, moo ho nang le 

setulo sa setshwantsho sa poulelo se bouledisang. 

4Mme bonang, kganya ya Modimo wa Iseraele e ne e le hona teng, eka eo ke neng ke 

e bone kgohlong. 

5A re ho nna: Mora motho, o emisetse mahlo a hao nqa leboya. Yaba ke emisetsa 

mahlo a ka nqa leboya, mme ka bona, nqa leboya ho monyako wa aletare 

setshwantsho seo sa poulelo se le monyako. 

6A re ho nna: Mora motho, na o bona seo ba se etsang na? Na o bona manyala a 

maholo ao ba ntlo ya Iseraele ba a etsang mona, hore ba tle ba ntshuthise pela 

sehalalelo sa ka? Empa o sa tla bona manyala a mang a maholo. 

7Yaba o nkisa monyako wa lebala, mme ha ke tadima, ka bona lesoba ka lerakong. 

8A re ho nna: Mora motho, phunya lerako hle. Yaba ke phunya lerako, mme ka bona 

monyako. 

9A re ho nna: Kena, o bone manyala a mabe a etswang ke bona mona. 

10Yaba ke a kena; eitse ha ke tadima, ka bona ditshwantsho tse ngata tsa dihahabi le 

tsa diphoofolo tse ilwang, le ditshwantsho tsohle tsa ntlo ya Iseraele di tshwantshitswe 

lerakong, ho le pota ka nqa tsohle. 

11Hape, ho le banna ba mashome a supileng, bao e leng baholo ba ntlo ya Iseraele; 

hara bona ho eme Jaasania, mora Shafane; ba eme pela tsona, e mong le e mong a ena 

le pitsa ya hae ya dibano ka letsohong la hae, mme mosi wa leru la dibano wa 

thukgubela. 

12A re ho nna: Mora motho, na o bone seo baholo ba ntlo ya Iseraele ba se etsang 

lefifing, e mong le e mong phaposing ya ditshwantsho tsa hae? Hobane ba re: Jehova 

ha a re bone, Jehova o furaletse lefatshe lena. 

13A eketsa, a re ho nna: O sa tla bona manyala a mang a maholo a etswang ke bona. 

14A ntoo nkisa monyako wa ntlo ya Jehova o lebileng nqa leboya, mme ka bona 

basadi ba dutse teng, ba llela Tammuse. 

15A re ho nna: Mora motho, na o bone na? O sa tla bona manyala a mang a maholo a 

fetang ao. 

16Yaba o nkisa lebaleng le kahare la ntlo ya Jehova, mme ka bona monyako wa ntlo 

ya Jehova, pakeng tsa mathule le aletare, banna ba batlileng ho etsa mashome a 

mabedi a metso e mehlano, ba furaletse ntlo ya Jehova, ba tadimile nqa botjhabela, ba 

kgumametse letsatsi, nqa botjhabela. 

17A re ho nna: Mora motho, na o bone na? Na ke ntho e nyenyane hore ba ntlo ya 

Juda ba etse manyala a etswang ke bona mona, haele moo ba tlatsitse lefatshe ka 

bothata, mme ba ntse ba nkgalefisa na? O ka bona, ba isa lekala la morara dinkong tsa 

bona. 

18Ha ho le jwalo, le nna ke tla etsa ka kgalefo; leihlo la ka ha le ka ke la qenehela, 

mme ke tla hloka mohau. Ba tla howeletsa ditsebeng tsa ka ba tlerola, empa nke ke ka 

ba mamela. 

ESEKIELE 9 

1Yaba o nkgoweletse ditsebeng ka ho tlerola, a re: Atametsang ba tlang ho otla motse, 

e mong le e mong a be le seo a tla senya ka sona letsohong la hae. 

2Yaba ke bona ho etla banna ba tsheletseng ka tsela ya monyako o hodimo, o lebileng 

nqa leboya, e mong le e mong a ena le sa hae sa ho thuha, mahareng a bona ho ena le 

monna e mong ya apereng lene, a ena le lenaka la mongodi le tlamilweng lethekeng la 

hae; ba fihla, ba ema pela aletare ya koporo. 

3Yaba kganya ya Modimo wa Iseraele e tloha kerubimeng eo e neng e e okametse, ya 

ya mohatong wa monyako wa ntlo. Jehova a memetsa motho ya apereng lene, ya nang 

le lenaka la mongodi le tlamilweng lethekeng la hae, 

4mme Jehova a re ho yena: Pholletsa ka motse, ka Jerusalema, o tshwaye diphatla tsa 

batho ba fehelwang, ba bobolang ka baka la manyala wohle a etswang hara wona. 

5Yaba o re ho bona, ke ntse ke utlwa: Pholletsang ka motse kamora hae, le hlabake; 

mahlo a lona a se ke a qenehela, le hloke mohau; 

6bolayang, le be le timeletse maqheku, le bahlankana, le dikgarebe, le bana ba 

banyenyane, le basadi; ha e le ba nang le letshwao, le se ke la ba ama; hlong le qale ka 

sehalalelo sa ka. Yaba ba qala ka banna ba baholo ba leng pela tempele. 

7Hape, a re ho bona: Silafatsang tempele, le tlatse mabala ka ba bolailweng. Eyang! 

Yaba ba ya, ba hlabaka motseng. 

8Ba re ba sa hlabaka, nna ke sa ntsane ke setse, ka itiha fatshe ka sefahleho, ka 

meketsa, ka re: Jo! Morena Jehova, na o tla timeletsa masala wohle a Iseraele, haele 

moo o tshollela Jerusalema kgalefo ya hao? 

9A re ho nna: Bokgopo ba ntlo ya Iseraele le ba ya Juda bo boholo haholoholo, 

lefatshe le tletse madi a tsholotsweng, mme motse o tletse lonya, hobane ba re: Jehova 

o furaletse lefatshe lena, Jehova ha a bone. 

10Ha ho le jwalo, le nna leihlo la ka ha le ka ke la qenehela, mme ke tla hloka mohau. 

Ke beile metsamao ya bona dihloohong tsa bona. 

11Yaba monna ya apereng lene, ya nang le lenaka le tlamilweng lethekeng la hae, o tla 

ho busa ditaba, a re: Ke entse kamoo o ntaetseng kateng. 

ESEKIELE 10 

1Ha ke boela ke tadima, ka bona sebakeng se okametseng dihlooho tsa dikerubime ho 

le ho kang lejwe la safire, ho kang ntho e nang le ponahalo ya terone, e bonwang 

hodimo ho tsona. 

2Yaba o bua le monna ya apereng lene, a re: Kena kahare ho mabidi, tlasa dikerubime, 

o kakole mashala a hlenneng ka diatla tsa hao tse pedi mahareng a dikerubime, o a 

tshollele motseng. Mme a tla teng, ke ntse ke mmona. 

3Haele dikerubime, di ne di eme ka nqa ho le letona ho tempele, ha monna eo a etla, 

mme leru le ne le tletse lebala le kahare. 

4Yaba kganya ya Jehova e tloha dikerubimeng, ya ikela mohatong wa monyako wa 

tempele; tempele ya tlala leru, lebala lona le ntse le tletse phatsimo ya kganya ya 

Jehova. 

5Modumo wa dipheo tsa dikerubime wa utlwahala le lebaleng le kantle, o ka lentswe 

la Modimo o matla wohle, ha o bua. 

6Eitse hobane a laele monna ya apereng lene, ka ho re: Nka mollo dipakeng tsa 

mabidi, mahareng a dikerubime; a tla, a ema pela lebidi le leng. 

7Yaba kerubime e nanabeletsa letsoho mollong o mahareng a dikerubime, e le 

dipakeng tsa dikerubime, ya nka mollo, ya o bea diatleng tsa ya apereng lene; eo a o 

nka, a tswela ntle. 

8Haele dikerubime, ho ne ho bonwa ntho e kang letsoho la motho tlasa dipheo tsa 

tsona. 

9Eitse ha ke tadima, ka bona mabidi a mane pela dikerubime; lebidi le leng pela 

kerubime e nngwe, lebidi le leng hape pela kerubime e nngwe; ponahalo ya mabidi e 

ne e ka ponahalo ya lejwe la krisolithe. 

10Haele ponahalo ya mabidi, bone ba wona a ne a ena le sebopeho se le seng jwaloka 

hojane lebidi le leng le kene kahare ho le leng. 

11Ho tsamayeng ha wona a ne a tsamaya ka dintlha tse nne tsa wona; ho tsamayeng ha 

wona, a ne a sa bidikane; hobane nqa efe le efe moo hlooho e neng e leba teng, a ne a 

e latela; ho tsamayeng ha wona a ne a sa bidikane. 

12Mmele yohle ya dikerubime, le mekokotlo ya tsona, le matsoho a tsona, le dipheo 

tsa tsona, le wona mabidi, di ne di tletse mahlo kahohle, e le bone ba tsona le mabidi a 

tsona. 

13Haele mabidi, ka utlwa a reilwe lebitso la setsokotsane. 

14E nngwe le e nngwe e ne e na le difahleho tse nne. Sefahleho sa ya pele e ne e le 

sefahleho sa kerubime, sefahleho sa ya bobedi e ne e le sefahleho sa motho, sa ya 

boraro e le sefahleho sa tau, sa ya bone e le sefahleho sa ntsu. 

15Yaba dikerubime di a phahama; e ne e le sona sebopuwa seo ke na beng ke se bone 

pela noka ya Kebare. 

16Enereha dikerubime di tsamaya, mabidi le wona a tsamaye maloka le tsona; ereha 

dikerubime di otlolla dipheo tsa tsona ho phahamela lefatshe, mabidi a ne a sa di 

kgelohe. 

17Ha di ne di ema, le wona a eme; ereha di phahama, a phahame hammoho le tsona, 

hobane moya wa sebopuwa o ne o le ho wona. 

18Jwale, kganya ya Jehova ya tloha mohatong wa monyako wa tempele, ya ema 

hodima dikerubime. 

19Yaba dikerubime di otlolla dipheo tsa tsona, tsa tloha fatshe; ka di bona ha di etswa, 

le mabidi a bapile le tsona. Tsa ya ema monyakong wa botjhabela wa tempele ya 

Jehova, kganya ya Modimo wa Iseraele e le hodima tsona, nqa hodimo. 

20E ne e le sona sebopuwa seo ke na beng ke se bone katlasa Modimo wa Iseraele, 

pela noka ya Kebare, mme ka tseba hoba ke dikerubime. 

21E nngwe le e nngwe e ne e na le difahleho tse nne, e nngwe le e nngwe ya tsona 

hape e ne e na le dipheo tse nne; tlasa dipheo tsa tsona, ho ne ho hlaha ntho e kang 

matsoho a motho. 

22Haele tshobotsi ya difahleho tsa tsona, e ne e le tsona difahleho tseo ke na beng ke 

di bone pela noka ya Kebare, e le ponahalo e le nngwe, e le tsona tsona. Di ne di 

tsamaya, e nngwe le e nngwe e lokile feela. 

ESEKIELE 11 

1Mme moya wa nkuka, wa nkisa monyakong wa Botjhabela wa tempele ya Jehova, o 

lebileng nqa botjhabela; mme ka bona pela lemati la monyako ho eme banna ba 

mashome a mabedi a metso e mehlano; hara bona ka bona Jaasania, mora Assure, le 

Pelathia, mora Benaia, e le mahosana a setjhaba. 

2Wa re ho nna: Mora motho, ke bona banna ba rerang mehopolo e kgopo, ba eletsang 

ka dikeletso tse mpe motseng ona, 

3ba reng: Ha ho eso ho be nako; re ka nna ra haha matlo; motse ona ke pitsa, mme 

rona re dinama. 

4Ha ho le jwalo, o ba porofetele; mora motho, o porofete. 

5Yaba moya wa Jehova o nkwela hodimo, wa re ho nna: Ere: Jehova o re: Le itsalo, 

lona ntlo ya Iseraele; leha e le se hlahang kelellong tsa lona, ke a se tseba. 

6Le atisitse babolauwa ba lona motseng, le tlatsitse diterata tsa wona ka ba 

bolailweng. 

7Ha ho le jwalo, Morena Jehova o re: Babolauwa ba lona bao le ba rapaladitseng 

hara motse, ke bona bao e leng dinama, mme motse ke pitsa; haele lona, le tla ntshwa 

ho wona. 

8Lerumo le a le tshaba, empa ke tla le tlisetsa lerumo: ho rialo Morena Jehova. 

9Ke tla le ntsha teng, ke be ke le neele matsohong a baditjhaba, ke be ke le hlahisetse 

le dikahlolo. 

10Le tla wa ka lerumo, mme ke tla le ahlola moeding wa Iseraele, le tle le tsebe hoba 

ke nna Jehova. 

11Motseona e ke ke ya eba pitsa eo le tla ba dinama tsa yona, ke mpa ke tla le ahlola 

moeding wa Iseraele. 

12Ke hona le tla tseba hoba ke nna Jehova, lona le sa kang la tsamaya ka dikomelo tsa 

ka, le sa kang la etsa ka melao ya ka, le mpileng la etsa ka ditaelo tsa ditjhaba tse le 

teetseng hare. 

13Ka re ke sa porofeta, Pelathia, mora Benaia, a shwa. Yaba ke itihelafatshe ka 

sefahleho, ka meketsa, ka re: Jo! Jo! Morena Jehova, na ke ho re, o ya timeletsa 

masala a Iseraele na? 

14Lentswe la Jehova la ntlela, la re: 

15Mora motho, ke banabeno, e, ke banabeno, ke ba heno, ke ba ntlo ya Iseraele, bohle 

bao baahi ba Jerusalema ba reng ho bona: Tlohang ho Jehova, etswe lefatshe lena le 

neilwe rona hore re le rue. 

16Ha ho le jwalo, ere: Morena Jehova o re: Morena Jehova o re: Leha ke ba lahletse 

hara ditjhaba, ke ba qhalanyeditse dinaheng, ho bona ke tla mpe ke be sehalalelo ka 

motsotso o se o kae dinaheng tseo ba ileng ho tsona. 

17Ha ho le jwalo, ere: Morena Jehova o re: Ke tla le phutha ditjhabeng, ke le bokelle 

dinaheng tseo le qhalanyeditsweng ho tsona, mme ke tla le nea lefatshe la Iseraele. 

18Ba tla tla teng, ba tlose diila tsohle tsa teng le manyala wohle a teng. 

19Ke tla ba nea pelo e le nngwe, ke be ke bee moya o motjha kahare ho bona; ke tla 

ntsha pelo ya lejwe nameng ya bona, mme ke ba nee pelo ya nama; 

20hore ba tle ba tsamaye ka dikomelo tsa ka, ba boloke melao ya ka, ba e etse; e tle e 

be setjhaba sa ka, nna ke be Modimo wa bona. 

21Ha ele bao dipelo tsa bona di tsamayang ka ho rata diila tsa bona le manyala a bona, 

ke tla bea molato wa metsamao ya bona dihloohong tsa bona: Morena Jehova o rialo. 

22Yaba dikerubime di emisa dipheo tsa tsona, di ena le mabidi maloka le tsona, le 

kganya ya Modimo wa Iseraele e di okametse nqa hodimo. 

23Mme kganya ya Jehova ya tloha moo e neng e okametse motse, ya ya ema thabeng e 

nqa botjhabela ho motse. 

24Yaba moya o a nkuka, wa nkgutlisetsa Kalde ho ba isitsweng teng kgolehong, ka 

pono ya mohlolo, ka moya wa Modimo. Mme pono ya mohlolo eo ke neng ke e bone, 

ya tloha ho nna, ya nyolohela hodimo. 

25Yaba ke bolella ba isitsweng kgolehong mantswe wohle a Jehova ao a neng a 

ntshenolele wona. 

ESEKIELE 12 

Kgoleho ya Tsedekia le qhalanyo ya setjhaba. 

1Lentswe la Jehova la boela la ntlela, la re: 

2Mora motho, o ahile hara ntlo ya bahanyetsi, etswe ba ena le mahlo a ho bona, ba 

mpa ba sa bone, mme ba na le ditsebe tsa ho utlwa, ba mpa ba sa utlwe; efela ke ntlo 

ya bahanyetsi. 

3Haele wena, mora motho, o tle o iketsetse thoto e kang ya mofalli, o tlohe 

motshehare pela mahlo a bona, jwaloka hoja o falla: o fele o tlohe pela mahlo a bona, 

nqalong eo o leng ho yona, ho ya ho e nngwe nqalo; ekaba ba tla nahana hoba efela ke 

ntlo ya bahanyetsi. 

4O tle o ntshetse thoto ya hao ntle, motshehare, pela mahlo a bona, jwalokaha ho 

ntshwathoto ya mofalli; mantsiboya, pela mahlo a bona, o tswele ntle, ka mokgwa oo 

bafalli ba tswang ka wona. 

5O tle o phunye lerako pela mahlo a bona, o ntshetse thoto ya hao ntle ka lesoba leo. 

6O tla inkela yona lehetleng pela mahlo a bona, o e ntshetse ntle ka shwalane; o 

ikgurumetse sefahleho, o tle o se ke wa bona lefatshe; hobane ke o beetse ntlo ya 

Iseraele ka mokgwa wa setshwantsho. 

7Ka etsa jwalo, kamoo a ntaetseng kateng. Motshehare, ka ntshetsa thoto ya ka kantle, 

jwalokaha ho ntshwa thoto ya mofalli; mantsiboya, ka phunya lerako ka matsoho a ka. 

Eitse ka shwalane, ka e ntshetsa ntle, mme ka e jara ka mahetla pela mahlo a bona. 

8Ka hosasa, lentswe la Jehova la ntlela, la re: 

9Mora motho, ha ke re, ba ntlo ya Iseraele, e leng ntlo ya bahanyetsi, ba itse ho wena: 

O etsang? 

10Ere ho bona: Morena Jehova o re: Boporofeta boo bo supa morena wa Jerusalema le 

bohle ba ntlo ya Iseraele ba leng hona teng. 

11Ere: Ke nna setshwantsho sa lona. Ba tla etsetswa jwalokaha ke entse; ba tla falla, 

ba ye kgolehong. 

12Esita le morena ya leng hara bona, o tla jara thotolehetleng, ka shwalane, a tswele 

ntle a le jwalo. Lerako le tla phunngwa ho mo ntshetsa ntle; o tla ikgurumetsa 

sefahleho, hore a se ke a bona lefatshe ka mahlo. 

13Ke tla ala letlowa la ka hodima hae, a tshwaswe sefing sa ka, ke tle ke mo ise 

Babilona, naheng ya Bakalde; empa a ke ke a e bona, mme o tla shwela hona teng. 

14Haele bohle ba mo teetseng hare, le metlatsetsa ya hae, le makgotla a hae, ke tla ba 

qhalanyetsa meyeng yohle, ke ba phallele ke tsomotse lerumo. 

15Mme ba tla tseba hoba ke nna Jehova, mohla ke ba lelekelang ditjhabeng, ke ba 

qhalanyetsang dinaheng tsohle. 

16Ke mpa ke tla phonyosa batho ba seng bakae ba bona lerumong le tlaleng le lefung 

la sewa, hore ba tle ba qaqise manyala wohle a bona ditjhabeng tseo ba fihletseng ho 

tsona, mme ba tla tseba hoba ke nna Jehova. 

17Lentswe la Jehova la boela la ntlela, la re: 

18Mora motho, ja bohobe ba hao ka thothomelo, o nwe metsi a hao ka ho thekesela le 

ka tshabo; 

19mme o re ho setjhaba sa lefatshe lena: Haele ba ahileng Jerusalema, naheng ya 

Iseraele, Morena Jehova o ba bolela ka ho re: Ba tla ja bohobe ba bona ka tshabo, ba 

nwe metsi a bona ka ho makala, hobane naha e tla senngwa, e hloke tsohle tsa yona, 

ka baka la bothata ba ba ahileng ho yona. 

20Metse e hahilweng e tla timeletswa, naha e senngwe, le tle le tsebe hoba ke nna 

Jehova. 

21Lentswe la Jehova la boela la ntlela, la re: 

22Mora motho, polelo ke efe eo le nang le yona naheng ya Iseraele, ha le re: Matsatsi 

a ntse a eketseha, empa pono e nngwe le e nngwe ya mohlolo e a timela? 

23Ha ho le jwalo, ere ho bona: Morena Jehova o re: Ke tla kgaoletsa polelo eo, e tle e 

se ke ya nna ya phetwa Iseraeleng. O mpe o re ho bona: Matsatsi a ntse a atamela, le 

yona ketsahatso ya pono e nngwe le e nngwe ya mohlolo; 

24hobane ho ke ke ha eba pono e nngwe ya mohlolo e tlang ho ba lefeela, leha e le 

boporofeta ba leshano tlung ya Iseraele, hobane ke nna Jehova. 

25Ntswe lefe kapa lefe leo ke le buileng, ntswe leo le tla phethahala, ha le sa tla 

diehiswa. Hobane ke mehleng ya lona, lona ba ntlo ya bahanyetsi, ke tlang ho bua 

lentswe le itseng, mme ke tla le etsahatsa: ho rialo Morena Jehova. 

26Lentswe la Jehova la boela la ntlela, la re: 

27Mora motho, bona, ba ntlo ya Iseraele ba re: Pono eo a e bonang ke e tla 

hlaha kamora matsatsi a mangata; o porofeta tsa mehla e hole. 

28Ha ho le jwalo, ere ho bona: Morena Jehova o re: Ha ho sa tla ba lentswe leha le le 

leng la ka le sa tla diehiswa; lentswe leo ke le buang, le mpa le tla etsahala: ho rialo 

Morena Jehova. 

ESEKIELE 13 

Ho kgalemelwa baporofeta ba bohata. 

1Yaba lentswe la Jehova le ntlela, la re: 

2Mora motho, porofetela baporofeta ba Iseraele ba porofetang, o bolelle bao e leng 

baporofeta ka thato ya dipelo tsa bona, o re: Mamelang lentswe la Jehova. 

3Morena Jehova o re: Ho madimabe baporofeta ba mawatla, ba yang ka kelello tsa 

bona, ba buang ba sa ka ba bona letho. 

4Oho Iseraele, baporofeta ba hao ba tshwana le diphokojwe tse dithakong. 

5Ha le a hlwella dikgeong, ha le a haha lerako ho teela ntlo ya Iseraele hare, ho tiya 

ntweng, tsatsing la Jehova. 

6Ba nang le dipono tsa lefeela le bonohe ba bohata, ba re: Ho itswe ke Jehova! athe 

Jehova ha a ba roma, mme ba tshepile hoba o tla tiisa mantswe a bona. 

7Na ha le a bona pono ya lefeela, na ha le a bolela bonohe ba leshano, ha le re: Ho 

itswe ke Jehova! athe ha ke a ka ka bua? 

8Ha ho le jwalo, Morena Jehova o re: Erekaha le bua taba tsa lefeela, mme le bona 

pono tsa leshano, ke ya tla le lwantsha: ho rialo Morena Jehova. 

9Letsoho la ka le tla lwantsha boporofeta ba bonang mafeela, ba nohang mashano; ba 

ke ke ba eba le kopano le setjhaba sa ka, ha ba ka ke ba ngolwa bukeng ya ntlo ya 

Iseraele; ha ba ka ke ba kena naheng ya Iseraele, le tle le tsebe hoba ke nna Morena 

Jehova. 

10Erekaha ba fela ba kgelosa setjhaba sa ka, ba re: Kgotso! athe ha ho kgotso, mme 

erekahatjhaba sena se haha lerako, mme ba le dila ka seretse ... 

11ere ho ba dubang seretse seo se dilang: Lerako le tla heleha! Dikgohola di tla matha, 

mme lona, majwe a sefako, le tla wa; moya wa difefo o tla puka. 

12Mme bonang, ha lerako le heleha, ha ke re, ho tla thwe ho lona: Se kae seretse seo le 

le ditseng ka sona? 

13Ha ho le jwalo, Morena Jehova o re: Kgalefong ya ka, ke tla pukisa moya wa difefo; 

bohaleng ba ka, dikgohola di tla matha, kgalefong ya ka, majwe a sefako a tla wa ho 

timeletsa ruri. 

14Ke tla heletsa lerako leo le le ditseng ka seretse, ke le rapalatse fatshe, metheo ya 

lona e apolwe; le tla wa, mme lona le tla timeletswa kaofela hammoho le lona, le tle le 

tsebe hoba ke nna Jehova. 

15Ke tla phethisa kgalefo ya ka ho lerako leo le ho ba le dilang ka seretse, ke ntoo re 

ho lona: Lerako ha le sa le yo, le ba neng ba le dila ha ba sa le yo; 

16e leng baporofeta ba Iseraele, ba neng ba porofetela Jerusalema, ba neng ba 

mmonela dipono tsa kgotso, kanthe ha ho kgotso: ho rialo Morena Jehova. 

17Haele wena, mora motho, lebisa sefahleho sa hao nqa ho baradi ba tjhaba sa heno ba 

porofetang ka ho rata ha dipelo tsa bona, o ba porofetele, 

18o re: Morena Jehova o re: Ho madimabe ba rokang mesangwana ya ho apesa dinoko 

tsohle tsa letsoho, ba etsang mesamelo ya dihlooho tse boholo bofe le bofe, hore ho 

tshwaswe meya ya batho. Na le re, le ka tshwasa meya ya ba setjhaba sa ka, le ntse le 

pholositse meya ya lona na? 

19Le ntlhompholotse pela setjhaba sa ka, ka baka la dikakolo tsa harese le dingwatho 

tsa bohobe, ka ho bolaya meya e neng e sa tshwanela ho shwa, le ka ho pholosa meya 

e neng e sa tshwanela ho phela, le ka ho thetsa setjhaba sa ka se mamelang leshano. 

20Ha ho le jwalo, Morena Jehova o re: Ke hloile mesangwana ya lona eo le tshwasang 

meya ya batho ka yona, jwaloka hoja e le dinonyana; ke tla e hahola matsohong a 

lona, ke tle ke lokolle meya e tshwasitsweng, ke lokolle meya eo le e 

tshwasitseng jwaloka hoja e le dinonyana. 

21Ke tla hahola le mesamelo ya lona, ke tle ke namolele setjhaba sa ka diatleng tsa 

lona, mme ha se sa tla ba matsohong a lona hore se tshwaswe ke lona, le tle le tsebe 

hoba ke nna Jehova. 

22Erekaha le hlomodisitse ka bohata pelo ya ya lokileng eo ke neng ke sa mo 

hlomodise, mme le natlafaditse diatla tsa e mobe, hore a se ke a sokoloha tseleng ya 

hae e mpe, a tle a tsebe ho pholoswa, 

23le hona ha le sa tla bona dipono tsa lefeela, ha le sa tla etsa bonohe. Ke tla namolela 

setjhaba sa ka diatleng tsa lona, le tle le tsebe hoba ke nna Jehova. 

ESEKIELE 14 

Ho kgalemelwa ba kgomarelang ditshwantsho, leha ba ntse ba botsa Jehova. 

1Yaba ho tla ho nna banna ba bang ba baholo ba Iseraele, ba dula pela ka. 

2Teng, lentswe la Jehova la ntlela, la re: 

3Mora motho, banna bana ba kgomaretse ditshwantsho tsa bona ka dipelo tsa bona, ba 

beile lebaka la kgopiso la bokgopo ba bona maloka le bona: Hleka nka dumela ho 

botswa ke bona na? 

4Ha ho le jwalo, o bue le bona, o re ho bona: Morena Jehova o re: Leha e ka ba mang 

wa ntlo ya Iseraele ya kgomaretseng ditshwantsho tsa hae ka pelo ya hae, ya beileng 

lebaka la kgopiso la bokgopo maloka le yena, ha a etla ho moporofeta, nna ke leng 

Jehova, ke tla mo arabela ka bongata ba ditshwantsho tsa hae; 

5ke tle ke tshware ba ntlo ya Iseraele ka dipelo tsa bona, hobane ba ntahlile bohle ho 

latela ditshwantsho tsa bona. 

6Ha ho le jwalo, ere ho ntlo ya Iseraele: Morena Jehova o re: Sokolohang, le lahle 

ditshwantsho tsa lona, le lahle le manyala wohle a lona; 

7hobane leha e ka ba mang le mang wa ntlo ya Iseraele, kapa wa ba ditjhaba ba 

jakileng Iseraeleng, ya kgaohanang le nna, ya kgomarelang ditshwantsho tsa hae ka 

pelo ya hae, ya beang lebaka la kgopiso la bokgopo maloka le yena, a ntoo tla ho 

moporofeta ho mpotsa ka yena, nna Jehova, ke nna ke tla mo arabela. 

8Ke tla tonela motho eo mahlo, ke be ke mo timeletse, ke mo etse pontsho le polelo, 

ke mo kgaole setjhabeng sa ka, le tle le tsebe hoba ke nna Jehova. 

9Leha moporofeta a ka thetswa, a ba a bua polelo, e tla ba nna, Jehova, ke thetsitseng 

moporofeta eo; ke tla mo otlollela letsoho la ka, ke tle ke mo timeletse setjhabeng sa 

ka sa Iseraele. 

10Ba tla jara bokgopo ba bona; seo bokgopo ba ya botsang bo tla ba sona, bokgopo ba 

moporofeta bo tla ba sona, 

11hore ba ntlo ya Iseraele ba se ke ba hlola ba nkwenehela, ba se ke ba hlola ba 

itshilafatsa ka meikgantsho yohle ya bona, e be setjhaba sa ka, nna ke be Modimo wa 

bona: ho rialo Morena Jehova 

Dikahlolo tsa Jehova di lokile. 

12Yaba lentswe la Jehova le ntlela, la re: 

13Mora motho, ha lefatshe le itseng le ne le ka ntshitelwa ka ho tlola, mme ka le 

otlollela letsoho, ha ke ne nka le robela kotlo ya bohobe, ka le romela tlala, ka kgaola 

batho le dikgomo ho lona, 

14ha ho ne ho ka ba teng ho lona banna bao ba bararo, Nowe, le Daniele, le Jobo, 

haele bona, ba ne ba tla namolela meya ya bona, ka ho loka ha bona; ho rialo Morena 

Jehova. 

15Leha ke be nka tlisa dilalome tse bohale lefatsheng lena, tsa timetsa batho ba lona, 

la tla la senyeha ka baka la dibatana, motho a ba a sitwa ho feta ka lona, 

16banna bao ba bararo, ha ba ne ba ka ba teng ho lona, ka nna ya phelang, ho rialo 

Morena Jehova, ba ne ba ke ke ba namolela bara, kapa baradi ba bona; ba ne ba tla 

inamolela ba nnotshi; haele lefatshe, le ne le tla nne le senyehe. 

17Leha ke be nka tlisa lerumo lefatsheng lena, ka re: Lerumo a le ke le tsamaye le 

lefatshe, ka ba ka kgaola batho le dikgomo teng, 

18le hoja banna bao ba bararo ba ne ba ka ba teng ho lona, ka nna ya phelang, ho rialo 

Morena Jehova, ba ne ba ke ke ba namolela bara, kapa baradi ba bona, ba ne ba tla 

inamolela ba nnotshi. 

19Leha ke be nka neela lefatshe lena lefu la sewa, ka le tshollela kgalefo ya ka ho 

fihlela madi a tsholoha, hore ke tle ke kgaole batho le dikgomo teng, 

20Nowe, Daniele le Jobo ba ntse ba le ho lona, ka nna ya phelang, ho rialo Morena 

Jehova, ba ne ba ke ke ba namolela bara le baradi ba bona; haele bona, ba ne ba tla 

namolela meya ya bona ka ho loka ha bona. 

21Hobane Morena Jehova o re: Etlare hobane ke neele dikahlolo tsena tsa ka tse mpe 

tse nne, e leng lerumo, le tlala, le dilalome tse bohale, le lefu la sewa, ho wela 

Jerusalema, hore ho kgaolwe batho le dikgomo teng, 

22bonang, leha ho le jwalo, ho tla siuwa teng ba phonyohileng, e leng bara le baradi ba 

tlang ho ntshetswa kantle; bonang, ba tla tswela ho tla ho lona, mme le tla bona 

metsamao le mesebetsi ya bona, le tshedisehe bakeng sa bobe bohle boo ke bo 

tlisetsang Jerusalema, e leng tsohle tseo ke mo tlisetsang tsona. 

23Ba tla le tshedisa, hobane le tla bona metsamao le mesebetsi ya bona, le tle le tsebe 

hoba hase feela ha ke mo etsa tsohle tseo ke mo etsang tsona: ho rialo Morena Jehova. 

ESEKIELE 15 

Baahi ba Jerusalema ba tshwantshwa ka sefate sa morara. 

1Lentswe la Jehova la boela la ntlela, la re: 

2Mora motho, sefate sa morara se feta difate tsohle tse ding kang, ke bolela lekala la 

morara le medileng hara difate tsa moru? 

3Na ho tla nkwa lehong ho wona moraraho etsa mosebetsi ka lona na? Kapa, na 

motho o tla nka thakgisa ho wona ho fanyeha ntho efe kapa efe ho yona? 

4Bonang, morara o ye o akgelwe mollong e le patsi; mollo o tjhese dintlha tse pedi tsa 

wona, bohareng ho fuswe. Na lehong leo le loketse mosebetsi na? 

5O ka bona, ha esita leha le ne le sa le kaofela ha lona, ho ne ho ke ke ha sebetswa 

mosebetsi ofe kapa ofe ka lona, haholo jwale, ha mollo o se o le fedisitse, le bile le 

tlabohile, ho ka sebetswa mosebetsi ofe ka lona? 

6Ha ho le jwalo, Morena Jehova o re: Jwalokaha sefate sa morara se le hara difate tse 

morung, seo ke se akgelang mollong ho ba patsi, ke entse jwalo ka ba ahileng 

Jerusalema. 

7Ke tla ba tonela mahlo; ba tla tswa mollong o mong, mme o mong mollo o tla ba 

fedisa, le tle le tsebe hoba ke nna Jehova, ha ba mpona ke ba tonetse mahlo. 

8Haele lefatshe, ke tla le senya, hobane ba entse bolotsana; ho rialo Morena Jehova. 

ESEKIELE 16 

Jerusalema o bapiswa le seotswa. 

1Yaba lentswe la Modimo le ntlela, la re: 

2Mora motho, bolella Jerusalema manyala a hae! 

3Ere: Morena Jehova o re ho Jerusalema: O hlahile, mme o tswaletswe naheng ya 

Kanana; ntatao e ne e le Moamore, mmao e le Mohethe. 

4Mohla o tswalwang, ka tsatsi leo o hlahileng ka lona, mokgubu wa hao ha o a ka wa 

pongwa, ha o a ka wa hlatsuwa ka metsi ho o photla, ha o a ka wa fafatswa ka letswai, 

ha o a ka wa phuthelwa maseleng. 

5Ha ho a ka ha eba motho eo leihlo la hae le o utlwetseng bohloko, ho o etsa le e 

nngwe ya tseo, le ho o etsetsa ka mohau; wa mpa wa lahlelwa phenyoleng; bophelo ba 

hao bo kgesitswe mohla o tswalwang. 

6Ka re ke feta ka wena, ka o bona o sudubane mading a hao, ka re ho wena: 

Phela, wena o leng mading a hao! Ka pheta ka re ho wena: Phela,wena o leng mading 

a hao. 

7Ka o atisa ka dikete, jwaloka jwang ba naha; wa hola, wa tiya, wa fihla botleng bo 

phethehileng; wa tswa diolamolora, moriri wa hao wa mela o le mongata; empa o ne o 

ntse o le feela, o hlobotse. 

8Ka feta ka wena, ka o bona, e le ha dilemo tsa hao e le dilemo tsa lerato; ka o alla 

moleka wa kobo ya ka, ka apesa bofeela ba hao; ka ba ka o hlapanyetsa, ka hlaba 

selekane le wena, ho rialo Morena Jehova, mme wa ba wa ka. 

9Ka o hlatswa ka metsi, ka hlatswa madi a hao ho wena, ka o tlotsa ka ole. 

10Ka o apesa ka diaparo tse homilweng, mme ka o rwesa dieta tsa qibi; ka o rwesa 

lene e ntle hloohong, ka o apesa ka sei. 

11Ka ba ka o tlatlapetsa mekgabo; ka o rwesa mefitshana matsohong, le sefaha 

molaleng; 

12ka kenya lesale nkong ya hao le masale ditsebeng, ka o rwesa le moqhaka o motle 

hloohong. 

13Wa ikgabisa ka kgauta le silefera; diaparo tsa hao ya eba tsa lene e ntle, le tsa sei, le 

tse homilweng. Wa nna wa ja lefi la phofo, le dinotshi, le ole; wa ba motle ka ho 

fetisisa, wa ba wa fihla boreneng. 

14Lebitso la hao la nna la tuma hara ditjhaba ka baka la botle ba hao, hobane bo ne bo 

phethehile ka bokgabane ba ka boo ke neng ke o apesitse ka jona: ho rialo Morena 

Jehova. 

15Empa wa nna wa tshepa botle ba hao, mme ka ho tshepa lebitso la hao wa nna wa 

boka, wa tshela bohle ba fetang ka bootswa ba hao, wa re, ke jwa bona. 

16Wa nka diaparo tse ding tsa hao, wa iketsetsa dinqalo tse diphahameng tse 

kgabisitsweng ka mebalabala, wa boka hona teng, e leng se neng se eso ho ka se 

etswa, se sa lokeleng le ho ba teng. 

17Wa nka mekgabo ya hao, e entsweng ka kgauta ya ka le ka silefera ya ka, eo ke 

neng ke o neile yona, wa iketsetsa ditshwantsho tsa banna, wa boka le tsona. 

18Wa nka le diaparo tsa hao tse homilweng ho di apesa ka tsona, wa bea ole ya ka le 

dibano tsa ka pela tsona. 

19Le tsona dijo tsa ka tseo ke neng ke o neile tsona, e le lefi la phofo, le ole, le 

dinotshi tseo ke neng ke o fepa ka tsona, wa di bea pela tsona ho di etsa monko o 

monate. Ha eba jwalo: ho rialo Morena Jehova. 

20Hape, wa nka bara le baradi ba hao, bao o neng o ntswaletse bona, wa ba hlabela 

tsona, hore di ba je. Na bootswa ba hao e ne e le ntho e nyenyane, 

21ha o bile wa hlaba bara ba hao, wa ba ntshetsa tsona hore ba tjheswe? 

22Leha e le manyaleng wohle a hao le bootsweng bohle ba hao, ha o a ka wa hopola 

ditshiu tsa botjha ba hao, tsa mohla o neng o le feela, o hlobotseng, o ntseng o 

sudubana mading a hao. Eitse hobane o qete bobe boo bohle, 

23ho madimabe, ho madimabe wena, ho rialo Morena Jehova! 

24o bile o ikgahetse meaho e didikwadikwe, o iketseditse dinqalo tse diphahameng 

mapatlelong wohle; 

25wa etsa dinqalo tse diphahameng tsa hao makopanong wohle a ditsela, wa senya 

botle ba hao, wa phetlela bohle ba fetang ka tsela maoto a hao, wa atisa bootswa ba 

hao. 

26O bokile le bana ba Egepeta ba ahisaneng le wena, ba dinama di tiileng, mme wa 

atisa bootswa ba hao, hore o tle o nkgalefise. 

27Yaba ke otlollela letsoho la ka hodima hao, ka fokotsa seo ke neng ke o abetse sona, 

ka o neela matleng a ba o hloileng, e leng baradi ba Bafilesta, ba neng ba le dihlong 

ka metsamao ya hao e ditshila. 

28O mpa o sa ka wa kgolwa ke tseo, wa boela wa boka le bana ba Assiria; le teng, leha 

o ba bokile, ha o a ka wa kgolwa. 

29Wa ba wa atisa bootswa ba hao naheng ya Kanana, ho ya fihla le Kalde; mme le 

teng, ha o a ka wa kgolwa. 

30Pelo ya hao e kula hakaakang! ho rialo Morena Jehova, haele mona o entse tseo 

kaofela, ka mokgwa wa seotswa se hlaha, 

31wa ya haha moaho wa hao o sedikwadikwe makopanong wohle a ditsela, wa etsa 

dinqalo tse diphahameng tsa hao mapatlelong wohle; o mpa o sa ka wa tshwana le 

seotswa kahohle, etswe o ne o kgesa moputso; 

32wa mpa wa lekisa mosadi wa mofebi ya nkelang basele tulong tsa monna wa hae. 

33Haele diotswa tsohle, di ye di nke neo; empa wena, o neile barati bohle ba hao neo 

tsa hao, wa ba qeka ka dimpho tsa hao, hore ba tle ho wena ba porotlile, ho tla 

bootsweng ba hao. 

34Haele wena, bootsweng ba hao, o ne o se jwaloka basadi ba bang, kamoo o neng o 

sa kopuwe bootswa ba hao kateng, le kamoo o neng o nea moputso kateng, o sa kang 

wa o newa, wena. Ka mokgwa o jwalo, o ne o le ka hosele ho ba bang. 

35Oho seotswa, mamela lentswe la Jehova ke hona. 

36Morena Jehova o re: Erekaha o lahlile tjhelete tsa hao feela, mme bofeela ba hao bo 

kile ba apolwa bootsweng ba hao, ha o ena le barati ba hao; hape, ka baka la 

ditshwantsho tsohle tsa hao tse manyala, le la madi a bara ba hao bao o ba neetseng 

tsona, 

37ha ho le jwalo, bona, ke tla phutha barati bohle ba hao, bao o ba thabetseng, le bohle 

bao o ba ratang, hammoho le bohle bao o ba hloileng; ke tla o phuthela bona hohle, ke 

ba apolele bofeela ba hao, mme ba fela ba tla bona bofeela bohle ba hao. 

38Ke tla o ahlola ka kahlolo ya basadi ba febileng, le ya ba tsholotseng madi, ke o etse 

ya tletseng madi a kgalefo le a lefufa. 

39Ke tla o neela bona matsohong; ba tla diha meaho ya hao e didikwadikwe, ba 

heletse dinqalo tse diphahameng tsa hao; ba tla o hlobodisa diaparo, ba nke mekgabo 

ya hao, ba o tlohele hona moo, o le feela, o hlobotse. 

40Ba tla nyolla sera, se tla tla o lwantsha, mme ba tla o tlepetsa ka majwe, ba o 

pomake dikoto ka marumo a bona. 

41Ba tla tjhesa matlo a hao ka mollo, ba o otle ka dikahlolo pontsheng ya basadi ba 

bangata; ke tla etsa hore o phetse ho ba seotswa, mme ha o sa tla nea ba bang 

moputso. 

42Ke tla kgutsisa kgalefo ya ka jwalo, eo ke o halefetseng ka yona, mme poulelo ya ka 

e tla o tlohela; ke tla kgutsa, ke se ke ka hlola ke halefa. 

43Erekaha o sa ka wa hopola ditshiu tsa botjha ba hao, mme o bile manyadi ho nna 

nthong tseo tsohle, le nna ke tla o jarisa molato wa metsamao ya hao hloohong: ho 

rialo Morena Jehova; mme ha o sa tla ekeletsa manyala a hao wohle ka ditshila tse 

ding. 

44Bona, mang le mang ya etsang maele, o tla etsa le leng ka wena, a re: Moradi o 

futsitse mmae. 

45O moradi wa mmao, ya neng a qene monna wa hae le bara ba hae; o ngwanabo 

banabeno, ba neng ba qene banna ba bona le bara ba bona. Mma lona e ne e le 

Mohethe, ntata lona yena e le Maomore. 

46Moholwane wa hao ke Samaria hammoho le baradi ba hae, ba ahileng nqa 

letsohong le letshehadi ho wena; mme moenao, ya ahileng nqa letsohong le letona ho 

wena, ke Sodoma hammoho le baradi ba hae. 

47Ha o a ka wa tsamaya ka metsamao ya bona feela, leha e le ho etsa ka manyala a 

bona; teng, wa re, ho honyenyane, wa ba wa ba feta ka ho itshenya metsamaong yohle 

ya hao. 

48Jehova Morena o re: Ke a phela! Sodoma, ngwaneno, le baradi ba hae, ha ba ka ba 

etsa jwalokaha ho entse wena le baradi ba hao! 

49Bona, bokgopo ba Sodoma, ngwaneno, ke bona: e ne e le boikgohomoso, le nala, le 

ho dula ho iketlilwe; ke bonabokgopo ba hae le ba baradi ba hae; hape, o ne a sa 

tshehetse matsoho a mohlomohi le a mofutsana. 

50E ne e le baikakasi, ba ne ba etsa manyala pela ka; ka ba tlosa ke hona, mohla ke 

bonang tseo. 

51Le yena Samaria, ha a ka a etsa sekoto sa dibe tsa hao; wena, o atisitse manyala a 

hao ho feta yena, o lokafaditse banabeno ka manyala wohle a hao ao o a entseng. 

52Ha ho le jwalo, jara sekgobo sa hao le wena, seo o neng o tswile banabeno ka sona! 

Ka baka la dibe tsa hao, tseo ka tsona o entseng manyala a fetang a bona, ba o feta ka 

ho loka. Ha ho le jwalo, hlajwa ke dihlong le wena, o jare sekgobo sa hao, ha e le 

mona o lokafaditse banabeno. 

53Ke tla ba lata kgolehong; ke tla lata baholehuwa ba Sodoma le ba baradi ba hae, le 

baholehuwa ba Samaria le ba baradi ba hae; le baholehuwa ba hao hammoho le ba 

bona; 

54hore o tle o jare sekgobo sa hao, o hlabiswe ke dihlong ka tsohle tseo o di entseng, o 

ba tshedisitseng ka tsona. 

55Ngwaneno Sodoma le baradi ba hae ba tla kgutlela tulong tsa bona tsa pele; Samaria 

le baradi ba hae ba tla kgutlela tulong tsa bona tsa pele le bona; le wena le baradi ba 

hao, le tla kgutlela tulong tsa lona tsa pele. 

56Athe mehleng ya boikgohomoso ba hao, molomo wa hao o ne o ila ho bitsa Sodoma 

ngwaneno; 

57ke mohla bokgopo ba hao bo neng bo eso ho hlanolwe, jwalokaha ho kile ha eba 

teng mohla o nyefolwang ke baradi ba Siria le bohle ba ba teetseng hare, le ke baradi 

ba Bafilesta ba neng ba o hlapaola ka nqa tsohle. 

58Ditshila tsa hao le manyala a hao, jwale o di jere, ho rialo Jehova. 

59Hobane Morena Jehova o re: Ke tla o etsa kamoo o entseng kateng, wena ya 

nyedisitseng kano ka ho roba selekane. 

60Empa nna, ke tla hopola selekane sa ka seo ke neng ke se entse le wena ditshiung 

tsa botjha ba hao, ke o etsetse selekane se sa feleng. 

61O tla hopola metsamao ya hao, o hlabiswe ke dihlong ka yona, mohla o amohelang 

banabeno, baholwane ba hao le baena ba hao, bao ke tla o nea bona hore e be baradi 

ba hao, empa e seng ka ho ya ka selekane sa hao. 

62Ke tla etsa selekane le wena, o tle o tsebe hoba ke nna Jehova; 

63hore o tle o hopole, o hlajwe ke dihlong, mme o se ke wa hlola o ahlamisa molomo 

wa hao ka baka la dihlong tsa hao, mohla ke o leballang tsohle tseo o di entseng; ho 

rialo Morena Jehova. 

ESEKIELE 17 

Kotlo ya Tsedekia, mohla a fetohelang morena wa Babilona. 

1Yaba lentswe la Jehova le ntlela, la re: 

2Mora motho, lotha ntlo ya Iseraele, o e tshwantshetse, 

3o re: Morena Jehova o re: Ntsu e kgolo e dipheo di telele, e setono se selelele, e 

masiba a teteaneng, a mebalabala, e ne e tle Lebanone, mme ya nka ntlha ya kedare. 

4Yaba e kga lekala le leholo la yona, ya le isa naheng ya bahwebi, ya le bea motseng 

wa kgwebo. 

5Ya ntoo nka lehlomela la naha ena, ya le hloma tshimong e lemilweng, ya le bea pela 

metsi a mangata, ya le hloma jwaloka hoja ke moduwane. 

6La mela, la fetoha morara o namileng, empa e le o rarelang nqa fatshe, makala a 

wona a lebile ka ho ntsu, metso ya wona e le tlasa wona; ya eba morara o hlomelang 

makala, o melang le makalana. 

7Empa ntsu e kgolo e nngwe e ne e le teng, e dipheo di telele, e masiba a teteaneng; 

yaba morara oo o tshwepholela metso ya wona nqa ho yona, mme o le leifong leo o 

lemilweng ho lona, wa isa makala a wona ho yona, hore e tle e a nosetse. 

8O ne o lemilwe tshimong e ntle, pela metsi a mangata, hore o tle o hlomele 

mahlomela, o behe le ditholwana, hore o be o fetohe morara o motlemotle. 

9Ere: Morena Jehova o re: Na o tla atleha? Na ntsu ya pele ha e ka ke ya fothola metso 

ya wona, le ho kgaola ditholwana tsa wona, hore o omelle, ho omelle le mahlomela 

wohle a wona a matjha? Ho ke ke ha hlokwa letsoho le matla, kapa setjhaba se seholo, 

ho o fothola le metso ya wona. 

10Bona, o hlomilwe; na o tla atleha na? Na moya wa botjhabela etlare ha o o ama, o 

ke ke wa omella ruri na? O tla omellela leifong leo o hlomilweng ho lona. 

11Yaba lentswe la Jehova le ntlela la re: 

12Ere ho ntlo eo ya bahanyetsi: Na ha le tsebe tse tshwantshwang ka taba tseo? Ere: 

Bonang, morena wa Babilona o ne a tle Jerusalema, a tshwara morena le mahosana 

teng, a ya le bona Babilona. 

13A ntoo nka e mong wa lesika la borena, a hlaba selekane le yena, a ba a mo antsha; 

a tlosa dinatla tsa naha, 

14hore mmuso o tle o kokobetswe, o sitwe ho hola, o tle o tiisetse selekaneng sa hae, 

hore o tle o phele. 

15Eo a mpa a mo kwenehela ka ho romela manqosa Egepeta, hore a fuwe dipere le 

setjhaba se seholo teng. Ya entseng hoo na o tla atleha na? Na o tla phonyoha na? O 

tlotse selekane; a ka phonyoha na? 

16Ke a phela, ho rialo Morena Jehova: o tla shwela nqalong yona eo moo ho phelang 

eo a entsweng morena ke yena, eo a kgesitseng kano ya hae, eo a tlotseng selekane sa 

hae, o tla shwela hona moo ha hae, Babilona. 

17Esita le Faro, a ke ke a tla mo lwanela ka sera se seholo, leha e le ka setjhaba se 

sengata, ha ho etswa ditutudu, mme ho hahuwa lerako le potang, hore ho tle ho 

bolawe batho ba bangata. 

18O kgesitse kano, o tlotse selekane; o bile o neile Faro letsoho la hae; o entse tseo 

tsohle; ha a ka ke a phonyoha. 

19Ha ho le jwalo, Morena Jehova o re: Ke a phela! o kgesitse kano ya ka, o tlotse 

selekane sa ka. Molato oo ke tla o bea hloohong ya hae. 

20Ke tla mo alla letlowa la ka, a tle a tshwaswe sefing sa ka, mme ke tla mo isa 

Babilona; teng, ke tla isana nyeweng le yena ka baka la bolotsana boo a nketseditseng 

bona. 

21Haele ba balehileng bohle ba makgotla wohle a hae, ba tla dihuwa ke lerumo, 

masala a bona a qhalanyetswe meyeng yohle; le tle le tsebe hoba ho buile nna Jehova. 

22Morena Jehova o re: Empa nna, ke tla nka lekala ntlheng e phahameng ya kedare, ke 

le hlome fatshe; lekaleng le leholo la yona, ke tla kga letlobo la lona, ke le hlome 

thabeng e telele, e phahameng. 

23Ke tla le hloma thabeng e telele ya Iseraele; le tla hlomela, le be le behe ditholwana, 

le fetohe kedare e ntlentle; tlasa yona, ho tla haha dinonyana tsohle, tsohle tse nang le 

dipheo; di tla haha matlo a tsona moriting wa makala a yona. 

24Mme difate tsohle tse naheng di tla tseba hoba ke nna Jehova ke kokobeditseng 

sefate se selelele, ke phahamisitseng sefate se kokobetseng, ke omeleditseng sefate se 

setala, ke medisitseng sefate se omeletseng. Ke nna Jehova ke bolelang hoo, ke bileng 

ke tla ho etsa. 

ESEKIELE 18 

Motho e mong le e mong o tla shwa ke sebe sa hae. 

1Lentswe la Jehova la boela la ntlela, la re: 

2Na le reng, ha le bolela polelo ya maele naheng ya Iseraele, e reng: Bontata bana ba 

jele morara o bodila, mme meno a bana a thella? 

3Ke a phela, ho bolela Morena Jehova, ha le ka ke la hlola le bolela polelo eo ya 

maele Iseraeleng. 

4Bonang, meya yohle ke ya ka; moya wa ngwana le moya wa ntatae ke ya ka 

hammoho; moya o etsang sebe ke wona o tla shwa. 

5Ekare ha motho e mong a lokile, mme a etsa ka taelo le ka ho loka, 

6ha a sa je dithabeng, a sa lelaletse mahlo ditshwantshong tsa ntlo ya Iseraele, ha a sa 

silafatse mosadi wa wa habo, a sa atamele mosadi ya ilang, 

7leha a sa tube motho, mme a kgutlisa tebeletso e ntsheditsweng molato, a sa tlatlape, 

a nea molapi bohobe ba hae, a apesa ya hlobotseng diaparo, 

8ha a sa adime ka phahello, a sa nke katiso ha a ntsha letsoho la hae bokgopong, leha 

a ahlolela batho ba tlisaneng nyeweng ka tshwanelo, 

9ha a tsamaya dikomelong tsa ka, a boloka melao ya ka, ho etsa nnete, motho eo 

etlaba o lokile; efela o tla phela: ho rialo Morena Jehova. 

10Ekare ha a tswetse mora ya bohale, ya tshollang madi, ya etsetsang ngwanabo ntho 

e nngwe ya tseo, 

11ha eo a sa etse tsohle tse entsweng ke ntatae, a mpa a eja ditjhabeng, a silafatsa 

mosadi wa wa habo, 

12a tuba mohlomohi le mofutsana, a tlatlapa, a sa kgutlise tebeletso, a lelaletsa mahlo 

a hae ditshwantshong, a etsa tse manyala, 

13a adima ka phahello, a nka katiso, na o tla phela na? Ha a ka ke a phela; o entse 

manyala ao wohle, a fele a bolawe, madi a hae a be hodima hae! 

14Empa bonang, ekare ha a tswetse mora ya boneng dibe tsohle tseo ntatae a di 

entseng, mme leha a di bone, a mpa a sa di etse; 

15a sa ke a eja dithabeng, a sa ke a lelaletsa mahlo a hae ditshwantshong tsa ntlo ya 

Iseraele, a sa silafatse mosadi wa wa habo; 

16a sa tube motho, a sa nke tebeletso, a sa tlatlape, a mpa a nea molapi bohobe ba hae, 

a apesa ya hlobotseng diaparo; 

17a sa etse mohlomohi ka matla, a sa nke phahello leha e le katiso, a etsa ka ditaelo tsa 

ka, a tsamaya ka dikomelo tsa ka; eo a ke ke a shwa ka bokgopo ba ntatae, o fela a tla 

phela. 

18Empa ntatae, kahobane a tubile ngwanabo hampe, a mo tlatlapile, a entse se se nang 

botle hara setjhaba sa habo, bonang, o tla shwa ka bokgopo ba hae. 

19Lona le re: Mora motho eo ha a jare keng molato wa bokgopo ba ntatae hammoho le 

yena? Tjhe, mora hae o entse ka taelo le ka ho loka, o bolokile dikomelo tsohle tsa ka, 

o ile ka tsona; efela o tla phela. 

20Moya o etsang sebe, ke wona o tla shwa. Mora motho eo a ke ke a jara letho la 

molato wa bokgopo ba ntatae, mme motho a ke ke a jara letho la molato wa bokgopo 

ba mora wa hae; ho loka ha ya lokileng ho tla ba hodima hae, bokgopo ba e mobe bo 

be hodima hae le bona. 

21Haele e mobe, ha a ka sokoloha dibeng tsohle tseo a neng a di etsa, a boloka 

dikomelo tsohle tsa ka, a etsa ka taelo le ka ho loka, o fela a tla phela, a ke ke a shwa. 

22Ditlolo tsohle tseo a di entseng ha di ka ke tsa hopolwa, o tla phela ka ho loka hoo a 

ho entseng. 

23Hleka nka thabela lefu la e mobe? ho botsa Morena Jehova. Ha ke re: Nka mo 

thabela, ha a ka kgeloha ditsela tsa hae, a tle a phele na? 

24Empa ekare ha ya lokileng a kgeloha ho loka ha hae, a etsa bokgopo, ha a ka ya ka 

manyala wohle a etswang ke e mobe, na o tla phela na? Ho loka hohle ha hae hoo a 

neng a ho entse ha ho ka ke ha hopolwa; o tla shwa ka bolotsana boo a bo entseng le 

ka sebe seo a se entseng. 

25Ke hona moo le reng: Tsela ya Morena ha e a loka hantle. Mamelang jwale, 

lona ba ntlo ya Iseraele! Na ke tsela ya ka e sa lokang hantle na? Na hase tsela tsa lona 

tse sa lokang na? 

26Ekare ha ya lokileng a kgeloha ho loka ha hae, a etsa bokgopo, mme a eshwa kahoo, 

o shwa ka bokgopo boo a bo entseng. 

27Le yena e mobe, ekare ha a kgeloha bobe boo a neng a bo etsa, a etsa ka taelo le ka 

ho loka, yena o pholosa moya wa hae. 

28Ekare ha a itisa, a kgeloha ditlolo tsohle tseo a neng a di etsa, o fela a tla phela; ha a 

ka ke a shwa. 

29Ke moo ba ntlo ya Iseraele ba reng: Tsela ya Morena ha e a loka hantle. Oho ntlo ya 

Iseraele, na ke ditsela tsa ka tse sa lokang hantle na? Na hase tsela tsa lona tse sa 

lokang hantle na? 

30Ha ho le jwalo, ke tla le ahlola e mong le e mong ka tsela tsa hae, lona ba ntlo ya 

Iseraele: ho rialo Morena Jehova. Kgutlang, le sokolohe ditlolong tsohle tsa lona, hore 

bokgopo bo se ke ba le kgothometsa. 

31Lahlelang hole le lona ditlolo tsohle tsa lona, tseo le tlotseng ka tsona, le iketsetse 

pelo e ntjha le moya o motjha. Na le ratelang ho shwa, lona ba ntlo ya Iseraele? 

32Athe nna ha ke thabele lefu la ya shwang: ho rialo Morena Jehova. Ha ho le jwalo, 

sokolohang, le tle le phele. 

ESEKIELE 19 

Kodiyamalla ka mahosana a Iseraele. 

1Haele wena, o tle o etse kodiyamalla ka mahosana a Iseraele, 

2o re: Mmao e ne e le mang? E ne e le tauhadi; e ne e bothile hara ditau, e ne e hodisa 

bana ba yona hara ditawana. 

3Ya hodisa ngwana e mong wa yona; eo yaba e ba tawana, ya ithuta ho harola 

thusolelo ya yona, ya eja le batho. 

4Empa ditjhaba tsa utlwa ha e bolelwa, yaba e a tshwaswa lemeneng la tsona, tsa e isa 

naheng ya Egepeta, di e qebile ka mautlanadinkong. 

5Tauhadi eitse ha e bona hobane tshepo eo e neng e itshepisitse ka yona e timetse, ya 

nka ngwana wa yona e mong, ya mo etsa tawana. 

6Yare ha e ntse e tsamaya hara ditau, ya fetoha tawana, ya ithuta ho harola thusolelo 

ya yona; ya eja le batho. 

7Ya heletsa matlo a bona a borena, ya senya metse ya bona; lefatshe le tsohle tse ho 

lona tsa fetoha lesupi ka lentswe la yona le purumang. 

8Yaba ditjhaba tse ka mathoko di tla e lwantsha, tsa e alla letlowa la tsona, yaba ya 

tshwaswa lemeneng la tsona. 

9Tsa e hlahledisa serobeng sa ditshepe, di e qebile ka mautlanadinkong, tsa e isa ho 

morena wa Babilona; tsa e isa qhobosheaneng, hore lentswe la yona le se ke la hlola le 

utlwahala thabeng tsa Iseraele. 

10Mmao e ne e ka morara o hlomilweng pela metsi jwaloka wena; o ne o beha haholo, 

o bile o hlometse mahlomela a mangata ka baka la metsi a mangata; 

11o ne o ena le makala a matla, ya eba mare a borena. O ne o phahame mahareng a 

dintlha tsa difate tse mahlaku, o ntse o bonahala ka ho phahama ha wona, le ka 

bongata ba makala a wona. 

12Empa o ne o fotholwe ka kgalefo, wa dihelwa fatshe, moya wa botjhabela wa 

pontsha ditholwana tsa wona; makala a matla a wona a rojwa, a omella; mollo wa a 

qeta. 

13Jwale, o hlomilwe lefeelleng, naheng e omileng, e nyorilweng. 

14Mollo o tswile thupeng tsa makala a wona, wa ba wa eja ditholwana tsa wona; ha ho 

sa le lekala le matla, leha e le lere la ho rena. Ke yona kodiyamalla, e tla nne e be 

kodiyamalla. 

ESEKIELE 20 

Dikgalemelo le ditshepiso. 

1Ka selemo sa bosupa, ka kgwedi ya bohlano, ka la leshome ho kgwedi, baholo ba 

bang ba Iseraele ba tla ho botsa Jehova, mme ba dula pela ka. 

2Yaba lentswe la Jehova le ntlela, la re: 

3Mora motho, bolella baholo ba Iseraele, o re ho bona: Morena Jehova o re: Na le tlile 

ho mpotsa na? Ke a phela, ha ke dumele ho botswa ke lona: ho rialo Morena Jehova. 

4Mora motho, na o tla ba ahlola, na o tla ba ahlola na? Ba tsebise manyala a bontata 

bona. 

5Ere ho bona: Morena Jehova o re: Mohla ke neng ke kgetha Iseraele, ke neng ke 

emisetsa ditloholo tsa ntlo ya Jakobo letsoho la ka, ke ipolelang ho bona naheng ya 

Egepeta, ke ba emisetsang letsoho la ka, ke reng, ke nna Jehova, Modimo wa lona, 

6mohlang oo, ke ne ke ba emiseditse letsoho la ka, ka re, ke tla ba ntsha naheng ya 

Egepeta, ke ba ise naheng eo ke ba batletseng yona, e kollang lebese le dinotshi, e 

leng e ntlentle hara dinaha tsohle; 

7mme ka re ho bona: Ho lahle e mong le e mong diila tse kapele ho mahlo a hae, le se 

ke la itshilafatsa ka ditshwantsho tsa Egepeta: ke nna Jehova, Modimo wa lona. 

8Ba mpa ba ikgantshetsa nna, ba hana ho nkutlwa; ha ho e mong ho bona ya kileng a 

lahla diila tse kapele ho mahlo a hae, leha e le ho furalla ditshwantsho tsa Egepeta, 

mme ka re, ke tla ba tshollela kgalefo ya ka, ke tle ke phethise bohale ba ka hodima 

bona naheng ya Egepeta. 

9Ka mpa ka etsa ka baka la lebitso la ka, hore ke se ke ka le hlompholla pela ditjhaba 

tseo ba neng ba le ho tsona, tseo ke neng ke ipoletse ho bona pela tsona, ka re, ke tla 

ba ntsha naheng ya Egepeta. 

10Ka ba ka ba ntsha naheng ya Egepeta, ka ba isa nahathothe. 

11Ka ba ka ba nea dikomela tsa ka, ka ba tsebisa melao ya ka eo motho ya e etsang a 

ka phelang ke yona. 

12Ka ba nea le Disabatha tsa ka, hore e be pontsho mahareng a ka le bona, ya hore ba 

tsebe hoba ke nna Jehova ya ba halaletsang. 

13Ba ntlo ya Iseraele ba mpa ba ikgantshetsa nna ba le nahathothe; ha ba ka ba 

tsamaya ka dikomelo tsa ka, ba nna ba lahla melao ya ka eo motho ya e etsang a ka 

phelang ke yona; ba silafatsa disabbatha tsa ka hampe, ka ba ka re, ke tla ba tshollela 

kgalefo ya ka nahathothe, hore ke ba timeletse. 

14Ka mpa ka etsa ka baka la lebitso la ka, hore ke tle ke se ke ka le hlompholla pela 

ditjhaba tseo ke neng ke ba ntshitse pela tsona. 

15Feela, ka ba emisetsa letsoho la ka nahathothe, ka re: Ha nka ke ka ba isa naheng eo 

ke ba neileng yona, e kollang lebese le dinotshi, e leng e ntlentle hara dinaha tsohle; 

16hobane ba ne ba lahlile melao ya ka, ba sa ka ba tsamaya ka dikomelo tsa ka; hape, 

ba ne ba silafaditse Disabatha tsa ka, etswe pelo tsa bona di ne di latela ditshwantsho 

tsa bona. 

17Empa leihlo la ka la nna la ba qenehela, hore ke se ke ka ba timetsa, mme ha ke a ka 

ka ba fedisa nahathothe. 

18Ka ba ka re ho bana ba bona nahathothe: Le se ke la tsamaya ka dikomelo tsa 

bontata lona, le se ke la boloka mekgwa ya bona, le se ke la itshilafatsa ka 

ditshwantsho tsa bona. 

19Ke nna Jehova, Modimo wa lona. Tsamayang ka dikomelo tsa ka, le boloke melao 

ya ka, le etse ka yona; 

20hape, le halaletse Disabatha tsa ka, e be pontsho mahareng a ka le lona, mme ke 

moo le tla tseba hoba ke nna Jehova, Modimo wa lona. 

21Empa le bona bana ba bona ba ikgantshetsa nna; ba hana ho tsamaya ka dikomelo 

tsa ka, le ho boloka melao ya ka ho e etsa, eo motho ya e etsang a ka phelang ke yona, 

ba silafatsa Disabatha tsa ka ka ba ka re, ke tla ba tshollela kgalefo ya ka, ke tle ke 

phethise bohale ba ka hodima bona nahathothe. 

22Ka mpa ka honyetsa letsoho la ka, ka etsa ka baka la lebitso la ka, hore ke se ke ka 

le hlompholla pela ditjhaba tseo ke neng ke ba ntshitse pela tsona. 

23Feela, ka ba emisetsa letsoho la ka nahathothe, hore ke tla ba qhalanyetsa hara 

ditjhaba le ho ba hasanyetsa dinahengtsohle, 

24kahobane ba sa ka ba etsa ka melao ya ka, ba mpa ba lahlile dikomelo tsa ka, ba 

silafaditse Disabatha tsa ka, mme mahlo a bona a nna a latela ditshwantsho tsa bontata 

bona. 

25Ke kahoo nkileng ka ba nea dikomelo tse neng di se ntle, le melao e ke keng ya 

phedisa. 

26Ka ba ka ba silafatsa ka dinyehelo tsa bona, kamoo ba neng ba tjhesa bara bohle ba 

matsibolo kateng, hore ke tle ke be ke ba etse lesupi, ba tle ba tsebe hoba ke nna 

Jehova. 

27Ha ho le jwalo, mora motho, bolella ba ntlo ya Iseraele, o re ho bona: Morena 

Jehova o re: Tseo bontata lona ba nnyefotseng ka tsona, ha ba tla nketsetsa bolotsana, 

ke tsena: 

28Ka fela ka ba isa naheng eo ke neng ke emisitse letsoho la ka, ka re, ke tla ba fa 

yona, mme teng ba bona maralla wohle a phahameng le difate tsohle tse mahlaku; 

teng, ba hlaba mahlabelo, ba hlahisa dinyehelo tsa bona tse mphephetsang, ba re, ba 

bea dibano tse monko o monate, ba ba ba tshela ditshelo tsa bona. 

29Ka ba ka re ho bona: Nqalo e phahameng eo le yang ho yona ke efe? Lebitso la teng 

e ntse e le la nqalo e phahameng le kajeno. 

30Ha ho le jwalo, ere ho ntlo ya Iseraele: Morena Jehova o re: Haele mona le 

itshilafatsa ka mekgwa ya bontata lona, mme le feba ka ho ya ka diila tsa bona, 

31mme le tlisa dinyehelo tsa lona, le tjhesa le bara ba lona, le ntse le itshilafatsa ka 

ditshwantsho tsa lona tsohle ho fihlela la kajeno, hleka nka dumela ho botswa ke lona, 

ntlo ya Iseraele, na? Ke a phela, ho rialo Morena Jehova, ha ke na ho botswa ke lona. 

32Haele se itlhahisang pelong tsa lona, ha le re: Re tla tshwana le ditjhaba tse ding le 

meloko ya mafatshe a mang, re sebeletse lehong le lejwe; ha se ka ke sa hlaha. 

33Ke a phela, ho rialo Morena Jehova: Ke tla rena hodima lona ka letsoho le matla, ka 

letsoho le otlolohileng, le ka ho le tshollela kgalefo ya ka. 

34Ke tla le ntsha ditjhabeng, mme dinaheng tseo le qhalanyeditsweng ho tsona ke le 

phuthe ka letsoho le matla, le otlolohileng, le ka ho le tshollela kgalefo ya ka, 

35ke le tlise lefeelleng la ditjhaba, ke tle ke isane nyeweng le lona teng; 

36mme jwalokaha ke ne ke isane nyeweng le bontata lona lefeelleng la naha ya 

Egepeta, ke tla isana nyeweng le lona jwalo, ho rialo Morena Jehova. 

37Ke tla le fetisa ka tlasa thupa, ke be ke le kenye kanong ya selekane; 

38ke tla kgetha baikgantshi le ba nkganang hara lona, ke tle ke ba ntshe naheng eo ba 

ahelletseng ho yona; empa ba ke ke ba kena naheng ya Iseraele, le tle le tsebe hoba ke 

nna Jehova. 

39Ha ho le jwalo, lona ba ntlo ya Iseraele, Morena Jehova o re: Eyang, le sebeletse e 

mong le e mong ditshwantsho tsa hae; empa hamorao, le tla be le nkutlwe! Le se ke la 

hlola le hlompholla lebitso la ka le kgethehileng ka dinyehelo tsa lona le ka 

ditshwantsho tsa lona. 

40Hobane thabeng ya ka e halalelang, thabeng e phahameng ya Iseraele, ho bolela 

Morena Jehova, bohle ba ntlo ya Iseraele, e leng bohle ba leng naheng ya bona, ba tla 

ntshebeletsa teng; hona teng, ke tla kgahlwa ke bona; teng ke tla botsa dikabelo tsa 

lona tse tsokotswang le dilopotsiya tseo le tla di tlisa tsa ntho tsohle tsa lona tse 

halalelang. 

41Ke tla kgahlwa ke lona jwaloka hoja le le dibano tse monko o monate, ha ke se ke le 

ntshitse ditjhabeng, mme ke tla le phutha dinaheng tseo le qhalanyeditsweng ho tsona, 

ke tle ke kgethehe ka lona pela ditjhaba; 

42mme le tla tseba hoba ke nna Jehova, ha ke se ke le buseditse naheng ya Iseraele, 

lefatsheng leo ke neng ke emiseditse bontata lona letsoho la ka, ka re, ke tla ba fa 

lona. 

43Teng, le tla elellwa mekgwa yohle ya lona le diketso tsohle tsa lona tseo le neng le 

itshilafaditse ka tsona, le ikgobohellwe ka baka la tse mpe tsohle tseo le di entseng; 

44mme le tla tseba hoba ke nna Jehova, mohla ke le etsang tse jwalo, ka baka la 

lebitso la ka, e seng ka ho ya ka mekgwa e mebe ya lona, leha e le ka diketso tse 

bodileng tsa lona, ntlo ya Iseraele: ho bolela Morena Jehova. 

Ho nyatsuwa Jerusalema le bana ba Ammone. 

45Yaba lentswe la Jehova le ntlela, la re: 

46Mora motho, retelletsa sefahleho sa hao nqa ho le letona, o rothisetse lentswe la hao 

nqa borwa, o be o porofetele moru wa naha ya borwa, 

47o re ho moru wa borwa: Mamela lentswe la Jehova! Morena Jehova o re: Bona, ke 

se ke ya hotetsa mollo ha hao, o tla qeta difate tsohle tse tala le difate tsohle tse 

omileng; kgabo ya mollo ha e ka ke ya tima, mme ka yona, naha yohle, ho tloha 

borwa ho isa leboya, e tla tlabolwa; 

48mme nama yohle e tla bona hoba ke nna Jehova ke hoteditseng mollo oo; ha o ka ke 

wa tima. 

49Yaba ke re: Jo! Morena Jehova! Ba mpolella ka ho re: Eo o ntsa bua ka dipapiso! 

ESEKIELE 21 

1Yaba lentswe la Jehova le ntlela, la re: 

2Mora motho, retelletsa sefahleho sa hao nqa Jerusalema, o rothisetse nqalo tse 

halalelang lentswe la hao, o porofetele naha ya Iseraele. 

3Ere ho naha ya Iseraele: Jehova o re: Bona, ke tla ho wena, ke tla pshemola lerumo la 

ka selateng, ke kgaole ba lokileng le ba babe ba ho wena. 

4Erekaha ke tla kgaola ba lokileng le ba babe ba ho wena, lerumo la ka le tla tswa ke 

hona selateng ho bolaya nama yohle, ho tloha borwa ho isa leboya. 

5Mme nama yohle e tla tseba hoba nna Jehova ke pshemotse lerumo la ka selateng; le 

ke la kgutlela ho sona. 

6Haele wena, mora motho, o bobole jwaloka ya theka le robehileng, o fehelwe 

habohloko pela bona. 

7Etlare ha ba re ho wena: O fehellwang? o tla re: Ke fehellwa ditaba tse tlang; hobane 

dipelo tsohle di tla qhibidiha, matsoho wohle a fokole; meya yohle e tla akgeha, 

mangwele wohle a fetohe metsi; bonang, taba di a tla, di se di tlile: ho bolela Morena 

Jehova. 

8Yaba lentswe la Jehova le ntlela, la re: 

9Mora motho, porofeta, o re: Jehova o re: Ere: Lerumo ke leo! lerumo ke leo! le 

leoditswe, le bile le bentshitswe. 

10Le leoditswe ho akofisa polao, le bentshitswe hore le tle le hadime. Kapa a re tla 

thabela lere la mora ka, le nyedisang difate tsohle tse ding na? 

11O ntshitse lerumo hore le bentshwe, hore a tle a le tshware ka letsoho; lerumo le 

leoditswe, le bile le bentshitswe, hore a le kenye letsohong la mmolai. 

12Howa, o purume, mora motho, hobane le ya ba setjhabeng sa ka, le ya ba ho 

mahosana wohle a Iseraele; a neetswe lerumong hammoho le setjhaba sa ka. Ha ho le 

jwalo, phathatsa seropeng sa hao. 

13Le lekilwe; mme ho nang, leha lere le nyedisang le se le le siyo? ho bolela Morena 

Jehova. 

14Mme wena, mora motho, o porofete, o ope ka diatla tsa hao, lerumo le ke le 

kgehlepele habedi, hararo: ke lerumo le bolayang, lerumo le bolayang ba baholo, le ba 

teelang hare ka nqa tsohle. 

15Ke hore dipelo di tle di qhibidihe, dikgopiso di tle di be ngata dikgorong tsa metse 

yohle, ha ke romela kgalemelo ya lerumo. Jo! le etseditswe ho hadima, le leoleditswe 

ho bolaya. 

16Oho lerumo, o phuthehe, o hlabe ka ho le letona; ela sedi, o hlabe ho le letshehadi, 

nqeng tsohle moo bohale ba hao bo lebang teng. 

17Le nna, ke tla opa ka diatla tsa ka, ke be ke kgodise kgalefo ya ka. Ke le Jehova, ke 

boletse. 

18Yaba lentswe la Jehova le ntlela, la re: 

19Oho mora motho, o tle o iketsetse ditsela tse pedi tseo lerumo la morena wa 

Babilona le tla ya ka tsona; di tswe lefatsheng le le leng tse pedi, o ngole sesupatsela, 

o se ngole qalong ya tsela ya motse. 

20O etse tsela e nngwe ya lerumo ho ya Rabba wa bana ba Ammone, e nngwe ho ya 

Jerusalema, motse o matla wa Juda. 

21Hobane morena wa Babilona o eme mmileng o moholo maarohanong a ditsela tse 

pedi, hore a etse bonohe; o shohlomanya metsu, o botsa diterafime, o tadima sebete. 

22Bonang, se nohang se letsohong la hae le letona: Ke Jerusalema! Ho tla bewa 

dipheleu, ho etswe mehoo polaong, ho hlajwe mokgosi, ho bewe dipheleu ho bolaya 

mamati a menyako, ho hahuwe ditutudu, ho hahuwe lerako le potang. 

23Haele bona, mahlong a bona, ke bonohe ba lefeela; ke re, ho bona ba neng ba 

hlapantse le ho ana; empa yena o elellwa bokgopo ba bona, hore ba fele ba tshwarwe. 

24Ha ho le jwalo, Morena Jehova o re: Erekaha le nkgopoditse bokgopo ba lona, 

kamoo ditlolo tsa lona di felang di hlanotswe kateng, hore dibe tsa lona di tle di 

bonahale diketsong tsohle tsa lona; erekaha le ikgopoditse e le lona, le tla tshwarwa ke 

letsoho la hae. 

25Haele wena, kgosana ya Iseraele, wena molotsana o seng o tla hlajwa, eo letsatsi la 

hao le fihlang nakong ya bokgopo ba ho qetella, 

26Morena Jehova o re: Rola moqhaka, o tlose mokgabo wa hao; se leng teng ha se sa 

tla ba teng; ho phahamiswa se kokobetseng, ho kokobetswa se phahameng. 

27Ke tla mo heletsa, ke mo heletse, ke mo heletse; se leng teng ha se sa tla ba teng, ho 

be ho fihle eo kahlolo e leng ya hae, eo ke mo neileng yona. 

28Wena mora motho, porofeta, o re: Morena Jehova o bolela bakeng sa bana ba 

Ammone le bakeng sa dinyefolo tsa bona. Ere: Lerumo, lerumo le pshemotswe, le 

bentsheditswe ho bolaya, le ho qeta, le ho hadima. 

29Ha o ntse o batlelwa dipono tsa lefeela, o ntse o etsetswa bonohe ba leshano, le tla o 

lahlela ditopong tsa ba babe ba bolailweng, bao letsatsi la bona le fihlang nakong ya 

bokgopo ba ho qetella. 

30Busetsa lerumo selateng sa lona! Ke tla o ahlola nqalong eo o bopileng ho yona, 

lefatsheng leo o hlahileng ho lona, 

31ke o tshollele kgalefo ya ka; ke tla o budulela mollo wa bohale ba ka, ke o neele 

diatleng tsa banna ba tshabehang, ba masene a ho timeletsa. 

32O tla ba dijo tsa mollo, madi a hao a phalle hara naha; ha o sa tla hopolwa ke motho; 

hobane ke nna Jehova ke boletseng. 

ESEKIELE 22 

Melato ya Jerusalema. 

1Lentswe la Jehova la boela la ntlela, la re: 

2Wena mora motho, ana o tla ahlola, ana o tla ahlola motse wa madi? O tsebise 

manyala wohle a wona, 

3o re: Morena Jehova o re: Ke motse o tshollang madi kahara wona, hore nako ya 

wona e tle e fihle, mme o iketsetsa ditshwantsho ho itshilafatsa ka tsona. 

4O molato ka madi ao o a tsholotseng; o itshilafaditse ka ditshwantsho tseo o di 

entseng; o atameditse matsatsi a hao, o bile o fihlile phellong ya dilemo tsa hao; ke 

kahoo ke o beang sekgobo ho ditjhaba le sesomo dinaheng tsohle. 

5Ba leng haufi le ba leng hole le wena ba tla soma ka wena ya nang le lebitso le 

ditshila, ya tletseng dihlong. 

6Bona, dikgosana tsa Iseraele, e nngwe le e nngwe kamoo matla a yona a leng kateng, 

di ha hao, hore di tle di tsholle madi. 

7Ha hao, batho ba rohaka bontata bona le bomma bona; ha hao, moditjhaba o a tujwa; 

ha hao, kgutsana le mosadi wa mohlolohadi ba hatakelwa. 

8O nyedisa dihalalelo tsa ka, o silafatsa disabbatha tsa ka. 

9Ha hao, ho na le batho ba etselletsang, hore ho tle ho tshollwe madi; ha hao, ho jelwa 

dithabeng; ha hao, ho etswa bohlola. 

10Ha hao, ho apolwa bofeela ba motswadi; ha hao, ho betwa mosadi ya ilang; 

11ha hao, e mong o etsa manyala le mosadi wa wa habo, e mong o silafatsa ngwetsi ya 

hae ka bohlola, e mong o kokobetsa kgaitsedie, moradi wa ntatae. 

12Ha hao, ho amohelwa dimpho hore ho tle ho tshollwe madi; o nka phahello le 

katiso, o ntshisa ya heno tjhelete ka ho mo tuba, o ntse o ntebala, ho bolela Morena 

Jehova. 

13Bona, ke opa ka diatla tsa ka ka baka la leruo leo o le ruang, le ka baka la madi ao o 

a tshollang, a leng teng ha eno. 

14Na pelo ya hao e tla tiya, kapa a matsoho a hao a be matla ditshiung tseo ke tla 

sebetsa ka wena na? Ke nna Jehova ke boletseng, ke tla be ke etse. 

15Ke tla o qhalanyetsa ditjhabeng, ke o hasanyetse naheng tse ngata, ke be ke hlakole 

ditshila tsohle tse ho wena; 

16mme o tla etswa ya ditshila, hae ha hao, pela ditjhaba, o tle o tsebe hoba ke nna 

Jehova. 

17Yaba lentswe la Jehova le ntlela, la re: 

18Mora motho ba ntlo ya Iseraele ho nna ba fetohile manya; ke koporo feela, le tine, le 

tshepe, le loto tse seboping; kaofela ha bona ke manya a silefera. 

19Ha ho le jwalo, Morena Jehova o re: Erekaha bohle le fetohile manya, ke hona ke tla 

le phuthela Jerusalema. 

20Jwalokaha ho bokellwa silefera, le koporo, le tshepe, le loto seboping, mme ntho 

tseo di butswellwa mollo hore di tle di qhibidihe, ke tla le phutha jwalo bohaleng ba 

ka le kgalefong ya ka, mme ke tla le bea hona teng, ke tle ke le qhibidise. 

21Ke tla le ropanya, ke le butswelle mollo wa bohale ba ka, le tle le qhibidiswe hara 

motse wona. 

22Jwalokaha silefera e qhibidiha seboping, le lona le tla qhibidiswa hara wona, le tle 

le tsebe hoba ke nna Jehova ke le tshelang ka kgalefo ya ka. 

23Yaba lentswe la Jehova le ntlela, la re: 

24Mora motho, ere hoJerusalema: O naha e sa hlatsuwang, e hlokang pula tsatsing la 

kgalefo. 

25Ho na le tumellano ya boikgantsho ho baporofeta ba ho yona, ho ka tau e purumang, 

e rusollang thusolelo; ba ja meya ya batho, ba nka maruo le ntho tsa bohlokwa, ba 

atisa basadi ba bahlolohadi hara naha. 

26Baprista ba yona ba tlola molao wa ka, ba silafatsa dihalalelo tsa ka, ha ba kgethe se 

halalelang ho se ditshila, ha ba kgethahanye motho ya sa hlwekang ho motho ya 

hlwekileng: ba pompatsa mahlo a bona hore a se ke a bona Disabatha tsa ka, mme ke 

hlomphollwa hara bona. 

27Marena a yona hara yona e ka diphiri tse harolang thusolelo; a tsholla madi, a 

timetsa meya ya batho hore a totise maruo a wona. 

28Baporofeta ba yona ba peqa ntho tseo kaofela ka seretse se sa tsebisahaleng. Ba na 

le dipono tsa lefeela, ba ba nohela leshano, ba re: Morena Jehova o re ... athe Jehova 

ha a ka a re letho. 

29Haele setjhaba sa lefatshe lena, se etsa botubo, se ineela kutso; ba tuba mosenyehi le 

mofutsana, ba tuba moditjhaba ho se tokelo. 

30Mme ke batlile hara bona hore na motho a ka ba teng ya ka lokisang dikgeo tsa 

lerako, ya ka emang sekgeong pela ka ho lwanela naha, hore ke se ke ka e timetsa, ke 

mpa ke sa ka ka mo fumana. 

31Ha ho le jwalo, ke se ke tla ba tshollela kgalefo ya ka, ke be ke ba timeletse ka 

mollo wa bohale ba ka, ke bee molato wa metsamao ya bona hloohong tsa bona: ho 

rialo Morena Jehova. 

ESEKIELE 23 

Samaria le Jerusalema, dihlola tse pedi. 

1Lentswe la Jehova la boela la ntlela, la re: 

2Mora motho, ho ne ho le basadi ba babedi, baradi ba mosadi a le mong; 

3ba ya ba etsa bohlola Egepeta; botjheng ba bona ba etsa bohlola; teng, ha toboketswa 

matswele a bona, ha phollwa difuba tsa bona e sa le dikgarebe. 

4Mabitso a bona, e moholo e ne e le Ohola (tente), moenae e ne e le Oholiba (tente ya 

ka ho yena). Ya eba ba ka, ba tswala bara le baradi; haele ka mabitso a bona, Ohola ke 

Samaria, Oholiba ke Jerusalema. 

5Leha e ne e le wa ka, Ohola a boka, a ratana haholo le barati ba hae, e leng batho ba 

Assiria ba ahisaneng le yena, 

6e neng e le batho ba apereng purepera, e le babusisi le mahosana, e le bahlankana ba 

ratehang kaofela ha bona, bapalami ba kaletseng dipere. 

7Bohloleng ba hae, a ineela batho bao kaofela ha bona e neng e le bakgethwa ho bana 

ba Assiria, a itshilafatsa ka bohle bao a neng a ba rata haholoholo, le ka ditshwantsho 

tsohle tsa bona. 

8Ka ho etsa jwalo, ha a ka a hloboha le bohlola boo a neng a bo entse le Baegepeta, 

mohla ba neng ba robale le yena botjheng ba hae, ha ba ne ba pholla matswele a hae e 

sa le kgarebe, ba mo tshollela bootswa ba bona. 

9Ke kahoo ke neng ke mo neela matsohong a barati ba hae, matsohong a bana ba 

Assiria, bao a neng a ba rata haholoholo. 

10Ba apola bofeela ba hae, ba nka bara le baradi ba hae, le yena ba mmolaya ka 

lerumo. A ba a nka botumo hara basadi, mohla ba phethang dikahlolo hodima hae. 

11Oholiba, ngwanabo, a bona hoo, mme a bodisa lerato la hae le leholo ho feta eo, a 

etsa bohlola bo fetang bootswa ba ngwanabo. 

12A ya, a rata bana ba Assiria haholo, e le babusisi le mahosana a neng a haisane le 

yena, e le ba apereng tsa bokgabane, bapalami ba kaletseng dipere, bahlankana ba 

ratehang kaofela ha bona. 

13Ka mmona ha a itshilafatsa, e le ka mokgwa o le mong ho bona ba babedi. 

14A mpa a ekeletsa bohlola ba hae; a bona banna ba tshwantshitsweng leboteng, 

ditshwantsho tsa Bakalde tse takilweng ka bofubedu, 

15ba ikgahlotse matheka ka dinyepa, ba rwetse meqhaka e lepeletseng dihloohong, 

bao e kang bahlabani kaofela ha bona; e ne e le ditshwantsho tsa bara ba Babilona, 

naheng ya Kalde, moo ba hlahileng teng; 

16a ba rata haholoholo ka ho ya ka seo mahlo a hae a neng a se bone, a romela 

manqosa ho bona naheng yaKalde. 

17Yaba bara ba Babilona ba tla ho yena, diphateng tsa marato, ba mo silafatsa ka 

bootswa ba bona; le yena a silafatsana le bona, empa moya wa hae wa furallana le 

bona. 

18A hlanola bohlola ba hae, a apola bofeela ba hae, mme moya wa ka wa hlobohana le 

yena, jwalokaha moya wa ka o ne o se o hlobohane le ngwanabo. 

19A mpa a totisa bohlola ba hae, a ntse a eleletswe tshiu tsa botjha ba hae tsa mohla a 

etsang bohlola naheng ya Egepeta; 

20a rata baboki ba teng haholoholo bao nama ya bona e kang nama ya diesele, le 

mohlapo wa bona o kang mohlapo wa dipere. 

21Wa rata ho ya bona bohlola ba botjha ba hao ba mohla Baegepeta ba neng ba pholla 

sefuba sa hao, ka baka la matswele a botjha ba hao. 

22Ha ho le jwalo, Morena Jehova o re: Oho Oholiba, bona, ke tla o tsosetsa barati ba 

hao, bao moya wa hao o ba hlobohileng, ke ba tlise ba etswa nqa tsohle ho tla o 

lwantsha: 

23e le bara ba Babilona le Bakalde kaofela, mahosana, le baholo, le marenana, ba tle le 

bana ba Assiria bohle, e le bahlankana ba ratehang kaofela ha bona, babusisi le 

mahosana, bahlabani le banna ba lekgotla, ba palamile dipere bohle. 

24Ba ya tla ho wena ka dibetsa le ka makoloi le ka mabidi, le ka letshwele la ditjhaba, 

ka thebe le thejana le heleme; ba tla o teela hare. Ke tla bea kahlolo pela bona, ba o 

ahlole ka mokgwa wa bona; 

25ke tla o lwantsha ka poulelo ya ka, hore ba tle ba o etsetse ka bohale; ba tla o kgaola 

nko le ditsebe, masala a hao a timetswe ke lerumo; ba tla nka bara le baradi ba hao, 

masala a hao a timetswe ke mollo. 

26Ba tla o hlobodisa diaparo tsa hao, ba o amohe mekgabo ya hao. 

27Ke tla o lahlisa bohlola ba hao le bootswa ba hao bo nnileng ba eba teng haesale o le 

Egepeta; ha o sa tla ba lelaletsa mahlo, ha o sa tla elellwa Egepeta. 

28Hobane Morena Jehova o re: Bona, ke tla o neela matsohong a bao o ba hloileng, le 

matsohong a bao moya wa hao o ba hlobohileng. 

29Ba tla o etsetsa ka hloyo ya bona, ba be ba tlatlape leruo la hao kaofela, mme ba tla 

o tlohela o le feela, o hlobotse; ka mokgwa o jwalo, bofeela ba bootswa ba hao le ho 

boka ha hao le bohlola ba hao ba tla apolwa. 

30O tla etswa jwalo, kahobane o entse bohlola le ditjhaba kamoo o itshilafaditseng 

kateng ka ditshwantsho tsa tsona. 

31O tsamaile tseleng ya ngwaneno, ke hona ke beileng mohope wa hae letsohong la 

hao. 

32Morena Jehova o re: O tla nwa ka mohope wa ngwaneno, e leng mohope o moholo, 

o sephara; ka baka la boholo ba wona, o tla fetoha ditsheho le sesomo. 

33O tla tlala botahwa le bohloko; mohope wa Samaria, ngwaneno, ke mohope o 

thotofatsang, o timetsang. 

34O tla nwela ho wona, o be o o momone, o be o lome dikgaketla tsa wona, o be o 

harole matswele a hao; hobane ke nna Morena Jehova ke boletseng hoo. 

35Ha ho le jwalo, ho bolela Morena Jehova: Erekaha o ntebetse, mme o ntahletse 

kamora mokokotlo wa hao, jara, e le wena, molato wa bohlola ba hao le wa bootswa 

ba hao. 

36Yaba Jehova o re ho nna: Mora motho, hleka o tla ahlola Ohola le Oholiba? Ha ho 

le jwalo, ba bolelle manyala a bona. 

37Hobane ba fela ba febile, mme madi a teng matsohong a bona; ba febile le 

ditshwantsho tsa bona, hape ba bile ba di jesitse bara ba bona bao ba neng ba 

ntswaletse bona. 

38Hape, ba nketseditse ho hong: ba silafaditse sehalalelo sa ka tsatsing leo, ba 

silafaditse le disabbatha tsa ka. 

39Enereha ba hlabela ditshwantsho tsa bona bara ba bona, tsatsing leo ba ne ba kena 

sehalalelong sa ka ho se silafatsa; ba entse jwalo tlung ya ka. 

40Hapehape ba rometse ho lata batho ba tswang hole; mme ka lenqosa e neng le 

rometswe ho bona, ba fela ba tla. O itlhatsweditse bona, o takile mahlo a hao, o 

ikgabisitse ka baka la bona; 

41wa ba wa dula malaong a bokgabane, ao pela wona ho neng ho beilwe tafole moo o 

beileng dibano tsa ka le ole ya ka. 

42Mme hona teng ho ne ho ena le modumo wa letshwele le dutseng le iketlile; hape, 

kantle ho batho ba neng ba etswa ditjhabeng, ho ne ho latilwe dinoi nahathothe; mme 

tsa ba rwesa mefitshana matsohong, le meqhaka ya kgabiso dihloohong. 

43Ha ke bolela mosadi eo ya tshofaditsweng ke bofebe ba hae, ke re: Na yena eo o sa 

tla batlwa bohlola na? 

44Ha uwa ho yena jwalokaha ho uwa ho mosadi wa seotswa; ha uwa jwalo ho Ohola 

le ho Oholiba, basadi bana ba dihlola. 

45Empa batho ba lokileng ba tla ba ahlola ka kahlolo ya basadi ba bafebi, le ka 

kahlolo ya ba tshollang madi; hobane efela ke bafebi, mme ho na le madi matsohong a 

bona. 

46Hobane Morena Jehova o re: Letshwele le ke le ba futuhele, ba neelwe ho hloriswa 

le ho tlatlapuwa. 

47Mme letshwele le tla ba tlepetsa ka majwe, le ba hlabe ka marumo; ba tla bolaya 

bara ba bona le baradi ba bona, ba tjhese matlo a bona. 

48Ke tla kgaoletsa bohlola lefatsheng, basadi bohle ba lauwe, ba tle ba se ke ba ya ka 

bohlola ba lona. 

49Ba tla busetsa molato wa bohlola ba lona ho lona, mme le tla jara kotlo ya dibe 

tseo le di entseng leditshwantsho tsa lona, le tle le tsebe hoba ke nna Morena Jehova. 

ESEKIELE 24 

Ho fediswa ha Jerusalema. 

1Ka selemo sa boroba mono o le mong, ka kgwedi ya leshome, ka la leshome la 

kgwedi, lentswe la Jehova la ntlela, la re: 

2Mora motho, ingolle lebitso la letsatsi lona lena: kajeno lena, morena wa Babilona o 

patela Jerusalema. 

3O ke o behele ntlo ya bahanyetsi papiso, o re ho bona: Morena Jehova o re: Tlhatleha 

pitsa mollong, o e tlhatlehe, o e tshele metsi. 

4O tle o kgabele disuma tsa nama ho yona, e leng dikoto tsohle tse monate, serope le 

letsoho; e tlatse masapo a moko. 

5Ho kgethwe ho dinku tse ntle, ho bewe qubu ya patsi tlasa yona ho apelamasapo; a e 

ke e bele le ho tsapola, le wona masapo a ke a apehwe. 

6Ho jwalo, Morena Jehova o re: Jo! motse oa madi! ke pitsa e mafome, eo mafome a 

yona a sa tloheng. E tshole ka disuma tsa yona; ho se ke ha laolwa. 

7Hobane madi a tsholotsweng ke motse oo a teng hara wona, o a beile lefikeng le 

hlobotseng; ha o a ka wa a tshollela fatshe, ho a apesa ka lerole. 

8Ka hore kgalefo e nyolohe, hore ke iphetetse ho wona, ke kahoo ke beileng madi a 

wona lefikeng le hlobotseng, hore a se ke a apeswa. 

9Ha ho le jwalo, Morena Jehova o re: Jo! motse wa madi! Le nna ke tla etsa qubu ya 

patsi. 

10Patsi a e be ngata, mollo o beswe, dinama di apehwe, o fudue moro, masapo a 

tjheswe. 

11O ntoo e tlhatleha e le feela mashaleng a hlenneng, hore e ke e futhumale, koporo ya 

yona e tjhe; ditshila tsa yona di ke di qhibidihe kahare ho yona, mafome a yona a 

tjheswe. 

12E hohletswe haholo; leha ho le jwalo, mafome a yona ha a tlohe; mafome a yona a 

hlola mollo. 

13Bohlola bo teng ditshileng tsa hao, athe ke o hlatswitse, mme leha ho le jwalo, ha o 

a hlweka; ha o sa tla hlakolelwa ditshila tsa hao, ho fihlela ke kgodisa kgalefo ya ka 

ka wena. 

14Nna, Jehova, ke boletse; taba tseo di a tla, ke tla di etsa le hona; nke ke ka latola 

molato, leha e le ho qenehela, mme nke ke ka sutha. O tla ahlolwa ka metsamao ya 

hao le ka diketso tsa hao: ho rialo Morena Jehova. 

15Lentswe la Jehova la boela la ntlela, la re: 

16Mora motho, bona, ka lefu le sehlooho ke tla o amoha se ratwang ke mahlo a hao. O 

se ke wa lla, leha e le ho bokolla, meokgo ya hao e se ke ya keleketla. 

17O fehelwe o ntse o kgutsitse; o se ke wa etsa bofifi ba bafu; o nne o rwale moqhaka, 

o rwale le dieta tsa hao maotong, o se ke wa kwahela ditedu tsa hao, mme o se ke wa 

ja bohobe ba bofifi. 

18Eitse hosasa, ka bolella setjhaba, mme mantsiboya, mosadi wa ka a timela; 

hosasane, ka etsa kamoo ke neng ke laetswe kateng. 

19Setjhaba sa re ho nna: Na o ke ke wa re qaqisetsa seo taba tseo di re 

tshwantshetsang sona na, ha o etsa tse jwalo? 

20Yaba ke re ho bona: Lentswe la Jehova le ntletse, la re: 

21Ere ho ba ntlo ya Iseraele: Morena Jehova o re: Bonang, ke se ke tla silafatsa 

sehalalelo sa ka, e leng boikgohomoso ba matla a lona, le takatso ya mahlo a lona, le 

se ratwang ke meya ya lona: bara ba lona le baradi ba lona bao le ba siileng ba tla 

dihuwa ke lerumo. 

22Le tla etsa jwalokaha ke entse; le ke ke la kwahela ditedu tsa lona, leha e le ho ja 

bohobe ba bofifi. 

23Le tla dula, le rwetse meqhaka ya lona dihloohong, le rwetse dieta tsa lona maotong, 

le ke ke la lla, leha e le ho bokolla, le mpa le tla hopola makgopo a lona, le bobole 

maloka le banababo lona. 

24Ho lona, Esekiele e tla ba pontsho ya tse tla tla; mohla tseo di hlahang, le tla etsa 

kahohle kamoo a entseng kateng; le tle le tsebe hoba ke nna Morena Jehova. 

25Haele wena, mora motho, etlare hobane ke tlose hara bona qhobosheane ya bona, e 

leng thabo ya boikgohomoso ba bona, le takatso ya mahlo a bona, le hlokomelo ya 

meya ya bona, ke re, bara ba bona le baradi ba bona; 

26tsatsing leo, ya phonyohang o tla tla ho wena, a o bolelle taba tseo ditsebeng. 

27Tsatsing leo, molomo wa hao o tla bua ha ho fihla ya phonyohileng; o tla bua, ha o 

sa tla ba semumu, mme ho bona o tla ba pontsho ya tse tla tla, ba tle ba tsebe hoba ke 

nna Jehova. 

ESEKIELE 25 

Ho porofetelwa Baammone, Bamoabe, Baedomo, le Bafilesta dikahlolo. 

1Lentswe la Jehova la boela la ntlela, la re: 

2Mora motho, retelletsa sefahleho sa hao nqa ho bana ba Ammone, o ba porofetele; 

3o re ho bana ba Ammone: Mamelang lentswe la Morena Jehova! Morena Jehova o 

re: Erekaha o itse: Haiaha! ka sehalalelo sa ka mohla se silafatswang, le ka lefatshe la 

Iseraele mohla le etswang nahathothe, le ka ba ntlo ya Juda mohla ba iswang 

kgolehong, 

4ka baka leo, bona, ke tla o neela ho ruwa ke bana ba Botjhabela; ba tla bea metebo ya 

bona ha eno, ba hlome meaho ya bona ha eno; ke bona ba tla ja ditholwana tsa hao, ba 

nwe lebese la hao. 

5Ke tla etsa Rabba makgulo a dikamele, naha ya bana ba Ammone e be metebo ya 

dinku; le tle le tsebe hoba ke nna Jehova. 

6Hobane Morena Jehova o re: Erekaha o opile ka diatla le ho tila ka leoto, mme wa 

thabela kgeso ya lefatshe la Iseraele ka moya wohle wa hao, 

7ka baka leo, bona, ke tla o otlollela letsoho la ka, ke tle ke o neele ho rusolelwa ke 

ditjhaba, ke o kgaole hara ditjhaba, ke o timetse dinaheng tsohle; ke tla o fedisa, o tle 

o tsebe hoba ke nna Jehova. 

8Morena Jehova o re: Erekaha Moabe le Seire ba itse: Bonang, ntlo ya Juda e tshwana 

le ditjhaba tsohle; 

9ha ho le jwalo, bona, ke tla phetla lehlakore la Moabe, ho tloha metseng ya hae e 

pheletsong ya hae, e etsang naha botle: Bethe-Jeshimothe, Baale-Meone, le ho ea fihla 

Kiriathaime; 

10ke ya le phetlela bana ba Botjhabela ba futuhelang bana ba Ammone, ke tla ba neela 

lona ho ruwa ke bona, hore ho se ke ha hlola ho hopolwa bana ba Ammone hara 

ditjhaba, 

11mme ke tla hlahisetsa Moabe dikahlolo tsa ka, ba tle ba tsebe hoba ke nna Jehova. 

12Morena Jehova o re: Erekaha Baedomo ba entse phetetso e thata ka ntlo ya Juda, ba 

ikentse molato haholo ka ho iphetetsa ho yona, 

13ka baka leo, Morena Jehova o re: Ke tla otlollela naha ya Edomo letsoho la ka, ke 

kgaole batho le dikgomo teng, ke be ke e etse nahathothe ho tloha Themane, mme ba 

tla dihuwa ke lerumo ho ya fihla Dedane. 

14Ke tla iphetetsa ho Edomo ka setjhaba sa ka sa Iseraele; ba tla etsetsa Edomo ka 

bohale ba ka le ka kgalefo ya ka, mme ba tla tseba phetetso ya ka: ho rialo Morena 

Jehova. 

15Hape, Morena Jehova o re: Erekaha Bafilesta ba entse phetetso, mme ba entse 

tefetso e thata ka baka la kgeso eo ba neng ba na le yona dipelong tsa bona, ba ratile 

ho timeletsa setjhaba sa ka ka hloyo e sa feleng; 

16ka baka leo, Morena Jehova o re: Bonang, ke tla otlollela Bafilesta letsoho la ka, ke 

kgaole Bakerethe, ke timetse ba setseng pela lebopo la lewatle. 

17Ke tla ba etsetsa ka ditefetso tse kgolo le ka dikgalemelo tsa kgalefo; ba tle ba tsebe 

hoba ke nna Jehova, mohla ke beang tefetso ya ka hodima bona. 

ESEKIELE 26 

Ho porofetwa tse tla hlahela Tire le Sidone. 

1Eitse ka selemo sa leshome le motso o mong, ka la pele ho kgwedi, lentswe la Jehova 

la ntlela, la re: 

2Mora motho, erekaha Batire ba tlakile Jerusalema ka ho re: Haiaha! kgoro ya 

ditjhaba e heleditswe, dintho di ya tla ho nna, ke tla ena, hobane motse o sentswe? 

3Ka baka leo, Morena Jehova o re: Bona, ke tla o futuhela, Tire; ke tla o nyollela 

ditjhaba tse ngata, ka mokgwa oo lewatle le nyollang maqhubu a lona. 

4Di tla heletsa marako a Tire, di dihe ditora tsa hae; ke tla fiela lerole la hae, ke mo 

etse lefika le hlobotseng. 

5O tla fetoha nqalo eo ho alwang matlowa ho yona hara lewatle, hobane ho boletse 

nna: ho rialo Morena Jehova; o tla neelwa ho tlatlapuwa ke ditjhaba. 

6Baradi ba hae, ba leng naheng ya hae, ba tla bolawa ka lerumo, ba tle ba tsebe hoba 

ke nna Jehova. 

7Hobane Morena Jehova o re: Bonang, ke tla lata Nebukadresare, morena wa 

Babilona, morena wa marena, leboya, ke mo tlise Tire, a tle ka dipere, le makoloi, le 

bapalami, le setjhaba, le sera se seholo. 

8O tla bolaya ka lerumo baradi ba hao ba naheng ya hao, a be a o teele hare ka lerako 

le potang, mme a o tjhekele ditutudu, a o emisetse thebe. 

9O tla neela dipheleu tsa hae marakong a hao, a heletse ditora tsa hao ka dibetsa tsa 

hae. 

10Lerole la bapalami ba hae le tla o apesa ka baka la bongata ba bona; modumo wa 

bapalami ba hae, le wa mabidi a hae, le wa makoloi a hae, o tla reketlisa marako a 

hao, mohla a kenang ka dikgoro tsa hao, jwalokaha ho kenwa motse o entsweng 

sekgeo. 

11Ka ditlhako tsa dipere tsa hae, o tla hata diterata tsa hao tsohle; setjhaba sa hao o tla 

se bolaya ka lerumo, ditshiya tse thata tsa hao di helehele fatshe. 

12Ba tla hapa maruo a hao, ba tlatlape mesebetsi ya hao ya kgwebo; ba tla qhaqholla 

marako a hao, ba ripitle matlo a hao a matle, ba lahlele majwe a hao le difate tsa hao 

le lerole la hao metsing. 

13Ke tla kgaoletsa modumo wa dipina tsa hao, mme ha ho sa tla hlola ho utluwa 

modumo wa diharepa tsa hao. 

14Ke tla o etsa lefika le hlobotseng; o tla fetoha nqalo eo ho alwang matlowa ho yona: 

ha o sa tla tsoswa; hobane ho buile nna Jehova: ho rialo Morena Jehova. 

15Morena Jehova o re ho Tire: Ha ke re, dihlekehleke di tla reketliswa ke modumo wa 

ho wa ha hao, le ke ho bobola ha ba hlabilweng, le ke polao e tla etswa ha hao? 

16Marena wohle a lewatle a tla theoha diteroneng tsa wona; a tla hlobola dikobo tsa 

wona, a lahle diaparo tsa wona tse homilweng; a tla apara tshoho, a dule fatshe a ntse 

a sisimoha, a maketse ke wena. 

17Ba tla o binela kodiyamalla, ba re ho wena: O timetse jwang, wena ya neng a 

hahilwe hara mawatle, wena motse o tumileng, o neng o le matla lewatleng, wena le 

bohle ba ahileng ha hao, ba neng ba tshajwa ke bohle ba ahileng pela lewatle? 

18Jwale, dihlekehleke di tla sisimoha tsatsing la ho wa ha hao; dihlekehleke tse 

lewatleng di tla tshoswa ke bofelo ba hao. 

19Hobane Morena Jehova o re: Mohla ke o etsang lesupi le tshwanang le metse e se 

nang ba ahileng ho yona, mohla ke o nyollelang bodiba, mme metsi a maholo a o 

aparela, 

20ke tla o lahlela hammoho le ba theohelang sehokong, ho ditjhaba tsa kgale, ke o 

ahise lefatsheng le tebileng, masuping a sa feleng, hammoho le ba theohetseng 

sehokong, hore o tle o se ke wa hlola o ahuwa: athe ke tla bea kganya lefatsheng la ba 

utlwang. 

21Ke tla o etsa lefeela, mme ha o sa tla ba teng; o tla batlwa, mme ha o sa tla fumanwa 

le ka mohla o le mong: ho rialo Morena Jehova. 

ESEKIELE 27 

1Lentswe la Jehova la boela la ntlela, la re: 

2Oho mora motho, o phokolele Tire kodiyamalla, o re ho Tire: 

3Wena ya dutseng dikgorong tsa lewatle, ya hwebang le ditjhaba tsa dihlekehleke tse 

ngata, Morena Jehova o re: Oho Tire, o ne o re: Ke phethehile botleng. 

4Meedi ya hao e bodibeng ba mawatle. Dihahi tsa hao di o entse botle bo 

phethehileng. 

5Di hahile mahlakore a hao ka dikiprese tsa Senire, di nkile dikedare tsa Lebanone ho 

etsa sefate sa hao sa dikepe; 

6di entse masokwana a hao ka dieike tsa Bashane; ditulo tsa hao di di entse ka dinaka 

tsa ditlou tse hometsweng difateng tsa bokise tsa dihlekehleke tsa Kittime. 

7Ka lene e ntle e homilweng ya Egepeta o ne o entse masela a hao le folaga ya hao, 

purepera le sekarelata sa dihlekehleke tsa Elisha o di nketse masela a hao a dilepello. 

8Ba ahileng Sidone le Arfade e ne e le bona basoki ba hao; ha eno, Tire, ho ne ho ena 

le ba bohlale ba hao; e ne e le bona batsamaisi ba hao. 

9Ha eno, o ne o na le baholo ba Gebale le ba bohlale ba thibang mapetso a hao; ha 

eno, ho no ho ena le dikepe tsohle tsa lewatle, le batho ba tsona, ho tla sebetsa 

kgwebo ya hao. 

10Makgotleng a hao, ho no ho ena le Bapersia, le Balude, le Baputhe, bao e neng e le 

bahlabani ba hao; ha eno ba ne ba fanyeha thebe le heleme; ke bona bao e neng e le 

bokgabane ba hao. 

11Bana ba Arfade hammoho le makgotla a hao ba ne ba eme marakong a hao kahohle; 

diqhenqha di ne di le ditoreng tsa hao, di fanyehile dithebe tsa tsona marakong a hao 

kahohle; ke tsona tse neng di phethisisa botle ba hao. 

12Tarshishe o ne a hweba le wena ka mesebetsi e mefutafuta; ba teng ba ne ba anaya 

tsa hao ka silefera, le tshepe, le tine, le loto. 

13Jafane, Tubale le Mesheke le bona ba ne ba hweba le wena, ba tlisitse meya ya 

batho le mesebetsi ya koporo ho rekisa ka yona. 

14Ba tswang tlung ya Togarma ba ne ba ananya tsa hao ka dipere, le bapalami, le 

diesele. 

15Bana ba Dedane ba ne ba hweba le wena; dihlekehleke tse ngata di ne di le matleng 

a hao ho hweba le wena, di o lefa ka meno a ditlou le motsweri. 

16Baarame ba ne ba hweba le wena ho reka mesebetsi ya hao e mengata, ba ananya tsa 

hao ka karbunkele, le sekarelata, le masela a homilweng, le lene, le dikorale, le 

dirubise. 

17Le Bajuda le ba naha ya Iseraele ba ne ba hweba le wena le bona, ba ananya tsa hao 

ka koro ya Minnithe, le maqebekwane, le dinotshi, le ole, le balsame. 

18Ba Damaseka ba ne ba hweba le wena, ba reka mesebetsi ya mefutafuta ka veine ya 

Helbone, le boya bo benyang. 

19Bafedane le Bajafane ba ne ba ananya tsa hao ka masela a lohilweng, tshepe e 

kgabisitsweng, kassia, le lehlaka le nkgang hamonate di le teng ho tseo o hwebang ka 

tsona. 

20Dedane o ne a ananya tsa hao ka mephoso e etsang ditleleki tsa ho palama. 

21Baarabia, le marena wohle a Kedare le bona ba ne ba le matleng a hao ho hweba le 

wena, ba rekisa ka dikonyana, le dipheleu, le diphooko. 

22Bahwebi ba Sheba le ba Raema le bona ba ne ba hweba le wena, ba ananya tsa hao 

ka dinoko tse kgethehileng, le mahakwe a mefutafuta, le kgauta. 

23Karane, le Kanne le Edene, le bahwebi ba Sheba, le Baassiria, le Bakilmade, ba ne 

ba hweba le wena. 

24Ba ne ba hweba le wena lepatlelong la hao la thekiso ka dikgabiso, le dimantlele tsa 

purepera, le masela a homilweng, le matlole a tletseng masela a bekenyang, a 

tlamilweng, a tiisitsweng ka mehala. 

25Dikepe tsa Tarshishe di ne di sebedisa kgwebo ya hao. Ke kahoo o enneng, o bileng 

o itlotlisitse hara bodiba ba mawatle. 

26Empa basoki ba hao ba o isitse metsing a maholo; moya wa botjhabela o o robile 

hara bodiba ba mawatle. 

27Mesebetsi ya hao le dikananyo tsa hao, batho ba dikepe tsa hao le batsamaisi ba 

tsona, ba thibang mapetso a dikepe tsa hao, ba o sebedisang kgwebo ya hao, le 

bahlabani bohle ba hao ba leng ha eno, hammoho le matshwele wohle a hao a leng ha 

eno, ba tla wela bodibeng ba mawatle tsatsing la ho wa ha hao. 

28Ka modumo wa mehoweletso ya batsamaisi ba dikepe tsa hao, mabopo a tla reketla, 

29bohle ba sokang ka masokwana, le batho ba dikepe, le batsamaisi ba tsona, ba tla 

theoha dikepeng tsa bona, ba eme fatshe. 

30Ba tla lla ka wena, ba bokolle habohloko, ba ithuntshe dihlooho ka lerole, ba 

bidikane moloreng. 

31Ba tla ipeola dihlooho ka wena, ba ikgahlole ka masela a mahwashe; ba tla o llela ka 

pelo tse babang, ba etse bofifi bo bohloko; 

32dillong tsa bona, ba tla o binela kodiyamalla, ba tla bina kodiyamalla, ba re: Ke 

ofe motse o neng o le jwaloka Tire, jwalokamotse wona o seng o timetse hara 

lewatle? 

33O ne o kgorisa ditjhaba tse ngata ka tsa kgwebo ya hao tse tswang mawatleng; o ne 

o entsha marena a lefatshe, ka bongata ba mesebetsi ya hao le ba kgwebo ya hao. 

34Jwale, haele mona o bolailwe, o bile o timeletse mawatleng, o tebile madibeng a 

metsi, kgwebo ya hao le matshwele wohle a neng a le ha hao, di timetse le wena. 

35Bohle ba ahileng dihlekehlekeng ba tshohile ka wena; marena a bona a qhaqhasela 

ke ho tshoha, difahleho tsa wona di a tlakasela. 

36Haele bahwebi ba ditjhaba tse ding, ba tea melodi ka wena; o entswe lefeela, mme 

ha o sa tla ba teng le ka mohla o le mong. 

ESEKIELE 28 

1Yaba lentswe la Jehova le ntlela, la re: 

2Mora motho, ere ho morena wa Tire: Morena Jehova o re: Erekaha pelo ya hao e 

ikgohomositse, mme o itse: Ke modimo, ke dutse teroneng ya modimo, mahareng a 

mawatle! athe o motho, ha o modimo, leha o beile pelo ya hao jwaloka hoja e le ya 

modimo; 

3bona, o hlalefile ho feta Daniele, ha ho lekunutu le patehileng ho wena; 

4ka bohlale ba hao le ka kelello ya hao, o ithuetse matlotlo, o bokeletse kgauta le 

silefera dipolokelong tsa hao; 

5ka boholo ba bohlale ba hao, le ka kgwebo ya hao, o atisitse leruo la hao, mme pelo 

ya hao e ikgohomositse ka mafumo a hao; 

6ka baka leo, Morena Jehova o re: Erekaha o beile pelo ya hao jwaloka hoja e le pelo 

ya modimo, 

7bona, ke tla o tlisetsa baditjhaba, ba thata hara ditjhaba; ba tla tsomola marumo a 

bona ho senya bohlale bo botle ba hao, ba silafatse bokgabane ba hao; 

8ba tla o lahlela sehokong, mme o tla shwa lefu la ba hlabilweng bodibeng ba 

mawatle. 

9Na o tla re, o modimo, mahlong a ya tlang ho o hlaba? Athe o motho, ha o modimo, 

tlasa letsoho la ya o hlabang. 

10O tla shwa lefu la maqai ka matsoho a baditjhaba; ke nna ke boletseng tseo: ho rialo 

Morena Jehova. 

11Lentswe la Jehova la boela la ntlela, la re: 

12Mora motho, etsa pina ya kodiyamalla ka morena wa Tire, o re ho yena: Morena 

Jehova o re: O ne o iponahaditse hoba o phethehile, o ne o tletse bohlale, o phethehile 

ka botle. 

13O ne o le Edene, tshimong ya Modimo; o ne o apesitswe ka mahakwe wohle a 

mefuta, a bohlokwa, e leng rubise, topase, daemane, krisolithe, onikse, jaspe, safire, 

karbunkele, emerauta le kgauta. Ha hao, ho ne ho lokisitswe tshebetso ya meropa le 

ya diphala, haesale o hlaha. 

14O ne o le kerubime e dipheo tse otlolohileng, ya mosireletsi; ke ne ke o beile joalo, 

o ne o le thabeng e halalelang ya Modimo, o ne o tsamaya majweng a benyang. 

15O nnile wa tsamaya ka metsamao e phethehileng, haesale o hlaha, ho fihlela ha 

bokgopo bo fumanwa ho wena. 

16Ka boholo ba kgwebo ya hao o tlatsitse bothata ha hao, mme o entse sebe; ka ba ka 

o leleka thabeng ya Modimo, ka ho re, o mohlompholli; ke o timeditse, wena 

kerubime ya mosireletsi, o le majweng a benyang. 

17Pelo ya hao e ne e ikgohomositse ka botle ba hao, o ne o bodisitse bohlale ba hao ka 

baka la bokgabane ba hao; ke o dihetse fatshe ke hona, ke o beile pela marena ho 

hoboswa. 

18Ka bongata ba melato ya hao le ka bokgopo ba kgwebo ya hao o silafaditse 

dihalalelo tsa hao. Ke hona ke ntshitseng ho wena mollo o tla o tjhesa, mme ke tla o 

etsa thotobolo ya molora lefatsheng pela bohle ba o bonang. 

19Baditjhaba bohle ba neng ba tsebana le wena, ba tla makala ka wena; o entswe 

lefeela, mme ha o sa tla ba teng le ka mohla o le mong. 

20Lentswe la Jehova la boela la ntlela, la re: 

21Mora motho, retelletsa sefahleho sa hao nqa Sidone, o mo porofetele, 

22o re: Morena Jehova o re: Bona, ke tla o futuhela, Sidone, ke itlotlise ka wena. Ho 

tla tsejwa hoba ke nna Jehova, mohla ke mo hlahisetsang dikahlolo, ke iektsang ya 

kgethehileng ka yena. 

23Ke tla mo neela lefu la sewa le madi diterateng tsa hae; ba bolawang ba tla wa ho 

yena ka lerumo le tla mo tlela le etswa nqa tsohle, ba tle ba tsebe hoba ke nna Jehova. 

24Ha ho sa tla ba moutlwa o hlabang, kapa tsenene e bohloko ho ntlo ya Iseraele hara 

bohle ba e teetseng hare, ba neng ba e nyedisa, ho tle ho tsejwe hobane ke nna Morena 

Jehova. 

25Morena Jehova o re: Mohla ke bokellang ntlo ya Iseraele ditjhabeng tseo ba 

qhalanyeditsweng hara tsona, ke tla iketsa ya kgethehileng ka bona pela ditjhaba, 

mme ba tla aha lefatsheng leo ke le neileng mohlanka wa ka, Jakobo. 

26Ba tla aha teng ka boiketlo, ba hahe matlo, ba hlome merara, mme ba tla aha ka 

boiketlo, mohla ke hlahisang dikahlolo hodima ba neng ba ba nyedisa, ba ba teetse 

hare ka nqa tsohle; ba tle ba tsebe hoba ke nna Jehova, Modimo wa bona. 

ESEKIELE 29 

Ho porofetelwa Egepeta dikahlolo. 

1Ka selemo sa leshome, ka kgwedi ya leshome, ka letsatsi la leshome le metso e 

mmedi la kgwedi, lentswe la Jehova la ntlela, la re: 

2Mora motho, o retelletse Faro, morena wa Egepeta, sefahleho sa hao, o porofetele 

yena le naha yohle ya Egepeta. 

3Bua, o re: Morena Jehova o re: Bona, Faro, morena wa Egepeta, ke tla o futuhela, 

wena kwena e kgolo e bothileng mahareng a dinoka tsa hao, o reng: Noka ya ka ke ya 

ka ruri, ke nna ke iketseditseng yona. 

4Ke se ke ya kenya leutlana mehlahareng ya hao, ke etse hore dihlapi tsa dinoka tsa 

hao di kgomarele makgapetla a hao, ke o honyolle dinokeng tsa hao, dihlapi tsohle tsa 

dinoka tsa hao di kgomaretse makgapetla a hao. 

5Ke tla o lahlela lefeelleng, wena le dihlapi tsohle tsa dinoka tsa hao; o tla wela 

masimong; ha o ka ke wa phuthwa, leha e le ho bokellwa, mme ke tla o neela dibatana 

tsa naha le dinonyana tsa lehodimo, ho ba dijo tsa tsona. 

6Baahi bohle ba Egepeta ba tla tseba hoba ke nna Jehova, hobane e ne e le tshiya ya 

lehlaka ho ntlo ya Iseraele; 

7enereha ba o tshwara ka letsoho, wa nna wa robeha, wa petsola lehetla lohle la bona; 

enereha ba itshetleha ka wena, wa nna wa robeha, wa sisinya letheka lohle la bona. 

8Ha ho le jwalo, Morena Jehova o re: Bona, ke tla o tlisetsa lerumo, ke kgaole batho 

le dikgomo ha hao. 

9Naha ya Egepeta e tla etswa lesupi le dithako, ba tle ba tsebe hoba ke nna Jehova. 

Erekaha a itse: Noka ke ya ka, ke nna ke e entseng; 

10ke ya tla ke hona ho wena le ho dinoka tsa hao, ke etse naha ya Egepeta dithako tse 

omeletseng, tse feela, ho tloha Migdole, ho tlisa Siene, le ho isa moeding wa Kushe. 

11Ha ho sa tla hata teng leoto la motho, ha ho tlhako ya kgomo e tla tsamaya teng, 

mme ha e ka ke ya ahuwa ka dilemo tse mashome a mane. 

12Ke tla etsa naha ya Egepeta lesupi hara naha tse lesupi, metse ya yona e be lesupi 

hara metse e dithako ka dilemo tse mashome a mane; ke tla qhalanyetsa Baegepeta 

hara ditjhaba, ke ba hasanyetse mafatsheng wohle. 

13Hobane Morena Jehova o re: Etlare hobane ho fele dilemo tseo tse mashome a 

mane, ke tla phutha Baegepeta ditjhabeng tseo ba qhalanyeditsweng hara tsona; 

14ke tla lata Baegepeta ba ileng kgolehong, ke tle ke ba busetse naheng ya Pathrose, 

naheng eo ba tswaletsweng ho yona, mme teng ba tla etsa mmuso o nyenyefetseng. 

15O tla nyenyefala ho feta mebuso e meng, mme ha o sa tla phahamela ditjhaba; ke tla 

ba qephisa, hore ba se hlole ba rena hodima ditjhaba. 

16Mmuso oo ha o sa tla tshepisa ba ntlo ya Iseraele letho; o tla ba hopotsa bokgopo ba 

bona, ba mohla ba neng ba retelehela ho wona; mme ho tla tsejwa hoba ke nna 

Morena Jehova. 

17Ka selemo sa mashome a mabedi a metso e supileng, ka kgwedi ya pele, ka la pele 

la kgwedi, lentswe la Jehova la ntlela, la re: 

18Mora motho, Nebukadresare, morena wa Babilona, o sebedisitse makgotla a hae 

mosebetsi o moholo Tire; dihlooho tsohle di phumuhile ke hona, mahetla wohle a 

phumuhile selota; mme hona teng Tire, yena le makgotla a hae ha ha ka ba bona 

moputso le o mong wa mosebetsi oo ba o sebeditseng teng. 

19Ha ho le jwalo, Morena Jehova o re: Bonang, ke tla nea Nebukadresare, morena wa 

Babilona, naha ya Egepeta; o tla tlosa bongata ba batho teng, a hape kgapo ya teng, a 

ye le seo a se tlatlapileng, mme hoo e tla ba moputso wa makgotla a hae. 

20Moputso wa hae oo a o sebeleditseng, ke tla mo nea Egepeta, ka baka la seo ba 

ntshebeleditseng ka sona: ho rialo Morena Jehova. 

21Mohlang oo, ke tla medisetsa ntlo ya Iseraele lenaka, mme wena, ke tla o nea 

molomo o ahlamileng hara bona, hore ba tle ba tsebe hoba ke nna Jehova. 

ESEKIELE 30 

1Yaba lentswe la Jehova le ntlela, la re: 

2Mora motho, porofeta, o re: Morena Jehova o re: Bokollang! Jo! tshiu e ya tla! 

3Efela tshiu eo e haufi: e, e haufi, tshiu ya Jehova; e tla ba tshiu e lefifi, e tla ba tshiu 

ya ditjhaba. 

4Lerumo le tla tlela Egepeta, Kushe a bidikane ke bohloko, mohla ba bolawang, ba 

welang fatshe Egepeta, le mohla ho tshwarwang bongata ba batho ba teng, mme 

metheo ya teng e epollwang. 

5Bakushe, Baputhe, Balude, le Baarabia kaofela, le Bakube le bana ba lefatshe la 

selekane, ba tla wa ka lerumo hammoho le bona. 

6Jehova o re: Haele ba tshetlamisang Egepeta, ba tla wa, boikgohomoso bo matla ba 

teng bo kokobetswe; ho tloha Migdole ho isa Siene, batho ba tla wa ka lerumo: ho 

bolela Morena Jehova. 

7Ba tla dula ba senyeditswe dinaheng tse senyehileng, mme metse ya bona e tla balwa 

le metse e entsweng dithako; 

8ba tle ba tsebe hoba ke nna Jehova, mohla ke besang mollo Egepeta, mme batlatsi 

bohle ba teng ba robehang. 

9Tsatsing leo, ho tla tloha ho nna ka dikepe manqosa, a tla ya tshosa Kushe ya 

iketlileng, mme ba tla kudupana ke bohloko jwaloka mohla kotlo ya Egepeta; bonang, 

hoo ho fela ho ya tla. 

10Morena Jehova o re: Ke se ke ya fedisa bongata ba batho ba Egepeta ka letsoho la 

Nebukadresare, morena wa Babilona. 

11Yena hammoho le setjhaba sa hae, e leng setjhaba se thata hara ditjhaba, ba ya 

tliswa ho timetsa lefatshe; ba tla tsomola marumo a bona ho lwantsha Egepeta, ba 

tlatse lefatshe ka ba bolawang. 

12Ke tla pshesa dinoka, ke be ke neele lefatshe matsohong a ba babe; ka matsoho a 

baditjhaba ke tla senya lefatshe le tsohle tse ho lona: ke nna Jehova ya boletseng hoo. 

13Morena Jehova o re: Ke tla timetsa le ditshwantsho, ke fedise medimo ya 

lefeela naheng ya Nofe; ha ho sa tla ba morena eo e leng wa naha ya Egepeta, mme ke 

tla hasa letsoso naheng ya Egepeta. 

14Ke tla etsa Pathrose lesupi, ke tjhese Tsowane; ke tla hlahisetsa No dikahlolo. 

15Ke tla tshela kgalefo ya ka hodima Sine, qhobosheane ya Egepeta, ke kgaole 

bongata ba batho ba No. 

16Ke tla besa mollo Egepeta; Sine o tla kudupana, No a heletswe, Nofe a kenwe ke 

dira motshehare. 

17Bahlankana ba Afene le ba Pi-Besethe ba tla wa ka lerumo, batho ba teng ba ye 

kgolehong le bona. 

18Haele Takpanese, motshehare o tla fetoha lefifi, mohla ke robang joko ya Egepeta 

teng, mme boikgohomoso ba teng bo matla bo felang. Leru le letsho le tla 

apesa motse oo, mme barwetsana ba teng ba tla ya kgolehong. 

19Ke tla hlahisa dikahlolo Egepeta, ba tle ba tsebe hoba ke nna Jehova. 

20Eitse ka selemo sa leshome le motso o mong, ka kgwedi ya pele, ka la bosupa la 

kgwedi, lentswe la Jehova la ntlela, la re: 

21Mora motho, ke robile letsoho la Faro, morena wa Egepeta, mme bona, ha le a ka la 

tlamellwa ka dihlare leha e le ka lesela, hore le tle le natlafalle ho tshwara lerumo. 

22Ka baka leo, Morena Jehova o re: Bona, ke se ke ya tla ho Faro, morena wa 

Egepeta, ke robe matsoho a hae, le leng e leng le matla, le leng e leng le robehileng; 

mme ke tla wesa lerumo letsohong la hae; 

23ke tla qhalanyetsa Baegepeta hara ditjhaba, ke ba hase dinaheng. 

24Ke mpa ke tla natlafatsa matsoho a morena wa Babilona, ke tla bea lerumo la ka 

letsohong la hae, ke robe matsoho a Faro, a fehelwe pela hae ka mefehelo ya motho 

ya hlabilweng. 

25Ke tla natlafatsa matsoho a morena wa Babilona, mme matsoho a Faro a tla keba, ba 

tle ba tsebe hoba ke nna Jehova, mohla ke beang lerumo la ka letsohong la morena wa 

Babilona, mme a le otlollelang lefatshe la Egepeta. 

26Ke tla qhalanyetsa Baegepeta ditjhabeng, ke ba hasanyetse dinaheng, ba tle ba tsebe 

hoba ke nna Jehova. 

ESEKIELE 31 

1Eitse ka selemo sa leshome le motso o mong, ka kgwedi ya boraro, ka la pele ho 

kgwedi, lentswe la Jehova la ntlela, la re: 

2Mora motho, ere ho Faro, morena wa Egepeta, le ho bongata ba batho ba hae: O 

tshwana le mang boholong ba hao? 

3Bona, Assiria e ne e le kedare ya Lebanone, e ntle mahlomeleng a yona, e etsetsang 

moru moriti, e telele ho holeng ha yona, eo ntlha ya yona e neng e bonahala hara 

maru. 

4Ya nna ya mediswa ke metsi, dikgohola tsa nna tsa hodisa bophahamo ba yona, ka ho 

teela nqalo eo e hlomilweng ho yona hare ka diphororo tsa tsona, mme tsa nna tsa 

fihlisa dikeledi tsa tsona difateng tsohle tse naheng. 

5Ka baka leo, ya nna ya ikgohomosa kamoo e neng e feta difate tsohle tsa naha 

kateng, ka bolele; mahlomela a yona a nna a ata, makala a yona a nna a hola, hobane e 

ne e mediswa ke metsi a mangata. 

6Makaleng a yona, dinonyana tsohle tsa tla etsa matlo a tsona, diphoofolo tsohle tsa 

naha tsa tla tswalla tlasa makala a yona, ha ikahela ditjhaba tsohle moriting wa yona. 

7E ne e le ntle ka boholo ba yona le ka bolelele ba makala a yona, hobane metso ya 

yona e ne e le pela metsi a mangata. 

8Dikedare tse ding tsa tshimo ya Modimo di ne di sa e fete; dikiprese le tsona di ne di 

se na ho lekanngwa le makalana a yona, disikomora di ne di sa lekane le makala a 

yona; ho ne ho se sefate tshimong ya Modimo se neng se tshwana le yona botleng ba 

yona. 

9Ke ne ke e entse e ntle ka bongata ba makala a yona; difate tsohle tsa Edene, tse 

tshimong ya Modimo, di ne di le mona ho yona. 

10Ha ho le jwalo, Morena Jehova o itse: Erekaha e iphahamisitse ka boholo ba yona, e 

bonahaditse ntlha ya yona hara maru, mme pelo ya yona e iphahamisitse boikakasong 

ba yona, 

11ke tla e neela matsohong a eo e leng senatla hara ditjhaba, hore a etse ka yona 

kamoo a ratang kateng; ke e lelekisitse ka baka la bokgopo ba yona. 

12Baditjhaba, ba thata hare ditjhaba, ba e remile, ba e tlohetse hona teng; mahlomela a 

yona a wetse dithabeng le dikgutlong tsohle, makala a yona a robehileng a wetse 

melapong yohle ya lefatshe, ditjhaba tsohle tsa lefatshe di suthile moriting wa yona, di 

e tlohetse hona teng. 

13Kutung ya yona e weleng, ho ahile dinonyana tsohle tsa lehodimo, makaleng a yona 

ho dutse diphoofolo tsohle tsa naha; 

14e le hore difate tsohle tse hlomilweng pela metsi di se ke tsa ikgohomosa ka boholo 

ba tsona, di se ke tsa bonahatsa dintlha tsa tsona hara maru, mme difate tsohle tse 

nwang metsi di se ke tsa tiisetsa boikakasong ba tsona; etswe tsohle e le tse neetsweng 

lefu, hore di theohele lefatsheng le katlase, baneng ba batho, hammoho le ba 

theohelang sehokong. 

15Morena Jehova o re: Tsatsing la ho theohela ha yona nqalong ya bafu, ke ile ka 

apesa tsohle ka bofifi; ka kwahela bodiba ka baka la yona, ka thiba dinoka tsa bona, 

metsi a maholo a emiswa; ka fifatsa Lebanone ka baka la yona, difate tsohle tse 

naheng tsa fokola ka baka la yona. 

16Ka modumo wa ho wa ha yona ka thothometsa ditjhaba, mohla ke e dihelang 

nqalong ya bafu hammoho le ba theohelang sehokong; hoo ya eba tshediso lefatsheng 

le katlase, ho difate tsohle tsa Edene, le ho tse kgethilweng, tse ntle, tsa difate tsa 

Lebanone, e leng tsohle tse neng di enwa metsi. 

17Le tsona tsa theohela nqalong ya bafu hammoho le yona, ho ba bolailweng ke 

lerumo, le ho bao e neng e le letsoho la yona, ba neng ba ahile moriting wa yona hara 

ditjhaba. 

18Oho, o tshwana le mang, ha o le jwalo, ka kganya le ka boholo, hara difate tsa 

Edene? O tla dihelwa lefatsheng le katlase, hammoho le difate tsa Edene, o rapalatswe 

hara maqai hammoho le ba bolailweng ke lerumo. Faro o tla dula jwalo hammoho le 

bongata ba batho ba hae: ho bolela Morena Jehova. 

ESEKIELE 32 

1Eitse ka selemo sa leshome le metso e mmedi, ka letsatsi la pele la kgwedi, lentswe 

la Jehova la ntlela, la re: 

2Mora motho, etsa pina ya kodiyamalla ka Faro, morena wa Egepeta, o re ho yena: O 

ne o tshwana le tau hara ditjhaba; o ne o le jwaloka kwena mawatleng, o thala 

dinokeng tsa hao, o duka metsi ka maoto a hao, o etsa dinoka tsa heno dikgotlela. 

3Morena Jehova o re: Ke se ke tla ala matlowa a ka hodima hao, phuthehong ya 

ditjhaba tse ngata, mme di tla o ntsha metsing ke letlowa la ka. 

4Ke tla o tlohela hona teng, fatshe, ke o akgele naheng, ke ahise dinonyana tsohle tsa 

lehodimo hodima hao, ke kgorise ka wena dibatana tsa lefatshe lohle. 

5Ke tla aneha nama ya hao dithabeng, ke tlatse dikgutlo ka metholo ya hao. 

6Ke tla nosa lefatshe madi a hao, mme a tla le aparela ho fihla dithabeng; dikgutlo di 

tla tlala wena. 

7Mohla ke o timang, ke tla kwahela mahodimo, ke fifatse dinaledi tsa wona; letsatsi 

ke tla le kwahela ka leru, mme kgwedi ha e sa tla hlahisa ngwedi ya yona. 

8Masedi wohle a bonesang mahodimong ke tla a fifatsa ka baka la hao, ke bee lefifi 

naheng ya hao: ho bolela Morena Jehova. 

9Ke tla sisinya dipelo tsa ditjhaba tse ngata, mohla ke fihlisang pehi ya hao 

ditjhabeng, mafatsheng a sa tsejweng ke wena. 

10Hape, ke tla makatsa matjhaba a mangata ka wena, marena a wona a qhaqhasele ka 

baka la hao mohla ke nonyang lerumo la ka pontsheng ya wona; a tla thothomela ka 

dinako tsohle, e mong le e mong bakeng sa bophelo ba hae, mohla letsatsi la ho wa ha 

hao. 

11Hobane Morena Jehova o re: Lerumo la morena wa Babilona le a o futuhela. 

12Ka marumo a dinatla ke tla diha bongata ba batho ba hao. Ke bona ba leng thata 

hara ditjhaba; ba tla etsa bokgabane ba Egepeta lesupi, bongata bohle ba batho ba teng 

bo timetswe. 

13Ke tla fedisa dikgomo tsohle tsa teng pela metsi a maholo; ha a sa tla dukwa ke 

leoto la motho, ha ho sa tla ba kgomo e a dukang ka tlhako ya yona. 

14Mohlang oo ke tla sekisa metsi a bona, ke mathise dinoka tsa bona jwaloka hoja e 

le tsa ole, ho bolela Morena Jehova, 

15mohla ke etsang naha ya Egepeta lesupi le lefeella, lefatshe le hlokang tsohle, le 

mohla ke otlang bohle ba ahileng ho yona, ba tle ba tsebe hoba ke nna Jehova. 

16Ke yona kodiyamalla, mme e tla binwa. Barwetsana ba baditjhaba ba tla bina 

kodiyamalla eo; ba tla bina kodiyamalla eo ka Egepeta le ka bongata ba batho ba teng: 

ho bolela Morena Jehova. 

17Eitse ka selemo sa leshome le metso e mmedi, ka la leshome le metso e mehlano la 

kgwedi, lentswe la Jehova la ntlela, la re: 

18Mora motho, bobola ka bongata ba batho ba Egepeta, o theolele Egepeta le baradi 

ba ditjhaba tse tumileng lefatsheng le katlase, hammoho le ba theohelang sehokong. 

19Na o feta mang ka botle? Theoha, a robale ho maqai. 

20Ba tla wela hara ba bolawang ke lerumo; ba neilwe lerumo; hulanyang Egepeta le 

matshwele wohle a teng. 

21Bahale ba hara dinatla ba bua le Egepeta le ba mo tlatsang, ba le nqalong ya bafu; 

maqai ao a dihilwe; a rapaletse, a bolailwe ke lerumo. 

22Assiria le yena o teng le setjhaba sohle sa hae; o teetswe hare ke mabitla a bona; ba 

bolailwe kaofela, bohle ba dihilwe ke lerumo. 

23Mabitla a bona a beilwe bodibeng ba sehoko, setjhaba sa hae se teetse lebitla la hae 

hare; ba bolailwe kaofela, ba dihilwe ke lerumo, e le ba neng ba hasa letsoso 

lefatsheng la ba utlwang. 

24Elame le yena o teng le bongata bohle ba batho ba hae; ba teetse lebitla la hae hare. 

Ba bolailwe kaofela, ba dihilwe ke lerumo; ke maqai a theohetseng lefatsheng le 

katlase, e le ba neng ba hasa letsoso lefatsheng la ba utlwang; jwale, ba jere dihlong 

tsa bona hammoho le ba theohelang sehokong. 

25O beetswe malao mahareng a ba bolailweng hammoho le bongata bohle ba hae; o 

teetswe hare ke mabitla a batho ba hae. Kaofela ha bona ke maqai, ba bolailwe ke 

lerumo, hobane letsoso la bona le ne le hasane lefatsheng la ba utlwang, mme ba jere 

dihlong tsa bona hammoho le ba theohetseng sehokong; ba beilwe hara ba bolailweng. 

26Mesheke o teng, le yena Tubale, le bongata bohle ba batho ba hae; ba teetswe hare 

ke mabitla a bona. Bohle ke maqai, ba bolailwe ke lerumo; hobane ba ne ba hasanya 

letsoso la bona lefatsheng la ba utlwang. 

27Ha ba robale ho bahale ba maqai ba weleng, ba theohetseng nqalong ya bafu ba 

hlomeletse ntwa, bao marumo a bona a neng a bewe tlasa dihlooho tsa bona; empa 

makgopo a bona a masapong a bona, hobane e ne e le bona letsoso la bahale 

lefatsheng la ba utlwang. 

28Le wena, o robilwe mahareng a maqai, o robetse ho ba bolailweng ke lerumo. 

29Edomo o teng, le marena le marenana wohle a hae, a beilweng le ba bolailweng ke 

lerumo, leha e ne e le bahale. Le bona ba robetse ho maqai le ho ba theohetseng 

sehokong. 

30Marena wohle a Leboya a teng le wona, le Basidone bohle; ba 

theohetse sehokong hammoho le ba bolailweng, ba le dihlong, leha e ne e le bao 

bohale ba bona bo neng bo hasa letsoso la bona; ke maqai a tla robala ho ba 

bolailweng ke lerumo, ba tla jara dihlong tsa bona hammoho le ba theohetseng 

sehokong. 

31Mohla Faro a ba bonang, o tla tshediseha bakeng sa bongata bohle ba batho ba hae. 

Faro le makgotla wohle a hae ba tla bolawa ke lerumo: ho bolela Morena Jehova. 

32Hobane ke hasitse letsoso la hae lefatsheng la ba utlwang; ha ho le jwalo, Faro le 

bongata bohle ba batho ba hae ba tla robala ho maqai, hammoho le ba bolailweng ke 

lerumo: ho bolela Morena Jehova. 

ESEKIELE 33 

Ditshwanelo tsa baporofeta. 

1Lentswe la Jehova la ntlela, la re: 

2Mora motho, bua ho bana ba letjhaba la heno, o re ho bona: Ekare ha ke tlisetsa 

lefatshe le itseng lerumo, mme setjhaba sa lefatshe leo se inkela monna hara sona, ho 

mmea sebohodi sa sona; 

3ha a bona lerumo le tlela lefatshe leo, mme a letsa phala, a eletsa setjhaba; 

4ha e mong a utlwile modumo wa phala, a sa hlokomele, leha lerumo le ka tla, la ya le 

yena, madi a hae a tla ba hloohong ya hae: 

5o utlwile modumo wa phala, mme ha a ka a hlokomela; madi a hae a be ho yena. 

Empa ha a hlokomela, o tla pholosa moya wa hae. 

6Haele sebohodi, ekare ha se bona lerumo le etla, se sa letse phala, mme setjhaba se sa 

eletswe, leha lerumo le ka tla, la ya le e mong wa bona, etlaba eo o shwele ka 

bokgopo ba hae, empa ke tla batla madi a hae letsohong la sebohodi. 

7Haele wena, mora motho, ke o entse sebohodi sa ntlo ya Iseraele. O tla mamela 

lentswe le tswang molomong wa ka, o ba eletse ka lebitso la ka. 

8Ha nka re ho molotsana: Molotsana, kannete o tla shwa! ... ha o sa bue ho eletsa 

molotsana eo hore a furalle mokgwa wa hae, molotsana eo o tla timela ka bokgopo ba 

hae, empa ke tla batla madi a hae letsohong la hao. 

9Ha o mpa o eletsa molotsana hore a furalle mokgwa wa hae, leha a ke ke a furalla 

tsela ya hae, yena o tla timela ka bokgopo ba hae, empa wena etlaba o pholositse 

moya wa hao. 

10Oho mora motho, ere ho ba ntlo ya Iseraele: Le bolela, le re: Kannete maikgantsho a 

rona le dibe tsa rona di ho rona, re timela ka baka la tsona; re ka phela ha re etsa 

jwang na? 

11Ere ho bona: Ke a phela, ho bolela Morena Jehova, ha ke kgahlwe ke lefu la 

molotsana, ke kgahlwake molotsana ha a baka mokgweng wa hae, hore a phele. 

Bakang, bakang mekgweng e mebe ya lona! Le rata ho shwa ka baka lang, lona ntlo 

ya Iseraele? 

12Mora motho, ere ho bana ba letjhaba la heno: Ho loka ha ya lokileng ha ho ka ke ha 

mo namolela tsatsing la boikgantsho ba hae, bolotsana ba molotsana ha bo ka ke ba 

mo diha tsatsing leo a bakang bolotsaneng ba hae; ho jwalo le ya lokileng, ha a ka ke 

a phela ka ho loka ha hae tsatsing leo a sitwang ka lona. 

13Ekare ha ke bolella ya lokileng hore o tla phela, ... ha a ka itshepela ho loka ha hae, 

mme a etsa bokgopo, ho loka hohle ha hae ha ho ka ke ha hopolwa, empa o tla shwa 

ka bokgopo boo a bo entseng. 

14Leha nka re ho molotsana: O fela o tla shwa! ha a ka baka sebeng sa hae, a ya ka 

taelo le ka ho loka, 

15ha molotsana a ka busa tebeletso, a busa seo a se utswitseng, a tsamaya ka dikomelo 

tsa bophelo, a sa etse bokgopo, kannete o tla phela, ha a ka ke a shwa. 

16Dibe tsohle tseo a sitilweng ka tsona, ha di sa na ho hopolwa ho mo tswa: ke ya 

etsang ka ho loka le ka taelo; kannete o tla phela. 

17Empa bana ba letjhaba la heno ba re: Tsela ya Morena ha e a loka; athe e sa lokang 

ke tsela ya bona. 

18Ekare ha ya lokileng a kgeloha ho loka ha hae, mme a etsa bokgopo, o tla shwa 

kahoo; 

19ho jwalo le molotsana, ha a kgeloha bolotsana ba hae, a etsa ka taelo le ka ho loka, o 

tla phela ka tseo. 

20Athe le re: Tsela ya Morena ha e a loka! Ke tla le ahlola e mong le e mong ka tsela 

tsa hae, lona ntlo ya Iseraele. 

Pehi ya tshenyeho ya Jerusalema. 

21Ka selemo sa leshome le metso e mmedi sa kgoleho ya rona, ka kgwedi ya leshome, 

ka la bohlano la kgwedi mophonyohi e mong wa Jerusalema a fihla ha ka, a re: Motse 

o hlotswe. 

22Letsoho la Jehova la eba ho nna ka phirimana, mophonyohi a eso ho fihle, 

mme Jehova a ahlamisa molomo wa ka, ho fihlela a ba a etla ho nna hosasa; molomo 

wa ka wa ahlamiswa, ha ke a ka ka hlola ke eba semumu. 

23Yaba lentswe la Modimo le ntlela, la re: 

24Mora motho, ba ahileng dithakong tsane, lefatsheng la Iseraele, ba bolela hore: 

Abrahama o ne a le mong; leha ho le jwalo, a rua lefatshe; rona, re bangata, lefatshe 

lena re le neilwe hore re le rue. 

25Ha ho le jwalo, ere ho bona: Morena Jehova o re: Le jellela le madi, le emisetsa 

mahlo a lona ditshwantshong tsa lona, le tsholla madi; mme le re, le tla rua lefatshe 

lena? 

26Le itshetleha ka marumo a lona, le etsa manyala, e mong le e mong wa lona o 

silafatsa mosadi wa wa habo; ... mme le re, le tla rua lefatshe lena? 

27Ere ho bona: Morena Jehova o re: Ke a phela! ba dithakong ba tla dihuwa ke 

lerumo; ba naheng ke tla ba nea dibatana, e be dijo tsa tsona; ba diqhobong le 

mahaheng ba tla shwa ke lefu la sewa. 

28Ke tla etsa lefatshe nahathothe le lefeella, boikgohomoso bo matla ba lona bo tla 

fela, dithaba tsa Iseraele di senyehe, ho se e mong ya tlang ho feta ho tsona. 

29Mme ba tla tseba hoba ke nna Jehova, ha ke se ke entse lefatshe nahathothe le 

lefeella, ka baka la manyala wohle ao ba a entseng. 

30Haele wena, mora motho, bana ba letjhaba la heno ba buisana ka tsa hao, ba eme 

marakong le menyakong ya matlo, ba buisana e mong le e mong le ngwanabo, ba re: 

Tloong hle, le mamele lentswe le tswileng ho Jehova! 

31Ba tla ho wena ba kolokile; batho ba setjhaba sa ka ba dula pela hao, ba mamela 

mantswe a hao, ba mpa ba sa ye ka wona; hobane ba bua hantle ka melomo ya bona, 

empa pelo tsa bona di latetse leruo la bona. 

32Ho bona o ka sebini se kgahlehang, se lentswe le letle, se tsebang ho letsa harepa. 

Ba mamela mantswe a hao jwalo, empa ha ba ye ka wona. 

33Empa mohla taba e etsahalang — bonang, e se e le yona — ba tla tseba hoba 

moporofeta o ne a le teng hara bona. 

ESEKIELE 34 

Ho porofetelwa marena a Iseraele dikahlolo. — Setjhaba se etsetswa dipallo. 

1Lentswe la Jehova la boela la ntlela, la re: 

2Mora motho, porofetela badisa ba Iseraele, o porofete, o re ho badisa bao: Morena 

Jehova o re: Ho madimabe badisa ba Iseraele ba itisang; ha ke re, badisa ba 

tshwanetse ho disa mohlape? 

3Le ja mafura, le ikapesa ka boya; le hlaba tse nonneng, empa ha le dise mohlape. 

4Dinku tse tepeletseng ha le di natlafatse; e kulang ha le e phekole; le e leqeba ha le e 

tlamelle; ha le late e kgelohileng, leha e le ho batla e lahlehileng; le mpa le di busa ka 

thata le ka sehlooho. 

5Ka ho hloka modisa, di ile tsa qhalana; ya eba dijo tsa dibatana tsohle tsa naha, tsa 

hasana. 

6Dinku tsa ka di lelera dithabeng tsohle le maralleng wohle a phahameng; dinku tsa ka 

di qhalane lefatsheng lohle, ho se ya di botsang, ho se ya di batlang. 

7Ha ho le jwalo, badisa, mamelang lentswe la Jehova. 

8Ke a phela, ho bolela Morena Jehova: Erekaha dinku tsa ka di rusolotswe, mme 

dinku tsa ka di fetohile dijo tsa dibatana tsohle tsa naha, ka ho hloka modisa, mme 

badisa ba ka ba sa batle dinku tsa ka; erekaha badisa ba itisa, ba sa dise dinku tsa ka, 

9ha ho le jwalo, badisa, mamelang lentswe la Jehova! 

10Morena Jehova o re: Bonang, ke ya lwantsha badisa, ke tla batla dinku tsa ka 

matsohong a bona, ke etse hore ba lese ho disa mohlape; badisa ha ba sa tla itisa, ke 

tla namolela mohlape wa ka melomong ya bona, ha e sa tla ba dijo tsa bona. 

11Hobane Morena Jehova o re: E se e le nna enwa; ke tlile ho batla dinku tsa ka, mme 

ke tla di hlahlobisisa. 

12Jwalokaha modisa a hlahlobisisa mohlape wa hae mohla a tshohang a le hara dinku 

tsa hae tse hasaneng, ke tla hlahlobisisa dinku tsa ka jwalo, ke di ntshe dinqalong 

tsohle tseo di qhalanetseng ho tsona, mohla letsatsi la maru le la lefifi. 

13Ke tla di ntsha hara ditjhaba, ke di phuthe mafatsheng wohle; ke ntoo di tlisa naheng 

ya tsona, ke di dise dithabeng tsa Iseraele, dihlohleng tsa melapo le metebong yohle 

ya naha. 

14Ke tla di disa makgulong a matle, metebo ya tsona e tla ba dithabeng tse phahameng 

tsa Iseraele; di tla botha teng metebong e metle, di fule makgulong a nonneng, 

dithabeng tsa Iseraele. 

15Dinku tsa ka di tla diswa ke nna, ke nna ke tla di bothisa: ho rialo Morena Jehova. 

16Ke tla batla e lahlehileng, ke late e kgelohileng, ke tlamelle e leqeba, ke natlafatse e 

kulang; empa ke tla timetsa e nonneng le e matla; ke tla di disa ka ho loka. 

17Ha ho le jwalo, oho lona dinku tsa ka, Morena Jehova o re: Bonang, ke tla etsa 

kahlolo mahareng a nku le nku e nngwe, le mahareng a kgatala le pheleu. 

18Na ho lona ke ntho e nyenyane ha le fula makgulong ana a matle, haele moo le hata 

jwang bo setseng ka maoto a lona, leha le enwa metsi a hlwekileng, haele moo le duka 

a setseng ka maoto a lona na? 

19Ebe dinku tsa ka di tshwanetse ho fula moo le hatileng ka maoto a lona, le ho 

nwa metsi ao maoto a lona a a dukileng! 

20Ha ho le jwalo, Morena Jehova o re ho tsona: Bonang, ke nna enwa. Ke tla etsa 

kahlolo mahareng a nku e nonneng le nku e otileng. 

21Erekaha le sututsa ka lehlakore le ka lehetla, le thesela dinku tsohle tse tepeletseng 

ka manaka a lona, ho fihlela le di qhalanyetsa kantle, 

22ke tla pholosa dinku tsa ka, di ke ke tsa nna tsa rusollwa; ke tla etsa kahlolo 

mahareng a nku le nku e nngwe. 

23Ke tla di hlahisetsa modisa a le mong, mme o tla di disa; e tla ba mohlanka wa ka 

Davida; ke yena ya tla di disa, eo e tla ba modisa wa tsona. 

24Nna, ke le Jehova, ke tla ba Modimo wa tsona, mme mohlanka wa ka Davida e tla 

ba morena hara tsona. Ke nna Jehova ke boletseng tseo. 

25Ke tla ba etsetsa selekane sa kgotso, ke etse hore dibatana di hlokahale lefatsheng; 

ba tla aha lefeelleng ba iketlile, ba robale merung. 

26Bona le ba ka mathoko ho leralla la ka, ke tla ba etsetsa hlohonolofatso; ke tla nesa 

pula ka nako ya yona; dikgohola di tla ba teng tsa mahlohonolo. 

27Sefate se naheng se tla beha ditholwana tsa sona, lefatshe le behe tsa lona; ba tla 

iketla naheng ya bona, mme ba tla tseba hoba ke nna Jehova, mohla ke robang difate 

tsa joko ya bona, ke ba namolelang matsohong a ba ba sebedisang. 

28Ha ba sa tla rusollwa ke ditjhaba; dilalome tsa naha ha di sa tla ba ja, ba mpa ba tla 

aha ka boiketlo, ho se e mong ya ba tshosang. 

29Ke tla ba medisetsa ditlama tse ntle, hore ba se ke ba hlola ba qetwa ke tlala naheng 

ya bona; ha ba sa tla jara sekgobo sa ditjhaba. 

30Mme ba tla tseba hoba nna Jehova, Modimo wa bona, ke na le bona, le hoba bona, e 

leng ho re setjhaba sa Iseraele, ke setjhaba sa ka: ho rialo Morena Jehova. 

31Haele lona, mohlape wa ka, dinku tsa madiso a ka, le batho; nna, ke Modimo wa 

lona: ho rialo Morena Jehova. 

ESEKIELE 35 

Baedomo ba porofetelwa dikahlolo. 

1Yaba lentswe la Jehova le ntlela, la re: 

2Mora motho, o retelletse thaba ya Seire sefahleho sa hao, o e porofetele, 

3o re ho yona: Morena Jehova o re: Bona, ke tla o futuhela, thaba ya Seire, ke tla o 

otlollela letsoho la ka, ke o etse lesupi le tshenyeho. 

4Ke tla etsa metse ya hao dithako, mme wena o tla fetoha lefeella, o tle o tsebe hoba 

ke nna Jehova. 

5Erekaha o ne o hloile bana ba Iseraele ka hloyo e sa feleng, wa ba wa ba neela 

lerumo, mohla kotlo ya bona, mohla e seng e le bofelo ba bokgopo ba bona, 

6ka baka leo, ke a phela, ho bolela Morena Jehova: Ke tla tsholla madi a hao, mme 

madi a tla o phallela; erekaha o sa ka wa hloya madi, madi a tla o phallela. 

7Ke tla etsa thaba ya Seire lefeella le nahathothe, ke kgaole ba yang teng le ba 

kgutlang teng. 

8Ke tla tlatsa thaba tsa hae ka babolauwa ba hae. Maralleng a hao, le dikgutlong tsa 

hao, le melapong yohle ya hao, ho tla wela ba bolailweng ka lerumo. 

9Ke tla o etsa mafeella a mehla, mme metse ya hao ha e sa tla ahuwa, le tle le tsebe 

hoba ke nna Jehova. 

10Erekaha o boletse, wa re: Ditjhaba tseo tse pedi le dinaha tseo tse pedi e tla ba tsa 

ka, mme re tla di rua, athe Jehova o ntse a le teng; 

11ha ho le jwalo, ka nna ya phelang, ho bolela Morena Jehova, ke tla etsa ka kgalefo 

ya hao le ka lefufa la hao, jwalokaha o ba entse ka hloyo ya hao; ke tla itsebahatsa 

hara bona ka kahlolo eo ke tla o ahlola ka yona; 

12o tle o tsebe hoba nna, Jehova, ke utlwile dinyefolo tsohle tsa hao tseo o nyefotseng 

dithaba tsa Iseraele ka tsona, ha o itse: Di fetohile lefeella; di neilwe rona, hore e be 

dijo tsa rona. 

13La ikgohomosetsa nna ka melomo ya lona, la mpokellela mantswe a lona; mme ka 

utlwa. 

14Ha ho le jwalo, Morena Jehova o re: Mohla lefatshe lohle le thabang, ke tla o 

tlisetsa tshenyeho. 

15Jwalokaha o ne o thabele lefa la ntlo ya Iseraele, kamoo le neng le senyehile kateng, 

ke tla o etsa jwalo; o tla fetoha lefeella, wena thaba ya Seire, le Edomo kaofela ha hae; 

ba tle ba tsebe hoba ke nna Jehova. 

ESEKIELE 36 

Iseraele o tla busetswa tulong tsa hae. 

1Oho mora motho, o porofetele dithaba tsa Iseraele, o re: Thaba tsa Iseraele, 

mamelang lentswe la Jehova! 

2Morena Jehova o re: Erekaha sera se le boletse ka ho re: Haiaha! diphahama tseno tse 

sa feleng ke leruo la rona. 

3Ha ho le jwalo, o porofete, o re: Morena Jehova o re: Erekaha le entswe lefeella, 

mme la teelwa hare hore le timele, le tle le ruwe ke masala a ditjhaba, mme le fetohe 

thusolelo ya melomo le ya maleme, le sekgobo ho ditjhaba; 

4ha ho le jwalo, thaba tsa Iseraele, mamelang lentswe la Morena Jehova! Morena 

Jehova o re ho dithaba le dithabana, ho melapo le dikgutlo, ho dithako tse feela le ho 

metse e tlohetsweng, e neetsweng kgapo le sesomo sa masala a ditjhaba tse e teetseng 

hare ka nqa tsohle; 

5Morena Jehova o re: Mollong wa poulelo ya ka, kannete ke nyatsa ditjhaba tse ding 

le Edomo kaofela, tse inkelang lefatshe la ka ho le rua; di thabetse hoo ka pelo yohle, 

di le kgesa ka moya wohle, hore di le neele kgapo! 

6Ha ho le jwalo, porofetela naha ya Iseraele, o re ho dithaba le dithabana, melapo le 

dikgutlo: Morena Jehova o re: Ke nna enwa; poulelong ya ka le kgalefong ya ka ke a 

bua, hobane le fela le jere sekgobo sa ditjhaba. 

7Ha ho le jwalo, Morena Jehova o re: Ke emiseditse letsoho la ka hodimo; kannete 

ditjhaba tse le teetseng hare di tla jara sekgobo sa tsona! 

8Haele lona, dithaba tsa Iseraele, le tla hlomela mahlomela a lona, le beele setjhaba sa 

ka sa Iseraele ditholwana tsa lona, hobane se se se le lekgatheng la ho fihla. 

9Bonang, ke fela ke ya tla ho lona, ke retelehele ho lona; le tla lengwa, le be le jalwe. 

10Ke tla atisa banna ho lona, e leng ho re ntlo yohle ya Iseraele: metse e tla boela e 

ahuwe, le dithako di tsoswe. 

11Ho lona, ke tla ngatafatsa batho le diphoofolo; ba tla ata, le ho ngatafala. Ke tla etsa 

hore le ahuwe jwaloka mehleng ya lona ya kgale, ke le etse hantle ho feta mehleng 

ya qalo ya lona; le tle le tsebe hobane ke nna Jehova. 

12Ke tla tlisa batho ho lona, e leng ho re setjhaba sa ka sa Iseraele. Ba tla o rua, o tla 

ba lefa la bona, mme ha o sa tla ba tima bana. 

13Morena Jehova o re: Erekaha o bolelwa ka ho re: Wena lefatshe, o ja batho, o tima 

setjhaba sa heno bana! 

14Ha ho le jwalo, ha o sa tla ja batho, ha o sa tla tima setjhaba sa heno bana: ho rialo 

Morena Jehova. 

15Ha nka ke ka hlola ke utlwahatsa dinyefolo tsa ditjhaba ha eno, ha o sa tla jara 

sekgobo sa ditjhaba, ha o sa tla kgopisa setjhaba sa heno: ho bolela Morena Jehova. 

16Lentswe la Jehova la boela la ntlela, la re: 

17Mora motho, ba ntlo ya Iseraele ha ba ne ba sa ahile naheng ya bona, ba ne ba e 

silafatsa ka mekgwa le ka diketso tsa bona; kamoo ditshila tsa mosadi di leng kateng, 

ho se hlwekeng ha hae, mekgwa ya bona e ne e le jwalo pela ka. 

18Mme ke ne ke ba tshollele kgalefo ya ka ka baka la madi ao ba neng ba a tsholotse 

lefatsheng, le ka baka la hobane ba ne ba le silafaditse ka ditshwantsho tsa bona. 

19Ka ba ka ba qhalanyetsa ditjhabeng, ba hasanngwa mafatsheng wohle; ka ba ahlola 

ka mekgwa ya bona le ka diketso tsa bona. 

20Eitse hobane ba fihle ditjhabeng tseo ba fihlileng ho tsona, ba senya lebitso la ka le 

kgethehileng, ha ho no ho ntse ho thwe ka bona: Bana ke setjhaba sa Jehova, ba tswile 

lefatsheng la hae. 

21Ka mpa ka qenehela lebitso la ka le kgethehileng, leo ba ntlo ya Iseraele ba le 

sentseng ditjhabeng tseo ba neng ba fihle ho tsona. 

22Ha ho le jwalo, ere ho ntlo ya Iseraele: Morena Jehova o re: Ha ke etsetse lona, ntlo 

ya Iseraele: ke etsetsa lebitso la ka le kgethehileng, leo le le sentseng ditjhabeng tseo 

le fihlileng ho tsona. 

23Le hona ke tla halaletsa lebitso la ka le leholo, le sentsweng hara ditjhaba tseo le le 

sentseng hara tsona, hore ditjhaba di tle di tsebe hoba ke nna Jehova, mohla nna, ke 

leng Morena Jehova, ke ikgalaletsang ka lona pela mahlo a tsona. 

24Ke tla le lata ditjhabeng, ke le phuthe mafatsheng wohle, ke tle ke le busetse naheng 

ya heno. 

25Ke tla le tshela ka metsi a hlwekileng, hore le tle le ntlafale; ke tla le ntlafatsa, hore 

le hloke ditshila tsohle tsa lona le ditshwantsho tsohle tsa lona. 

26Ke tla le nea pelo e ntjha, ke kenye moya o motjha kahare ho lona; ke tla tlosa pelo 

ya lejwe nameng ya lona, ke le nee pelo ya nama. 

27Ke tla bea moya wa ka hare ho lona, mme ke tla le tsamaisa dikomelong tsa ka, ke 

etse hore le boloke ditaelo tsa ka, hore le di phethe. 

28Le tla aha lefatsheng leo ke neng ke le nee bontata lona, le be setjhaba sa ka, nna ke 

be Modimo wa lona. 

29Ke tla le ntsha ditshileng tsa lona tsohle, mme ke tla mema koro, ke e atise, ke se ke 

ka hlola ke le romela tlala; 

30ke tla atisa ditholwana tsa difate, le se melang masimong, hore le se ke la hlola le 

jara sekgobo sa tlala hara ditjhaba. 

31Mohlang oo, le tla elellwa mekgwa yohle e mebe ya lona le diketso tsa lona tse se 

nang botle, le ikgobohellwe ka baka la makgopo a lona le la manyala a lona. 

32Ke mpa ke sa etse ka baka la lona, ho rialo Morena Jehova; sena se ke se tsejwe ke 

lona; hlajwang ke dihlong, le swabe ke mekgwa ya lona, ntlo ya Iseraele! 

33Morena Jehova o re: Mohla ke le ntlafatsang hore le hloke makgopo a lona, ke tla 

etsa hore metse e ahuwe, mme dithako di tsoswe. 

34Lefatshe le lefeella le tla lengwa, le se ke la hlola le eba lefeella mahlong a bohle ba 

fetang ka tsela; 

35ba tla re: Lefatshe leno, e neng e le lefeella, le fetohile le ka tshimo ya Edene; metse 

eno, e neng e timeditswe, e entsweng dithako, e heleditsweng, e fetohile 

diqhobosheane, e ahilwe. 

36Kahoo, ditjhaba tse setseng, tse le kopileng ka nqa tsohle, di tla tseba hoba ke nna 

Jehova ke tsositseng metse e heleditsweng, ke boetseng ke lemile lefeella. Ke nna 

Jehova ke bolelang seo, ke se etsang. 

37Morena Jehova a re: Ke sa tla dumela ho batlelwa ho hong ke ba ntlo ya Iseraele 

hore ke ba etsetse hona: ke tla ba atisetsa batho ba be ka ka mohlape wa dinku. 

38Jwaloka mehlape ya dinku tse kgethetsweng mahlabelo, e leng mehlape ya 

Jerusalema diphuthehong tsa teng tse mahlonoko, ka mokgwa o jwalo, metse e 

timeditsweng e tla tlala mehlape ya batho, ba tle ba tsebe hoba ke nna Jehova. 

ESEKIELE 37 

Ho porofetelwa Iseraele hore o tla kgutlela ha hae, le hore Efraime le Juda ba tla 
boela ba etse mmuso o le mong. 

1Letsoho la Jehova la eba teng ho nna, mme Jehova a ntlosa ka moya, a mpea hara 

thota, mme e ne e tletse masapo. 

2A mpotisa wona ka nqa tsohle, mme ka bona hoba a mangata haholo hodima thota; 

hape, ka bona hoba a omeletse haholo. 

3Yaba o re ho nna: Mora motho, na masapo ao a ka tsoha na? Ka re: Morena Jehova, 

ho tseba wena. 

4A re ho nna: Porofetela masapo ao, o re ho wona: Oho, masapo a omeletseng, 

mamelang lentswe la Jehova! 

5Morena Jehova o re ho masapo ao: Bonang, ke tla kenya moya ka ho lona, le tle le 

tsohe; 

6ke le apese ka mesifa, le ho medisa nama ho lona, le ho le apesa ka letlalo, le ho 

kenya moya ho lona, le tle le tsohe; mme le tla tseba hoba ke nna Jehova. 

7Yaba ke porofeta kamoo ke laetsweng kateng; ka re ke ntse ke porofeta, ha hlaha 

modumo, mme ka bonamasapo a sisinyeha masapo, mme a atamelana, lesapo ho 

lesapo la lona. 

8Ka re ke ntse ke tadimile, ka bona ho hlaha mesifa ho wona, le yona nama ya mela, 

mme letlalo la kwahela hohle, ho mpa ho se moya ho wona. 

9Yaba o re ho nna: Porofetela moya, o porofete, mora motho; ere ho moya: Morena 

Jehova o re: Moya, tswa meyeng e mene, o budulele ditopo tsena, hore di phele. 

10Yaba ke porofeta kamoo a ntaetseng kateng, mme moya wa kena ho tsona; tsa 

phela, tsa ba tsa ema ka maoto, e le sera se seholo haholoholo. 

11Yaba o re ho nna: Mora motho, masapo ao ke ntlo yohle ya Iseraele. Bona, ba re: 

Masapo a rona a omeletse, tshepo ya rona e timetse, re fedisitswe. 

12Ha ho le jwalo, o porofete, o re ho bona: Morena Jehova o re: Bonang, ke se ke tla 

phetla mabitla a lona, ke le nyolle mabitleng a lona, lona setjhaba sa ka, ke le busetse 

naheng ya Iseraele. 

13Etlare hobane ke phetle mabitla a lona, ke le nyolle mabitleng a lona, lona setjhaba 

sa ka, le tla tseba hoba ke nna Jehova. 

14Mme ke tla kenya moya wa ka ho lona, le tle ke phele: ke tla le busetsa naheng ya 

lona, mme le tla tseba hoba ke nna Jehova ke boletseng hoo, ke ho etsang: ho rialo 

Jehova. 

15Yaba lentswe la Jehova le ntlela, la re: 

16Haele wena, mora motho, o inkele sefate, o ngole ho sona lengolo le reng: Sa Juda 

le sa bana ba Iseraele ba kopaneng le yena. O boele o nke sefate se seng, o ngole ho 

sona lengolo le reng: Sa Josefa: sefate sa Efraime le sa bohle ba ntlo ya Iseraele ba 

kopaneng le yena. 

17O ntoo di kopanya ho di etsa sefate se le seng, hore di etse sefate se le seng 

letsohong la hao. 

18Etlere ha bana ba letjhaba le heno ba bua le wena, ba re: Na o ke ke wa re hlalosetsa 

seo o se tshwantshang ka ntho tseo na? 

19O re ho bona: Morena Jehova o re: Bonang, ke se ke tla nka sefate sa Josefa se 

letsohong la Efraime, le meloko ya Iseraele e kopaneng le yena, ke di bee ho se seng, 



1369 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

e leng sefate sa Juda; ke tla di etsa sefate se le seng, di etse sefate se le seng letsohong 

la ka. 

20Difate tseo o ngodileng ho tsona di tla ba letsohong la hao, pontsheng ya bona; 

21mme o tla re ho bona: Morena Jehova o re: Bonang, ke tla ya nka bana ba Iseraele 

ditjhabeng tseo ba ileng ho tsona, ke ba phuthe ka nqa tsohle, ke ba busetse naheng ya 

bona. 

22Ke tla ba etsa setjhaba se le seng lefatsheng, dithabeng tsa Iseraele. Eo e tla ba 

morena wa bona e tla ba morena a le mong; e ke ke ya hlola e eba tjhaba tse pedi, di 

ke ke tsa hlola di arohana ho etsa mebuso e mmedi. 

23Ha ba sa tla itshilafatsa ka ditshwantsho tsa bona, le ka manyala a bona, le ka 

meikgantsho yohle ya bona; ke tla ba ntsha meahong yohle ya bona eo ba sitilweng ho 

yona, ke ba hlwekise, mme e tla ba setjhaba sa ka, nna ke be Modimo wa bona. 

24Mohlanka wa ka Davida e tla ba morena wa bona, e be modisa wa bona bohle; ba 

tla tsamaya ka ditaelo tsa ka, ba boloke dikomelo tsa ka, ba di etse. 

25Ba tla aha lefatsheng leo ke neng ke le nee mohlanka wa ka Jakobo, leo bontata lona 

ba neng ba ahe ho lona: ba tla aha ho lona, e le bona, le bara ba bona, le ditloholo tsa 

bona kamehla; mme mohlanka wa ka Davida e tla ba morena wa bona kamehla. 

26Ke tla ba etsetsa selekane sa kgotso; e tla ba selekane se sa feleng le bona; ke tla ba 

tiisa, ke ba atise, mme ke tla bea sehalalelo sa ka hara bona ka ho sa feleng. 

27Tabernakele ya ka e tla ba hodima bona, mme ke tla ba Modimo wa bona, bona e be 

setjhaba sa ka. 

28Ke hona ditjhaba di tla tseba hoba ke nna Jehova ya halaletsang Iseraele, ha di 

bona sehalalelo sa ka se le hara bona ka ho sa feleng. 

ESEKIELE 38 

Ho porofetelwa Gogo dikahlolo. 

1Yaba lentswe la Jehova le ntlela, la re: 

2Mora motho, retelletsa sefahleho sa hao nqa Gogo, naheng ya Magogo, ho morena 

wa Roshe, Mesheke le Tubale, o mo porofetele. 

3Ere ho yena: Morena Jehova o re: Bona, ke tla ho wena, Gogo, morena wa Roshe, wa 

Mesheke le wa Tubale! 

4Ke tla o kgutlisa, ke kentse mautlana mehlahareng ya hao, ke o ntshe, e le wena le 

sera sa hao kaofela, dipere le bapalami, ba hlometse bohle dihlomo tse phethehileng, e 

le bongata bo boholo bo hlometseng dithejana le dithebe, batho ba ekang lerumo; 

5ba ena le Bapersia, le Bakushe, le Baputhe, ba nang le dithebe le diheleme kaofela ha 

bona; 

6ba nang le Gomere le makgotla wohle a hae; le ntlo ya Togarma e tswang pheletsong 

ya leboya le makgotla wohle a hae, le ditjhaba tse ngata hammoho le wena. 

7Itokise, o be o itokise, wena le matshwele a hao wohle a bokaneng ho wena, o be 

modisa wa bona. 

8Kamora matsatsi a mangata o tla memuwa; dilemong tsa ho qetella, o tla tla 

lefatsheng le amohilweng lerumo, setjhabeng se phuthilweng ditjhabeng tse ngata, se 

ahileng dithabeng tsa Iseraele tse neng di fetohile lefeella ka dilemo tse ngata; 

ke setjhaba se ntshitsweng ditjhabeng; kaofela ha sona se ahile se iketlile. 

9O tla nyoloha, o tle ka mokgwa wa sefefo; o tla tshwana le leru le kgurumetsang 

lefatshe, e le wena le makgotla wohle a hao, le ditjhaba tse ngata hammoho le wena. 

10Morena Jehova o re: Tsatsing leo, mehopolo e tla nyoloha pelong ya hao, o tla qapa 

morero o mobe, 

11o re: Ke tla futuhela lefatshe leno le ahlameng, ke nehelle bathong bano ba phelang 

ka kgotso, ba ahileng ba iketlile, ba dutseng ho se marako, ho se mekwallo le mamati. 

12Ke tla yaho hapa kgapo, ho tlatlapa thepa, ho lwantsha dithako tse tsositsweng, 

setjhaba se phuthilweng ditjhabeng, se ruileng mehlape le mesebetsi, se ahileng 

nqalong tse phahameng tsa naha. 

13Sheba, le Dedane, le bahwebi ba Tarshishe, le ditawana tsohle tsa teng, ba tla re ho 

wena: Hleka o tlile ho hapa na? Hleka o bokeletse bongata boo ho tlatlapa thepa, hore 

o tle o be o ye le silefera le kgauta, o nke le mehlape le mesebetsi, ho hapa thepa e 

kgolo na? 

14Ha ho le jwalo, mora motho, porofeta, o re ho Gogo: Morena Jehova o re: Tsatsing 

leo, ha setjhaba sa ka se ahile se iketlile, ha ke re, o tla tseba na? 

15O tla tloha hae ha eno, pheletsong ya leboya, e le wena le ditjhaba tse ngata 

hammoho le wena, e le ba palamileng dipere kaofela ha bona, bongata bo boholo, sera 

se sengata; 

16o tla futuhela setjhaba sa ka sa Iseraele, o be jwaloka leru le kgurumetsang lefatshe. 

Taba eo e tla etsahala mehleng ya qetello; ke tla o tlisa ho lwantsha lefatshe la ka, 

hore ditjhaba di tle di ntsebe, mohla ke ikgalaletsang ka wena, Gogo, pontsheng ya 

tsona. 

17Morena Jehova o re: Na hase wena eo nkileng ka bolela tsa hao, mehleng ya 

boholoholo, ka bahlanka ba ka, baporofeta ba Iseraele, ba porofetileng mehleng eo ka 

dilemo tse ngata, ba itse, ke tla o tlisa hore o ba lwantshe? 

18Tsatsing leo, mohla Gogo a futuhelang naha ya Iseraele, ho bolela Morena Jehova, 

bohale bo tla tlala dinko tsa ka. 

19Ke rialo poulelong ya ka le tjhesehong ya kgalefo ya ka: tsatsing leo, tshisinyeho e 

kgolo e tla ba teng naheng ya Iseraele. 

20Pontsheng ya ka, ho tla thothomela dihlapi tsa lewatle, le dinonyana tsa lehodimo, le 

diphoofolo tsa naha, le dihahabi tsohle tse hahabang fatshe, le batho bohle ba 

lefatsheng; dithaba di tla heletswa, dilomo di thetehe, marako wohle a wele fatshe. 

21Ke tla mmiletsa lerumo thabeng tsohle tsa ka, ho bolela Morena Jehova; lerumo la e 

mong le tla hlaba ngwanabo. 

22Ke tla mo tsekisa ke tshwere lefu la sewa le madi; ke tla mo nesetsa dipula tsa 

dikgohola le majwe a sefako, le mollo, le sebabole, ke di nesetse le makgotla a hae le 

ditjhaba tse ngata tse leng ho yena. 

23Mme ke tla itlotlisa, ke be ke ikgalaletse, ke itsebahatse mahlong a ditjhaba tse 

ngata; mme ba tla tseba hoba ke nna Jehova. 

ESEKIELE 39 

1Mora motho, porofetela Gogo, o re: Morena Jehova o re: Bona, ke tlaho wena, Gogo, 

morena wa Roshe, Mesheke le Tubale. 

2Ke tla o kgutlisa, ke o hulanye, ke o nyolle pheletsong ya leboya, ke o tlise ho 

lwantsha dithaba tsa Iseraele. 

3Ke tla phamole seqha sa hao letsohong la hao le letshehadi, ke dihe metsu ya hao 

letsohong la hao le letona. 

4O tla wela dithabeng tsa Iseraele, e le wena le makgotla wohle a hao, le ditjhaba tse 

leng ho wena. Ke tla o neela manong le tsohle tse fofang le diphoofolo tsa naha, ho ba 

dijo tsa tsona. 

5O tla wela naheng; efela ke nna ke boletseng: ho rialo Morena Jehova. 

6Ke tla romela mollo naheng ya Magogo le hodima bohle ba ahileng dihlekehlekeng 

ba iketlile; mme ba tla tseba hoba ke nna Jehova. 

7Ke tla tumisa lebitso la ka le kgethehileng hara setjhaba sa ka sa Iseraele, ha ke sa tla 

dumela hore ho hlomphollwe lebitso la ka le kgethehileng; mme ditjhaba di tla tseba 

hoba ke nna Jehova Mohalaledi wa Iseraele. 

8Bonang, taba eo e se e ya tla, le ho etsahala: ho bolela Morena Jehova. Ke lona 

letsatsi leo ke le boletseng. 

9Ba ahileng metseng ya Iseraele ba tla tswa, ba bese mollo, ba tle ba tjhese dibetsa, le 

dithebe, le dithejana, le diqha, le metsu, le marumo, le dikwebe; ba tla di besa ka 

dilemo tse supileng. Ha ba sa tla rwalla patsi naheng; 

10ha ba sa tla ya rema merung, ba mpa ba tla besa dibetsa; ba tla hlobodisa ba ba 

hlobidisitseng, ba tlatlape ba ba tlatlapileng: ho bolela Morena Jehova. 

11Tsatsing leo, ke tla nea Gogo setsha sa mabitla Iseraeleng, kgohlong ya baeti, ka nqa 

botjhabela ho lewatle, mme se tla thiba tsela ya baeti. Ke hona moo ho tla epelwa 

Gogo le bongata bohle ba hae, lebitso la teng le tla rewa Kgohlo ya bongata ba Gogo. 

12Ka kgwedi tse supileng, ba ntlo ya Iseraele ba tla ba epela, hore ba hlaphole 

lefatshe; 

13setjhaba sohle sa lefatshe se tla epela, mme hoo e tla ba botumo ho bona tsatsing leo 

ke tla itlotlisa ka lona: ho bolela Morena Jehova. 

14Ho tla kgethwa batho ba tla nne ba solle le naha, ba ntse ba epela ditopo tse setseng 

naheng, ba tlatsana le baeti, hore ba e hlaphole. Ba tla qala ho batla qetellong ya 

kgwedi tse supileng. 

15Le bona baeti ba tla solla le naha; ya tla bona masapo a motho o tla emisa sefika sa 

lejwe pela wona, ho be ho fihle baepedi ba a epelang Kgohlong ya bongata ba Gogo. 

16Esita le lebitso la motse wa teng e tla ba la Hamona (bongata). Ba tla hlaphola 

lefatshe jwalo. 

17Haele wena, mora motho, Morena Jehova o re: Ere ho dinonyana, ho tsohle tse nang 

le dipheo, le ho diphoofolo tsohle tsa naha: Phuthehang, le tle. Phuthehang nqa tsohle, 

le tle sehlabelong sa ka, sehlabelong se seholo seo ke le hlabelang sona dithabeng tsa 

Iseraele, le tle le je nama, le nwe madi. 

18Le tla ja nama tsa diqhenqha, le tla nwa madi a marena a lefatshe: e leng dipheleu, 

le dikonyana, le diphooko, le dipoho; kaofela ha tsona e le tse nontshitsweng Bashane. 

19Le tla ja nama, le be le kgore, le tla nwa madi, le be le tahwe, sehlabelong sa ka seo 

ke le hlabelang sona. 

20Tafoleng ya ka, le tla kgora dipere le tse bofshwang, diqhenqha le bohle banna ba 

ntwa: ho bolela Morena Jehova. 

21Ke tla itlotlisa ditjhabeng; ditjhaba di tla bona kahlolo ya ka eo ke tla e etsa, le 

letsoho la ka leo ke tla le bea ho tsona. 

22Ho qala tsatsing leo le ho isa pele, ba ntlo ya Iseraele ba tla tseba hoba ke nna 

Jehova, Modimo wa bona. 

23Ditjhaba di tla tseba hoba ba ntlo ya Iseraele ba ne ba isitswe kgolehong ka baka la 

bokgopo ba bona, le kahobane ba ne ba ntshitetswe: ke ne ke ba patele sefahleho sa ka 

ke hona ka ba neela matsohong a dira tsa bona, ba ba ba dihuwa ke lerumo kaofela ha 

bona. 

24Ke ba entse ka ditshila tsa bona le ka meikgantsho ya bona, ka ba patela sefahleho 

sa ka ke hona. 

25Ha ho le jwalo Morena Jehova o re: Jwale, ke tla kgutlisa ba isitsweng kgolehong ba 

Jakobo, ke utlwele ntlo yohle ya Iseraele bohloko, ke boulelle lebitso la ka le 

kgethehileng. 

26Ba tla lebala sekgobo sa bona le tshito ya bona eo ba ntshitetsweng ka yona, mohla 

ba ahang naheng ya bona ba iketlile, ho se ya ba tshabisang; 

27e le mohla ke ba kgutlisang ditjhabeng, ke ba phuthang dinaheng tsa dira tsa bona, 

ke ikgalaletsang ka bona pontsheng ya ditjhaba tse ngata. 

28Ba tla tseba hoba ke nna Jehova, Modimo wa bona, ke na beng ke ba isitse 

ditjhabeng kgolehong, ke boelang ke ba bokellela naheng ya bona, mme mane nke ke 

ka siya le a mong wa bona. 

29Mme ha ke sa tla boela ke ba patele sefahleho sa ka, kahobane etlaba ke tsholletse 

moya wa ka tlung ya Iseraele: ho bolela Morena Jehova. 

ESEKIELE 40 

Jerusalema e motjha. 

1Selemong sa mashome a mabedi a metso e mehlano sa kgoleho ya rona, qalong ya 

selemo, ka la leshome la kgwedi, ho se ho le dilemo tse leshome le metso e mene 

motse o sentswe, ka lona tsatsi leo, letsoho la Jehova la eba ho nna, mme a ntlisa 

mona. 

2A ntlisa naheng ya Iseraele ka dipono tsa mohlolo tsa Modimo, a mpea thabeng e 

telele haholo, eo hodima yona ho nang ho le ntho e kang moaho wa motse, ka nqa 

borwa. 

3A ntlisa hona teng; teng ka bona monna eo ponahalo ya hae e neng e ka ponahalo ya 

koporo, a tshwere kgwele ya line letsohong la hae le thupa ya ho lekanya, a eme 

monyako. 

4Monna eo a re ho nna: Mora motho, tadima ka mahlo a hao, o mamele ka ditsebe tsa 

hao, o ele tsohle tseo ke tla o bontsha tsona hloko; hobane ha o tlisitswe kwano, ke 

hore ke o bontshe tsona; o tle o tsebise ntlo ya Iseraele tsohle tseo o di bonang. 

5Yaba ke bona lerako le potang ntlo kantle, mme letsohong la monna eo, ho ne ho na 

le thupa ya ho lekanya e ditswe tse tsheletseng, tswe se seng sa yona se ne se lekane le 

tswe se le seng sa tekanyo ya kgale se nang le seatla. A lekanya bophara ba lerako, e 

le thupa e le nngwe, le bophahamo ba lona, e le thupa e le nngwe. 

6Yaba o tla monyako o lebileng ka nqa Botjhabela, a nyoloha ka methatinyana ya 

wona, a lekanya mohato wa monyako, ya eba thupa e le nngwe ka bophara; mohato 

wa bobedi le wona ya eba thupa e le nngwe ka bophara. 

7Kamore e nngwe le e nngwe ya balebedi, bolelele ba yona ya eba thupa e le nngwe, 

bophara e le thupa e le nngwe. Pakeng tsa dikamore tsa balebedi, ho no ho na 

le sebaka sa ditswe tse hlano. Mohato wa monyako o pela mathule a monyako, ho 

lebana le ntlo, o ne o lebophara ba thupa e le nngwe. 

8A ntoo lekanya mathule a monyako, malebana le ntlo, ya eba bophara ba thupa e le 

nngwe. 

9Yaba o lekanya bophara ba mathule a monyako, ya eba ditswe tse robileng meno e le 

mmedi; le ba ditshiya tsa wona, ya eba tswe tse pedi. Mathule a monyako a ne a 

lebane le ntlo. 

10Haele dikamore tsa balebedi tsa monyako wa botjhabela, tse tharo di ne di le ka 

kwano, tse tharo tse ding di le ka kwana; tse tharo di ne di na le tekanyo e le nngwe, le 

ditshiya di ne li na le tekanyo e le nngwe, ka nqa e ka kwano le ka nqane. 

11Hape, a lekanya bophara ba sebaka sa monyako, ya eba ditswe tse leshome; 

bophahamo ba monyako e le ditswe tse leshome le metso e meraro. 

12Pela dikamore tsa balebedi ho na le motero, e le wa tswe se le seng ka nqane, hape e 

le wa tswe se le seng ka kwano; haele kamore e nngwe le e nngwe ya balebedi, e ne e 

na le ditswe tse tsheletseng ka kwano, hape e na le tswe tse tsheletseng ka kwana. 

13A ntoo lekanya monyako, ho tloha marulelong a kamore ya balebedi, ho isa 

marulelong a e nngwe, e le bophara ba tswe tse mashome a mabedi a metso e 

mehlano, monyako o mong o ntse o le maloka le o mong. 

14Hape, a bala ditshiya tsa ditswe tse mashome a tsheletseng; mabapa le ditshiya, ho 

ne ho le lebala le teetseng monyako hare. 

15Ho tloha monyakong wa pele, ho isa pela mathule a monyako o kahare, ho ne ho 

ena le sebaka sa ditswe tse mashome a mahlano. 

16Dikamoreng tsa balebedi ho ne ho na le difensetere tse kwetsweng, di eme 

ditshiyeng tsa tsona kahare, di teetse monyako hare ka nqa tsohle: ho jwalo le 

marakong. Difensetere tseo di ne di le ka nqa tsohle, ka nqa kahare; mme ditshiya di 

ne di na le dipalema. 

17Yaba o nkisa lebaleng le kantle, mme ka bona dikamore, ka bona le mokato wa 

majwe o entsweng lebaleng ho le teela hare; ho ne ho ena le dikamore tse mashome a 

mararo tse neng di teana le mokato oo. 

18Mokato oo o ne o le mahlakoreng a menyako, o lekane le bolelele ba menyako; oo 

ke mokato o katlase. 

19Yaba o lekanya bophara bo tlohang monyakong o katlase ho isa kapele ho lebala le 

kahare, kantle ho lona, e le ditswe tse lekgolo ka nqa botjhabela le ka nqa leboya. 

20Jwale, monyako wa lebala le kantle, o lebileng ka nqa leboya, a lekanya bolelele ba 

wona le bophara ba wona; 

21a lekanya le dikamore tsa wona tsa balebedi, di le tharo ka kwano, hape di le tharo 

ka kwana, le ditshiya tsa wona le marako a wona. E ne e le tekanyo e le nngwe le ya 

monyako wa pele; bolelele ba wona e ne e le ditswe tse mashome a mahlano, bophara 

ba wona e le ditswe tse mashome a mabedi a metso e mehlano; 

22a lekanya le difensetere tsa wona, le mathule a wona, le dipalema tsa wona, ho ya ka 

tekanyo ya monyako o lebileng ka nqa botjhabela. Ho ne ho nyolohelwa teng ka 

methatinyana e supileng, eo pela yona ho neng ho na le mathule a wona. 

23Lebala le kahare le lona le ne le na le monyako, mabapa le monyako wa leboya le 

wa botjhabela; yaba o lekanya sebaka se tlohang monyakong o mong ho isa 

monyakong o mong, se le ditswe tse lekgolo. 

24Yaba o ntsamaisa ka nqa borwa; mme ka bona monyako ka nqa borwa; a lekanya 

ditshiya tsa wona le marako a wona ka tsona tekanyo tseo. 

25Monyako oo le marako a wona di ne di na le difensetere kahohle, ka nqa tsohle, 

jwaloka difensetere tse ding. Bolelele ba monyako e ne e le tswe tse mashome a 

mahlano, bophara e le tswe tse mashome a mabedi a metso e mehlano. 

26Ho ne ho nyolohelwa teng ka methatinyana e supileng; pela yona ho ne ho le 

mathule a monyako, mme o ne o na le dipalema tsa wona ka nqa tse pedi ho ditshiya 

tsa wona. 

27Hape, monyako o mong o ne o le teng lebaleng le kahare ka nqa borwa. A 

lekanya sebaka ho tloha monyakong o mong ho isa monyakong o mong, ka nqa 

borwa, se le ditswe tse lekgolo. 

28Yaba o nkisa lebaleng le kahare, ka monyako wa borwa, mme a lekanya monyako 

wa borwa ka tekanyo tsona tseo; 

29a lekanya dikamore tsa wona, le ditshiya tsa wona, le marako a wona, ka tekanyo 

tsona tseo.Monyako oo le marako a wona di ne di na le difensetere kahohle, ka nqa 

tsohle; bolelele bo ne bo le tswe tse mashome a mahlano, bophara bo le tswe tse 

mashome a mabedi a metso e mehlano. 

30Ho ne ho le mathule kahohle, ka nqa tsohle; bolelele ba wona bo le tswe tse 

mashome a mabedi a metso e mehlano, bophara bo le tswe tse hlano. 

31Mathule a wona a ne a lebile ka nqa lebaleng le kantle; dipalema di le teng 

ditshiyeng tsa wona, mme ho ne ho nyolohelwa ho wona ka methatinyana e robileng 

meno e le mmedi. 

32Yaba o nkisa lebaleng le kahare, ka nqa botjhabela, a lekanya monyako ka tekanyo 

tsona tseo; 

33a lekanya dikamore tsa wona, le ditshiyo tsa wona, le marako a wona, ka tekanyo 

tsona tseo. Monyako oo le marako a wona a ne a na le difensetere kahohle, ka nqa 

tsohle; bolelele bo ne bo le tswe tse mashome a mahlano, bophara bo le tswe tse 

mashome a mabedi a metso e mehlano. 

34Mathule a wona a ne a lebileka nqa lebaleng le kantle; dipalema di le teng 

ditshiyeng tsa wona ka nqa tse pedi, mme ho no ho nyolohelwa ho wona ka 

methatinyana e robileng meno e le mmedi. 

35Yaba o nkenya ka monyako wa leboya, a lekanya dikamore tsa wona, le ditshiya tsa 

wona, le marako a wona, ka tekanyo tsona tseo. 

36Difensetere di le teng monyakong oo kahohle, ka nqa tsohle; bolelele bo le tswe tse 

mashome a mahlano, bophara bo le tswe tse mashome a mabedi a metso e mehlano. 

37Ditshiya tsa wona di lebile nqa lebaleng le kantle; dipalema di le teng ditshiyeng tsa 

wona ka nqa tse pedi, mme ho ne ho nyolohelwa ho wona ka methatinyana e robileng 

meno e le mmedi. 

38Kamore e ne e le teng eo ho neng ho kenwa ho yona dipakeng tsa ditshiya tsa 

menyako; ke hona moo ho neng ho hlatsuwa ditjheso. 

39Hape, mathuleng a monyako, ho ne ho na le tafole tse pedi ka kwano, le tafole tse 

pedi ka kwana, ho hlabela ho tsona ditjheso le mahlabelo a sebe le a melato. 

40Kathoko, kantle, ka nqa leboya ho moo ho neng ho nyolohelwa teng monyakong, ho 

ne ho le tafole tse pedi; kahosele, maloka le mathule a monyako, ho le tafole tse ding 

tse pedi. 

41Ha ho le jwalo, ho ne ho le tafole tse nne ka kwano le tafole tse nne ka kwana, 

kathoko ho monyako: e le tafole tse robileng meno e le mmedi tsa ho hlabela. 

42Hape, ho le tafole tse nne tsa ditjheso, tsa majwe a betlilweng, tse bolelele bo tswe 

se nang le halofo, le bophara bo tswe se nang le halofo, le bophahamo bo tswe se le 

seng, tseo ho bewang hodima tsona msebetsi ya ho hlaba ditjheso le mahlabelo. 

43Haele mautlana, a lengbolelele ba boahlamo ba seatla, a ne a 

kgokgothetswe leboteng kahohle, ka nqa tsohle; ditafoleng ho ne ho bewa dinama tsa 

mahlabelo. 

44Kantle ho monyako o kahare, ho ne ho na le dikamore tsa dibini, lebaleng le kahare; 

e nngwe e ne e le kathoko ho monyako wa leboya, e tadimile nqa borwa; e nngwe e le 

kathoko ho monyako wa botjhabela, e tadimile nqa leboya. 

45Yaba o re ho nna: Kamore eo e tadimileng nqa borwa ke ya baprista ba lebelang 

ntho tsa ntlo; 

46haele kamore e tadimileng nqa leboya ke ya baprista ba lebelang dintho tsa aletare. 

Ke bara ba Tsadoke, e leng bao hara bara ba Levi ba atamelang Jehova ho etsa 

tshebeletso ya hae. 

47A ntoo lekanya lebala le bolelele bo ditswe tse lekgolo, le bophara bo ditswe tse 

lekgolo, ho lekane mahlakoreng wohle; aletare yona e le pela ntlo. 

48Yaba o nkenya mathuleng a ntlo; mme a lekanya ditshiya tsa mathule, ho na le tswe 

tse hlano ka kwano le tswe tse hlano ka kwana; a lekanya le bophara ba monyako, ya 

eba ditswe tse tharo ka kwano le ditswe tse tharo ka kwana; 

49bolelele ba mathule ya eba tswe tse mashome a mabedi, le bophara ya eba tswe tse 

leshome le metso e mmedi; ho ne ho nyolohelwa teng ka methati e leshome; ho na le 

ditshiya teng pela ditshiya tse ding, e nngwe ka kwano, e nngwe ka kwana. 

ESEKIELE 41 

1Yaba o nkenya tempeleng, mme a lekanya ditshiya, di le bophara bo ditswe tse 

tsheletseng ka kwano, le bophara bo ditswe tse tsheletseng ka kwana, ho lekana le 

bophara ba tabernakele; 

2bophara ba monyako e ne e le tswe tse leshome, mme mahlakore a monyako e ne e le 

ditswe tse hlano ka kwano, hape e le ditswe tse hlano ka kwana. A lekanya bolelele ba 

tempele bo le ditswe tse mashome a mane, le bophara bo le ditswe tse mashome a 

mabedi. 

3A kena kahare, a lekanya tshiya ya monyako, e le ditswe tse pedi; le monyako, e le 

tswe tse tsheletseng; le bophara ba monyako, bo le ditswe tse supileng. 

4A lekanya bolelele bo kahare, bo le tswe tse mashome a mabedi, le bophara bo le 

tswe tse mashome a mabedi, ka pele ho tempele; yaba o re ho nna: Hoo ke 

sehalaledisiso. 

5Yaba o lekanya lerako la ntlo, le ena le tswe tse tsheletseng, le bophara ba dikamore 

tse mahlakoreng bo etsa tswe tse nne ka nqa tsohle ho ntlo kaofela. 

6Dikamore tse mahlakoreng di ne di eme e nngwe hodima e nngwe, di le tharo 

jwalo, di phetwa jwalo ha mashome a mararo; di ne di dutse hodima lerako le neng le 

sika le ntlo, le etseditswe dikamore tse mahlakoreng, hore di tiye jwalo, leha di ne di 

sa itshehetse ka lerako la ntlo. 

7Mme tsela e pela dikamore e ne e le sephara hodimo, hobane dikamore tse 

mahlakoreng di ne di ena le tsela e sikang le ntlo, pela dikamore tsohle; jwale sebaka 

seo sa tsela se ne se le sephara hodimo, se le sesesane tlase, mme hare se lekane. 

8Mme ka bona hobane ntlo yohle e ne e eme phahameng; metheo ya dikamore tse 

mahlakoreng e ne e etsa thupa e tletseng, e le ditswe tse tsheletseng. 

9Bophara ba lerako la dikamore tse mahlakoreng, kantle, bo ne bo le tswe tse hlano, 

ho ntoo ba setupu sa dikamore tse mahlakoreng a ntlo. 

10Mme ho isa dikamoreng tse ding ho ne ho le sebaka se feela se tswe tse mashome a 

mabedi ho sika le ntlo yohle. 



1378 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

11Monyako wa dikamore tse mahlakoreng o ne o bulehela setupung, o mong monyako 

e lebile ka nqa leboya, o mong monyako o lebile ka nqa borwa; bophara ba setupu bo 

ne bo le tswe tse hlano kahohle. 

12Mme moaho o neng o le pela sebaka se feela ka nqa bophirimela, o ne o le bophara 

bo tswe tse mashome a supileng; lerako la moaho oo le ne le le bophara bo tswe tse 

hlano kahohle, bolelele bo le tswe tse mashome a robileng mono o le mong. 

13A ntoo lekanya ntlo, bolelele ya eba tswe tse lekgolo; le sebaka se feela, le moaho, 

le marako a wona, ya eba bolelele bo tswe tse lekgolo; 

14a lekanya le bophara ba ntlo ka nqa ka pele, le ba sebaka se feela, ka nqa botjhabela, 

bo le tswe tse lekgolo. 

15Yaba o lekanya botopo ba moaho kapele ho sebaka se feela se kamora wona, le 

dikgorwana tsa wona, ka kwano le ka kwana, a fumana ditswe tse lekgolo. 

16Tempele e kahare, le mathule a pela lebala, le bohato ba menyako, le difensetere tse 

kwetsweng, le dikgorwana tse sikang le ntlohlahlamanong ya tsona se tharo, mabapa 

le bohato ba menyako, di ne di manehilwe ka dipolanka ka nqa tsohle, le ho tloha 

fatshe ho isa difensetereng; difensetere tsona di ne di kwahetswe. 

17Baka se hodimo ho monyako, ho tlisa bohareng ba ntlo le kantle ho yona, leboteng 

lohle la ntlo, kahare le kantle, se ne se kgabisitswe. 

18Mme ho ne ho entswe dikerubime le dipalema; palema e le teng mahareng a 

dikerubime tse pedi; kerubime e ne e na le difahleho tse pedi; 

19se seng e le sefahleho sa motho, se lebile nqa palemeng e ka kwano, se seng e le 

sefahleho sa tau, se tadimile nqa palemeng e ka kwana; di entswe jwalo tlung yohle ka 

nqa tsohle. 

20Ho tloha fatshe ho isa hodimo ho monyako, ho ne ho entswe dikerubime le 

dipalema leboteng la tempele. 

21Tempele e ne e na le dikosene tse meetse e mene e lekaneng; mme ka pele ho 

sehalaledisiso ho ne ho na le ntho e kang aletare ya sefate, 

22e nang le bophahamo bo tswe tse tharo, le bolelele bo tswe tse pedi; e ne e na le 

dintlha tsa yona; boleleleng ba yona le mahlakoreng e ne e le ya sefate. Yaba o re ho 

nna: Ena ke tafole e pela Jehova. 

23Tempele yona le sehalaledisiso di ne di na le menyako e mmedi. 

24Menyako e ne e na le mamati a mabedi, mamati a bulelwang kahohle; monyako o 

mong o ne o na le mamati a mabedi, o mong monyako le wona o na le mamati a 

mabedi. 

25Mamating ao a tempele, ho ne ho entswe dikerubime le dipalema, jwalokaha di ne 

di entswe maboteng; mme marulelonyana a difate a ne a le kantle pela mathule. 



1379 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

26Hape mahlakoreng a mathule, le dikamoreng tse mahlakoreng a ntlo, ho ne ho na le 

difensetere tse kwetsweng, tse nang le marulelonyana, le dipalema ka kwano le ka 

kwana. 

ESEKIELE 42 

1Yaba o nntshetsa lebaleng le kantle, ka tsela e lebang ka nqa leboya, mme a nkisa 

dikamoreng tse mabapa le sebaka se feela, tse pela lerako ka nqa leboya. 

2Ka ho ya ka bolelele, ho le tswe tse lekgolo, monyako o le ka nqa leboya, bophara bo 

le tswe tse mashome a mahlano. 

3Mabapa le ditswe tse mashome a mabedi tsa lebala le kahare, le mabapa le mokato 

wa lebala le kantle, dikgorwana di ne di bapile le dikgorwana, dikamoreng tsa mela e 

meraro. 

4Pela dikamore tseo, ho le sebaka sa ho tsamaya se bophara bo tswe tse leshome; 

kahare ho na le tsela e setswe se le seng; menyako yona e tadimile ka nqa leboya. 

5Dikamore tse moleng o hodimo di ne di patisane, hobane dikgorwana di ne di ja 

sebaka se seholo sa moaho, ho ena le tsa mola o katlase le tsa o kahare. 

6Hobane di fela di ne di etsa mela e meraro, ho se ditshiya tse jwaloka ditshiya tsa 

mabala; ke ka baka leo ho neng ho kgutshofaditswe dibaka tsa mola o katlase le tsa o 

kahare, ho tloha fatshe. 

7Mme motero o kantle, haufi le dikamore, ho leba ka nqa lebaleng le kantle, pela 

dikamore, o ne o le bolelele bo tswe tse mashome a mahlano. 

8Hobane bolelele ba dikamore tse lebileng ka nqa lebaleng le kantle bo ne bo le tswe 

tse mashome a mahlano; empa pela tempele, bo ne bo le tswe tse lekgolo. 

9Mme ka tlase ho dikamore tseo, kgorwana e ne e le teng eo monyako wa yona o neng 

o lebile ka nqa botjhabela, ha motho a na a kena teng a etswa lebaleng le kantle. 

10Bophareng ba motero wa lebala, ka nqa botjhabela, pela sebaka se feela le pela 

lerako, dikamore di ne di le teng. 

11Ponahalong ya tsona ka nqa ka pele, di ne di tshwana le dikamore tse lebileng ka 

nqa leboya; bolelele bo ne bo le jwalo le bona bophara, le moo di neng di tswela teng, 

le dibopeho tsa tsona, le menyako ya tsona. 

12Menyako ya dikamore tse lebileng ka nqa borwa e ne e le jwalo, monyako o ne o le 

teng jwalo qalong ya tsela; mme tsela eo e pela motero e ne e lokela ba kenang ka nqa 

botjhabela. 

13Yaba o re ho nna: Dikamore tse ka nqa leboya, le dikamore tse ka nqa borwa, tse 

mabapa le sebaka se feela, ke dikamore tse halalelang, moo baprista ba atamelang 

Jehova ba tla jela dintho tse halalelang teng; ke moo ba tla bea ntho tse halaledisisang, 

dinyehelo le mahlabelo a sebe, kapa a molato; etswe nqalo eo e le e halalelang. 

14Etlare ha baprista ba kena, ba se ke ba tswa sehalalelong ho kena lebaleng le kantle, 

ba eso ho bee teng diaparo tseo ba etsang tshebeletso ka tsona, hobane ke tse 

halalelang; ba tla apara meaparo esele, ba ntoo atamela nqalo eo e leng ya setjhaba. 

15Eitse hobane a qete ho lekanya ditekanyo tsa ntlo e kahare, a nntsha ka monyako o 

lebileng ka nqa botjhabela, mme a lekanya lerako le potang kahohle. 

16A lekanya lehlakore le ka nqa botjhabela ka thupa ya ho lekanya, e le ditswe tse 

makgolo a mahlano tsa thupa e lekanyang. 

17A ntoo lekanya lerako le ka nqa leboya, le le ditswe tse makgolo a mahlano tsa 

thupa e lekanyang. 

18Yaba o lekanya lerako le ka nqa borwa, le le ditswe tse makgolo a mahlano tsa 

thupa e lekanyang. 

19A ntoo leba ka nqa bophirimela; a lekanya ka thupa e lekanyang sebaka saditswe tse 

makgolo a mahlano tsa thupa. 

20A lekanya lerako ka nqa tse nne; e ne e le lerako le potang le bolelele bo tswe tse 

makgolo a mahlano, le bophara bo tswe tse makgolo a mahlano; lerako leo e le la ho 

arohanya sehalalelo le se sa halalelang. 

ESEKIELE 43 

1Yaba o ntlisa monyakong, monyakong o lebileng ka nqa botjhabela, 

2mme ka bona kganya ya Modimo wa Iseraele e etla e etswa botjhabela; lentswe la 

wona le ne le le jwaloka modumo wa metsi a mangata; lefatshe le ne le benya ka 

kganya ya wona. 

3Hoo ke neng ke ho bona, ho ne ho na le ponahalo e kang ya seo ke na beng ke se 

bone mohla ke tlang ho timetsa motse; tse bonwang di ne di na le ponahalo e kang ya 

tseo ke na beng ke di bone nokeng ya Kebare; yaba ke ikakgela fatshe ka sefahleho. 

4Mme kganya ya Jehova ya kena tlung, ka tsela ya monyako o tadimileng ka nqa 

botjhabela. 

5Ke ha moya o nkuka, wa ntlisa lebaleng le kahare; mme ka bona kganya ya Jehova e 

tletse ntlo. 

6Yaba ke utlwa e mong a bua le nna, a le ka tlung; yaba ho ema motho pela ka; 

7a re ho nna: Mora motho, ke yona nqalo ya terone ya ka, le moo bohato ba maoto a 

ka bo tla ema teng, e leng moo ke tla dula hara bana ba Iseraele ka ho sa feleng; ntlo 

ya Iseraele hae sa tla silafatsa lebitso la ka le halalelang, leha e le bona, leha e le 

marena a bona, ka ho boka ha bona le ka ditopo tsa marena a bona, le ka dinqalo tsa 

bona tse diphahameng. 

8Enereha ba bea mohato wa monyako wa bona mabapa le wa ka, le kosene ya bona 

mabapa le ya ka, ho le lerako feela le ba arohantseng le nna, ba ne ba silafatsa lebitso 

la ka le halalelang ka manyala a bona ao ba a etsang; ka ba ka ba timetsa kgalefong ya 

ka. 

9Jwale, ba tla lahlela ho boka ha bona le ditopo tsa marena a bona hole le nna, mme 

ke tla dula hara bona ka ho sa feleng. 

10Mora motho, tshwantshetsa ntlo ya Iseraele ntlo eo, hore ba tle ba hlajwe ke dihlong 

ka baka la makgopo a bona, mme ba lekanye phetheho ya yona. 

11Ha ba ka hlajwa ke dihlong ka baka la tsohle tseo ba di entseng, hlo o ba bontshe 

sebopeho sa ntlo, le mmopo wa yona, le moo ho tsuwang, le moo ho kenwang, le 

sebopeho sohle sa yona, le ditaelo tsohle tsa yona, le mmopo wohle wa yona, le melao 

yohle ya yona; o ngole tseo pela bona, hore ba boloke mmopo wa yona le ditaelo 

tsohle tsa yona, ba ye ka tsona. 

12Molao wa ntlo ke wona. Moedi wohle wa yona, o hodima thaba, ka nqa tsohle, ke 

nqalo e halalelang haholo. Bonang, molao wa ntlo ke oo. 

13Ke tsena tekanyo tsa ditswe tsa aletare: setswe sona ke setswe se nang le boahlamo 

ba seatla; sedulo sa yona se na le setswe se le seng, bophara ba sona bo le setswe se le 

seng; morumong wa sona, ho na le moqhaka wa bophara ba seatla, o se potolohang; 

ke sona sedulo sa aletare. 

14Ho tloha fatshe ho sedulo ho isa mothating o katlase, ho na le ditswe tse pedi, 

bophara bona bo le setswe se le seng; ho tloha mothating o monyenyane ho isa 

mothating o moholo, ho le ditswe tse nne, bophara bo le setswe se le seng. 

15Aletare e na le tswe tse nne, mme ho tloha leifong, hodimo ho lona, ho na le manaka 

a mane. 

16Leifo le na le bolelele bo ditswe tse leshome le metso e mmedi, le bophara bo 

ditswe tse leshome le metso e mmedi, meetse ya lona e mene e lekane. 

17Mothati o na le bolelele bo tswe tse leshome le metso e mene meetseng ya wona e 

mene; moqhaka wa wona o o potolohang o le halofo ya setswe, mme sedulo sa wona 

se le setswe se le seng kahohle; haele methatinyana ya ho nyoloha,e ne e lebile ka nqa 

botjhabela. 

18Yaba o re ho nna: Mora motho, Morena Jehova o re: Ke tsena ditaelo tsa aletare 

letsatsing leo e tla etswa ka lona, hore ho tle ho hlajwe ho yona setjheso, mme e 

fafatswe ka madi. 

19O tla nea baprista ba Balevi, bao e leng ba lesika la Tsadoke, ba atamelang pela ka, 

pohwana ho e etsa sehlabelo sa sebe: ho rialo Jehova. 

20O tla nka madi a mong a yona, o a bee manakeng a yona a mane, le dintlheng tse 

nne tsa mothati wa yona, le moqhakeng o o potolohang, mme o tla e hlatswa jwalo, le 

ho e phekola. 

21O ntoo nka poho ya sehlabelo sa sebe, o e tjhese nqalong e beilweng ya ntlo, kantle 

ho sehalalelo. 

22Ka tsatsi la bobedi, o tla hlaba phooko e hlokang sekodi, e be sehlabelo sa sebe, ho 

hlatsuwe jwalo aletare, jwalokaha e hlatswitswe ka poho. 

23Etlare hobane o qete ho e hlatswa, o tla hlaba pohwana e hlokang sekodi le pheleu e 

hlokang sekodi. 

24O di hlahise pela Jehova; baprista ba tla akgela letswai hodima tsona, ba di etse 

setjheso ho Jehova. 

25Ka matsatsi a supileng, o tla hlaba phooko ka tsatsi le leng le le leng, mme ba tla 

hlaba pohwana le pheleu tse hlokang sekodi. 

26Ka matsatsi a supileng, ba tla phekola aletare, ba e hlwekise, ba e kgethe. 

27Ba fele ba qetele matsatsi ao, mme ka la boroba meno e le mmedi le ka a 

hlahlamang, baprista ba tla hlaba mahlabelo a lona a ditjheso le a teboho aletareng, 

mme ke tla kgahlwa ke lona: ho bolela Morena Jehova. 

ESEKIELE 44 

1Yaba o boela a ntlisa monyakong wa sehalalelo o kantle, o tadimileng ka nqa 

botjhabela; mme o ne o kwetswe. 

2Yaba Jehova o re ho nna: Monyako oo o tla nne o kwalwe; o ke se ke wa bulwa, ha 

ho motho ya tla kena ka wona, hobane Jehova, Modimo wa Iseraele, o kene ka wona; 

o tla nne o kwalwe. 

3Haele morena, morena yena o tla dula teng ho jela bohobe teng pela sefahleho sa 

Jehova. O tla kena ka tsela ya mathule a monyako, a boele a tswe ka tsela yona eo. 

4Yaba o nkisa pela ntlo, ka monyako o ka nqa leboya; ha ke tadima, ka bona kganya 

ya Jehova e tletse ntlo ya Jehova, mme ka ikakgela fatshe ka sefahleho sa ka. 

5Jehova a re ho nna: Mora motho, sekehetsa pelo ya hao, o bone ka mahlo a hao, o 

mamele ka ditsebe tsa hao tsohle tseo ke o bolellang tsona tsa dikomelo tsa ntlo ya 

Jehova le tsa melao ya yona; o e sekehele pelo hore o hlokomele hohle ho kenang 

tlung, ka menyako yohle ya sehalalelo. 

6Mme o bolelle baikgantshi bano, ntlo ya Iseraele, o re: Morena Jehova o re: Manyala 

wohle a lona a lekane, ntlo ya Iseraele, 

7ao ka wona le nnileng la kenya bara ba baditjhaba, bao e leng maqai dipelong le 

maqai nameng, sehalalelong sa ka ho se silafatsa, e leng ntlo ya ka, ha le ne le hlahisa 

bohobe ba ka, mafura le madi, hore ba tlole selekane sa ka ka ho ya ka manyala wohle 

a lona. 

8Ha le a ka la boloka ntho tsa ka tse halalelang tseo ke neng ke di beile matsohong a 

lona, la mpa la bea baditjhaba bao ho ba etsa balebedi sehalalelong sa ka, ba ntho tseo 

ke di beileng ho lona, tulong tsa lona. 

9Ha ho le jwalo, Morena Jehova o re: Ha ho mora wa moditjhaba, eo e leng leqai 

pelong le leqai nameng, ya tla kena sehalalelong sa ka; ke bolela bara ba baditjhaba ba 

dutseng hara bana ba Iseraele. 

10Haele Balevi ba mphuruletseng mohla Baiseraele ba kgelohang, ba nkgelohang ho 

ya latela ditshwantsho tsa bona, ba tla jara bokgopo ba bona. 

11Ba tla tshwara tshebeletso ya ka sehalalelong sa ka, e be balebedi ba menyako ya 

ntlo ya ka, le ba etsang tshebeletso ya ntlo; ba tla hlaba ditjheso le mahlabelo a 

setjhaba, mme ba tla ema pela bona ho ba etsetsa tsa tshebeletso ena. 

12Hobane ba kile ba ba etsetsa tshebeletso ya ditshwantsho tsa bona, ya eba kgopiso 

ya bokgopo ho ntlo ya Iseraele; ka baka leo, nkile ka ba emisetsa letsoho la ka, ho 

bolela Morena Jehova, mme ba tla jara bokgopo ba bona. 

13Ba ke ke ba atamela pela ka ho sebetsa tsa boprista ba ka le ho atamela pela dintho 

tsa ka tse halalelang sehalaledisisong; empa ba tla jara molato wasekgobo sa bona le 

manyala a bona ao ba a entseng; 

14ke tla ba bea balebedi ba dintho tseo ke di beileng ka tlung, ho sebetsa mosebetsi 

wohle wa ntlo le tsohle tse tshwanetseng ho etswa ho yona. 

15Haele baprista ba Balevi, bara ba Tsadoke, ba bolokileng tseo ke di beileng 

sehalalelong sa ka, ha bana ba Iseraele ba ne ba nkgelohile, bona ba tla atamela pela 

ka ho etsa tshebeletso ya ka, ba eme pela sefahleho sa ka ho bea mafura le madi pela 

ka: ho bolela Morena Jehova. 

16Bona ba tla kena sehalalelong sa ka, ba atamele pela tafole ya ka ho ntshebeletsa, ba 

boloke tseo ke di beileng. 

17Etlare ha ba kena ka menyako ya lebala le kahare, ba tla apara meaparo ya lene; ba 

se ke ba apara boya ha ba sebetsa menyakong ya lebala le kahare le ka tlung. 

18Ba tla rwala dikatiba tsa lene dihloohong tsa bona, ba tene marikgwana a lene 

mathekeng a bona; ba se ke ba tena se ka ba fufuletsang. 

19Leha ba tswela lebaleng le kantle, ke re lebaleng le kantle la setjhaba, ba tla hlobola 

diaparo tsa bona tseo ba sebetsang ka tsona, ba di bee dikamoreng tse halalelang, ba 

apare meaparo esele, hore ba se ke ba halaletsa setjhaba ka meaparo ya bona. 

20Ba se ke ba beola dihlooho tsa bona, le hona ba se ke ba hodisa moriri wa bona; ba 

mpe ba ikute dihlooho. 

21Ha ho moprista ya tla nwa veine, ha a kena lebaleng le kahare. 

22Ba se ke ba nyala mosadi wa mohlolohadi, kapa mosadi ya hladilweng; ba mpe ba 

nyale barwetsana ba lesika la ntlo ya Iseraele, kapa mosadi wa mohlolohadi e bileng 

mohlolohadi wa moprista. 

23Ba tla ruta setjhaba sa ka ho kgethahanya se halalelang le se sa halalelang, ba se 

lemose ho kgetha se sa hlwekang ho se hlwekileng. 

24Dinyeweng ba tla ema, ba ahlole ka dikahlolo tsa ka, ba ahlole jwalo; meketeng ba 

tla boloka melao ya ka le dikomelo tsa ka, ba halaletse Disabatha tsa ka. 

25Moprista a se ke a atamela pela setopo, hore a se ke a itshela ditshila; empa 

haele setopo sa ntatae, le sa mmae, le sa mora, le sa moradi, le sa ngwanabo, le sa 

kgaitsedie ya neng a se na monna, a ka itshilafatsa ka sona. 

26Etlare hobane a itlhatswe, a ballwe matsatsi a supileng. 

27Ka letsatsi leo a tla kena sehalalelong, lebaleng le kahare, ho sebetsa sehalalelong, o 

tla hlaba sehlabelo sa hae sa sebe: ho bolela Morena Jehova. 

28Ba tla ba le lefa; lefa la bona ke nna; le se ke la ba nea leruo la naha Iseraeleng; 

leruo la bona ke nna. 

29Nyehelo, sehlabelo sa sebe, le sehlabelo sa molato, ba tla di ja, mme ntho tsohle tse 

entsweng anathema Iseraeleng e tla ba tsa bona. 

30Dilopotsiya tsa ditholwana tsa pele tsa ntho tsohle, le dikabelo tsohle tseo le di 

abelang Modimo, e tla ba tsa baprista; le tla nea baprista le hlama ya lona ya pele, 

hore le tlise lehlohonolo matlung a lona. 

31Baprista ba se ke ba eja nama ya ntho tse shweleng, leha e le ya ntho tse harotsweng 

tsa dinonyana, kapa tsa diphoofolo. 

ESEKIELE 45 

1Etlare ha le aba lefatshe ho etsa mafa, le arolele Jehova karolo, karolo e kgethehileng 

ya naha; e be bolelele bo ditswe tse dikete tse mashome a mabedi a metso e mahlano, 

le bophara bo ditswe tse kete tse leshome; e tla halalela hohle ho isa moeding wa 

yona. 

2Sehalalelo se tla arolelwa sebaka sa ditswe tse makgolo a mahlano ka bolelele, le 

tswe tse makgolo a mahlano ka bophara, baka se mahlakore a mane a lekanang, 

hammoho le sebaka se bophara bo tswe tse mashome a mahlano se potang kahohle. 

3Ka ho ya ka tekanyo eo, o tla lekanya sebaka se bolelele bo ditswe tse dikete tse 

mashome a mabedi a metso e mene le bophara bo ditswe tse dikete tse 

leshome; bakeng seo, ho tla ema sehalalelo seo e leng sehalaledisiso. 

4Ke yona karolo ya naha e tla kgethwa; e tla ba ya baprista ba tla sebetsa mosebetsi 

wa sehalalelo, ba atamelang ho etsa tshebeletso ya Jehova; e tla ba setsha sa matlo a 

bona le nqalo e kgethehileng ya ho haha sehalalelo. 

5Ho ntoo lekanngwa sebaka sa ditswe tse dikete tse mashome a mabedi a metso e 

mehlano boleleleng le sa ditswe tse kete tse leshome bophareng; e tla ba sa Balevi; 

haele ba etsang tshebeletso ya ntlo, ba tla rua dikamore tse mashome a mabedi ho 

yona. 

6Haele naha e tla abelwa motse, e tla etsa sebaka se bophara bo ditswetse kete tse 

hlano le bolelele bo ditswe tse dikete tse mashome a mabedi a metso e mehlano, ho 

sika le naha e abetsweng sehalalelo; e tla ba naha ya ntlo yohle ya Iseraele. 

7Naha ya morena e tla ba ka kwano ho naha e arotsweng ya sehalalelo; le ho e tla 

ruwa ke motse, mabapa le naha e arotsweng ya sehalalelo le kapele ho naha e 

ruilweng ke motse, ho tloha nqeng ya bophirimela ho yona ho leba ka nqa 

bophirimela, le ho tloha nqeng ya botjhabela ho yona ho leba ka nqa botjhabela; 

bolelele ba karolo eo bo tla lekana le bolelele ba karolo ya leloko, ho tloha moeding 

wa bophirimela, ho tlisa moeding wa botjhabela. 

8E tla ba yona naha ya hae, leruo la hae Iseraeleng; mme marena a setjhaba sa ka ha a 

sa tla tuba setjhaba sa ka, a mpa a tla nea ntlo ya Iseraele naha, ka ho ya ka meloko ya 

yona. 

9Morena Jehova o re: Oho, marena a Iseraele, ho lekane! Tlosang bothata le tshenyo, 

etsang ka taelo le ka ho loka; le se ke la hlola le leleka setjhaba sa ka: ho bolela 

Morena Jehova. 

10Ebang le sekala se lokileng, le efa e lokileng, le bathe e lokileng. 

11Efa le bathe di be le tekanyo e le nngwe, hore bathe e tle e lekane le karolo ya 

leshome ya homere, efa le yona e lekane le karolo ya leshome ya homere; tekanyo ya 

tsona e tla lekanngwa ka homere. 

12Haele shekele, e tla etsa gera tse mashome a mabedi. Mine ya lona e tla ba dishekele 

tse mashome a mabedi, e nngwe e be dishekele tse mashome a mabedi a metso e 

mehlano e nngwe e be dishekele tse leshome le metso e mehlano. 

13Kabelo eo le tla e abela morena e be karolo ya botshelela ya efa ka homere e le 

nngwe ya koro, le karolo ya botshelela ya efa ka homere e le nngwe ya harese. 

14Molao bakeng sa ole, bakeng sa bathe ya ole, ke hore ho ntshwekarolo ya leshome 

ya bathe ka kore, eo e leng homere ya bathe tse leshome, etswe bathe tse leshome di 

etsa homere. 

15Ho ntshwe nku e le nngwe ho tse makgolo a mabedi naheng e noseditsweng ya 

Iseraele, ho etsa dinyehelo, le ditjheso le mahlabelo a teboho, ho ba etsetsa pheko ka 

tsona: ho bolela Morena Jehova. 

16Setjhaba sohle sa lefatshe se tla ntshetsa eo e leng morena Iseraeleng kabelo eo. 

17Haele morena, ke yena ya tla batlela mekete, le dikgwedi tse thwasang, le 

Disabatha, le diphutheho tsohle tsa ntlo ya Iseraele, ditjheso le dinyehelo le ditshelo. 

Ke yena ya tla hlaba sehlabelo sa sebe, le nyehelo, le setjheso, le mahlabelo a teboho, 

ho etsetsa ntlo ya Iseraele pheko ka tsona. 

18Morena Jehova o re: Kgweding ya pele, ka tsatsi la ho qala la kgwedi, o tla nka 

pohwana e se nang sekodi, ka yona o hlatswe sehalalelo. 

19Moprista o tla nka madi a mang a sehlabelo sa sebe, a a bee dikoseneng 

tsa monyako wa ntlo; le dintlheng tse nne tsa moqhaka wa aletare, le dikoseneng tsa 

monyako wa lebala le kahare. 

20O tla boela o etse jwalo ka la bosupa la kgwedi ka baka la ya fositseng le ka baka la 

sethoto, mme le tla etsetsa ntlo pheko. 

21Ka kgwedi ya pele, ka letsatsi la leshome le metso e mene la kgwedi, le tla ba le 

Paseka, mokete wa matsatsi a supileng; ho tla jewa mahobe a se nang ditomoso. 

22Tsatsing leo, morena o tla itlhabela yena le ho hlabela setjhaba sohle sa lefatshe 

poho ka mokgwa wa sehlabelo sa sebe. 

23Hape, ka matsatsi a supileng a mokete, o tla hlabela Jehova dipoho tse supileng le 

dipheleu tse supileng tse se nang sekodi, ka mokgwa waditjheso, ka tsatsi le leng le le 

leng ho matsatsi ao a supileng; hape, a hlabe phooko ka tsatsi le leng le le leng, e le 

sehlabelo sa sebe. 

24Nyehelo ya hae, o tla tlisa efa ka poho e nngwe le e nngwe, le efa ka pheleu e 

nngwe le e nngwe; haele ole, o tla ntsha hine ka efa. 

25Ka kgwedi ya bosupa, ka letsatsi la leshome le metso e mehlano la kgwedi, mohla 

mokete, o tla hlaba ntho di le ding ka matsatsi a supileng: sehlabelo se le seng sa sebe, 

setjheso se le seng, nyehelo e le nngwe, le ole e lekaneng. 

ESEKIELE 46 

1Morena Jehova o re: Monyako wa lebala le kahare, o tadimileng ka nqa botjhabela, o 

tla kwalwa ka matsatsi a tsheletseng a ho sebetsa; empa ka tsatsi la Sabatha, o tla 

bulwa; o tla bulwa le ka letsatsi la kgwedi ha e thwasa. 

2Morena o tla tla ka tsela ya mathule a monyako, ka nqa kantle, a eme pela dikosene 

tsa monyako; baprista ba tla hlaba setjheso sa hae le mahlabelo a hae a teboho; o tla 

kgumama mohatong wa monyako, a ntoo tswela ntle; mme monyako o se ke wa 

kwalwa ho isa mantsiboya. 

3Setjhaba sa lefatshe se tla kgumama pela monyako oo ka Disabatha, leha e le ha 

kgwedi e thwasitse, pela Jehova. 

4Setjheso se tla hlahiswa ke morena pela Jehova ka tsatsi la Sabatha e tla ba 

dikonyana tse tsheletseng tse hlokang sekodi, le pheleu e se nang sekodi. 

5Nyehelo e be efa ka pheleu; haele bakeng sa dikonyana, nyehelo e tla ba seo letsoho 

la hae le ka se ntshang; haele ole, a ntshe hine ka efa. 

6Tsatsing la kgwedi ha e thwasa, e tla ba pohwana e se nang sekodi, le dikonyana tse 

tsheletseng le pheleu; e tla ba tse se nang sekodi. 

7Haele nyehelo ya hae, o tla hlahisa efa ka poho, le efa ka pheleu; haele ka 

dikonyana, o tla ntsha kamoo a ka ntshang kateng; haele ole, o tla ntshahine ka efa. 

8Etlere ha morena a kena, a kene ka tsela ya mathule a monyako, mme a boele a tswe 

ka yona tsela eo. 

9Haele setjhaba, ha se etla pela Jehova ka diphutheho tse mahlonoko tsa sona, ya tla 

kena ka tsela ya monyako o ka nqa leboya ho tla kgumama, o tla tswa ka tsela ya 

monyako o ka nqa borwa; mme ya tla kena ka tsela ya monyako o ka nqa borwa, o tla 

tswa ka tsela ya monyako o ka nqa leboya; ba se ke ba kgutla ka tsela ya monyako oo 

ba keneng ka wona, ba mpe ba tswe ka monyako o leng maloka le bona; 

10ha ba kena, morena o tla kena le bona, ha ba etswa, ba tle ba tswe hammoho. 

11Meketeng le diphuthehong tse mnahlonoko, nyehelo e tla ba efa ka poho, le efa ka 

pheleu; haele dikonyana, a ntshe seo a se ratang; ole yona ho ntshuwe hine e le nngwe 

ka efa. 

12Etlere ha morena a etsa sehlabelo ka ho rata, kapa e leng setjheso, kapa e leng 

sehlabelo sa teboho, ho se etsetsa Jehova, e le sehlabelo sa ho rata, a ke a bulelwe 

monyako o tadimileng botjhabela, mme setjheso sa hae, kapa sehlabelo sa hae sa 

teboho, se etswe jwalokaha ho etswa ka letsatsi la Sabatha; a ntoo tswa, mme 

monyako o kwalwe, ha a tswile. 

13Ka letsatsi le leng le le leng, o tla hlabela Jehova sehlabelo sa setjheso sa konyana e 

se nang sekodi, e lemo se le seng; o tla se etsa ka hosasa ho hong le ho hong. 

14Hape, nyehelo eo o tla e hlahisa hammoho le konyanaeo, ka hosasa ho hong le ho 

hong, e tla ba karolo ya botshelela ya efa; ole yona, o tla nka karolo ya boraro ya hine 

ya yona ho kolobisa phofo ya nyehelo ka yona. Ke nyehelo ya Jehova; ke taelo le 

komelo e sa feleng; e nne e be teng. 

15Konyana e tla hlajwa jwalo ka hosasa ho hong le ho hong; ho jwalo le nyehelo le 

ole. Ke setjheso se sa feleng. 

16Morena Jehova o re: Etlare ha morena a nea e mong wa bara ba hae mpho, ke lefa la 

hae leo a le neang bara ba hae; e tla ba leruo la bona ka mokgwa wa lefa. 

17Empa ha a etsa neo ka ntho e nngwe ya lefa la hae ho e mong wa bafo ba hae, e tla 

ba ya hae mofo ho isa selemong sa tokoloho, e ntoo kgutlela ho morena. Lefa la hae 

ke la bara ba hae ba nnotshi. 

18Morena a se ke a nka letho mafeng a setjhaba, ka ho ba leleka ho tseo ba di ruileng. 

O tla nka tseo a di ruileng ho etsa lefa la bara ba hae, hore bo se ke ha eba motho 

setjhabeng sa ka ya lelekwang ho tseo a di ruileng. 

19Yaba o nkenya ka tsela e kathoko ho monyako dikamoreng tsa sehalalelo tseo e leng 

tsa baprista, tse tadimileng ka nqa leboya; mme teng ka bona nqalo e nngwe ka 

motseo, ka nqa bophirimela. 

20A re ho nna: Ke ena nqalo moo baprista ba tla pheha nama ya mahlabelo a molato le 

a sebe; ba tla pheha dinyehelo, ba se ke ba di isa kantle lebaleng le kantle, hore ba se 

ke ba halaletsa setjhaba ka tsona. 

21Yaba o nntshetsa lebaleng le kantle, a nkisa dikoung tse nne tsa lebala, mme ka 

bona ho na la lebala koung e nngwe le e nngwe ya lebala. 

22Koung e nngwe le e nngwe ho na le mabala a haheleditsweng, a bolelele bo ditswe 

tse mashome a mane le bophara bo ditswe tse mashome a mararo;mabala a mane a 

entsweng dikoung a le tekanyo e le nngwe. 

23Mola wa meaho o ne o le teng o potang mabala ao, o sikang le wona a mane; dipitsa 

tsa ho pheha di ne di beilwe tlasa mela eo ka nqa tsohle. 

24Yaba o re ho nna: Ena ke ntlo ya dipitsa tseo ba sebetsang mesebetsi ya ntlo ba tla 

pheha mahlabelo a setjhaba ka tsona. 

ESEKIELE 47 

1Yaba o mpusetsa monyakong wa ntlo; mme ka bona metsi a etswa tlasa monyako a 

ntlo, ka nqa botjhabela; hobane sefahleho sa ntlo se ne se tadimile ka nqa botjhabela. 

Metsi a ne a theoha, a tloha tlasa lehlakore le letona la ntlo, ka nqa borwa ho aletare. 

2Yaba o nntshetsa ntle ka tsela ya monyako wa leboya, a ntsamaisa ho pota ntlo ka 

tsela e kantle, ho ya fihlela monyakong o isang kantle, ho leba ka nqa botjhabela; ka 

bona metsi a phallela a etswa ka ho le letona. 

3Eitse ha monna eo a tswela ka nqa botjhabela, o ne a ena le kgwele letsohong la hae; 

mme a lekanyasebaka sa ditswe tse sekete, a ntshedisa metsi ao; metsi ao a ne a 

fihlamaqaqailaneng a maoto. 

4A boela a lekanya ditswe tse sekete, a boela a ntshedisa metsi; metsi a 

fihla mangweleng. A boela a lekanya ditswe tsesekete, a ntshedisa; teng metsi a ne a 

fihla lethekeng. 

5A boela a lekanyaditswe tse sekete; e be e se e le noka eo ke sitwang ho e tshela, 

hobane metsi a ne a le mangata; e le metsi a tshwanetseng ho tshelwa ka ho sesa, e le 

noka e ke keng ya tshelwa feela. 

6Yaba o re ho nna: Na o bone, mora motho? Yaba o a ntsamaisa, a nkgutlisetsa 

lebopong la noka. 

7Ha ke boya, ka bona lebopong la noka ho le difate tse ngatangata mose o kwano le 

mose wane. 

8A re ho nna: Metsi ao a ikela naheng e ka nqa botjhabela, a tla theohela lefeelleng, a 

ntoo kena lewatleng; etlare hobane a itshollele lewatleng, metsi a lewatle a tla 

hlapholoha. 

9Ho tla phela sebopuwa se seng le se seng se hahabang se leng teng moo ho fihlang 

dinoka tse pedi; le dihlapi tsona di tla ba ngata; hobane metsi ao a fela a tla fihla 

teng, lewatle le hlapholohe; tsohle tse tla fihlelwa ke noka di tla phela. 

10Batshwasi ba dihlapi ba tla ema teng; ho tloha Ene-Gedi, ho isa En-Eglaime, ke 

moo ho tla alwa matlowa. Dihlapi tsa teng e tla ba tse mefutafuta, jwaloka dihlapi tsa 

Lewatle le Leholo; di tla ba ngata. 

11Haele matsha le mehlaka ya teng e sa hlapholohang, e tla nne e be letswai. 

12Mabopong a noka, mose o kwano le mose wane, ho tla mela difate tsohle tse nang le 

dijo. Mahlaku a tsona a ke ke a pona, ditholwana tsa tsona di ke ke tsa fela; di tla 

butswa ka dikgwedi tsohle, hobane metsi a noka ke a kollang sehalalelong; 

ditholwana tsa tsona e tla ba dijo, mahlaku a tsona e be sehlare. 

13Morena Jehova o re: Ke ena meedi ya lefatshe leo e tla ba lefa la lona, la meloko e 

leshome le metso e mmedi ya Iseraele. Josefa o tla newa karolo tse pedi. 

14Bohle le tla newa lefa le lekaneng lefatsheng leo ke neng ke emisetse bontata lona 

letsoho la ka, ka re, ke tla ba nea lona; lefatshe lena le tla le abelwa, e be lefa la lona. 

15Meedi ya lefatshe leo ke ena: Ka nqa leboya, moedi o ya tloha Lewatleng le Leholo, 

ho leba ka nqa Hethlone, le ho ya Tsedade; 

16ke Hamathe, Berotha, Sibraime, o mahareng a moedi wa Damaseka le moedi wa 

Hamathe; hape, ke Hatsere-Hatthikone o moeding wa Haurane. 

17Ha ho le jwalo, moedi o tla tloha lewatleng, ho ya Hatsar-Enone, moeding wa 

Damaseka; ka nqa leboya ho wona ho na le moedi wa Hamathe. Ke oo moedi ka nqa 

leboya. 

18Ka nqa botjhabela, moedi o tla tloha mahareng a Haurane le Damaseka, o 

ntoo tsamaya mahareng a Gileade le lefatshe la Iseraele, Jordane; le tla o lekanya ho 

tloha moeding wa leboya ho tlisa lewatleng le ka nqa botjhabela. Ke oo moedi ka nqa 

botjhabela. 

19Ka nqa borwa, ho leba nqa tlase, moedi o tla tloha Thamare ho isa metsing a 

Meribothe-Kadeshe, o ye le nokana, mme o lebe ka nqa Lewatleng le Leholo. Ke oo 

moedi ka nqa borwa, ka nqa katlase. 

20Ka nqa bophirimela, ke Lewatle le Leholo, ho tloha moeding o maloka le tsela ya 

Hamathe. Ke oo moedi ka nqa bophirimela. 

21Le tla arolelana lefatshe leo ka ho ya ka meloko ya Iseraele. 

22Le tla le laola ka lotho ho iketsetsa dikoto tseo e tla ba mafa a lona, le a baditjhaba 

ba ahileng hara lona, e leng baditjhaba ba tswetseng bana ha eno; ho lona ba tla ba 

jwaloka batala baneng ba Iseraele; ba tla laolelwa lefa la bona hara meloko ya Iseraele 

ka lotho hammoho le lona. 

23Lelokong leo motho wa moditjhaba a ahileng ho lona, le tla mo nea lefa la hae hona 

teng: ho bolela Morena Jehova. 

ESEKIELE 48 

1Mabitso a meloko ke ana: Ho tloha pheletsong e ka nqa leboya ho isa pela tsela ya 

Hethlone, ho ya nqa Hamathe, le ho tloha Hatsare-Enone, moeding wa Damaseka ka 

nqa leboya ho ya fihla pela Hamathe, le ho nka botjhabela ho leba bophirimela, ke 

naha ya Dane. 

2Moeding wa Dane, ho tloha botjhabela ho isa bophirimela, ke Asere. 

3Moeding wa Asere, ho tloha botjhabela ho isa bophirimela, ke Nefthali. 

4Moeding wa Nefthali, ho tloha botjhabela ho isa bophirimela, ke Manasse. 

5Moeding wa Manasse, ho tloha botjhabela ho isa bophirimela, ke Efraime. 

6Moeding wa Efraime, ho tloha botjhabela ho isa Bophirimela, ke Rubene. 

7Moeding wa Rubene, ho tloha botjhabela ho isa bophirimela, ke Juda. 

8Moeding wa Juda, ho tloha botjhabela ho isa bophirimela, ke karolo eo le tla e 

arolela le ho e abela Jehova, e bophara bo ditswe tse dikete tse mashome a mabedi a 

metso e mehlano, le bolelele bo lekanang le karolo tse ding, ho tloha botjhabela ho isa 

bophirimela; sehalalelo se tla ba teng mahareng a yona. 

9Karolo eo le tla e arolela, le ho e abela Jehova, e tla ba bolelele bo ditswe tse dikete 

tse mashome a mabedi a metso e mehlano le bophara bo ditswe tse kete tse leshome. 

10Karolo eo e arotsweng, e halalelang, e tla ba ya baprista; ka nqa leboya, e tla ba 

bolelele bo ditswe tse kete tse mashome a mabedi a metso e mehlano; ka nqa 

bophirimela, e be bophara bo ditswe ke kete tse leshome; ka nqa botjhabela le leng e 

be bophara bo ditswe tse kete tse leshome; ka nqa borwa, e be bolelele bo ditswe tse 

kete tse mashome a mabedi a metso e mehlano; sehalalelo sa Jehova se tla ba 

mahareng a naha eo. 

11Karolo eoe halalelang e tla ba ya baprista, bara ba Tsadoke, ba nnileng ba boloka 

seo ke neng ke se beile ho bona, ba sa kang ba kgeloha, mohla bana ba Iseraele ba 

kgelohang, le mohla Balevi le bona ba kgelohang. 

12Ba tla ba le karolo eo e leng ya bona naheng eo e abetsweng Jehova, e tla ba e 

halaledisisang, pela moedi wa Balevi. 

13Haele Balevi, bona ba tla ba le naha e bolelele bo ditswe tse dikete tse mashome a 

mabedi a metso e mehlano le bophara bo ditswe tse dikete tse leshome, moeding wa 

baprista. Bolelele bohle bo tla ba ditswe tse dikete tse mashome a mabedi a metso e 

mehlano, bophara e be ditswe tse dikete tse leshome. 

14Ba se ke ba rekisa ka yona, ba se ke ba e ananya, ho se ke ha iswa dilopotsiya tsa 

lefatshe leo hosele, hobane ke tse kgethetsweng Jehova. 

15Haele ditswe tse kete tse hlano tse setseng bophareng, ho tse dikete tse mashome a 

mabedi a metso e mehlano, ke tse sa halalelang, tsa ho etsa motse le matlo le metsana; 

motse o tla ba mahareng a naha eo. 

16Tekanyo tsa motse oo ke tsena: lehlakore le ka nqa leboya le tla baditswe tse dikete 

tse nne tse nang le makgolo a mahlano; lehlakore le ka nqa borwa le tla ba ditswe 

tse dikete tse nne tse nang le makgolo a mahlano; lehlakore le ka nqa botjhabela le tla 

ba ditswe tse dikete tse nne tse nang le makgolo a mahlano; lehlakore le ka nqa 

bophirimela le tla baditswe tse dikete tse nne tse nang le makgolo a mahlano. 

17Mme motse o tla ba le kekeletso e ditswe tse makgolo a mabedi a mashome a 

mahlano ka nqa leboya; ka nqa borwa, e nngwe e be ditswe tse makgolo a mabedi a 

mashome a mahlano; ka nqa botjhabela, e nngwe e be ditswe tsemakgolo a mabedi a 

mashome a mahlano; ka nqa bophirimela, e nngwe e be ditswe tse makgolo a mabedi 

a mashome a mahlano. 

18Ho setseng boleleleng, mabapa le karolo e halalelang e abetsweng Jehova, ho nang 

leditswe tse dikete tse leshome ka nqa botjhabela le tse dikete tse leshome ka nqa 

bophirimela, ho tlang ho bapa le karolo e halalelang e abetswengJehova, dijo tsa teng 

e tla ba dijo tsa basebeletsi ba motse. 

19Ke basebeletsi ba motse ba tla ho lema, e le ba tswang melokong yohle ya Iseraele. 

20Karolo yohle e arotsweng e tla ba bolelele bo ditswe tse dikete tse mashome a 

mabedi a metso e mehlano, le bophara bo ditswe tse dikete tse mashome a mabedi a 

metso e mehlano; le tla arola karolo e ajwang, e halalelang, e lekaneng mahlakoreng a 

mane a yona, hammoho le naha e tla ruwa ke motse. 

21Ho setseng e tla ba ha morena, ka kwano le ka kwana ho karolo e arotsweng, e 

halalelang, le ho naha e ruilweng ke motse, maloka le karolo e ditswe tse dikete tse 

mashome a mabedi a metso e mehlano e arotsweng ka nqa moeding wa botjhabela, le 

maloka le ditswe tse dikete tse mashome a mabedi a metso e mehlano ka nqa 

bophirimela, ho isa moeding wa bophirimela, maloka le dikarolo; e tla ba naha ya 

morena; karolo e arotsweng e halalelang, hammoho le sehalalelo sa ntlo, di tla ba 

mahareng a naha eo. 

22Ho tloha naheng e ruilweng ke Balevi le ho e ruilweng ke motse, e leng karolo tse 

mahareng a naha ya morena, sebaka se tlohang moeding wa Juda ho ya fihla moeding 

wa Benjamine, e tla ba sa morena. 

23Ho ntoo ba dikarolo tsa meloko e setseng: Pele ke Benjamine. 

24Moeding wa Benjamine, ho tloha botjhabela ho isa bophirimela, ke Simeone. 

25Moeding wa Simeone, ho tloha botjhabela ho isa bophirimela, ke Issaskare. 

26Moeding wa Issaskare, ho tloha botjhabela ho isa bophirimela, ke Sabulone. 

27Moeding wa Sabulone, ho tloha botjhabela ho isa bophirimela, ke Gade. 

28Moedi wa Gade, ka nqa borwa, katlase, ke wona moedi; ho tloha Thamare, ho ya 

fihla metsing a Meriba-Kadeshe, moedi wa lefa o tla ya le nokana, o lebe ka nqa 

Lewatleng le Leholo. 

29Ke leo lefatshe leo le tla le arola ka lotho, hore e be lefa la meloko ya Iseraele; ke 

tseo dikarolo tsa yona: ho bolela Morena Jehova. 

30Meedi ya motse ke ena: ka nqa leboya, tekanyo ya teng ke ditswe tsekete tse nne tse 

nang le makgolo a mahlano. 

31Menyako ya motse e tla reellwa meloko ya Iseraele; ka nqa leboya, ke menyako e 

meraro; o mong ke monyako wa Rubene, o mong ke monyako wa Juda, o mong ke 

monyako wa Levi. 

32Ka nqa botjhabela, tekanyo ke ditswe tse dikete tse nne tse nang le makgolo a 

mahlano; teng, ho na le menyako e meraro; o mong ke monyako wa Josefa, o mong 

ke monyako wa Benjamine, o mong ke monyako wa Dane. 

33Ka nqa borwa, tekanyo ke ditswe tse dikete tse nne tse nang le makgolo a mahlano; 

teng ho na le menyako e meraro; o mong ke monyako wa Simeone, o mong ke 

monyako wa Issaskare, o mong ke monyako wa Sabulone. 

34Ka nqa bophirimela, tekanyo ke ditswe tse dikete tse nne tse nang le makgolo a 

mahlano; teng ho na le menyako e meraro; monyako o mong ke wa Gade, monyako o 

mong ke wa Asere, monyako o mong ke wa Nefthali. 

35Ha ho potwa motse kaofela, ke bolelele bo ditswe tse dikete tse leshome le nang le 

metso e robileng meno e le mmedi. Ho tloha tsatsing leo, lebitso la motse e tla ba le 

reng: Jehova Shamma (Jehova o teng mona). 

DANIELE 

DANIELE 1 

Daniele ha a le Babilona. 

1Ka selemo sa boraro sa ho busa ha Jojakime, morena wa Juda, Nebukadnesare, 

morena wa Babilona, a futuhela Jerusalema, mme a o thibella ka ntwa. 

2Morena a neela Jojakime, morena wa Juda, le mesebetsi e meng ya ntlo ya Modimo 

matsohong a hae; Nebukadnesare a e isa naheng ya Shineare ka tlung ya modimo wa 

hae, a kenya mesebetsi eo polokelong ya letlotlo la modimo wa hae. 

3Morena a laela Ashpenase, hlooho ya matona, hore a tlise ba bang ba bana ba 

Iseraele, ba leloko la borena le la mahosana; 

4e be bahlankana ba se nang sekodi le letheba, ba difahleho tse ntle, ba bohlale, ba 

tswetseng pele tsebong, ba fetisang ka kelello, ba lokelang ho kena tshebeletsong ya 

ntlo ya borena; ba tla rutwa puo le mangolo a Bakalde. 

5Morena a laela seo ba tlang ho se fuwa ka tsatsi le leng le le leng sa dijo tse 

hlabosang tsa morena le sa veine e nowang ke yena, hore ba tle ba hodiswe jwalo ka 

dilemo tse tharo; etlere ha di se di fetile, ba ntoo kena tshebeletsong ya morena. 

6Hara bona, ho ne ho na le Daniele, Hanania, Mishaele, le Asaria, ba leloko la Juda. 

7Mme hlooho ya matona ya ba rea mabitso a mang, ya rea Daniele lebitso la 

Beltsatsare, Hanania la Shadrake, Mishaele la Meshake, le Asaria la Abede-Nego. 

8Jwale, Daniele a rera pelong ya hae hore a ke ke a itshilafatsa ka dijo tse hlabosang 

tsa morena, leha e le ka veine e nowang ke yena, mme a kopa ho hlooho ya matona 

hore a leswe hore a se ke a itshela ditshila. 

9Modimo wa fumantsha Daniele mosa le mohau ho hlooho ya matona; 

10hlooho ya matona ya re ho Daniele: Ke tshaba morena, monga ka, ya laetseng seo le 

tlang ho se ja le seo le tlang ho se nwa; hobane o ne a tla bonelang difahleho tsa lona 

di sosobane ho fetisa tsa bahlankana bao e leng thaka e le nngwe le lona? Ha ho ka ba 

jwalo, le ka ntimetsa hlooho pela morena. 

11Yaba Daniele o re ho mootli eo hlooho ya matona e mo laeleditseng boDaniele, le 

Hanania, le Mishaele, le Asaria: 

12Ako leke bahlanka ba hao ka matsatsi a leshome, re fuwe meroho ho ja, le metsi ho 

nwa. 

13O ntoo hlahloba difahleho tsa rona le difahleho tsa bahlankana ba fepuwang ka dijo 

tse hlabosang tsa morena; ke hona o ka etsang le bahlanka ba hao kamoo o bonang 

kateng. 

14Yaba o ba dumella tabeng eo, a ba leka ka matsatsi a leshome. 

15Matsatsi a leshome ha a fetile, difahleho tsa bona tsa bonwa di le ntle, di nonne ho 

fetisa tsa bahlankana ba fepuwang ka dijo tse hlabosang tsa morena. 

16Yaba mootli o tlosa dijo tse hlabosang tsa bona le veine eo ba neng ba tla e nwa, a 

ba fa meroho. 

17Bahlankana ba bane bao, Modimo wa ba fa tsebo le kutlwisiso ya mangolo kaofela 

le ya bohlale bohle; hape, Daniele a ba le kutlwisiso ya dipono tsohle le ya ditoro. 

18Eitse hobane ho fete matsatsi ao morena a itseng ba hlahiswe ka wona, hlooho ya 

matona ya ba tlisa, ya ba hlahisa pela Nebukadnesare. 

19Morena a buisana le bona; hara bona kaofela ha ho a ka ha fumanwa e mong ya 

lekanang le Daniele, le Hanania, le Mishaele, le Asaria, mme ba kena tshebeletsong 

ya morena. 

20Tabeng tsohle tsa tsebo le tsa kelello tseo morena a ba botsitseng tsona, a fihlela 

hobane ba fetisa babohlale bohle le dinohe tse leng teng mmusong wa hae wohle 

haleshome. 

21Daniele a nna a dula jwalo ho isa selemong se qalang puso ya morena Siruse. 

DANIELE 2 

Daniele o hlalosetsa Nebukadnesare toro ya setshwantsho. 

1Ka selemo sa bobedi sa puso ya Nebukadnesare, Nebukadnesare a lora ditoro; moya 

wa hae wa tjhoba, a hlobaela. 

2Yaba morena o laela hore ba bohlale, le dinohe, le baupelli, le Bakalde ba bitswe, ba 

tle ba kwahollele morena ditoro tsa hae; ba tla, ba itlhahisa pela morena. 

3Morena a re ho bona: Ke lorile, mme moya wa ka o tjhobela ho tseba toro eo. 

4Bakalde ba re ho morena ka puo ya Sesiria: Morena, o fele o phele ka ho sa feleng! 

Bolella bahlanka ba hao toro, mme re tla o tsebisa kwahollo ya yona. 

5Morena a araba, a re ho Bakalde: Taba eo e se e mphonyohetse. Ha le sa ntsebise 

toro le kwahollo ya yona, le tla pongwa dikoto, matlo a lona a etswe qubu ya moitedi. 

6Empa ha le ka ntekanyetsa toro le kwahollo ya yona, le tla bona dimpho le meputso 

le hlompho e fetisisang ho nna; hlong le ntekanyetse toro le kwahollo ya yona. 

7Ba boela ba araba, ba re: Morena a ke a bolelle bahlanka ba hae toro, mme re tla 

ntsha kwahollo ya yona. 

8Morena a araba, a re: Ke lemoha kannete hoba le batla ho ekeletswa nako, kahobane 

le bona ha taba eo e mphonyohetse. 

9Ekare ha le sa ntsebise toro, le tla ahlolwa ka kahlolo e le nngwe; etswe le lokisitse 

polelo ya leshano le ya bolotsana ho tla e bolela pela ka, ho be ho fetohe nako; 

mpolelleng toro, ke hona ke tla kgolwa hoba le ka tseba ho nnea le kwahollo ya yona. 



1395 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

10Bakalde ba araba morena, ba re: Ha ho motho lefatsheng ya ka tsebang ho hlahisa se 

kopuwang ke morena, le hona ha ho morena leha e le e moholo, ya matla, ya kileng a 

batla ntho e jwalo ho mo bohlale, leha e le ho senohe, kapa ho Mokalde le ka mohla o 

le mong. 

11Taba e batlwang ke morena e thata haholo; ha ho e mong ya ka e senolelang 

morena, haese medimo e sa ahang hara batho. 

12Morena a ba bohale kahoo, a halefa haholo, mme a laela hore babohlale kaofela ba 

Babilona ba bolawe. 

13Molao wa tumiswa, mme babohlale ba ne ba se ba bolawa; ho ne ho batlwa Daniele 

le balekane ba hae ho ba bolaya. 

14Yaba Daniele o bua ka bohlale le ka kutlwisiso le Arioke, hlooho ya bahlabani ba 

morena, ya neng a tswile ho bolaya babohlale ba Babilona, 

15a re ho Arioke, tona ya morena: Na taelo ya morena e thata keng hakalo? Arioke a 

tsebisa Daniele kamoo taba di leng kateng. 

16Daniele a kena, mme a rapela morena hore a mo fe sebaka, a tle a neele morena 

kwahollo. 

17Yaba Daniele o ya tlung ya hae, a tsebisa Hanania le Mishaele le Asaria, balekane 

ba hae, kamoo taba di dutseng kateng, 

18le kamoo e ka kgonang ba rapele kateng, ho kopa mohau wa Modimo wa lehodimo 

bakeng sa sephiri seo, hore Daniele le balekane ba hae ba tle ba se ke ba fediswa le ba 

bohlale ba bang ba Babilona. 

19Yaba sephiri seo se senolelwa Daniele ponong ya bosiu; mme Daniele a boka 

Modimo wa lehodimo. 

20Daniele a re: Ho bokwe lebitso la Modimo kamehla le mehla, hobane efela o na le 

bohlale le matla! 

21Ke wona o hlahisang phetoho ya mehla le dinako, o tlosang marena, o phahamisang 

marena, o neang babohlale bohlale, o neang kelello ho batho ba ratang ho utlwisisa. 

22O bea tse tebileng le diphiri pepeneneng; o tsebisisa se lefifing, lesedi le ahile ho 

wona. 

23Modimo wa bontate, ke a o leboha, ke a o rorisa, hobane o mphile bohlale le matla, 

le hobane o ntshenoletse seo re se kopileng ho wena, ha o fedile wa re senolela 

tabaeo ya morena. 

24Yaba Daniele o kena ho Arioke eo morena a mo neileng taelo ya ho bolaya 

babohlale ba Babilona; a fihla, a re ho yena: O se ke wa timetsa babohlale ba 

Babilona, o mpe o nkise pela morena, mme ke tla tsebisa morena kwahollo ya toro. 

25Yaba Arioke o phakisa ho isa Daniele pela morena, a re ho yena: Ke fumane motho 

hara batshwaruwa ba Juda, ya tlang ho tsebisa morena kwahollo ya toro. 

26Morena a bua, a re ho Daniele ya neng a reilwe lebitso la Beltsatsare: Na o ka tseba 

ho mpolella toro eo ke e lorileng le kwahollo ya yona na? 

27Daniele a araba pela morena, a re: Sephiri seo morena a kopang kwahollo ya sona, 

ha ho motho hara babohlale, leha e le ho baupelli, kapa ho dinohe, kapa ho balepi ba 

dinaledi, ya ka tsebang ho se senolela morena. 

28Empa Modimo o teng lehodimong o senolang diphiri, mme o tsebisitse morena 

Nebukadnesare tse tlang ho etsahala mehleng e tlang ho tla. Toro ya hao le dipono tse 

itlhahetseng moyeng wa hao ha o ne o robetse, ke tsena: 

29O sa robetse, morena, o ne o hlahelwe ke mehopolo ya tse tla etsahala mehleng ya 

morao; ya senolang diphiri o o tsebisitse tse tlang ho tla. 

30Ha e le ka nna, hase ka bohlale boo ke fetisang ba utlwang kaofela ka bona, ha ke 

senoletswe sephiri sena, empa e le hore morena a se kwahollelwe, le hore o utlwisise 

mehopolo ya pelo ya hao. 

31Morena, o ne o tadima, mme hang, ha hlaha setshwantsho se seholohadi; 

setshwantsho seo se ne se fetisisa ka boholo, se phatsima ka mokgwa o makatsang; se 

ne se eme pela hao, ponahalo ya sona e ne e tshabeha. 

32Hlooho ya setshwantsho seo e ne e le ya kgauta e tshekehileng, sefuba le matsoho a 

sona e le a silefera, mpa le matheka a sona e le a koporo, meomo e le ya tshepe, 

33maoto ka nqa e nngwe e le a tshepe, ka nqa e nngwe e le a letsopa. 

34Ha o ntse o tadima, wa bona lejwe le kgephohang e seng ka matsoho a motho, la 

thesela setshwantsho maotong a sona a tshepe le letsopa, la a robaka. 

35Yaba tshepe, le letsopa, le koporo, le silefera, le kgauta, di robakwa hang, tsa eba 

jwaloka mooko o fefohang seotlong, lehlabula; tsa nkwa ke moya, mme nqalo ya 

tsona ha e a ka ya hlola e fumanwa; lejwe le neng le thesetse setshwantsho, la fetoha 

thaba e kgolo, la tlala lefatshe lohle. 

36Toro ke yona eo; jwale, kwahollo ya yona re tla e hlahisa pela morena. 

37Morena, ke wena morena wa marena, ya neilweng mmuso, borena, matla le kganya 

ke Modimo wa lehodimo; 

38hohle moo bana ba batho, le diphoofolo tsa naha, le dinonyana tsa lehodimo, di 

ikahetseng teng, o di beile matsohong a hao, o o entse morena wa tsona tsohle; hlooho 

ya kgauta ke wena. 

39Kamora hao, ho tla hlaha mmuso o mong, o monyenyane ho wa hao, ho ntoo ba 

mmuso o mong wa boraro wa koporo, o tlang ho busa lefatshe lohle. 

40Mme mmuso wa bone o tla ba le matla a jwaloka a tshepe; jwaloka tshepe ha e 

robakanya, e silakanya ntho tsohle, e, jwaloka tshepe e thuhang, o tla robakanya, o 

silakanye ntho tsohle jwalo. 

41Haele ka seo o se boneng, hoba maoto le menwana ya sona ka nqa e nngwe e le 

letsopa la mmopi wa dipitsa, ka nqa e nngwe e le tshepe, ke hobane mmuso oo e tla ba 

mmuso o arohileng; empa ho wona ho tla ba ho kang matla a tshepe, hobane o bone 

tshepe e kopantsweng le letsopa. 

42Haele menwana ya maoto eo e neng e le ya tshepe ka nqa e nngwe, mme ka nqa e 

nngwe e le ya letsopa, ke hobane mmuso oo o tla ba matla ka nqa e nngwe, ka nqa e 

nngwe e be o pshatlehang. 

43Seo o se boneng, ha tshepe e ne e kopane le letsopa, ke hobane ba tla nyalana ba 

kopantse meloko ya batho, empa ba ke ke ba momahana, jwaloka tshepe ha e sa 

momahane le letsopa. 

44Empa mehleng ya marena ao, Modimo wa lehodimo o tla hloma mmuso o ke keng 

wa senyeha ka ho sa yeng kae, mme borena ba wona bo ke ke ba fetela ho setjhaba se 

seng; o tla robaka o fedise mebuso eo kaofela, empa wona o tla ba teng ka ho sa 

feleng; 

45jwalokaha o bone lejwe ha le kgephoha thabeng e seng ka matsoho a motho, le 

robaka tshepe, koporo, letsopa, silefera, le kgauta. Modimo o moholo o tsebisitse 

morena se tlang ho etsahala kamorao ho mehla ena; toro ke ya nnete, mme kwahollo 

ya yona e tiile. 

46Yaba morena Nebukadnesare o wa ka sefahleho, a kgumama pela Daniele, mme a 

laela hore a hlomphuwe ka mahlabelo a teboho le dibano. 

47Morena a bua le Daniele, a re: Ruri, Modimo wa lona ke Modimo wa medimo le 

Morena wa marena, ke yena ya senolang diphiri, ha o tsebile ho nkwahollela sephiri 

seo. 

48Yaba morena o phahamisa Daniele, a mo abela dineo tse ngata, tse kgolohadi, a 

mmea mmusisi wa naha yohle ya Babilona, le motsamaisi wa babohlale bohle ba 

Babilona. 

49Daniele a kopa ho morena, mme a bea Shadrake le Meshake le Abede-Nego, ba tle 

ba sebetse tsa naha ya Babilona; ha e le Daniele, a ba monyakong wa morena. 

DANIELE 3 

Metswalle e meraro ya Daniele e akgelwa seboping. 

1Morena Nebukadnesare o ne a etse setshwantsho sa kgauta, boemo ba sona e le 

ditswe tse mashome a tsheletseng, botenya ba sona e le ditswe tse tseletseng; a se 

emisa lehwatateng la Dura, naheng ya Babilona. 



1398 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

2Morena Nebukadnesare a romela ho phutha mahosana, le marenana, le babusi, le 

baahlodi ba baholo, le ba laetsweng matlotlo a hae, le baeletsi ba melao, le bahlanka 

ba kahlolo, le babusi bohle ba dinaha tse kamathoko, hore ba itlhahise moketeng wa 

ho kgakola setshwantsho se emisitsweng ke morena Nebukadnesare. 

3Yaba ho phutheha mahosana, le marena, le babusi, le baahlodi ba baholo, le ba 

laetsweng matlotlo, le baeletsi ba melao, le bahlanka ba kahlolo, le babusi kaofela ba 

dinaha tse kamathoko, ho tla kgakolong ya setshwantsho seo Nebukadnesare a se 

emisitseng, mme ba ema pela setshwantsho seo Nebukadnesare a se emisitseng. 

4Sebohodi sa howa ka lentswe le phepa, sa re: Le a tsebiswa, lona batho, le ditjhaba, 

le banna ba dipuo tsohle, hore, 

5ka nako eo le utlwang modumo wa terompeta, le phala, le harepa, le sambuke, le 

pesalterione, le simfonia, le diletsa kaofela, le kgumame, mme le rapele setshwantsho 

seo Nebukadnesare a se emisitseng. 

6Mme leha e ka ba mang ya sa kgumameng, a sa rapele, o tla akgelwa seboping sa 

mollo o bohale. 

7Ha ho le jwalo, eitse ha ba utlwa modumo wa terompeta, le phala, le harepa, le 

sambuke, le pesalterione, le diletsa kaofela, batho bohle, le ba ditjhaba, le ba dipuo, ba 

kgumama pela setshwantsho sa kguata seo morena Nebukadnesare a se emisitseng. 

8Ka nako yona eo, Bakalde ba bang ba atamela, ba qosa Bajuda; 

9ba bua, ba re ho morena Nebukadnesare: Morena, phela ka ho sa yeng kae! 

10Morena, o beile taelo ya hore e mong le e mong ya utlwang modumo wa terompeta, 

le phala, le harepa, le sambuke, le pesalterione, le simfonia, le diletsa kaofela, a 

kgumame, mme a rapele setshwantsho sa kgauta; wa re, 

11leha e ka ba mang ya sa tlong ho kgumama a rapela, o tla akgelwa seboping sa 

mollo o bohale. 

12Jwale, ho na le banna ba Bajuda, bao o ba beileng ho busa dinaha tse ka mathoko, 

boShadrake, le Meshake, le Abede-Nego, ha ba re letho ka wena, morena, ha ba 

sebeletse medimo ya hao, ha ba kgumame pela setshwantsho sa kgauta seo o se 

emisitseng. 

13Yaba Nebukadnesare o ba bohale, a halefa, a re, ho tliswe Shadrake le Meshake le 

Abede-Nego. Banna bao ba tliswa pela morena. 

14Nebukadnesare a bua, a re ho bona: Lona Shadrake, le Meshake, le Abede-Nego, 

hleka le entse ka boomo na, ha le sa sebeletse medimo ya ka, le sa kgumamele 

setshwantsho sa kgauta seo ke se emisitseng na? 

15Jwale he, ka nako eo le utlwang modumo wa terompeta, le phala, le harepa, le 

sambuke, le pesalterione, le simfonia, le diletsa kaofela, ha le kgumama, le rapela 

setshwantsho seo ke se entseng, ke hantle; empa ha le sa kgumame, le tla akgelwa 

hanghang seboping sa mollo o bohale; mme modimo ke ofe o tlang ho le lokolla 

letsohong la ka? 

16Shadrake, Meshake le Abede-Nego ba araba taba eo, ba re ho morena 

Nebukadnesare: Ha re a tshwanela ho o arabela letho tabeng ena. 

17Bona, Modimo wa rona, oo re o sebeletsang, o na le matla a ho re lokolla seboping 

sa mollo o bohale, mme o fela o tla re lokolla letsohong la hao, morena. 

18Leha ho se jwalo, o tsebe, morena, hobane re ke ke ra sebeletsa medimo ya hao, re 

ke ke ra kgumamela setshwantsho sa kgauta seo o se emisitseng. 

19Yaba Nebukadnesare o tlala bohale, sefahleho sa hae sa hlwenyetsa Shadrake, le 

Meshake, le Abede-Nego, a laela hore ho beswe sebopi hasupa ho fetisa kamoo ba 

neng ba se besa kateng mehla. 

20A laela banna ba makgotla a hae ba fetisang ka matla ho tlama Shadrake, le 

Meshake, le Abede-Nego, le ho ba akgela seboping sa mollo o bohale. 

21Yaba batho bao ba tlangwa le dihempe tsa bona, le dikojwana tsa bona, le dikobo 

tsa bona, le diaparo tse ding tsa bona, ba ntoo akgelwa seboping sa mollo o bohale. 

22Mme kahobane taelo ya morena e ne e le thata, le kahobane sebopi se ne se besitswe 

ka ho fetisisa, batho bao ba akgetseng Shadrake, le Meshake, le Abede-Nego ba 

eshwa ke lebatama la mollo. 

23Haele banna bao ba bararo, Shadrake, le Meshake, le Abede-Nego, ba wela, ba 

tlamilwe, seboping sa mollo o bohale. 

24Yaba morena Nebukadnesare o a tsieleha; a tshoha, a ema, a bua, a re ho baeletsi ba 

hae: Ha ke re, re akgetse batho ba tlamilweng ba le bararo hara mollo? 

25Ba araba, ba re ho morena: Ho jwalo, morena! A bua, a re: Bonang, ke bona batho 

ba bane ba tsamaya hara mollo ba lokolohile, ha ho bonahale tshenyeho ho bona, 

mme e mong wa bona o bonahala jwaloka hoja e le mora wa medimo. 

26Yaba Nebukadnesare o atamela pela molomo wa sebopi sa mollo o bohale, a bua, a 

re: Shadrake, Meshake, le Abede-Nego, bahlanka ba Modimo o hodimodimo, tswang, 

le tle mona! Yaba Shadrake, Meshake, le Abede-Nego ba tloha hara mollo. 

27Mme mahosana, le marenana, le babusi, le baeletsi ba morena, ba phutheha, mme ba 

bona hoba mollo ha o a ka wa eba le matla mmeleng ya bona le hanyenyane, le hoba 

moriri wa dihlooho tsa bona ha o a ka wa tlaboha, leha e le dikobo tsa bona ha di a ka 

tsa senyeha, le hoba lephoka la mollo ha le yo ho bona. 

28Nebukadnesare a bua, a re: Ho roriswe Modimo wa Shadrake, le Meshake, le 

Abede-Nego, o romileng lengeloi la wona wa boloka bahlanka ba wona ba o 

tshepileng, ba tlotseng taelo ya morena, ba tedileng mmele ya bona, hore ba tle ba se 

ke ba sebeletsa, ba rapela modimo o mong haese Modimo wa bona! 

29Molao o beilwe ke nna ke hona ho batho bohle, le ho ditjhaba tsohle, le ho ba dipuo 

tsohle, hore motho ya ka nyefolang Modimo wa Shadrake, le Meshake, le Abede-

Nego a pongwe dikoto, mme ntlo ya hae e etswe qubu ya moitedi, hobane ha ho 

modimo o mong o ka lokollang ka mokgwa o jwalo. 

30Ho tloha nakong yona eo, morena a ntshetsa Shadrake le Meshake le Abede-Nego 

pele boreneng ba naha ya Babilona. 

DANIELE 4 

Daniele o hlalosetsa Nebukadnesare toro ya sefate. 

1Nna morena Nebukadnesare, ke ngolla batho bohle, le ditjhaba, le ba dipuo tsohle ba 

ahileng lefatsheng lohle, ke re: Kgotso e ke e le atele! 

2Ke fihletse hoba ho ka ba molemo ha ke le tsebisa dipontsho le mehlolo eo Modimo 

o hodimodimo o e sebeditseng ho nna. 

3Dipontsho tsa wona di kakang! le mehlolo ya wona e matla hakakang! Borena ba 

wona ke borena bo sa feleng, ho nka lelokong le leng ho isa melokong e sa feleng. 

4Nna, Nebukadnesare, ke ne ke phela ka boiketlo ka tlung ya ka, le ka lehlohonolo 

tlung ya ka ya borena; 

5ha ke tla ba le toro e ntshositseng, mme mehopolo ya ka, ha ke le ditaong tsa ka, le 

dipono tsa hlooho ya ka, tsa mpherekanya. 

6Ka ba ka laela hore ho tliswe babohlale bohle ba Babilona pela ka, ba tle ba 

nkwahollele toro eo. 

7Yaba ho tliswa babohlale, le dinohe, le Bakalde, le balepi ba dinaledi; ka ba bolella 

toro, empa ba sitwa ho nkwahollela yona. 

8Ho feleng, ha hlaha Daniele pela ka, ya reilweng Beltsatsare, e leng lebitso la 

modimo wa ka, eo moya wa medimo e halalelang o leng ho yena; ka mmolella toro, 

ka re: 

9Beltsatsare, hlooho ya babohlale, erekaha ke tseba hoba moya wa medimo e 

halalelang o teng ho wena, le hoba ha o kgahlwe ke sephiri leha e ka ba sefe le sefe, o 

qaqise dipono tseo ke di lorileng, le kwahollo ya tsona. 

10Jwale, dipono tse itlhahisitseng moyeng wa ka, ha ke robetse, ke tsena: 

11Ke ne ke tadima, mme ka bona ho le sefate mahareng a lefatshe, se phahamileng 

haholoholo; sefate seo se ne se le seholo, se medile ka matla, ntlha ya sona e ne e ama 

lehodimo, se ne se bonahala le ho ba leng pheletsong ya lefatshe; 

12mahlaku a sona a le matle, ditholwana tsa sona di le ngata, se ena le dijo tsa bohle; 

diphoofolo tsa naha di ne di etla moriting wa sona, dinonyana tsa lehodimo di ne di 

haha makaleng a sona, dibopuwa tsohle di ne di bona dijo ho sona. 

13Ka ba ka bona diponong tsa hlooho ya ka, ke sa le ditaong tsa ka, ka bona e mong 

wa balebedi ba halalelang a theoha lehodimong. 

14A howa ka lentswe le phepa, a bolela, a re: Remang sefate, le hlaphole makala a 

sona; fohlang mahlaku a sona, le hasakanye ditholwana tsa sona, diphoofolo di 

balehele moriti wa sona, dinonyana tsa lehodimo di tlohe makaleng a sona. 

15Leha ho le jwalo, le siye kutu ya metso ya sona mobung, e mpe e holehuwe ka 

mahlaahlela a tshepe le ka a koporo, hara jwang ba naha, mme e be e kolobiswe ke 

phoka ya lehodimo, e arolelwe jwang ba lefatshe le diphoofolo! 

16Pelo ya hae e se hlole e eba ya motho, a fuwe pelo ya phoofolo, mme ngwaha o fete 

hodima hae hasupa. 

17Kahlolo eo e beilwe ke balebedi, morero oo o tswa taelong ya bahalaledi; hore ba 

utlwang ba tsebe hoba Mookamedi ya phahameng o na le mmuso hodima borena ba 

motho, le hobane o bo fa eo a ratang ho mo fa bona, le hoba a ka phahamisetsa ho 

bona ya fetisang ka bonyenyane. 

18Nna, morena Nebukadnesare, ke lorile toro eo, mme wena Beltsatsare, o nnee 

kwahollo ya yona, etswe ba bohlale kaofela ba mmuso wa ka ba sitwa ho ntsebisa 

yona; empa wena, o ka tseba, hobane o na le moya wa medimo e halalelang. 

19Yaba Daniele, ya reilweng Beltsatsare, o sala a tsielehile ka motsotso, mme a 

ferekanngwa ke mehopolo ya hae. 

20Morena a ba a bua, a re: Toro le kwahollo ya yona di se ke tsa o ferekanya! 

Beltsatsare a araba, a re: Morena ka, toro e mpe e lekanye dira tsa hao, kwahollo ya 

yona e ye ho ba o lwantshang! 

21Sefate seo se seholo, seo o se boneng se medile ka matla, seo ntlha ya sona e 

amileng lehodimo, se bonahalang lefatsheng lohle, 

22seo mahlaku a sona a leng matle, le ditholwana tsa sona di leng ngata, se nang le ho 

jewa ke bohle, se etsetsang diphoofolo tsa naha moriti, mme dinonyana tsa lehodimo 

di hahang makaleng a sona, se lekanya wena, morena, o leng moholo le matla, eo 

boholo ba hao bo leng boholo haholo, bo bileng bo amang lehodimo, eo mmuso wa 

hao o namileng ho isa pheletsong ya lefatshe. 

23Haele hobane o bone e mong wa balebedi ba halalelang a theoha lehodimong, a re: 

Remang sefate, le se senye; leha ho le jwalo, le siye kutu ya metso ya sona mobung, e 

mpe eholehuwe ka mahlaahlela a tshepe le a koporo, hara jwang ba dinaha, e be e 

kolobiswe ke phoka ya lehodimo, e arolelwe jwang ba lefatshe le diphoofolo tsa naha, 

ho fihlela ngwaha ha o feta hasupa hodima yona; 

24kwahollo ya teng ke yona ena, morena, mme ke yona tsuo ya Mookamedi ya 

phahameng e fihlileng hodima morena, monga ka: 

25O tla lelekwa, o tlohe hara batho; o tla ikahela le diphoofolo tsa naha, o tla fuwa 

jwang, o bo je jwaloka kgomo; o tla kolobiswa ke phoka ya lehodimo, mme ngwaha o 

tla feta hasupa hodimo hao, ho fihlela o ba o tseba hobane Mookamedi ya phahameng 

o na le mmuso hodima borena ba motho, le hobane a ka bo fa eo a ratang ho mo fa 

bona. 

26Ha e le taba e itseng: Ho siuwe kutu ya metso ya sefate, ke ho re, o tla buselletswa 

borena ba hao, ha o setse o tsebile hoba ya busang o teng lehodimong. 

27Ha ho le jwalo, morena keletso ya ka e amohelwe ke wena, o lopolle dibe tsa hao ka 

ho etsa ka ho loka, le bokgopo ba hao ka ho hauhela bafumanehi, mohlomong ekaba o 

tla lelefatsa katleho ya hao kahona. 

28Taba tseo kaofela tsa fela tsa hlahela morena Nebukadnesare. 

29Hobane ho fele dikgwedi tse leshome le metso e mmedi, o ne a itsamaela hodima 

ntlo ya borena Babilona; 

30yaba morena o a bua, a re: Na hase wona Babilona o moholo, oo ke o hahileng ka 

matla a ka a maholo, e tle e be moaho wa borena, e be kganya ya boholo ba ka na? 

31Polelo ha e sa le molomong wa morena, lentswe la theoha lehodimong, la re: 

Morena Nebukadnesare, o tsebiswa hore borena bo ya tloswa ho wena; 

32o tla lelekwa hara batho, o ahe le diphoofolo tsa naha: o tla fuwa jwang jwaloka 

kgomo, o bo je, mme ngwaha o tla feta hasupa hodima hao, ho fihlela o ba o tseba 

hore Mookamedi ya phahameng o na le mmuso hodima borena ba batho; le hobane a 

ka bo fa eo a ratang ho mo fa bona. 

33Ka wona motsotso oo, lentswe leo la phetheha hodima Nebukadnesare; a lelekiswa 

hara batho, a fula jwang jwaloka kgomo, mmele wa hae wa kolobiswa ke phoka ya 

lehodimo, ho fihlela moriri wa hae o mela jwaloka masiba a ntsu, le dinala tsa hae 

jwaloka tsa dinonyana. 

34Empa ho feleng ha motsotso oo, nna Nebukadnesare, ka emisetsa mahlo a ka 

lehodimong; yaba tsebo e kgutlela ho nna, ka boka Mookamedi ya phahameng, ka 

roka, ka hodisa ya phelang ka ho sa yeng kae, eo mmuso wa hae e leng mmuso o sa 

feleng, mme borena ba hae bo nka lelokong le leng ho isa melokong e sa feleng! 

35Baahi bohle ba lefatshe ba jwaloka lefeela pela hae, o etsa ka makgotla a lehodimo 

le ka baahi ba lefatshe kamoo a ratang kateng, ha ho e mong ya ka thibelang letsoho la 

hae, a re ho yena: O etsang na? 

36Mehleng eo, tsebo ya kgutlela ho nna ka kgutlela kganyeng ya mmuso wa ka, le 

boholong ba ka, le bokgabaneng ba ka; matona a ka le mahosana a ka a tla ho ntata, 

ka boela ka bewa boreneng ba ka, ka ekeletswa le boholo bo fetisang. 

37Jwale, nna Nebukadnesare, ke a rorisa, ke a boka, ke hodisa Morena wa lehodimo, 

hobane ketso tsa hae kaofela ke tsa nnete, tsela tsa hae ke ho loka, mme o na le matla 

a ho kokobetsa ba tsamayang ka tsela ya boikgohomoso. 

DANIELE 5 

Belshatsare o etsa seboka. — Motse wa Babilona o a nkwa. 

1Morena Belshatsare o ne a etsetse mahosana a hae a sekete mokete o moholo, mme a 

nwa veine pela batho bao ba sekete. 

2Belshatsare ha a se a nwele veine, a laela hore ho tliswe mehope ya kgauta le ya 

silefera eo ntatae Nebukadnesare a neng a e hapile tempeleng ya Jerusalema, hore 

morena, le mahosana a hae, le basadi ba hae, le dinyatsi tsa hae, ba nwe ka mehope 

eo. 

3Yaba ho tliswa mehope ya kgauta e hapilweng tempeleng, tlung ya Modimo, 

Jerusalema, mme morena, le mahosana a hae, le basadi ba hae, le dinyatsi tsa hae, ba 

enwa ka mehope eo. 

4Ba enwa veine, ba ba ba roka medimo ya bona ya kgauta, le ya silefera, le ya koporo, 

le ya tshepe, le ya mahong, le ya majwe. 

5Ka nako yona eo, ha hlaha menwana ya letsoho la motho, mme ya ngola modilong 

wa lebota, mabapa le kandelare, ka tlung ya morena; morena a bona ntlha ya letsoho 

ha le ngola. 

6Yaba sefahleho sa morena se fetoha hang, mehopolo ya hae ya ferekanngwa; mesifa 

ya matheka a hae ya hlepha, mangwele a hae a otlana. 

7Morena a howa ka matla hore dinohe di tliswe, le Bakalde le balepi ba dinaledi. 

Yaba, morena o bua, a re ho babohlale ba Babilona: Motho leha e le mang ya tla bala 

lengolo leo, ya tla nkwahollela lona, o tla apeswa purepera, a rweswe lehlaahlela la 

kgauta molaleng, a fuwe tulo ya boraro mmusong wa ka. 

8Yaba babohlale bohle ba morena ba kena; empa ba sitwa ho bala lengolo leo, leha e 

le ho kwahollela morena taba tsa lona. 

9Yaba Belshatsare o ferekana haholo, sefahleho sa hae sa fetoha, mme mahosana a 

hae a tsieleha. 

10Taba tseo tsa morena le tsa mahosana a hae ha di sa dutse jwalo, mofumahadi a 

kena tlung ya mokete; mofumahadi a bua, a re: Morena, phela ka ho sa feleng! 

Mehopolo ya hao e se ke ya ferekana, sefahleho sa hao se se ke sa fetoha! 

11Motho o teng mmusong wa hao eo moya wa medimo e halalelang o leng ho yena; 

mehleng ya ntatao ho ne ho fumanwe ho yena lesedi, kelello le bohlale bo kang 

bohlale ba medimo; mme ntatao, morena Nebukadnesare, ntatao, morena, o ne a 

mmeile hlooho ya dinohe, le ya baupelli, le ya Bakalde, le ya balepi ba dinaledi, 

12hobane moya o phahamileng, le tsebo, le kutlwisiso ya kwahollo ya ditoro, le 

qaqisetso ya dilotho, le hlalosetso ya dipotso tse thata, di nnile tsa fumanwa ho yena, e 

leng Daniele, eo morena a neng a fetole lebitso la hae ka la Beltsatsare; ha ho le jwalo, 

Daniele a ke a latwe, mme o tla o nea kwahollo. 

13Yaba Daniele o tliswa pela morena. Morena a bua, a re ho Daniele: A ke wena 

Daniele wa batshwaruwa ba Bajuda bao morena ntate a ba ntshitseng Juda na? 

14Ke utlwile ha ho bolelwa, ho thwe, moya wa Modimo o ho wena, le hoba ho 

fumanwa ho wena lesedi, le kutlwisiso, le bohlale bo phahamileng. 

15Jwale, babohlale le dinohe ba tlisitswe pela ka ho bala lengolo leno, le ho 

nkwahollela taba tsa lona, empa ba sitilwe ho nkwahollela taba ya teng. Empa ke 

utlwile hore wena o tseba ho fa motho kwahollelo le hlalosetso ya dipotso tse thata. 

16Ha o fela o ka bala lengolo leno, wa ntsebisa taba tsa lona, o tla apeswa purepera, o 

rweswe lehlaahlela la kgauta molaleng wa hao, o bewe tulong ya boraro mmusong wa 

ka. 

17Yaba Daniele o araba pela morena, a re: Boloka dineo tsa hao, o nee e mong 

dimpho tsa hao! Leha ho le jwalo, ke tla balla morena lengolo leno, ke mo qaqisetse 

kwahollo ya lona. 

18Morena, Modimo o hodimodimo, o ne o neile Nebukadnesare, ntatao, mmuso, le 

boholo, le letlotlo, le kganya; 

19ka baka la boholo boo o neng o mo neile jona, ba mefuta yohle le ba ditjhaba tsohle 

le ba dipuo tsohle ba ne ba mo tshaba kaofela, ba thothomela pela hae; o ne a bolaya 

eo a ratang ho mmolaya, a phedise eo a ratang ho mo phedisa, a phahamise eo a 

ratang ho mo phahamisa, a kokobetse eo a ratang ho mo kokobetsa. 

20Empa mohla pelo ya hae e kokomohang, mme moya wa hae o ikgohomosang ho isa 

nyefolong, a tloswa teroneng ya hae ya borena, a amohuwa kganya ya hae; 

21a lelekiswa hara bana ba batho, pelo ya hae ya etswa e tshwanang le ya phoofolo, a 

dula le dipitsi tsa naha, a fula jwang jwaloka kgomo, mme mmele wa hae wa 

kolobiswa ke phoka ya lehodimo, ho fihlela nako eo a tsebileng ka yona hoba 

Modimo o hodimodimo ke wona o nang le mmuso hodima borena ba batho, le hoba o 

bea eo o ratang ho mmea ho jona. 

22Empa wena, mora wa hae, Belshatsare, ha o a ka wa kokobetsa pelo ya hao, leha o 

tsebile taba tseo kaofela; 

23o ikgantsheditse Monghadi wa lehodimo, mehope ya ntlo ya hae e tlisitswe pela 

hao, mme wena, le mahosana a hao, le basadi ba hao, le dinyatsi tsa hao, le nwetse 

veine mehopeng eo, wa ba wa roka medimo ya silefera, le ya kgauta, le ya koporo, le 

ya tshepe, le ya mahong, le ya majwe, e sa boneng, e sa utlweng, e sa tsebeng letho, 

mme Modimo o fuparetseng phefumoloho ya hao letsohong la wona, o busang tsohle 

tse tla o hlahela, ha o a ka wa o hlonepha. 

24Ke ka baka leo letsoho leo le rometsweng ke wona ho tla ngola lengolo leno. 

25Hlaku tse ngodilweng ke tsona tsena: Mene, mene, thekel, upharsin. 

26Kwahollo ya dihlaku tseno ke yona ena: Mene (badilwe) ke ho re: Modimo o badile 

mmuso wa hao, mme o o kgaotse. 

27Thekel (lekantswe): O lekantswe ka sekala, mme ha fumanwa o le tjhatsi. 

28Peres (karolo): Mmuso wa hao o arotswe, mme o neilwe Bamede le Bapersia. 

29Yaba, ka taelo ya Belshatsare, Daniele o apeswa purepera, a rweswa lehlaahlela la 

kgauta molaleng, mme ha bolelwa pela hae hoba o tla dula tulong ya boraro ya 

mmuso. 

30Ka bona bosiu boo, Belshatsare, morena wa Bakalde, a bolawa, 

31mme Dariuse Momede a inkela mmuso, a le dilemo tse mashome a tsheletseng a 

metso e mmedi. 

DANIELE 6 

Daniele o akgelwa lemeneng la ditau. 

1Dariuse a rata ho bea mmusong marenana a lekgolo le nang le mashome a mabedi, 

2a diswang ke mahosana a mararo ao Daniele e neng e le e nngwe ya wona, e leng ao 

marenana a tlang ho ikarabela ho wona, morena a tle a se ke a senyehelwa ke letho. 

3Haele Daniele, a phakisa a feta mahosana a mang le marenana a mang, hobane a ne a 

na le moya o phahamileng, mme morena a hopola ho mmea hodima mmuso kaofela. 

4Yaba mahosana le marenana a batla sebaka sa ho qosa Daniele mosebetsing wa 

mmuso oo a o sebetsang, empa ha a ka a fumana sebaka sa molato, leha e le tlolo, 

etswe e be e le motho ya tshepehang, mme ho ne ho sa fumanwe tshito ho yena, leha e 

le bokgopo. 

5Yaba banna bao ba re: Re ke ke ra fumana sebaka leha se le seng sa ho qosa Daniele, 

haese hobane re ka se fumana bakeng sa molao wa Modimo wa hae. 

6Yaba mahosana ao le marenana ao a mathela ho morena, a fihla, a re ho yena: 

7Morena Dariuse, phela ka ho sa feleng! Mahosana a mmuso kaofela, le marenana, le 

babusi, le baeletsi, le matona, ba dumellane ho ngola molao wa borena, le ho etsa 

taelo e tiileng, e bolelang hore e mong le e mong ya tla etsa thapelo ho modimo o 

mong, leha e le ho motho, ka matsatsi a mashome a mararo, haese ho wena, morena, a 

akgelwe lemeneng la ditau. 

8Jwale, morena, o tiise taelo eo, mme o ngole molao o ke keng wa fetoha, jwalokaha 

molao wa Bamede le Bapersia e le molao o sa fetoheng. 

9Yaba morena Dariuse o ngola molao oo le taelo eo. 

10Daniele, ha a utlwa hoba molao oo o ngodilwe, a ikela tlung ya hae, mme 

difensetere tsa ntlo e kahodimo ya hae ha di bulehetse nqa Jerusalema, a kgumama ka 

mangwele hararo ka letsatsi, a rapela, a boka Modimo wa hae, jwalokaha a ne a etsa 

pele. 

11Yaba banna bao ba mathela mahong, ba fumana Daniele a rapela, a sebeletsa 

Modimo wa hae. 

12Ba ya ho morena, ba bua pela hae ka molao o entsweng ke yena morena, ba re: 

Hleka ha o a ka wa ngola molao wa hore, motho leha e ka ba mang ya tla etsa thapelo 

ho modimo o mong, kapa ho motho ka matsatsi a mashome a mararo, haese ho wena, 

morena, o tla akgelwa lemeneng la ditau na? Morena a araba, a re: Ke taba e tiileng ka 

molao wa Bamede le Bapersia, e leng o sa fetoheng. 

13Yaba ba araba, ba re ho morena: Daniele, e mong wa batshwaruwa ba tswang Juda, 

ha a re letho ka wena, morena, leha e le ka molao o ngodilweng ke wena; empa o 

rapela Modimo wa hae hararo ka letsatsi. 

14Morena ha a utlwa taba eo, a hlomoha haholo, a rera le pelo ya hae ho namolela 

Daniele; a nna a leka ho mo pholosa, letsatsi la ba la dikela. 

15Empa banna bao ba mathela ho morena mahong, ba re ho morena: Morena, tseba 

hore ka molao wa Bamede le Bapersia, taelo, leha e le molao o beilweng ke morena, 

ha o na ho fetoha. 

16Yaba Daniele, ka taelo ya morena, o a tliswa, a akgelwa lemeneng la ditau. Morena 

a bua, a re ho Daniele: Modimo wa hao, oo o o sebeletsang ka tiisetso, o ke o o 

namolele! 

17Letlapa la tliswa, ba kwahela molomo wa lemena ka lona, mme morena a le 

maneha, a le tiisa ka tiiso ya lesala la hae, le ka tiiso yamasale a mahosana a hae, hore 

ho se be letho le fetolwang bakeng sa Daniele. 

18Morena a ntoo ikela tlung ya hae ya borena, a hlola bosiu a itima dijo; ha a ka a 

dumela hore ho tliswe serethe ho yena, mme a hlobaela. 

19Yaba morena o tsoha e sa le hosasa, a phakisa a ya lemeneng la ditau. 

20Ha a fihla lemeneng, a bitsa Daniele ka lentswe le hlomohileng; morena a bua, a re 

ho Daniele: Daniele, mohlanka wa Modimo o phelang, Modimo wa hao, oo o o 

sebeletsang ka tiisetso, na o tsebile ho o namolela ditaung na? 

21Yaba Daniele o re ho morena: Morena, phela ka ho sa yeng kae! 

22Modimo wa ka o romile lengeloi la wona, mme o thibile melomo ya ditau, hore di 

se ke tsa nketsa letho; hobane ke fumanwe ke se na molato pela wona, le pela hao, 

morena, ha ke a ka ka etsa letho le lebe. 

23Yaba morena o thaba ka ho fetisisa, mme o laela hore Daniele a nyollwe lemeneng. 

Daniele a nyollwa lemeneng, mme ha ho a ka ha fumanwa le leqebanyana ho yena, 

hobane a ne a itshepetse Modimo wa hae. 

24Ka taelo ya morena, ha tliswa banna bano ba qositseng Daniele, ba akgelwa 

lemeneng la ditau, e le bona, le bana ba bona, le basadi ba bona; ba eso ho fihle fatshe 

lemeneng, ditau tsa be di se di ba tshwara, di roba masapo wohle a bona. 

25Yaba morena Dariuse o ngolla ba ditjhaba tsohle, le ba mefuta yohle, le ba dipuo 

tsohle ba ahileng lefatsheng lohle, a re: Le atelwe ke kgotso! Le newa molao ke nna, 

26wa hore, bophareng bohle ba mmuso wa ka, batho ba tshohe, mme ba tshabe 

Modimo wa Daniele; etswe e le Modimo o utlwang, o leng teng ka ho sa feleng; 

mmuso wa wona o ke ke wa fediswa, le borena ba wona bo ya nne bo hlolehe ho isa 

bofelong. 

27O a namolela, o a pholosa, o hlahisa dipontsho le mehlolo lehodimong le lefatsheng, 

o bile o namoletse Daniele marong a ditau. 

28Mme Daniele a nna a atleha mmusong wa Dariuse, le mmusong wa Siruse, 

Mopersia. 

DANIELE 7 

Dipono tsa Daniele. 

1Ka selemo se qalang puso ya Belshatsare, morena wa Babilona, Daniele a bona toro 

a le ditaong tsa hae, mme a ba le dipono moyeng wa hae; a ngola toro eo, a bolela 

dihlooho tsa yona. 

2Daniele a bua, a re: Diponong tsa ka tsa bosiu ha ke tadima, ka bona meya e mene ya 

lehodimo e tsohile matla hodima lewatle le leholo. 

3Dibatana tse kgolo tse nne tsa nyoloha di etswa lewatleng, se seng se le hosele ho se 

seng. 

4Sa pele se ne se ka tau, se ena le mapheo a ntsu; ka tadima ho fihlela mapheo a sona 

a hlojwa, mme sa nkwa fatshe, sa emiswa ka maoto a sona jwaloka motho, sa newa 

pelo ya motho. 

5Ka ntoo bona sebatana se seng sa bobedi se le jwaloka bere, se eme ka lehlakore le le 

leng, se ena le dikgopo tse tharo molomong wa sona, dipakeng tsa meno a sona, mme 

ha thwe ho sona: Tloha, o rusolle dinama tse ngata. 

6Kamora seo, ha ke boela ke tadima, ka bona sebatana se seng se kang lengau, se ena 

le mapheo a mane a manong mokokotlong wa sona; sebatana seo se ne se na le 

dihlooho tse nne, mme sa newa borena. 

7Kamora moo, ha ke tadima diponong tsa ka tsa bosiu, ka bona sebatana sa bone se 

tshabehang, se bohale, se fetisang ka matla, se ena le meno a maholo a tshepe, se 

rusolla, se bjabjaretsa, se hatakela ho siilweng ka maoto a sona; se ne se le hosele ho 

dibatana tsohle tse se eteletseng pele; se ne se na le manaka a leshome. 

8Ha ke boha manaka ao, ka bona lenakana le leng le hlaha pakeng tsa a mang, mme 

manaka a pele a mararo a kgorolwa ke lona; mme bonang, lenakana leo le ne le na le 

mahlo a kang mahlo a motho, le molomo o buang ka boikakaso. 

9Ka tadima ho fihlela diterone di ba di bewa, mme Moholo wa matsatsi a dula; 

seaparo sa hae se ne se le sesweu jwaloka lehlwa, moriri wa hlooho ya hae o ne o le 

mosweu jwaloka boya ba nku bo hlatswehileng; terone ya hae e ne e tswa malakabe a 

mollo, le mabidi a yona a ne a le jwaloka mollo o tukang. 

10Noka ya mollo e ne e tswa ho yena, e matha pela hae; o ne a sebeletswa ke dikete 

tsa dikete, dimillione tsa dimillione di ne di eme pela hae; baahlodi ba dula, mme 

dibuka tsa phetlwa. 

11Ke ne ke ntse ke tadimile, mme ka baka la dipolelo tsa boikakaso tse bolelwang ke 

lenaka, ka bona sebatana se bolawa, mmele wa sona wa fediswa, wa akgelwa 

mollong, hore o tjheswe. 

12Haele ka dibatana tse ding, tsa amohuwa borena, empa tsa ekeletswa bophelo ho isa 

mohla nako le motsotso o itseng. 

13Ka ba ka tadima ka dipono tsa bosiu, mme bonang, e mong ya kang mora motho a 

hlaha ka maru a lehodimo, a fihla ho Moholo wa matsatsi, a atametswa ho yena; 

14a newa mmuso, le hlompho, le borena, hore ba mefuta yohle, le ba ditjhaba tsohle, 

le ba dipuo tsohle, ba tle ba mo sebeletse; mmuso wa hae ke mmuso o sa feleng, o ke 

keng wa feta, borena ba hae bo ke ke ba fediswa. 

15Nna Daniele, ka utlwa pelo ya ka e sisa e hlomohile ka teng ho nna, mme ka tshoha 

dipono tsa ka. 

16Ka itlisa ho e mong wa ba emeng moo, ka mo kopa nnete ya ditaba tseo kaofela; a 

bua le nna, a ntshenolela tsona, 

17a re: Dibatana tse kgolo tseo tse nne ke marena a mane a tlang ho hlaha lefatsheng. 

18Empa bahalaledi ba Mookamedi ya phahameng ba tla amohela mmuso, ba o rue ka 

ho sa yeng kae. 

19Yaba ke lakatsa ho tseba nnete bakeng sa sebatana sa bone, se neng se le hosele ho 

tse ding kaofela, se tshabehang hampe, se nang le meno a tshepe le dinala tsa koporo, 

se rusollang, se bjabjaretsang, se hatakelang ho siilweng ka maoto a sona, 

20le bakeng sa dinaka tse leshome tse hloohong ya sona, le bakeng sa le leng le 

hlahileng leo a mang a mararo a wetseng pela lona, e leng lona lenaka le nang le 

mahlo le molomo o buwang ka boikakaso, le bonahalang ho fetisa a mang. 



1409 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

21Ka ba ka tadima kamoo lenaka leo le lwantshang bahalaledi kateng, le kamoo le ba 

hlolang kateng, 

22ho fihlela Moholo wa matsatsi a ba a fihla, mme ho ahlolelwa bahalaledi ba 

Mookamedi ya phahameng, le ho fihla mohla bahalaledi ba amohelang mmuso. 

23A bua, a re: Sebatana sa bone ke mmuso o mong wa bone, o tlang ho ba teng 

lefatsheng, o tla ba hosele ho mebuso e meng kaofela, mme o tla rusolla lefatshe 

kaofela, o le hatakele, o le silakanye. 

24Manaka a leshome ke marena a leshome, a tlang ho tswalwa mmusong oo; e mong o 

tla hlaha kamora wona, ya hosele ho a pele, mme o tla kokobetsa marena a mararo. 

25O tla bua dipuo tse lwantshang Mookamedi ya phahameng, o tla hlorisa bahalaledi 

ba Mookamedi ya phahameng, a be le morero wa ho fetola dinako le molao, mme 

bahalaledi ba tla neelwa matsohong a hae ka nako, le ka dinako tse nang le lehare la 

nako. 

26Empa kahlolo e tla dula, a be a amohuwe borena, bo tle bo fediswe, bo timetswe ka 

ho sa yeng kae. 

27Borena, le puso, le matla a mebuso yohle e katlasa mahodimo kaofela, di tla newa 

setjhaba sa bahalaledi ba Mookamedi ya phahameng; mmuso wa hae ke mmuso o sa 

feleng, marena kaofela a tla mo sebeletsa, a mo utlwe. 

28Dipolelo tseo di fella moo. Nna Daniele, ka tshoha dipono tsa ka haholo, mme 

sefahleho sa ka sa hlwenya; empa ka boloka dipolelo tseo pelong ya ka. 

DANIELE 8 

1Ka selemo sa boraro sa ho busa ha Belshatsare, ka hlahelwa ke pono, ke le Daniele, 

kamora e ntlhahetseng pele. 

2Eitse ha ke tadima, ha eba jwaloka hoja ke le Susane, motse wa moreneng wa naha 

ya Elame; ha ke tadima ponong, ka fumana ke dutse pela noka e kgolo ya Ulai. 

3Ka emisa mahlo, ka tadima, mme bonang, pheleu e ne e eme pela noka, e nang le 

dinaka tse pedi, dinaka tseo di ne di le telele, le leng le ne le fetisa le leng ka bolelele; 

le fetang le leng ke le neng le hodile morao. 

4Ka bona pheleu e thulela bophirimela, le leboya, le borwa, ho se phoofolo e ka 

emellanang le yona, ho se motho ya ka namolelang matleng a yona; ya etsa kamoo e 

ratang kateng, ya natlafala. 

5Ka re ke sa ntse ke e bohile, ka bona phooko e haola ka bophara ba lefatshe, e tswa 

bophirimela, e sa hate fatshe; phooko eo e ne e na le lenaka le leholo dipakeng tsa 

mahlo a yona. 

6Ya fihla ho pheleu e dinaka tse pedi eo ke e boneng e eme pela noka, ya itihela 

hodima yona ka matla a bohale ba yona. 

7Ka e bona e teana le pheleu, e e halefetse: ya thesela pheleu, ya e kgorola dinaka tse 

pedi tsa yona; mme matla a hlokahala pheleung a ho emellana le yona ya e lahlela 

fatshe, ya e hatakela, ho se motho ya e namolelang matleng a yona. 

8Yaba phooko e natlafala ka ho fetisisa, mme eitse hobane e fihle matleng a yona, 

lenaka le lelelele la kgoroha; bakeng sa lona ha mela manaka a mane a bonahalang ho 

lebana le meya e mene ya lehodimo. 

9Ho le leng la wona, ha mela lenakana, le lelefallang ka nqa borwa, le botjhabela, le 

naheng e kgahlehang; 

10la lelefala ho isa makgotleng a lehodimo, la dihela makgotla a mang le dinaledi tse 

ding fatshe, la di hatakela; 

11la iphahamisa ho isa ho morena wa makgotla ao, la mo amoha sehlabelo sa 

kamehla, mme moaho wa sehalalelo sa hae wa ripitlwa. 

12Makgotla a hlolwa ke lona le sehlabelo sa kamehla ka baka la sebe, la lahlela nnete 

fatshe, la ba la atleha ho tse etswang ke lona. 

13Yaba ke utlwa e mong wa bahalaledi a bua; mohalaledi e mong a araba ya buileng, a 

re: A makae matsatsi a badilweng ke pono eo bakeng sa sehlabelo sa kamehla, le 

bakeng sa sebe se senyang? Sehalalelo le makgotla a tla hlolwa, a hatakelwe ho isa 

kae? 

14A re ho nna: E tla ba dikete tse pedi tse nang le makgolo a mararo a balwang 

mantsiboya le hosasa, sehalalelo se ntoo hlwekiswa. 

15Mme nna Daniele, ha ke sa ntse ke tadima pono eo, ke ntse ke batla ho e utlwisisa, 

bonang, ha ema pela ka e mong ya nang le sebopeho sa motho. 

16Ka utlwa lentswe la motho le tloha pakeng tsa mabopo a Ulai, la howeletsa, la re: 

Gabriele, mo kwaholelle pono. 

17Yaba o atamela moo ke emeng teng; ha a etla, ka tlakasela, ka wa ka sefahleho, a 

mpa a re ho nna: Ela hloko, ngwana motho, pono eo e tla phetheha mehleng ya 

qetello. 

18A re a sa ntsane a bua le nna, ka wa fatshe ka sefahleho, ke idibane, empa a nkama, 

a nkemisa moo ke emeng teng. 

19Yaba o re ho nna: Bona, ke tla o bontsha se tla etsahala qetellong ya kgalefo, 

hobane bofello bo tla etsahala ka nako e beilweng. 

20Pheleu eo o e boneng e ena le manaka a le mabedi, ke marena a Bamede le 

Bapersia; 

21phooko, ke morena wa Bagerike, mme lenaka le lelelele le dipakeng tsa mahlo a 

yona ke morena wa pele. 

22Lenaka le kgorohileng, leo manaka a mane a medileng sebakeng sa lona, le lekanya 

hore mebuso e mene e tla tswa setjhabeng seo, empa e ke ke ya eba le matla a sona. 

23Qetellong ya puso ya wona, ha baetsadibe ba se ba tlatsitse tekanyo, ho tla hlaha 

morena ya sefahleho se thata, ya bohlale ho loha mano; 

24matla a hae a tla eketseha, empa e ke ke ya eba ka matla ao e leng a hae, mme o tla 

hlahisa ditshenyo tse makatsang, a atlehe, a etse, a timetse dinatla le setjhaba sa 

bahalaledi. 

25Ka baka la bohlale ba hae, mano a tla atleha matsohong a hae; o tla ikgohomosa 

pelong ya hae, a senye ba bangata ba dutseng ka kgotso, a tsohele Morena wa marena 

matla; empa o tla robakwa, e seng ka letsoho la motho. 

26Mme pono ya mantsiboya le ya hosasa e boletsweng, ke nnete; leha ho le jwalo, 

wena, o kwahele pono eo, hobane e lebisa mehleng e sa leng hole haholo. 

27Yaba nna Daniele, ke wa ke idibane, ka kula ka ditshiu tse ding; ka ntoo tsoha, ka 

tshwara mesebetsi ya morena, ke ntse ke maketse ke pono eo, eo ho seng motho ya 

neng a ka e utlwa. 

DANIELE 9 

1Ka selemo sa pele sa ho busa ha Dariuse, mora wa Assueruse, wa lesika la Bamede, 

ya neng a beilwe morena wa mmuso wa Bakalde, 

2ka selemo se qalang puso ya hae, nna Daniele, ka utlwa ka dibuka hore palo ya 

dilemo tseo Jehova a neng a di boleletse moporofeta Jeremia, tse neng di tla phetheha, 

Jerusalema a se a senyehile, ke dilemo tse mashome a supileng. 

3Ka phahamisetsa mahlo a ka ho Morena Modimo ho ithusa ka thapelo le kopo, ka ho 

itima dijo, ka lesela le mahwashe le ka melora. 

4Ka etsa thapelo ya ka ho Jehova, Modimo wa ka, ka bolela melato ya rona, ka re: 

Oho, Morena, Modimo o moholo, o tshabehang, o bolokang selekane le mohau ho ba 

o ratang, ba yang ka melao ya hao, 

5re sitilwe, re entse bokgopo, re entse ka bolotsana le ka boikgantsho, re kgelohile 

ditaelo le dikahlolo tsa hao. 

6Ha re a ka ra utlwa baporofeta, bahlanka ba hao, ba buileng ka lebitso la hao ho 

marena a rona, le ho mahosana a rona, le ho bontata rona, le ho setjhaba kaofela sa 

naha. 

7Kajeno, Morena, ho loka ke ha hao, maswabi a difahleho ke a rona, le a banna ba 

Juda, le a baahi ba Jerusalema, le a Iseraele kaofela, le a bohle ba leng haufi, le a ba 

leng hole dinaheng tsohle, moo o ba leleketseng teng, ka baka la ditshito tseo ba o 

sitetsweng ka tsona. 

8Morena, maswabi a difahleho ke a rona, le a marena a rona, le a mahosana a rona, le 

a bontata rona, hobane re o sitetswe. 

9Empa ho Morena, Modimo wa rona, ho na le mohau le tshwarelo, hobane re 

ikgantsheditse yena. 

10Ha re a ka ra utlwa lentswe la Jehova, Modimo wa rona, ho ya ka melao ya hae eo a 

neng a e beile pela rona ka baporofeta, bahlanka ba hae. 

11Baiseraele kaofela ba tlotse molao wa hao, ba kgelohile hore ba se utlwe lentswe la 

hao, mme thohako le hlapaolo tse ngodilweng molaong wa Moshe, mohlanka wa 

Modimo, di wetse hodima rona, hobane re o sitetswe. 

12O tiisitse ditaba tseo o di boletseng hodima rona, le hodima baahlodi ba rona, ba 

neng ba re ahlola, ka ho tlisa bobe bo boholo hodima rona, boo ho esong ho etsahale 

tlasa lehodimo lohle bo jwaloka bo hlahetseng Jerusalema. 

13Jwalokaha ho ngodilwe molaong wa Moshe, bobe bona kaofela bo re hlahetse 

jwalo. Leha ho le jwalo, ha re a ka ra nolofatsa sefahleho sa Jehova, Modimo wa rona, 

ka ho baka makgopong a rona, le ka ho hlokomela nnete ya hao. 

14Ke ka baka leo Jehova a fadimehetseng tsietsi eo, mme a e tlisitse hodima rona, 

hobane Jehova, Modimo wa rona, o lokile diketsong tsohle tseo a di etsang, empa ha 

re a ka ra utlwa lentswe la hae. 

15Mme jwale, Jehova, Modimo wa rona, wena ya ntshitseng setjhaba sa hao naheng 

ya Egepeta ka letsoho le matla, ya iketseditseng lebitso le tumileng le kajeno, re 

sitilwe, re entse ka bolotsana. 

16Oho Morena, ka ho loka ha hao hohle, ako kgelose bohale ba hao le kgalefo ya hao 

motseng wa hao, Jerusalema, e leng thaba ya hao e kgethehileng! Hobane ke ka baka 

la dibe tsa rona le la makgopo a bontata rona Jerusalema le setjhaba sa hao di 

entsweng sekgobo ho bohle ba re kopileng. 

17Mme jwale, Modimo wa rona, o mamele thapelo ya mohlanka wa hao le thapedisiso 

ya hae, o edise sefahleho sa hao hodima sehalalelo sa hao se senyehileng ka baka la 

Morena! 

18Sekeha tsebe, Modimo wa ka, o mamele! Tutuboloha, o tadime dithako tsa rona, le 

motse o bitswang ka lebitso la hao, hobane leha re bea dikopo tsa rona pela hao, ha re 

itshepise ka ho loka ha rona, empa e le ka mehauhelo ya hao e meholoholo. 

19Morena, ako mamele! Morena, o tshwarele! Morena, o ele hloko, o etse! Se diehe, 

ka baka la hao, Modimo wa ka, etswe motse wa hao le setjhaba sa hao di bitsitswe ka 

lebitso la hao! 

20Ka re ke sa ntsane ke rapela, ke bolela sebe sa ka le sebe sa setjhaba sa heso sa 

Iseraele, ke tsholla dithapedisiso tsa ka pela Jehova, Modimo wa ka, bakeng sa thaba e 

kgethehileng ya Modimo wa ka, 

21ha ke sa bolela ka thapelo, monna eo Gabriele, eo ke neng ke mmone pele ponong e 

nngwe, a phakisa a fofela ho nna, e le ka nako ya sehlabelo sa mantsiboya; 

22a ntsebisa, a bua le nna, a re: Daniele, ke hlahile jwale ho o nea kutlwisiso ya taba 

tseo. 

23Eitse ha o sa qala ho rapela, lentswe la tswa leo ke tlileng ho o tsebisa lona, hobane 

o ya ratwang. Ela lentswe hloko, o utlwisise pono. 

24Veke di mashome a supileng tse badilweng hodima setjhaba sa heno, le hodima 

motse wa heno o halalelang, ho kwalla bobe, le ho fedisa sebe, le ho phekola 

bokgopo, le ho hlahisa ho loka ho sa feleng, le ho tiisa pono le boporofeta, le ho tlotsa 

sehalaledisiso. 

25Tseba ke hona, o utlwisise hore, ho tloha taelong e bolelang hore Jerusalema o tla 

tsoswa, o hahuwe, ha e tswile, ho fihlisa ho motlotsuwa Morena, ho tla feta veke tse 

supileng; ka veke tse mashome a tsheletseng a metso e mmedi, motse o tla tsoswa, o 

hahuwe le mapatlelo a wona, le marako a wona, empa e tla ba ka matsatsi a 

mahlomola. 

26Kamora diveke tse mashome a tsheletseng a metso e mmedi motlotsuwa o tla 

tloswa, ho se motho ya mo emelang; motse o tla senyeha le sehalalelo ke makgotla a 

morena e mong ya tla tla; bofelo ba wona e tla ba morwallo, mme dintwa di tla ba 

teng ho isa qetellong; ditshenyo tseo di se di laotswe. 

27Morena eo o tla hlaba selekane se matla le ba bangata ka veke e le nngwe, mme 

mahareng a veke o tla fedisa sehlabelo le nyehelo; mme manyala a tshenyo a tla dula 

tempeleng, ho fihlela bofediso bo laetsweng bo wela hodima mosenyi. 

DANIELE 10 

1Ka selemo sa boraro sa Siruse, morena wa Persia, lentswe la senolelwa Daniele, ya 

reilweng lebitso la Beltsatsare; lentswe leo ke nnete, le bolela tsietsi e kgolo; a ela 

tshenolo eo hloko, a utlwisisa pono. 

2Mohlang oo, nna Daniele, ka ba dillong ka veke tse tharo, 

3ke sa je dijo tse monate; nama ha e a ka ya kena molomong wa ka, leha e le veine; ha 

ke a ka ka tlola ka veke tse tharo tse tletseng. 

4Ka letsatsi la mashome a mabedi a metso e mene la kgwedi ya pele, ke ne ke le 

lebopong la noka e kgolo ya Hiddekele. 

5Ka emisa mahlo, ka tadima, mme bonang, monna o ne a le teng moo, ya apereng 

lene, ya itlamileng letheka ka senyepa sa kgauta ya Ufase. 

6Mmele wa hae o ne o ka krisolithe, sefahleho sa hae se ne se tsekema jwaloka 

lehadima, mahlo a hae a ne a le jwaloka mabone a tukileng; matsoho le maoto a hae e 

ne e ka koporo e bentshitsweng; lentswe la hae, ha a bua, le ne le le jwaloka lentswe 

la ba bangata. 

7Nna Daniele, ka bona pono eo ke nnotshi, mme banna bao ke nang le bona ha ba ka 

ba bona pono eo; empa ba tshwarwa ke tshabo e kgolo, ba baleha, ba ipata. 

8Ka sala ke nnotshi, ka bona pono eo e kgolo, ka ba ka fellwa ke matla, mme 

sefahleho sa ka sa hlwenya, ka omella. 

9Ka utlwa modumo wa dipolelo tsa hae; eitse ha ke utlwa modumo wa dipolelo tsa 

hae, ka idibana, ka wela fatshe ka sefahleho, mme sefahleho sa ka sa ama fatshe. 

10Empa, bonang, letsoho le leng la nkama, la sisinya mangwele a ka le matsoho a ka. 

11A re ho nna: Daniele, monna ya ratwang, mamela ditaba tseo ke o bolellang tsona, o 

nne o eme maotong a hao; hobane jwale ke romilwe ho wena. Eitse hobane a bue 

jwalo le nna, ka ema ke ntse ke thothomela. 

12A re ho nna: Se tshabe, Daniele; hobane esale ka letsatsi la pele leo o pheheletseng 

pelong ya hao ho utlwisisa, le ho ikokobetsa pela Modimo wa hao, dipolelo tsa hao di 

hlile tsa utluwa, mme ke tlile ka baka la dipolelo tsa hao. 

13Kgosana ya mmuso wa Bapersia e hanyatsane le nna ka matsatsi a mashome a 

mabedi a motso o mong, empa bonang, Mikaele, kgosana e nngwe e kgolo, o tlile ho 

nthusa, mme ke hlotse ho marena a Bapersia. 

14Ke tlile jwale ho o tsebisa se tla hlahela setjhaba sa heno mehleng ya qetello; 

hobane pono e lebisa ho tse tlang ho tla. 

15A re a sa mpolella ditaba tseo, ka kobotela fatshe ka sefahleho, ka hloka puo. 

16Mme bonang, motho ya jwaloka mora motho a ama molomo wa ka; ka ahlamisa 

molomo wa ka, ka bua, ka re ho ya emeng pela ka: Morena ka, pono e ntshositse, ke 

feletswe ke matla. 

17Na mohlanka wa morena ka a ka bua jwang le morena ka? Ebile moo ke fellwang 

ke matla, ka sitwa ke ho ntsha moya. 

18Yaba ke boela ke angwa ke ya tshwanang le motho, a busetsa matla ho nna, 

19a re: Se tshabe, monna ya ratwang! Kgotso e be ho wena! Tiya pelo, tiya matla! A re 

a sa bua le nna, ka utlwa hobane ke filwe matla, ka re: Morena ka a ke a bue, etswe o 

mphile matla. 

20A re: Hleka o tseba seo ke tlileng ho wena ka baka la sona na? Jwale, ke ikgutlela 

ho ya lwantsha kgosana ya Persia, mme ha ke se ke tlohile, bona, kgosana ya 

Bagerike e tla fihla. 

21Leha ho le jwalo, ke rata ho o senolela se ngodilweng bukeng ya nnete. Ha ho ya 

ntlatsang ho lwantsha bano, haese Mikaele, kgosana ya lona. 

DANIELE 11 

1Empa le nna, ka selemo se qalang puso ya Dariuse, Momede, ke mo tlatsitse ka ho 

mo emela le ka ho mo fa matla. 

2Jwale, ke ya o senolela nnete. Bona, marena a mararo a sa tla ba teng ho Bapersia, 

mme wa bone o tla rua leruo le fetisang la a mang kaofela; etlare hobane a iphe matla 

ka maruo a hae, o tla ipiletsa bongata bohle ho futuhela mmuso wa Bagerike. 

3Empa ho tla tsoha morena wa mohale, mme o tla busa ka matla a maholo, a etse 

kamoo a ratang kateng. 

4Etlare ha a se a phahame, mmuso wa hae o tla robakwa dikoto, o arolelwe meya e 

mene ya mahodimo, empa e ke ke ya eba wa ditloholo tsa hae, mme matla a wona a 

ke ke a lekana le matla a wona a pele, hobane mmuso wa hae o ya haholwa, o 

arolelwe basele, o seng bao. 

5Morena wa Borwa o tla ipha matla, mme e mong wa mahosana a hae o tla mo fetisa 

ka matla; o tla busa, mme mmuso wa hae e tla ba mmuso o matla haholo. 

6Kamora dilemo tse ding, ba tla etsa selekane, mme moradi wa morena wa Borwa o 

tla kena tlung ya morena wa Leboya ho lokisa ditaba. Empa matsoho a hae a ke ke a 

tiya; o tla sitwa ho tiya, leha e le yena, leha e le matsoho a hae, empa o tla 

neelwa lefu, yena le ba mo tlisitseng, le ya mo tswetseng le ya mo tsheheditseng, 

mehleng eo. 

7Empa lehlomela la metso ya hae le tla hlaha tulong tsa hae; o tla tla ntweng, a kene 

diqhobosheaneng tsa morena wa Leboya, a etse ka tsona kamoo a ratang kateng, mme 

o tla hlola. 

8O tla ikgapela medimo ya bona, le ditshwantsho tsa bona tse tsholotsweng, le 

mesebetsi e hlokwang ya bona ya kgauta le ya silefera, a ye le tsona Egepeta, ho ntoo 

feta dilemo tseo a ke keng a kgathatsa morena wa Leboya ka tsona. 

9Empa enwa o tla futuha ho ya lwantsha morena wa Borwa, a ntoo kgutlela naheng ya 

hae. 

10Empa bana ba hae ba tla qala ntwa, ba bokelle makgotla a mangatangata; e mong o 

tla futuha, a tlale hohle, a kgaphatsehe, a ntoo boya; o tla tiisa ho patela qhobosheane 

ya hae. 

11Morena wa Borwa o tla halefisisa, mme o tla futuha, a lwane le morena wa Leboya; 

o tla mema makgotla a maholo, mme makgotla a morena wa Leboya a tla neelwa 

matsohong a hae. 

12Mme makgotla a hae a tla ikakasa, pelo ya hae e ikgohomose hampe, mme o tla 

diha mashome a dikete; leha ho le jwalo, a ke ke a hlola. 

13Hobane morena wa Leboya o tla boela a bokelle makgotla a mangata, a fetisang a 

pele, mme ha ho fetile dilemo tse ding, o tla tla, a fihle ka makgotla a maholo le ka 

phahlo e ngata. 

14Mehleng eo, ba bangata ba tla tsohela morena wa Borwa matla, mme bahale ba 

setjhaba sa hao ba tla ikgantsha, ba tle ba phethe pono eo, empa ba tla wa. 

15Mme morena wa Leboya o tla tla, a hahe marako a phahamileng, a ikgapele motse o 

qhobosheane, mme makgotla a Borwa a ke ke a ema, le mokgetho wa wona o ke ke 

wa eba le matla a ho tiya. 

16Ya neng a futuha ho mo lwantsha o tla etsa kamoo a ratang kateng, mme ha ho 

motho ya tla tiya pela hae; o tla ema naheng e kgahlehang, mme tshenyo e tla ba teng 

letsohong la hae. 

17O tla phehella ho futuha ka matla wohle a mmuso wa hae, mme o tla etsa selekane 

le morena wa Borwa, a tle a timetse mmuso wa hae; o tla mo nea moradi wa hae ho ba 

mosadi wa hae, a tle a mo timetse; empa taba eo e ke ke ya etsahala, e ke ke ya mo 

thusa letho. 

18O tla lebisa mahlo a hae nqa dihlekehlekeng, mme o tla ikgapela tse ngata ho tsona; 

empa morena e mong o tla kokobetsa nyefolo ya hae, a busetse dinyefolo tsa hae ho 

yena. 

19A ntoo lebisa mahlo a hae nqa diqhobosheaneng tsa naha ya hae, mme o tla 

thekesela, a we, a se ke a hlola a fumanwa. 

20Mme tulong tsa hae ho tla dula e mong, ya tlang ho roma molefisi, a qete naha e 

leng hlophiso ya mmuso, empa o tla fela ka ditshiu di se kae; e ke ke ya eba ka 

kgalefo, leha e le ka ntwa. 

21Mme ho tla tsoha e mong tulong tsa hae, ya nyatsehang, ya sa lokelweng ke ho 

bewa morena, mme o tla itlhahisa ka kgotso, a ikgapele borena ka mano. 

22Mme makgotla a tlang ho hohoretsa a tla hohoretswa ke yena, ho rojwe le morena 

wa selekane. 

23Hobane a ke ke a re letho ka selekane; o tla sebetsa ka mano, o tla futuha, a hlole ka 

batho ba se bakae. 

24O tla kena nakong ya kgotso karolong tsa naha tse fetisang ka monono, mme o tla 

etsa se sa kang sa etswa ke bontatae le ke bontatae moholo; o tla arola kgapo le thepa 

le maruo, a rere ho heletsa diqhobosheane, a etse hoo ho isa nakong e beilweng. 

25Mme o tla ipha matla, a tiye pelo ho futuhela morena wa Borwa ka makgotla a 

mangata, mme morena wa Borwa o tla futuha ka makgotla a maholo a fetisang ka 

matla, empa a ke ke a tiya, hobane ba tla loha mano ho mo senya. 

26Ba jang dijo tsa hae tse lakatsehang ba tla mo diha, makgotla a hae a tla qhalana, 

mme ba tla bolawa ba le bangata. 

27Haele marena ao a mabedi, ha a ka ke a hopola letho pelong tsa wona haese ho 

senyetsana; tafoleng e le nngwe ba tla buisana ka leshano. Empa hoo ho ke ke ha tiya, 

etswe bofelo bo beetswe nako esele. 

28Mme o tla kgutlela naheng ya hae ka maruo a maholo; pelo ya hae e tla hloya 

selekane se halalelang, mme o tla se lwantsha, a be a kgutlele naheng ya hae. 

29Ka nako e beilweng, o tla boela a futuhele morena wa Borwa, mme taba tsa qetello 

di ke ke tsa tshwana le tsa ho qala. 

30Hobane dikepe tsa Kittime di tla tla ho mo lwantsha, mme o tla fellwa ke pelo, a 

kgutlele morao. O tla halefela selekane se halalelang, o tla se lwantsha, a boele a 

kopanye puo le ba kwenehetseng selekane se halalelang. 

31Makgotla a tswang ho yena a tla ema, a silafatse sehalalelo se 

entswengqhobosheane; a tla fedisa sehlabelo sa kamehla, mme bakeng sa sona ba tla 

bea manyala a bofediso. 

32Ka diqeko tsa hae o tla hulela ba tlolang selekane bokwenehing; empa setjhaba sa 

ba tsebang Modimo wa bona se tla tiya, se sebetse; 

33ba hlalefileng ba hara setjhaba ba tla ruta ba bangata; empa ba bang ba tla fediswa 

ke lerumo, le ke malakabe, le ke kgoleho, le ke tlatlapo ka matsatsi a mang. 

34Empa leha ba ka wa, ba tla bona thuso e se ekae, mme ba bangata ba tla ikopanya le 

bona ka boikaketsi. 

35Hara ba hlalefileng ho tla wa ba bang, hore ba lekwe, ba hlatsuwe, ba sweufatswe, 

ho isa mehleng e qetellang; hobane le yona taba eo e beetswe nako e beilweng. 

36Mme morena eo o tla etsa kamoo a ratang kateng; o tla ikgodisa, a phahamele 

hodima medimo yohle, mme o tla seba Modimo wa medimo ka dinyefolo tse 

makatsang, a atlehe ho fihlela tefetso e phetheha; hobane se laotsweng e ka kgona se 

etsahale. 

37A ke ke a hlokomela medimo ya bontatae, leha e le modimo o thabelwang ke 

basadi, mme a ke ke a re letho ka modimo ofe le ofe, empa o tla ikgohomosetsa yona 

kaofela; 

38leha ho le jwalo, o tla hlompha modimo wa diqhobosheane nqalong ya wona; 

modimo o sa kang wa tsejwa ke bontatae, a o hlomphe ka dikgauta le disilifera, ka 

majwe a bohlokwa le ka dikgabiso tse ding. 

39Ke ka modimo osele a tla futuhela diqhobosheane tse thata; ba o rapelang o tla ba 

hlonepha ka hlompho e kgolo, a ba bee ho busa ba bangata, a ba abele dinaha, e be 

moputso wa bona. 

40Mehleng ya qetello, morena wa Borwa o tla thulana le yena, mme morena wa 

Leboya o tla boela a futuhe ho ya mo patela, ka mokoloi, le ka ba kaletsang dipere, le 

ka dikepe tse ngata; o tla tswela dinaheng, a rwallele, a hohoretse. 

41O tla tla le naheng e kgahlehang, mme ho tla wa ba le bangata, empa ho tla 

phonyoha matsohong a hae Baedomo, le Bamoabe, le ba baholo ho bana ba Ammone. 

42O tla isa letsoho la hae dinaheng tse ngata, le yona naha ya Egepeta e ke ke ya 

phonyoha. 

43O tla ikgapela maruo a dikgauta le a disilefera, le a tsohle tse lakatsehang tseo 

Egepeta a nang le tsona; Balibia le Baethiopia ba tla latela mehlala ya hae. 

44Empa botjhabela le leboya, ho tla tswa medumo e tlang ho mo tshosa, mme o tla 

futuha ka kgalefo e kgolo ho ya bolaya le ho senya ba bangata. 

45O tla emisa tente tsa hae tsa borena pakeng tsa mawatle mabapa le thaba e 

kgethehileng, e kganyang: leha ho le jwalo, o tla fela, ho se ya mo thusang. 

DANIELE 12 

1Mehleng eo, Mikaele, kgosana eo e kgolo, e emelang bara ba setjhaba sa heno, o tla 

hlaha, mme matsatsi a matswalo a tla ba teng, ao a jwalo a esong ho be teng esale 

ditjhaba di hlaha, ho tla fihla nakong eo; empa mehleng yona eo, setjhaba sa heno se 

tla bolokeha, e leng bohle ba ngodilweng bukeng. 

2Ba bangata ho ba robetseng leroleng la lefatshe ba tla tsoha, ba bang ba 

tsohele bophelo bo sa feleng, ba bang ba tsoheledihlong le sekgobo se sa feleng. 

3Empa ba hlalefileng ba tla kganya jwaloka kganya ya lehodimo, ba kgannetseng ba 

bangata ho lokeng ba kganye jwaloka dinaledi kamehla le mehla, ka ho sa yeng kae. 

4Wena Daniele, o kwahele taba tseo, o manehe buka ena ka tiiso ho isa nakong ya 

bofelo; ba bangata ba tla e bala, mme tsebo e tla eketseha. 

5Yaba nna Daniele, ke a tadima, mme bonang, ba bang ba babedi ba ne ba eme, e 

mong mose o kwano wa noka, e mong mose wane wa noka. 

6E mong a re ho motho ya apereng lene, ya emeng hodima metsi a noka: Ke neng 

bofelo ba taba tseo tse makatsang bo tla hlaha? 

7Ka utlwa motho ya apereng lene, ya emeng hodima metsi a noka, ha a emisetsa 

letsoho le letona le letsoho le letshehadi lehodimong, a hlapanya ka ya phelang ka ho 

sa feleng, a re: Ho setse nako e le nngwe, le dinako, ho isa mahareng a nako e nngwe; 

etlare ha qhalanyo ya setjhaba e fela, hoo hohle ho tla etsahala. 

8Ka utlwa, ke mpa ke sa utlwisise, mme ka re: Morena ka, taba tseo di ya fella kae? 

9A re ho nna: Eya, Daniele, hobane ditaba tseo di tla sala di kwahetswe, di tiisitswe ho 

isa nakong ya bofelo. 

10Ba bangata ba tla hlwekiswa, ba sweufale, ba lekwe; ba babe ba ya nne ba etse 

hampe, mme ha ho moetsadibe ya tlang ho utlwisisa, empa ba hlalefileng ba tla 

utlwisisa. 

11Leha ho le jwalo, ho qala ka nako ya ho fediswa ha sehlabelo sa kamehla, le sa peo 

ya manyala a bofediso, ho tla feta matsatsi a sekete se le seng se nang le makgolo a 

mabedi a mashome a robileng mono o le mong. 

12Ho lehlohonolo ya lebelang, mme a finyella matsatsing a sekete se le seng se nang 

le makgolo a mararo a mashome a mararo a metso e mehlano. 

13Empa wena, o ikele bofelong ba hao, hobane o tla phomola, mme o tla tsohela lefa 

la hao qetellong ya matsatsi. 

HOSEA 

HOSEA 1 

Bohedene le bokgopo ba Iseraele; Kotlo le kgauhelo. 

1Ke lona lentswe la Jehova le neng le tlele Hosea, mora Beeri, mehleng ya Osiase, le 

Jothame, le Akase, le Esekiase, marena a Juda, le mehleng ya Jeroboame, mora Joase, 

morena wa Iseraele. 

2Mohla Jehova a qalang ho bua le Hosea, a re ho yena: Eya, o inkele mosadi wa 

mofebi le bana ba bofebe, hobane lefatshe le feba ka ho tlohela Jehova. 

3Yaba o ya, a nka Gomere, moradi wa Diblaime; mme eo a emola, a mo tswalla 

moshanyana. 

4Jehova a re ho Hosea: O mo ree lebitso la Jisreele, hobane ho se ho se hokae, ke tla 

otla ntlo ya Jehu, ka baka la madi a tsholotsweng Jisreele, ke be ke fedise mmuso wa 

ntlo ya Iseraele; 

5mme mohlang oo, ke tla roba seqha sa Iseraele thoteng ya Jisreele. 

6Mosadi a boela a emola, a tswala ngwanana; Jehova a re ho Hosea: O mo ree lebitso 

la Lo-Ruhama (ya sa hauhelwang); hobane ha ke sa tla hauhela ntlo ya Iseraele ka ho 

e tshwarela. 

7Haele ntlo ya Juda, ke tla e hauhela, ke e pholose ka Jehova, Modimo wa yona; empa 

hase ka seqha, le ka lerumo, le ka ntwa, le ka dipere le ka bakalli ke tlang ho e 

pholosa. 

8Yaba Gomere o kgwesa Lo-Ruhama, mme a boela a emola, a tswala moshanyana. 

Yaba Jehova o re ho Hosea: O mo ree lebitso la Lo-Ammi (seo e seng setjhaba sa ka); 

9hobane lona, ha le setjhaba sa ka, le nna ha ke sa le wa lona. 

10Athe palo ya bara ba Iseraele e tla ba jwaloka lehlabathe la lewatle le se nang ho 

lekanngwa, leha e le ho balwa, mme moo ho itsweng ho bona: Ha le setjhaba sa ka, 

teng ba tla bitswa: Bara ba Modimo o utlwang. 

11Bara ba Juda le bara ba Iseraele ba tla bokellwa hammoho, ba ipeele hlooho e le 

nngwe, ba kgutle lefatsheng la kgoleho; hobane le leholo tsatsi la Jisreele. 

HOSEA 2 

1Bitsang banababo lona Ammi (seo e leng tjhaba sa ka), le kgaitsedi tsa lona Ruhama 

(ya hauhetsweng). 

2Le tseke le mma lona, le tseke le yena! Hobane yena hase mosadi wa ka, le nna ha ke 

monna wa hae; a tlose bootswa ba hae pela sefahleho sa hae, le bofebe ba hae 

matsweleng a hae, 

3ke se tsohe ke mo hlobodisa, ka mo tlohela a le feela jwaloka mohla a tswalwang, ka 

mo etsa ya kang sebataolo, a ba jwaloka lefatshe le omileng, ka ba ka mmolaya ka 

lenyora. 

4Le bana ba hae nke ke ka ba hauhela, hobane ke bana ba bofebe; 

5hobane mma bona ke mofebi, ya ba belehileng o entse tse dihlong; hobane o itse: Ke 

tla latela dinyatsi tsa ka, e leng tsona tse nneang bohobe ba ka le metsi a ka, le boya ba 

nku, le lene, le ole, le seno. 

6Ka baka leo, bonang, ke tla thiba tsela ya hae ka meutlwa, ke hahe lerako teng, a tle a 

se ke a hlola a fumana mmila wa hae. 

7O tla phallela dinyatsi tsa hae, empa a ke ke a di fihlela; o tla di batlisisa, empa a ke 

ke a di fumana. Ke moo a tla re: Ke tla ya, ke kgutlele ho monna wa ka wa pele, 

hobane ke ne ke iketla mohlang oo ho fetisa jwale. 

8Athe yena o ne a sa ka a lemoha hoba ke nna ya mo neileng koro le veine le ole, ya 

bileng a mo atisetsa silefera le kgauta tseo ba sebeletsang Baale ka tsona. 

9Ka baka leo, ke tla mo amoha koro ya ka nakong ya yona, le veine ya ka nakong ya 

yona, ke mo amohe boya le lene tsa ka tseo a apesang bofeela ba hae ka tsona. Mme 

jwale, ke tla apola bofeela ba hae ka tsona. 

10Mme jwale, ke tla apola bofeela ba hae mahlong a dinyatsi tsa hae, mme ha ho 

motho ya tla mo namolela letsohong la ka. 

11Ke tla fedisa menyaka ya hae yohle, ke fedise mekete ya hae le mekete ya dikgwedi 

tse thwasang, le Disabatha tsa hae, le diphutheho tsa hae tse mahlonoko. 

12Ke tla senya difate tsa hae tsa merara le tsa difeiye tseo a itseng: Ke moputso oo ke 

o neilweng ke dinyatsi tsa ka! Ke tla di fetola moru, di jewe ke phoofolo tsa naha. 

13Ke tla mo kgalemela ka baka la matsatsi a boBaale ao a ba tjheseditseng dibano ka 

wona, a bileng a latela dinyatsi tsa hae, a ikgabisitse ka lesale le ka sefaha, athe nna a 

ntebala, ho bolela Jehova. 

14Ka baka leo, bonang, ke tla mo qeka, ke mo ise feelleng, ke bue tse kgodisang pelo 

ya hae. 

15Etlaba moo ke busetsang masimo a hae a morara ho yena, ke mo nee kgohlo ya 

Akore (moferefere) ho ba kgoro ya tshepo; teng o tla nkananela jwaloka mehleng ya 

botjha ba hae, jwaloka mohla a tswang lefatsheng la Egepeta. 

16Ka tsatsi leo, ho bolela Jehova, o tla mpitsa monna wa hao, ha o sa tla mpitsa Baale 

wa hao. 

17Ke tla tlosa mabitso a boBaale molomong wa hae, hore mabitso a bona a se ke a 

hlola a bolelwa. 

18Mme ka tsatsi leo, ke tla ba etsetsa selekane le diphoofolo tsa naha, le dinonyana tsa 

lehodimo, le tse hahabang lefatsheng; ke tla roba seqha le lerumo, ke be ke falatse 

ntwa lefatsheng, mme ke tla ba ahisa ka kgotso. 

19Ke tla o nyala, o be wa ka ka ho sa feleng, ke o nyale ho lokeng, le kahlolong, le 

mohaung, le lerekong, 

20ke o nyale le ho tshepeheng, mme o tla tseba Jehova. 

21Mohlang oo, ke tla utlwa, ho bolela Jehova, ke utlwe mahodimo, wona a utlwe 

lefatshe, 

22mme lefatshe le tla utlwa koro le veine le ole, tseo di utlwe Jisreele. 

23Ke tla itjalla yena lefatsheng; mme ke tla hauhela Lo-Ruhama, ke tla re ho Lo-

Ammi: O setjhaba sa ka; mme yena o tla re ho nna: O Modimo wa ka. 

HOSEA 3 

1Yaba Jehova o re ho nna: O boele o ye, o rate mosadi ya ratwang ke molekane wa 

hae, leha a feba, jwalokaha Jehova a rata bana ba Iseraele, leha bona ba retelehela ho 

medimo esele, mme ba rata dinkgwa tsa morara. 

2Yaba ke ipatlela yena ka ditjhelete tse leshome le metso e mehlano le ka tekanyo ya 

harese e lekanang homere e nang le halofo. 

3Ka re ho yena: Ka matsatsi a mangata o ntulele, o se ke wa feba, o se ke wa kopana 

le monna; le nna nke ke ka kopana le wena. 

4Hobane ka matsatsi a mangata, bana ba Iseraele ba tla dula ba se na morena le 

mahosana, ba se na sehlabelo le setshwantsho, ba se na efoda le terafime. 

5Empa hamorao, bana ba Iseraele ba tla kgutla, ba batle Jehova, Modimo wa bona, le 

Davida, morena wa bona; mehleng ya morao, ba tla itlhahanela ho Jehova le ho 

molemo wa hae. 

HOSEA 4 

Melato ya Iseraele le ya Juda; dikgalemelo; ba kgothatswa hore ba bake, mme ba 
tshepiswa mohau wa Modimo. 

1Utlwang lentswe la Jehova, lona bana ba Iseraele! Hobane Jehova o ya tsekisa baahi 

ba lefatshe, hobane ha ho nnete le mohau lefatsheng, mme Modimo ha o tsejwe teng. 

2Ho a hlapanngwa, ho a thetswa, ho a bolawa, ho a utsuwa, ho a fejwa, ho 

tsohelwa batho matla, mme madi a ntse a tshollwa hodima madi a mang. 

3Ka baka leo, lefatshe le a lla, le batho ba ahileng ho lona ba tepeletse, le tsona 

diphoofolo tsa naha le dinonyana tsa lehodimo; esita le dihlapi tsa lewatle di a timela. 

4Ho se ke ha eba ya tsekang, ho se ke ha eba ya kgalemelang! hobane ba setjhaba sa 

hao ba jwaloka ba hanyetsang moprista. 

5O tla kgoptjwa motshehare, moporofeta a kgoptjwe le wena bosiu, mme ke tla fedisa 

mmao. 

6Setjhaba sa ka se fela ke ho hloka tsebo. Wena, kahobane o nyedisitse tsebo, ke tla o 

nyedisa, o se hlole o eba moprista wa ka; kahobane o lebetse molao wa Modimo wa 

hao, le nna ke tla lebala bara ba hao. 

7Ha ba ntse ba ngatafala, ke moo ba ntshitelwang ka ho fetisa; kganya ya bona ke tla e 

fetola dihlong. 

8Baprista ba iphepa ka sebe sa setjhaba sa ka, le makgopo a sona ba a lapela. 

9Ka baka leo, moprista o tla hlahelwa ke taba e le nngwe le setjhaba, mme ke tla 

kgalemela mekgwa ya bona, ke ba etse ka diketso tsa bona. 

10Ba tla ja, empa ba ke ke ba kgora; ba tla feba, empa ba ke ke ba ata, kahobane ba 

tlohetse ho hlokomela Jehova. 

11Bofebe le veine le jwala di fedisa kelello ya bona. 

12Setjhaba sa ka se botsa sefate sa sona, mme thupa ya sona e a se eletsa, hobane 

moya wa bofebe o a ba kgelosa, ba feba ka ho itokolla ho Modimo wa bona. 

13Hlorong tsa dithaba ba etsa mahlabelo, hodima maralla ba tjhesa dibano, tseo ba di 

etsa katlase ho eike le poplare le terebinthe, hobane moriti wa tsona o monate. Ke ka 

baka leo baradi ba lona ba iketsang diotswa, le dingwetsi tsa lona di etsang bofebe. 

14Ha nka ke ka kgalemela baradi ba lona, kahobane ba iketsa diotswa, le dingwetsi tsa 

lona, kahobane di a feba, hobane lona le ya ka thoko le diotswa, le etsa mahlabelo le 

ena le basadi ba bafebi. Setjhaba se se nang kutlwisiso se a timela. 

15Ha ho feba wena, Iseraele, Juda yena a se ke a seba! Le se ke la ya Gilgale, le se ke 

la etela Bethe-Avene; le se ke la ana ka ho re: Ka Jehova ya utlwang! 

16Hobane Iseraele o a ikgantsha, o tshwana le sethole se sa thapeng. Jwale, Jehova o 

tla ba fudisa, ba be jwaloka konyana feelleng. 

17Efraime o kgomaretse ditshwantsho; mo tlohele! 

18Seno sa bona se nyokotse; ba feba le ho feba; bao e leng thebe tsa bona kannete ba 

ithatetse tse dihlong. 

19Sefefo se ya ba nka mapheong a sona; ba tla hlajwa ke dihlong ka baka la mahlabelo 

a bona. 

HOSEA 5 

1Utlwang taba ena, lona baprista, le mamele, lona ba ntlo ya Iseraele, le lona ba ntlo 

ya morena, le sekehe tsebe, hobane ho ahlolwa lona; hobane le bile jwaloka sefi 

Mitspe, le jwaloka leraba le tjhehilweng hodima Thabore. 

2Ba tswela pele ho tloleng ha bona, empa nna ke tla ba kgalemela bohle. 

3Nna ke tseba Efraime, mme Iseraele ha a patehe ho nna; hobane jwale o a feba, 

Efraime, mme Iseraele o a itshilafatsa. 

4Diketso tsa bona ha di ba dumelle ho kgutlela ho Modimo wa bona, hobane moya wa 

bofebe o hara bona, mme Jehova ha ba mo tsebe. 

5Boikgohomoso ba Iseraele bo paka sebe sa hae pepeneneng; Iseraele le Efraime ba 

tla kgoptjwa ke makgopo a bona, ho kgoptjwe le Juda hammoho le bona. 

6Ka dinku tsa bona le ka makgomo a bona ba tla Jehova, empa ba ke ke ba mo 

fumana: o ba furaletse. 

7Jehova, ba mo entse ka bolotsana, hobane ba tswetse bara ba bonyatsi; jwale, kgwedi 

e ntjha e tla ba ja hammoho le masimo a bona. 

8Letsang phala Gibea, le letse terompeta Rama; hlabang mokgosi Bethe-

Avene. Sera se kamora ho wena, Benjamine! 

9Efraime o tla fetoha nahathothe tsatsing la kotlo; hara meloko ya Iseraele ke tsebisa 

taba e tiileng. 

10Marena a Juda a jwaloka ba suthisang mekolokotwane. Bohale ba ka ke tla bo 

tshollela hodima bona jwaloka metsi. 

11Efraime o a imelwa, o tlepenngwa ke kahlolo, hobane o ithatetse ho ya ka taelo eo a 

iketseditseng yona; 

12mme nna, ke jwaloka tshwele ho Efraime, le jwaloka ho bola ha masapo ho ntlo ya 

Juda. 

13Efraime o bone pabo ya hae, le Juda o bone seso sa hae; Efraime o ile ho Baassiria, 

o rometse ho morena Jarebe (motseki); empa eo a ke ke a tseba ho le thusa, a ke ke a 

fodisa seso sa lona. 

14Hobane ke jwaloka tau ho Efraime, le jwaloka tawana ho ntlo ya Juda. Nna, nna ka 

sebele, ke a harola, ke ntoo ikela, ke nkile seo ke se hapileng, mme ha ho ya ka 

nkamohang sona! 

15Ke tla tloha, ke kgutlele nqalong ya ka, ke dule teng, ba tle ba be ba ikutlwe dibe tsa 

bona, ba batle sefahleho sa ka. Tlokotsing ya bona, ba tla tsohela ho tla ho nna. 

HOSEA 6 

1Tloong, a re kgutleleng ho Jehova, hobane ke yena ya re harotseng, o tla re fodisa; o 

hlathile, o tla re tlamella leqeba. 

2Hoba ho fete matsatsi a mabedi, o tla re pholosa; la boraro a re emise, re phele pela 

hae. 

3A re tsebeng, a re phehelleng ho tseba Jehova! Ho hlaha ha hae ho tiile jwaloka 

mafube a meso; o tla re tlela jwaloka pula, jwaloka pula ya hwetla e nosetsang 

lefatshe. 

4Ke tla o etsang, Efraime? Ke tla o etsang, Juda? hobane lerato la lona le jwaloka 

mohodi wa hosasa, le jwaloka phoka e tlohang kapele. 

5Ka baka leo, ke ba otlile ka baporofeta, ke ba bolaile ka dipolelo tsa molomo wa ka; 

dikahlolo tsa ka tsa hlaha hang jwaloka lesedi! 

6Hobane ke thabela lerato haholo ho sehlabelo, ho tseba Modimo ke ho rata ho fetisa 

mahlabelo a ditjheso. 

7Empa bona ba tlola selekane jwaloka Adama; mona Bethele, ba nkentse ka 

bolotsana. 

8Gileade ke motse wa dihlola, o inetile ka madi. 

9Le sehlopha sa baprista se jwaloka sehlopha sa balalli; tseleng e yang Sikeme ba 

bolaya batho; e, ba etsa ka bolotsana. 

10Tlung ya Iseraele ke bone manyala; teng ho feba Efraime! Iseraele o a itshilafatsa! 

11Le wena Juda, o lokiseditswe kotulo, mohla ke lokollang setjhaba sa ka kgolehong 

ya sona. 

HOSEA 7 

1Ha ke re ke phekola Iseraele, ke moo ho hlahang bokgopo ba Efraime le bolotsana ba 

Samaria. Hobane ba etsa tsa bohata. Leshodu le kenamatlung, sehlopha sa ba 

lobelang se hasana kantle. 

2Pelong tsa bona ha ba bolele hore ke hopotse bolotsana ba bona. Jwale, diketso tsa 

bona di ba teetse hare, di pela sefahleho sa ka. 

3Ka bolotsana ba bona ba thabisa morena, le matona ka mashano a bona. 

4Ke bafebi kaofela; ba jwaloka sebopi se besitsweng ke moapehi. O lesa ho 

tsosa mollo, ha a qala ho duba, hlama e be e kokomohe. 

5Ka tsatsi la mokete wa morena wa rona, matona a ipabisa ka bohale ba veine, yena o 

ntshetsa basomi letsoho la hae. 

6Hobane ba isa pelo tsa bona makunutung a bona jwaloka seboping. Moapehi wa 

bona o robala bosiu bohle, hosasa sebopi se tuka ka malakabe a mollo. 

7Bohle ba tjhesa jwaloka sebopi ba ja baahlodi ba bona; marena wohle a bona a 

timela; ho wona ha ho ya bitsang ho nna. 

8Efraime o ikopanya le ditjhaba; Efraime ke senkgwa se sa kang sa fetolwa. 

9Baditjhaba ba jele matla a hae, empa yena ha a ka a lemoha. O medile moriri o 

moputswa, empa ha a tsebe. 

10Boikgohomoso ba Iseraele bo paka sebe sa hae pepeneneng. Empa leha ho le jwalo, 

ha ba ka ba kgutlela ho Jehova, Modimo wa bona, le ho mmatla ha ba ka ba mmatla. 

11Efraime o jwaloka leeba le sethoto; ha a na kelello. Ba bitsa Baegepeta, ba romela 

ho Baassiria. 

12Ba re ba sa ya, ke tla tjheha leraba la ka kahodima bona, ke ba theole jwaloka 

nonyana e sebakeng, ke ba kgalemele kamoo ke tsebisitseng phutheho ya bona 

kateng. 

13Ho madimabe bona, hobane ba mpalehetse! Ho lahleha bona, hobane ba 

nkwenehetse! Ke ne ke re, ke a ba lopolla, empa bona ba bolela mashano hodima ka. 

14Ha ba howeletse ho nna ka dipelo tsa bona, empa ba bokolla phateng tsa bona, ba 

bokana hammoho bakeng sa mabele le jwala, mme ba mphuralla. 

15Nna ke ba rutile, ke bile ke tiisitse matsoho a bona, athe ba rerile bobe hodima ka. 

16Ba kgutla, empa e seng ho ya ho Ya hodimo. Ba jwaloka seqha se sa tshepeheng. 

Marena a bona a tla dihuwa ke lerumo ka baka la boithoriso ba maleme a wona. Ba tla 

songwa kahoo lefatsheng la Egepeta. 

HOSEA 8 

1O kenya terompeta molomong wa hao. Sera se fofa jwaloka ntsu, se wela ntlo ya 

Jehova; kahobane ba tlotse selekane sa ka, ba kwenehetse molao wa ka. 

2Ba tla howeletsa ho nna, ba re: Modimo wa rona, rona Iseraele, re o tsebile. 

3Iseraele o kgesa botle, sera se tla mo phallela. 

4Bona ba beile marena, empa e seng ka taelo ya ka, ba beile babusi, athe ha ke tsebe. 

Ka kgauta ya bona le ka silefera ya bona ba iketseditse ditshwantsho, ba tle ba 

fediswe. 

5E a kgeseha, namane ya hao, Samaria. Bohale ba ka bo a ba tukela. Ba tla sitwa ho 

hlweka ho le hokae? 

6Hobane eo e tswa Iseraeleng, e entswe ke lelala, hase modimo; namane ya Samaria e 

tla robakwa dikoto. 

7Ba jala moya, mme ba tla kotula sefefo; mabele wona a tla ba siyo. Monoko o ke ke 

wa bea dijo; leha o ka di bea, di tla metswa ke baditjhaba. 

8Iseraele o a metswa, hara ditjhaba ba jwaloka pitsa e sa ratweng. 

9Hobane bona ba ya Assiria. Pitsi yona e itshalla e nnotshi; empa Efraime o ipatlela 

barati ka dineo. 

10Leha ba romela dineo hara ditjhaba, ke tla ba bokella teng, ba qale ho fokola ke ho 

imelwa ke morena wa marena a mang. 

11Erekaha Efraime a atisitse ho haha dialetare ka ho seba, dialetare di tla mo sebisa. 

12Leha nka mo ngolla molao wa ka hasekete, ba ka mpa ba o tadima jwaloka ntho 

esele. 

13Ba re, ba etsa mahlabelo e be diabo tsa ka; tjhe, ba hlaba ho ja nama feela; Jehova 

ha a kgahlwe ke bona. Jwale, o tla hopola bokgopo ba bona, a kgalemele dibe tsa 

bona; bona ba tla kgutlela Egepeta. 

14Iseraele o lebetse Mmopi wa hae, o hahile matlo a borena; le Juda o atisitse ho haha 

metse e matla; empa ke tla romela mollo metseng ya bona, o tjhese matlo a bona a 

borena. 

HOSEA 9 

1Se thabe, Iseraele, ka ho nyakalla, jwaloka ditjhaba tse ding, hobane o febile ka ho 

tlohela Modimo wa hao, mme o ratile moputso wa bofebe diotlong tsohle tsa koro. 

2Seotlo le sehatelo sa ole di ke ke tsa ba kgorisa, veine e tla thetsa tebello ya bona. 

3Ba ke ke ba hlola lefatsheng la Jehova; Efraime o tla kgutlela Egepeta, lefatsheng 

la Assiria ba tla ja tse ditshila. 

4Ha ba sa tla tshella Jehova veine, mahlabelo a bona ha a sa tla mo kgahla, bohobe ba 

bona bo tla ba ho bona jwaloka bohobe ba bofifi, bohle ba bo jang ba fetohe ditshila, 

hobane bohobe ba bona e tla ba ba bona feela, bo ke ke ba kena tlung ya Jehova. 

5Le tla etsa jwang ka letsatsi le kgethehileng, ka letsatsi la mokete wa Jehova? 

6Hobane ba se ba tla falla ka baka la tshenyeho, Egepeta o tla ba bokella, Memfise a 

ba epele. Ntho tse ntle tsa bona tsa silefera di tla apeswa ke bobatsi, meutlwa e mele 

matlung a bona. 

7Ho se ho tla ditshiu tsa hlahlobo, ho se ho tla ditshiu tsa phetetso! Iseraele o tla tseba! 

Moporofeta o fetohile lewatla, motho wa moya o hlanya ka baka la boholo ba 

bokgopo ba hao le ka baka la bora ba hao bo boholo. 

8Efraime o laletse Modimo wa ka. Moporofeta, sefi sa setsomi se ditseleng tsa hae 

tsohle; bora bo tlung ya Modimo wa hae. 

9Ba itshentse hampempe jwaloka mohla Gibea. Modimo o tla hopola makgopo a 

bona, o kgalemele dibe tsa bona. 

10Ke fumane Iseraele a le ho nna jwaloka ditholwana tsa morara tse 

fumanwang feelleng; ke tadimile bontata lona jwalokaha ho tadingwadilopotsiya tsa 

feiye e qalang ho beha. Athe bona ba ile Baale-Peore, ba ikgethela tse dihlong, ba ba 

ba fetoha manyala jwaloka dinyatsi tsa bona. 

11Kganya ya Efraime e tla fofela koo jwaloka nonyana; ha ho sa tla ba ya tswetsweng, 

leha e le moima, le ya emolang. 

12Leha ba hodisa bana ba bona, ke tla ba amoha bona ba sa le batjha. E, ho madimabe 

bona, mohla ke ba furallang! 

13Efraime, ha ke mo tadima, o hlomilwe thoteng e ntle jwaloka Tire, empa Efraime o 

tla ntshetsa bana ba hae ho ya ba bolayang. 

14Ba nee, Jehova! ... o tla ba neang? ... O ba nee dimpa tse tswang le matswele a 

omeletseng. 

15Bolotsana bohle ba bona bo Gilgale. Ke moo ke ba hloileng. Ka baka la bobe ba 

metsamao ya bona, ke tla ba leleka tlung ya ka. Ha ke sa tla hlola ke ba rata; marena 

wohle a bona ke baikgantshi. 

16Efraime o batilwe ke letsatsi; metso ya bona e omile; ha ba sa tla bea ditholwana: 

leha ba ka tswala, ke tla bolaya bana ba bona ba bohlokwa. 

17Modimo wa ka o tla ba lahla, hobane ha ba ka ba o utlwa; e tla ba basepedi hara 

ditjhaba. 

HOSEA 10 

1Iseraele ke morara o holang haholo, tholwana tsa wona di o lekane. Ditholwana tsa 

hae ha di ntse di eketseha, ke moo a ntseng a ketsa ho haha dialetare; kahobane naha 

ya hae e ntle, o eketsa ho etsa ditshwantsho tse ntle. 

2Pelo tsa bona di mano; jwale, ba tla kgalemelwa.Modimo o tla qhebolla dialetare tsa 

bona, o fedise ditshwantsho tsa bona. 

3Mme jwale, ba tla re: Ha re na morena, hobane ha re a ka ra tshaba Jehova, mme 

morena a ka re etsetsang? 

4Ba bolela dipolelo tsa bosawana, ba hlapanya ka bohata; ba hlaba dilekane; ke moo 

kahlolo ya bona e se e ya hlomela jwaloka sehlohlo bolemeng. 

5Bakeng sa namane ya Bethe-Avene, baahi ba Samaria ba tshohile; e, setjhaba sa teng 

se a e llela, le baprista ba yona ba tlakasela bakeng sa yona, ka baka la kganya ya 

yona, hobane e tlohile ho yona. 

6Leha e le yona, e tla iswa Assiria, e be nyehelo ho morena Jarebe (motseki). Efraime 

o tla hlajwa ke dihlong, Iseraele a swabe ka baka la seo a se pheheletseng. 

7Ho fedile Samaria; morena wa teng o jwaloka lefatsa le yang hodima metsi! 

8Ho fedile le nqalo tse diphahameng tsa Bethe-Avene, tseo e leng sebe sa Iseraele. 

Meutlwa le dintshwantshwane di ya mela dialetareng tsa tsona. Mme ba tla re ho 

dithaba: le re kgurumetse! le ho marallana: Re weleng hodimo! 

9Haesale mohla Gibea, o sebile, Iseraele. Ba tiiseditse teng; ntwa e hlahetseng ba 

bolotsana Gibea na e ke ke ya ba tshwara na? 

10Ke tla ba kgalemela ka boithatelo ba ka, ditjhaba di bokellwe hodima bona ho ba 

tlamella makgopong a bona a mabedi. 

11Efraime ke sethole se thapisitsweng, se ratang ho pola. Empa nna, ke tla 

bea joko hodima molala wa sona o motle. Ke tla bofa Efraime, Juda yena a leme, 

Jakobo a phophothe. 

12Le itjallele ho loka, le tle le kotule mohau; le itemele thite e ntjha; hobane ke nako 

ya ho batla Jehova, a tle a be a tle, a le nesetse ho loka. 

13Le lemile bokgopo, le kotutse bolotsana, le jele dijo tsa leshano. Hobane, wena 

Iseraele, o tshepile metsamao ya hao le bongata ba dinatla tsa hao. 

14Ntwa e moferefere e tla hlahela setjhaba sa hao, diqhobosheane tsa hao di fediswe 

kaofela, jwalokaha Shalmane a fediswe kaofela, jwalokaha Shalmane a fedisitse 

Bethe-Arbele mohla ntwa, ha bana ba pshatlanngwa hammoho le bomma bona. 

15Bethele o tla le hlahisetsa kotsi tseo ka baka la bolotsana ba lona bo fetisisang. 

Kameso, morena wa Iseraele o tla fediswa ruri. 

HOSEA 11 

1Iseraele ha a sa le motjha, ke mo ratile; ke bitsitse mora wa ka Egepeta. 

2Ere ha baporofeta ba ba bitsa, ebe moo ba ba furallang; ba hlabela boBaale, ba 

tjhesetsa ditshwantsho dibano. 

3Athe nna, ke rutile Efraime ho tsamaya, ke ntse ke mo tshwere ka matsoho, empa ha 

ba ka ba lemoha ha ke ba fodisa. 

4Ke ne ke ba hule ka kgwele tsa batho, ka kgwele tsa lerato, ke le jwaloka ya 

lokollang joko melaleng ya bona, ke ne ke ba atamele ka mosa ho ba fepa. 

5Efraime a ke ke a kgutlela Egepeta, o tla buswa ke Assiria; hobane ba hanne ho 

kgutlela ho nna. 

6Lerumo le tla senya metseng ya hae, le fedise mekwallo ya hae, le ba qete ka baka la 

merero ya bona. 

7Setjhaba sa ka se tiiseditse ho nkwenehela; leha ba biletswa hodimo, ha ho le a mong 

ya emisetsang pelo ya hae teng. 

8Oho! nka o lahla jwang, Efraime? Iseraele, nka o tela jwang? Nka o lahla jwang 

jwaloka Adma? Nka o etsa jwang jwaloka Tseboime? Pelo ya ka e fetoha ka ho nna, 

mehauhelo ya ka yohle e tsohile. 

9Nke ke ka etsa ka ho tuka ha bohale ba ka, nke ke ka boela ka timetsa Efraime, 

hobane nna ke Modimo, ha ke motho, ke nna ya halalelang mahareng a hao; nke ke ka 

tla ka bohale. 

10Ba tla latela Jehova. Jwaloka tau, o tla puruma, e, yena o tla puruma, mme bana ba 

hae ba tla itlhahanela ho yena, ba etswa bophirimela. 

11Ba tla itlhahanela jwaloka nonyana, ba etswa Egepeta, le jwaloka leeba, ba etswa 

lefatsheng la Assiria; mme ke tla ba ahisa matlung a bona, ho bolela Jehova. 

12Efraime o nteela hare ka leshano, le ntlo ya Iseraele ka bohata, mme haele Juda, o sa 

ntse a kwetjha, o hana ho utlwa Modimo, Mohalaledi ya tshepehang. 

HOSEA 12 

1Efraime o ikgorisa ka moya, o phallela moya wa botjhabela. Tsatsi lohle o atisa 

bohata le tshenyeho. Ba hlaba selekane le Assiria, mme ole e iswa Egepeta. 

2Jehova o na le tseko le Juda, o tla kgalemela Jakobo ka baka la metsamao ya hae, a 

mo etse tse tshwanelang diketso tsa hae. 

3Popelong ya mmae o ile a tshwara ngwanabo ka serethe, le boholong ba hae o kile a 

betana le Modimo. 

4A betana le lengeloi, a ba a le hlola, a ntse a lla, a le rapela. A le fumana Bethele, 

mme teng le buile le rona. 

5Jehova ke Modimo wa makgotla, Jehova ke lona lebitso la hae. 

6Haele wena, o kgutlele ho Jehova, o boloke mohau le ho loka, o itshepele Modimo 

wa hao kamehla. 

7Efraime ke Mokanana (mohwebi); letsohong la hae o tshwere sekala sa bohata, o rata 

ho thetsa. 

8Mme o itse: Tjhe, ke ruile, ke ipatletse lefumo; ho tsohle tseo ke di ruileng ho ke ke 

ha fihlelwa ntho eo ke e ruileng kabokgopo, eo ho ka thweng, ke molato. 

9Athe nna ke Jehova, Modimo wa hao, haesale o etswa lefatsheng la Egepeta. Ke sa 

tla o ahisa ditenteng, jwalokaha ho etswa mohla mokete. 

10Ke buile le baporofeta, e, nna, ke ekeditse ditshenolo, mme ka baporofeta ke boletse 

ditshwantsho. 

11Gileade ha a ikentse lefeela, o se a ya fela. Gilgale, ho hlajwa dipoho. Dialetare tsa 

bona di tla ba jwaloka difika tsa majwe pela moo ho lengwang. 

12Jakobo o ne a balehele naheng ya Siria; Iseraele a sebelletsa mosadi; ho rua mosadi 

a iketsa modisa. 

13Ka moporofeta Jehova o ntshitse Iseraele Egepeta, le ka moporofeta Iseraele o kile a 

bolokwa. 

14Efraime o halefisitse Jehova hampe; o tla mmolokela melato ya hae ya madi, 

Morena wa hae a busetse ho tlotlolla ha hae ho yena. 

HOSEA 13 

1Enereha ho bua Efraime, letsoso le ne le le teng; o ne a iphahamisitse Iseraeleng, 

empa a ipea molato ka Baale, a ba a timela. 

2Le jwale, ba sa tiisetsa ho seha; ka silefera ya bona ba iketsetsa ditshwantsho tse 

tsholotsweng, e leng ditshwantsho tsa medimo kamoo ba ikgopoletseng kateng, e le 

bona; kaofela ha tsona ke mesebetsi ya ditei. Ha ba bolelwa, ho thwe: Ke ba hlabang 

batho, ke ba akang manamane! 

3Ka baka leo, ba tla ba jwaloka mohodi wa hosasa, le jwaloka phoko e tlohang kapele, 

jwaloka mooko o fefolang seotlong, le jwaloka mosi ha o fefolwa, o etswa ka lesoba 

le leifo. 

4Athe nna ke Jehova Modimo wa hao, haesa le o etswa lefatsheng la Egepeta; kantle 

ho nna, ha o tsebe Modimo o mong, le Mopholosi ha a yo, haese nna. 

5Nna, ke o tsebile feelleng, fatsheng le omileng. 

6Ha ba ntse ba fula, ba ile ba kgora; mme ha ba kgotse, pelo tsa bona tsa ikgohomosa; 

ba ntebetse ke hona. 

7Ho bona ke se ke le jwaloka tau, jwaloka lengau ha le lalla tseleng. 

8Ke tla ikakgela hodima bona jwaloka bere e timeletsweng ke bana ba yona, ke harole 

difuba tsa bona, ke ba jele teng jwaloka tau e tshehadi; dibatana tsa naha di tla ba 

harola. 

9Ho o timetsang, Iseraele, ke ha o ipeile sera ho nna, ke le ya o thusang. 

10O kae morena wa hao? A o pholose metseng yohle ya hao! Le baahlodi ba bao ba 

kae? Athe ke ka bona bao o itseng: O nnee morena le mahosana! 

11Ke o neile morena bohaleng ba ka, ke tla mo tlosa kgalefong ya ka. 

12Ho bofeletswe bokgopo ba Efraime, sebe sa hae se bolokilwe. 

13Bohloko ba pelehi bo tla mo hlahela. Eo ke ngwana ya sethoto, hobane ha a 

itlhahise nakong ya teng, hore a tswalwe. 

14Na ke tla ba lopolla matleng a nqalo ya bafu, ke ba namolele lefung? Wena lefu, 

mahloko a hao a kae? Wena nqalo ya bafu, tshenyeho ya hao e kae? Ha ke bone 

kamoo nka fetohang tabeng eo kateng. 

15Leha Efraime a beha ditholwana hara banababo, moya wa botjhabela o ya foka, 

moya wa Jehova o ya tswa feelleng. Ho tla psha sediba sa hae, mehlodi ya hae e 

ome. Sera se tla hapa matlotlo a mesebetsi yohle ya bohlokwa. 

16Samaria o tla kgalemelwa, hobane o ikgantshitse ho Modimo wa hae. Ba tla bolawa 

ke lerumo, masea a bona a pshatlwe, basadi ba bona ba emereng ba petsolwe. 

HOSEA 14 

1Iseraele, kgutlela ho Jehova, Modimo wa hao, hobane o wele ka baka la bokgopo ba 

hao. 

2Inkeleng dipolelo, le kgutlele ho Jehova, le re ho yena: Tlosa dibe tsohle, o amohele 

ho hotle, re o lebohe ka mahlabelo a maleme a rona. 

3Baassiria ba ke ke ba re pholosa; dipere re ke ke ra di palama, mme mosebetsi wa 

matsoho a rona ha re sa tla o bitsa modimo wa rona, hobane ke ho wena kgutsana e 

bonang mohau. 

4Ke tla fodisa bokwenehi ba bona, ke ba rate ka ho ithatela ha ka, hobane bohale ba ka 

bo tlohile ho bona. 

5Ke tla ba jwaloka phoka ho Iseraele; o tla thunya jwaloka dipalesa, a mele metso 

jwaloka Lebanone. 

6Makala a hae a tla hlomela; kganya ya hae e tla ba jwaloka ya mohlwaare, le monko 

wa hae jwaloka wa Lebanone. 

7Ba ahileng moriting wa hae ba tla tsosa koro, ba thunye jwaloka morara; ho tuma ha 

hae ho be jwalokaha morara wa Lebanone. 

8Wena Efraime, ke na le taba efe le ditshwantsho? Ke nna ke mo utlwang, ke mo 

lebelang; nna, ke jwaloka sefate sa kiprese se setala, tholwana ya hao e fumanwa ho 

nna. 

9Ke ofe ya bohlale, ya ka utlwisisang taba tseo, ya nang le kelello hore a di tsebe? 

Hobane ditsela tsa Jehova di lokile, ba lokileng ba tla tsamaya ho tsona, empa 

baikgantshi ba tla kgoptjwa ho tsona. 

JOELE 

JOELE 1 

Tsie e a tla. — Setjhaba a se ke se bake. 

1Ke lona lentswe la Jehova le neng le tlele Joele, mora Pethuele: 

2Utlwang taba ena, lona maqheku; le sekehe ditsebe, lona bohle baahi ba lefatshe. Na 

taba e jwalo e se e kile ya eba teng mehleng ya lona le mehleng ya bontata lona? 

3Le e bolelle bara ba lona, bara ba lona ba e bolelle bara ba bona, le bara ba bona ba e 

bolelle moloko o tlang. 

4Se siilweng ke bookgolane, se jelwe ke tsie; se siilweng ke tsie se jelwe ke marutle; 

se siilweng ke marutle, seongwane se se jele. 

5Tsohang, matahwa, le lle; le bokolle, lona bohle ba nwang veine, ka baka la veine e 

ntjha, hobane e tlositswe melomong ya lona. 

6Hobane setjhaba se futuhetse lefatshe la ka, ke setjhaba se matla, se sa balweng, 

meno a sona ke meno a tau, se na le mehlahare e jwaloka ya tau e tshehadi. 

7Se sentse merara ya ka le difate tsa ka tsa difeiye, se di entse patsi feela; se di 

ebotse makgapetla a tsona, se di lahletse fatshe, makala a tsona a bile a sweufetse. 

8Lla, wena lefatshe, jwaloka morwetsana ya itlamileng ka lesela le mahwashe, ka 

baka la ya neng a tla mo nyala botjheng ba hae. 

9Nyehelo le tshelo ha di sa tliswa tlung ya Jehova; baprista, bahlanka ba Jehova, ba 

swabile. 

10Naha e senyehile, lefatshe le swabile, hobane koro e sentswe, merara e 

omeletse, difate tsa ole di ponne. 

11Swabang, lona balemi ba koro; le bokolle, lona balemi ba morara, ka baka la koro le 

ka baka la harese, hobane se neng se tla kotulwa masimong, se timetse. 

12Morara o omeletse, sefate sa feiye se ponne; sa garanata le sa palema le sa diapole, 

tjhe, difate tsohle tsa naha di omeletse, thabo e fedile baneng ba batho. 

13Lona baprista, itlameng ka masela a mahwashe, le lle; lona bahlanka ba aletare, le 

bokolle. Tloong, le robale maseleng a mahwashe, lona bahlanka ba Modimo wa ka, 

hobane ha ho sa le nyehelo le tshelo tlung ya Modimo wa lona. 

14Kgethang letsatsi la ho itima dijo, le meme pitso; bokellang maqheku, le bokelle 

bohle ba naha tlung ya Jehova, Modimo wa lona, le howeletse ho Jehova. 

15Jo! letsatsi! hobane le haufi letsatsi la Jehova, le tla jwaloka tshenyeho e tswang ho 

Ya matla wohle. 

16Na dijo ha di a tloswa pela mahlo a rona? Thabo le nyakallo na ha di a tloswa tlung 

ya Modimo wa rona? 

17Dipeo di bodile katlasa makote; mediko e feela, matlo a polokelo a helehile, hobane 

koro e omeletse. 

18Makgomo a fehelwa hakakang! Mehlape ya dikgomo e a hlanya, hobane ha e sa na 

makgulo; le yona mehlape ya dinku e utlwa bohloko. 

19Jehova, ke bitsa ho wena, hobane mollo o qetile meraka ya lehwatata, lelakabe le 

tjhesitse difate tsohle tsa naha. 

20Esita le diphoofolo tsa naha di lla ho wena, hobane dinoka tsa metsi di pshele, mme 

mollo o tjhesitse meraka ya lehwatata. 

JOELE 2 

1Letsang terompeta Sione; le hlabe mokgosi thabeng ya ka e kgethehileng! Baahi 

bohle ba naha ba thothomele, hobane letsatsi la Jehova le a tla, le haufi. 

2Ke letsatsi la botsho le la lefifi, ke letsatsi la maru, la maru a matsho. Jwaloka 

mafube a meso ha a aparela dithaba, ho tla setjhaba se seholo, se matla. Ho qala 

tshimolohong, ha ho eso ho be se ka ka sona, mme kamora sona ha ho sa tla boela ho 

be teng se jwalo ho isa dilemong tse sa yena kae. 

3Kapele ho sona mollo o a tjhesa, le kamorao ho sona lelakabe le a timeletsa. Naha e 

kapele ho sona, e jwaloka tshimo ya Edene; kamorao ho sona ke sebataolo; ha ho 

letho le siilweng ke sona. 

4Sebopeho sa sona se jwaloka sebopeho sa dipere,bahlabani ba sona ba matha jwaloka 

ba palameng. 

5Ba thala ka modumo o kang wa makoloi a mathang hodima dithaba; ke modumo o 

kang wa lelakabe la mollo le tjhesang matlakala; ba jwaloka setjhaba se matla se 

itokiseditseng ntwa. 

6Pela sona ditjhaba di a tlakasela, difahleho tsohle di fetoha mmala. 

7Ba matha jwaloka dinatla, ba hlwella lerako jwaloka banna ba ntwa; e mong le e 

mong o ya ka tsela ya hae, ha ba fapanyetsane ditsela. 

8Ha ba sututsane, e mong le e mong o ya ka tsela ya hae, ba itihela hara dibetsa, mme 

ha ba hlajwe. 

9Ba matha le motse, ba matha hodima lerako, ba hlwella matlung, ba kena ka 

difenstere jwaloka leshodu. 

10Pela setjhaba seo lefatshe le a thothomela, le mahodimo a sisinyeha; letsatsi le 

kgwedi di a fifala, le dinaledi di timetsa kganya ya tsona. 

11Jehova o phahamisa lentswe la hae pela makgotla a hae, hobane makgotla a hae a 

maholo haholo, mme mophethi wa lentswe la hae o matla, hobane le leholo letsatsi la 

Jehova, le tshabeha haholoholo; ya ka le mamellang ke mang? 

12Athe le jwale, ho bolela Jehova, oho, kgutlelang ho nna ka pelo tsohle tsa lona, ka 

ho itima dijo, le ka dillo, le ka maikwahlayo. 

13Haholang dipelo tsa lona, e seng diaparo tsa lona, le kgutlele ho Jehova, Modimo 

wa lona; hobane o mosa, o lereko, o pelo e telele, o atisa ho hauhela, o qenehela bao a 

itseng o tla ba otla. 

14Ho tseba mang? Ekaba o tla kgutlabohaleng ba hae, a le utlwele bohloko, mme 

mehlaleng ya hae a siye hlohonolofatso, nyehelo le tshelo tse ka isetswang Jehova, 

Modimo wa lona. 

15Letsang terompeta Sione! Kgethang letsatsi la ho itima dijo, le meme pitso, le 

bokelle setjhaba, le etse phutheho e mahlonoko! 

16Phuthang maqheku, le bokelle bana le ba anyang letswele; monyadi a tswe tlung ya 

hae, le monyaduwa phaposing ya hae! 

17Mahareng a mathule le aletare, ha ho lle baprista, bahlanka ba Jehova, ba ke ba re: 

Oho Jehova, qenehela setjhaba sa hao, o se ke wa neela lefa la hao ho hlomphollwa, 

ba tle ba songwe ke baditjhaba! Na o re, ho bolelwe hara ditjhaba, ho thwe: Modimo 

wa bona o kae? 

Ditshepiso. 

18Ebile moo Jehova a boulelang lefatshe la hae, mme a hauhela setjhaba sa hae. 

19Jehova a arabela setjhaba sa hae, a re: Bonang, ke se ke le romela koro le veine le 

ole, le tle le kgore ke tsona; ha ke sa tla le etsa ba hlomphollwang hara ditjhaba. 

20Haele sera seo se tswang nqa leboya, ke tla se tlosa hara lona, ke se lelekele 

lefatsheng le sebataolo, le omileng; makgotla a sona a etellang pele ke tla a akgela 

lewatleng la Botjhabela, le a morao a qeteletseng ke a akgele lewatleng la 

Bophirimela; monko wa sona o tla phahama, le ho bola ha sona ho nyolohe, hobane se 

re, se entse tse kgolo. 

21Se tshabe, wena lefatshe! o thabe, o nyakalle, hobane Jehova o etsa tse kgolo! 

22Se tshabeng, lona diphoofolo tsa naha, hobane makgulo a nahathothe a se a tla ba 

matala; sefate se tla beha ditholwana tsa sona, feiye le morara di hlahise monono wa 

tsona. 

23Le lona bana ba Sione, thabang, le be le nyakallele ho Jehova, Modimo wa lona, 

hobane o tla le nea ya le rutang ho loka, o ya le nesetsa dipula tse kgolo, dipula tsa 

hwetla le tsa selemo; ke yona qalo. 

24Diotlo di tla tlala koro, ho kgaphatsehe dinkgo tse tletseng veine le oli; 

25ke tla le buseletsa dilemo tse kileng tsa jewa ke bookgolane, le ke tsie, le ke marutle, 

le ke seongwane, kgotla la ka le leholo leo ke le rometseng hara lona. 

26Le tla ja, le be le kgore; le tla rorisa lebitso la Jehova, Modimo wa lona, ya le 

etseditseng tse hlollang, mme setjhaba sa ka se ke ke sa hlola se hlajwa ke dihlong le 

ka mohla o le mong. 

27Le tla tseba hobane ke hara Iseraele, le hoba nna, Jehova, ke Modimo wa lona, mme 

ha ho e mong; setjhaba sa ka se ke ke sa hlola se hlajwa ke dihlong le ka mohla o le 

mong. 

28Kamora tseo, ke tla tshollela moya wa ka hodima nama yohle, ho be ho porofete 

bara ba lona le baradi ba lona, maqheku a lona a lore ditoro, le bahlankana ba lona ba 

bone dipono. 

29Le hodima bahlanka le makgabunyane, ka matsatsi ao, ke tla tshollela moya wa ka. 

30Ke tla etsa mehlolo lehodimong le lefatsheng, madi, le mollo, le mouwane wa mosi. 

31Letsatsi le tla fetoha lefifi, le kgwedi e fetohe madi, ho eso ho tle letsatsi la Jehova 

le leholo, le tshabehang; 

32mme ho tla bolokeha e mong le e mong ya rapelang lebitso la Jehova; hobane 

thabeng ya Sione le Jerusalema ba phonyohileng ba tla ba teng, jwalokaha Jehova a 

boletse; mme ho ba phetseng, ba bang ke ba tla bitswa ke Jehova. 

JOELE 3 

1Hobane matsatsing ao le mehleng eo, mohla ke kgutlisang Juda le Jerusalema 

kgolehong, 

2ke tla phutha ditjhaba tsohle, ke di theolele kgohlong ya Josafate; ke tla tseka teng le 

bona ka baka la Iseraele, setjhaba sa ka le lefa la ka, eo ba mo qhalantseng hara 

ditjhaba, ba ba ba arola naha ya ka. 

3Setjhaba sa ka ba arolelane sona ka lotho, ba ntshitse moshanyana ho ba moputso wa 

seotswa, le ka ngwanana ba rekile veine, ba nwele. 

4Le lona Tire le Sidone, le na le taba efe le nna, le wena naha yohle ya Bafilesta? 

Na le re, le ya iphetetsa ho nna, kapa le tla nketsa ho hong na?Ha le re, le ya 

iphetetsa, kapelepele ke tla busetsa phetetso ya lona hodima dihlooho tsa lona, 

5lona le nkileng kgauta ya ka le silefera ya ka, la ba la isa mesebetsi ya ka ya 

bohlokwa ditempeleng tsa lona; 

6haele bara ba Juda le bara ba Jerusalema, la rekisa ka bona ho bara ba Jafane, ba tle 

ba iswe hole le naha ya bona. 

7Bonang, ke se ke ya ba tsosa nqalong eo le rekileng ka bona ho yona, diketso tsa lona 

ke di busetse hodima dihlooho tsa lona; 

8ke tla rekisa ka bara ba lona le ka baradi ba lona ho bara ba Juda, ba rekise ka bona 

ho Basabea, setjhaba se hole, hobane Jehova o boletse. 

9Hlabang mokgosi hara ditjhaba, ka ho re: Itlhatswetseng ntwa le tsose dinatla! A ho 

atamele, a ho tle banna bohle ba ntwa! 

10Ka mehoma ya lona le tee disabole, ka disekele tsa lona le tee marumo! Ya fokolang 

a ke a re: Nna ke senatla! 

11Itlhahaneleng, le tle, lona ditjhaba tsohle tse kamathoko, le phuthehe! Wena Jehova, 

theolela dinatla tsa hao teng! 

12A ho tsohe, a ho tle ditjhaba kgohlong ya Josafate; hobane teng ke tla dula ho ahlola 

ditjhaba tsohle tse ka mathoko! 

13Akgelang sekele, hobane mabele a butswitse. Tloong, le hate, hobane sehatelo se 

tletse, dinkgo di bile di a kgaphatseha; hobane bolotsana ba bona bo boholo. 

14Matshwele, matshwele a teng a lehlanahlana kgohlong ya kahlolo! hobane le haufi 

letsatsi la Jehova, le tla ba teng kgohlong ya kahlolo. 

15Letsatsi le kgwedi di a fifala, le dinaledi di honyetsa phatsimo ya tsona. 

16Jehova o tla rora Sione, a utlwahatse lentswe la hae a le Jerusalema, ho be ho 

thothomele lehodimo le lefatshe. Empa Jehova ke setshabelo ho setjhaba sa hae, ke 

qhobosheane ho bara ba Iseraele. 

17Mme le tla tseba hobane ke nna Jehova ke leng Modimo wa lona, nna ke dutseng 

Sione, thabeng ya ka e kgethehileng; Jerusalema e tla ba nqalo e kgethehileng, 

baditjhaba ha ba sa tla feta ho yona. 

18Mohlang oo, dithaba di tla kolla veine e ntjha, marallana a phalle lebese, melapo 

yohle ya Juda e tla nne e be le metsi a mathang; mme sediba se tla tswa tlung ya 

Jehova, se nosetse lehwatata la Sittime. 

19Egepeta o tla fetoha nahathothe, Edomo e be sebataolo, kahobane ba tsohetse bana 

ba Juda matla, ba tsholotse madi a se nang molato naheng ya bona. 

20Empa Juda o tla hlola ka ho sa yeng kae, le Jerusalema, ho isa melokong ya meloko. 

21Ke tla phetetsa madi a bona ao ke esong ho a phetetse; mme Jehova o tla aha Sione. 

AMOSE 

AMOSE 1 

Ho porofetwa tsa Damaseka, Gasa, Tire, Edomo, Ammone, le Moabe; ho 
porofetwa le tsa Juda le tsa Iseraele. 

1Ke wona mantswe a Amose, e mong wa badisa ba Tekowa, e lengditaba tseo a di 

boneng bakeng sa Iseraele, mehleng ya Osiase, morena wa Juda, le mehleng ya 

Jeroboame, mora Joase, morena wa Iseraele, ha ho sa tla feta dilemo tse pedi, ho ntoo 

ba tshisinyeho ya lefatshe. 

2A re: Jehova o tla rora Sione, a phahamise lentswe la hae a le Jerusalema; makgulo a 

badisa a tla swaba, hlora ya Karmele e omelle. 

3Jehova o itse: Ka baka la melato e meraro, kapa e mene ya Damaseka — teng nke ke 

ka fetoha — kahobane ba hatisitse Gileade ka dilei tsa tshepe, 

4ke tla akgela mollo tlung ya Hasaele, o tle o tjhese le matlo a borena a Ben-Hadade. 

5Ke tla roba mekwallo ya Damaseka, ke fedise ba ahileng thoteng ya Afene, le ya 

tshwereng lere la borena Bethe-Edene, mme setjhaba sa Siria se tla iswa Kire 

kgolehong: ho itswalo ke Jehova. 

6Jehova o itse: Ka baka la melato e meraro, kapa e mene ya Gasa — teng nke ke ka 

fetoha — kahobane ba ile le ba hapilweng ba bangata ho ba neela Baedomo, 

7ke tla akgela mollo hara lerako la Gasa, o tle o tjhese matlo a teng a borena; 

8ke tla timetsa ba ahileng Ashdode le ya tshwereng lere la borena Ashkelone. Ke tla 

boela ke otlolle letsoho la ka hodima Ekrone, mme Bafilesta ba setseng ba tla fela: ho 

itswalo ke Morena Jehova. 

9Jehova o itse: Ka baka la melato e meraro, kapa e mene ya Tire — teng nke ke ka 

fetoha — kahobane ba neetse Edomo ba hapilweng ba bangata, ba sa hopole selekane 

sa boena; 

10ke tla akgela mollo kahara lerako la Tire, o tle o tjhese matlo a teng a borena. 

11Jehova o itse: Ka baka la melato e meraro, kapa e mene ya Edimo — teng nke ke ka 

fetoha — kahobane o phalletse ngwanabo ka lerumo, o pupeditse mohau wa hae, 

bohale ba hae bo sa phetse ho harola, mme o boloka kgalefo ya hae kamehla; 

12ke tla akgela mollo Themane, o tle o tjhese matlo a borena a Botsra. 

13Jehova o itse: Ka baka la melato e meraro, kapa e mene ya bana ba Ammone — 

teng nke ke ka fetoha — kahobane ba petsotse baimana ba Gileade, ba tle ba hodise 

naha ya bona: 

14ke tla hotetsa mollo kahara lerako la Rabba, o tle tjhese matlo a teng a borena hara 

mokgosi, tshiung ya ntwa, hara ditsokotsane, tsatsing la sefefo. 

15Morena wa bona o tla ya kgolehong, e le yena le matona a hae hammoho: ho itswalo 

ke Jehova. 

AMOSE 2 

1Jehova o itse: Ka baka la melato e meraro, kapa e mene ya Moabe — teng nke ke ka 

fetoha — kahobane ba tjhesitse masapo a morena wa Edomo, ba a etsa molora; 

2ke tla akgela mollo Moabe, o tle o tjhese matlo a borena a Keriothe, mme Moabe o 

tla timela moferefereng oo hara mokgosi le modumo wa terompeta; 

3ke tla timetsa moahlodi mahareng a hae, le marena a hae ke a fedise hammoho le 

yena: ho itswalo ke Jehova. 

4Jehova o itse: Ka baka la melato e meraro, kapa e mene ya Juda — teng nke ke ka 

fetoha — kahobane ba nyedisitse molao wa Jehova, ba sa ka ba boloka ditaelo tsa hae, 

ba mpa ba kgeloswa ke mashano a bona ao bontata bona moholo ba ileng ka wona; 

5ke tla akgela mollo Juda, o tle o tjhese matlo a borena a Jerusalema. 

6Jehova o itse: Ka baka la melato e meraro, kapa e mene ya Iseraele — teng nke ke ka 

fetoha — kahobane ba reka tjhelete ka ya lokileng, le ka mofumanehi ba reka dieta, 

7ba lakatsa ho bona lerole la lefatshe hodima hlooho ya mofutsana, mme ba 

kgopamisa taba tsa ba banyenyane; motho le ntatae ba kenela mosadi a le mong, ba tle 

ba tlotlolle lebitso la ka le kgethehileng; 

8mme ba robala dikobong tse nketsweng molato pela dialetare tsohle, ba nwa veine ya 

ditefo tsa bona tlung ya Modimo wa bona ... 

9Athe ke nna ke neng ke timetse Baamore pela lona, bao bolelele ba bona bo neng bo 

le ka ka bolelele ba dikedare, ba le matla jwaloka dieike, ka timetsa tholwana tsa bona 

hodimo le metso ya bona tlase. 

10Hape, ke nna ke neng ke le ntshe lefatsheng la Egepeta, ka le tsamaisa feelleng ka 

dilemo tse mashome a mane, le tle le rue naha ya Baamore; 

11mme ke tsositse baporofeta hara bana ba lona, le hara bahlankana ba lona ke tsositse 

banasari. Na ha ho jwalo, bana ba Iseraele? ho bolela Jehova. 

12Empa le nositse banasari veine; haele baporofeta, le ba laetse, la re: Le se ke la 

porofeta. 

13Bonang, ke tla le hatisa, jwaloka koloi e tletseng mangata ha e hatisa lefatshe; 

14ya lebelo o tla sitwa ho baleha, ya matla a ke ke a itiisa ka matla a hae, senatla se ke 

ke sa boloka ho phela ha sona. 

15Ya tshwereng seqha a ke ke a ema, ya maoto a bobebo a ke ke a ipholosa, ya 

palamang pere a ke ke a boloka ho phela ha hae; 

16leha e le eo e leng senatla hara dinatla, o tla baleha a hlobotse ka tsatsi leo: ho 

itswalo ke Jehova. 

AMOSE 3 

Dikgalemelo le ditemoso. 

1Utlwang lentswe lena, leo Jehova a le bolelang hodima lona, bana ba Iseraele, 

hodima mofuta wohle oo ke o ntshitseng lefatsheng la Egepeta; 

2ke re: Ke tsebile lona feela hara meloko yohle ya lefatshe; ka baka leo, ke tla le otla 

ka baka la makgopo a lona kaofela. 

3Na ba babedi ba tla tsamaya hammoho, ba sa dumellana? 

4Na tau e rora morung, ho se seo e ka se harolang? Na tawana e utlwahatsa lentswe la 

yona lehaheng la yona, e sa tshwara letho na? 

5Na nonyana e ka wela lerabeng le fatshe, ho se ntho e e tjhehileng? Na leraba le 

beilweng fatshe le ka tlolela hodimo le sa tshwase letho? 

6Terompeta ha e letswa motseng, na batho ha ba tshohe kaofela na? Na tlokotsi e ka 

hlaha motseng, e sa hlahiswe ke Jehova? 

7Hobane Morena Jehova ha a etse letho, a eso ho senole morero wa hae ho bahlanka 

ba hae, baporofeta. 

8Tau e a rora: ya sa tlo tshoha ke mang? Morena Jehova o a bua: ya sa tlo porofeta ke 

mang? 

9Howeletsa hodima matlo a borena a Ashdode le hodima matlo a borena a lefatshe la 

Egepeta, le re: Phuthehelang dithabeng tsa Samaria, le tle le bone meferefere e 

mengata e hara yena, le dihloriso tse leng ho yena. 

10Ha ba tsebe ho etsa ho lokileng, ho itswalo ke Jehova, bao ba bokellang kgapo le 

tshenyo matlung a bona. 

11Ka baka leo, Morena Jehova o itse: Sera ke sena! se se se le ka nqa tsohle ho 

lefatshe! Se tla diha kganya ya hao, matlo a hao a borena a phahlwe. 

12Jehova o itse: Jwalokaha modisa a hlwibila maoto a mabedi a nku,kapa sekoto sa 

tsebe molomong wa tau, ho tla hlwibilwa jwalo bana ba Iseraele ba Samaria, ba 

dutseng dintlheng tsa malao le hodima diphate tse adilweng masela a Damaseka. 

13Mamelang, le pake tsa ntlo ya Jakobo, ho bolela Morena Jehova, Modimo wa 

makgotla. 

14Ka tsatsi leo ke tlang ho kgalemela Iseraele ka baka la makgopo a hae, ke tla 

kgalemela le dialetare tsa Bethele, mme manaka a aletare a tla robeha, a wele fatshe. 

15Ke tla rapalatsa ntlo ya mariha hodima ntlo ya lehlabula; matlo a kgabisitsweng 

ka manaka a tlou a tla timela, ho fediswe le matlo a mangata: ho itswalo ke Jehova. 

AMOSE 4 

1Utlwang lentswe lena, lona dithole tsa Bashane tse thabeng ya Samaria, lona le 

hlorisang ba banyenyane, le tshwenyang mafutsana, le reng ho banna ba lona: Tlisang, 

re nwe! 

2Morena Jehova o hlapantse ka bokgetheho ba hae, a re: Bonang, le tla hlahelwa ke 

matsatsi ao le tla hulwa ka dilope, masala a lona a hulwe ka ditshepe tsa ho tshwasa 

dihlapi. 

3Le tla tswa motseng moo lerako le helehileng, e mong le e mong kapele ho yena, le 

balehe hole le qhobosheane tsa lona: ho itswalo ke Jehova. 

4Eyang Bethele, le sebe; le atise ho seba Gilgale. Hlahisang mahlabelo a lona hosasa; 

ka tsatsi la boraro, le hlahise karolo ya leshome ya tseo le di ruileng. 

5Teboho tsa lona tsa setjheso di etseng ka tse lomositsweng; le laele le dikabelo tse 

yeng di ntshuwe ka ho ithatela ha motho, hobane ke moo le ithatelang, lona bana ba 

Iseraele: ho itswalo ke Morena Jehova. 

6Athe ke ne ke le hlahisetse tlala metseng ya lona yohle, le ho hlokeha ha bohobe 

dinqalong tsohle tsa lona; leha ho le jwalo, ha le a ka la kgutlela ho nna, ho bolela 

Jehova. 

7Hape, ke ne ke le time dipula, ho sa setse dikgwedi tse tharo pele ho kotulo, ka e 

nesetsa motse o mong, motse o mong ke se ke ka o nesetsa; tshimo e nngwe ya 

nesetswa, tshimo e nngwe e sa kang ya nesetswa ya omella; 

8ba metse e mmedi, e meraro, ba ya ba ntse ba thekesela motseng o mong ho ya nwa 

metsi, empa ba se ke ba kgolwa; leha ho le jwalo, ha le a ka la kgutlela ho nna ho 

bolela Jehova. 

9Ke ne ke otle koro ya lona ka phori le boroku; masimo a lona a mangata a difate le a 

merara, le difeiye tsa lona, le mehlwaare ya lona ya jewa ke tsie, mme leha ho le 

jwalo, ha le a ka la kgutlela ho nna, ho bolela Jehova. 

10Ke ne ke romele hara lona lefu la sewa, le tshwanang le la Egepeta, ke ne ke bolaye 

bahlankana ba lona ka lerumo, dipere tsa lona tsa hapuwa, monko o tswang diahelong 

tsa lona ka o fihlisa dinkong tsa lona; leha ho le jwalo, ha le a ka la kgutlela ho nna, 

ho bolela Jehova. 

11Ke ne ke hlahise ditshenyo hara lona jwaloka mohla Modimo o senyang Sodoma le 

Gomorra, mme le pholohile jwaloka lefatsa le ntshitsweng mollong; leha ho le jwalo, 

ha le a ka la kgutlela ho nna, ho bolela Jehova. 

12Ka baka leo, o tla bona seo ke tla se etsa ho wena, Iseraele! — Erekaha ke tla o etsa 

hoo, o itokisetse ho kgahlana le Modimo wa hao, Iseraele! 

13Hobane bona, ya hlodileng dithaba, ya entseng moya, ya tsebisang motho tse 

hopotsweng ke yena, ya fetolang meso lefifi, ya tsamayang hodima diphahama tsa 

lefatshe, lebitso la hae lona ke Jehova, Modimo wa makgotla. 

AMOSE 5 

1Utlwang lentswe lena leo ka lona ke le binelang mahlomola, lona bantlo ya Iseraele: 

2O wele, ha a sa tla boela a eme, morwetsana wa Iseraele; o dihetswe fatshe; ha ho ya 

mo tsosang. 

3Hobane ho itswe ke Morena Jehova: Motse o neng o ntshetsa ntlo ya 

Iseraele bahlabani ba sekete, o tla sallwa ke ba lekgolo feela, le o neng o e ntshetsa ba 

lekgolo o tla sala le ba leshome. 

4Hobane Jehova o itse ho ntlo ya Iseraele: Mpatleng, le tle le phele! 

5Le se ke la batla Bethele, le se ke la ya Gilgale, le se ke la fetela Beerseba; hobane 

Gilgale o tla iswa kgolehong, Bethele a etswe lefeela. 

6Batlang Jehova, le tle le phele, esere mohlomong a wela ntlo ya Josefa jwaloka 

mollo, mme mollo oo wa fedisa Bethele, ho se motho ya o timang. 

7Bao ba fetola kahlolo lengana, ba dihela ho loka fatshe; 

8athe ke yena ya entseng Selemela le Makolobe; ya fetolang lefifi lesedi la hosasa, le 

motshehare o o fetola lefifi; o bitsa metsi a lewatle, mme o a tshollela hodima 

lefatshe; Jehova ke lebitso la hae; 

9o tsosetsa ya matla tshenyeho, tshenyeho e fihlele motse o matla. 

10Bao ba hloya ya eletsang kgotla, ba ile ya bolelang tse lokileng. 

11Ka baka leo, kahobane le hatakela e monyenyane, le nka koro ya hae ka ho mo tuba, 

leha le hahile matlo ka majwe a betlilweng, le ke ke la dula ho wona; leha le hlomile 

masimo a matle a merara, le ke ke la nwa veine ya wona. 

12Hobane ke tseba hoba ditlolo tsa lona di ngata, le hoba dibe tsa lona di atile haholo; 

le hlorisa ya lokileng, le nka tefo, mme bafumanehi ha le ba ahlolele kgotla. 

13Ka baka leo, mehleng ena ya bohlale o a ikgutsetsa, hobane ke mehla e mebe. 

14Batlang ho hotle, e seng ho hobe, le tle le phele, mme Jehova, Modimo wa 

makgotla, a fele a be le lona jwalokaha le bolela. 

15Hloyang ho hobe, le rate ho hotle, le tiise se lokileng kgotla; mohla ope, Jehova, 

Modimo wa makgotla, a ka hauhela masala a Josefa. 

16Ka baka leo, Jehova, Modimo wa makgotla, Monghadi, o re: Mapatlelong wohle 

dillo di tla ba teng, le diterateng tsohle ba tla howa, ba re: Jo! Jo! Molemi o tla 

biletswa ho lla, ba tsebang pina tsa mahlomola ba biletswe ho bokolla. 

17Le masimong wohle a merara dillo di tla ba teng, hobane ke tla feta mahareng a hao: 

ho bolela Jehova. 

18Ho madimabe lona le hlolohetsweng tsatsi la Morena! Letsatsi la Morena le le 

lakaletsang? E tla ba lefifi, e seng lesedi. 

19Ho tla ba jwaloka motho ha a balehela tau, mme a kgahlana le bere, kapa a kena 

tlung, a bea letsoho la hae leboteng ho ikokotlela, mme noha e mo loma. 

20Ha ke re, tsatsi la Morena e tla ba lefifi, e seng lesedi; botsho ba bosiu, e seng lesedi 

la motshehare? 

21Ke hloile, ke bile ke nyedisa mekete ya lona; ha ke rate le monko watse 

hlajwang diphuthehong tsa lona tse mahlonoko. 

22Leha le itlhahisetsa ditjheso le dinyehelo tsa lona, ha ke di thabele, leha e le 

mahlabelo a dinonneng tsa lona ha ke a tadime. 

23Tlosetsang lerata la dipina tsa lona hole le nna; nke ke ka mamela modumo wa 

diharepa tsa lona. 

24Empa kahlolo e tla matha jwaloka metsi, le ho loka jwaloka noka e sa phetseng ho 

phalla. 

25Na, ha le ne le le feelleng ka dilemo tse mashome a mane, le ne le ntlhahisetse 

mahlabelo le dinyehelo, lona ba ntlo ya Iseraele? 

26Tjhe, le ne le jare Sikkuthe, morena wa lona, le Kiune, setshwantsho sa lona, naledi 

ya modimo oo le neng le iketseditse wona. 

27Ka baka leo, ke tla le isa kgolehong ho feta Damaseka, ho bolela Jehova, eo lebitso 

la hae e leng Modimo wa makgotla. 

AMOSE 6 

1Ho madimabe lona ba iketlileng Sione, le lona ba tshepileng thaba ya 

Samaria, lona dihlooho tsa setjhaba se kapele ho tse ding, lona bao bantlo ya Iseraele 

ba ikisang ho lona. 

2Tshelelang Kalne, le bone; ha le tloha teng, le fetele Hamathe e moholo, le ntoo 

theohela Gathe wa Bafilesta. Na mebuso eo e metle ho fetisa mebuso ena, kapa a naha 

ya bona e kgolo ho naha ya lona na, 

3lona le reng, le bea letsatsi la bohloko hole, mme le bea setulo sa bolotsana haufi? 

4Ba sekame hodima ditulo tse entsweng ka manaka a tlou, ba ikotlolotse hodima 

diphate tsa bona, ba ja dikonyana tsa mohlape le manamane a fepuwang setaleng. 

5Ba ntse ba bina dipina tsa bosawana modumong wa diharepa; ba iqapela mesebetsi e 

tidinngwang, jwaloka Davida. 

6Ba nwa veine mehopeng e kgethehileng, ba tlola ole tsa bohlokwa, mme ha ba 

utlwiswe bohloko ke leqeba la Josefa. 

7Ka baka leo, jwale, ba tla ya kgolehong, ba beilwe kapele ho bohle ba iswang teng; 

lerata la ba ikotlolotseng le tla fela. 

8Morena Jehova o hlapantse ka moya wa hae, o re: Ho itswe ke Jehova, Modimo wa 

makgotla: Ke hloile boikgohomoso ba Jakobo, matlo a hae a borena ke a a ila; ke tla 

neela dira motse le tsohle tse ho wona. 

9Leha ho ka sala banna ba leshome ka tlung e nngwe, ba tla shwa. 

10Wa habomofu o tla nka setopo sa hae le ya tlang ho se tjhesa, ho tle ho ntshwe 

ditopo tlung; mme o tla re ho ya dutseng motseo wa ntlo: Na o sa na le e mong le 

wena na? Eo o tla araba, a re: Tjhe, ha ho sa le motho. Ke moo a tla re: Thola! hobane 

ha ho na ho hopolwa lebitso la Jehova. 

11Hobane bonang, Jehova o laetse, mme ntlo e kgolo e tla thuhwa, e fetohe dithako, le 

ntlo e nyenyane e tla etswa dikgeo. 

12Na dipere di mathiswa mafikeng, kapa na ho lengwa ka dipholo teng, haele moo le 

fetotse kahlolo mahloko, le tholwana ya ho loka le e fetotse lengana, 

13lona le thabelang tsa lefeela, le reng: Na hase ka matla a rona re ikentseng dinatla 

na? 

14Ka baka leo, Jehova, Modimo wa makgotla, o re:Lona ba ntlo ya Iseraele, bonang, 

ke ya le tsosetsa setjhaba se tla le hlorisa ho tloha Hamathe, ho isa nokeng ya 

lesabasaba. 

AMOSE 7 

Ho porofetwa tshenyeho ya Iseraele. — Ditshepiso tsa Jehova. 

1Ke ena pono eo Morena Jehova a neng a ntlhahisetse yona. Bonang, a hlahisa ditsie, 

jwang ha bo boela bo hlomela, ke ho re ha jwang bo boela bo hlomela, ha ho se ho 

hetswe ba morena. 

2Eitse ha di qetile ho ja jwang bohle bo bong ba lefatshe, ka re: Oho Morena Jehova, 

tshwarela hle! Na Jakobo o tla ema jwang, athe o monyenyane? 

3Jehova a tela taba eo. E ke ke ya etsahala: ho itsalo Jehova. 

4Ke ena pono eo Morena Jehova a neng a ntlhahisetse yona. Bonang, Morena Jehova 

a bitsa mollo ho kgalemela ka wona; wa qeta bodiba bo boholo, wa qala ho tjhesa le 

lefa la Jehova. 

5Yaba ke re: Morena Jehova, tlohela hle! Jakobo o tla ema jwang, athe o 

monyenyane? 

6Jehova a tela taba eo. E ke ke ya etsahala: ho itsalo Morena Jehova. 

7Ke ena pono eo a neng a ntlhahisetse yona. Ka bona Morena Jehova a eme hodima 

lerako le hahilweng ka ho lekanngwa ka sekitiloto, a tshwere sekitiloto letsohong la 

hae. 

8Morena a re ho nna: O bonang, Amose? Ka re: Ke bona sekitiloto. Yaba Morena o 

re: Bona, ke tla bea sekitiloto kahara setjhaba sa ka sa Iseraele; ha ke sa tla hlola ke se 

tshwarela. 

9Nqalo tse diphahameng tsa Isaaka di tla senngwa, le nqalo tse kgethehileng tsa 

Iseraele di fediswe, mme ke tla phahamela ntlo ya Jeroboame ka lerumo. 

10Ebile Amatsia, moprista wa Bethele, o romela ho Jeroboame, Morena wa Iseraele, a 

re: Amose o o fetohetse kahara ntlo ya Iseraele; lefatshe le se le sitwa ho mamella 

dipolelo tsohle tsa hae; 

11hobane Amose o itse: Jeroboame o tla shwa ka lerumo, mme Iseraele o tla iswa 

kgolehong, a tloswe lefatsheng la hae. 

12Mme Amatsia a re ho Amose: Radipono, tloha, o balehele lefatsheng la Juda; o jele 

bohobe teng, o porofete teng. 

13Empa haele Bethele, o se hlole o porofeta teng hobane ke nqalo e kgethehileng ya 

morena; hape, ke yona ntlo ya borena. 

14Empa Amose a araba, a re ho Amatsia: Nna, ha ke moporofeta, leha e le mora 

moporofeta; empa ke modisa, ke phela ka ho ikgella ditholwana tsa sikomora. 

15Empa Jehova o ntshwere ke alositse mohlape, mme Jehova a re ho nna: Eya, o 

porofete hodima setjhaba sa ka sa Iseraele. 

16Jwale, utlwa lentswe la Jehova, wena o reng: O se ke wa porofeta hodima Iseraele, o 

se ke wa bua hodima ntlo ya Isaaka; 

17ka baka leo, ho itswe ke Jehova: Mosadi wa hao o tla betwa hara motse, bara ba hao 

le baradi ba hao ba dihuwe ke lerumo; naha ya hao e tla arolwa ka kgwele, wena o tla 

shwa lefatsheng le ditshila, mme Iseraele o tla iswa kgolehong, a ntshwe lefatsheng la 

hae. 

AMOSE 8 

1Ke ena pono eo Morena Jehova a neng a ntlhahisetse yona. Ka bona seroto se 

tletseng ditholwana tse butswitseng. 

2A re ho nna: O bonang, Amose? Ka re: Ke bona seroto se tletseng ditholwana tse 

butswitseng. Yaba Jehova o re ho nna: E se e le ho fela ha setjhaba sa ka sa Iseraele, 

ha ke sa tla hlola ke se tshwarela. 

3Dipina tsa ntlo ya borena di tla fetoha dillo ka letsatsi leo, ho itsalo Morena Jehova. 

Ho tla tlala ditopo; di tla akgelwa hohle, ho ntse ho thotswe. 

4Utlwang taba ena, lona le pheheletseng ho metsa mofutsana le ho timetsa bafumanehi 

lefatsheng; lona le reng: 

5Tsatsi la kgwedi e thwasang le tla feta neng, re tle re rekise ka koro? Le Sabatha e tla 

feta neng, re tle re bule menyako ya mediko ya koro, re tswe re fokotsa tekanyo, re 

hodisa theko, re fosisa dikala ka ho thetsa? 

6Ke moo re tla reka bafumanehi ka tjhelete, le mafutsana ka seeta, re rekise le ka 

ditlhoka tsa koro. 

7Jehova o hlapantse ka kganya ya Jakobo, o re: Nke ke ka ba ka lebala ketso tsa lona 

tsohle ho isa ka ho sa feleng. 

8Ka baka la tseo, na lefatshe le ke ke la sisinyeha, ho swabe bohle ba ahileng ho lona? 

Na le ke ke la phahama kaofela ha lona, jwaloka noka, la phahama, la ntoo kokobela 

jwaloka noka ya Egepeta? 

9Ka tsatsi leo, ho itswe ke morena Jehova: Ke tla diketsa letsatsi motshehare o moholo 

lefifi ke le hlahise lefatsheng nyene. 

10Ke tla fetola mekete ya lona bofifi, le dipina tsohle tsa lona tsa monyaka ke di fetole 

tsa mahlomola; ke tla tentsha matheka wohle masela a mahwashe, dihlooho tsohle ke 

di etse mafatla,dillo tseo ke di etse tse tshwanang le dillo tse etsetswang mora a 

innotshi, qetello ya tsona e be jwaloka letsatsi le babang. 

11Bonang, matsatsi a tla, ho itsalo Morena Jehova, ao ke tla romela ho lapa lefatsheng, 

e seng ho lapela bohobe leha e le ho nyorelwa metsi; empa e leng ho lapela mantswe a 

Jehova. 

12Ba tla tsamaya ba etswa lewatleng le leng, ba ya ho le leng; ba tla matha ba etswa 

leboya, ho isa botjhabela, ba ntse ba batla lentswe la Jehova, empa ba ke ke ba le 

fumana. 

13Ka tsatsi leo, barwetsana ba batle le bahlankana ba tla tepella ke ho nyorwa; 

14e leng ba hlapanyang ka sebe sa Samaria, ba reng: Ka modimo wa hao, 

Dane! Kapa: Ka tsela e yang Beerseba! Ba tla wa, ba se ke ba boela ba tsoha. 

AMOSE 9 

1Ka bona Morena a eme pela aletare, mme a re: Otla hloro ya ntlo, ho be ho sisinyehe 

le difate tsa monyako; o di robakanye hodima dihlooho tsa bona kaofela. Ba setseng, 

ke tla ba bolaya ka lerumo; ho ke ke ha eba le a mong ho bona ya ka balehang, leha a 

le mong a ke ke a ba teng ya ka phonyohang ho bona. 

2Leha ba ka phunya nqalo ya bafu ho tshabela teng, le teng letsoho la ka le tla ba 

ntsha; leha ba ka nyolohela lehodimong, ke tla ba theola teng. 

3Leha ba ka ipata qhoweng ya Karmele, teng ke tla batlisisa, ke be ke ba tshware; leha 

ba ka ipatela mahlo a ka bodibeng ba lewatle, teng ke tla laela noha, mme e tla ba 

loma; 

4leha ba ya kgolehong, ba qhojwa ke dira tsa bona, le teng ke tla laela lerumo hore le 

ba bolaye; mme ke tla ba tjamela ho ba etsa hampe, e seng ho ba etsa hantle. 

5Hobane ya etsang tseo ke Morena, Jehova wa makgotla; o ama lefatshe, mme le a 

qhibidiha; bohle ba ahileng ho lona ba hlomoha, kaofela ha lona le phahama jwaloka 

noka, le boele le kokobele jwaloka noka ya Egepeta. 

6O haha matlo a hae a phahameng lehodimong; o bealehodimo ho ba marulelo a hae 

hodima lefatshe; o bitsa metsi a lewatle, a a tshollele hodima lefatshe: lebitso la hae 

ke Jehova. 

7Ha ke re, ho nna le jwaloka bana ba Kushe, lona bara ba Iseraele? ho bolela Jehova. 

Na ha ke a ka ka ntsha Iseraele lefatsheng la Egepeta,jwalokaha ke ntshitse Bafilesta 

Kaftore, le Basiria Kire? 

8Bonang, mahlo a Morena Jehova a tjametse mmuso o tletseng dibe, mme ke tla o 

timetsa hodima lefatshe; feela, nke ke ka timeletsa ntlo ya Jakobo ruri, ho bolela 

Jehova. 

9Hobane bonang, ke a laela, mme ke tla hlokola ntlo ya Iseraele hara ditjhaba tsohle, 

jwalokaha ho hlokolwa koro ka sefe, ho se hlaku le e nngwe e welang fatshe. 

10Ba tla shwa ke lerumo, baetsadibe bohle ba setjhaba sa ka, ba reng: Kotsi e ke ke ya 

re atamela, e ke ke ya re tshwara? 

11Ka tsatsi leo, ke tla tsosa motlotlwane wa Davida o weleng, ke tsose dikgeo tsa 

lerako la wona; moo o helehileng ke tla o lokisa, ke tle ke o hahe jwaloka mehleng ya 

boholoholo; 

12ba tle ba rue ho setseng ha Edomo, le ditjhaba tsohle tse tla bitswa ka lebitso la ka, 

ho bolela Jehova, yena ya tlang ho etsa tseo. 

13Bonang, matsatsi a ya tla, ho bolela Jehova, ao ya lemang a tla tshwara ya kotulang; 

le ya dubang ditholwana tsa morara ka maoto a tshwara ya jalang peo; mme veine e 

ntjha e tla phalla dithabeng, le maralla wohle a tla kolla. 

14Ke tla lokolla setjhaba sa ka sa Iseraele kgolehong ya sona, mme ba tla tsosa metse 

e senyehileng, ba ahe ho yona; ba tla hloma masimo a merara, ba nwe veine ya wona; 

ba tla hloma le dirapa tsa difate, ba je le ditholwana tsa tsona. 

15Ke tla ba hloma naheng ya bona, mme ha ba sa tla hlola ba tloswa naheng ya bona, 

eo ke ba neileng yona: ho bolela Jehova, Modimo wa hao. 

OBADIA 

OBADIA 1 

Ho porofetwa phediso ya Edomo. 

1Tshenolo ya Obadia. Morena Jehova o bolela tsena hodima Edomo, o re: Re utlwile 

taba e tswang ho Jehova, mme lenqosa le romilwe hara ditjhaba, le re: Tsohang! A re 

tsoheng ho mo futuhela! 

2Bona, ke o entse e monyenyane hara ditjhaba, o nyediswa haholoholo. 

3Boikgohomoso ba pelo ya hao bo o thetsitse, wena ya ahileng mafarung a mafika, 

tlung ya hao e phahameng, o reng ka pelong ya hao: Ke mang ya tla ntihela fatshe? 

4Leha o ka haha ntlo ya hao e phahameng, jwaloka ntsu, leha o ka e bea hara dinaledi, 

le teng ke tla o dihela, ho bolela Jehova. 

5O senyeditswe hakakang! Hoja ke mashodu a keneng ha hao, hoja ke dinokwane, ha 

ke re, ba ka be ba utswitse tse ba lekanang feela? Hojane ba kotulang merara ba kene 

ha hao, ha ke re, ba ka be ba siile dikgwahlapiso? 

6Athe Esau o batlisiswa hakakang! ho pheheletswe hakakang matlotlo a hae a 

patilweng! 

7Banna bohle bao o entseng selekane le bona ba o kgutliseditse moeding wa hao; 

banna ba nang le kgotso le wena ba o thetsitse, ba o phomile; ba neng ba eja bohobe 

ba hao, ba o tjheketse mamena. Ha ho kutlwisiso ho yena! 

8Ka tsatsi leo, ho bolela Jehova, na nke ke ka timetsa ba bohlale naheng ya Edomo, le 

kutlwisiso thabeng ya Esau? 

9Dinatla tsa hao, Themane, di tla thothomela, ho tle ho fediswe banna bohle thabeng 

ya Esau ka polao. 

10Ka baka la bolotsana boo o bo entseng ho ngwaneno Jakobo, o tla apeswa ka 

dihlong, o timeletswe ruri, ho isa ka ho sa yeng kae. 

11Tsatsing lela leo o neng o eme pela hae, tsatsing lela leo dira di neng di ya le maruo 

a hae, mme baditjhaba ba kena ka dikgoro tsa hae, ba laola Jerusalema ka ditaola, le 

wena o ne o le jwaloka e mong wa bona. 

12Se kgahlwe ke letsatsi la ngwaneno, ke letsatsi la tsietsi ya hae; se thabele ho fela 

ha bara ba Juda ka letsatsi la ho fela ha bona; se ahlamise molomo wa hao ka 

boikgohomoso ka letsatsi la tsietsi. 

13O se ke wa kena ka kgoro ya setjhaba sa ka ka letsatsi la tlokotsi ya sona; se 

kgahlwe ke bohloko ba sona ka letsatsi la tlokotsi ya sona; o se ke wa isa matsoho a 

hao matlotlong a sona ka letsatsi la tlokotsi ya sona. 

14O se ke wa ema makopanong a ditsela ho timetsa batho ba sona ba balehang, o se ke 

wa neela dira ba phonyohileng ba sona ka tsatsi la tsietsi. 

15Hobane letsatsi la Jehova la ho ahlola ditjhaba tsohle le haufi. Seo o se entseng o tla 

se etswa le wena, ketso tsa hao di boele hodima hlooho ya hao. 

16Hobane jwalokaha le nwele thabeng ya ka e kgethehileng, ditjhaba tsohle di tla nne 

di nwe, di inwelle, di kwenye, di be di be jwaloka hoja di sa ka tsa eba teng. 

17Empa ba pholohileng ba tla ba teng thabeng ya Sione; e tla ba nqalo e kgethehileng, 

mme ba ntlo ya Jakobo ba tla rua tse neng di ruilwe ke ditjhaba tseo. 

18Ntlo ya Jakobo e tla ba mollo, ntlo ya Josefa e be lelakabe, ntlo ya Esau e be 

jwaloka matlakala; ba tla e tjhesa, ba e timetse, ho ke ke ha phela le a mong wa ntlo 

ya Esau, hobane Jehova o boletse. 

19Ba ka nqa borwa ba tla rua thaba ya Esau, ba lehwatata ba rue Bafilesta. Ba tla rua 

le naha ya Efraime, le naha ya Samaria, Benjamineyena a rue Gileade. 

20Ba lekgotla leo la bana ba Iseraele ba isitsweng kgolehong, ba tla rua naha 

ya Bakanana ho isa Sarepta; ba Jerusalema ba isitsweng kgolehong Sefarade, ba rue 

metse e ka nqa borwa. 

21Bapholosi ba tla nyolohela thabeng ya Sione, ho ahlola thaba ya Esau, mme mmuso 

e tla ba wa Jehova. 

JONASE 

JONASE 1 

Pitso ya Jonase. — Paleho le kotlo ya hae. 

1Lentswe la Jehova le ne le tlele Jonase, mora Amitthai, la re: 

2Tloha, o ye Ninive, motseng o moholo, o o hlabele mokgosi, etswe bokgopo ba wona 

bo nyolohetse ho nna. 

3Empa Jonase a tloha ho balehela Tarshishe, hole le sefahleho sa Jehova. A theohela 

Joppo, mme teng a fihlela sekepe se yang Tarshishe; yaba o ntsha tefo ya leeto, a kena 

ka sekepeng hore a tle a ye le batho ba sona Tarshishe, hole le sefahleho sa Jehova. 

4Empa Jehova a tsosa moya o moholo lewatleng, mme ha tsoha sefefo se seholo 

lewatleng, sekepe sa ba sa batla se robeha. 

5Yaba ba sekepe ba tshoha, ba rapela e mong le e mong modimo wa hae; ba ba ba 

lahlela lewatleng mesebetsi e ka sekepeng, ho fokotsa boima ba sona. Haele Jonase, o 

ne a theohetse kahare ho sekepe, a sekame fatshe, a robetse haholo. 

6Jwale, monga sekepe a mo atamela, a re ho yena: O robaletseng? Tsoha, o rapele 

Modimo wa hao! Ekaba Modimo o tla re hopola, re se ke ra timela. 

7Yaba ba botsana, ba re: Tloong, re laoleng ka lotho, re tle re tsebe na tsietsi eo e re 

hlahetse ka baka la mang? Ba laola ka lotho, mme lotho ya ntsha Jonase. 

8Yaba ba re ho yena: Re bolelle hle hore tsietsi ena e re hlahela ka baka la mang? 

Mosebetsi wa hao ke ofe, o tswa kae, ha eno ke kae, o wa setjhaba sefe na? 

9A re ho bona: Ke Moheberu, mme ke tshaba Jehova, Modimo wa mahodimo, ya 

entseng lewatle le lefatshe. 

10Yaba banna bao ba tshoha haholo, ba re ho yena: O etseditseng jwalo? Hobane 

banna bao ba ne ba tseba hore o balehile pela Jehova, etswe a ne a ba boleletse. 

11Ba re ho yena: Re tla o etsa jwang, hore lewatle le tle le re kgutsetse? Hobane 

lewatle le ne le ntse le eketsa ho halefa. 

12A re ho bona: Nkukeng, le ntahlele lewatleng, mme lewatle le tla le kgutsetsa; 

hobane ke a tseba hore ke ka baka la ka sefefo sena se seholo se le hlahetseng. 

13Leha ho le jwalo, banna bao ba soka ka matla ho kgutlisetsa sekepelebopong, ba 

mpa ba sitwa, hobane lewatle le ne le ntse le eketsa ho ba halefela. 

14Yaba ba howeletsa ho Jehova, ba re: Oho Jehova, oho, o se ke wa re timetsa ka baka 

la bophelo ba monna enwa, o se ke wa re jarisa madi a se nang molato, hobane wena 

Jehova, o entse kamoo o ithatetseng kateng. 

15Yaba ba nka Jonase, ba mo lahlela lewatleng, mme lewatle la lesa ho halefa. 

16Mme banna bao ba tshaba Jehova haholo; ba hlabela Jehova mahlabelo, 

ba mo etsetsa le dikano. 

Jonase ha a le mpeng ya hlapi. — Thapelo le tokoloho ya hae. 

17Yaba Jehova o romela hlapi e kgolo ho metsa Jonase, Jonase a ba a dula mpeng ya 

hlapi matsatsi a mararo le masiu a mararo. 

JONASE 2 

1Yaba Jonase o rapela Jehova, Modimo wa hae, a le ka mpeng ya hlapi, 

2a re: Ha ke ne ke le mahlomoleng, ka bitsa ho Jehova, mme a nkutlwa; ke le mpeng 

ya nqalo ya bafu, ka howeletsa, mme wa utlwa lentswe la ka. 

3Hobane o ne o ntahletse bodibeng, bohareng ba lewatle, dikgohola tsohle di ne di 

mpotile kahohle, maqhubu wohle a hao le dikgaphatseho tsa hao di ne di nkapesitse. 

4Ka ba ka re: Ke lahlilwe hole le wena; leha ho le jwalo, ke tla boela ke bone tempele 

ya hao e kgethehileng. 

5Metsi a ne a mpotile ho fihla le moyeng wa ka; bodiba bo ne ba mpotile kahohle, 

ditlama tsa lewatle di ithatetse hloohong ya ka. 

6Ke ne ke theohetse tlase metheong ya dithaba, lefatshe le ne le nkwaletse ka 

mekwallo ya lona ho isa ho sa feleng. Ebile o nyolla bophelo ba ka sekoting, Jehova, 

Modimo wa ka. 

7Ya na ya re ha moya wa ka o fela ka ho nna, ka hopola Jehova, mme thapelo ya ka ya 

fihla ho wena, tempeleng ya hao e kgethehileng. 

8Ba sebeletsang masa wana a lefeela ba furallana le mohau o ka ba hauhelang; 

9empa nna, ke tla o hlabela mahlabelo ka dipina tsa teboho, ke lefe seo ke se anneng. 

Poloko ke ya Jehova! 

10Yaba Jehova o laela hlapi, ya hlatsetsa Jonase lebopong. 

JONASE 3 

Jonase o ya hlaba mokgosi Ninive. — Baninive ba baka. 

1Lentswe la Jehova la tlela Jonase la bobedi, la re: 

2Tloha, o ye Ninive, motseng o moholo, mme teng o tumise ditaba tseo ke o bolellang 

tsona. 

3Yaba Jonase o tloha, a ya Ninive, ka taelo ya Jehova. Ninive e ne e le motse o 

moholo pela Modimo, o tsamauwang matsatsi a mararo. 

4Jonase a qala ho kena motseng, a etsa leeto la letsatsi le le leng, a ntse a howa, a re: 

Kamora matsatsi a mashome a mane, Ninive o tla timetswa. 

5Yaba batho ba Ninive ba dumela Modimo, ba bea letsatsi la ho itima dijo, ba apara 

bohle masela a mahwashe, ho qala ka e moholo wa bona ho isa ho e monyenyane. 

6Le yena morena wa Ninive, ha taba tseo di fihla ho yena, a tloha teroneng ya hae, a 

hlobola kobo ya hae, a apara lesela le mahwashe, a dula moloreng. 

7Mme ha tsebiswa, ha tumiswa kahohle Ninive, ka taelo ya morena le ya matona a 

hae, ha thwe: Ho se ke ha eba letho, kapa motho, leha e le phoofolo, kapa dikgomo, 

leha e le dinku, tse ka jang letho; di se ke tsa fula, di se ke tsa enwa metsi; 

8batho le diphoofolo di mpe di apare masela a mahwashe, batho ba ke ba howeletse ka 

matla ho Modimo, mme e mong le e mong a furalle metsamao ya hae e mebe le 

bokgopo bo matsohong a hae. 

9Ho tseba mang? Mohlomong Modimo o tla re utlwa, o kgutle, o kgutle bohaleng ba 

kgalefo ya wona, re se ke ra timela. 

10Eitse ha Modimo o bona ho etsa ha bona, kamoo ba sokolohang metsamaong ya 

bona e mebe kateng, Modimo le wona wa kgutla bobeng boo o neng o itse o tla bo 

etsa ho bona, mme ha o a ka wa bo etsa. 

JONASE 4 

Jonase o a hlonama; o kgalemelwa ke Jehova. 

1Empa taba eo ya swabisa Jonase haholo, a hlonama haholo. 

2A rapela Jehova, a re: Jehova, hleka hase seo ke se buileng ke sa le naheng ya heso 

na? Ke ne ke re, a nke ke balehele Tarshishe, hobane ke ne ke tseba hoba o Modimo o 

lereko, o mohau, o diehang ho halefa, o mosa haholo, o sa rateng ho otla. 

3Mme jwale, ke re: Jehova, lata hle bophelo ba ka, hobane ho ka bang molemo ho nna 

ke ho shwa, e seng ho phela. 

4Empa Jehova a re: Na ke hantle ha o hloname na? 

5Yaba Jonase o tswa motseng, a ya dula ka nqa botjhabela ho motse, a iketsetsa 

lephephe teng, a dula tlasa lona moriting, hore a tle a be a bone se tla hlahela motse. 

6Mme Modimo Jehova a medisa monyaku, wa hola, wa okamela Jonase, hore o 

etsetse hlooho ya hae moriti, o mo tlose bohloko bo ho yena. 

7Mme Jonase a thaba haholo ka baka la monyaku oo. Empa hosasane, ha ho esa, 

Modimo wa hlahisa seboko, sa phunya monyaku, wa ba wa omella. 

8Yare ha tsatsi le tjhaba, Jehova a hlahisa moya o bohale wa botjhabela, mme letsatsi 

la bata hlooho ya Jonase, a ba a kgathala, a qela lefu, a re: Ho leng molemo ho nna ke 

ho shwa, e seng ho phela. 

9Empa Modimo wa re ho Jonase: A o etsa hantle, ha o hlonamile ka baka la monyaku 

na? Yena a re: Ke etsa hantle ha ke hlonamile, le ho isa ho shweng. 

10Jehova a re: Wena, o qenehetse monyaku oo o sa kang wa o kgathalla, leha e le ho o 

medisa, o itlhahetseng ka bosiu bo le bong, wa ba wa timela ka bosiu bo le bong, wa 

ba wa timela ka bosiu bo le bong! 

11Mme nna, o re, ke se ke ka qenehela Ninive, motse oo o moholo, o nang le batho ba 

fetang lekgolo le nang le mashome a mabedi a dikete, ba sa tsebeng ho kgetha letsoho 

le letona la bona ho le letshehadi, hape o nang le dikgomo tse ngata! 

MIKEA 

MIKEA 1 

Iseraele le Juda ba porofetelwa dikahlolo. 

1Ke lena lentswe la Jehova le neng le tlele Mikea wa Moreshethe, mehleng ya 

Jothame, le Akase, le Esekiase, marena a Juda, e leng tseo a di boneng hodima 

Samaria le Jerusalema: 

2Utlwang, lona ditjhaba kaofela! Sekeha tsebe, wena lefatshe le seo o tletseng sona, 

Morena Jehova e be yena ya pakang tsa lona, Morena a le tlung ya hae e 

kgethehileng! 

3Hobane, bonang, Jehova o ya tswa nqalong ya hae, o tla theoha, a tsamaye hodima 

diphahameng tsa lefatshe; 

4dithaba di tla qhibidiha katlasa hae, dikgohlo di petsohe, jwaloka makgeha a dinotshi 

ha a le pela mollo, le jwaloka metsi a tsholletsweng motheong. 

5Hona hohle ho tla estahala ka baka la bokwenehi ba Jakobo, le ka baka la dibe tsa 

ntlo ya Iseraele. Bokwenehi ba Jakobo keng? Na hase Samaria? Le nqalo tse 

diphahameng tsa Juda ke dife? Na hase Jerusalema? 

6Ka baka leo, ke tla fetola motse wa Samaria, o be jwaloka sefika sa majwe 

se pela tshimo, le moo ho ka lengwang merara; ke tla akgela majwe a wona thotaneng, 

ke kwaholle metheo ya wona; 

7ditshwantsho tsohle tsa wona tse betlilweng di tla thuhakwa, dimpho tsohle tse 

amohetsweng ke wona di tjheswe mollong; ke tla senya ditshwantsho tsa wona 

kaofela, hobane o ipatletse tsona ka mokgwa wamoputso wa seotswa, mme di tla 

boela di fetohe moputso wa seotswa. 

8Ka baka leo, ke tla lla, ke bokolle; ke tla tsamaya ke hlobotse, ke le feela; ke tla lla 

jwaloka diphokojwe, ke rore jwaloka dimpshe. 

9Hobane maqeba a wona Samaria a mabe, kotsi ya wona e bile e hlahetse Juda; e 

fihlile monyako wa setjhaba sa ka, ke ho re, Jerusalema. 

10Taba eo le se ke la e tumisa Gathe; le ho lla, le se ke la lla! Bethe-Leafra (ntlo ya 

lerole) ke itshela ka lerole! 

11Tloha, wena moahi wa Shafire (botle), o hlobotse, o le dihlong! Moahi wa Tsaanane 

(ho tswa) ha a sa tswa; dillo tsa Bethe-Haetsele (ntlo ya phomolo) di re 

hlokisa tshepo ya hore kotsi e ka ema moo. 

12Hobane moahi wa Marothe (ho baba) o kula ke ho llela molemo, hobane kotsi e 

tswile ho Jehova, e fihlile monyako wa Jerusalema. 

13Bofa dipere tse lebelo koloing, wena moahi wa Lakishe, hobane ke yona qalo ya 

sebe sa moradi wa Sione, hobane bokwenehi ba Iseraele bo fumanwe ho wena. 

14Ka baka leo, wena Sione, o tla hlalana le Moreshethe-Gathe (molebeletswa wa 

Gathe); matlo a Aksibe (thetso) e tla ba noka e psheleng ho marena a Iseraele. 

15Ke tla boela ke tlise ya jang lefa la hao, wena moahi wa Maresha (motse wa 

lefa); bao e leng kganya ya Iseraele ba tla balehela Adullame. 

16Wena Sione, kuta moriri wa hao, o ipeole hlooho bakeng sa bara ba hao ba 

ratehang! Hodisa bofatla ba hao, bo be jwaloka ba letlaka, hobane ba ya kgolehong, 

hole le wena. 

MIKEA 2 

1Ho madimabe ba nahanang bolotsana, ba rerang bobe diphateng tsa bona! Ba bo etsa 

leseding la meso, hobane matsoho a bona ho bona ke modimo. 

2Ba lakatsa masimo, ho a hapa, le matlo, ho inkela wona: ba hatakela monna le ntlo ya 

hae, motho le lefa la hae. 

3Ka baka leo, ho itswe ke Jehova: Bonang, nna ke rerela moloko ona bobe boo le ke 

keng la ntsha melala ya lona ho bona, ha le sa tla hlola le tsamaya le sataletse, hobane 

nako ena ke e mpe. 

4Ka tsatsi leo, ho tla etswa pina ya sesomo hodima lona, ho binwe le pina ya 

mahlomola e reng: Ho fedile! Re sentswe, re sentswe ruri. Jehova o nea ba bang lefa 

la setjhaba sa heso! O nkamoha lona jwang? O arolela bahedene masimo a rona! 

5Ka baka leo, o tla hloka ya akgelang kgwele ya ho lekanya hodima sekoto sa naha, 

phuthehong ya Jehova. 

6Baporofeta ba bohata ba ntse ba porofeta, ba re: Le se ke la hlola le porofeta; ba se ke 

ba nna ba porofeta tse jwalo; dikgalemelo tsa bona ha di fele! 

7Wena ya bitswang ntlo ya Jakobo, na pelo ya Jehova e kgutshwanyane? Na ke wona 

mokgwa wa hae? Dipolelo tsa ka na ha di hlahise molemo ho ya tsamayang ka ho 

loka? 

8Athe le moaba, setjhaba sa ka se ipeile sera. Le hlobodisa batho kobo eo ba e 

aparetseng hodima e nngwe, ha ba iphetela ka kgotso, ba sa hopole ntwa. 

9Basadi ba setjhaba sa ka le ba leleka tlung e ratehang ya bona, le bile le amoha bana 

ba bona kganya ya ka, hore ba e hloke kamehla yohle. 

10Tsohang, le tsamaye! hobane mona hase moo le ka phomolang teng ka baka la 

ditshila tse hlahisang tshenyeho, tshenyeho e tshabehang. 

11Hoja motho o teng ya tsamaelang lefeela le bohata, ya thetsang ka ho re: Ke tla o 

porofetela bakeng sa veine le jwala! ekabeba moporofeta eo ke ya ka lokelang 

setjhaba sena. 

12Ke tla o bokella, ke o bokelle ruri, wena Jakobo kaofela; ke tla phutha le ho phutha 

masala a Iseraele; ke tla ba bea hammoho jwaloka dinku tse hara lesaka, jwaloka 

mohlape o hara makgulo; e tla ba boiyane ba batho. 

13Mophunyatsela o tla tsamaya kapele ho bona, ba tla phunya, ba tlole ka monyako ba 

be ba tswe ka wona; morena wa bona o tla ba etella pele, Jehova e be yena sehlooho 

sa bona. 

MIKEA 3 

Dikgalemelo le ditshepiso. 

1Ke itse: Utlwang he, lona dihlooho tsa Jakobo, lona marena a ntlo ya Iseraele; na 

hase lona le tshwanetseng ho tseba se lokileng, 

2lona le hloyang botle, le ratang bobe, le buhang batho letlalo, le be le ba tlose le 

nama hodima masapo a bona? ... 

3Ba ja nama ya ba setjhaba sa ka, ba buha letlalo la bona, ba be ba pshatle masapo a 

bona, ba a kgaole dikoto, jwaloka eka ba a nokela pitseng, ba kgabele le nama ya bona 

jwaloka hoja ba ya e kenya hara pitsa e kgolo. 

4Mohlang oo, ba tla howeletsa ho Jehova, empa a ke ke a ba utlwa; o tla ba patela 

sefahleho sa hae nakong eo, kahobane ba sentse metsamao ya bona. 

5Ho itswe ke Jehova bakeng sa baporofeta ba thetsang setjhaba sa ka, bao ereng ha ba 

hlafuna ka meno a bona, ba bolele kgotso, empa ha motho a sa ba futise letho, ba mo 

tsosetse ntwa ... 

6Ka baka leo, le tla hlahelwa ke bosiu, e seng ke pono, le ke lefifi, e seng ke tshenolo; 

letsatsi le tla phirimela baporofeta, lesedi la motshehare le fifale hodima bona. 

7Diboni di tla swaba, dinohe di hlajwe ke dihlong; di tla pata ditedu tsa tsona kaofela 

ha tsona, hobane ha ho karabo e tswang ho Modimo. 

8Empa ha e le nna, ke tletse matla, ke tletse moya wa Jehova, le ho loka le bonatla, ke 

tle ke bolelle Jakobo bokwenehi ba hae, ke tsebise Iseraele sebe sa hae. 

9Utlwang he taba ena, lona dihlooho tsa ntlo ya Jakobo, le lona marena a ntlo ya 

Iseraele, lona le ilang ho loka, le kgopamisang tsohle tse lokileng. 

10le hahang Sione ka madi, le Jerusalema ka bolotsana! 

11Hlooho tsa teng di ahlolela dimpho, baprista ba teng ba ruta ka baka la moputso, 

baporofeta ba teng ba noha ka baka la tjhelete; leha ho le jwalo, ba ikokotlela ka 

Jehova, ba re: Na Jehova ha a hara rona na? Bobe bo ke ke ba fihla hodima rona! 

12Ka baka leo, ka molato wa lona, Sione o tla lengwa jwaloka tshimo, Jerusalema a 

fetohe diqubu tsa majwe, le thaba ya ntlo ya Jehova e fetohe thaba ya meru. 

MIKEA 4 

1Mehleng ya bofelo, thaba ya ntlo ya Jehova e tla be e thewe qhoweng tsa dithaba, e 

okamele maralla, mme ditjhaba di tla phallela teng. 

2Ditjhaba tse ngata di tla ya, di re: Tloong, re nyolohele thabeng ya Jehova, tlung ya 

Modimo wa Jakobo, a tle a re rute ditsela tsa hae, re tsamaye ka mmila ya hae. 

Hobane molao o tla tswa Sione, lentswe la Jehova le tswe Jerusalema. 

3Mme Jehova o tla ahlolela ditjhaba tse ngata, a kgalemele merabe e matla, ho isa 

hole. Ka disabole tsa bona ba tla tea mehoma, ka marumo a bona ba tee disekele; 

setjhaba se seng se ke ke sa hlola se tsohela setjhaba se seng ka lerumo, ha ba sa tla 

hlola ba ithuta ntwa. 

4Ba tla dula e mong le e mong katlasa feiye ya hae le katlasa morara wa hae, ho se ya 

ba tshosang, hobane molomo wa Jehova wa makgotla o boletse. 

5Hobane ditjhaba kaofela di tsamaya se seng le se seng ka lebitso la modimo wa sona, 

empa rona, re tla tsamaya ka lebitso la Jehova, Modimo wa rona, kamehla le mehla. 

6Tsatsing leo, ho itswe ke Jehova, ke tla phutha se hlotsang, se lelekilweng ke se 

bokelle le seo ke se entseng hampe; 

7se hlotsang ke tla se etsa masala, se lahletsweng hole ke se etse setjhaba se matla, 

mme ho tloha moo, Jehova o tla ba busa thabeng ya Sione, ka ho sa yeng kae. 

8Haele wena, qhobosheane ya mohlape, leralla la moradi wa Sione, ho wena ho tla tla, 

ho be ho finyelle borena ba pele, e leng mmuso wa moradi wa Jerusalema. 

9Jwale, ke ka baka lang ha o howa ka mehoo? Na ha ho sa le morena ha hao na? Kapa 

na moeletsi wa hao o timetse, ha bohloko bo o tshwere jwaloka ba mosadi ya 

belehang? 

10Meneka, o utlwe bohloko, moradi wa Sione, jwaloka ya belehang; hobane jwale, o 

se o tla tswa hae, o tla dula naheng, o be o fihle Babilona. Empa teng o tla lokollwa; 

teng, Jehova o tla o lopolla matsohong a dira tsa hao. 

11Mme jwale, ditjhaba tse ngata di o bokanetse, di re: A a hlomphollwe, mahlo a rona 

a tle a bone kotsi yaSione! 

12Empa ha di tsebe mehopolo ya Jehova, ha di utlwisise morero wa hae, hobane o di 

bokeletse jwaloka mangata a seotlong. 

13Tsoha, o pole, moradi wa Sione, hobane lenaka la hao ke tla le fetola tshepe, 

ditlhako tsa hao e be koporo, o tle o thuhake di tjhaba tse ngata; ke tla kgethela Jehova 

leruo la tsona, monono wa tsona ke o kgethele Morena wa lefatshe lohle. 

MIKEA 5 

1Jwale bokella makgotla a hao, Sione, moradi wa makgotla! Re se re ya thibellwa ke 

dira; ka molamu ba wahlela moahlodi wa Iseraele lerameng! 

2Empa, haele wena, Bethlehema-Efrata, leha o balwa o le monyenyane hara meloko 

ya Juda, ho wena ho tla ntswela eo e tla ba morena wa Iseraele, e leng yena ya leng 

teng esale tshimolohong, esale mehleng e sa qaleng. 

3Ka baka leo, o tla ba neela dira ho tle ho be ho fihle nako eo mobelehi a tla beleha ka 

yona; mme babababo ba setseng ba tla be ba kgutle hammoho le bara ba Iseraele. 

4Yena o tla ema, a dise ka matla a Jehova le ka kganya ya lebitso la Jehova, Modimo 

wa hae, mme ba tla phomola, hobane jwale o tla ba moholo ho isa pheletsong ya 

lefatshe. 

5Ke yena ya tla re batlela kgotso. Etlare ha Moassiria a kena naheng ya rona, mme a 

hata matlung a rona a borena, re tla bea badisa ba supileng le marena a batho a 

robileng meno e le mmedi ho mo thibela. 

6Ba tla disa lefatshe la Assiria ka lerumo, ba dise le mahareng a dikgoro tsa lefatshe la 

Nimrode; mme yena o tla re namolela ho Moassiria, mohla a kenang naheng ya rona, 

mohla a tlolang meedi ya rona. 

7Masala a Jakobo a tla ba hara ditjhaba tse ngata jwaloka phoka e tswang ho Jehova, 

jwaloka marothodi a hodima jwang, a sa lebelleng taelo ya motho, a seng molaong wa 

bana ba batho. 

8Hape, masala a Jakobo a tla ba hara ditjhaba, mahareng a merabe e mengata, jwaloka 

tau hara diphoofolo tsa meru, jwaloka tawana, hara mehlape ya dinku, eo ereng ha e 

feta, e hatakele, e harole, ho se ya ka pholosang! 

9Letsoho la hao le ke le phahamele bahlorisi ba hao, dira tsa hao kaofela di ke di 

fediswe! 

10Tsatsing leo, ho bolela Jehova, ke tla timeletsa dipere tsa hao tse ho wena, ke fedise 

le makoloi a hao; 

11ke tla timetsa metse ya lefatshe la hao, ke qhaqholle diqhobosheane tsa hao kaofela; 

12ke tla tlosa boloi letshong la hao, mme dinohe ha di sa tla ba teng ha hao. 

13Ha e le ditshwantsho tsa hao tse betlilweng le tse tsholotsweng, ke tla di fedisa 

mahareng a hao, mme ha o sa tla kgumamela mosebetsi wa matsoho a hao. 

14Ke tla fothola diashera tse ho wena, ke timetse metse ya hao; 

15mme ke tla iphetetsa ka bohale le ka kgalefo hodima ditjhaba tse sa kang tsa utlwa. 

MIKEA 6 

Jehova o isana nyeweng le setjhaba sa hae. — Mohau wa Jehova. 

1Utlwang he seo Jehova a se bolelang: Ema, o tseke pontsheng ya dithaba, maralla le 

wona a utlwe lentswe la hao! 

2Lona dithaba, utlwang nyewe ya Jehova, le utlwe le lona metheo e tiileng ya lefatshe; 

hobane nyewe e teng pakeng tsa Jehova le setjhaba sa hae, mme o tseka le Iseraele; o 

re: 

3Setjhaba sa ka, ke entseng ho wena? Ke o tubile kang? Nkarabele hle! 

4Ke o ntshitse lefatsheng la Egepeta, ke o lopolotse tlung ya bohlanka, ka ba ka o 

etella pele ka Moshe le Aarone le Miriame. 

5Setjhaba sa ka, hopola hle seo Balake, morena wa Moabe, a neng a se rerile, le seo 

Balaame, mora Beore, a mo arabetseng sona, le tse hlahilengho tloha Sittime ho ya 

fihla Gilgale, o tle o tsebe ketso tse lokileng tsa Jehova. 

6Ke tla kgahlanyetsa Jehova kang, ke iname pela Modimo o phahameng? Na ke tla 

mo kgahlanyetsa ka ditjheso le ka manamane a selemo se le seng? 

7Na Jehova o tla kgahlwa ke pheleu tse dikete, ke mashome a dikete a dinoka tsa ole? 

A ke tla ntsha mora wa ka wa letsibolo bakeng sa bokgopo ba ka, ke ntshe ya tswileng 

maleng a ka bakeng sa sebe sa moya wa ka na? 

8Wena motho, o tsebisitswe se leng molemo, le seo Jehova a se batlang ho wena, ke 

hore o etse se lokileng, o rate bokgabane, le ho tsamaya ka boikokobetso le Modimo 

wa hao. 

9Lentswe la Jehova le howeletsa motse. Ya bohlale o tla hlokomela lebitso la hao, ha 

o re: Elang thupa hloko le ya e laelang. 

10Na matlotlo a bokgopo a sa le teng tlung ya ya sa lokang, le tekanyo e 

fokotsehileng, e rohakilweng na? 

11Na nka ba ya hlwekileng, ha ke lekanya ka sekala se kgopo, ke ena le majwe a 

thetso ka mokotleng? 

12Barui ba motse ona ba tletse bolotsana, baahi ba wona ba bolela leshano, leleme la 

bona ke bohata molomong wa bona. 

13Haele nna, ke se ke ya o otla habohloko, ke o senye ka baka la dibe tsa hao. 

14Wena, o tla ja, empa o ke ke wa kgora, mme tlala e tla dula maleng a hao; o tla re o 

a balehisa, empa o ke ke wa pholosa, mme seo o ka se pholosang ke tla se neela 

lerumo! 

15O tla jala, empa o ke ke wa kotula; o tla nepola ditholwana tsa mohlwaare, empa o 

ke ke wa tlola ole, o tla hlotlha metsi a morara, empa o ke ke wa nwa veine ... 

16Ho ntse ho bolokwa ditaelo tsa Omri le metsamao yohle ya ntlo ya Akabe! le ya ka 

merero ya bona, hore ke o etse tshenyeho, ke etse le baahi ba Jerusalema sesomo! 

mme le tla jara sekgobo sa setjhaba sa ka. 

MIKEA 7 

1Jo nna! ke jwaloka serapa, ha ho kotutswe ditholwana tsa sona,jwaloka tshimo ya 

merara e kgwahlapiswang, ha e kotutswe: ha ho sa le lesihla la morara le ka jewang, 

leha e le selopotsiya sa feiye se lakatswang ke moya wa ka! 

2Motho ya bokgabane o timetse lefatsheng, ha ho sa le ya lokileng hara batho. Bohle 

ba lalla hore ba tsholle madi, e mong le e mong o tsoma ngwanabo ka leraba. 

3Ba kena ka matsoho a mabedi bobeng, hore ba bo phethe: morena o a qela, moahlodi 

o ahlolela moputso, e moholo yena o bolela takatso e mpe ya moya wa 

hae;hammoho ba sothanya ditaba. 

4Ya fetang ba bang ka molemo o jwaloka tshehlo, le ya ba fetang ka ho loka o hlaba le 

ho fetisa lekgwakgwa la meutlwa. Letsatsi le boletsweng ke dibohodi tsa 

hao, letsatsi la kotlo ya hao le tlile; ke moo ba tla tsieleha. 

5Se tshepeng molekane, se ithetseng ka motswalle; lebela menyako ya molomo wa 

hao pela ya robetseng sefubeng sa hao; 

6hobane mora o nyedisa ntatae, moradi o tsohela mmae matla, ngwetsi e 

lwantsha matsala yona, mme ba ntlo ya motho ke bona bao e leng dira ho yena. 

7Empa haele nna, ke tla tadima ho Jehova, ke lebelle Modimo wa poloko ya ka; 

Modimo wa ka o tla nkutlwa! 

8O se ke wa thaba ka kotsi ya ka, wena o leng sera ho nna, hobane leha ke wele, ke tla 

boela ke eme; leha ke dutse lefifing, Jehova ho nna ke lesedi. 

9Ke tla jara kgalefo ya Jehova, hobane ke mo sitetswe, a tle a be a emele nyewe ya ka, 

a nkahlolele: o tla nntshetsa leseding, mme ke tla boha ho loka ha hae. 

10Eo e leng sera ho nna a ke a tadime, a apeswe ke dihlong, yena ya reng ho nna: 

Jehova, Modimo wa hao, o kae na? Mahlo a ka a tla kgolwa kekotsi ya hae; jwale, o 

tla hatakelwa jwaloka seretse sa mmila! 

11Letsatsi la ho haha marako a hao le atametse; tsatsing leo, taelo ya ho o senya e tla 

tloswa. 

12Mohlang oo, ho tla tluwa ho wena, ho tswa Assiria ho isa metseng ya Egepeta, le ho 

tloha Egepeta ho isa nokeng, le ho tloha lewatleng le leng ho isa lewatleng le leng, le 

ho tloha thabeng e nngwe ho isa thabeng e nngwe. 

13Empa lefatshe le tla senyeha ka baka la baahi ba lona, ka baka la tholwana ya 

metsamao ya bona. 

14Disa setjhaba sa hao ka lere la hao, e leng dinku tsa lefa la hao tse ahileng di nnotshi 

morung o hara Karmele; a di ke di alohele Bashane le Gileade, jwaloka mohla 

monene! 

15Ke tla o bontsha dimakatso jwaloka mohla o tswang lefatsheng la Egepeta. 

16Ditjhaba di tla bona, di hlajwe ke dihlong bakeng sa matla wohle a tsona; di tla ipea 

letsoho hodima molomo, di thibane ditsebe. 

17Di tla nyeka lerole jwaloka noha, jwaloka dihahabi tsa lefatshe; di tla tswa 

diqhobosheaneng tsa tsona, di tshohile, di balehele ho wena, Jehova, Modimo wa 

rona, ka thothomelo, mme di tla o tshaba. 

18Modimo ke ofe o jwaloka wena, o tlosang bokgopo, o tshwarelang dibe tsa masala a 

lefa la hao? O ke ke wa boloka bohale ba wona ka ho sa yeng kae, 

hobane haele wona, o kgahlwa ke ho hauhela. 

19O tla boela o re rekolohele; o tla hatakela makgopo a rona, o akgele dibe tsa rona 

kaofela bodibeng ba lewatle. 

20O tla nea Jakobo nnete, o nee Abrahama mohau oo o o baletseng bontata rona ka 

kano, esale mehleng ya tshimoholo. 

NAHUME 

NAHUME 1 

Ninive o porofetelwa kahlolo. 

1Tshenolo bakeng sa Ninive. Buka ya pono ya Nahume wa Elkoshe. 

2Jehova ke Modimo o boulelang, o phetetsang; Jehova o a phetetsa, o tletse bohale; 

Jehova o a phetetsa, o tletse bohale; Jehova o iphetetsa ho ba mo lwantshang, bohale 

ba hae o bo bolokela bao e leng dira ho yena. 

3Jehova o pelo e telele, o moholo ka matla, ha a latolele motho molatowa hae. Jehova! 

... tsela ya hae e hara sefefo le sekgohola, maru ke lerole la maoto a hae. 

4O kgalemela lewatle, le be le monyele; o pshesa dinoka kaofela. Ho ponne Bashane 

le Karmele, le palesa ya Lebanone e ponne. 

5Dithaba di sisinyeha pela hae, maralla a qhibidiha; pela hae lefatshe le a kokomoha, 

lefatshe la batho, le tsohle tse ho lona. 

6Kgalefo ya hae e ka emelwa ke mang, mme ke mang ya ka tiyang ho tukeng ha 

bohale ba hae? Bohale ba hae bo tsoloha jwaloka mollo, mafika a heletswa ke yena. 

7Jehova o molemo; ke setshabelo tshiung ya tlokotsi, o tseba ba mo tshepileng. 

8Ka sekgohola se kgofolang o tla timeletsa nqalo eo ruri, mme bao e leng dira ho yena 

o tla ba tebella lefifing. 

9Mehopolo ya lona ke efe bakeng sa Jehova? O tla timeletsa ruri; tlokotsi e ke ke ya 

hlaha habedi. 

10Hobane, leha ba rarellane jwaloka meutlwa, mme ba tahilwe ke seno sa bona, ba tla 

tjheswa kaofela jwaloka mooko o omileng. 

11Ho wena ho tswile ya rerang bobe hodima Jehova, ya eletsang bolotsana. 

12Jehova o itse: Leha ba bolokehile, ba ntse ba le bangata, le teng ba tla helwa, ba 

fete, mme wena Juda, eo ke o kokobeditseng, ha ke sa tla o kokobetsa. 

13Jwale, ke tla roba joko ya hae e hodima hao, ke kgaole le ditlamo tsa hao. 

14Haele wena, Ninive, Jehova o laetse, a re: Lebitso la hao ha le sa tla itswala. Tlung 

ya medimo ya hao ke tla tlosa setshwantsho se betlilweng le se tsholotsweng, mme ke 

tla o lokisetsa lebitla, hobane o lefeela. 

15Bonang dithabeng maoto a ba bolelang ditaba tse molemo, ba 

tumisang tsa kgotso! Wena Juda, etsa mekete ya hao, o lefe dikano tsa hao, hobane ya 

bolotsana ha a sa tla hlola a feta ha hao; o timeditswe ruri. 

NAHUME 2 

1Wena Ninive, o futuhelwa ke ya tla o hasanya; lebela lerako, disa tsela, itiise letheka, 

o iphe matla a maholo! 

2Hobane Jehova o tla busa kganya ya Jakobo, e leng kganya ya Iseraele; hobane 

balobi ba ba lobetse, ba sentse makala a merara ya bona. 

3Thebe ya dinatla tsa hae e kgubedu; bahale ba hae ba apere sekarelata; ditshepe tsa 

makoloi di bekenyajwaloka mollo tsatsing leo a rerang makgotla a hae ka lona; ba 

hlakisa ka marumo a bona. 

4Makoloi a kgehlemana ka matla ditseleng; a ikakgela mebileng; a tadimeha jwaloka 

dirumula, a tsekema jwaloka mahadima. 

5Ninive o hopola bahlabani ba hae; ba kgoptjwa tseleng tsa bona, ba itlhahanela 

lerakong la hae, ba lokisa tshireletso! 

6Menyako e hodima dinoka e a bulwa; ntlo ya borena e a heleha! 

7Ho fedile: Ninive o a hlobodiswa, o iswa hole; makgabunyane a hae e itelela ka dillo 

tse kang tsa maebakgorwana, a iteta difuba. 

8Ninive, haesale a hlaha, o ne a le jwaloka letsha la metsi a mangata. Jwale, howa 

balehuwa! Emang, emang! ... empa ha ho ya retelehang! 

9Lobelang silefera, le lobele kgauta. Ha ho pheletso matlotlong a ntho tse 

bolokilweng; ke diqubuqubu tsa mesebetsi yohle e lakatsehang. 

10Ho a hapjwa, ho a hlakolwa, ho a senngwa! Pelo e a qhibidiha, mangwele a 

tlakasela, matheka kaofela a tshwerwe ke bohloko, difahleho tsohle di saretswe! 

11Letsaba la ditau le kae, leo ditawana di neng di jela ho lona, moo ho neng ho santa 

tau e tona le e tshehadi le ledinyane la tau, ho se ya ka di tshosang? 

12Le kae letsaba la tau e neng e harolela madinyane a yona, e fenethela ditau tse 

tshehadi tsa yona, e be e tlatse maphao a yona nama,e tlatse le matsaba a yona ditopo 

tse harotsweng? 

13Bona, ke tla ho wena, ho bolela Jehova wa makgotla; ke tla tjhesa makoloi a hao, ke 

a fetole mosi, mme ditawana tsa hao di tla jewa ke lerumo. Ke tla tlosa kgapo ya hao 

lefatsheng, mme lentswe la manqosa a hao ha le sa tla utlwahala. 

NAHUME 3 

1Jo! motse wa madi! O tletse bohata le polao kahohle; teng, ha ho leswe ho hapuwa. 

2Utlwang lerata la diphadi ke lena, le modumo o moholo wa maoto a makoloi, le pere 

tse kgemang, le makoloi a tlolakang! 

3Mokalli o a nehela, ... sabole e a bekenya, lerumo le a phatsima, ... ba hlabilweng ba 

bangata, ... ke diqubuqubu tsa ba bolailweng, ha ho moo ditopo di fellang; ... ba 

kgoptjwa ke ditopo tse shweleng! 

4Ke ka baka la bootswa bo boholo ba seotswa se kgahlisang, moloi ya rekisang 

ditjhaba ka bootswa ba hae, le meloko ka boloi ba hae. 

5Bona, ke tla ho wena, ho bolela Jehova wa makgotla; ke tla o apola, kobo ya hao ke e 

busetse sefahlehong sa hao, ke tle ke bontshe ditjhaba bofeela ba hao, ke bontshele 

mebuso dihlong tsa hao; 

6ke tla akgela ditshila hodima hao, ke tla o tlotlolla, ke o etse ntho e babatsehang; 

7mme ho tla etsahala hobane bohle ba o bonang ba tla o balehela, mme ho tla thwe: 

Ninive o sentswe! Ya ka mo lellang ke mang! Nka o batlela batshedisi kae? 

8Na o fetisa No-Amone, motse oo o neng o dutse hodima dinoka, o neng o teetswe 

hare ke metsi, oo lewatle e neng e le tshireletso ya wona, mme lerako la wona le ne le 

nyoloha lewatleng? 

9Bakushe ba matla a maholo, le Baegepeta ba sa balweng, Baphuthe le Balube e be e 

le batlatsi ba wona. 

10Leha ho le jwalo, le wona o o tlositswe, o ile kgolohong; bana ba wona ba ile ba 

tlapunngwa dikhutlong tsohle tsa diterata; ba kgabane ba wona ba loalwa ka lotho, le 

baholo ba wona kaofela ba bofshwa ka mahlaahlela. 

11Le wena o tla tahwa, o be o timelle; le wena o tla bo o re, o batla setshabelo ho 

phema sera. 

12Diqhobosheane tsa hao kaofela ke difate tsa feiye tse beileng dilopotsiya; ere ha di 

sisinngwa, di wele molomong wa ya di jang. 

13Bona, batho ba hao ba ho wena ke basadi feela; dikgoro tsa lefatshe la hao di 

ipuletse bao e leng dira ho wena, mekwallo ya hao e tjheswa ke mollo! 

14Ikgelle metsi, hobane o se o tla thibellwa; tiisa diqhobosehane tsa hao: kena 

seretseng, o dube mobu, o hahe sebopi sa ho besa makote. 

15Teng, mollo o tla o tjhesa, lerumo le o timeletse; le tla o ja jwaloka tsie, leha o ka ba 

mongata jwaloka tsie, wa ngatafala jwaloka bookgolane. 

16Bahwebi ba hao ba atile ho fetisa dinaledi tsa lehodimo, ... ke tsie e emisang 

mapheo, mme e a rura! 

17Bakgethehi ba hao ba jwaloka tsie, le bahlabani ba hao ba jwaloka makgotla a ditsie 

tse emisitseng meterong, mohla ho hatsetseng; ere letsatsi ha le tjhaba, di balehe, ebe 

ha ho tsejwe moo di ileng. 

18Morena wa Assiria, badisa ba hao ba robetse; bahale ba hao ba rapaletse; batho ba 

hao ba farasitse dithabeng, ha ho ya ba bokellang! 

19Leqeba la hao ha le na ho thojwa, matetetso a hao ha a na ho fola! Bohle ba utlwang 

tsa hao, ba tla o opela ka diatla; hobane bolotsana ba hao bo lesitse ho hlahela mang? 

HABAKUKE 

HABAKUKE 1 

Bakalde ba tla futuhela naha ya Iseraele. 

1Ke ena tshenolo e senolotsweng moporofeta Habakuke: 

2Jehova, ke tla howeletsa ho le hokae, o sa nkutlwe? Ke tla bitsa ho wena ho le 

hokae ka baka la ho tsohelwa matla, o sa mpholose? 

3O mpontshetsang bolotsana, mme o tadimelang hloriso? Tshenyeho le bothata di pela 

ka; ho a omanngwa, ho bo ho tsohe le diphapang. 

4Ka baka leo, molao o robetse, ha ho sa ahlolelwa ka ho loka; hobane molotsana o 

dikile ya lokileng, mme kahlolo e a kgopamiswa. 

5Bonang ditjhabeng, le tadime, le be le makale, le re tsi! hobane mehleng ya lona, ke 

tla etsa mosebetsi! Le ke ke la o dumela, leha le ka o bolellwa. 

6Hobane ke se ke ya tsosa Bakalde, setjhaba seo se bohale, se mafolofolo, se haholang 

bophara bohle ba lefatshe, ho hapa dinaha tseo e seng tsa sona. 

7Se a tshabeha, se a tshoheha; ke sona se itaolelang, se ikgodisang se nnotshi. 

8Dipere tsa sona di bobebo ho fetisa mangau, di lebelo ho fetisa diphiri tsa phirimana; 

bapalami ba sona ba feta ba kgemisitse. Bapalami ba sona ba tswa hole; ba fofa 

jwaloka ntsu e itlhahanelang ho jeng ha jona. 

9Bohle ba tlela ho senya; phehello ya difahleho tsa bona ke ho tswela pele, ba bokella 

ba hapilweng jwaloka lehlabathe. 

10Setjhaba seo se soma marena, ho sona mahosana ke sesomo; se tsheha qhobosheane 

e nngwe le e nngwe, se be se bokelle lerole, se di hape. 

11Jwale, se ye se fete jwaloka moya, se tswele pele, se be se be le 

molato, hobane matla ao a sona ke modimo wa sona. 

12Na ha o hlolehe tshimolohong, haesale, wena Jehova, Modimo wa ka, Mohalaledi 

wa ka? Re ke ke ra shwa? Jehova, setjhaba seo o se beetse ho ahlola; wena Lefika, o 

se lokiseditse ho kgalemela. 

13Wena ya mahlo a hlwekileng a tshabanang le bobe, ya sitwang ho tadima hloriso, o 

tadimelang bathetsi? O kgutsetsang, ha molotsana a metsa ya mo fetisang ka ho loka? 

14O etseditseng batho, ba be jwaloka dihlapi tsa lewatle, jwaloka dihahabi tse se nang 

ya ka di busang? 

15O ba nyolla kaofela ka selope; o ba hula ka letanta la hae, a be a ba bokelle ka 

letlowa la hae; ebe hona a thabang, a nyakallang; 

16ka baka leo, o thabela letanta la hae, o tjhesetsa letlowa la hae dibano, hobane ke ka 

tsona kabelo ya hae e nonneng, le dijo tsa hae di hlabosang. 

17Ha ho le jwalo, na e ka kgona a nne a tsholle letlowa la hae, a tle a bolaye ditjhaba 

kamehla, a se na mohau na? 

HABAKUKE 2 

Bakalde ba tla otlwa. 

1Ke tla ema tulong ya ka ya bolebedi, ke tla hlwella toreng ya sebohodi, ke tle ke 

lebele ho bona seo Jehova a tla se bolela ka ho nna, le seo nka fetolang dillo tseo tsa 

ka ka sona. 

2Ebile Jehova o nkarabella ka ho re: Ngola tshenolo, e betle mamatjaneng, hore ya 

balang a e bale habonolo; 

3hobane tshenolo eo e sa duletse nako ya teng, empa e tla itlhahanela qetellong, e ke 

ke ya thetsa. Ha e ka dieha, o e lebelle, hobane e tla etsahala ruri, e ke ke ya fela. 

4Bona, moya wa hae o hohomohile, ha o a loka ka ho yena; empa ya lokileng o tla 

phela ke tumelo ya hae. 

5Hape, veine e a thetsa; monna ya ikakasang a ke ke a tiya. Eo ya ahlamisitseng moya 

wa hae jwaloka lebitla, ya tshwanang le lefu, ya se nang ho kgolwa, ya ipokellelang 

ditjhaba tsohle, ya ipokanyetsang merabe yohle ... 

6ditjhaba tseo kaofela na di ke ke tsa etsa papiso hodima hae, le pina ya sesomo, le 

dilotho na? Mme ho tla thwe: Ho madimabe ya ipokellelang seo e seng sa hae, ... o tla 

nne a etse jwalo ho le hokae? ... ya ipelesang ka tse amohilweng! 

7Na ba ke ke ba ema hang ba tlang ho o loma? Na ba ke ke ba tsoha ba tlang ho o 

leleka, o tle o be kgapo ya bona? 

8Kahobane o lobetse ditjhaba tse ngata, masala wohle a ditjhaba a tla o lobela, ka baka 

la madi a batho, le ka baka la ho tsohela lefatshe matla, le motse, le bohle ba ahileng 

ho wona. 

9Ho madimabe ya ruelang ntlo ya hae leruo le lebe, ya beang moaho wa hae 

phahameng, hore a itshireletse bobeng! 

10O reretse ntlo ya hao dihlong, ka ho rera ho timeletsa ditjhaba tse ngata, o sitetswe 

moya wa hao. 

11Hobane lejwe le howa le le lerakong, mme balaka yona e le arabela e le marulelong! 

12Ho madimabe ya hahang motse ka madi, ya theang motse o matla ka bolotsana! 

13Bonang, na hase taba e tswileng ho Jehova wa makgotla ha ditjhaba di 

ikgathaletsa se tla tjheswa ke mollo, mme merabe e ntshetsa matla a yona lefeela? 



1467 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

14Hobane lefatshe le tla tlala tsebo ya kganya ya Jehova, jwaloka metsi ha a aparetse 

lewatle. 

15Ho madimabe ya nosang wa habo, wena ya tswakanyetsang ba bang seno sa kgalefo 

ya hao, o bileng o ba tahisa, o tle o tadime bofeela ba bona! 

16O ikgorisitse dihlong bakeng sa kganya; nwa he le wena, o tle o bontshe boqai ba 

hao. Se tla boela ho wena, senwelo se letsohong le letona la Jehova, mme mahlatsa a 

dihlong a tla ba teng hodima kganya ya hao. 

17Hobane bolotsana bo entsweng Lebanone bo tla o apesa, le tshenyo e bileng ya 

tshosa diphoofolo. Ho tla ba jwalo ka baka la madi a batho, le ka baka la ho tsohela 

lefatshe matla, le motse le bohle ba ahileng ho wona. 

18Ho thuswang ke setshwantsho se betlilweng, ha mmetli wa sona a se betlile; le ke 

setshwantsho se tsholotsweng, le ke moruti wa leshano, ha mmetli a itshepela se 

betlilweng ke yena, a tle a etse medimo e dimumu? 

19Ho madimabe ya reng ho lehong: Tsoha! le ho lejwe le semumu: Ema! Na ho tla 

ruta lona? Bonang, le manehilwe ka kgauta le ka silefera, ha ho moya ho lona. 

20Empa Jehova o ka tempeleng ya hae e kgethehileng ... Lefatshe lohle le ke le thole 

pela hae! 

HABAKUKE 3 

Sefela. 

1Thapelo ya moporofeta Habakuke, e tle e binwe ka Shigionothe: 

2Jehova, ke utlwile taba tsa hao, ke bile ke tshohile! Jehova, mosebetsi wa hao o ke o 

o hlahise mahareng a dilemo; mahareng a dilemo o o bonahatse! Kgalefong, o hopole 

ho hauhela! 

3Modimo o a tla, o tswa Themane, Mohalaledi o tswa thabeng ya Parane! (Sela.) 

Kganya ya hae e akaretsa lehodimo, lefatshe le tletse letlotlo la hae. 

4Ho hlaha kganya e kang ya letsatsi; mahlasedi a tswa ho yena; ke moo matla a hae a 

patetsweng teng. 

5O etellwa pele ke lefu la sewa, lefu le tjhesang le mo sala morao. 

6O a ema, mme o thothometsa lefatshe; o a tadima, mme o tlakasedisa ditjhaba; 

dithaba tsa kgale di a qhalana, o pharama le maralla a boholoholo. Tsela tsa hae ke tsa 

boholoholo. 

7Ke bone ditente tsa Ethiopia di imelwa ke tlokotsi, ho thothomela le masela a 

ditente tsa lefatshe la Midiane. 

8Hleka bohale ba hao bo tuketse dinoka, Jehova? hleka bo tuketse dinoka? a o 

halefetse lewatle, ha o tsamaya ka pere tsa hao le makoloi a hao a poloko? 

9Seqha sa hao se kgurumolotswe, se hlahile; metsu ya hao ke lentswe la hao ha le 

kgalemela. (Sela.) O petsola lefatshe, ho le fetoladinoka. 

10Dithaba di a o bona, mme di a meneka; ho feta sekgohola sa metsi; bodiba bo 

phahamisa lentswe la bona, bo emisetsa matsoho a bona hodimo. 

11Letsatsi le kgwedi di eme nqalong tsa tsona ke ho tshohalesedi la metsu ya hao e 

fetang, le kganya ya lerumo la hao le phatsimang. 

12O haola lefatshe ka kgalefo, o hatakela ditjhaba ka bohale. 

13O tswela ho pholosa setjhaba sa hao, ho pholosa motlotsuwa wa hao! O thuhaka 

hlooho ya ntlo ya e mobe, o be o kwaholle metheo ya yona, o e senye ho isa 

marulelong. (Sela.) 

14Ka dibetsa tsa hao, o hlaba hlooho tsa bahlabani ba hae, ba tlang jwaloka sefefo ho 

tla re hasanya, ba bileng ba nyakalla jwaloka hoja eka ba se ba ya ja mafutsana 

sephiring. 

15O tsamaya hodima lewatle, le pere tsa hao hodima qubu tsa metsi a maholo. 

16Ke utlwile, mme mmele wa ka o a nyaroha; lentsweng leo, melomo ya ka e a otlana, 

ho bola ha kena masapong a ka, ke ntse ke thothomela, ha ke tshwanetse ho lebella, ke 

kgutsitse, letsatsi leo la tlokotsi leo setjhaba se tlang ho futuhelwa ke ya tla tla se 

lwantsha. 

17Hobane feiye e ke ke ya palesa, mme merara e ke ke ya beha letho; se tshepilweng 

mohlwaareng se tla ba siyo, masimo a ke ke a hlahisa dijo; manku a tla hlokeha 

masakeng, ditaleng ha ho sa tla ba le makgomo. 

18Empa haele nna, ke tla ithabela ho Jehova, ke nyakalle ho Modimo wa poloko ya 

ka. 

19Jehova Morena ke matla a ka; o tla fetola maoto a ka, a be jwaloka a dikgama; o tla 

ntsamaisa hodima nqalo tsa ka tse phahameng. Ho mophokodi. Ka diletsa tsa ka tse 

tidinngwang. 

SOFONIA 

SOFONIA 1 

Juda le Jerusalema ba kgalemelwa. 

1Ke lena lentswe la Jehova le neng le tlele Sofonia, mora Kushi, mora Gedalia, mora 

Amaria, mora Esekiase, mehleng ya Josiase, mora Amone, morena wa Juda. 

2Ke ya tlosa, ke tlosetse ruri tsohle tse hodima lefatshe, ho bolela Jehova. 

3Ke ya tlosa batho le diphoofolo, ke tlose dinonyana tsa lehodimo le dihlapi tsa 

lewatle, le dikgopiso hammoho le ba bolotsana, ke be ke timeletse batho hodima 

lefatshe, ho bolela Jehova. 

4Mme ke tla otlollela letsoho la ka hodima Juda le hodima baahi bohle ba Jerusalema, 

ke tle ke timeletse nqalong eo masala wohle a Baale, lebitso la baruti ba ditshwantsho 

hammoho le baprista; 

5le ba kgumamang hodima matlo pela lekgotla la lehodimo, le bakgumami ba anang 

ka Jehova, ba anang le ka morena wa bona; 

6le ba furaletseng Jehova, le ba sa batleng Jehova, ba sa mo hlokomeleng. 

7Tholang pela Morena Jehova! hobane letsatsi la Jehova le atametse; hobane Jehova o 

lokisitse sehlabelo, o hlatswitse bao a ba bitsitseng. 

8Tsatsing la sehlabelo sa Jehova, ke tla kgalemela mahosana le bara ba morena, le 

bohle ba aparang seaparo sa basele; 

9hape, tsatsing leo, ke tla kgalemela bohle ba tlolang sefate se monyako, ba tlatsang 

ntlo ya morena wa bona ka tse hapilweng ka bohoroso le ka thetso. 

10Tsatsing leo, ho bolela Jehova, ho tla utlwahala mohoo o tswang monyakong wa 

Dihlapi, le seboko se tswang Mishne, le tshenyeho e kgolo e maralleng. 

11Bokollang, lona baahi ba Maktheshe, hobane setjhaba sohle sa bahwebi se fedile, 

bohle ba ipelesitseng ka silifera ba timeditswe. 

12Nakong eo, ke tla batlisisa Jerusalema ka mabone, ke kgalemele banna bao ba 

hwamileng hodima ditshifa tsa bona, ba reng pelong tsa bona: Jehova ha a na ho etsa 

hantle, leha e le ho etsa hampe. 

13Menono ya bona e tla lobelwa, matlo a bona a senngwe; ba tla haha matlo, empa ba 

ke ke ba dula ho wona; ba tla hloma merara, empa ba ke ke ba enwa veine ya yona. 

14Letsatsi la Jehova le leholo le atametse, le atametse, le bile le akofa ka ho fetisisa. 

Utlwang! letsatsi la Jehova ke lena! Teng mohale o meketsa habohloko. 

15Tsatsi leo ke tsatsi la kgalefo, ke tsatsi la tlokotsi le la matswalo, ke tsatsi la tshenyo 

le la tshenyeho, ke tsatsi la lefifi le la botsho, ke tsatsi la maru le la lefifi le letsho! 

16Ke tsatsi la phala le la mokgosi o hlabelwang metse e matla le marako a 

phahamileng. 

17Ke tla bea batho tlokotsing, mme ba tla tsamaya jwaloka difofu, kahobane ba 

sitetswe Jehova; madi a bona a tla tshollwa jwaloka lerole, le nama ya bona jwaloka 

bolokwe. 

18Leha e le silifera ya bona, leha e le kgauta ya bona, di ke ke tsa tseba ho ba 

namolela tsatsing la kgalefo ya Jehova; mme ka mollo wa poulelo ya hae, lefatshe 

lohle le tla tjheswa, hobane o tla fedisa, a be a timeletse baahi bohle ba lefatshe ka 

sehloho. 

SOFONIA 2 

Ditjhaba di porofetelwa dikahlolo. 

1Imameleng, imameleng, lona setjhaba se sa swabeng, morero wa Jehova ha o eso ho 

tswale, 

2ha ho eso ho tle letsatsi le jwaloka mooko o fefolwang, ha ho eso ho tle hodima lona 

ho tuka ha bohale ba Jehova, ha le eso ho tle ho lona, tsatsi la bohale ba Jehova! 

3Batlang Jehova, baikokobetsi bohle ba lefatshe, ba etsang ka taelo ya hae; batlang ho 

loka, le batle boikokobetso; ekaba le ka tshoha le patwa tsatsing la bohale ba Jehova. 

4Hobane Gasa o tla tlohelwa, Ashkelone a fetohe nahathothe; Ashdode ba tla mo 

leleka motshehare o moholo, Ekrone a fotholwe. 

5Ho madimabe ba ahileng naheng e bapaneng le lewatle, setjhaba sa Bakerethe! 

Lentswe la Jehova le teng hodima hao, Kanana, lefatshe la Bafilesta; ke tla o 

timeletsa, o be o hloke le ya ka ahang ha hao! 

6Naha e bapaneng le lewatle e tla fetoha makgulo a badisa le masaka a dinku. 

7E tla ba naha ya masala a ntlo ya Juda; teng, ba tla fudisa mehlape ya 

bona; mantsiboya, ba robale matlung a Ashkelone; hobane Jehova, Modimo wa bona, 

o tla ba etela, a kgutlise baholehuwa ba bona. 

8Ke utlwile nyefolo ya Moabe le mahlapa a bana ba Ammone ba nyefotseng setjhaba 

sa ka, ba hlompholotseng moedi wa sona. 

9Ka baka leo, Jehova wa makgotla, Modimo wa Iseraele, o re: Ke a phela, ke 

re,Moabe o tla ba jwaloka Sodoma, bana ba Ammone ba be jwaloka Gomorra, e leng 

lefa la bobatsi, le dikgatampi tsa letswai, le nahathothe ka ho sa feleng; masala a 

setjhaba sa ka a tla ba lobela, le se setseng sa batho ba ka, se tla ba rua ka mokgwa wa 

lefa. 

10Tseo di tla ba hlahela ka baka la boikgohomoso ba bona, hobane ba nyefotse, mme 

ba ikgohomositse hodima setjhaba sa Jehova wa makgotla. 

11Jehova o tla tshabeha hodima bona, hobane o tla fedisa medimo yohle ya lefatshe, 

ba tle ho mo kgumamela, e mong le e mong ka ho tloha nqalong ya hae, e leng 

dihlekehlekeng tsohle tsa ditjhaba. 

12Le lona Bakushe, le tla ba ba bolailweng ke lerumo la ka! 

13Hape,Jehova o tla otlollela letsoho la hae ka nqa leboya, a timeletse Assiria, a fetole 

Ninive nahathothe le sebataolo se jwaloka lefeella! 

14Mehlape e tla botha teng, e leng dihlopha tsa diphoofolo tsa mefutafuta. Le wona 

moholodi le hlong di tla robala hodima dihlooho tsa ditshiya tsa teng; ho 

utlwahala nonyana e letsang molodi sefensetereng; monyako ke diqubu tsa ntho tse 

helehileng, hobane Jehova o beile mamati a dikedare pontsheng. 

15Ke wona motse oo o nyakaletseng, o neng o dutse ka kgotso, o neng o re pelong ya 

wona: Ke nna feela, ha ho o mong! ... O fetohile jwang nahathothe, moo ho bothang 

diphoofolo teng? E mong le e mong ya fetang pela wona o tla letsa molodi, a ba a 

tsokotse letsoho. 

SOFONIA 3 

Jerusalema o tla otlwa. — Ditshepiso. 

1Ho madimabe motse o ikgantshang, o ditshila, motse o hlorisang! 

2Ha o mamele lentswe, ha o amohele kgalemelo, ha o tshepe Jehova; ha o atamele ho 

Modimo wa wona. 

3Marena a wona ke ditau tse rorang hara wona; baahlodi ba wona ke diphiri tsa 

phirimana tse sa bolokeleng hosasane letho. Baporofeta ba wona ke baithorisi, banna 

ba bohata; 

4baprista ba wona ba tlotlolla nqalo e halalelang, ba kgopamisa molao. 

5Jehova o lokile kahare ho wona; ha a etse bokgopo, ka hosasa ho hong le ho hong o 

ntshetsa kahlolo ya hae leseding, ha a lese ho etsa jwalo; empa molotsana ha a tsebe 

dihlong. 

6Ke timeditse ditjhaba, marako a tsona a helehile; ke sentse mmila ya tsona; ho bile 

ho se ho se ya tsamayang teng, metse ya tsona e senyehile, ho bile ho se ho se le 

motho teng, ha ho sa le ya ka ahang teng. 

7Ke ne ke itse: Feela o ntshabe, o amohele kgalemelo! ... Hoja o ka etsa jwalo, bodulo 

ba wona bo ka be bo sa tlo fediswa, ka tsohle tseo ke di laetseng hodima wona; empa 

ba tsohetse ho senya diketso tsa bona kaofela. 

8Ka baka leo, ntebelleng he, ho bolela Jehova, tsatsing leo ke tlang ho ema ka lona ho 

hapa, hobane ke rerile ho phutha ditjhaba le ho bokella mebuso, ke tle ke tshollele 

hodima yona kgalefo ya ka, ho tuka hohleha bohale ba ka; hobane ka mollo wa 

poulelo ya ka lefatshe lohle le tla tjheswa. 

9Hobane, mohlang oo, ke tla fetola melomo ya ditjhaba, e tle e be e hlwekileng, di tle 

di bitse kaofela lebitso la Jehova, di mo sebeletse ka pelo e le nngwe. 

10Barapedi ba ka, e leng ba setjhaba sa ka se hasaneng, ba tla tla ba etswa naheng e 

kapele ho dinoka tsa Kushe, ba ntlisetse dinyehelo. 

11Tsatsing leo, ha o sa tla hlajwa ke dihlong ka baka la diketso tsa hao kaofela tseo o 

nkwenehetseng ka tsona; hobane teng ke tla tlosa ba ithabelang boikgohomosong ba 

bona, kahare ho wena, mme ha o sa tla hlola o ikgohomosa thabeng ya ka e 

kgethehileng. 

12Ke tla siya kahare ho wena setjhaba se kokobetseng, se fokolang, mme ba tla tshepa 

lebitso la Jehova. 

13Masala a Iseraele a ke ke a etsa bokgopo, a ke ke a bolela leshano, leleme la bohata 

le ke ke la fumanwa melomong ya bona; ba tla fula, ba ye ba bothe, ho se ya ba 

tshosang! 

14Duduetsa ka thabo, moradi wa Sione! Iseraele, o hlabe ditlatse! O thabe, o be o 

nyakalle ka pelo yohle, wena moradi wa Jerusalema! 

15Jehova o tlositse dikahlolo tsa hao, o fietse eo e leng sera ho wena; morena wa 

Iseraele, Jehova, o kahare ho wena: ha o sa tla hlola o bona bobe. 

16Tsatsing leo, ho tla thwe ho Jerusalema: Sione, o se ke wa tshaba! Matsoho a hao a 

se ke a tepella! 

17Jehova, Modimo wa hao, o kahare ho wena: ke mohale ya pholosang. O tla o 

thabela ka thabo e kgolo, a be a kgutse ka baka la lerato la hae; o tla o nyakallela ka 

meduduetsa. 

18Ke tla bokella hammoho ba llelang diphutheho tse mahlonoko; ba tswile ho wena; 

ba imelwa ke nyatso! 

19Bona, nakong eo, ke tla ba le taba le bahlorisi ba hao kaofela, ke pholose se 

hlotsang, le se qhadilweng ke se bokelle, mme ke tla ba etsa ba roriswang le ba 

tumileng mafatsheng wohle, moo ba ileng ba hlajwa ke dihlong. 

20Nakong eo, ke tla le tlisa, ke le bokelle nakong eo; hobane ke tla le etsa ba tumileng 

le ba roriswang hara ditjhaba tsohle tsa lefatshe, mohla ke kgutlisang baholehuwa ba 

lona pela mahlo a lona, ho bolela Jehova. 

HAGGAI 

HAGGAI 1 

Ho boele ho tsoswe tempele ya Jerusalema. 

1Ka selemo sa bobedi sa ho busa ha morena Dariuse, ka kgwedi ya botshelela, ka 

tsatsi la pele la kgwedi, lentswe la Jehova la tla ka moporofeta Haggai ho Sorobabele, 

mmusisi wa Juda, mora Salathiele, le ho Joshua, moprista e moholo, mora Jotsadake, 

la re: 

2Ho itswe ke Jehova wa makgotla: Setjhaba sena se re: Nako ha e eso ho 

tle; hase nako eo ntlo ya Jehova e ka hahuwang ka yona! ... 

3Lentswe la Jehova la tla ka moporofeta Haggai, la re: 

4Hleka ho lona ke nako ya ho dula matlung a lona a manehilweng ka dipolanka, athe 

ntlo ena ke lesupi? 

5Mme jwale, ho bolela Jehova wa makgotla: Lekolang ditsela tsa lona pelong tsa lona: 

Le jetse haholo, empa le thothile hanyenyane; 

6le a ja, empa ha le kgore; le a nwa, empa ha le kgolwe; le a apara, empa ha le 

futhumale; ya sebelletsang moputso, o o sebelletsa ho o kenya mokotleng o masoba. 

7Ho itswe ke Jehova wa makgotla: Lekolang ditsela tsa lona pelong tsa lona. 

8Hlwellang thabeng, le tlise difate, le hahe ntlo, mme ke tla e thabela, ke be ke 

itlotlise, ho bolela Jehova. 

9Ho ne ho tshepilwe ho hongata, athe ho honyenyane. Le ho thothetse hae, empa ke 

budutse hodima hona ... Ka baka lang, ho botsa Jehova wa makgotla? Ka baka la ntlo 

ya ka, hobane e le lesupi ... Athe e mong le e mong ho lona o mathela ntlo ya hae. 

10Ke ka baka leo, lehodimo le hanneng le phoka hodima lona, mme lefatshe le 

hanneng le ho beha ha lona, 

11mme ke bitsitse komello ho aparela lefatshe le dithaba le koro le veine le ole le 

tsohle tse bewang ke naha, le batho le diphoofolo le mosebetsi wohle wa matsoho. 

12Yaba Sorobabele, mora Salathiele, le Joshua, moprista e moholo, mora Jotsadake, le 

masala wohle a setjhaba, ba utlwa lentswe la Jehova, Modimo wa bona, ka dipolelo 

tsa moporofeta Haggai, kamoo a neng a romilwe ke Jehova kateng, Modimo wa bona; 

mme setjhaba sa tshaba Jehova. 

13Haggai, lenqosa la Jehova, a bua le setjhaba ka taelo ya Jehova, a re: Ke na le lona, 

ho bolela Jehova. 

14Yaba Jehova o tshosa moya wa Sorobabele, mmusisi wa Juda, mora Salathiele, le 

moya wa Joshua, moprista e moholo, mora Jotsadake, le moya wa masala wohle a 

setjhaba, mme ba ya, ba qala ho sebetsa ntlo ya Jehova wa makgotla, Modimo wa 

bona, 

15e le ka letsatsi la mashome a mabedi a metso e mene la kgwedi ya botshelela, ka 

selemo sa bobedi sa ho busa ha morena Dariuse. 

HAGGAI 2 

Kganya ya tempele ya bobedi. 

1Ka kgwedi ya bosupa, ka la mashome a mabedi a motso o mong la kgwedi, lentswe 

la Jehova la eba teng ka moporofeta Haggai, la re: 

2Bua hle le Sorobabele, mmusisi wa Juda, mora Salathiele, le Joshua, moprista e 

moholo, mora Jotsadake, le masala a setjhaba, o re: 

3Ke mang ho lona ya setseng ho ba kileng ba bona ntlo ena kganyeng ya yona ya 

pele? Mme jwale, le e bona e le jwang? Ha ke re, e ka lefeela mahlong a lona? 

4Jwale, kgothala, Sorobabele! ho bolela Jehova; Kgothala, le wenaJoshua, moprista e 

moholo, mora Jotsadake! Kgothalang, le lona setjhaba sohle sa naha ena, ho bolela 

Jehova, le be le sebetse; hobane ke na le lona, ho bolela Jehova wa makgotla; 

5lentswe la selekane seo ke se hlabileng le lona, mohla le tswileng Egepeta, le moya 

wa ka, di eme hara lona. Se tshoheng! 

6Hobane Jehova wa makgotla o bolela, o re: Ke sa tla sisinya hang, haufinyane, 

lehodimo le lefatshe, lewatle le moo ho omileng. 

7Ke tla sisinya le ditjhaba tsohle, mme tse lakatsehang tsa ditjhaba tsohle di tla 

tla mona, ke be ke tlatse ntlo ena ka kganya, ho bolela Jehova wa makgotla. 

8Silefera ke ya ka, le kgauta ke ya ka, ho bolela Jehova wa makgotla. 

9Kganya ya morao ya ntlo ena e tla feta ya ya pele, ho bolela Jehova wa makgotla; 

nqalong ena ke tla bea kgotso, ho bolela Jehova wa makgotla. 

10Ka la mashome a mabedi a metso e mene la kgwedi ya boroba mono o le mong, ka 

selemo sa bobedi sa ho busa ha Dariuse, lentswe la Jehova la eba teng ka moporofeta 

Haggai, la re: 

11Ho itswe ke Jehova wa makgotla, botsa hle baprista hodima molao, o re: 

12Ekare ha motho a nkile nama e kgethehileng ka kobo ya hae, mme ka kobo ya hae a 

ama bohobe, leha e le moroho, kapa veine, kapa ole, kapa sejo sefe le sefe, na se tla 

kgetheha na? Baprista ba araba, ba re: Tjhe. 

13Yaba Haggai o re: Ha motho ya silafatseng ka baka la mofu a ama e nngwe ho ntho 

tseo, na e tla silafala na? Baprista ba araba, ba re. E tla silafala. 

14Yaba Haggai o ahlamisa molomo wa hae, a re: Ho jwalo le setjhaba sena, ho jwalo 

le moloko ona pela ka, ho bolela Jehova, ho jwalo le mosebetsi wohle wa matsoho a 

bona, le seo ba se tlisang mona: se ditshila. 

15Mme jwale, batlisisang he pelong tsa lona tsa mohla ho esong ho bewe lejwe 

hodima lejwe tempeleng ya Jehova, ho tloha tsatsing lena ho kgutlela morao. 

16Mehleng eo, ha ho tluwa setheng sa mangata a neng a ka tswa ditekanyo tsa koro tse 

mashome a mabedi, ho ne ho fumanwa tse leshome feela: kapa ha ho tluwa sehatelong 

sa veine ho kga ditekanyo tse mashome a mahlano, ho ne ho fumanwa tse mashome a 

mabedi feela, 

17ke le otlile ka phori, le ka boroku, le ka sefako, mesebetsing yohle ya matsoho a 

lona, empa ha ho e mong ho lona ya kgutletseng ho nna, ho bolela Jehova. 

18Lemohang he pelong tsa lona; ho tloha tsatsing lena, ho kgutlela morao, ho tloha 

tsatsing la mashome a mabedi a metso e mene la kgwedi ya boroba mono o le mong, 

ho isa tsatsing lela leo ntlo ya Jehova e neng e thewe ka lona, batlisisang ditaba 

pelong tsa lona. 

19Na peo e sa le teng modikong? Esita morara, le feiye, le garanata, le mohlwaare, ha 

di a ka tsa beha ... Empa ho tloha tsatsing lena, ke tla le hlohonolofatsa. 

Dira di tla fediswa, yena Sorobabele a phahamiswe. 

20Lentswe la Jehova la tlela Haggai la bobedi, ka tsatsi leo la mashome a mabedi a 

metso e mene la kgwedi, la re: 

21Bolella Sorobabele, mmusisi wa Juda, o re: Ke ya thothometsa lehodimo le lefatshe, 

ke tla rapalatsa diterone tsa mebuso, 

22Ke timeletse matla a mebuso ya ditjhaba, ke dihe makoloi le ba tsamayang ho wona; 

dipere le bapalami ba tsona ba tla wa e mong le e mong ka lerumo la wa habo. 

23Tsatsing leo, ho bolela Jehova wa makgotla, ke tla o nka, wena Sorobabele, mora 

Salathiele, mohlanka wa ka, ho bolela Jehova, mme ke tla o etsa o be jwaloka lesale la 

ho tshwaya, hobane ke o kgethile, ho bolela Jehova wa makgotla. 

SAKARIA 

SAKARIA 1 

Ho bakwe. 

1Ka kgwedi ya boroba meno e le mmedi ya selemo sa bobedi sa ho busa ha Dariuse, 

lentswe la Jehova la tlela moporofeta Sakaria, mora Berekia, mora Iddo, la re: 

2Jehova o ne a halefele bontata lona ka kgalefo e kgolo. 

3Ere ho bona: Ho itswe ke Jehova wa makgotla: Kgutlelang ho nna, ho bolela Jehova 

wa makgotla, mme ke tla kgutlela ho lona, ho bolela Jehova wa makgotla. 

4Le se ke la ba jwaloka bontata lona, bao baporofeta ba pele ba neng ba howa, ba re 

ho bona: Ho itswe ke Jehova wa makgotla: Kgutlang hle metsamaong ya lona e mebe, 

le diketsong tsa lona tse mpe! ... empa ha ba ka ba mamela, ha ba ka ba 

hlokomelalentswe la ka, ho bolela Jehova. 

5Bontata lona ba kae? ... Leha e le baporofeta, na ke ba phelang kamehla? 

6Leha ho le jwalo, mantswe a ka le dikahlolo tsa ka tseo ke neng ke di laetse bahlanka 

ba ka, baporofeta, na ha di a ka tsa fihlela bontata lona? Ba ba ba kgutla, ba re: 

Kamoo Jehova wa makgotla a neng a hopotse ho re etsa kateng, e leng ka metsamao 

ya rona le ka diketso tsa rona, o fela a re entse jwalo. 

Dipono. 

7Ka letsatsi la mashome a mabedi a metso e mene la kgwedi ya leshome le motso o 

mong, e leng kgwedi ya Shebate, ka selemo sa bobedi sa ho busa ha Dariuse, lentswe 

la Jehova la tlela moporofeta Sakaria, mora Berekia, mora Iddo, ka tsena, la re: 

8Ke bone pono bosiu; ka bona monna ya palameng pere e kgunong; o ne a eme hara 

difate tsa mirte tse hara kgohlo, kamora hae ho le ba palameng dipere tse kgunong le 

tse phatshwa le tse tshweu. 

9Ka re: Bana ke bafe, morena? Yaba lengeloi le buang le nna le re ho nna: Ke tla o 

bontsha na ke bafe. 

10Monna, ya emeng hara difate tsa mirte, a bua, a re: Ke bao Jehova a ba romileng ho 

ya le lefatshe. 

11Mme bao ba arabela lengeloi la Jehova le emeng hara difate tsa mirte, ba re: Re ile 

le lefatshe, mme bona, lefatshe lohle le dutse ka kgotso, le phomotse. 

12Yaba lengeloi la Jehova le ahlamisa molomo wa lona, la re: Jehova wa makgotla, o 

tla lesela ho le hokae ho hauhela Jerusalema le metse ya Juda eo o e halefetseng ka 

dilemo tsena tse mashome a supileng na? 

13Jehova a arabela lengeloi le buang le nna ka mantswe a molemo, ka mantswe a 

matshediso. 

14Mme lengeloi le buang le nna la mpolella, la re: Phahamisa lentswe, o re: Ho itswe 

ke Jehova wa makgotla: Ke boulela Jerusalema le Sione ka poulelo e kgolo; 

15ke bile ke halefetse ka kgalefo e kgolo ditjhaba tse iketlileng; hobane ke ne ke 

halefetse setjhaba sa ka hakgutshwanyane, empa tsona tsa tlatsa ho se etsa hampe. 

16Ka baka leo, ho bolela Jehova, ke boela ho Jerusalema ka mohau, ntlo ya ka e tla 

hahuwa teng, ho bolela Jehova wa makgotla, kgwele ya ho lekanya e otlollwe hodima 

Jerusalema. 

17O boele o phahamise lentswe, o re: Ho itswe ke Jehova wa makgotla: Metse ya ka e 

sa tla tlala menono, e be e kgaphatsehe; Jehova o sa tla tshedisa Sione, o sa tla 

ikgethela Jerusalema. 

18Jwale, ka emisa mahlo a ka, mme ka bona manaka a mane. 

19Yaba ke re ho lengeloi le buang le nna: Ana ke ang? La re ho nna: Ana ke manaka a 

qhalantseng Juda le Iseraele le Jerusalema. 

20Mme Jehova a mpontsha malala a mane. 

21Yaba ke re: Bana ba tlile ho etsang? Mme a bua, a re: Ao ke manaka a qhalantseng 

Juda, ho seng ho bile ho se motho ya emisang hlooho ya hae, mme bana ba tlile ho a 

tshosa, ba akgele fatshe manaka a ditjhaba tse emiseditseng lefatshe la Juda lenaka ho 

le qhalanya. 

SAKARIA 2 

1Ka boela ka emisa mahlo a ka, mme ka bona monna ya tshwereng kgwele ya ho 

lekanya letsohong la hae. 

2Yaba ke re: O ya kae! A re ho nna: Ke ya lekanya Jerusalema, ke tle ke bone na 

bophara ba wona le bolelele ba wona bo bokae? 

3Mme bonang, lengeloi le buang le nna la tswa, mme lengeloi le leng la tla ho le 

kgahlanyetsa; 

4la re ho lona: matha, o bolelle mohlankana enwa, o re: Jerusalema o tla ahuwa 

jwaloka naha e phatlaletseng ka baka la bongata ba batho le ba diphoofolo tse ho 

wona; 

5haele nna, ho bolela Jehova, ke tla ba ho wona lerako la mollo le o teetseng hare, ke 

be kganya ya wona hara wona. 

6Jo! jo! balehang, lona ba leng naheng ya Leboya, ho bolela Jehova, hobane ke le 

qhalanyeditse meyeng e mene ya lehodimo, ho bolela Jehova. 

7Jo! Sione, o phonyohe, wena ya ahileng ha moradi wa Babilona! 

8Hobane ho itswe ke Jehova wa makgotla: Ke ka ho re hobonahatswe kganya ya hae a 

nthomileng ho ditjhaba tse le hapileng; hobane ya le amang o ama thaka ya leihlo la 

hae; 

9hobane ke ya tsokotsa letsoho la ka hodima tsona, di tla hapjwa ke ba neng ba di 

sebeletsa, mme le tla tseba hobane Jehova wa makgotla o nthomile. 

10Duduetsa ka thabo, o nyakalle, wena moradi wa Sione, hobane ke se ke ya tla, ke 

dule kahare ho wena, ho bolela Jehova. 

11Ditjhaba tse ngata di tla kgomarela Jehova ka tsatsi leo, mme e tla ba setjhaba sa ka; 

ke tla dula kahare ho wena, o tle o tsebe hobane Jehova wa makgotla o nthomile ho 

wena. 

12Jehova o tla rua Juda, e be kabelo ya hae naheng e kgethehileng; o sa tla ikgethela 

Jerusalema. 

13Lona dibopuwa tsohle, tholang pela Jehova! hobane o tsohile bodulong ba hae bo 

kgethehileng. 

SAKARIA 3 

1Yaba Jehova o mpontsha Joshua, moprista e moholo, a eme pela lengeloi la Jehova, 

mme Satane a eme ka letsohong la hae le letona, ho mo hanela. 

2Jehova a re ho Satane: Jehova a ke a o kgalemele, Satane! Jehova ya ikgethetseng 

Jerusalema a o kgalemele! Enwa na hase lefatsa le ntshitsweng mollong? 

3Joshua o ne a apere diaparo tse ditshila, a eme pela lengeloi. 

4Yaba lengeloi le ahlamisa molomo, la bolella ba emeng pela lona, la re: Mo 

hlobodiseng diaparo tse ditshila. La re ho yena: Bona, ke lahlela bokgopo ba hao hole 

le wena, ke o apesa diaparo tsa bokgabane. 

5Ka re: A ba ke ba mo rwese katiba e hlwekileng hloohong. Yaba ba mo rwesa katiba 

e hlwekileng hloohong, ba mo apesa le diaparo; lengeloi la Jehova le ne le eme moo. 

6Yaba lengeloi la Jehova le omela Joshua, la re: 

7Ho itswe ke Jehova wa makgotla: Ha o tsamaya ditseleng tsa ka, o boloka seo ke o 

tshepetseng sona, le wena o tla ahlolela ntlo ya ka, o lebele mabala a ka, mme ke tla o 

nea tokelo ya ho tsamaya hara ba emeng pela ka. 

8Utlwa he, Joshua, moprista e moholo, wena le banabeno ba dutseng pela hao; ruri 

banna bao ke dipontsho ho setjhaba, hobane ke ya tlisa mohlanka wa ka, Lehlomela! 

9Hobane bona, lejwe ke lena leo ke le beileng pela Joshua, hodima lejwe leo le le leng 

ho na le mahlo a supileng. Ke ya le betla, ho bolela Jehova wa makgotla, mme ke tla 

hlakola bokgopo ba lefatshe lena ka tsatsi le le leng. 

10Tsatsing leo, ho bolela Jehova wa makgotla, le tla biletsana e mong le e mong 

katlasa morara le katlasa feiye. 

SAKARIA 4 

1Lengeloi le neng le bua le nna la boela la kgutla, la ntsosa, jwalokaha ho tsoswa 

motho borokong. 

2La re ho nna: O bonang? Ka re: Ke bona kandelare e leng ya kgauta feela, e nang le 

nkgo ya yona ya ole ntlheng ya yona, le dilampi tsa yona tse supileng kahodimo ho 

yona, le dipomponyana tse supileng ho e nngwe le e nngwe ya dilampi tseo tse 

kahodimo ho yona; 

3le mehlwaare e mmedi pela yona, o mong ka ho le letona la nkgo, o mong ka ho le 

letshehadi. 

4Yaba ke bolella lengeloi le buang le nna, ka re: Ntho tseo keng, monga ka? 

5Lengeloi le buang le nna la nkaraba, la re: Na ha o tsebe hore ntho tseo keng? Ka re: 

Tjhe, monga ka. 

6Yaba o mpolella, a re: Ke lentswe la Jehova ho Sorababele, le reng: Hase ka matla le 

ka borena, empa e le ka moya wa ka, ho bolela Jehova wa makgotla! 

7Wena thaba e kgolo, o eng pela Sorobabele? O lehwatata feela! Mme o tla hlahisa 

lejwe la hloro ya ntlo hara ditlatse tse reng: Le hauhelwe! le hauhelwe! 

8Lentswe la Jehova la ntlela, la re: 

9Matsoho a Sorababele a theile ntlo ena, mme matsoho a hae a tla e phetha; mme o tla 

tseba hobane Jehova wa makgotla o nthomile ho lona. 

10Hobane ke mang ya ka nyedisang letsatsi la taba tse nyenyane? A ile a thaba ha a 

bona loto ya ho lekanya e letsohong la Sorobabele, mahlo ao a supileng, e leng mahlo 

a Jehova, a ntseng a qamaka lefatshe lohle. 

11Yaba ke bua le lengeloi, ka re ho lona: Mehlwaare ena e mmedi e ka ho le letona la 

kandelare le ka ho le letshehadi la yona keng? 

12Ka boela ka bua la bobedi, ka re ho lona: Keng masihla ao a mabedi a ditholwana 

tsa mohlwaare tse pela pitsana tse pedi tse masoba tsa kgauta, tseo ho rothang ole ya 

kgauta ho tsona? 

13La mpolella, la re: Na ha o tsebe hore ntho tseo keng? Ka re: Tjhe, monga ka. 

14Yaba le re: Ke batlotsuwa ba babedi ba emeng pela Morena wa lefatshe lohle. 

SAKARIA 5 

1Ka boela ka emisa mahlo a ka, ka tadima, mme hang ha hlaha lengolo le 

phutholotsweng, le fofang. 

2Lengeloi la re ho nna: O bonang? Ka re: Ke bona lengolo le phutholotsweng, le 

fofang, leo bolelele ba lona e leng ditswe tse mashome a mabedi, le bophara ba lona e 

le ditswe tse leshome. 

3Yaba le re ho nna: Lona ke thohako e tswelang hodima lefatshe, hobane e mong le e 

mong ya utswang o tla timetswa ka taba tsa lona tse ngotsweng ka nqa e nngwe ho 

lona, mme e mong le e mong ya hlapanyang o tla timetswa ka taba tsa lona tse ka nqa 

e nngwe. 

4Ke e ntshitse, ho bolela Jehova wa makgotla, mme e tla kena tlung ya leshodu, le 

tlung ya ya hlapanyang ka lebitso la ka ka bohata; e tla dula kahara ntlo ya hae, e tle e 

e fedise, le difate tsa yona, le majwe a yona. 

5Lengeloi le neng le bua le nna, la boela la hlaha, la re ho nna: Emisa he mahlo a hao, 

mme o bone se hlahang mane hore na keng. 

6Ka re: Keng? Yaba le re: Ke efa e hlahang. La boela la re: Ke sona setshwantsho 

sa ba bolotsana ba lefatsheng lohle. 

7Mme bonang, ha emiswa lekapa la loto le e kwalang, mme ha hlaha mosadi ya 

dutseng kahara efa. 

8Yaba le re: Enwa ke Bolotsana! A mo akgela kahara efa, a ba a akgela lekapa le 

boima la loto hodima molomo wa yona. 

9Jwale, ka emisa mahlo a ka, ka tadima; mme bonang, ha hlaha basadi ba babedi, 

mapheo a bona a tletse moya, ba ne ba na le mapheo a jwaloka mapheo a mokotatsie; 

mme ba emisetsa efa mahareng a lefatshe le lehodimo. 

10Yaba ke re ho lengeloi le buang le nna: Bao ba isa efa kae? 

11La re ho nna: Ba e isa lefatsheng la Shinare, ho e hahela ntlo teng, e tla bewa teng, e 

tle e tiiswe hodima bodulo ba yona. 

SAKARIA 6 

1Ka boela ka emisa mahlo a ka, ka tadima, mme ka bona ho hlaha makoloi a mane a 

tswang mahareng a thaba tse pedi, thaba tseo e le thaba tsa koporo; 

2koloing ya pele, e le pere tse kgunong; koloing ya bobedi, e le pere tse ntsho; 

3koloing ya boraro, e le pere tse tsweu; koloing ya bone, e le pere tse phatswa, tse 

matla. 

4Ka bolella lengeloi le neng le bua le nna, ka re: Tseo keng monga ka? 

5Yaba lengeloi le nkarabela, la re: Tseo ke meya e mene ya lehodimo e tswang moo e 

emang pela Morena wa lefatshe lohle. 

6Dipere tsa koloi e nngwe, e leng tse ntsho, di tswela lefatsheng la Leboya, tse tsweu 

di latela mehlaleng ya tsona, tse phatswa di tswela lefatsheng la Borwa; 



1481 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

7haele tse matla, di a tswa, di pheheletse ho tloha, ho ya le 

lefatshe lohle. Mme Jehova a re: Tlohang, le ye le lefatshe. Yaba di ya le lefatshe. 

8Lengeloi la mpitsa, la re ho nna: Bona, tse tswelang lefatsheng la Leboya di isitse 

bohale ba ka ka lefatsheng la Leboya. 

9Lentswe la Jehova la ntlela, la re: 

10Nka dimpho ho ba tswang kgolehong, ho Heldai, le Tobija, le Jedaia ... ke ho re, o 

ye ka tsatsi lena, tlung ya Josiase, mora Sofonia, moo ba fihletseng teng, ha ba etswa 

Babilona; 

11o nke silefera le kgauta ho bona, o etse meqhaka ka tsona: o e bee hodima hlooho ya 

Joshua, moprista e moholo, mora Jotsadake; 

12mme o re ho yena: Ho itswe ke Jehova wa makgotla: Bona, ho tla hlahamonna; 

lebitso la hae ke Lehlomela; o tla mela bodulong ba hae, a hahe ntlo ya Jehova. 

13Ke yena ya tla haha ntlo ya Jehova; o tla apara kganya, a dule e le morena teroneng 

ya hae; hape, e tla ba le moprista teroneng ya hae, mme morero wa kgotso o tla ba 

teng mahareng a bobedi boo. 

14Haele meqhaka, e tla bewa tlung ya Jehova, e tle e be kgopotso ya Heleme, le ya 

Tobija, le ya Jedaia, le ya Hene mora Sofonia. 

15Ba leng hole ba tla tla, ba hahe ntlo ya Jehova, mme le tla tseba hobane Jehova wa 

makgotla o nthomile ho lona; ho tla ba jwalo, ha le utlwa lentswe la Jehova, Modimo 

wa lona. 

SAKARIA 7 

Ho itima dijo. — Dihlohonolofatso. 

1Ka selemo sa bone sa ho busa ha morena Dariuse, lentswe la Jehova la tlela Sakaria. 

2Ka la bone la kgwedi ya boroba mono o le mong, e leng la Kislefe, ba Bethele ba 

roma Sharetsere, le Regeme-Meleke le batho ba bona ho ya rapela sefahleho sa 

Jehova, 

3ho botsa baprista ba ntlo ya Jehova wa makgotla le baporofeta, ho re: A ke sa tla lla 

le ho itima dijo ka kgwedi ya bohlano, jwalokaha ke entse ka lemo tseo tse kalo na? 

4Yaba lentswe la Jehova wa makgotla le ntlela, la re: O bolelle setjhaba sohle sa naha 

le baprista, o re: 

5Ha le nnile la itima dijo le ho lla kakgwedi ya bohlano le ya bosupa, ka lemo tseo tse 

mashome a supileng, hleka le ne le itimela nna na? 

6Ha le ntse le eja, le enwa, na hase lona ba jang, hase lona ba nwang na? 

7Na ha le elellwe mantswe ao Jehova a neng a a bua ka baporofeta ba pele, ha motse 

wa Jerusalema o sa ntse o ahilwe, o dutse ka kgotso, metse ya wona e le kamathoko 

ho wona, naha e ka nqa borwa le lehwatata di sa ahilwe? 

8Yaba lentswe la Jehova le tlela Sakaria, la re: 

9Ho ne ho itswe ke Jehova wa makgotla: Ahlolang ka kahlolo ya nnete, le etse ka 

mohau le ka lereko, e mong le e mong ho ngwanabo; 

10le se ke la hlorisa mosadi wa mohlolohadi, le kgutsana, le moditjhaba, le mofutsana, 

le se ke la rerela ngwanabo lona kotsi pelong tsa lona. 

11Empa ba hanne ho mamela, ba satalatsa mahetla a bona; ba etsa ditsebe tsa bona 

boima, hore ba se ke ba mamela; 

12le pelo tsa bona ba di fetola lehakwe, hore ba se ke ba utlwa molao le mantswe ao 

Jehova wa makgotla a neng a ba romela wona, e leng ka baporofeta ba pele; yaba ho 

hlaha kgalefo e kgolo e tswang ho Jehova wa makgotla. 

13Jwalokaha a ne a bitsitse, mme ba sa ka ba utlwa, ba tla bitsa, mme nke ke ka utlwa, 

ho bolela Jehova wa makgotla; 

14ke tla ba qhalanyetsa ka sefefo hara ditjhaba tsohle tseo ba sa di tsebeng. Efela 

lefatshe la sala le senyehile kamora bona, ha ba ha hlokeha ya yang, kapa ya kgutlang 

ka lona; hobane ba fela ba fetotse naha e ratehang tshenyeho. 

SAKARIA 8 

1Yaba lentswe la Jehova wa makgotla le a tla, la re: 

2Ho itswe ke Jehova wa makgotla: Ke boulela Sione ka poulelo e kgolo, ke bile ke o 

boulela ka kgalefo e kgolo. 

3Ho itswe ke Jehova: Ke kgutletse Sione, mme ke ahile kahara Jerusalema; 

Jerusalema o bitswa motse wa nnete, thaba ya Jehova wa makgotla e bitswa thaba e 

kgethehileng! 

4Ho itswe ke Jehova wa makgotla: Ho sa tla ba banna ba baholo le basadi ba baholo 

ba dulang mapatlelong a Jerusalema, ba tshwereng e mong le e mong lere la hae ka 

letsohong la hae, ka baka la bongata ba ditshiu tsa bona; 

5mapatlelo a motse a tla tlala bashanyana le banana ba bapalang mapatlelong a wona. 

6Ho itswe ke Jehova wa makgotla: Leha taba eo e ka ba thata mahlong a masala a 

setjhaba sena, matsatsing ao, na le mahlong a ka e ka ba thata, ho botsa Jehova wa 

makgotla? 

7Ho itswe ke Jehova wa makgotla: Bonang, ke ya pholosa ba setjhaba sa ka lefatsheng 

la Botjhabela le lefatsheng la Bophirimela; 

8ke tla ba tlisa, ba tle ba ahe kahara Jerusalema, mme e tla ba setjhaba sa ka, nna ke be 

Modimo wa bona ka nnete le ka ho loka. 

9Ho itswe ke Jehova wa makgotla: Matsoho a lona a ke a tiye, lona ba utlwang 

mantswe ana a tswang melomong ya baporofeta tshiung tsena, e leng tseo ho 

theilweng ka tsona ntlo ya Jehova wa makgotla, e leng tempele, hore e hahuwe. 

10Hobane pele ho tshiu tseo, moputso wa motho o ne o le siyo, le moputso wa 

phoofolo o ne o le siyo, mme ho ya yang le ho ya kgutlang ho ne ho se kgotso ka baka 

la sera; mme ke ne ke nehela batho bohle hore ba lwantshane. 

11Empa jwale, ho masala a setjhaba sena, ha ke sa tla ba seo ke neng ke le sona 

tshiung tsa pele, ho bolela Jehova wa makgotla. 

12Hobane peo ya kgotso e tla ba teng; morara o tla beha ditholwana tsa wona, lefatshe 

le behe dijo tsa lona, lehodimo le nee phoka ya lona, mme ntho tseo tsohle ke tla di 

nea masala a setjhaba sena, hore e be lefa la sona. 

13Jwalokaha le kile la ba thohako hara ditjhaba,lona ntlo ya Juda, le lona ntlo ya 

Iseraele, ke tla le pholosa jwalo, mme le tla ba hlohonolofalo. Se tshoheng, matsoho a 

lona a ke a tiye! 

14Hobane ho itswe ke Jehova wa makgotla: Jwalokaha ke ne ke hopole ho le etsa 

hampe, mohla bontata lona ba nkgalefisitseng, ho bolela Jehova wa makgotla, mme ke 

sa kang ka fetoha, 

15ke boetse ke hopotse matsatsing ana ho etsa Jerusalema le ntlo ya Juda hantle. Se 

tshoheng! 

16Empa tseo le tshwanetseng ho di etsa ke tsena: Bolelang nnete e mong le e mong ho 

wa habo; ahlolang ka nnete le ka kahlolo ya kgotso makgotleng a lona; 

17le se ke la rerela banababo lona kotsi pelong tsa lona, le se ke la rata kano ya 

leshano; hobane tseo tsohle ke di hloile, ho bolela Jehova. 

18Lentswe la Jehova wa makgotla la ntlela, la re: Ho itswe ke Jehova wa makgotla: 

19Ho itima dijo ha kgwedi ya bone, le ho itima dijo ha ya bohlano, le ho itima dijo ha 

ya bosupa, le ho itima dijo ha ya leshome, ho tla fetohela ntlo ya Juda thabo le 

nyakallo le mekete e metle; feela, ithateleng nnete le kgotso. 

20Ho itswe ke Jehova wa makgotla: Ho sa tla tla ditjhaba le baahi ba metse e mengata; 

21baahi ba motse o mong ba tla ya ho ba o mong, ba ntse ba re: A re yeng! re yeng ho 

rapela sefahleho sa Jehova le ho batla Jehova wa makgotla! le rona, re tla ya! 

22Ditjhaba tse ngata le merabe e matla e tla tla ho batla Jehova wa makgotla 

Jerusalema, le ho rapela sefahleho sa Jehova. 

23Ho itswe ke Jehova wa makgotla: Tshiung tseo, banna ba leshome ba dipuo tsohle 

tsa ditjhaba ba tla itshwarella ka moseho wa kobo ya monna wa Mojuda, ba re: Re tla 

ya le lona, hobane re utlwile hoba Jehova o na le lona. 

SAKARIA 9 

Ditjhaba di tla hlolwa. — Jerusalema o tla pholoha. — Puso ya Jehova. 

1Ke bona boporofeta ba boletsweng ke Jehova hodima lefatshe la Hadrake, mme bo 

tla dula hodima Damaseka, — hobane Jehova o qamaka batho bohle, jwalokaha a 

qamaka meloko yohle ya Iseraele; 

2bo dule le hodima Hamathe ya bapileng le yena, le hodima Tire le Sidone, 

hobane Tire o bohlale haholo. 

3O ikgahetse qhobosheane, o bokeletse silefera jwaloka lerole, le kgauta jwaloka 

seretse sa mmila! 

4Bonang, Morena o tla mo hapa, a dihele matla a hae lewatleng, mme o tla tjheswa ke 

mollo. 

5Ashkelone o tla ho bona, a tshohe; le yena Gasa, mme a thothomele haholo; le yena 

Ekrone, hobane o tla swaba ka baka la tebello ya hae. Gasa o tla timellwa ke morena 

wa hae, Ashkelone ha a sa tla ahuwa. 

6Bana ba dinyatsi ba tla aha Ashdode, mme ke tla fedisa boikgohomoso ba Mofilesta. 

7Ke tla tlosa madi a hae molomong wa hae, le manyala a hae mahareng a meno a hae; 

le yena o tla salla Modimo wa rona, mme o tla ba jwaloka kgosana hara Juda, Ekrone 

a be jwaloka Mojebuse. 

8Ke tla ema pela ntlo ya ka, ke e sirelletse sera, le ya yang, le ya kgutlang, mme 

mohlorisi ha a sa tla tsamaya hodima bona; hobane jwale, ke bone ka mahlo a ka. 

9Nyakalla haholo, moradi wa Sione, o tshele ditlatse, moradi wa Jerusalema! Bona, 

morena wa hao ke enwa; o tla ho wena; ke ya lokileng, ya nang le poloko, ke ya 

ikokobetsang, ya kaletseng esele, e leng petsana, namane ya esele e tshehadi. 

10Ke tla tlosa makoloi hara Efraime, le dipere Jerusalema, seqha sa ntwa se fediswe. 

O tla bolela kgotso ho ditjhaba, a buse ho tloha lewatleng le leng ho isa lewatleng le 

leng, le ho tloha nokeng ho isa pheletsong tsa lefatshe. 

11Haele wena, ka baka la madi a selekane sa hao, ke tla lokolla batshwaruwa ba hao 

sekoting se se nang metsi. 

12Kgutlelang qhobosheaneng, lona batshwaruwa ba nang le tshepo! Kajeno lena, ke a 

bolela, ke re: Ke tla o buseletsa habedi. 

13Hobane ke tla ikobela Juda jwaloka seqha, ke se tjhehe ka Efraime; ke tla tsosa bara 

ba hao, Sione, ke ba nehelle bara ba hao, Jafane; ke tla o etsa o be jwaloka lerumo la 

senatla. 

14Jehova o tla hlaha, a phahame kahodimo ho bona; motsu wa hae o tla hlaha jwaloka 

lehadima: Morena Jehova o tla letsa terompeta, o tla tsamaya a le difefong tse tswang 

borwa; 

15Jehova wa makgotla o tla ba sireletsa; ba tla ja dira tsa bona, ba hatakele majwe a 

matjeketjane; ba tla nwa madi a tsona, ba be ba hobe jwaloka hoja ba nwele veine; ba 

tla tlala jwaloka morifi wa mahlabelo, jwaloka dintlha tsa aletare. 

16Jehova, Modimo wa bona, o tla ba pholosa ka tsatsi leo, jwaloka mohlape oo e leng 

setjhaba sa hae; hobane ba tla ba jwaloka mahakwe a phatsimang a moqhaka 

lefatsheng la hae. 

17Hobane botle ba bona e tla ba bokakang! Koro e tla hodisa bahlankana, veine e 

ntjha e hodise barwetsana. 

SAKARIA 10 

1Qelang pula ho Jehova ka nako ya dipula tsa selemo: ke Jehova o hlahisang 

mahadima; o tla ba nea pula ya modupe, a fe e mong le e mong tse melang tshimong 

ya hae. 

2Hobane diterafime di boletse lefeela, dinohe di bone dipono tsa bohata, ke toro tsa 

thetso tseo ba di bolelang; ba tshedisa ka tsa lefeela. Ka baka leo, setjhaba se tlohile 

jwaloka mohlape, ba hloreha ke ho hloka modisa. 

3Bohale ba ka bo tuketse badisa, mme ke tla kgalemela diphooko, hobane Jehova wa 

makgotla o tla etela mohlape wa hae e leng ntlo ya Juda, a e etse pere ya hae ya 

bokgabane ntweng. 

4Ho yena Juda ho tla tswa lejwe la ntlha, ho yena ho tswe kgokgwane, ho yena ho 

tswe seqha sa ntwa, ho tla tswa le ho yena babusi kaofela hammoho. 

5Ba ntlo ya Juda ba tla ba jwaloka bahale ba hatakelang dira seretseng sa mmila 

ntweng; ba tla lwana, hobane Jehova o na le bona, mme ba kaletseng dipere ba tla 

swaba. 

6Ke tla natlafatsa ntlo ya Juda, ke sitse le ntlo ya Josefa ka poloko; ke tla ba ahisa, 

hobane ke ba hauhetse; ba tla ba jwaloka hoja ke sa ka ka ba lahla, hobane ke nna 

Jehova, Modimo wa bona, mme ke tla ba utlwa. 

7Efraime o tla ba jwaloka mohale, pelo tsa bona di tla thaba jwaloka ekaba 

nwele veine. Bana ba bona ba tla tla ho bona, ba be ba thabe, pelo tsa bona di 

nyakallele ho Jehova. 

8Ke tla ba letsetsa molodi, ke ba bokelle, hobane ke ba lopolotse, mme ba tla ata 

jwalokaha ba ne ba atile pele. 

9Leha ke ba jadile hara ditjhaba, ba tla nkgopola naheng tse hole, mme ba tla phela le 

bara ba bona, ba be ba kgutle. 

10Ke tla ba kgutlisa naheng ya Egepeta le Assiria, ke ba phuthe, ke ba tlise naheng ya 

Gileade le Lebanone, mme sebaka se ke ke sa ba lekana. 

11Mme Iseraele o tla tsamaya hara lewatle la tlokotsi, o tla otla maqhubu lewatleng, 

mme madiba wohle a noka a tla psha; boikgohomoso ba Assiria bo tla kokobetswa, ho 

tloswe le lere la borena la Egepeta. 

12Ba setjhaba sa kake tla ba natlafaletsa ho Jehova, mme ba tla tsamaya ka lebitso la 

hae, ho bolela Jehova. 

SAKARIA 11 

1Lebanone, bula dikgoro tsa hao, mollo o tle o tjhese dikedare tsa hao. 

2Bokolla, kiprese, hobane kedare e wele, hobane difate tse phahamileng di sentswe. 

Bokollang, lona dieike tsa Bashane, hobane moru o sa kenweng o dihilwe! 

3Ho utlwahala dillo tsa badisa, hobane kganya ya bona e sentswe; ho utlwahala ho 

rora ha ditawana, hobane mahlaka a Jordane a sentswe. 

4Jehova, Modimo wa ka, o itse ho nna: Alosa dinku tse bolawang, tseo beng ba tsona 

ba di bolayang, ba sa bewe molato, 

5mme ba rekisang ka tsona ba re: Ho bokwe Jehova! re ruile! ... mme badisa ba tsona 

ha ba di qenehele. 

6Hobane ha ke sa tla qenehela baahi ba lefatshe, ho bolela Jehova; ke se ke tla neela 

batho bohle, e mong le e mong, matsohong a wa habo le matsohong a morena wa hae; 

ba tla otla lefatshe, mme nke ke ka ba namolela matsohong a bona. 

7Yaba ke alosa dinku tse bolawang, hara tsona ho le tse fokolang tsa mohlape, mme 

ka inkela thupa tse pedi, e nngwe ka e rea Mohau, e nngwe ka e rea Ditlamo, ka ba ka 

alosa mohlape. 

8Ka timetsa badisa ba bararo ka kgwedi e le nngwe. Empa ka fediswa pelo 

ke dinku, le tsona meya ya tsona ya tenwa ke nna. 

9Yaba ka re: Ha ke sa tla di alosa! E shwang e shwe; e timelang e timele; haele tse 

salang, a di ke di je e nngwe le e nngwe nama ya e nngwe. 

10Yaba ke nka thupa ya ka e bitswang Mohau, ke a roba, ke tle ke kgaole selekane sa 

ka seo ke neng ke se entse le ditjhaba kaofela. 

11Sa kgaolwa ka tsatsi leo; mme tse fokolang tsa mohlape, tse neng di ntlhokomela, 

tsa lemoha kahoo hobane e be e le lentswe la Jehova. 

12Ka re ho mohlape: Ha ekaba e le ntho e molemo mahlong a lona, nneeng moputso 

wa ka; ha ho se jwalo, o tloheleng. Yaba ba ntekanyetsa moputso wa ka, ya eba 

tjhelete tse mashome a mararo. 

13Jehova a re ho nna: E akgelle mmopi wa dipitsa, theko eo e kalo eo ba ntekantseng 

ka yona! Yaba ke nka tjhelete tseo tse mashome a mararo, ka di akgella mmopi, tlung 

ya Jehova. 

14Jwale, ka roba thupa ya ka ya bobedi, e leng Ditlamo, ke tle ke fedise kopano 

mahareng a Juda le Iseraele. 

15Yaba Jehova o re ho nna: O boele o inkele seo e leng sa modisa wa lewatle. 

16Hobane ke ya tsosa lefatsheng ya sa tlong ho hlokomela dinkutse timelang; a ke ke a 

batla e lahlehileng; e robehileng a ke ke a e oka; le e tsamayang a ke ke a e fepa; empa 

o tla ja nama ya tse nonneng, a be a petsole le ditlhako tsa tsona. 

17Ho madimabe modisa wa lefeela ya tlohelang mohlape! Lerumo le tla otla letsoho la 

hae le leihlo la hae le letona. Letsoho la hae le tla omella ruri, leihlo la hae le letona le 

fifale. 

SAKARIA 12 

1Boporofeta ba lentswe la Jehova hodima Iseraele: Ho itswe ke Jehova ya alang 

mahodimo, ya theang lefatshe, ya bopang moya wa motho ka ho yena: 

2Bonang, ke ya fetola Jerusalema senwelo sa modikwadikwane ho ditjhaba tsohle tse 

kamathoko, le Juda o tla ba jwalo, ha ho ntse ho thibeletswe Jerusalema. 

3Hape, ka tsatsi leo, ke tla fetola Jerusalema lejwe le boima ho ditjhaba kaofela; bohle 

ba le emisang ba tla tswa kotsi, mme ditjhaba tsohle tsa lefatshe di tla le bokanela. 

4Ka tsatsi leo, ho bolela Jehova, ke tla otla dipere tsohle ka tshoho le bakalli ka 

bohlanya, ke tutubollele mahlo a ka hodima ntlo ya Juda, dipere tsohle tsa ditjhaba ke 

di otle ka bofofu. 

5Dihlooho tsa Juda di tla re pelong tsa tsona: Bao e leng matla a rona ke baahi ba 

Jerusalema, ka Jehova wa makgotla, Modimo wa bona. 

6Ka tsatsi leo, ke tla fetola mahosana a Juda, a be jwaloka sebopi sa mollo hara 

dipatsi, le jwaloka serumula sa mollo hara mangata a koro, mme a tla ja ka ho le 

letona le ka ho le letshehadi ditjhaba tsohle tse kamathoko; haele Jerusalema, o tla nne 

a dule setsheng sa hae, Jerusalema. 

7Jehova o tla boloka ditente tsa Juda pele, hore kganya ya ntlo ya Davida le kganya ya 

baahi ba Jerusalema e se ke ya phahama ho fetisa ya Juda. 

8Ka tsatsi leo, Jehova o tla sireletsa baahi ba Jerusalema, mme e leng ya kgoptjwang 

hara bona, tsatsing leo, o tla ba jwaloka Davida, ntlo ya Davida e be jwaloka Modimo, 

jwaloka lengeloi la Jehova kapele ho bona. 

9Ka tsatsi leo, ke tla phehella ho timeletsa ditjhaba tsohle tse futuhelang Jerusalema. 



1488 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

10Ke tla tshela moya wa mohau le wa merapelo hodima ntlo ya Juda le hodima baahi 

ba Jerusalema; mme ba tla tadima ho nna eo ba mo hlabileng. Ba tla mo llela, 

jwalokaha ho llelwa mora ya tswetsweng a nnotshi, ba hlomohe habohloko hodima 

hae, jwalokaha ho hlomohuwa hodima mora wa letsibolo. 

11Ka tsatsi leo, dillo di tla ba kgolo Jerusalema, di be jwaloka dillo tsa 

Hadadrimmone, sekgutlong sa Megiddone. 

12Lefatshe le tla lla,ho lle masika wohle ka bonngwe; lesika la ntlo ya Davida ka 

bonngwe, le basadi ba teng ka bonngwe; 

13lesika la ntlo ya Nathane ka bonngwe, le basadi ba teng ka bonngwe; lesika la ntlo 

ya Levi ka bonngwe, le basadi ba teng ka bonngwe; lesika la Shimei ka bonngwe, le 

basadi ba teng ka bonngwe; 

14leha e le masikeng a mang kaofela, lesika le leng le le leng ka bonngwe, le basadi ba 

teng ka bonngwe. 

SAKARIA 13 

1Sediba se tla ba teng, ka tsatsi leo, se kwaholletsweng ntlo ya Davida le baahi ba 

Jerusalema, ho hlatswa sebe le ditshila. 

2Ka tsatsi leo, ho bolela Jehova wa makgotla, ke tla tlosa mabitso a ditshwantsho 

lefatsheng, mme ha di sa tla hlola di hopolwa; le bona baporofeta ke tla ba falatsa 

lefatsheng, hammoho le moya o ditshila. 

3Ha ho ka ba e mong ya sa ntseng a porofeta, ntatae le mmae ba mo tswetseng ba tla 

re ho yena: O ke ke wa phela, hobane o boletse leshano ka lebitso la Jehova! Mme 

ntatae le mmae ba mo tswetseng ba tla mo hlaba, ka baka la ho porofeta ha hae. 

4Ka tsatsi leo, baporofeta ba tla hlajwa ke dihlong, e mong le e mong ka pono ya hae, 

ha a ntse a porofeta; ha ba sa tla apara kobo ya boya, ho bolela leshano. 

5Ba tla re: Ha ke moporofeta, ke motho ya lemang mobu, hobane ke ne ke rekwe ke 

motho botjheng ba ka. 

6Etlare ha ba re ho yena: Ke ang maqeba ana a hara matsoho a hao? o tla re: Ke ao ke 

a entsweng tlung ya metswalle ya ka. 

7Wena lerumo, tsohela modisa wa ka, e leng monna e leng mohaeso, ho bolela Jehova 

wa makgotla. Otla modisa, dinku di tle di qhalane; empa ke tla busa letsoho la ka 

hodima ba banyenyane. 

8Lefatsheng lohle, ho bolela Jehova, karolo tse pedi tsa batho ba teng di tla kgaolwa, 

di timele, ya boraro e sa le teng. 

9Eo ya boraro, yona ke tla e kenya mollong, ke ba qhibidise jwaloka ha ho qhibidiswa 

silefera, ke be ke ba tsheke jwaloka, ha ho tshekwa kgauta. Ba tla rapela lebitso la ka, 

mme ke tla ba arabela. Ke tla re: Ke setjhaba sa ka, mme sona se tla re: Jehova ke 

Modimo wa rona. 

SAKARIA 14 

1Bona, ho tla letsatsi leo e leng la Jehova, mme ka lona tse hapilweng ha hao di tla 

arolwa kahare ho wena. 

2Hobane ke tla bokella ditjhaba tsohle ho lwantsha Jerusalema; motse o tla hapjwa, 

matlo a phahlwe, le basadi ba betwe; karolo e nngwe ya batho ba motse e tla iswa 

kgolehong, empa ba setseng ba setjhaba ba ke ke ba tloswa motseng. 

3Mme Jehova o tla hlaha, a lwantshe ditjhaba tseo, jwaloka mohla a lwanang tsatsing 

la polao. 

4Maoto a hae a tla ema, ka tsatsi leo, hodima thaba ya Mehlwaare e pela Jerusalema 

ka nqa botjhabela; mme thaba ya Mehlwaare e tla petsoha, ho qala ka bohare ho isa 

nqa botjhabela le nqa bophirimela, ho be ho hlahe kgohlo e kgolohadi; karolo e nngwe 

ya thaba e tla suthela nqa leboya, e nngwe e suthele nqa borwa. 

5Le tla baleha ka kgohlo ya dithaba tsa ka, hobane kgohlo ya dithaba tseo e tla fihla 

Atsele; le balehe jwaloka mohla le balehileng ka baka la tshisinyeho ya lefatshe, 

mehleng ya Osiase, morena wa Juda. Mme Jehova, Modimo wa ka, o tla tla, a ena le 

bahalaledi kaofela! 

6Ka tsatsi leo, lesedi le tla ba siyo, kganya ya dinaledi e fifatswe. 

7E tla ba letsatsi le nnotshi, le tsejwang ke Jehova: le ke ke la eba le nyene, leha e le 

bosiu; empa nakong ya mantsiboya, lesedi le tla ba teng. 

8Ka tsatsi leo, metsi a kollang a tla tswa Jerusalema, karolo e nngwe ya wona e 

phallele lewatleng la Botjhabela, e nngwe e phallele lewatleng la Bophirimela; ho nne 

ho be jwalo lehlabula le mariha. 

9Jehova e tla ba morena wa lefatshe lohle. Ka tsatsi leo, Jehova o tla ba mong, lebitso 

la hae le be leng. 

10Lefatshe lohle, ho tloha Geba ho isa Rimmone, e leng ka nqa borwa ho Jerusalema, 

le tla fetoha, le be jwaloka lehwatata;Jerusalema o tla phahama, a dule setsheng sa 

hae, ho tloha monyakong wa Banjamine, ho isa sebakeng sa monyako wa Pele le 

monyakong wa Ntlha, le ho tloha toreng ya Hananeele ho isa dihatelong tsa veine tseo 

e leng tsa morena. 

11Ba tla aha teng, thohako ha e sa tla hlola e eba teng, mme Jerusalema o tla dula ka 

kgotso. 

12Ke ena kotlo eo Jehova a tlang ho otla ka yona ditjhaba tsohle tse futuhelang 

Jerusalema: nama ya bona e tla bola ba ntse ba eme ka maoto a bona; mahlo a bona a 

tla bola mekoting ya wona, le maleme a bona a bole melomong ya bona. 

13Ka tsatsi leo, moferefere o moholo o tswang ho Jehova o tla ba teng hara bona, e 

mong le e mong a tshware letsoho la e mong, letsoho la hae le phahamele hodima 

letsoho la wa habo. 

14Le yena Juda o tla lwana le Jerusalema; mme ho tla bokellwa menono ya ditjhaba 

tsohle tse kamathoko, kgauta le silefera le diaparo ka bongata bo boholoholo. 

15Mme kotlo ya pere, le ya mulete, le ya kamele le ya esele, le ya diphoofolo tsohle 

tse diahelong tseo, e tla ba jwalo; e be jwaloka kotlo eo. 

16Mme masala wohle a ditjhaba tsohle tse neng di futuhetse Jerusalema, a tla nyoloha, 

ka selemo se seng le se seng, ho ya rapela Morena, Jehova wa makgotla, le ho etsa 

mokete wa Metlotlwane. 

17Haele ba meloko yohle ya lefatshe ba sa tlong ho nyolohela Jerusalema ho ya 

kgumamela Morena, Jehova wa makgotla, ba ke ke ba nesetswa pula. 

18Ba moloko wa Egepeta ha ba sa nyolohe, ba sa tle, le bona ba tla otlwa ka kotlo eo 

Jehova a tlang ho otla ka yona ditjhaba tsohle tse sa nyoloheng ho etsa mokete wa 

Metlotlwane. 

19E tla ba yona kotlo ya sebe sa Egepeta le ya sebe sa ditjhaba tsohle tse sa tlong ho 

nyolohelaJerusalema ho etsa mokete wa Metlotlwane. 

20Ka tsatsi leo, ho tla be ho ngotswe diklokonyaneng tse dipereng: Kgalalelo ya 

Jehova; le tsona dipitsa tse ka tlung ya Jehova di tla ba jwaloka merifi e pela aletare. 

21Le dipitsa tsohle tsa Jerusalema le tsa Juda e tla ba ntho tse kgethetsweng Jehova wa 

makgotla; bohle ba etsang mahlabelo ba tla tla ba nke ho tsona, ba be ba apehe ka 

tsona; mme ha ho sa tla hlola ho eba Mokanana tlung ya Jehova wa makgotla, ka 

tsatsi leo. 

MALAKIA 

MALAKIA 1 

Ho se lebohe ha setjhaba. — Baprista ba kgalemelwa. 

1Ke bona boporofeta ba lentswe la Jehova le rometsweng Iseraele ka Malakia: 

2Ke le ratile, ho bolela Jehova; mme le re: O re ratile kang? — Ha ke re, Esau e ne e 

le ngwanabo Jakobo? ho bolela Jehova; jwale, ke ratile Jakobo, athe Esau yena ke mo 

hloile; 

3ke sentse dithaba tsa hae, le lefa la hae ke le neile diphokojwe tsa lefeella. 

4Leha Edomo a ka re: Re thumakantswe; empa re tla kgutla, re be re tsose masupi a 

senyehileng ... Jehova wa makgotla o re: Ba tla haha, empa nna ke tla heletsa, mme ba 

tla bitswa naha ya bokgopo, le setjhaba seo Jehova a se halefelang kamehla. 

5Mahlo a lona a tla ho bona, mme le tla re: Jehova o moholo hodima naha ya Iseraele? 

6Mora o hlonepha ntatae, le mohlanka o hlonepha morena wa hae. Haeba ke 

ntata lona, e kae hlonepho e ntokelang? Ha ke le morena wa lona, e kae tshabo eo le 

ntshabang ka yona? ho bolela Jehova wa makgotla ho lona baprista ba nyedisang 

lebitso la ka; athe le re: Re nyedisa lebitso la hao kang? 

7Le hlahisa sejo se sebe aletareng ya ka, mme le re: Re o hlompholotse kang? Ke ha le 

re: Tafole ya Jehova e a nyatseha. 

8Ha le hlahisa ntho e sefofu ho etsa sehlabelo, ha ho molato na? Kapa ha le hlahisa e 

hlotsang, kapa e kulang, ha ho molato na? E ise he ho mmusi wa hao: na o tla o 

thabela, kapa a kgahlwe ke wena na? ho botsa Jehova wa makgotla. 

9Jwale he, rapelang sefahleho sa Modimo, hore o re hauhele! Taba eo ha e entswe ke 

lona, na o tla le hlokomela na? Ho botsa Jehova wa makgotla. 

10Ke mang hara lona ya tla kwala menyako, hore le se hlole le hotetsamollo 

wa aletare ya ka ka lefeela? Ha ke kgahlwe ke lona, ho bolela Jehova wa makgotla, 

nke ke ka amohela sehlabelo se hlahiswang ke matsoho a lona. 

11Hobane, ho tloha botjhabela ho isa bophirimela, lebitso la ka le leholo hara ditjhaba, 

le nqalong tsohle dibano di a tjheswa, mahlabelo a hlahisetswa lebitso la ka, e leng 

mahlabelo a hlwekileng; hobane lebitso la ka le leholo hara ditjhaba, ho bolela Jehova 

wa makgotla. 

12Empa lona, le a le hlompholla, ha le ntse le re: Tafole ya Jehova e ditshila, le se 

tswang ho yona ke sejo se nyatsehang. 

13Mme le re: A ntho e kgathatsang! le bile le tshwela hodima yona, ho bolela Jehova 

wa makgotla; le tlisa se utswitsweng, le se hlotsang, le se kulang, le etsa sehlabelo ka 

tsona! Na ke tla se amohela matsohong a lona? ho botsa Jehova. 

14Ho rohakwe mothetsi ya hlahisang ntho e tshehadi, athe e tona e leng teng 

mohlapeng wa hae, le eo, ereng ha a ikanne, a hlabele Morena ntho e senyehileng; 

hobane ke Morena e moholo, ho bolela Jehova wa makgotla, mme lebitso la ka le 

tshabeha hara ditjhaba. 

MALAKIA 2 

1Mme jwale, taelo ena e tla ho lona, baprista! 

2Ha le sa utlwe, le sa hlokomele ho tlotlisa lebitso la ka, ho bolela Jehova wa 

makgotla, ke tla romela thohako hodima lona, ke rohake dihlohonolofatso tsa lona; e, 

ke bile ke di rohakile, hobane ha le hlokomele letho. 

3Bonang, ke tla senya dijalo tsa lona, ke akgele bolokwe difahlehong tsa lona, e leng 

bolokwe ba ntho tse hlabelwang mekete ya lona, mme ba tla le lahlela kantle le jona. 

4Mme le tla tseba hobane ke rometse taelo eo ho lona, hore ho tiye selekane sa ka le 

Levi, ho bolela Jehova wa makgotla. 

5Selekane sa ka le yena e be e le bophelo le kgotso, mme ke re, ke ne ke mo neile 

tsona hore a ntshabe; a fela a ntshaba, a ba a thothomela pela lebitso la ka. 

6Molao wa nnete o ne o le molomong wa hae, bolotsana bo ne bo sa fumanwe 

molomong wa hae; o ne a tsamaya le nna ka kgotso le ka ho loka, o bile a kgutlisa ba 

bangata bokgopong. 

7Hobane melomo ya moprista e tshwanetse ho boloka tsebo, molao o tle o batlwe 

molomong wa hae, hobane ke lenqosa la Jehova wa makgotla. 

8Empa lona, le kgelohile tsela, le kgopisitse ba bangata ka molao; le sentse selekane 

sa Levi, ho bolela Jehova wa makgotla. 

9Le nna, ke tla le etsa ba nyediswang le ba kgeswang hara setjhaba kaofela, hobane ha 

le boloke ditsela tsa ka, mme kahlolong le etsa ka tshobotsi. 

Ho nyatsuwa ba nyalang basadi ba baditjhaba. 

10Ha ke re, rona kaofela re tswetswe ke motho a le mong? Na ha re a bopjwa ke 

Modimo o le mong na? Re etsetsana keng he ka bolotsana e mong le e mong le 

ngwanabo, re hlompholla keng selekane sa bontata rona? 

11Juda o etsa ka bolotsana, ho etswa manyala Iseraeleng le Jerusalema, hobane Juda o 

hlompholla sehalalelo sa Jehova, seo a se ratang, o nyala moradi wa modimo osele. 

12Tlung ya motho ya etsang jwalo, Jehova o tla kgaola ditenteng tsa Jakobo ya 

fadimehang, le ya arabang, le ya hlahisang sehlabelo ho Jehova wa makgotla. 

13Hape, ke ena ya bobedi eo le e etsang: le tlatsa aletare ya Jehova ka meokgo, ka 

dillo, le ka mefehelo, o bile ha a sa hlokomela sehlabelo sa lona le ho kgahlwa ke se 

tswang matsohong a lona. 

14Mme le re: Ke ka baka lang? Ke kahobane Jehova ke paki mahareng a hao le 

mosadi wa botjha ba hao, eo o entseng ho yena ka bolotsana, athe ke molekane wa 

hao le mosadi wa selekane sa hao. 

15Ha ho e mong ya ka etsang jwalo, ha kelello e setse ho yena. Empa keng ha e mong 

a entse jwalo? O ne a batla ditloholo ho Modimo. Iponeleng hle meyeng ya lona; o se 

ke wa etsa ka bolotsana ho mosadi wa botjha ba hao. 

16Hobane ke hloile hlalo, ho bolela Jehova, Modimo wa Iseraele; ya hlalang o apesa 

kobo ya hae ka bokgopo, ho bolela Jehova wa makgotla. Iponeleng hle meyeng ya 

lona, le se ke la etsa ka bolotsana. 

Modimo o tla nea e mong le e mong ka ketso tsa hae. 

17Le kgathatsa Jehova ka mantswe a lona, mme le re: Re mo kgathatsa kang? ... Ke ha 

le re: E mong le e mong ya etsang hampe o molemo mahlong a Jehova, mme ke bona 

bao a kgahlwang ke bona! kapa ha le re:O kae Modimo wa kahlolo? 

MALAKIA 3 

1Bonang, ke a roma lenqosa la ka, le tle le hleke tsela pela ka; mme hang, Morena eo 

le mmatlang o tla kena tempeleng ya hae, e leng lengeloi la selekane leo le le 

lakatsang. Bonang, o a tla, ho bolela Jehova wa makgotla. 

2Empa ke mang ya ka mamellang letsatsi la ho tla ha hae? Ke mang ya ka emang ho 

hlaheng ha hae? Hobane o jwaloka mollo wa moqhibidisi, le jwaloka sesepa sa 

bahlatswi. 

3O tla dula, a ntse a qhibidisa, a hlwekisa silefera; o tla hlwekisa bara ba Levi, a ba 

tsheke jwaloka kgauta le jwaloka silefera, mme ba tla hlahisetsa Jehova sehlabelo ka 

ho loka. 

4Sehlabelo sa Juda le sa Jerusalema se tla kgahlisa Jehova, jwaloka mehleng ya kgale, 

le jwaloka mengwaheng ya boholoholo. 

5Ke tla atamela ho lona ho etsa kahlolo, ke be paki e akofang hodima baloi, le bafebi, 

le ba hlapanyang ka leshano, le ba jang moputso wa ya sebetsang, le ba jang mosadi 

wa mohlolohadi le kgutsana, le ba hlorisang moditjhaba, ba sa ntshabe, ho bolela 

Jehova wa makgotla. 

6Hobane, nna Jehova, ha ke a fetoha, ke moo lona, bara ba Jakobo, le sa kang la 

timela. 

7Haesale mehleng ya bontata lona, la kgeloha ditaelo tsa ka, mme ha le a ka la di 

boloka; kgutlelang ho nna, mme ke tla kgutlela ho lona, ho bolela Jehova wa 

makgotla. Mme le re: Re kgutle ho eng? 

8Na motho ha a tshabe ho thetsa Modimo, haele moo lona le nthetsa? Mme le re: Re o 

thetsa ho eng? Ke karolong ya leshome ya tseo le di ruileng le seabong. 

9Le rohakilwe ka thohako; ke nna eo le mo thetsang, lona setjhaba kaofela! 

10Tlisang tlung ya polokelo karolo ya leshome ya tsohle tseo le di ruileng, dijo di tle 

di be teng tlung ya ka; le nteke kahoo, ho bolela Jehova wa makgotla, mme le bone ha 

nke ke ka le thibollela diphororo tsa lehodimo, ke be ke le tshollele hlohonolofatso ka 

tekanyo e fetisang! 

11Ke tla le kgalemella sesedi, se tle se se ke sa le senyetsa dijo tsa lefatshe, mme 

morara o ke ke wa le phutsetsa naheng, ho bolela Jehova wa makgotla. 

12Mme ditjhaba tsohle di tla re: Le ba lehlohonolo; hobane le tla ba lefatshe le 

kgahlehang, ho bolela Jehova wa makgotla. 

13Mantswe a lona a ikgantsha hodima ka, ho bolela Jehova; mme le re: Re buisana ka 

dife hodima hao? 

14Ke ha le re: Ha ho thuse letho ho sebeletsa Modimo! re ruang, ha re boloka seo o re 

laetseng sona, leha re ntse re tsamaya re apere bofifi pela Jehova wa makgotla? 

15Mme jwale he, re re: Ho lehlohonolo baikgohomosi; hobane ba etsang bolotsana ba 

ahiswa; ba leka Modimo, mme ba phonyoha! 

16Yaba ba tshabang Jehova ba buisana hammoho, e mong le e mong le ngwanabo, 

mme Jehova a theetsa tsebe, a mamela; buka ya kgopotso ya ngolwa pela hae, ya 

ngollwa ba tshabang Jehova le ba hlokomelang lebitso la hae. 

17Jehova wa makgotla o re: Bana e tla ba ba ruilweng ke nna tsatsing le tla etswa ke 

nna; ke tla ba qenehela jwalokaha motho a qenehela mora wa hae ya mo sebeletsang. 

18Le tla boela le bone, kamoo ho fapaneng ya lokileng le ya kgopo kateng, ya 

sebeletsang Modimo le ya sa o sebeletseng! 

MALAKIA 4 

1Hobane bonang, letsatsi le a tla, le tjhesang jwaloka mollo wa sebopi, mme 

baikgohomosi kaofela le bohle ba etsang bolotsana ba tla ba jwaloka matlakala; tsatsi 

leo le tlang le tla ba tjhesa, ho bolela Jehova wa makgotla, ho se hlole ho sala ho bona 

motso, kapa lekala. 

2Empa haele lona ba tshabang lebitso la ka, le tla tjhabelwa ke tsatsi la ho loka le nang 

le poloko mahlaseding a lona; le tla tswa, le be le thale jwaloka manamane a 

nontshitsweng. 

3Le tla hatakela ba bolotsana, hobane ba tla ba jwaloka molora katlasa bohato ba 

maoto a lona, tsatsing le tla etswa ke nna, ho bolela Jehova wa makgotla. 

4Hopolang molao wa Moshe, mohlanka wa ka, oo ke o laeletseng Baiseraele bohle ka 

yena, Horebe, e leng molao le ditaelo. 

5Bonang, ke ya le romela moporofeta Elia, ho eso ho tle letsatsi la Jehova, le leholo, 

le tshabehang. 

6O tla busetsa dipelo tsa bontate ho bara ba bona, le pelo tsa bara ho bontata bona, 

hore ke se tshohe ke etla, mme ka otla lefatshe ka ho le timeletsa. 

Sesotho (Southern Sotho) - All Bible 

 

 

MATTHEU 

MATTHEU 1 

Leloko la Jesu Kreste. 

1Buka ya leloko la Jesu Kreste, mora Davida, mora Abrahama. 

2Abrahama a tswala Isaaka; Isaaka a tswala Jakobo; Jakobo a tswala Juda le 

banababo; 

3Juda a tswala Farese le Sara, ka Thamare; Farese a tswala Esrome; Esrome a tswala 

Arame; 

4Arame a tswala Aminadabe; Aminadabe a tswala Naasone; Nasone a tswala 

Salmone; 

5Salmone a tswala Boase, ka Rahaba; Boase a tswala Obede, ka Ruthe; Obede a 

tswala Jese; 

6Jese a tswala morena Davida. 

7Morena Davida a tswala Salome, ka mosadi wa Uria; Salomone a tswala Roboame; 

Roboame a tswala Abia; Abia a tswala Asa; 

8Asa a tswala Josafate; Josafate a tswala Jorame; Jorame a tswala Osiase; 

9Osiase a tswala Jothame; Jothame a tswala Akase; Akase a tswala Esekiase; 

10Esekiase a tswala Manasse; Manasse a tswala Amone; Amone a tswala Josiase; 

11Josiase a tswala Jekonia le banababo, mohla Bajudaba iswang kgolehong Babilona. 

12Jekonia a tswala Salathiele, ha setjhaba se se se isitswe Babilona; Salathiele a tswala 

Sorobabele; 

13Sorobabele a tswala Abiude; Abiude a tswala Eliakime; Eliakime a tswala Asore; 

14Asore a tswala Sadoke; Sadoke a tswala Akime; Akime a tswala Eliude; 

15Eliude a tswala Eleasare; Eleasare a tswala Matthane; Matthane a tswala Jakobo; 

16Jakobo a tswala Josefa, monna wa Maria eo Jesu, ya bitswang Kreste, a tswetsweng 

ke yena. 

17Mme jwale, ho qala ka Abrahama, ho isa ho Davida, meloko yohle ke meloko e 

leshome le metso e mene; ho tloha ho Davida ho isa kgolehong ya Babilona, ke 

meloko e leshome le metso e mene; mme hape, ho tloha kgolehong ya Babilona ho isa 

ho Jesu Kreste, ke meloko e leshome le metso e mene. 

Tswalo ya Jesu Kreste. 

18Ho tswalwa ha Jesu Kreste ho tlile ka mokgwa ona: Maria, mmae, ha a lebeleditswe 

ke Josefa, a tshoha a emodisitswe ke matla a Moya o Halalelang, ba eso ho kopane. 

19Josefa, monna wa hae, kahobane e lemotho ya lokileng, mme a sa rate ho mo 

hobosa, a hopola ho mo lahla ka sephiring. 

20Empa, eitse ha a sa hopotse teng, lengeloi la Morena la mo hlahela ka toro, la re: 

Josefa, mora Davida, o se ke wa tshaba ho inkela Maria, mosadi wa hao, hobane se 

emotsweng ke yena, ke sa Moya o Halalelang. 

21O tla tswala mora, mme o tla mo rea lebitso la Jesu; hobane ke yena ya tla pholosa 

setjhaba sa hae dibeng tsa sona. 

22Hoo hohle ho hlahile, hore ho etsahale ho boletsweng ke Morena, ka moporofeta ya 

itseng: 

23Bonang, morwetsana o tla emola, a tswale mora, mme lebitso la hae o tla bitswa 

Emmanuele, ke ho re, ha ho fetolwa, Modimo o na le rona. 

24Yare Josefa ha a tsoha borokong, a etsa kamoo lengeloi la Morena le mo laetseng 

kateng; a inkela mosadi wa hae; 

25mme ha a ka a mo tseba, a eso ho belehe mora hae wa letsibolo; mme a mo rea 

lebitso la Jesu. 

MATTHEU 2 

Bongwana ba Jesu. — Ba Bohlale. — Paleho ya Josefa. — Polao ya bana ba 
Bethlehema. — Ho shwa ha Heroda. — Kgutlo ya Josefa. — O ya aha Nasaretha. 

1Jesu eitse ha a tswaletswe Bethlehema wa Judea, mehleng ya morena Heroda, 

bonang, Ba Bohlale ba botjhabela ba fihla Jerusalema, 

2ba re: O kae ya tswetsweng morena wa Bajuda? Hobane re bone naledi ya hae 

botjhabela, mme re tlile ho mo kgumamela. 

3Yare ha morena Heroda a utlwa, a tshoha, le ba Jerusalema bohle ba tshoha le yena. 

4Hobane a bokelle baprista ba baholo kaofela le bangodi ba setjhaba, a ba botsa moo e 

ka kgonang Kreste a tswallwe teng. 

5Ba mmolella, ba re: Ke Bethlehema wa Judea; hobane ho ngodilwe jwalo ke 

moporofeta, ho thwe: 

6Le wena Bethlehema, fatshe la Juda, ha o monyenyane hara metse e meholo ya Juda, 

hobane ho tla tswa ho wena motsamaisi ya tla disa setjhaba sa ka sa Iseraele. 

7Yare hobane Heroda a bitse Ba Bohlale sephiring, a ba botsisisa nako eo naledi e 

bonahetseng ka yona; 

8mme a ba romela Bethlehema, a re: Eyang le botsisise ditaba tsa ngwana haholo; 

mme etlare ha le mo fumane, le ntsebise, le nna ke tle ke ye, ke mo kgumamele. 

9Yare ha ba utlwile morena, ba ya; ebile naledi eo ba e boneng botjhabela, e ba etella 

pele, ya fihla, ya ema hodima moo ngwana a leng teng. 

10Eitse ha ba bona naledi, ba nyakalla ka thabo e kgolo haholo. 

11Ha ba kena tlung, ba fumana ngwana le mmae, Maria; ba wa ka mangwele, ba mo 

kgumamela; mme ha ba phutholotse matlotlo a bona, ba mo ntshetsa dimpho tsa 

kgauta, le dibano, le mirra. 

12Eitse ha ba senoletswe ke Modimo ka toro, hore ba se ke ba boela ho Heroda, ba 

kgutlela lefatsheng la bona ka tsela esele. 

13Ha ba se ba tlohile, lengeloi la Morena la hlahela Josefa ka toro, la re: Tsoha, o nke 

ngwana le mmae, o balehele Egepeta, mme o dule teng, ke tle ke be ke o bolelle; 

hobane Heroda o tla batla ngwana ho mmolaya. 

14Yaba Josefa o tsoha, a nka ngwana le mmae bosiu, a fallela Egepeta. 

15A dula teng, Heroda a ba a shwa, ho tle ho etsahale ho boletsweng ke Morena ka 

moporofeta ya itseng: Ke latile mora wa ka Egepeta. 

16Jwale, Heroda ha a bona hobane o phomilwe ke ba bohlale, a halefa haholo; a 

romela ho bolaya bana bohle ba Bethlehema le ba naha yohle ya teng, ba lemo tse 

pedi le ba ba hlahlamang, a lekanya ka nako eo a e botsisisitseng ba bohlale. 

17Mohlang oo, ho etsahetse ho boletsweng ke moporofeta Jeremia, ha a re: 

18Mohoo o utlwahetse Rama, wa pohomela, wa dillo, wa mahlomola a maholo: 

Ragele o llela bana ba hae, mme o hana ho tshediswa, hobane ba le siyo. 

19Empa, eitse hobane Heroda a shwe, lengeloi la Morena la hlahela Josefa ka toro, 

Egepeta, la re: 

20Tsoha, o nke ngwana le mmae, mme o kgutlele lefatsheng la Iseraele; hobane ba 

neng ba batla moya wa ngwana, ba se ba shwele. 

21A tsoha, a nka ngwana le mmae, a tla lefatsheng la Iseraele. 

22Empa, eitse hobane a utlwe ha ho thwe, Arkelause o busa Judea, tulong tsa ntatae 

Heroda, a tshaba ho ya teng; mme ha a senoletswe ke Modimo ka toro, a kgutlela 

naheng ya Galelea. 

23Ha a fihla teng, a aha motseng o bitswang Nasaretha, ho tle ho etsahale ho 

boletsweng ke baporofeta, ho thwe: O tla bitswa Monasarene. 

MATTHEU 3 

Thuto ya Johanne Mokolobetsi. — Kolobetso ya Jesu Kreste. 

1Mehleng eo, ha hlaha Johanne Mokolobetsi, a ruta feelleng la Judea. 

2O ne a re: Bakang, hobane mmuso wa mahodimo o atametse. 

3Hobane ke yena ya neng a lekanntswe ke moporofeta Esaia, ha a re: Lentswe la ya 

howang feelleng, le re: Hlekang mmila wa Morena, le lokise ditsela tsa hae. 

4Johanne o ne a apere kobo ya boya ba kamele, a itlamile letheka ka leqhaama la 

letlalo; dijo tsa hae e ne e le ditsie le dinotshi tsa naha. 

5Yaba ba Jerusalema, le ba Judea yohle, le ba naha yohle e pela Jordane, ba tswela ho 

yena, 

6mme ba kolobetswa ke yena Jordane, ba ntse ba ipolela dibe tsa bona. 

7Empa, yare ha a bona bafarisi le basaddusi ba bangata ba tla kolobetsong ya hae, a ba 

bolella, a re: Madinyane a marabe, le tshositswe ke mang ho balehela bohale bo tlang? 

8Ha ho le jwalo he, behang ditholwana tse tshwanelang pako. 

9Mme le se ke la re ka ho lona: Abrahama ke ntata rona; hobane ke a le bolella, ke re: 

Modimo o ka tsosetsa Abrahama bana le ka majwe ana. 

10Selepe se se se beilwe metsong ya difate; sefate ka seng se sa beheng tholwana tse 

molemo, se tla rengwa, se lahlelwe mollong. 

11Haele nna, ke le kolobelletsa pako ka metsi feela; empa ya tlang ka morao ho nna, o 

mpheta ka matla, mme ha ke a lokela ho mo nkela dieta; ke yena ya tla le kolobetsa ka 

Moya o Halalelang le ka mollo. 

12Seoloso sa hae se letsohong la hae; o tla fiela seotlo sa hae ruri, a bokelle koro ya 

hae modikong, mooko wona a o tjhese mollong o sa timeng. 

13Mohlang oo, Jesu a tswa Galelea, a tla Jordane ho Johanne ho kolobetswa ke yena. 

14Empa Johanne a hana ho yena, a re: Ke nna ke tshwanetseng ho kolobetswa ke 

wena, mme o tla ho nna na? 

15Empa Jesu a mo araba, a re: Ntumelle jwale; hobane e ka kgona re phethe jwalo ho 

lokelang hohle. Yaba Johanne o a mo lesa. 

16Eitse Jesu ha a kolobeditswe, a phakisa a tswa metsing, mme hang, mahodimo a 

phetlelwa yena; a bona Moya wa Modimo o theoha a ka leeba, o tla hodima hae. 

17Mme ha utlwahala lentswe le tswang mahodimong, le re: Enwa ke Mora wa ka ya 

ratwang, eo ke kgahliswang ke yena. 

MATTHEU 4 

Moleko wa Jesu Kreste. 

1Yaba Jesu o iswa ke Moya feelleng, ho lekwa ke Diabolose. 

2A dula a itimile dijo ka matsatsi a mashome a mane le ka masiu a mashome a mane, 

a ntoo lapa. 

3Yaba moleki o mo atamela, a re: Ha o le Mora Modimo, ere, majwe ana a fetohe 

mahobe. 

4Empa Jesu a araba, a re: Ho ngodilwe, ho thwe: Motho a ke ke a phela ke bohobe 

feela, empa o tla phela le ke polelo tsohle tse tswang molomong wa Modimo. 

5Jwale, Diabolose a mo nkela motseng o halalelang, a mmea hlorong ya tempele, 

6a re ho yena: Ekare ha o le Mora wa Modimo, o itihele fatshe; hobane ho 

ngodilwe, ho thwe: O tla o laella mangeloi a wona, mme a tla o kgakeletsa matsohong 

a wona, hore leoto la hao le se ke la kgoptjwa ke lejwe. 

7Jesu a re ho yena: Ho ngodilwe hape, ho thwe: O se ke wa leka Morena, Modimo wa 

hao. 

8Diabolose a boela a mo nkela thabeng e telele haholo, a mmontsha mebuso yohle ya 

lefatshe le kganya ya yona, 

9a re ho yena: Ntho tseo kaofela ke tla o nea tsona, ha o ka wa ka mangwele, wa 

nkgumamela. 

10Jwale, Jesu a re ho yena: Tloha, Satane, hobane ho ngodilwe, ho thwe:Kgumamela 

Morena, Modimo wa hao, mme o sebeletse yena feela. 

11Jwale, Diabolose a mo tlohela; mme bonang, mangeloi a atamelaJesu, a mo 

sebeletsa. 

Jesu ha a le Kapernauma. — Qalo ya thuto ya hae. — Pitso ya barutuwa ba bane 
ba pele. 

12Eitse Jesu ha a utlwile hobane Johanne o kenntswe teronkong, a boela Galelea; 

13a falla Nasaretha, a ya aha Kapernauma, motse o pela lewatle, naheng ya Sabulone 

le Nefthali; 

14hore ho etsahale ho boletsweng ke moporofeta Esaia, ha a re: 

15Lefatshe la Sabulone le lefatshe la Nefthali, tseleng ya lewatle, mose wa Jordane, 

Galelea wa ditjhaba, 

16setjhaba se neng se dutse lefifing, se bone lesedi le leholo; mme lesedi le tjhabetse 

ba neng ba dutse naheng ya lefu le moriting wa lona. 

17Ho tloha mohlang oo, Jesu a qala ho ruta, a re: Bakang, hobane mmuso wa 

mahodimo o atametse. 

18Jesu, ha a sika le lewatle la Galelea, a bona bara ba babedi ba motho a le mong, e le 

Simone, ya bitswang Petrose, le Andrease, ngwanabo, ba akgela matlowa a bona 

lewatleng; hobane e ne e le ba tshwasang dihlapi. 

19A re ho bona: Ntateleng, mme ke tla le etsa ba tshwasang batho. 

20Yaba ba phakisa ba tlohela matlowa a bona, ba mo latela. 

21Yare ha a fetela pele, a bona ba babedi ba bang, bara ba motho a le mong, e le 

Jakobo, mora wa Sebedea, le Johanne, ngwanabo, ba dutse sekepaneng le Sebedea, 

ntata bona, ba rokahanya matlowa a bona; mme a ba bitsa. 

22Yaba hang ba tlohela sekapana le ntata bona, ba latela Jesu. 

23Jesu a ya le Galelea yohle, a ntse a ruta masinagogeng a teng, a bolela Evangeli ea 

mmuso, a fodisa malwetse wohle le mefokolo yohle e ho batho. 

24Botumo ba hae ba utlwahala Siria yohle; ha tliswa ho yena bohle ba seng monate ke 

malwetse a mefutafuta, le ba tshwerweng ke mafu, le ba nang le bademona, le ba 

jewang ke sethwathwa, le ba omeletseng ditho; mme a ba fodisa. 

25Mme matshwele a maholo a tswang Galelea, le Dekapolise, le Jerusalema, le Judea, 

le mose wane wa Jordane, a mo latela. 

MATTHEU 5 

Thuto ya thabeng. — Mahlohonolo. 

1Jesu, ha a bona matshwele, a nyolohela thabeng; mme hobane a dule, barutuwa ba 

hae ba mo atamela. 

2Yaba o ahlamisa molomo wa hae, a ba ruta, a re: 

3Ho lehlohonolo bafumanehi moyeng, hobane mmuso wa mahodimo ke wa bona. 

4Ho lehlohonolo ba llang; hobane ba tla tshediswa. 

5Ho lehlohonolo ba bonolo; hobane ba tla ja lefa la lefatshe. 

6Ho lehlohonolo ba lapelang ho loka, ba nyoretsweng hona; hobane ba tla kgoriswa. 

7Ho lehlohonolo ba mohau; hobane ba tla hauhelwa. 

8Ho lehlohonolo ba pelo di hlwekileng; hobane ba tla bona Modimo. 

9Ho lehlohonolo ba etsang kgahiso; hobane ba tla rewa bana ba Modimo. 

10Ho lehlohonolo ba hlorisetswang ho loka; hobane mmuso wa mahodimo ke wa 

bona. 

11Le tla ba lehlohonolo, ha ba le hlapaola ka baka la ka, ba le hlorisa, ba le bea bobe 

bohle ka bohata. 

12Thabang, le hlasimolohe ka ho nyakalla; hobane moputso wa lona o tla ba moholo 

lehodimong; hobane ba hlorisitse jwalo baporofeta ba bileng teng pele ho lona. 

Barutuwa ke letswai le lesedi la lefatshe. 

13Le letswai la lefatshe; empa ekare ha letswai le tapa, le ka nokwa kang? Ha le sa na 

mosebetsi, le se le ka mpa la lahlelwa kantle, la hatwa ke batho. 

14Le lesedi la lefatshe. Motse o beilweng hodima thaba, ha o na ho patwa. 

15Lebone le lona ha le hoteletswe ho kenngwa katlasa morula, empa e le ho 

hlongwa kandelareng, le tle le bonesetse bohle ba leng tlung. 

16Lesedi la lona le ke le kganyetse batho jwalo, ba tle ba bone mesebetsi ya lona e 

molemo, mme ba rorise Ntata lona ya mahodimong. 

Phetho ya molao le baporofeta. 

17Le se ke la hloma ekaba ke tlile ho fedisa molao, leha e le baporofeta; ha ke a tla ho 

fedisa, ke mpa ke tlile ho phetha. 

18Hobane kannete ke a le bolella, ke re: Lehodimo le lefatshe ha di eso ho fete, jota 

leha e le nngwe, le hlaku leha e le nngwe ya molao, e ke ke ya feta, ho eso ho etsahale 

ntho tsohle. 

19Ka baka leo, ya tlolang o mong o monyenyane wa melao eo, mme a ruta batho 

ho etsa jwalo, o tla bitswa e monyenyane mmusong wa mahodimo; empa ya e 

bolokang, mme a ruta batho ho e boloka, yena o tla bitswa e moholo mmusong wa 

mahodimo. 

20Hobane ke a le bolella, ke re: Ho loka ha lona ha ho sa fetise ha bangodi le ha 

bafarisi, le ke ke la kena mmusong wa mahodimo. 

21Le utlwile hoba ho boleletswe baholo, ha thwe: O se ke wa bolaya; mme, ya 

bolaileng o tla tshwanelwa ke kahlolo. 

22Empa nna, ke re ho lona: Motho, leha e ka ba mang le mang, ya halefelang 

ngwanabo feela, o tla tshwanelwa ke kahlolo; ya reng ho ngwanabo: Raka, o tla 

tshwanelwa ke kahlolo ya lekgotla; mme ya reng ho yena: O lehlanya, o tla 

tshwanelwa ke mollo wa dihele. 

23Ka baka leo, ha o hlahisa kabelo ya hao aletareng, mme teng o hopola hobane 

ngwaneno o na le taba le wena, 

24siya kabelo ya hao moo, pela aletare, o ye ho boelana le ngwaneno pele, o ntano tla 

hlahisa kabelo ya hao. 

25O phakise o dumellane le ya tsekisanang le wena, le sa le tseleng le yena; esere 

mohlomong ya tsekisanang le wena a o neela maohlodi, mme moahlodi a o neela 

mohlanka wa kahlolo, mme wa kgarameletswa teronkong. 

26Kannete ke a o bolella, ke re: O ke ke wa tswa teng o eso ho lefe tjheletana e 

horeletseng. 

27Le utlwile hoba ho boleletswe baholo, ha thwe: O se ke wa feba. 

28Empa nna, ke re ho lona: Motho, leha e ka ba mang le mang, ya tadimang mosadi 

ho mo lakatsa, o se a mo febile pelong ya hae. 

29Ekare ha leihlo la hao le letona le o dihela, o le honye, mme o le lahlele hole le 

wena; hobane ho ka ba molemo ho wena ha setho sa hao se timela se le seng feela, 

mmele wohle wa hao o se ke wa lahlelwa diheleng. 

30Ekare ha letsoho la hao le letona le o dihela, o le pome, mme o le lahlele hole le 

wena; hobane ho ka ba molemo ho wena ha setho sa hao se timela se le seng feela, 

mmele wohle wa hao o se ke wa lahlelwa diheleng. 

31Ho boletswe hape, ha thwe: Motho ha a hlala mosadi wa hae, a mo nee lengolo la 

hlalo. 

32Empa nna, ke re ho lona: Motho, leha e ka ba mang le mang, ya hlalang mosadi wa 

hae, haese ka baka la bofebe, o mmea hore a fetohe mofebi; mme e mong le e mong 

ya nyalang mosadi ya hladilweng, o a feba. 

33Hape, le utlwile hoba ho boleletswe baholo, ha thwe: O se ke wa kweneha kanong 

ya hao, o mpe o nee Morena seo o mmaletseng sona ka kano. 

34Empa nna, ke re ho lona: Le se ke la hlapanya le ho leka; leha e le ka lehodimo, 

hobane ke terone ya Modimo; 

35leha e le ka lefatshe, hobane ke bonamelo ba maoto a wona; leha e le ka Jerusalema, 

hobane ke motse wa morena e moholo. 

36O se ke wa ana le ka hlooho ya hao, hobane qoba ya moriri, leha e le nngwe, o ka 

sitwa ho e fetola bosweu, leha e le botsho. 

37Empa puo ya lona e be e, e, tjhe, tjhe; se eketswang se tswa ho e mobe. 

38Le utlwile hoba ho boletswe, ha thwe: Leihlo le phetetswe ka leihlo, leino ka leino. 

39Empa nna, ke re: Le se ke la hanela ya le etsang hampe; empa ekare ha motho a o 

jabela lerama le letona, o mo sekehele le lona le leng. 

40Motho, ha a rata ho o tsekisa le ho o amoha kojwana, o mo tlohelle le yona kobo. 

41Ekare ha motho a o qobella, hore o tsamaye le yena meile e le nngwe, o tsamaye di 

le pedi. 

42Nea ya qelang ho wena, o se ke wa furalla ya ratang ho adima ho wena. 

43Le utlwile hoba ho kile ho thwe: Rata wa heno, o hloye eo e leng sera ho wena. 

44Empa nna, ke re ho lona: Ratang bao e leng dira ho lona, le hlohonolofatse ba le 

rohakang; ba le hloileng le ba etse hantle, le rapelle ba le tsohelang matla le ba le 

hlorisang; 

45le tle le be bana ba Ntata lona ya mahodimong; hobane o tjhabisetsa ba babe le ba 

batle letsatsi la hae, mme o nesetsa ba lokileng le ba kgopo. 

46Hobane ha le rata ba le ratang, le ka ba le moputso ofe? Na balekgetho ha ba etse 

jwalo le bona na? 

47Mme ha le dumedisa banababo lona feela, le etsa ho fetisang hofe? Balekgetho le 

bona ha ba etse jwalo na? 

48Mme jwale, phethehang, jwalokaha Ntata lona ya mahodimong a phethehile. 

MATTHEU 6 

Tsa dithuso. 

1Iponeleng, le tle le se ke la hlahisa ho loka ha lona pontsheng ya batho, hore le 

bonwe ke bona; ha ho le jwalo, ha le ka ke la newa moputso ke Ntata lona ya 

mahodimong. 

2Ka baka leo, ha o etsa thuso, o se ke wa letsa terompeta pela hao, jwalokaha ho etswa 

ke baikaketsi ka masinagogeng le diterateng, ba tle ba roriswe ke batho. Kannete ke a 

le bolella, ke re: Ba se ba nkile moputso wa bona. 

3Empa wena, ha o etsa thuso, letsoho la hao le letshehadi le se ke la tseba se etswang 

ke le letona la hao, 

4hore thuso ya hao e be sephiring; mme Ntatao ya bonang sephiring, o tla o putsa. 

Tsa thapelo. 

5Leha le rapela, le se ke la ba jwaloka baikaketsi, ba ratang ho rapela ba eme 

masinagogeng le dikoung tsa diterata, hore ba bonwe ke batho. Kannete ke a le 

bolella, ke re: Ba se ba nkile moputso wa bona. 

6Empa wena, ha o rapela, kena phaposing ya hao, mme ha o kwetse monyako wa hao, 

o rapele Ntatao ya sephiring; mme Ntatao ya bonang sephiring, o tla o putsa. 

7Ha le rapela, le se ke la touta jwaloka bahetene; hobane ba hloma ba tla utluwa ke ho 

bua haholo. 

8Empa le se ke la tshwana le bona; hobane Ntata lona o tseba seo le se hlokang, le eso 

ho qele ho yena. 

9Jwale lona, rapelang jwalo, le re: Ntata rona ya mahodimong, lebitso la hao a le ke le 

kgethehe; 

10ho tle mmuso wa hao; thato ya hao e etswe lefatsheng, jwalokaha e 

etswa lehodimong; 

11o re fe kajeno bohobe ba rona ba tsatsi le leng le le leng; 

12o re tshwarele melato ya rona, jwalokaha re tshwarela ba nang le melato ho rona; 

13o se ke wa re isa molekong; o mpe o re lwele ho e mobe; [hobane mmuso ke wa 

hao, le matla, le kganya ka ho se feleng. Amen!] 

14Hobane ekare ha le tshwarela batho ditlolo tsa bona, Ntata lona ya mahodimong o 

tla le tshwarela le lona; 

15empa ekare ha le sa tshwarele batho ditlolo tsa bona, Ntata lona le yena a ke ke 

a le tshwarela ditlolo tsa lona. 

Tsa ho itima dijo. 

16Ha le itima dijo, le se ke la sosobanya difahleho tsa lona, jwaloka baikaketsi; ba 

itshenya tshobotsi, ba tle ba bonahale ho batho hobane ba itima dijo. Kannete ke a le 

bolella, ke re: Ba se ba nkile moputso wa bona. 

17Haele wena, enore ha o itima dijo, o itlotse hlooho, o iphotle sefahleho; 

18o tle o se ke wa bonahala ho batho hobane o itima dijo, ho mpe ho tsejwe ke Ntatao 

ya sephiring; mme Ntatao ya bonang sephiring, o tla o putsa. 

Tsa matlotlo a lefatshe le a lehodimo. 

19Le se ke la ipokellela matlotlo lefatsheng, moo tshwele le mafome a jang teng, le 

moo mashodu a fatang teng, a utswang. 

20Le mpe le ipokellele matlotlo lehodimong, moo tshwele le mafome a sa jeng teng, le 

moo ho seng mashodu a fatang, a utswang. 

21Hobane moo letlotlo la haole leng teng, ke moo le pelo ya hao e tla ba teng. 

22Lebone la mmele ke leihlo; ka baka leo, ha leihlo la hao le lokile, mmele wohle wa 

hao o tla ba le lesedi. 

23Empa ekare ha leihlo la hao le le lebe, mmele wohle wa hao o tla ba lefifing. Mme 

jwale, ha lesedi leleng ho wena e le lefifi, lefifi leo e tla ba le lekakang! 

Modimo le Mamona. — Dipelaelo. 

24Ha ho motho ya ka tsebang ho sebeletsa marena a mabedi: hobane kapa o tla hloya e 

mong, a rate e mong; kapa o tla kgomarela e mong, a nyedise e mong. Le ka sitwa ho 

sebeletsa Modimo le Mamona. 

25Ke moo ke reng ho lona: Le se ke la belaela ka tsa ho phela ha lona, ka seo le tla se 

ja, le ka seo le tla se nwa; leha e le ka sa mmele ya lona, ka seo le tla se apara. Na 

bophelo ha bo fetise dijo na? Na mmele ha o fetise seaparo na? 

26Tadimang dinonyana tsa lehodimo; hobane ha di jale, ha di kotule, ha di bokelle 

medikong; empa Ntata lona ya mahodimong o a di fepa. Ha ke re, lona le di fetisa 

haholo na? 

27Mme ke mang ho lona ya ka eketsang boemo ba hae ka setswe se le seng ka ho 

belaella teng? 

28Le ka baka la diaparo le belaela keng? Lemohang mokgwa oo dikgahla tsa naha di 

melang ka wona; ha di sebetse, ha di ohle; 

29empa ke a le bolella hoba esita le Salomone, kganyeng yohle ya hae, ha a ka a ba le 

seaparo se jwaloka sa e nngwe ya tsona. 

30Modimo ha o apesa jwalo jwang ba naha, bo bang teng kajeno, mme hosasane bo se 

bo tla lahlelwa seboping, na haholo o ke ke wa le apesa, lona batho ba tumelo e 

nyenyane? 

31Ke moo ke reng: Le se ke la belaela ka ho re: Re tla jang? kapa, re tla nwang? kapa, 

re tla ikapesa kang? 

32Hobane ntho tseo tsohle ke tse batlwang ke bahetene; empa Ntata lona ya 

mahodimong o tseba hoba le hloka dintho tseo tsohle. 

33Le mpe le batle mmuso wa Modimo le ho loka ha wona pele; mme dintho tseo 

tsohle le tla di ekeletswa. 

34Ka baka leo, le se ke la belaella tsa hosasane; hobane hosasane ho tla ipatlela se sa 

hona. Letsatsi ka leng le lekanwa ke tsietsi ya lona. 

MATTHEU 7 

Dikahlolo tse potlakang. 

1Se ahloleng, le tle le se ke la ahlolwa; 

2hobane le tla ahlolwa ka kahlolo eo le ahlolang ba bang ka yona; mme tekanyo eo le 

lekanyang ba bang ka yona, le tla lekanyetswa ka yona le lona. 

3O tadimelang lehlokwana le leihlong la ngwaneno, athe ha o lemohe tshiya e ka 

leihlong la hao? 

4Kapa, o ka bolella ngwaneno jwang, wa re: Lesa, ke ntshe lehlokwana leihlong la 

hao, kanthe o na le tshiya leihlong la hao? 

5Moikaketsi, qala hle ka ho ntsha tshiya e leihlong la hao, ke moo o tla bontshisa ho 

ntsha lehlokwana leihlong la ngwaneno. 

Dintjha le dikolobe. 

6Se neeng dintja dintho tse halalelang, le se ke la lahlela diperela tsa lona pela 

dikolobe, esere mohlomong tsa di hatakela ka maoto, tsa ntoo sokolohela ho lona, tsa 

le harola. 

Tiisetso thapelong. 

7Kopang, mme le tla newa; batlang, mme le tla fumana; kokotang, mme le tla 

bulelwa. 

8Hobane e mong le e mong ya kopang, o a newa; ya batlang o a fumana, mme ho 

bulelwa ya kokotang. 

9Ana motho ke ofe ho lona ya ka neang mora wa hae lejwe, ha a kopile bohobe? 

10Kapa ha a kopile hlapi, na a ka mo nea noha na? 

11Mme lona, ba lonya, ha le tseba ho nea bana ba lona ntho tse molemo, Ntata lona ya 

mahodimong o tla fetisa hakakang ka ho nea ba kopang ho yena tse molemo! 

12Mme jwale, ntho tsohle tseo le ratang hore batho ba le etse tsona, ba etseng tsona le 

lona; hobane ke wona molao le baporofeta. 

Monyako o patisaneng. 

13Kenang ka monyako o patisaneng; hobane monyako wa timelo o hebehebe, le tsela 

e yang teng e phatlaletse, mme ba kenang teng ba bangata. 

14Hobane monyako wa bophelo o patisane, le tsela e yang teng e tshesane, mme ba e 

fumanang ha ba bakae. 

Baporofeta ba bohata. 

15Phemang baporofeta ba bohata, ba tlang ho lona ba apere kobo ya nku, empa kahare 

e le diphiri tse hapakang. 

16Le tla ba tseba ka ho beha ha bona. Ana morara o kgolwa meutlweng, kapa a 

difeiye di kgolwadibajweng na? 

17Efela sefate ka seng se monate se beha ditholwana tse monate; le sefate ka seng se 

sebe se beha ditholwana tse mpe. 

18Sefate se monate se ka sitwa ho beha ditholwana tse mpe, mme sefate se sebe se ka 

sitwa ho beha ditholwana tse monate; 

19Sefate se seng le se seng se sa beheng ditholwana tse monate, se tla rengwa, se 

lahlelwe mollong. 

20Ke moo ke reng: Le tla ba tseba ka ho beha ha bona. 

Kutlo le ketso. 

21Hase bohle ba reng ho nna: Morena! Morena! ba tlang ho kena mmusong wa 

mahodimo; empa ho tla kena ya etsang thato ya Ntate ya mahodimong. 

22Tsatsing leo, ba bangata ba tla re ho nna: Morena, Morena, na ha re a ka ra porofeta 

ka lebitso la hao na? Na ha re a ka ra leleka bademona ka lebitso la hao na? Na ha re a 

ka ra etsa mehlolo e mengata ka lebitso la hao na? 

23Mohlang oo, ke tla ba bolella pepeneneng, ke re: Ha ke a ka ka le tseba le mehla; 

ntloheleng, lona ba sebetsang bokgopo. 

24Ka baka leo, e mong le e mong ya mamelang dipolelo tseo tsa ka, mme a etsa ka 

tsona, nka mo tshwantsha ka monna ya bohlale, ya hahileng ntlo ya hae letlapeng; 

25mme pula ya theoha, phororo tsa tla, le meya ya foka, ya otla ntlo eo; mme ha e a ka 

ya wa, kahobane motheo wa yona o le letlapeng. 

26Empa e mong le e mong ya mamelang dipolelo tseo tsa ka, mme a sa etse ka tsona, 

a ka tshwantshwa ka monna ya lewatla, ya hahileng ntlo ya hae lehlabatheng; 

27mme pula ya theoha, phororo tsa tla, le meya ya foka, ya otla ntlo eo, mme ya wa, 

mme ho wa ha yona ya eba ho hoholo. 

28Yare ha Jesu a qetile dipolelo tseo, matshwele a tsota thuto ya hae; 

29hobane a ne a ba ruta jwaloka motho ya nang le borena, e seng jwaloka bangodi ba 

bona. 

MATTHEU 8 

Ho fodiswa molepera. 

1Yare ha a theohile thabeng, matshwele a mangata a mo latela. 

2Mme bonang, ha tla molepera ho yena, a mo kgumamela, a re: Morena, ha o rata, o 

na le matla a ho nntlafatsa. 

3Jesu a nanabetsa letsoho, a mo ama, a re: Ke a rata, o ntlafale. Yaba lepera la hae le 

fola hang. 

4Jesu a re ho yena: O iponele, o se ke wa bolella motho; o mpe o ye, o ipontshe ho 

moprista, mme o hlahise mpho e laetsweng ke Moshe, e tle e be bopaki ho bona. 

Ho fodiswa mohlanka wa molaodi. 

5Eitse ha Jesu a kena Kapernauma, molaodi wa lekgolo a tla ho yena, a mo rapela, 

6a re: Morena, mohlanka wa ka o rapaletse tlung; o omeletse ditho, mme o kula 

hampe. 

7Jesu a re ho yena: Ke tla ya, ke mo fodise. 

8Empa molaodi wa lekgolo a bua, a re: Morena, ha ke na tokelo ya hobane o kene 

tlung ya ka; o mpe o bue polelo feela, mme mohlanka wa ka o tla fola. 

9Hobane le nna, ke leng motho ya buswang ke ba bang, ke na le bahlabani ba katlase 

ho nna; mme ha ke re ho e mong: Eya, o a ye; le ho e mong: Tloo, o a tle; le ho 

mohlanka wa ka: Etsa hoitseng, o a ho etse. 

10Jesu, ha a mo utlwa, a tsota, mme a bolella ba mo latelang, a re: Kannete ke a le 

bolella, ke re: Ha ke eso ho bone tumelo e kalo, le Iseraeleng. 

11Ke a le bolella, ke re: Ba bangata ba tla tswa botjhabela le bophirimela, mme ba tla 

dula dijong le Abrahama, le Isaaka, le Jakobo mmusong wa mahodimo. 

12Empa bara ba mmuso ba tla lahlelwa lefifing le kantle, moo dillo di tla ba teng le 

ditsikitlano tsa meno. 

13Yaba Jesu o re ho molaodi wa lekgolo: Eya, o etsetswe kamoo a dumetseng kateng. 

Mme mohlanka wa hae a fola nakong yona eo. 

Ho fodiswa mohwehadi wa Petrose le ba bang 

14Jesu ha a etla tlung ya Petrose, a fumana mohwehadi wa hae a robetse, a jewa ke 

febere. 

15Yare ha a mo amile letsoho, febere ya mo tlohela, mme a tsoha, a mo sebeletsa. 

16Yare mantsiboya, ha tliswa ho yena ba bangata ba nang le batemona, a leleka 

meya ho bona ka polelo feela; a fodisa bohle ba seng monate; 

17hore ho etsahale ho boletsweng ke moporofeta Esaia, ha a re: O inketse mefokolo ya 

rona, o ipelesitse malwetse a rona. 

Tsa ho latela Jesu. 

18Jesu ha a bona hobane matshwele a maholo a mo teetse hare, a laelabarutuwa hore 

ba mo tshedisetse mose. 

19Ebile e mong, e leng mongodi, o mo atamela, a re ho yena: Moruti, moo o yang 

teng, leha e le kae le kae, ke tla o latela. 

20Jesu a re ho yena: Diphokojwe di na le mesima, le dinonyana tsa lehodimo di na 

le matlo; empa Mora motho ha a na moo a ka samelang hlooho ya hae teng. 

21E mong wa barutuwa a re ho yena: Morena, ntumelle, ke ye ho epela ntate pele. 

22Empa Jesu a re ho yena: Ntatele, o lese bafu ba epele bafu ba bona. 

O kgutsisa sefefo. 

23Eitse ha a kene sekepaneng, barutuwa ba hae le bona ba kena. 

24Mme bonang, ha tsoha sefefo se seholo lewatleng, sekepana sa ba sa apeswa ke 

maqhubu a metsi; empa Jesu yena o ne a robetse. 

25Yaba barutuwa ba hae ba mo atamela, ba mo tsosa, ba re: Morena, re pholose; re a 

timela! 

26A re ho bona: Batho ba tumelo e nyenyane, le boi keng na? Yaba o ema, a 

kgalemela meya le lewatle; mme kgutso e kgolo ya eba teng. 

27Batho bao ba tsota haholo, ba re: Enwa ke ya jwang, ha a utluwa le ke meya le 

lewatle? 

Ba babedi ba nang le batemona ba fodiswa. 

28Yare ha a fihlile mose wane, naheng ya Bagadarene, a kgahlanyetswa ke batho ba 

babedi ba nang le batemona, ba tswa mabitleng; e ne e le ba hlanyang hampe, hoo ho 

neng ho se motho ya ka betang pelo ho feta ka tsela eo. 

29Ba howa, ba re: Taba ya rona le wena keng, Mora wa Modimo? Na o tlile mona ho 

re hlokofatsa, e eso ho be nako ya teng na? 

30Mme hojana le bona, mohlape o moholo wa bo o le teng, wa dikolobe tse fulang. 

31Batemona ba mo rapela, ba re: Ha o re leleka mona, o re romele mohlapeng wa 

dikolobe. 

32A re ho bona: Eyang. Yaba ba tswa, ba ya dikolobeng; mme hang, mohlape wohle 

wa dikolobe wa mathela selomong, wa itihela lewatleng, mme tsa eshwa metsing. 

33Yaba badisa ba baleha; ha ba fihla hae, motseng, ba bolela ditaba tseo tsohle, le 

tsehlahetseng ba neng ba ena le batemona. 

34Yaba ba motse kaofela ba tswela ho kgahlanyetsa Jesu, mme ha ba mmona, ba mo 

rapela haholo, hore a tlohe naheng ya bona. 

MATTHEU 9 

Ho fodiswa motho ya omeletseng ditho. 

1Jesu a kena sekepaneng, a boela a tshela, mme a tla motseng wa habo. 

2Yaba o tlisetswa motho ya omeletseng ditho, a rapaletse diphateng; Jesu ha a bona 

tumelo ya bona, a re ho ya omeletseng ditho: Beta pelo, ngwana ka, dibe tsa hao o di 

tshwaretswe. 

3Yaba ba bang ho bangodi ba re ka ho bona: Enwa o a nyefola. 

4Jesu ha a bona mehopolo ya bona, a re: Le hopolelang bobe ka dipelong tsa lona? 

5Hobane ke hofe ho leng bonolo, na ke ho re: O tshwaretswe dibe, kapa a ke ho re: 

Ema, o tsamaye, na? 

6Mme jwale — hore le tsebe hobane Mora motho o na le matla lefatsheng a ho 

tshwarela batho dibe — a re ho ya omeletseng ditho: Ema, o nke diphate tsa hao, o 

ikele tlung ya hao. 

7Yaba o a ema, a ikela tlung ya hae. 

8Bongata ha bo bona hoo, ba tsota, mme ba rorisa Modimo, kahobane o neile batho 

matla a makalo. 

Pitso ya Mattheu. 

9Jesu ha a tloha teng, a bona motho ya bitswang Mattheu, a dutse pela ntlo ya 

lekgetho; yaba o re ho yena: Ntatele. Mattheu a ema, a mo latela. 

10Yare ha a dutse dijong tlung, balekgetho ba bangata le baetsadibe ba kena, ba dula 

dijong le Jesu le barutuwa ba hae. 

11Bafarisi, ha ba bonahoo, ba re ho barutuwa ba hae: Na moruti wa lona o jelang le 

balekgetho le baetsadibe? 

12Jesu ha a utlwa, a re ho bona: Ba phelang hantle ha ba batle ngaka, empa e 

batlwa ke ba kulang. 

13Empa eyang, le ithute polelo e reng: Ke rata mohau, e seng sehlabelo; hobane ha ke 

a tla ho biletsa ba lokileng pakong, empa e le baetsadibe. 

Potso ya barutuwa ba Johanne hodima ho itima dijo. 

14Mohlang oo, barutuwa ba Johanne ba tla ho Jesu, ba re: Rona le bafarisi, re 

itimelang dijo hangata, athe barutuwa ba hao ha ba itime tsona? 

15Jesu a re ho bona: Balekane ba monyadi na ba ka lla, monyadi ha a sa le ho bona 

na? Empa nako e a tla eo monyadi a tla tloswa ho bona, ke hona ba tla itima dijo. 

16Ha ho motho ya ka beang setsiba se setjha seaparong se tsofetseng, 

hobane setsiba se kenntsweng se ka hahola seaparo, sa eketsa taboho. 

17Hape, batho ha ba tshele veine e ntjha makukeng a kgale; hobane makuka a ka 

phatloha, mme jwale veine ya tsholoha, makuka le wona a timela. Veine e ntjha e mpa 

e tshelwa makukeng a matjha, mme ntho tse pedi tseo di a bolokeha. 

Tsoso ya moradi wa Jairuse. — Phodiso ya mosadi. 

18A re a sa ba bolella ditaba tseo, hang, kgosana ya fihla, ya mo kgumamela, ya re: 

Moradi wa ka o tswa shwa hona jwale; empa tloo, o bee seatla sa hao hodima hae, 

mme o tla boela a phele. 

19Yaba Jesu o a tloha, a ya le yena, le barutuwa ba hae. 

20Jwale, mosadi ya neng a ntse a kgathatswa ke phallo ya madi, dilemo di se di le 

leshome le metso e mmedi, a mo hlaha kamorao, a ama qola ya kobo ya hae. 

21Hobane o ne a re ka ho yena: Ha nka ama kobo ya hae feela, ke tla fola. 

22Jesu a reteleha, a mo tadima, a re ho yena: Beta pelo, moradi wa ka; tumelo ya hao e 

o pholositse. Mme nakong yona eo, mosadi a fola. 

23Jesu ha a fihla tlung ya kgosana, a bona ba teang diphala le batho ba bangata ba 

etsang lerata le leholo. 

24A re ho bona: Tlohang, hobane morwetsana ha a shwa, o mpa a robetse. Mme ba mo 

tsheha. 

25Yare ha a ntsheditse bongata boo ntle, a kena, a mo tshwara ka letsoho, mme 

morwetsana a tsoha. 

26Mme taba eo ya tuma lefatsheng leo lohle. 

Phodiso ya difofu tse pedi le ya semumu. 

27Jesu ha a tloha moo, difofu tse pedi tsa mo latela, tsa howa, tsa re: Mora Davida, o 

re utlwele bohloko. 

28Eitse ha a kena tlung, difofu tseo tsa tla ho yena, mme Jesu a re ho tsona: Na le a 

dumela hore nka tseba ho etsa hoo na? Tsa re ho yena: E, Morena. 

29Yaba o ama mahlo a tsona, a re: Le etsetswe kamoo le dumetseng kateng. 

30Mahlo a tsona a tutuboloha; mme Jesu a di laya haholo, a re: Iponeleng, hore taba 

eo e se ke ya tsejwa ke motho. 

31Empa ha di tswile, tsa hasanya botumo ba hae naheng eo yohle. 

32Tsa re di sa tswa tloha, Jesu a tlisetswa motho ya semumu, ya nang le motemona. 

33Mme ha ho lelekilwe motemona semumu sa bua; bongata ba makala, ba re: Taba e 

jwalo ha e eso ho ka e bonwa Iseraeleng! 

34Empa bafarisi ba re: O leleka batemona ka morena wa batemona. 

Thomo ya baapostola ba leshome le metso e mmedi. 

35Jesu a tsamaya, a tjhalakela metse yohle le metsana, a ruta masinagogeng a teng, a 

bolela Evangeli ya mmuso, a fodisa malwetse wohle le mefokolo yohle. 

36Ha a bona matshwele, a a utlwela bohloko, hobane ba ne ba kgathetse, ba saretswe 

jwaloka dinku tse se nang modisa. 

37E bile moo a reng ho barutuwa ba hae: Kotulo e kgolo ruri, empa basebetsi ha ba 

bakae. 

38Rapelang ke hona Morena wa kotulo, hore a romele basebetsi kotulong ya hae. 

MATTHEU 10 

1Yare ha a bileditse ho yena barutuwa ba hae ba leshome le metso e mmedi, a ba nea 

matla a ho hlola meya e ditshila, ho e lahlela ntle, le ho fodisa malwetse wohle le 

mefokolo yohle. 

2Mabitso a baapostola ba leshome le metso e mmedi, ke ana: Wa pele, ke Simone, ya 

bitswang Petrose, le Andrease, ngwanabo; Jakobo, moraSebedea, le Johanne, 

ngwanabo; 

3Filipi le Bartholome; Thomase le Mattheu, molekgetho; Jakobo, mora Alfea, le 

Thaddea; 

4Simone, Mokanana, le Judase Iskariota, yena ya ekileng Jesu. 

5Jesu a roma ba leshome le metso e mmedi bao, a ba laela, a re: Le se ke la ya ho 

baditjhaba, mme le se ke la kena motseng ofe kapa ofe wa Basamaria; 

6le mpe le ye dinkung tsa ntlo ya Iseraele tse timetseng. 

7Ha le ntse le tsamaya, le bolele, le re: Mmuso wa mahodimo o atametse. 

8Fodisang ba kulang, le tsose bafu, le ntlafatse balepera, le lahlele batemona ntle; le 

neilwe feela, neang feela. 

9Le se ke la inkela kgauta, leha e le silefera, leha e le tshepe e kgubedu ka 

maqhaameng a lona; 

10le ha e le mokotla wa tsela, le dikobo tse pedi, le dieta, le lere; hobane ya sebetsang 

o lokelwa ke dijo tsa hae. 

11Ha le kena motseng, kapa motsaneng ofe le ofe, le botse hore na ke ofe wa teng ya 

nang le tshwanelo; le dule ha hae le be le tlohe. 

12Enore ha le kena tlung, le e dumedise. 

13Ekare ha ntlo eo e ena le tshwanelo, kgotso ya lona a e tle ho yona; empa ha e se na 

tshwanelo, kgotso ya lona e kgutlele ho lona. 

14E mong le e mong ya sa le amoheleng, le polelo tsa lona a sa di utlwe, ha le etswa 

tlung eo, kapa motseng oo, le hlohlore lerole la maoto a lona. 

15Kannete ke re ho lona: Kotlo ya ba lefatshe la Sodoma le la Gomorra e tla ba tjhatsi 

ho ya motse oo, ka tsatsi la kahlolo. 

16Bonang, ke le roma le le jwaloka dinku hara diphiri; ka baka leo, le be bohlale 

jwaloka dinoha, mme le be ba se nang mano jwaloka maebanakgorwana. 

17Mme le tsohele batho masene; hobane ba tla le isa kgotla, ba le shape masinagogeng 

a bona. 

18Hape, le tla iswa pela babusisi, le pela marena, ka baka la ka, le be dipaki tsa ka ho 

wona le ho ditjhaba. 

19Empa mohla ba le neelang bona, le se ke la belaella mokgwa oo le tla bua ka wona, 

le seo le tla se bolela; hobane seo le tla se bolela, le tla se newa nakong yona eo. 

20Hobane e ke ke ya eba lona le buang, empa e tla ba Moya wa Ntata lona o buang ka 

lona. 

21Ngwanabo motho o tla neela ngwanabo polaong, le ntata motho a etse ngwana 

hae jwalo; bana ba tla tsohela batswadi ba bona matla, ba ba bolaye. 

22Le tla hlouwa ke bohle ka baka la lebitso la ka; empa ya tiisetsang ho isa qetellong, 

ke yena ya tla bolokeha. 

23Etlere ha ba le hlorisa motseng o mong, le balehele ho o mong; hobane kannete ke 

re ho lona: Mora motho o tla hlaha, le eso ho qete metse yohle ya Iseraele. 

24Morutuwa ha a moholo ho moruti wa hae, le mohlanka ha a moholo ho morena wa 

hae. 

25Ho a lekana ha morutuwa a etswa jwaloka moruti wa hae, le mohlanka jwaloka 

morena wa hae. Ha ba bitsitse mong a ntlo Beelsebule, ba ntlo ya hae ba tla bitswa 

jwalo ho fetisa hakakang! 

26Le se ke la ba tshaba ke hona, hobane ha ho letho le kwahetsweng le sa tlo ka le 

kwahollwa; mme ha ho letho le sephiring le sa tlo ka le tsejwa. 

27Seo ke le bolellang sona lefifing, le se bolele leseding; seo le se utlwang le se 

nyenyeletswa tsebeng, le se bolele dihlorong tsa matlo. 

28Le se ke la tshaba ba bolayang mmele, ba mpa ba se na matla a ho bolaya moya; le 

mpe le tshabe ya nang le matla a ho bolaela moya le mmele diheleng. 

29Na dirobele tse pedi ha di rekwe ka peni e le nngwe na? Athe le se seng sa tsona se 

ke ke sa wela fatshe, kantle ho Ntata lona. 

30Esita le qoba tsa moriri wa hlooho tsa lona di badilwe kaofela. 

31Ka baka leo, le se ke la tshaba: le fetisa dirobele tse ngata. 

32E mong le e mong ya tla mpolela pela batho, le nna ke tla mmolela pela Ntate ya 

mahodimong; 

33empa e mong le e mong ya tla ntatola pela batho, le nna ke tla mo latola pela Ntate 

ya mahodimong. 

34Le se ke la hloma ekaba ke tlile ho romela kgotso lefatsheng; ha ke a tla ho romela 

kgotso, empa e le lerumo. 

35Hobane ke tlile ho fapanya motho le ntatae, moradi le mmae, ngwetsi le matsala 

yona; 

36le bafo ba motho e tla ba dira ho yena. 

37Ya ratang ntatae, leha e le mmae haholo ho nna, ha a ntshwanele; le ya ratang 

mora hae, leha e le moradi wa haehaholo ho nna, ha a ntshawanele; 

38mme ya sa nkeng sefapano sa hae, a ntatela, ha a ntshwanele. 

39Ya bolokang bophelo ba hae, o tla timellwa ke bona; empa ya lahlehelwang ke 

bophelo ba hae ka baka la ka, o tla be a bo bone. 

40Ya le amohelang o a nkamohela; mme ya nkamohelang o amohela ya nthomileng. 

41Ya amohelang moporofeta, kahoba a ena le lebitso la moporofeta, o tla newa 

moputso wa moporofeta; le ya amohelang ya lokileng, kahoba a ena le lebitso la ya 

lokileng, o tla newa moputso wa ya lokileng. 

42E mong le e mong ya nosang e mong wa ba banyenyane bana mohope feela wa 

metsi a batang, kahoba a ena le lebitso la morutuwa wa ka, kannete ke re ho lona: a ke 

ke a timellwa ke moputso wa hae. 

MATTHEU 11 

1Eitse ha Jesu a qetile ho laela barutuwa ba hae ba leshome le metso e mmedi, a tloha 

moo ho ya ruta le ho bolela Evangeli metseng ya naha eo. 

Johanne Mokolobetsi o romela ho Jesu. — Jesu o paka tsa Johanne. 

2Johanne ha a le teronkong, a utlwa mesebetsi ya Kreste; yaba o romela barutuwa ba 

hae ba babedi ho Jesu, 

3a re ho yena: Ana ke wena ya boletsweng, ha thwe, o tla tla, kapa re sa lebeletse e 

mong na? 

4Jesu a araba, a re ho bona: Eyang, le tsebise Johanne tseo le di utlwang, le tseo le di 

bonang: 

5Difofu di a bona, dihlotsa li a tsamaya, balepera ba ntlafala, ba thibaneng ditsebe ba 

utlwa, bafu ba tsoha, mme mafutsana a bolellwa Evangeli. 

6Ho lehlohonolo ya sa tlo ka a kgoptjwa ho nna. 

7Bao ha ba tlohile, Jesu a qala ho bolella bongata tsa Johanne, a re: Le ne le ile ho 

bonang felleng? Na e ne e le lehlaka le tsukutlwang ke moya na? 

8Le mpa le ne le ile ho bonang na? Na e ne e le motho ya apereng kobo tse bonolo na? 

Bonang, ba apereng tse bonolo ba matlung a marena. 

9Ana le ne le ile ho bonang? A e ne e le moporofeta na? E, ke rialo ho lona, ya 

fetisang le moporofeta. 

10Hobane ke yena ya bolelwang moo hongodilweng, ho thwe: Bona, ke roma pela 

sefahleho sa hao lenqosa la ka le tlang ho o lokisetsa tsela. 

11Ke re ho lona: Kannete, hara ba tswetsweng ke basadi, ha ho e moholo ho Johanne 

Mokolobetsi; empa e monyenyane mmusong wa mahodimo o moholo ho yena. 

12Ho tloha mehleng ya Johanne Mokolobetsi, ho fihlela jwale, mmuso wa mahodimo 

o kenwa ka matla, mme ba bohale ba o hapa. 

13Hobane baporofeta bohle le molao ba porofetile, ha ba ha fihla Johanne. 

14Mme ha le rata ho amohela polelo ya ka, ke yena Elia ya neng a tshwanetse ho tla. 

15Ya nang le ditsebe ho utlwa u utlwe. 

16Empa moloko wona na ke tla o tshwantsha kang? O jwaloka bana ba dutseng 

mapatlelong, ba howanang le thaka tsa bona, 

17ba re: Re le teetse phala, mme ha le a ka la etsa tjhao; re le binetse mahlomola, mme 

ha le a ka la lla. 

18Hobane Johanne o tlile a sa je, a sa nwe, mme ba re: O na le motemona. 

19Mora motho yena o tlile a eja, a enwa, mme ba re: A le ke le boneng motho wa moji 

le wa monwi, molekane wa balekgetho le wa baetsadibe; empa bohlale bo ipaketse ke 

bana ba jona. 

Jesu o omanya metse e sa bakang. 

20Mohlang oo, Jesu a qala ho omanya metse eo a entseng mehlolo e mengata ho yona, 

kahobane e sa ka ya baka, a re: 

21Ho madimabe wena, Korasine! ho madimabe wena, Bethsaida! hobane mehlolo e 

entsweng ha eno, hola ya be e entswe Tire le Sidone, metse eo e ka be e bakile kgale, 

ka masela a mahwashe le ka molora. 

22Ka baka leo, ke re ho lona: Kotlo ya Tire le ya Sidone e tla ba tjhatsi ho ya lona ka 

tsatsi la kahlolo. 

23Le wena Kapernauma, ya phahamiseditsweng lehodimong, o tla kokobeletswa 

nqalong ya bafu; hobane mehlolo e entsweng ha eno, hola ya be e entswe Sodoma, 

motse oo o ka be o sa le teng le kajeno. 

24Ka baka leo, ke re ho wena: Kotlo ya lefatshe la Sodoma e tla ba tjhatsi ho ya hao 

ka tsatsi la kahlolo. 

Tse senoletsweng bana. 

25Nakong eo, Jesu a bua, a re: Ke a o rorisa, Ntate, Morena wa lehodimo le wa 

lefatshe, hobane taba tsena o di patetse ba bohlale le ba masene, mme o di kwaholletse 

ba banyenyane. 

26E, Ntate, ho jwalo, hobane ke kamoo o ithatetseng kateng. 

27Ntho tsohle di beilwe ho nna ke Ntate; mme ha ho ya tsebang Mora, haese Ntate; 

hape, ha ho ya tsebang Ntate, haese Mora, le eo Mora a ratang ho mo 

kwahollela yena. 

Jesu o bitsa ba kgathetseng. 

28Tloong ho nna, lona bohle ba kgathetseng, ba imelwang, mme ke tla le imolla! 

29Inkeleng joko ya ka, mme le ithute ho nna; hobane ke mosa le pelo e nolo, mme le 

tla fumanela meya ya lona phomolo. 

30Hobane joko ya ka e tjhatsi, le phahlo ya ka ha e na boima. 

MATTHEU 12 

Diqwapi le Sabatha. 

1Mehleng eo, Jesu o ne a feta hara masimo ka tsatsi la Sabatha Barutuwa ba hae ba ne 

ba lapile, mme ba qala ho kga diqwapi, ba di ja. 

2Bafarisi ha ba bona hoo, ba re ho yena: Bona, barutuwa ba hao ba etsa ho sa 

dumellweng ho etswa ka tsatsi la Sabatha. 

3Empa a re ho bona: Na ha le a ka la bala ho entsweng ke Davida, mohla a neng a 

lapile le ba nang le yena; 

4kamoo a kileng a kena tlung ya Modimo kateng, a ja mahobe a pontsha, a neng a sa 

lokele ho jewa ke yana le ke ba nang le yena, e le a baprista ba nnotshi? 

5Kapa ha le a ka la bala molaong hobane, ka matsatsi a Sabatha, baprista ba 

tlola molao wa Sabatha tempeleng, mme ha ba na molato? 

6Mme ke re ho lona: Ho teng mona ho hoholo ho tempele. 

7Hola la tseba ho lekanntsweng ha ho thwe: ke rata mohau, e seng sehlabelo, le ka be 

le sa ka la tswa ba se nang molato. 

8Hobane Mora motho ke morena le wa Sabatha. 

Ho fodiswa ya nang le letsoho le omeletseng. 

9Ha a tloha teng, a kena sinagogeng ya bona. 

10Motho o ne a le teng moo, ya letsoho le omeletseng; ba botsa Jesu, ba re: Ana ho ka 

lokela ho fodisa ka tsatsi la Sabatha na? Ba rialo, ba batla sebaka sa ho mo qosa. 

11Empa yena a re ho bona: Motho ke ofe ho lona ya nang le nku e le nngwe, ekareng 

ha e wela sekoting ka Sabatha, a ke keng a e tshwara, 

12Athe motho o fetisa nku hakakang ka boholo! Ka baka leo, ho loketse ho etsa hantle 

ka Sabatha. 

13Yaba o re ho motho eo: Otlolla letsoho la hao. A le otlolla, mme la fola, la boela la 

loka jwaloka le leng. 

14Bafarisi ha ba tswile, ba mo rera, kamoo ba ka mmolayang kateng. 

15Empa Jesu a tseba, mme a tloha teng; matshwele a maholo a mo latela, mme a 

fodisa bohle ba kulang. 

Tseo Jesu a porofetilweng ka tsona. 

16A ba laya, a re, ba se ke ba mmolela; 

17ho tle ho etsahale ho boletsweng ke moporofeta Esaia, ha a itse: 

18Bonang mohlanka wa ka eo ke ikgethetseng yena, moratuwa wa ka, eo moya wa ka 

o kgahliswang ke yena; ke tla bea Moya wa ka hodima hae, mme o tla bolella ditjhaba 

ho loka. 

19Ha a ka ke a omana; a ke ke a peroha; ha ho ya tla utlwa lentswe la hae diterateng; 

20ha a ka ke a roba lehlaka le tenyetsehileng, a ke ke a tima lebonenyana le kubellang, 

e be a etse hore ho loka ho hlole. 

21Mme ditjhaba di tla tshepa lebitso la hae. 

Sefofu se semumu se nang le motemona. — Sebe sa ho sitelwa Moya o 
Halalelang. 

22Yaba ho tliswa ho Jesu motho ya nang le motemona, e le sefofu se semumu, a mo 

fodisa; mme jwale, sefofu se semumu sa bua, le hona sa bona. 

23Mme bongata bohle ba hlollwa, ba re: Ana enwa hase mora Davida na? 

24Empa bafarisi, ha ba utlwa taba eo, ba re: Enwa ha a leleka batemona, ke ka 

Beelsebule feela, morena wa batemona. 

25Athe Jesu a tseba mehopolo ya bona, mme a re ho bona: Mmuso o mong le o mong 

o kgaohaneng ho itwantsha o tla fetoha lesupi; le motse o mong le o mong, leha e le 

ntlo e kgaohaneng ho itwantsha, e ke ke ya tiya. 

26Satane ha a leleka Satane, eba o kgaohane ho itwantsha; ana mmuso wa hae o ka 

tiya jwang? 

27Ha ke fela ke leleka batemona ka Beelsebule, bara ba lona,bona, ba ba leleka ka 

mang? E tla ba bona baahlodi ba lona ke hona. 

28Empa ekare ha ke leleka batemona ka Moya wa Modimo, le tsebe hoba mmuso wa 

Modimo o le fihletse ruri. 

29Kapa motho a ka kena jwang tlung ya senatla, ho phahla mesebetsi ya sona, ha a sa 

ka a tlama senatla seo pele, ebe moo a phahlang ntlo ya sona? 

30Ya sa ntwaneleng, o a ntwantsha; le ya sa bokolleng le nna, o a hasanya. 

31Ke moo ke reng ho lona: Batho ba ka tshwarelwa sebe se seng le se seng le nyefolo 

e nngwe le e nngwe; empa nyefolo e nyefotseng Moya, batho ba ke ke ba e 

tshwarelwa. 

32Ha motho a sebile Mora motho, a ka tshwarelwa; empa ha a sebile Moya o 

Halalelang, a ke ke a tshwarelwa, leha e le mehleng ena, leha e le ho e tlang ho tla. 

33Kapa ereng, sefate se setle, tholwana ya sona le yona e ntle; kapa ereng, sefate se 

sebe, tholwana ya sona le yona e mpe; hobane sefate se tsejwa ka tholwana ya sona. 

34Madinyane a marabe, le ka bolela taba tse molemo jwang, le ena le lonya? Hobane 

molomo o buiswa ke seo pelo e tletseng sona. 

35Motho ya molemo o ntsha dintho tse molemo letlotlong le molemo la pelo ya hae; 

mme motho ya lonya o ntsha dintho tse lonya letlotlong le lonya la pelo ya hae. 

36Mme ke re ho lona: Ka tsatsi la kahlolo, batho ba tla tsekiswa polelo e nngwe le e 

nngwe ya bosawana eo ba e boletseng. 

37Hobane o tla bewa ya lokileng ka dipolelo tsa hao, mme ka dipolelo tsa hao o tla 

tsuwa. 

Jesu o hana ho etsa mohlolo. 

38Lekgatheng leo, bangodi le bafarisi ba bang ba re ho Jesu: Moruti, re rata re ka o 

bona o etsa mohlolo. 

39Empa a ba araba, a re: Moloko ona o lonya, o mofebi, o batla mohlolo; empa ha o 

ka ke wa newa mohlolo, haese mohlolo wa moporofeta Jonase. 

40Hobane jwaloka Jonase ha a bile matsatsi a mararo le masiu a mararo ka mpeng ya 

hlapi e kgolo, Mora motho le yena o tla ba maleng a lefatshe matsatsi a mararo le 

masiu a mararo. 

41Banna ba Ninive ba tla ema kahlolong le moloko ona, ba o tswe, hobane ba kile ba 

baka ka mokgosi wa Jonase; kanthe e moholo ho Jonase o teng mona. 

42Mofumahadi wa Borwa o tla ema kahlolong le moloko wona, a o tswe; hobane o ne 

a tlohe pheletsong tsa lefatshe, ho tla mamela bohlale ba Salomone; mme bonang, e 

moholo ho Salomone o teng mona. 

43Moya o ditshila, ha o tswile ho motho, o ikela dithoteng tse tjheleng ho batla 

phomolo, o mpe o e hloke. 

44Ke moo o reng: A nke ke boele tlung ya ka eo ke tswileng ho yona. Mme ere ha o 

fihla teng, o e fumane e le feela, e fietswe, e bile e hlophilwe. 

45Jwale o ye, o late meya e meng e supileng, e o fetisang ka bolotsana, mme e kene, e 

dule teng; mme taba tsa motho eo tsa ho fela di fetise tsa ho qala ka ho dula hampe. 

Moloko o lonya ona o tla hlahelwa ke taba e jwalo. 

Mma Jesu le banababo. 

46Eitse ha a sa bua le bongata, ha hlaha mmae le banababo, ba ema kantle, ba batla ho 

bua le yena. 

47Motho e mong a re ho Jesu: Mmao le banabeno ke bana kantle, ba batla ho bua le 

wena. 

48Empa yena a araba ya mmolellang, a re: Mmè ke mang, mme banabeso ke bafe? 

49Yaba o alatsa barutuwa ba hae ka letsoho, a re: Bonang, mme le banabeso ke bana. 

50Hobane e mong le e mong ya tla etsa thato ya Ntate ya mahodimong, ke yena e leng 

ngwaneso, le kgaitsedi ya ka le mmè. 

MATTHEU 13 

Setshwantsho sa mojadi. 

1Ka lona tsatsi leo, Jesu a tswa tlung, a dula pela lewatle. 

2Yaba matshwele a maholo a phuthehela ho yena, mme Jesu a kena sekepaneng, a 

dula teng; bongata bohle ba ema lebopong. 

3Yaba o ba bolella ditaba tse ngata ka ditshwantsho, a re: Bonang, mojadi o ne a 

tswile ho ya jala. 

4Eitse ha a jala, hlaku tse ding tsa wela pela tsela, mme dinonyana tsa tla, tsa di ja 

kaofela. 

5Hlaku tse ding tsa wela majweng, moo di se nang mobu o mongata, mme tsa phakisa 

ho mela, hobane di se na botebo ba mobu. 

6Letsatsi ha le tjhaba, tsa pona; mme tsa etjha ke ho hloka metso. 

7Tse ding tsa wela hara meutlwa, mme meutlwa ya hola, ya di pupetsa. 

8Empa tse ding tsa wela mobung o motle, mme tsa beha dijo;hlaku e nngwe ya beha 

tse lekgolo, e nngwe ya beha tse mashome a tsheletseng, e nngwe ya beha tse 

mashome a mararo. 

9Ya nang le ditsebe ho utlwa, a utlwe. 

10Barutuwa ba tla, ba re ho yena: Na o buelang le bona ka ditshwantsho na? 

11A ba araba, a re: Ke hobane lona le neilwe ho tseba diphiri tsa mmuso wa 

mahodimo, empa bona ha ba ka ba newa. 

12Hobane ya nang le ntho, o tla newa, mme ho tla tlala ho yena; empa ya se 

nang letho, o tla amohuwa le seo a nang le sona. 

13Ke ka baka leo ke buang le bona ka ditshwantsho, kahobane leha ba bona, ha ba 

bone; leha ba utlwa, ha ba utlwe, mme ha ba utlwisise. 

14Ho phethahala ho bona ho porofetilweng ke Esaia, ha a re: Ka kutlo le tla utlwa, 

empa le ke ke la utlwisisa; ka pono le tla bona, empa le ke ke la bontshisa. 

15Hobane pelo ya setjhaba sena e nonne; ditsebe tsa bona di utlwa ka thata, mme ba 

pompaditse mahlo a bona, hore ba se ke ba bona ka mahlo, ba se ke ba utlwa ka 

ditsebe, ba se ke ba utlwisisa ka dipelo, ba se ke ba sokoloha, mme ke se ke ka ba 

fodisa. 

16Empa mahlo a lona a lehlohonolo, hobane a bona, le ditsebe tsa lona di 

lehlohonolo, hobane di a utlwa. 

17Kannete ke re ho lona: Baporofeta ba bangata le ba lokileng ba bangata ba lakaditse 

ho bona tseo le di bonang, mme ha ba ka ba di bona, le ho utlwa tseo le di utlwang, 

mme ha ba ka ba di utlwa. 

18Jwale lona, mamelang taba ya setshwantsho sa mojadi. 

19E mong le e mong ha a utlwa polelo ya mmuso, mme a sa e utlwisise, e mobe o ye a 

tle ho yena, a mo amohe se jetsweng pelong ya hae. Eo ke ya amohetseng peo pela 

tsela. 

20Ya amohetseng peo majweng, ke motho ya utlwang lentswe, ya phakisang a le 

amohela ka thabo; 

21a mpa a se na motso ka ho yena, empa e le wa motsotso o se okae feela; ereha 

tshwenyeho le hloriso di hlaha ka baka la lentswe, a phakise a kgoptjwe. 

22Haele ya e amohetseng hara meutlwa, ke ya utlwang, lentswe; empa ho belaella 

dintho tsa lefatshe lena, le ho thetsa ha lefumo, ho pupetsa lentswe, mme le nyope. 

23Empa ya amohetseng peo mobung o motle, ke motho ya utlwang lentswe, ya le 

utlwisisang, mme o a beha; hlaku e nngwe e hlahisa tse lekgolo, e nngwe e hlahisa tse 

mashome a tsheletseng, e nngwe e hlahisa tse mashome a mararo. 

Setshwantsho sa mofoka. 

24Jesu a ba beela setshwantsho se seng, a re: Mmuso wa mahodimo o tshwantshwa ka 

motho ya jadileng peo e ntle tshimong ya hae. 

25Yare ha ho robetswe ke batho, ya mo hloileng a tla, mme a jala mofoka hara koro, a 

ntoo ikela. 

26Mme koro ha e se e hlahisitse lekgaba, e se e tswetse, mofoka le wona wa bonahala. 

27Bahlanka ba mong a ntlo ba tla, ba re ho yena: Morena, ha re re, o ne o jadile peo e 

ntle tshimong ya hao? Na mofoka oo e o nkile kae? 

28A re ho bona: Ke ketso ya sera. Bahlanka ba re ho yena: Na ha o rate ha re ya 

kga mofoka oo na? 

29A re: Tjhe, mohlomong ha le ekga mofoka, le ka tshoha le fothola le yona koro. 

30Di leseng tse pedi, di hole hammoho, ho be ho fihle kotulo; ke hona mohla ho 

kotulwang ke tla re ho bakotudi: Helang mofoka pele, le o tlame mangata, le o tjhese; 

le mpe le bokelle koro modikong wa ka. 

Sa hlaku ya mosetareta. 

31A ba beela setshwantsho se seng, a re: Mmuso wa mahodimo o tshwana le hlaku ya 

mosetareta, eo motho a e nkileng, a e sunya tshimong ya hae. 

32Efela e le yona e nyenyane ho dipeo tsohle, empa ha e hodile, e siya meroho e 

meng, e fetohe sefate, moo dinonyana tsa lehodimo di tlang, mme di aha makaleng a 

sona. 

Sa ditomoso. 

33A ba bolella setshwantsho se seng, a re: Mmuso wa mahodimo o tshwana le 

ditomoso tseo mosadi a di nkileng, a di kenya phofong e tekanyo tse tharo, hlama e tle 

e kokomohe kaofela. 

34Ditaba tseo tsohle Jesu a di bolella bongata ka ditshwantsho, mme o ne a sa bue 

letho le bona a sa tshwantshe; 

35hore ho etsahale polelo ya moporofeta, ya itseng: Ke tla ahlamisa molomo wa ka ka 

ditshwantsho, ke pepese ditaba tse neng di patilwe haesale lefatshe le thewa. 

Dihlaloso. 

36Hobane Jesu a kgutlise bongata, a kena tlung, mme barutuwa ba hae ba tla ho yena, 

ba re: Re qaqisetse setshwantsho sa mofoka wa tshimo. 

37A ba araba, a re: Ya jalang peo e ntle ke Mora motho; 

38tshimo ke lefatshe; peo e ntle ke bana ba mmuso; mofoka ke bana ba e mobe; 

39sera se o jadileng ke Diabolose; kotulo ke bofelo ba lefatshe; bakotudi bona ke 

mangeloi. 

40Jwaloka mofoka ha o kguwa, o tjheswa mollong, ho tla ba jwalo bofelong ba 

lefatshe lena. 

41Mora motho o tla roma mangeloi a hae; a tla kgetha mmusong wa hae dikgopiso 

tsohle le ba etsang bokgopo, 

42mme a ba lahlele seboping sa mollo, moo dillo di tla ba teng le ditsikitlano tsa 

meno. 

43Mohlang oo, ba lokileng ba tla kganya jwaloka letsatsi mmusong wa Ntata bona. Ya 

nang le ditsebe ho utlwa, a utlwe. 

Setshwantsho sa letlotlo le patilweng. 

44Hape, mmuso wa mahodimo o jwaloka letlotlo le patilweng tshimong, leo eitseng 

hobane motho a le fumane, a boela a le pata; mme ka baka la ho le thabela, o rekisa ka 

ntho tsohle tseo a nang le tsona, o ithekela tshimo eo. 

Sa perela. 

45Mmuso wa mahodimo hape o jwaloka mohwebi ya batlang diperela tse ntle. 

46Hobane a fumane perela ya bohlokwa, a ya, a bapatsa ka ntho tsohle tseo a nang le 

tsona, mme a ithekela yona. 

Sa letlowa. 

47Hapehape, mmuso wa mahodimo o jwaloka letlowa le akgetsweng lewatleng, mme 

le bokella ntho tsa mefutafuta. 

48Ha le tletse, ba le hulela lebopong, ba ntoo dula, ba boloka tse ntle dipitseng tsa 

bona, ba lahla tse mpe. 

49Ho tla ba jwalo bofelong ba lefatshe: mangeloi a tla tswa, a kgethe ba kgopo ho ba 

lokileng, 

50mme a tla ba lahlela seboping sa mollo; ke moo dillo di tla ba teng le ditsikitlano tsa 

meno. 

51Jesu a re ho bona: Ana le utlwisisa taba tseo tsohle na? Ba re ho yena: E, Morena. 

52A re ho bona: Ke moo ke reng: Mongodi e mong le e mong, ya rutilweng tsa mmuso 

wa mahodimo, o jwaloka motho eo e leng monga ntlo, ya ntshang dintho tse ntjha le 

dintho tsa kgale letlotlong la hae. 

Jesu ha a le Nasaretha. 

53Yare ha Jesu a qetile ditshwantsho tseo, a tloha teng. 

54Mme hobane a fihle naheng ya habo, a ruta batho sinagogeng ya bona, ba ba ba 

tsota, ba re: Na enwa o nkile bohlale bo bokalo le mehlolo e mekalo kae? 

55Na enwa hase mora wa mmetli na? Ha re re, mmae ke ya bitswang Maria? Le 

banababo na hase Jakobo, le Josefa, le Simone, le Juda na? 

56Bokgaitsedie le bona na ha ba moo ho rona kaofela ha bona? Na tseo tsohle enwa o 

di nkile kae na? 

57Mme ba kgoptjwa ho yena. Empa Jesu a re ho bona: Moporofeta ha a hloke 

hlompho haese naheng ya habo le tlung ya hae. 

58Teng, ha a ka a etsa mehlolo e mengata, ka baka la ho se dumele ha bona. 

MATTHEU 14 

Ho shwa ha Johanne Mokolobetsi. 

1Mehleng eo, Heroda moteterareke a utlwa botumo ba Jesu. 

2Yaba o re ho bahlanka ba hae: Eo ke Johanne Mokolobetsi: o tsohile bafung, mme ke 

ka baka leo matla ao a sebetsang ka ho yena. 

3Efela Heroda o ne a ile a tshwara Johanne, a mo tlama, a mo kenya teronkong, ka 

baka la Herodiase, mosadi wa Filippi moenae. 

4Hobane Johanne o ne a itse ho yena: Ha ho a lokela hoba o be le yena. 

5Heroda o ne a rata a ka mmolaya; empa a tshaba batho; hobane ba ne ba re: Ke 

moporofeta. 

6Empa moketeng wa tsatsi la tswalo ya Heroda, moradi wa Herodiase a etsa tjhao 

pontsheng eo bohle, a kgahlisa Heroda. 

7Yaba o mo hlapanyetsa ka kano, a re, o tla mo nea ntho eo a ka e qelang, leha e ka ba 

eng le eng. 

8Morwetsana ha a laetswe ke mmae a re: Nnee hona jwale hlooho ya Johanne 

Mokolobetsi ka mokeke. 

9Morena a swaba; empa ka baka la kano ea hae, le ka baka la ba dutseng dijong le 

yena, a laela hore a e newe. 

10A romela ho kgaola Johanne hlooho teronkong. 

11Hlooho ya hae ya tliswa ka mokeke, ya newa morwetsana, mme a e isa ho mmae. 

12Jwale barutuwa ba Johanne ba tla, ba nka setopo, ba se epela, ba ntoo ya bolella 

Jesu. 

Katiso ya mahobe. 

13Jesu yare hoba a utlwe taba eo, a tloha moo ka sekepana, a ikelathoko, feelleng. 

Eitse hobane matshwele a utlwe, a mo latela teng ka maoto, a etswa metseng. 

14Jesu ha a etswa, a bona bongata bo boholo, a bo utlwela bohloko, a fodisa ba kulang 

ba bona. 

15Yare mantsiboya, barutuwa ba hae ba mo atamela, ba re: Mona ke feelleng, le 

letsatsi le se le ile; o ke o kgutlise bongata, bo ikele metsaneng ho ithekela dijo. 

16Empa Jesu a re ho bona: Ha ba tshwanela ho tloha; ba fepeng e le lona. 

17Ba re ho yena: Ha re na letho mona, haese mahobe a mahlano feela le dihlapi tse 

pedi. 

18Yaba o re: Di tliseng mona ho nna. 

19Eitse hobane a laele bongata ho dula hodima jwang, a nka mahobe a mahlano le 

dihlapi tse pedi, a lelala hodimo, a boka; a ntoo ngwatha mahobe, a a nea barutuwa ba 

hae, mme barutuwa ba a abela bongata. 

20Mme ba eja bohle, ba kgora, ha ba ha thonakwa dingwathwana tse setseng, tsa tlatsa 

diroto tse leshome le metso e mmedi. 

21Mme ba jeleng e be e le banna ba batlileng ho ba dikete tse hlano, basadi le bana ba 

sa balwe. 

Jesu o tsamaya hodima metsi. 

22Yaba Jesu o phakisa a kganna barutuwa ba hae, a re, ba kene sekepaneng, ba mo 

etelle pele mose wane, ha a sa kgutlisa matshwele. 

23Eitse hobane a kgutlise matshwele, a nyolohela thabeng ho ya rapela kathoko; a 

phirimelwa a sa le hona teng a nnotshi. 

24Sekepana sona se ne se se se le hara lewatle, se tsokotswa ke maqhubu a 

metsi; hobane moya o ne o se hanela. 

25Eitse ka tebelo ya bone ya bosiu, Jesu a tla ho bona, a tsamaya hodima lewatle. 

26Barutuwa ha ba mmona a tsamaya hodima lewatle, ba tshoha, ba re: Ke sethotsela; 

mme ba meketsa ke ho tshaba. 

27Empa Jesu a phakisa a bua le bona, a re: Betang dipelo, ke nna, se tshabeng. 

28Petrose a mo araba, a re: Morena, haeba ke wena, laela hore ke tle ho wena hodima 

metsi. 

29A re: Tloo! Yaba Petrose o tswa sekepaneng, a tsamaya hodima metsi, a ya ho Jesu. 

30Empa ha a bona moya o le bohale, a tshoha, mme ha a qala ho teba, a howa, a re: 

Morena, mpholose! 

31Jesu a phakisa a otlolla letsoho, a mo tshwara, a re ho yena: Motho ya tumelo e 

nyenyane, o belaeletseng? 

32Yare ha ba kene sekepaneng, moya wa kgutsa. 

33Yaba ba ka sekepaneng ba atamela, ba mo kgumamela, ba re: Efela o Mora Modimo 

ruri. 

34Yare ha ba tsheletse mose, ba kena lefatsheng la Genesarethe. 

35Banna ba moo ha ba tseba hoba o teng, ba romela mathokong wohle a teng; yaba ba 

tlisa ho yena bohle ba seng monate. 

36Ba mo rapela hore a ba dumelle, leha e le ho ama qola feela ya kobo ya hae; mme 

bohle ba e amang ba fola. 

MATTHEU 15 

Bafarisi le mekgwa ya bona. 

1Jwale, bangodi le bafarisi ba tla ho Jesu, ba etswa Jerusalema, ba re ho yena: 

2Barutuwa ba hao ba tlolelang mokgwa wa baholo, ha ba eja bohobe, ba sa hatlela? 

3A araba, a re ho bona: Le lona, le tlolelang molao wa Modimo ka mokgwa oo le o 

neanang na? 

4Hobane Modimo o laetse, wa re: Hlonepha ntatao le mmao. Hape ho itswe: Ya 

rohakang ntatae, leha e le mmae, a bolawe. 

5Kanthe lona le re: Ya reng ho ntatae, leha e le ho mmae: Sa tsa ka seo nka beng ke o 

thusa ka sona, ke se ke se abetseModimo, ha a na molato, leha a sa hlonephe ntatae le 

mmae. 

6Le fetotse molao wa Modimo lefeela ka mokgwa oo le o neanang. 

7Baikaketsi, Esaia o ne a porofete tsa lona hantle, ha a itse: 

8Setjhaba sena se ntlhonepha ka molomo feela; empa pelo tsa bona li hole le nna. 

9Ba nkgumamella lefeela, ha ba ruta dithuto tseo e leng melao ya batho. 

10Yaba Jesu o bitsa bongata, a re ho bona: Mamelang, le utlwisise. 

11Se kenang ka hanong hase sona se silafatsang motho, empa se tswang hanong ke 

sona se silafatsang motho. 

12Jwale, barutuwa ba mo atamela, ba re ho yena: Na o a tseba hobane bafarisi ba ile 

ba hlonama ha ba utlwa polelo ya hao na? 

13A araba, a re: Setlama se seng le se seng se sa hlongwang ke Ntate ya mahodimong, 

se tla fotholwa. 

14Ba tloheleng; ke difofu tse tsamaisang difofu; sefofu ha se tsamaisa sefofu se 

seng, di tla wela sekoting tse pedi. 

15Petrose a bua, a re ho yena: O re qaqisetse setshwantsho seno. 

16Empa Jesu a re: Na le sa hloka kelello le lona na? 

17Na ha le utlwisise hobane tsohle tse kenang ka hanong di ya mpeng, di ntoo 

lahlelwa mohlabeng? 

18Empa tse tswang hanong di tswa pelong; ke tsona tse silafatsang motho. 

19Hobane mehopolo e mebe, dipolao, dipoko, mafebe, dikutso, diketselletso, le 

dinyefolo, di tswa pelong; 

20ke tsona dintho tse silafatsang motho; empa haele ho ja ka matsoho a sa hatlelwang, 

ha ho silafatse motho. 

Mosadi wa Mokanana. 

21Yaba Jesu o tloha moo, a ikela naheng ya Tire le Sidone. 

22Teng ha hlaha mosadi wa Mokanana, ya tswang mathokong ao, a howa, a re: 

Nkutlwele bohloko, Morena, mora Davida! Moradi wa ka o tshwenngwa hampe ke 

motemona. 

23Empa Jesu a se ke a mo araba letho. Barutuwa ba hae ba atamela, ba mo rapela, ba 

re: Mo kgutlise, hobane o howa a ntse a re latela. 

24A mpa a araba, a re: Ha ke a romelwa ho motho, haese ho dinku tsa ntlo ya Iseraele 

tse timetseng. 

25Yaba mosadi o mo atamela, a kgumama, a re ho yena: Morena, nthuse! 

26Jesu a mpa a mo araba, a re: Ha ho hotle ho amoha bana bohobe ho ba akgela 

dintjanyana. 

27Mosadi a re: E, Morena; empa le tsona dintjanyana di ye di thole makumane a wang 

tafoleng ya beng ba tsona. 

28Jwale Jesu a araba, a re ho yena: Mosadi, tumelo ya hao e kgolo; a ho etswe ho 

wena kamoo o ratang kateng. Mme moradi wa hae a fola nakong yona eo. 

Diphodiso tse ngata. 

29Jesu a tloha teng, a atamela lewatle la Galelea, mme eitse hobane a nyolohele 

thabeng, a dula teng. 

30Matshwele a mangata a tla ho yena, a tlisa dihlotsa, le difofu, le dimumu, le dihole, 

le ba bang ba bangata; ba ba bea maotong a Jesu, mme a ba fodisa. 

31Yaba bongata boo bo a makala, ha bo bona dimumu di bua, le dihole di ena le 

mmele o motle, le dihlotsa di tsamaya, le difofu di bona, mme ba rorisa Modimo wa 

Iseraele. 

Katiso ya bobedi ya mahobe. 

32Yaba Jesu o bitsa barutuwa ba hae, a re: Ke utlwela bongata boo bohloko, hobane 

matsatsi a se a le mararo ba dutse ho nna, mme ha ba na letho leo ba le jang; ke sitwa 

ho ba kgutlisa le tlala, esere mohlomong ba ka kgathala tseleng. 

33Barutuwa ba hae ba re ho yena: Ana moo, feelleng, re ka nka kae mahobe a ka 

lekanang ho kgorisa bongata bo bokalo? 

34Jesu a re ho bona: Le na le mahobe a makae? Ba re: A supileng, le dihlapinyana di 

se kae. 

35Yaba o laela bongata ho dula fatshe. 

36Yare hobane a nke mahobe ao a supileng le dihlapi, a a ngwatha, ha a se a lebohile, 

a nea barutuwa ba hae, mme barutuwa baabela bongata. 

37Bohle ba eja, ba kgora; ha ba ha thonakwa dingwathwana tse setseng, tsa tlatsa 

diroto tse supileng. 

38Ba jeleng e ne e le banna ba kete tse nne, ha ho sa balwe basadi le bana. 

39Mme Jesu hobane a kgutlise matshwele, a kena sekepaneng, a ya naheng ya 

Magdala. 

MATTHEU 16 

Bafarisi le Basadusi ba kapa mohlolo. 

1Bafarisi le Basadusi ba tla, ba leka Jesu ka ho kopa hore a ba etsetse pontsho e 

tswang lehodimong. 

2Empa yena a araba, a re ho bona: Ha ho se ho phirimile, le ye le re: Le tla sa, hobane 

lehodimo le lefubedu. 

3Kameso le re: Kajeno le tla duma, hobane lehodimo le bofubedu bo botsho. 

Baikaketsi, ha le tseba ho lemoha tshobotsi ya lehodimo hantle, le sitwa keng ho 

lemoha dipontsho tsa mehla ena na? 

4Moloko ona o lonya, o mofebi, o batla pontsho, o mpa o ke ke wa newa pontsho, 

haese pontsho ya moporofeta Jonase. Yaba o ba tlohela, ikela. 

Ditomoso tsa Bafarisi. 

5Barutuwa ba hae ha ba fihla mose wane, ba fumana hobane ba lebetse ho nka 

mahobe. 

6Jesu a re ho bona: Iponeleng, le tshabe ditomoso tsa Bafarisi le tsa Basadusi. 

7Ba hakanya ka ho bona, ba re: Eka ke hobane re sa ka ra nka mahobe. 

8Empa Jesu a tseba, mme a re ho bona: Batho ba tumelo e nyenyane, na le hakanya 

kahare ho lona hoba ke rialo,kahobane le sa ka la nka mahobe na? 

9Ana ha le eso ho utlwisise na? Na le hakilwe ke mahobe a mahlano a mohla banna ba 

kete tse hlano, le bokae ba diroto tseo le di nkileng? 

10Le mahobe a supileng a mohla banna ba kete tse nne, le bokae ba diroto tseo le di 

nkileng? 

11Ha le utlwisise keng hore ha ke bolele mahobe, ha ke re, le tshabe ditomoso tsa 

Bafarisi le tsa Basadusi? 

12Jwale, ba utlwisisa hore ditomoso tseo a itseng ba di tshabe, hase tsa bohobe, empa 

e le tsa thuto ya Bafarisi le ya Basadusi. 

Jesu o botsa hore batho ba re, yena ke mang. 

13Jesu eitse ha a fihla naheng ya Sesarea wa Filipi, a botsa barutuwa ba hae, a re: Ke 

le Mora motho, batho ba re, ke mang na? 

14Ba re: Ba bangba re, o Johanne Mokolobetsi; ba bang ba re, o Elia; ba bang ba re, o 

Jeremia, kapa e mong wa baporofeta. 

15A re ho bona: Lona, le re, ke mang na? 

16Yaba Simone Petrose o araba, a re: O Kreste, Mora Modimo o phelang. 

17Jesu a araba, a re ho yena: O lehlohonolo, Simone, mora Jona; hobane hase nama le 

madi a o kwaholletseng hoo, empa e le Ntate ya mahodimong. 

18Hape, ke re ho wena, o Petrose, mme kahodima lejwe leo, ke tla haha kereke ya ka, 

mme dikgoro tsa nqalo ya bafu ha di ka ke tsa e hlola. 

19Ke tla o nea dinotlolo tsa mmuso wa mahodimo: hohle hoo o tla ho tlama lefatsheng 

ho tla tlangwa mahodimong, le hohle hoo o tla ho lokolla lefatsheng ho tla lokollwa 

mahodimong. 

20Jwale, a laya barutuwa ba hae, a re, ba se ke ba bolella motho hore ke yena Kreste. 

Jesu o porofeta mahlomola a hae le lefu la hae. — Tsa ho latela Jesu. 

21Ho tloha mohlang oo, Jesu a qala ho hlalosetsa barutuwa ba hae hore e ka kgona a 

ye Jerusalema, a utlwiswe bohloko bo boholo ke baholo le baprista ba baholo le 

bangodi, mme a bolawe, a ntoo tsoha ka letsatsi la boraro. 

22Empa Petrose a mo nkela thoko, a qala ho mo kgalemela, a reho yena: Morena, o 

ikutlwele bohloko; tse jwalo di ke ke tsa o hlahela. 

23Jesu a reteleha, a re ho Petrose: Tloha ho nna, Satane, o kgopiso ho nna, hobane ha 

o utlwe tsa Modimo, o utlwa tsa batho feela. 

24Yaba Jesu o re ho barutuwa ba hae: Ekare ha motho a rata ho ntatela, a ke a itele, a 

ipelese sefapano sa hae, mme a ntshale morao. 

25Hobane e mong le e mong ya ratang ho boloka bophelo ba hae, o tla timellwa ke 

jona; empa e mong le e mong ya timellwang ke bophelo ba hae ka baka la ka, o tla bo 

fumana. 

26Hobane leha motho a ka rua lefatshe lohle, ha a timeletswe ke moya wa hae, ekaba 

o ruileng ka lona na? Kapa motho moya wa hae a ka o reka kang? 

27Hobane Mora motho o tla tla ka kganya ya Ntatae le mangeloi a hae; mme mohlang 

oo, o tla nea e mong le e mong ka tekanyo ya diketso tsa hae. 

28Kannete ke re ho lona: Ba bang ba teng ho ba emeng mona ba ke keng ba utlwa ho 

shwa, ba eso ho bone Mora motho a etla mmusong wa hae. 

MATTHEU 17 

Ponahalo e kganyang ya Jesu thabeng. 

1Matsatsi a tsheletseng ha a fetile, Jesu a nka Petrose, le Jakobo, le Johanne, 

ngwanabo Jakobo, mme a ya le bona kathoko, thabeng e telele. 

2A fetoha pontsheng ho bona; sefahleho sa hae sa kganya jwaloka letsatsi, mme 

diaparo tsa hae tsa eba tshweu jwaloka lesedi, 

3mme hang, Moshe le Elia ba ba hlahela, ba buisana le yena. 

4Yaba Petrose o bua, a re ho Jesu: Morena, ho molemo ha re ka dula mona; ha o rata, 

a re keng re etse metlotlwane e meraro mona: o mong e be wa hao, o mong e be wa 

Moshe, o mong e be wa Elia. 

5A re a sa bua, leru le kganyang la hlaha, la ba kgurumetsa, mme ha utlwahala lentswe 

le tswang lerung, le re: Enwa ke Mora wa ka ya ratwang, eo ke kgahliswang ke yena; 

mo utlweng! 

6Barutuwa ha ba utlwa lentswe, ba wa ka difahleho tsa bona, ba tshohile haholo. 

7Empa Jesu a atamela, a ba ama, a re: Tsohang, le se ke la tshaba. 

8Ha ba emisa mahlo, ha ba ka ba hlola ba bona motho, haese Jesu a nnotshi. 

9Yare ha ba theoha thabeng, Jesu a ba laela, a re: Pono eo le se ke la e bolella motho, 

Mora motho a eso ho tsohe bafung. 

Elia o se a tlile. 

10Barutuwa ba hae ba mmotsa, ba re: Na ke ho reng, ha bangodi ba re: E ka kgona 

Elia a tle pele? 

11Jesu a araba, a re ho bona: Kannete Elia o tshwanetse ho tla, a busetse tsohle tokeng. 

12Empa ke re ho lona: Elia o se a tlile, mme ha ba ka ba mo tseba; ba mpa ba mo entse 

hohle hoo ba ho ratileng; Mora motho le yena o tla utlwiswa bohloko jwalo ke bona. 

13Jwale, barutuwa ba utlwisisa hobane o ba lekanyetsa Johanne Mokolobetsi. 

Phodiso ya mohlankana ya jewang ke sethwathwa. 

14Eitse ha ba etla ho bongata, motho a mo atamela, a mo kgumamela ka mangwele, 

15a re: Morena, utlwela mora ka bohloko; hobane o jewa ke sethwathwa, mme o kula 

hampe; hobane hangata o wela mollong, mme hangata a wele metsing. 

16Ke se ke mo hlahisitse ho barutuwa ba hao, empa ha ba ka ba tseba ho mo fodisa. 

17Jesu a araba, a re: Moloko o sa dumeleng, o kgopo, ke tla ba le lona ho le hokae na? 

Ke tla le behela pelo ho le hokae na? Ke tla le behela pelo ho le hokae na? Mo tliseng 

mona ho nna. 

18Mme Jesu a kgalemela motemona haholo; motemona a tswa ngwaneng eo, mme 

ngwana a fola ka yona nako eo. 

19Yaba barutuwa ba tla ho Jesu kathoko, ba re ho yena: Na re kile ra sitwa keng ho 

leleka motemona eo? 

20Jesu a re ho bona: Ke ka baka la ho se dumele ha lona; hobane kannete ke re ho 

lona: Hoja le na le tumelo e ka ka hlaku ya mosetareta, leha le be le ka re ho thaba 

ena: Fallela mane; e ka fallela teng, mme ho ka be ho se letho le le sitang. 

21Empa mofuta oo wa batemona ha o tswe, haese ka thapelo le ka ho itima dijo. 

Jesu o boela a porofeta lefu la hae le tsoho ya hae. 

22Ha ba sa ya le Galelea, Jesu a re ho bona: Mora motho o tla neelwa matsohong a 

batho. 

23Ba tla mmolaya, empa o tla tsoha ka tsatsi la boraro. Yaba barutuwa ba swaba 

haholo. 

Jesu o ntsha lekgetho. 

24Eitse ha ba fihla Kapernauma, ha tla ho Petrose ba bokellang didrakema, ba re ho 

yena: Ana moruti wa lona ha a ntshe didrakema na? 

25A re: Tjhe, o a e ntsha. Eitse hobane a kene tlung, Jesu a mo qala, a re ho yena: Ho 

jwang ho wena, Simone? Marena a lefatshe a nka lekgetho la kgwebo le la lehae ho 

bafe? Na a ke ho bana ba wona, kapa a ke ho ba ditjhaba tse ding na? 



1531 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

26Petrose a re ho yena: Ke ho ba ditjhaba tse ding. Jesu a re ho yena: Ha ho le jwalo 

bana bona ba lokolohile lekgethong. 

27Empa ka ho re, re se ke ra ba kgopisa, eya lewatleng, o akgele selopeteng, mme o 

tshwase hlapi e tla phahama pele; etlare ha o e ahlamisa molomo, o tla fumana tjhelete 

ya setatera teng; o e nke, o ba nee yona, e lefelle nna le wena. 

MATTHEU 18 

E moholo mmusong wa mahodimo. 

1Nakong eo, barutuwa ba tla ho Jesu, ba re: E moholo mmusong wa mahodimo ke 

mang na? 

2Jesu a bitsa ngwana, a mmea hara bona, 

3a re: Kannete ke re ho lona: Ha le sa fetohe, la ba jwaloka bana, ha le ka ke la kena 

mmusong wa mahodimo. 

4Ka baka leo, e mong le e mong ya ikokobetsang jwaloka ngwana enwa, ke yena eo e 

leng e moholo mmusong wa mahodimo; 

5mme e mong le e mong ya amohelang ngwana ya jwaloka enwa ka lebitso la ka, o 

amohela nna. 

6Empa e mong le e mong ya kgopisang e mong wa ba banyenyane bana ba dumelang 

ho nna, ho ka ba molemo ho yena hore a tlamellwe lelwala le leholo molaleng, mme a 

dihelwe bodibeng ba lewatle. 

Dikgopiso. 

7Ho madimabe lefatshe ka baka la dikgopiso; hobane dikgopiso di tshwanetse ho ba 

teng; ho mpa ho madimabe motho eo kgopiso e hlahang ka yena. 

8Empa letsoho la hao, kapa leoto, ha le o dihela, o le pome, o le lahlele hole le wena; 

hobane ho molemo ho wena ho kena bophelong leha o le tsohane, kapa o le sehlotsa, 

ho ena le ho lahlelwa mollong o sa feleng, o ena le maoto a mabedi, kapa matsoho a 

mabedi. 

9Ha leihlo la hao le o dihela, o le honye, o le lahlele hole le wena. Ho molemo ho 

wena ho kena bophelong o le moihlwe, ho ena le ho lahlelwa mollong wa dihele, o 

ena le mahlo a mabedi. 

10Iponeleng, le se ke la nyedisa le a mong wa ba banyenyane bana; hobane ke re ho 

lona: Mahodimong, mangeloi a bona a tadima kamehla sefahleho sa Ntate ya 

mahodimong. 

11Hobane Mora motho o tlile ho pholosa ho timetseng. 

Nku e lahlehileng. 

12Ana taba ena e jwang ho lona? Ha motho a ena le dinku tse lekgolo, mme e nngwe 

ho tsona ha e lahlehile, ha ke re, o tla tlohela tse mashome a robileng mono o le mong 

a metso e robileng mono o le mong dithabeng, a ye ho batla e lahlehileng na? 

13Mme ha a e fumana, kannete ke re ho lona, o ya e thabela ho fetisa tse mashome a 

robileng mono o le mong a metso e robileng mono o le mong tse sa lahlehang. 

14Ka mokgwa o jwalo; thato ya Ntata lona ya mahodimong, ke hore ho se ke ha timela 

le a mong wa ba banyenyane bana. 

Tshwarelo ya ditshito. 

15Ekare ha ngwaneno a o sitetswe, eya, o mo laye o ena le yena a nnotshi; ha a o 

mamela, etlaba o ruile ngwaneno. 

16Empa ha a sa o mamele, o ye le e mong, leha ba ka ba babedi, polelo tsohle di tle di 

tiye ke melomo ya dipaki tse pedi kapa tse tharo. 

17Ekare ha a sa ba utlwe, o bolelle kereke; ha a sa utlwe le kereke, ho wena a be 

jwaloka mohetene le molekgetho. 

18Kannete ke re ho lona: Tsohle tseo le di tlamang lefatsheng, di tla tlangwa 

lehodimong; le tsohle tseo le di lokollang lefatsheng, di tla lokollwa lehodimong. 

19Hape, ke re ho lona: Ba babedi ho lona ha ba dumellane lefatsheng, ntho tsohle tseo 

ba di kopang, ba tla di newa ke Ntate ya mahodimong. 

20Hobane moo ba babedi, kapa ba bararo, ba phuthehileng teng ka lebitso la ka, ke 

teng hara bona. 

Setshwantsho sa mohlanka ya hlokileng mohau. 

21Yaba hona Petrose a mo atamelang, a re: Morena, ngwaneso ha a ntse a ntshitelwa, 

ke tla mo tshwarela hakae na? E tla ba hasupa na? 

22Jesu a re ho yena: Ke re ho wena: E se ke ya eba hasupa, e mpe e be ha mashome a 

supileng a balwang hasupa. 

23Ka baka leo, mmuso wa mahodimo o tshwana le morena ya ratileng ho hlahloba 

bahlanka ba hae. 

24Eitse ha a qala ho bala, ha tliswa ho yena e mong ya nang le molato wa ditalenta tse 

dikete tse leshome; 

25mme kahobane a hlokile seo a ka lefang ka sona, morena wa hae a laela, a re, ho 

rekiswe ka yena, le ka mosadi wa hae, le ka bana, le ka tsohle tseo a nang le tsona, 

molato o tle o phethwe jwalo. 

26Empa mohlanka eo a kgumama pela hae, a mo rapela, a re: Morena, o ke o 

nthekolohele, mme ke tla o lefela hohle. 

27Morena wa mohlanka eo a mo utlwela bohloko, a mo lesa, a mo leballa molato. 

28Empa mohlanka eo, ha a tswela kantle, a teana le molekane wa hae wa bohlanka, ya 

nang le molato ho yena wa didenare tse lekgolo; yaba o a mo tshwara, a mo kgama, a 

re: Lefa molato wa hao. 

29Molekane wa hae wa bohlanka a itihela maotong a hae, a mo rapela, a re: 

Nthekolohele, mme ke tla o lefela. 

30Eo a hana, a mpa a ya, a mo kgarameletsa teronkong, hore a be a lefe molato. 

31Balekane ba hae ba bohlanka, ha ba bona ho entsweng, ba swaba haholo, mme ba ya 

bolella morena wa bona tsohle tse etsahetseng. 

32Yaba morena wa hae o mo laetsa, a re ho yena: Mohlanka ya lonya, ke ne ke o 

leseletse molato wohle wa hao, kahobane o ne o nthapetse. 

33Ana e ne e se tshwanelo ya hao le wena ho hauhela molekane wa hao wa bohlanka 

jwalokaha ke ne ke o hauhetse le wena na? 

34Morena wa hae a ba bohale, mme a mo neela bahlokofatsi, hore a be a lefe molato 

wohle wa hae. 

35Le tla etswa jwalo ke Ntate ya mahodimong, ha e mong le e mong wa lona a sa 

tshwarele ngwanabo ditlolo ka pelo ya hae yohle. 

MATTHEU 19 

Tsa hlalo le tsa bosoha. 

1Eitse hobane Jesu a qete dipolelo tseo, a tloha Galelea, a ya naheng ya Judea, mose 

wane wa Jordane. 

2Matshwele a maholo a mo latela, mme a ba fodisa teng. 

3Bafarisi le bona ba tla ho yena, ho mo leka; yaba ba re ho yena: Hleka motho o 

dumeletswe ho hlala mosadi wa hae ka baka la eng le eng na? 

4A ba araba, a re: Na ha le a ka la bala hobane ya ba entseng tshimolohong, o ba entse 

e le e motona le e motshehadi, 

5a re: Ka baka leo, monna o tla tlohela ntatae le mmae, a kgomarele mosadi wa hae, 

mme ba babedi e tla ba nama e le nngwe feela? 

6Ha ho le jwalo, ha ba sa hlola ba eba babedi, empa e le nama e le nngwe feela. Ke 

moo ke reng: Seo Modimo o se kopantseng hammoho, se se ke sa arolwa ke motho. 

7Ba re ho yena: Moshe eena o laetse keng ho nea mosadi lengolo la hlalo, le ho mo 

hlala? 

8A re ho bona: Moshe o le dumeletse ho hlala basadi ba lona ka baka la bothata ba 

dipelo tsa lona; empa tshimolohong, ho ne ho se jwalo. 

9Mme ke re ho lona: E mong le e mong ya hlalang mosadi wa hae, haese ka baka la 

bofebe, a nyala e mong, o a feba; le ya nyalang ya hladilweng, le yena o a feba. 

10Barutuwa ba hae ba re ho yena: Ha taba tsa monna le mosadi di dutse jwalo, ha ho 

molemo ho nyala. 

11A re ho bona: Hase bohle ba nang le kutlwisiso ya taba eo, haese ba e neilweng. 

12Hobane maqhalaha a teng a tswetsweng a le jwalo dimpeng tsa bomma wona; mme 

maqhalaha a teng a entsweng maqhalaha ke batho, mme maqhalaha a teng hape a 

iketseng mahqalaha ka baka la mmuso wa mahodimo. Ya ka utlwisisang taba eo, a e 

utlwisise. 

Bana ba bewa matsoho. 

13Jwale, ha tliswa ho Jesu bana, hore a ba bee matsoho, a ba rapelle; empa barutuwa 

ba kgalemela ba ba tlisang. 

14Jesu a re ho bona: Lesang bana, le se ke la ba thibela ho tla ho nna; hobane mmuso 

wa mahodimo ke wa ba jwaloka bona. 

15Mme eitse ha a ba beile matsoho, a tloha teng. 

Mohlankana wa morui. 

16E mong a tla, a re ho yena: Moruti ya molemo, taba e ntle ke efe eo ke tla e etsa 

hore ke be le bophelo bo sa feleng? 

17Jesu a re ho yena: Na o mpitsetsang ya molemo? Ya molemo ke Modimo o nnotshi. 

Empa ha o rata ho kena bophelong, o boloke melao. 

18A re ho yena: Efe? Jesu a re:E reng: O se ke wa bolaya, o se ke wa feba, o se ke wa 

utswa, o se ke wa bea bopaki ba bohata, 

19o hlonephe ntatao le mmao, mme o rate wa heno jwalokaha o ithata. 

20Mohlankana eo a re ho yena: Ke e bolokile kaofela esale bonyenyaneng ba ka ho 

fihlela jwale; na ke sa hlokang? 

21Jesu a re ho yena: Ha o rata ho phetheha, eya, o rekise ka tseo o nang le tsona, o 

abele bafumanehi, mme o tla ba le letlotlo lehodimong; o ntano tla, o ntatele. 

22Empa mohlankana, ha a utlwa polelo eo, a ikela a swabile haholo, hobane e ne e le 

ya nang le maruo a maholo. 

23Yaba Jesu o bolella barutuwa ba hae, a re: Kannete ke re ho lona: Ho thata ho morui 

ho kena mmusong wa mahodimo. 

24Ke pheta ke re ho lona: Ho ka ba bonolo ha kamele e kena ka lesoba la lemao, ho 

ena le hore morui a kene mmusong wa mahodimo. 

25Barutuwa ba hae, ha ba utlwa a rialo,ba tsota haholo, ba re: Ha ho le jwalo, ho ka 

bolokeha mang na? 

26Jesu a ba tadima, a re ho bona: Ha e le batho, ke ntho e ba sitang, empa Modimo ha 

o sitwe ke letho. 

27Jwale, Petrose a bua, a re ho yena: Bona, rona re tlohetse tsohle, mme re o latetse; re 

tla ba le eng ka hona? 

28Yaba Jesu o re ho bona: Kannete ke a le bolella, ke re: Ntjhafalong ya tsohle, mohla 

Mora motho a dulang teroneng ya kganya ya hae, lona ba ntatetseng, le tla dula le 

lona diteroneng tse leshome le metso e mmedi, le ahlole meloko ya Iseraele e leshome 

le metso e mmedi. 

29E mong le e mong ya tlohetseng matlo, leha e le banababo, kapa bokgaitsedie, leha 

e le ntatae, kapa mmae, kapa bana, leha e le masimo, ka baka la lebitso la ka, o tla 

newa halekgolo, a je le lefa la bophelo bo sa feleng. 

30Empa ba bangata ba pele e tla ba ba morao, mme ba morao e tla ba ba pele. 

MATTHEU 20 

Setshwantsho sa balemi ba keneng tshimong ka nako tse fetanang. 

1Hobane mmuso wa mahodimo o tshwana le mong a ntlo ya tswileng e sa le kameso, 

ho memela tshimo ya hae ya merara balemi. 

2Yare ha a dumellane le balemi hore moputso wa tsatsi le le leng e tla ba tjhelete 

yadenare, a ba romela tshimong ya hae ya merara. 

3A boela a tswa e batlile ho ba hora ya boraro, a bona ba bang ba eme lepatlelong 

la motse, ba sa etse letho. 

4Le ho bona a re: Eyang le lona tshimong ya ka ya merara, mme ke tla le nea se le 

loketseng; mme ba ya. 

5A boela a tswa e batlile ho ba hora ya botshelela, hape le ka ya boroba mono o le 

mong, mme a boela a etsa jwaloka pele. 

6Ha a etswa e batlile ho ba hora ya leshome le motso o mong, a bona ba bang ba eme 

ba sa etse letho; a re ho bona: Le emetseng jwalo tsatsi lohle, le sa etse letho? 

7Ba re ho yena: Ke kahobane re sa ka ra memuwa ke motho. A re ho bona: Le lona, 

eyang tshimong ya ka ya merara, mme ke tla le nea se le loketseng. 

8Hoba e be mantisboya, monga tshimo ya merara a re ho mohlahlobi wa ntlo ya hae: 

Bitsa balemi, o ba nee moputso wa bona; o qale ka ba morao, o qetelle ka ba pele. 

9Ba memilweng e batlile ho ba hora ya leshome le motso o mong, ha ba etla, e mong 

le e mong a fumana denare. 

10Ba pele, ha ba etla, ba hloma ba tla newa ho fetisang; empa le bona ba newa e mong 

le e mong denare. 

11Ha ba e nkile, ba kganana ho monga ntlo, 

12ba re: Bao ba morao ba sebeditse hora e le nngwe feela, mme o ba lekantse le rona, 

ba jereng boima ba letsatsi le ho tjhesa ha lona! 

13A araba, a re ho e mong wa bona: Molekana ka, ha ke o je; ana ha o a dumellana le 

nna ka denare e le nngwe feela na? 

14Nka ntho ya hao, o ikele; ke rata ho nea enwa wa morao jwalokaha ke o neile. 

15Kapa ha ho a ntokela ho etsa ka ntho tsa ka kamoo ke ratang kateng, na? Kapa 

leihlo la hao le mona kahobane ke le molemo na? 

16Ka mokgwa o jwalo, ba morao e tla ba ba pele, ba pelee tla ba ba morao. 

Jesu o boela a bolela lefu la hae le tsoho ya hae. — Kopo ya bara ba Sebedea. 

17Yare ha Jesu a nyolohela Jerusalema, a sa le tseleng, a nkela barutuwa ba hae ba 

leshome le metso e mmedi thoko, a re ho bona: 

18Bonang, re nyolohela Jerusalema, mme Mora motho o tla neelwa baprista ba baholo 

le bangodi; ba tla mo ahlolela lefu. 

19Ba tla mo neela baditjhaba, hore ba mo some, le ho mo shapa, le ho mo 

thakgisasefapanong; mme o tla tsoha ka tsatsi la boraro. 

20Yaba ho tla ho yena mma bara ba Sebedea a ena le bara ba hae, mme a kgumama, a 

kopa ho hong ho yena. 

21Jesu a re ho yena: O batlang? Eo a mmolella, a re: Ako re, bara bana ba ka ba 

babedi ba dule mmusong wa hao, e mong letsohong la hao le letona, e mong ho le 

letshehadi. 

22Jesu a araba, a re: Ha le tsebe seo le se kopang. — Na le ka tseba ho nwela 

senwelong seo ke tla nwela ho sona, le ho kolobetswa ka kolobetso eo ke tla 

kolobetswa ka yona? Ba re ho yena: Re ka tseba. 

23A re ho bona: Efela le tla nwela senwelong sa ka, mme le tla kolobetswa ka 

kolobetso eo ke tla kolobetswa ka yona; empa haele ho dula letsohong la ka le letona, 

kapa ho le letshehadi, ha ke na ho ho nea motho, haese ba ho lokiseditsweng ke Ntate. 

24Ba leshome ha ba utlwa taba eo, ba hlonamela Jakobo le moenae Johanne. 

25Jesu, yare ha a ba bileditse ho yena, a re: Le a tseba hoba marena a ditjhaba a di 

busa, mme baholo ba tsona ba na le puso e thata hodima tsona. 

26Ho se ke ha eba jwalo ho lona; empa mang le mang ya ratang ho ba moholo hara 

lona, e ke e be mohlanka wa lona; 

27mme mang le mang ya ratang ho ba wa pele hara lona, e be mofo wa lona; 

28jwaloka Mora motho, ya sa kang a tlela ho sebeletswa, empa e le ho sebeletsa le ho 

neela bophelo ba hae ho ba topollo ya ba bangata. 

Difofu tse pedi tsa Jeriko. 

29Eitse ha ba etswa Jeriko, bongata bo boholo ba latela Jesu. 

30Batho ba babedi ba foufetseng, ba dutseng pela tsela, ha ba utlwa hoba Jesu o a feta, 

ba howa, ba re: Morena, mora Davida, re utlwele bohloko! 

31Mme bongata jwa ba kgalemela, jwa re, ba kgutse; empa bona ba eketsa ho howa, 

ba re: O re utlwele bohloko, Morena, mora Davida! 

32Yaba Jesu o ema, a ba bitsa, a re: Le rata ha ke le etsetsa eng? 

33Ba re ho yena: Morena, mahlo a rona a ke a tutubollwe. 

34Jesu a ba utlwela bohloko, a ama mahlo a bona, mme hang mahlo a bona a boela a 

bona; mme ba mo latela. 

MATTHEU 21 

Jesu o kena Jerusalema. 

1Yare ha ba atametse Jerusalema, ba se ba fihlile Bethefage, thabeng ya Mehlwaare, 

Jesu a roma barutuwa ba le babedi; 

2a re ho bona: Eyang motsaneng oo le o lebileng; etlare le sa fihla, le tla be le fumane 

esele e holehilweng, e nang le petsana ya yona; le di lokolle, mme le ntlisetse tsona. 

3Etlare ha motho a le botsa taba, le tle le re ho yena: Morena o a di hloka; mme o tla 

phakisa a di romele. 

4Hoo hohle ho entswe hore ho tle ho etsahale ho boletsweng ke moporofeta ya itseng: 

5Bolellang moradi wa Sione, le re: Bona, Morena wa hao ke eo ya tlang ho wena, a le 

bonolo, a kaletse esele, petsana ya esele e lemaletseng joko. 

6Ebile barutuwa ba ya, ba etsa kamoo ba laetsweng kateng, ke Jesu. 

7Ba tlisa esele le petsana ya yona, mme ba ala diaparo tsa bona hodima yona, 

mme Jesu a e kalla. 

8Bongata bo boholo ba ala diaparo tsa bona tseleng; mme ba bang ba rema makala a 

difate, ba a ala tseleng. 

9Mme bongata bo eteletseng pele le bo latelang ba howa, ba re: Hosanna ho mora 

Davida! Ho bokwe ya tlang ka lebitso la Morena! Hosanna mahodimong a 

hodimodimo! 

Jesu o phahla barekisi tempeleng. 

10Eitse ha a kena Jerusalema, motse wohle wa hwerehana, wa re: Enwa ke mang na? 

11Matshwele a re: Ke Jesu, moporofeta ya tswang Nasaretha wa Galelea. 

12Jesu a kena tempeleng ya Modimo; a lelekela ntle bohle ba bapatsang le ba rekang 

ka tempeleng; a diha ditafole tsa ba ananyang ditjhelete, le ditulo tsa ba bapatsang ka 

maeba. 

13A re ho bona: Ho ngodilwe, ho thwe: Ntlo ya ka e tla bitswa ntlo ya thapelo, athe 

lona, le e entse lehaha la mashodu. 

Baprista ba halefa ha bana ba rorisa Jesu. 

14Ha tla ho yena ka tempeleng difofu le dihlotsa, mme a di fodisa. 

15Empa baprista ba baholo le bangodi, ha ba bona tse makatsang tseo a di etsang, le 

bana ba howang ka tempeleng, ba reng: Hosanna ho mora Davida! ba hlonama 

haholo. 

16Ba re ho yena: Na o utlwa seo bao ba se bolelang na? Jesu a re ho bona: E, na ha le 

eso ho ka le bala taba e reng: O tumisitse dithoko tsa hao ka melomo ya bana le ya ba 

anyang, na? 

17Yaba o a ba tlohela, a tswa motseng, a ya Bethania, mme a robala teng. 

Fate se feiye se a rohakwa. 

18Kameso, ha a boela motseng, a lapa. 

19A bona sefate sa feiye se pela tsela, a ya ho sona, empa a se ke a fumana letho ho 

sona, haese mahlaku feela; a re ho sona: Ho se ke ha ba ha hlaha tholwana ho wena le 

ka ho sa feleng. Yaba sefate sa feiye se omella hanghang. 

20Barutuwa ha ba bonahoo, ba makala, ba re: Ana sefate sa feiye se omeletse jwang 

hanghang? 

21Jesu a araba, a re ho bona: Kannete ke a le bolella, ke re: Holane le na le tumelo, le 

sa belaele, le ka be le etsa, e seng se entsweng ho sefate sa feiye feela, empa leha le be 

le ka re ho thaba ena: Tloha, o itihele lewatleng, ho ne ho ka etsahala. 

22Se seng le se seng seo le se kopang ka thapelo, ha le dumela, le tla se newa. 

Matla a Jesu moo a tswang teng. — Setshwantsho sa bara ba babedi. 

23Eitse hobane a fihle tempeleng, baprista ba baholo le baholo ba setjhaba ba tla ho 

yena, ha a ntse a ruta, ba re: Ntho tseo, o di etsa ka matla afe? Mme matla ao o a 

neilwe ke mang? 

24Jesu a ba araba, a re: Ke tla le botsa taba le nna; ekare ha le mpolella yona, le nna ke 

tla le bolella matla ao ke etsang ntho tseo ka wona. 

25Ana kolobetso ya Johanne e ne e tswa kae? Na e ne e tswa lehodimong, kapa 

bathong? Yaba ba eletsana hammoho, ba re: Ha re re: E ne e tswa lehodimong, o tla 

re: Ha ho le jwalo, ha le a ka la e dumela keng? 

26Mme ha re ka re: E ne e tswabathong, re tshaba bongata, hobane bohle ba re: 

Johanne ke moporofeta. 

27Yaba ba araba Jesu, ba re: Ha re tsebe. Mme a re ho bona: Le nna, nke ke ka le 

bolella matla ao ke etsang ntho tseo ka wona. 

28Empa le reng kataba ena? Motho o ne a na le bara ba babedi; a ya ho wa pele, a re 

hoyena: Mora ka, eya, o sebetse kajeno tshimong ya ka ya merara. 

29Eo a araba, a re: Ke a hana. Empa hamorao, a baka, a ya. 

30A ya ho wa bobedi, le ho yena a rialo, mme eo a mo araba, a re: Ke a ya, morena. 

Empa a se ke a ya. 

31Ana ho bona ba babedi, ke ofe ya entseng thato ya ntatae? Ba re ho yena: Ke wa 

pele. Jesu a re ho bona: Kannete ke a le bolella, ke re: Balekgetho le basadi ba bafebi 

ba le raka mmusong wa Modimo. 

32Hobane Johanne o tlile ho lona ka tsela ya ho loka, mme ha le a ka la mo dumela; 

empa balekgetho le basadi ba bafebi ba mo dumetse; mme lona, leha le bone hoo, ha 

le a ka la baka, la mo dumela. 

Setshwantsho sa balemi, le sa lejwe la sekgutlo. 

33Utlwang setshwantsho se seng: Motho o ne a le teng, e leng monga ntlo, ya 

hlomileng tshimo ya merara; a e sireletsa ka motero, a tjheka sehatelo teng, a e hahela 

tora, mme a e laeletsa balemi, a ntoo eta. 

34Yare ha nako ya ditholwana e atametse, a roma bahlanka ba hae ho balemi ho nka 

ditholwana tsa hae. 

35Empa balemi ba tshwara bahlanka ba hae, ba otla e mong, ba bolaya e mong, ba 

tlepetsa e mong ka majwe. 

36A boela a roma bahlanka ba bang, ba fetisang ba pele ka bongata, mme le bona ba 

etswa jwaloka ba pele. 

37Ho feleng, a romela mora hae ho bona, a re: Ba tla hlompha mora wa ka. 

38Empa balemi, ha ba bona morahae, ba bolellana, ba re: Enwa ke mojalefa; tloong, re 

mmolayeng, re tle re inkele lefa la hae. 

39Yaba ba mo tshwara, ba mo lahlela kantle ho tshimo ya merara, ba mmolaya. 

40Ana mohla monga tshimo ya merara a fihlang, balemi bao o tla ba etsa jwang na? 

41Ba re ho yena: O tla timetsa ba babe bao hampe, mme tshimo ya hae ya merara o tla 

e laeletsa balemi basele, ba tla mo nea ditholwana nakong ya tsona. 

42Jesu a re ho bona: Ana ha le a ka la bala Mangolong taba e reng: Lejwe leo bahahi 

ba le lahlileng, ke lona le entsweng la motheo, la sekgutlo? Le entswe le jwalo ke 

Morena, mme ke le makatsang mahlong a rona. 

43Ka baka leo, ke re ho lona: Mmuso wa Modimo le tla o amohuwa, mme o tla newa 

setjhabase seng se tla beha ditholwana tsa wona. 

44Ya tla wela hodima lejwe leo, o tla robeha, mme le tla pitla eo le mo welang 

hodimo. 

45Baprista ba baholo le bafarisi, ha ba utlwile ditshwantsho tseo tsa hae, ba tseba 

hobane o lekantse bona. 

46Mme ba batla ho mo tshwara; empa ba tshaba bongata, kahobane ba ne ba re, Jesu 

ke moporofeta. 

MATTHEU 22 

Setshwantsho sa bohadi. 

1Jesu a boela a bua le bona ka ditshwantsho, a re: 

2Mmuso wa mahodimo o tshwana le morena ya neng a etsetse mora wa hae mokete 

wa bohadi. 

3A roma bahlanka ba hae ho bitsa ba neng ba memetswe bohadi; empa ba hana ho tla. 

4A boela a roma bahlanka ba bang, a re: Bolellang ba memilweng, le re: Bonang, ke 

lokisitse mokete wa ka, dikgomo tsa ka le dinonneng tsa ka di hlabilwe; ntho tsohle di 

se di lokile; tloong bohading. 

5Empa bao ba nyedisa, mme ba ya, e mong tshimong ya hae, e mong papatsong ya 

hae. 

6Ba bang ba tshwara bahlanka ba hae, ba ba omanya, mme ba ba bolaya. 

7Morena, ha a utlwataba tseo, a halefa; a roma makgotla a hae, a timetsa babolai bao, 

a tjhesa le motse wa bona. 

8Yaba o bolella bahlanka ba hae, a re: Bohadi bo se bo lokisitswe, empa ba neng ba 

bo bileditswe, e ne e se ba bo tshwanelang. 

9Jwale, ikeleng mateonong a ditsela, mme le biletse bohading bohle bao le ba 

fumanang. 

10Yaba bahlanka bao ba tswela ditseleng, ba bokella bohle bao ba ba fumanang, 

dikgwahlapa le dikgabane, mme ntlo ya bohadi ya tlala batho ba dulang dijong. 

11Eitse morena ha a kena ho bona ba dutseng dijong, a bona motho ya sa aparang 

kobo ya bohadi. 

12A re ho yena: Mokana ka, o kene jwang mona, o se na kobo ya bohadi na? Eo a 

hloka puo. 

13Yaba morena o re ho bahlanka: Mmofeng maoto le matsoho, le mo nke, mme le mo 

lahlele lefifing le kantle, moo dillo di tla ba teng le ditsikitlano tsa meno. 

14Hobane ba bitswang ba bangata, empa ba kgethilweng ha ba bakae. 

Jesu o botswa bakeng sa lekgetho le ntshetswang Sesare, — le sa tsoho ya bafu, 
— le sa molao o moholo. 

15Yaba bafarisi ba tloha, ba ya rera hammoho kamoo ba ka mo tshwasang ka dipolelo 

tsa hae kateng. 

16Ba roma ho yena barutuwa ba bona le Baheroda, ba ya re: Moruti, re a tseba hobane 

o wa nnete, le hoba o ruta tsela ya Modimo ka nnete, le hoba ha o re letho ka motho; 

hobane tshobotsi ya motho ha e tadingwe ke wena. 

17Ka baka leo, o re bolelle kgopolo ya hao: Hleka ho a lokela ho ntshetsa Sesare 

lekgetho, kapa tjhe? 

18Empa Jesu a tseba lonya la bona, a re: Le ntekelang, lona baikaketsi? 

19Mpontsheng tjhelete ya lekgetho. Yaba ba mo hlahisetsa denare. 

20A re ho bona: Setshwantsho sena ke sa mang, le lengolo lena ke la mang? 

21Ba re ho yena: Ke la Sesare. Yaba o re: Hommeng! Ntshetsang Sesare tseo e leng 

tsa Sesare, le ntshetse Modimo tseo e leng tsa Modimo. 

22Yare ha ba utlwa taba eo, ba makala, ba mo tlohela, ba ikela. 

23Tsatsing lona leo, basadusi, e leng ba latolang tsoho ya bafu, ba tla ho yena, ba 

mmotsa, 

24ba re: Moruti, Moshe o itse: Monna ha a eshwa, a se na bana, ngwanabo o tla nka 

mosadi wa hae, a hlahisetse ngwanabo bana. 

25Bara ba motho a le mong, ba supileng, ba ne ba le teng hara rona; e moholo a shwa, 

a se a nyetse; mme kahobane a sa ka a ba le bana, a siela moenae mosadi wa hae. 

26Ha eba jwalo le wa bobedi, le wa boraro, ho isa ho wa bosupa. 

27Kamora bona bohle, mosadi le yena a shwa. 

28Ana ha ho le jwalo, mohla tsoho ya bafu, mosadi eo e tla ba wa ofe ho ba supileng, 

haele moo ba kile ba eba le yena bohle? 

29Empa Jesu a araba, a re ho bona: Le lahlehile ke hobane ha le tsebe Mangolo le 

matla a Modimo; 

30hobane tsohong ya bafu, ha ho ka ke ha nyalwa, leha e le ho nyadiswa, 

empa batho ba tla ba jwaloka mangeloi a Modimo lehodimong. 

31Haele ka tsoho ya bafu, na ha le a ka la bala hoo le ho boleletsweng ke Modimo, ha 

o re: 

32Nna, ke Modimo wa Abrahama, le Modimo wa Isaaka, le Modimo wa Jakobo; 

Modimo hase Modimo wa bafu, empa ke wa ba phelang. 

33Mme bongata ha bo utlwa hoo, ba tsota thuto ya hae. 

34Bafarisi, ha ba utlwa hobane o kgutsisitse basadusi, ba phutheha hammoho. 

35Yaba e mong wa bona, e leng moruti wa molao, o botsaJesu, ka ho mo leka, a re: 

36Moruti, taelo e kgolo ya molao ke efe na? 

37Jesu a re ho yena: Ke e reng: Rata Morena, Modimo wa hao, ka pelo ya hao yohle, 

le ka moya wa hao wohle, le ka kgopolo ya hao yohle. 

38Molao oo ke o moholo wa pele. 

39Mme wa bobedi, o tshwanang le wona, ke o reng: Rata wa heno jwalokaha o ithata. 

40Melao e mmedi eo ke motheo wa molao wohle le wa baporofeta. 

Kreste ke mora mang? 

41Bafarisi ha ba phuthehile, Jesu a ba botsa, 

42a re: Le reng ka Kreste? Ke mora wa mang na? Ba re ho yena: Ke wa Davida. 

43A re ho bona: Ha ho le jwalo, na Davida ha a bolediswa ke Moya, o mmitsetsang 

morena wa hae, ha a re: 

44Morena o itse ho morena ka: Dula letsohong la ka le letona, ke be ke bee bao e leng 

dira ho wena bonamelo ba maoto a hao? 

45Na Davida ha a mmitsa morena, e ka ba mora wa hae jwang? 

46Ha ho a ka ha eba motho ya tsebileng ho mo araba letho, mme haesale mohlang oo, 

ha ho a ka ha hlola ho eba ya betileng pelo ho mmotsa. 

MATTHEU 23 

Bangodi le bafarisi ba nyatswa ke Jesu. 

1Yaba Jesu o bolella bongata le barutuwa ba hae, 

2a re: Bangodi le bafarisi ba dutse ditulo tsa Moshe. 

3Ka baka leo, le boloke, mme le etse tsohle tseo ba le bolellang tsona, le mpe le se ke 

la etsa ka diketso tsa bona; hobane ba bolela, empa ha ba etse. 

4Ba bofa diphahlo tse boima, tse imelang, mme ba di jarisa batho mahetleng, athe 

bona ha ba rate ho di sisinya le ka monwana. 

5Diketso tsa bona tsohle ba di etsa hore ba tle ba bonwe ke batho; hobane ba rwala 

meqhaka ya difilaktera tse diphara, mme ba lelefatsa dipodi dikobong tsa bona; 

6ba rata ditulo tsa kapele meketeng, le ditulo tse kapele masinagogeng, 

7le ho dumediswa mapatlelong, le ho bitswa ke batho: Rabbi! Rabbi! 

8Empa lona, le se ke la bitswa Rabbi, hobane moruti wa lona o mong, e leng Kreste, 

mme lona bohle le bana ba motho a le mong. 

9Le se ke la bitsa motho lefatsheng ntata lona, hobane o mong feela eo e leng Ntata 

lona, ke ya leng mahodimong. 

10Hape, le se ke la bitswa benghadi, hobane monghadi wa lona o mong, e leng Kreste. 

11Empa e moholo ho lona e tla ba mohlanka wa lona. 

12E mong le e mong ya iphahamisang, o tla kokobetswa, mme e mong le e mong ya 

ikokobetsang, o tla phahamiswa. 

13Ho madimabe lona, bangodi le bafarisi, baikaketsi! hobane le kwalla batho mmuso 

wa mahodimo; athe lona, ha le kene teng, mme ba ratang ho kena ha le ba dumelle ho 

kena. 

14Ho madimabe lona, bangodi le bafarisi, baikaketsi! hobane le metsa matlo a basadi 

ba bahlolohadi, ka ho re, le ba etsetsa merapelo e melelele; ka baka leo, le tla ahlolwa 

ka kahlolo e fetisisang. 

15Ho madimabe lona, bangodi le bafarisi, baikaketsi! hobane le tsamaya le lewatle le 

lefatshe lohle ho etsa morutuwa a le mong, mme ha a se a entswe, le mo etsa ngwana 

wa dihele habedi ho fetisa lona. 

16Ho madimabe lona, batsamaisi ba foufetseng, le reng: Motho ha a anne ka tempele, 

ha ho nang; empa ha a anne ka kgauta ya tempele, o tlamilwe. 

17Mawatla le difofu! ho hoholo keng? Na ke kgauta, kapa a ke tempele e halaletsang 

kgauta na? 

18Hape le re: Motho ha a anne ka aletare, ha ho nang; empa ha a anne ka kabelo e 

hodima yona, o tlamilwe. 

19Mawatla le difofu! ho hoholo keng? Na ke kabelo, kapa ke aletare e halaletsang 

kabelo na? 

20Mme jwale, ya anang ka aletare, o ana ka yona le ka tsohle tse hodima yona; 

21le ya anang ka tempele, o ana ka yona le ka ya ahileng ho yona; 

22le ya anang ka lehodimo, o ana ka terone ya Modimo le ka ya dutseng hodima yona. 

23Ho madimabe lona, bangodi le bafarisi, baikaketsi! hobane le ntsha karolo ya 

leshome ya kwena le anetha le kumine, mme le siya hoo e leng boholo ba molao, e 

leng tokiso, le mohau, le tumelo; anthe le ne le tshwanetse ho etsa ntho tsena, le ntse 

le sa tlohele ho etsa tseno. 

24Batsamaisi ba foufetseng! le hlotlha ntsitsinyana, athe le metsa kamele! 

25Ho madimabe lona, bangodi le bafarisi, baikaketsi! hobane le hlatswa mohope le 

sejana kantle, athe kahare ho tletse boshodu le ho senya. 

26Mofarisi ya sefofu! hlatswa mohope le sejana kahare ho tsona pele, bokantle ba 

tsona bo tle bo hlweke le bona. 

27Ho madimabe lona, bangodi le bafarisi, baikaketsi! hobane le jwaloka mabitla a 

kwetlisitsweng, a nang le ponahalo e ntle kantle, kanthebo, kahare, a tletse masapo a 

bafu le ho bola hohle. 

28Le lona, ho batho ba letadimang kantle, ho jwaloka eka le lokile, athe kahare ho 

lona le tletse boikaketsi le bokgopo. 

29Ho madimabe lona, bangodi le bafarisi, baikaketsi! hobane le haha mabitla a 

baporofeta, mme le kgabisa mabitla a ba lokileng; 

30mme le re: Holane re na be re le teng mehleng ya bontata rona moholo, re ka be re 

sa ka ra kopana le bona polaong ya baporofeta. 

31Le ikahlola jwalo hobane le le bana ba ba bolaileng baporofeta, 

32mme le phethisisa tekanyo ya bontata lona. 

33Dinoha, madinyane a marabe! Le ka phema kahlolo ya dihele jwang? 

34Ka baka leo, bonang, ke romela ho lona baporofeta, le ba bohlale, le bangodi; mme 

le tla bolaya ba bang, le thakgise ba bang difapanong, le shape ba bang masinagogeng 

a lona, le ba leleke motseng o mong le o mong; 

35madi wohle a lokileng, a tsholletsweng lefatsheng, a tle a bokane ho lona, ho qala ka 

madi a Abele ya lokileng, ho tlisa mading a Sakaria, mora Barakia, eo le mmolaileng 

mahareng a tempele le aletare. 

36Kannete ke re ho lona: Tseo tsohle di tla hlahela moloko wona! 

Molato le kotlo ya Jerusalema. 

37Jerusalema, Jerusalema, ya bolayang baporofeta, ya tlepetsang ka majwe ba 

rongwang ho wena, ke ratile hangata hakakang ho bokella bana ba hao, jwaloka 

kgoho ha e bokella ditsuanyana tsa yona tlasa mapheo a yona, empa le hanne. 

38Bonang, ntlo ya lona e tla sala e le lesupi, 

39hobane ke re ho lona: Ho qala jwale, ha le ka ke la hlola le mpona, ho be ho fihle 

mohla le tla re: Ho bokwe ya tlang ka lebitso la Morena! 

MATTHEU 24 

Tshenyeho ya Jerusalema le ho kgutla ha Jesu. 

1Yare Jesu ha a etswa tempeleng, a itsamaela. Yaba barutuwa ba hae ba mo atamela, 

ho mmontsha mehaho ya tempele. 

2Empa Jesu a re: Le a di bona ntho tseo tsohle? Kannete ke re ho lona: Ha ho ka ke ha 

leswa teng lejwe hodima lejwe le leng, le sa heletswang. 

3Eitse hobane a dule thabeng ya Mehlwaare, barutuwa ba hae ba tla ho yena ba 

nnotshi, ba re ho yena: Re bolelle nako taba tseo di tla etsahala ka yona, le ntho eo e 

tla ba pontsho ya ho tla ha hao, le ya ho fela ha lefatshe. 

4Jesu a ba araba, a re: Iponeleng, le tle le se ke la thetswa ke motho. 

5Hobane ba bangata ba tla tla ka lebitso la ka, ba re: Ke nna Kreste. Mme ba tla thetsa 

ba bangata. 

6Le tla utlwa dintwa le medumo ya dintwa; le mpe le bone hore le se ke la tshoha; 

tseo tsohle e ka kgona di etsahale, empa le moo ha e eso ho be bona bofelo. 

7Hobane setjhaba se seng se tla tsohela setjhaba se seng matla, mmuso o mong o 

lwantshe mmuso o mong; ditlala di tla ba teng, le mafu a akaretsang, le ditshisinyeho 

tsa lefatshe ka nqa tse ngata. 

8Empa tseo tsohle e tla ba qalo feela ya tlokotsi. 

9Mohlang oo, le tla neelwa ho tshwenngwa, le tla bolawa, mme le tla hlouwa ke 

ditjhaba tsohle ka baka la lebitso la ka. 

10Ke moo ba bangata ba tla kgoptjwa, mme ba tla ekana, ba tla hloyana. 

11Ho tla hlaha baporofeta ba bohata ba bangata, mme ba tla thetsa batho ba bangata. 

12Mme lerato la ba bangata le tla tapa ka baka la ngatafalo ya bokgopo. 

13Empa ya tiisetsang ho fihlela qetellong, ke yena ya tla bolokeha. 

14Evangeli ena ya mmuso e tla bolelwa lefatsheng lohle, e tle e be bopaki ho ditjhaba 

tsohle; mme e tla ba hona bofelo bo hlahang. 

15Jwale, etlare ha le bona manyala a bofediso, a boletsweng ke moporofeta Daniele, a 

eme nqalong e halalelang — ya balang a lemohe! — 

16mohlang oo, ba leng Judea ba balehele dithabeng; 

17ya leng hodima ntlo, a se ke a theohela ho nka ntho tlung ya hae; 

18le ya leng masimong, a se ke a kgutlela hae ho nka kobo ya hae. 

19Ho tla ba madimabe basadiba baimana, le ba anyesang mehleng eo. 

20Le rapele hore paleho ya lona e se hlahe mariha, leha e le ka Sabatha. 

21Hobane mohlang oo, mahlomola a tla ba maholo, haesale le tshimolohong ya 

lefatshe, ho fihlela jwale, tsietsi e kalo ha e eso ho ka e eba teng, mme ha e ka ke ya 

boela ya eba teng le ka mohla o le mong. 

22Le hojane matsatsi ao a se ke a kgutshofatswa palo, ho ne ho ke ke ha phonyoha 

motho; empa ka baka la bakgethwa, matsatsi ao a tla kgutshofatswa. 

23Mohlang oo, ha motho a ka re ho lona: Bonang, Kreste o mona, kapa Kreste o 

mane, le se ke la dumela. 

24Hobane ho tla hlaha bokreste ba bohata, le baporofeta ba bohata, mme ba tla etsa 

mehlolo e meholo le meeka e ka thetsang le bona bakgethwa, hola ke ntho e ka 

etswang. 

25Bonang, ke le boleletse pele, ditaba di eso ho hlahe. 

26Ka baka leo, ha ba re ho lona: Bonang, o nahathothe, le se ke la tswela teng; kapa ha 

ba re: Bonang, o phaposing ya ntlo, le se ke la dumela. 

27Hobane jwalokaha lehadima le hadima le etswa botjhabela, mme le benyetsa 

bophirimela, ho tla ha Mora motho ho tla ba jwalo. 

28Hobane moo setopo se leng teng, ke moo manong a tla bokana teng. 

29Hanghang kamora mahlomola a mehla eo, letsatsi le tla fifala, kgwedi e tla hloka 

lesedi, dinaledi di tla wa lehodimong, mme tse matla tsa lehodimo di tla sisinyeha. 

30Mohlang oo, pontsho ya Mora motho e tla hlaha lehodimong; ke moo ditjhaba 

tsohle tsa lefatshe di tla iteta difuba, mme di tla bona Mora motho a etla ka maru a 

lehodimo, ka matla a maholo le ka kganya e kholo. 

31O tla roma mangeloi a hae a letsang diterompeta tse modumo o moholo, hore a 

bokelle bakgethwa ba hae meyeng e mene, ho qala pheletsong e nngwe ya mahodimo 

ho isa ho e nngwe. 

32Ithuteng ho lekanya ditaba ka sefate sa feiye. Lekala la sona ha le se le le bonolo, 

mme le se le hlahisa mahlaku, le tseba kahoo hobane lehlabula le haufi. 

33Le lona, etlare ha le bona tseo tsohle, le tsebe hoba Mora motho o haufi, o monyako. 

34Kannete ke re ho lona: Moloko wona o ke ke wa feta, tseo tsohle di eso ho etsahale. 

35Lehodimo le lefatshe di tla feta, empa dipolelo tsa ka di ke ke tsa feta. 

Kgothatso ya ho lebela. 

36Haele letsatsi leo le hora eo, ha ho ya tsebang; esita le mangeloi a lehodimo ha a 

tsebe, leha e le Mora; empa ho tseba Ntate a nnotshi. 

37Empa jwalokaha ho bile mehleng ya Nowe, le ho tleng ha Mora motho ho tla ba 

jwalo. 

38Hobane jwaloka mehleng e bileng teng pele ho morwallo wa metsi, ha batho ba ne 

ba eja, ba enwa, ba nyala, ba nyadisa, ha ba ha fihla tsatsi leo Nowe a keneng 

arekeng ka lona; 

39ha ba ka ba lemoha, ha ba ha fihla morwallo, mme ba nkwa bohle ke wona: ho tla 

ba jwalo le ho tleng ha Mora motho. 



1547 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

40Mohlang oo, ho banna ba babedi ba tla beng ba le tshimong, e mong o tla nkwa, e 

mong a siuwe; 

41ho basadiba babedi ba tla beng ba sila lelwaleng, e mong o tla nkwa, e mong a 

siuwe. 

42Lebelang hle; hobane ha le tsebe nako eo Morena wa lona a tla tla ka yona. 

43Le mpe le tsebe hobane monga ntlo, hola a ka tseba nako eo senokwane se tla tla ka 

yona, a ka lebela, mme a ke ke a dumela hoba ntlo ya hae e phunngwe. 

44Le lona, itokiseng ke hona; hobane Mora motho o tla tla ka nako eo le sa e 

hopolang. 

45Ana ke mang mohlanka ya kgabane, ya bohlale, eo morena wa hae a mmeileng 

moalosi wa bahlanka ba hae ho ba nea dijo nakong ya teng? 

46Ho lehlohonolo mohlanka eo morena wa hae, mohla a fihlang, a tla mo fumana a 

etsa jwalo. 

47Kannete ke re ho lona: O tla mmea moalosi wa mesebetsi ya hae kaofela. 

48Empa ekare ha mohlanka eo a le kgopo, mme a ipolella pelong, a re: Morena ka o 

diehile ho fihla; 

49mme a qala ho otla balekane ba hae ba bohlanka, a eja, a enwa le matahwa; 

50morena wa mohlanka eo o tla fihla ka letsatsi leo a sa mo lebellang, le ka nako eo a 

sa e tsebeng. 

51O tla mo pomahanya dikoto, a mo nee kabelo e le nngwe le baikaketsi; ke moo dillo 

di tla ba teng le ditsikitlano tsa meno. 

MATTHEU 25 

Setshwantsho sa barwetsana ba leshome, le sa ditalenta. 

1Mohlang oo, mmuso wa lehodimo o tla tshwana le barwetsana ba leshome ba nkileng 

dilampi tsa bona, ba tswile ho kgahlanyetsa monyadi. 

2Ba bahlano ho bona e be e le ba bohlale, ba bahlano ba bang e be e le mawatla. 

3Mawatla ha a nka dilampi tsa wona, ha a ka a di nkela ole. 

4Empa ba bohlale ba nka ole dipitseng tsa bona, hammoho le dilampi tsa bona. 

5Jwale kahobane monyadi a diehile, ba otsela bohle, ba robala. 

6Yare bosiu bo boholo, ha etswa mohoo, ha thwe: Bonang, monyadi ke eo; tswang, le 

mo kgahlanyetse. 

7Yaba barwetsana bao kaofela ba tsoha, ba lokisa dilampi tsa bona. 

8Mawatla a re ho ba bohlale: Le re qhatsetse ole, hobane dilampi tsa rona di a tima. 

9Empa ba bohlale ba araba, ba re: Tjhe; e ke ke ya lekana rona le lona; eyang ho bao e 

rekwang ho bona, le ithekele. 

10Ba re ba sa ya ithekela, monyadi a fihla, mme ba itokisitseng ba kena le yena 

bohading, mme ha kwalwa monyako. 

11Barwetsana ba bang ba ntoo fihla, ba re: Morena, Morena, re bulele! 

12Empa a ba araba, a re: Kannete ke re ho lona: Ha ke le tsebe. 

13Lebelang ke hona; kahobane ha le tsebe letsatsi le hora eo Mora motho a tla tla ka 

yona. 

14Hobane ho jwaloka motho ya etang, eo eitseng hobane a bitse bahlanka ba hae, a ba 

neela letlotlo la hae. 

15A nea e mong ditalenta tse hlano, e mong a mo nea di le pedi, e mong a newa e le 

nngwe; e mong le e mong a newa ka matla a hae; yaba o a tsamaya. 

16Ya nkileng ditalenta tse hlano a phakisa a ya, a hweba ka tsona, a rua ditalenta tse 

ding tse hlano. 

17Ya nkileng ditalenta tse pedi, a rua tse ding tse pedi le yena ka mokgwa o jwalo. 

18Empa ya nkileng talenta e le nngwe, a ya, a tjheba fatshe, mme a epela tjhelete ya 

morena wa hae. 

19Tshiu tse ngata ha di fetile, morena wa bahlanka bao a fihla, mme a hlahloba ditaba 

le bona. 

20Yaba ya nkileng ditalenta tse hlano o tla, a hlahisa tse ding tse hlano, a re: Morena, 

o ne o nneile ditalenta tse hlano; bona, ke ruile tse ding tse hlano kahodima tsona. 

21Morena wa hae a re ho yena: Ke hantle, mohlanka ya molemo, ya kgabane; o bile 

kgabane dinthong di se kae, jwale ke tla o bea hodima tse ngata; kena thabong ya 

morena wa hao. 

22Ha tla le ya neilweng ditalenta tse pedi, a re: Morena, o ne o nneile ditalenta tse 

pedi; bona, ke ruile tse ding tse pedi kahodima tsona. 

23Morena wa hae a re ho yena: Ke hantle, mohlanka ya molemo, ya kgabane; o bile 

kgabane dinthong di se kae, jwale ke tla o bea hodima tse ngata; kena thabong ya 

morena wa hao. 

24Ya neilweng talenta e le nngwe le yena a tla, a re: Morena, ke o tsebile hobane o 

motho ya thata, ya kotulang moo o sa kang wa jala teng, mme o bokella moo o sa 

kang wa hasa peo teng. 

25Ke tshabile ke hona, mme ke ile ka pata talenta ya hao mobung; bona, e sa le ena 

ntho ya hao. 

26Yaba morena wa hae o mo araba, a re: Mohlanka ya lonya, ya sebodu, o ne o tseba 

hobane ke kotula moo ke sa kang ka jala teng, mme ke bokella moo ke sa kang ka 

hasa peoteng. 

27Ha ho le jwalo, o ka be o beile tjhelete ya ka bankeng, mme ha ke fihla, nka be ke 

latile ntho ya ka le phaello ya yona. 

28Mo amoheng talenta hle, le e nee ya nang le ditalenta tse leshome. 

29Hobane e mong le e mong ya nang le ntho o tla newa, mme ho tla tlala ho yena; 

empa ya se nang letho, o tla amohuwa le seo a nang le sona. 

30Lahlelang mohlanka ya sebodu mafifing a kantle, moo dillo di tla ba teng le 

ditsikitlano tsa meno. 

Mora motho o tla ahlola batho. 

31Mohla Mora motho a tlang a teetswe hare ke kganya ya hae, mangeloi a ena le yena 

kaofela, ke moo a tla dula teroneng ya kganya ya hae. 

32Ditjhaba tsohle di tla bokellwa pela hae; mme o tla kgetha ba bang ho ba bang, 

jwaloka modisa ha a kgetha dinku ho dipodi. 

33O tla bea dinku ka letsohong la hae le letona, a bee dipodi ho le letshehadi. 

34Ke moo Morena a tla bolella ba ka letsohong la hae le letona, a re: Tloong, lona ba 

hlohonolofaditsweng ke Ntate, le amohele mmuso oo le o lokiseditsweng haesale 

lefatshe le thewa. 

35Hobane ke na be ke lapile, mme le kile la nnea ka ja; ke na be ke nyorilwe, mme le 

kile la nnea ka nwa; ke na be ke le moeti, mme la nkenya tlung ha lona; 

36ke na be ke hlobotse, mme la nkapesa; ke na be ke baba, mme le tlile ho mpona; ke 

na be ke le teronkong, mme la tla ho nna. 

37Etlaba hona ba lokileng ba mo arabang, ba re: Morena, ke neneng re kileng ra o 

bona o lapile, mme ra o nea wa ja; leha o nyorilwe, mme ra o nea wa nwa? 

38Ke neng re o boneng o le moeti, mme re kileng ra o kenya tlung ha rona; leha o 

hlobotse, mme ra o apesa? 

39Ke neng re o boneng o baba, mohlomong o le teronkong, mme ra ya ho wena? 

40Morena o tla ba araba, a re: Kannete ke a le bolella, ke re: Tseo le di entseng e 

monyenyane ho baena ba ka, le di entse nna. 

41Jwale, o tla re ho ba ka letsohong la hae le letshehadi: Tlohang ho nna, lona ba 

rohakilweng, le ye mollong o sa feleng, o lokiseditsweng Diabolose le mangeloi a 

hae. 

42Hobane ke na be ke lapile, mme ha le a ka la nnea ka ja; ke na be ke nyorilwe, mme 

ha le a ka la nnea ka nwa; 

43ke na be ke le moeti, mme ha le a ka la nkenyatlung ha lona; ke na be ke hlobotse, 

mme ha le a ka la nkapesa; ke na beke le pabong, le teronkong, mme ha le a ka la tla 

mpona. 

44Ke moo le bona ba tla mo araba, ba re: Morena, ke neng re kileng ra o bona o lapile, 

leha o nyorilwe, leha o le moeti, leha o hlobotse, leha o baba, leha o le teronkong, 

mme re sa ka ra o thusa? 

45Ke moo a tla ba araba, a re: Kannete ke re ho lona: Erekaha le sa ka la etsa jwalo ho 

e mong wa ba banyenyane bana, ha le a ka la nketsa jwalo le nna. 

46Mme bona bao ba tla ya bohlokong bo sa feleng, empa ba lokileng ba tla 

ya bophelong bo sa feleng. 

MATTHEU 26 

Mahlomola a Jesu. — Morero wa baprista. 

1Eitse hobane Jesu a qete dipolelo tseo tsohle, a bolella barutuwa ba hae, a re: 

2Le a tseba hobane matsatsi a sa tla ba mabedi, e ntoo ba Paseka; mme Mora motho o 

tla neelwa ho thakgiswa sefapanong. 

3Mohlang oo, baprista ba baholo, le bangodi, le baholo ba setjhaba, ba phuthehela 

lebaleng la moprista e moholo, ya bitswang Kaiafa. 

4Ba etsa morero wa ho tshwara Jesu ka bohlale, ba tle ba mmolaye. 

5Empa ba re: A e se be mohla mokete, esere mohlomong moferefere wa eba teng hara 

setjhaba. 

Setlolo se tshelwa hloohong ya Jesu, Bethania. 

6Yare ha Jesu a le Bethania, tlung ya Simone, molepera, 

7ha tla ho yena mosadi ya nang le pitsa ya alebastera, e tletseng setlolo se theko e 

thata, mme a se tshela hloohong ya Jesu ha a dutse dijong. 

8Barutuwa ba hae, ha ba bona hoo, ba hlonama, ba re: Tshenyeho eo e thusang? 

9Athe setlolo seo se ka be se rekile tjhelete tse ngata, tsa newa bafumanehi. 

10Empa Jesu a lemoha hoo, a re ho bona: Le utlwisetsang mosadi eo bohloko? Athe o 

nkentse ketso e molemo. 

11Hobane haele bafumanehi, le tla nne le be le bona kamehla, empa nna, le ke ke la ba 

le nna kamehla. 

12Hobane ha a tshela setlolo seo mmeleng wa ka, o etseditse kepelo ya ka. 

13Kannete ke re ho lona: Hohle lefatsheng, moo Evangeli ena e tla bolelwa teng, se 

entsweng ke yena se tla bolelwa, a tle a hopolwe ka sona. 

Keko ya Judase. 

14Yaba e mong wa ba leshome le metso e mmedi, ya bitswang Judase Iskariota, o 

ikela ho baprista ba baholo, 

15a re: Le tla nneang, ke tle ke le neele yena? Mme ba mmalla ditjhelete tsa silefera 

tsa mashome a mararo. 

16Yaba moo a qalang ho batla sebaka sa ho ba neela yena 

Paseka le Selallo. 

17Ka letsatsi le qalang mokete wa mahobe a se nang ditomoso, barutuwa ba tla ho 

Jesu, ba re ho yena: O rata ha re o lokisetsa kae Paseka, moo o ka e jelang teng? 

18A re: Eyang motseng, ho nnyeo, le re ho yena: Moruti o re: Nako ya ka e haufi; ke 

tla etsa Paseka ha hao le barutuwa ba ka. 

19Barutuwa ba etsa jwalokaha Jesu a ba laetse, mme ba lokisa Paseka. 

20Ka nako ya shwalane, Jesu a dula dijong le barutuwa ba leshome le metso e mmedi. 

21Ba ntse ba eja, a re ho bona: Kannete ke re ho lona: E mong wa lona o tla nkeka. 

22Yaba ba swaba haholo, mme e mong le e mong a qala ho mmotsa, a re: A ke nna, 

Morena? 

23A araba a re: Ya kentseng letsoho morifing le nna, ke yena ya tla nkeka. 

24Haele Mora motho, o ikela jwalokaha ho ngodilwe bakeng sa hae; empa ho 

madimabe motho eo Mora motho a ekang ke yena; ho ka be ho le molemo ho motho 

eo hola a sa ka a tswalwa. 

25Judase, e leng yena ya mo ekang, a araba, a re: Na ke nna, Rabbi? Jesu a re ho yena: 

O boletse teng. 

26Ba re ba sa ja, Jesu a nka bohobe, mme eitse hobane a boke, a bongwatha, a bo nea 

barutuwa ba hae, a re ho bona; Nkang, le je; hona ke mmele wa ka. 

27A nka le senwelo, a leboha, a ba nea sona, a re: Nwelang ho sona bohle; 

28hobane hona ke madi a ka a selekane se setjha, a tshollelwang ba bangata 

tshwarelong ya dibe. 

29Empa ke re ho lona: Ho qala nakong yona ena, ha ke sa tla hlola ke enwa se 

behwang ke morara, ho tla be ho fihle tsatsi leo ke tla se nwa le lona se le setjha, 

mmusong wa Ntate. 

30Eitse hobane ba bine dithoko, ba ya thabeng ya Mehlwaare. 

Petrose o porofetelwa tatolo ya hae. 

31Yaba Jesu o re ho bona: Bosiung bona le tla kgoptjwa bohle ho nna; hobane ho 

ngodilwe, ho thwe: Ke tla otla modisa, mme dinku tsa mohlape di tla qhalana. 

32Empa etlare hobane ke tsohe, ke tla le etella pele ho ya Galelea. 

33Petrose a bua, a re ho yena: Leha bohle ba ka kgoptjwa ho wena, nna nke ke ka 

kgoptjwa le hanyenyane. 

34Jesu a re ho yena: Kannete ke re ho wena: Ka bona bosiu bona, mokoko ha o eso ho 

lle, o tla be o se o ntatotse hararo. 

35Petrose a re ho yena: Leha ho ka thwe, ke shwe le wena, nke ke ka ba ka o latola. Le 

barutuwa bohle ba bolela jwalo. 

Gethesemane. 

36Jwale, Jesu a ya le bona nqalong e bitswang Gethesemane. A re ho barutuwa ba hae: 

Dulang mona, ke sa ya mane ho rapela. 

37A ya le Petrose le bara ba Sebedea ba babedi, mme a qala ho swaba le ho tsieleha 

haholo. 

38A re ho bona: Moya wa ka o tshwerwe ka nqa tsohle ke maswabi a isang lefung; 

salang mona, le fadimehe le nna. 

39A ntoo ya pejana, a wela fatshe ka sefahleho, a rapela, a re: Ntate, ekare ha ho ka 

etswa, ako fetisetse senwelo sena hole le nna? Empa ho se ke ha etswa thato ya ka, ho 

mpe ho etswe ya hao! 

40Mme ha a etla ho barutuwa ba hae, a ba fumana ba robetse; a re ho Petrose: Le 

sitilwe jwang ke ho fadimeha le nna hora e le nngwe na? 

41Fadimehang, le rapele, hore le se kene molekong; hobane moya o mafolofolo, empa 

nama yona e a fokola. 

42A boela a ya la bobedi, a rapela, a re: Ntate, ekare ha e se ntho e ka etswang hore 

senwelo sena se fetele hole le nna ke sa nwele ho sona, a ho etswe thato ya hao! 

43Ha a kgutlela ho bona, a ba fumana ba boetse ba robetse; hobane mahlo a bona a ne 

a le boima. 

44A ba tlohela, a boela a ya, a rapela la boraro, a bua jwalokaha a buile pele. 

45Yaba o ya ho barutuwa ba hae, a re ho bona: Robalang jwale, le kgatholohe; 

bonang, nako e atametse, Mora motho o se a ya neelwa matsohong a baetsadibe. 

46Emang, a re yeng; bonang, ya nkekang o se a le haufi. 

Jesu o a tshwarwa. 

47A re a sa rialo, ha hlaha Judase, e mong wa ba leshome le metso e mmedi, a ena le 

sehlopha se seholo, se tshwereng disabole le melamu, se romilweng ke baprista ba 

baholo le baholo ba setjhaba. 

48Ya mo ekileng o ne a ba neile pontsho, a re: Eo ke tla mo aka, ke yena; le mo 

tshware. 

49A phakisa a atamela Jesu, a re: Dumela Rabbi! Mme a mo aka. 

50Jesu a re ho yena: O tletseng mona, molekana ka? Jwale, ba atamela, ba isa matsoho 

ho Jesu, ba mo tshwara. 

51Lekgatheng leo, e mong wa ba nang le Jesu a isa letsoho saboleng ya hae, a e 

tsomola, mme a hlatha mohlanka wa moprista e moholo ka yona, a mo kgaola tsebe. 

52Yaba Jesu o re ho yena: Busetsa sabole ya hao selateng sa yona, hobane bohle ba 

tshwereng sabole, ba tla bolawa ka sabole. 

53Kapa na o re, nka sitwa ho rapela Ntate hona jwale, mme o ba a ya nnea dilegione 

tsa mangeloi tse leshome le metso e mmedi, le tse fetisang? 

54Empa ha nka etsa jwalo, Mangolo a ka phethahala jwang, a boletseng hore e ka 

kgona ho be jwalo? 

55Yaba Jesu o re ho makgotla: Le tswile hae ho tla ntshwara ka disabole le ka 

melamu, jwalokaha eka ke leshodu! Ke ne ke ntse ke dula le lona tempeleng ka tsatsi 

le leng le le leng, ke ruta, mme ha le a ka la ntshwara! 

56Empa hoo hohle ho etsahetse, hore mangolo a baporofeta a phethahale. Jwale, 

barutuwa bohle ba mo tlohela, ba baleha. 

Jesu o hlahiswa pela lekgotla. — Tsuo ya hae 

57Ba tshwereng Jesu ba mo isa ho Kaiafa, moprista e moholo, moo bangodi le baholo 

ba neng ba phuthehetse teng. 

58Petrose a mo latela a le hole, mme a fihla tlung ya moprista e moholo; mme eitse 

hobane a kene lebaleng, a dula le bahlanka, a tle a bone qetello ya ditaba tseo. 

59Jwale, baprista ba baholo le baholo le lekgotla lohle ba batla bopaki ba bohata bo ka 

qosang Jesu, hore ba tle ba mmolaye. 

60Empa ha ba ka ba bo bona, leha dipaki tsa bohata tse ngata di itlhahisitse. Empa ho 

feleng ha hlaha dipaki tse pedi tsa bohata, 

61tsa re: Enwa o kile a re: Ke na le matla a ho qhaqha tempele ya Modimo, ke be ke e 

tsose ka matsatsi a mararo. 

62Yaba moprista e moholo o ema, a re ho yena: Na ha o arabe letho na? Seo ba o 

qosang ka sona keng na? 

63Empa Jesu a kgutsa. Yaba moprista e moholo o boela a bua, a re ho yena: Ke u 

antsha ka Modimo o phelang, hore o re bolelle haeba o Kreste, Mora wa Modimo. 

64Jesu a re ho yena: O boletse teng; hape, ke re ho lona: Ho tloha jwale, le tla bona 

Mora motho a dutse letsohong le letona la matla a Modimo, mme a etla ka maru a 

lehodimo. 

65Jwale, moprista e moholo a hahola diaparo tsa hae, a re: O nyefotse! Re sa batlelang 

dipaki? Bonang, le utlwile nyefolo ya hae jwale. 

66Ho jwang ho lona? Ba araba, ba re. O tshwanelwa ke lefu. 

67Ebile ba mo tshwela ka mathe mahlong, ba mo jabela, ba bang ba mo otla ka 

dithupa, 

68ba re: Kreste, o re porofetele: ya o otlileng ke mang? 

Tatolo ya Petrose. 

69Petrose yena o ne a dutse kantle lebaleng. Yaba ho fihla ho yena lekgabunyane le 

leng, la re: Le wena, o ne o ena le Jesu wa Galelea. 

70Empa yena a latola pontsheng ya bohle, a re: Ha ke tsebe seo o se bolelang. 

71Eitse ha a tswela kgotlwaneng, lekgabunyane le leng la mmona, la re ho ba leng 

moo: Le enwa o ne a ena le Jesu wa Nasaretha. 

72A boela a latola ka ho hlapanya, a re: Motho eo ha ke mo tsebe. 

73Ho se hokaenyana, ba emeng moo ba atamela, ba re ho Petrose: Le wena, o wa bona 

ruri; hobane puo ya hao e a o bonahatsa. 

74Yaba o qala ho hlapanya, a ana, a re: Motho eo ha ke mo tsebe. Athe kapelepele 

mokoko wa lla. 

75Yaba Petrose o elellwa se boletsweng ke Jesu, kamoo a neng a itse ho yena kateng: 

Mokoko ha o eso ho lle, o tla be o se o ntatotse hararo. Yaba o tswela ntle, a lla 

habohloko. 

MATTHEU 27 

1Yare kameso, baprista bohle ba baholo le baholo ba setjhaba ba rera Jesu ho 

mmolaya. 

2Eitse hobane ba mo tlame, ba ya le yena, ba mo neela Ponse Pilato, mmusisi. 

Judase o a ipolaya. 

3Jwale, Judase ya mo ekileng, ha a bona hoba Jesu o tswilwe, a inyatsa; a busetsa 

ditjhelete tsa silefera tse mashome a mararo ho baprista ba baholo le ho baholo; 

4a re: Ke sitilwe ha ke ekile madi a se nang molato. Ba re: E ka ba eng ho rona? Ho 

iponele wena teng. 

5Ebile ke ha a lahlela ditjhelete tsa silefera tempeleng, a tloha, a iphenetha. 

6Baprista ba baholo ba nka ditjhelete, ba re: Ha ho a tshwanela hore di kenngwe 

polokelong ya tempele, hobane ke theko ya madi. 

7Mme hobane ba rere, ba reka tshimo ya mmopi wa dipitsa ka tsona, ho epela 

baditjhaba teng. 

8Ka baka leo, tshimo eo e bitsitswe Tshimo ya madi, ho fihlela kajeno. 

9Ke moo ho etsahetseng ho boletsweng ke moporofeta Jeremia, ha a re: Ba nkile 

ditjhelete tse mashome a mararo, theko ya ya lekanntsweng, eo bara ba Iseraele ba mo 

lekantseng jwalo, 

10ba di ntshitse ho reka tshimo ya mmopi, jwalokaha Morena a ne a ntaetse. 

Jesu ha a le pela Pilato; o ahlolelwa lefu. — Ditshomo tsa bahlabani. 

11Haele Jesu, a ema pela mmusisi, mme mmusisi a mmotsa, a re: Na o morena wa 

Bajuda na? Jesu a re ho yena: O boletse teng. 

12Empa leha a ne a qoswa ke baprista ba baholo le ke baholo, ha a ka a araba letho. 

13Yaba Pilato o re ho yena: Na ha o utlwe ha ba o qosa hakakale na? 

14Empa ha a ka a araba lentswe leha le le leng; mmusisi a ba a makala haholo. 

15E ne e le mokgwa wa mmusisi, ka mokete oo, ho lokollela setjhaba motlamuwa e 

mong, eo ba mo ratang. 

16Mohlang oo, ho bo ho le motlamuwa e mong ya tumileng, ya bitswang Barabase. 

17Ha ba phuthehile, Pilato a re ho bona: Le rata ha ke le lokollela ofe, haele Barabase, 

kapa Jesu ya bitswang Kreste? 

18Hobane o ne a tseba hobane ba mo neetse yena ka mona. 

19Yare ha a sa dutse setulong sa kahlolo, mosadi wa hae a romela ho yena, a re: O se 

ke wa ba le taba, leha e le e nngwe, le motho eo ya lokileng; hobane ke utlwile 

bohloko bo boholo ka baka la hae, ha ke lora kajeno. 

20Empa baprista ba baholo le baholo ba hlohlelletsa bongata hore ba kope Barabase, 

Jesu yena a bolawe. 

21Mmusisi a boela a bua, a re ho bona: Le rata ha ke le lokollela ofe ho ba babedi 

bao? Ba re: Barabase. 

22Pilato a re ho bona: Mme Jesu, ya bitswang Kreste, yena ke mo etse jwang na? 

Bohle ba re ho yena: A thakgiswe! 

23Mmusisi a re: Na o entse bobe bofe? Empa ba totisa ho howa, ba re: A thakgiswe! 

24Jwale, Pilato ha a bona hobane ha a thuse letho, le hoba moferefere o ntse o tota, a 

nka metsi, a hatlela pontsheng ho bongata, a re: Ha ke na molato mading a motho eo 

ya lokileng; ho iponele lona. 

25Setjhaba kaofela sa araba, sa re: Madi a hae a be hodima rona, le hodima bana ba 

rona. 

26Jwale, a ba lokollela Barabase; haele Jesu, eitse hobane a mo shape, a mo neela hore 

a thakgiswe. 

27Yaba bahlabani ba mmusisi ba isa Jesu kgotla, ba mmokellela sehlopha sohle sa 

bona. 

28Ba mo hlobodisa, ba ntoo mo apesa kobo e kgubedu. 

29Ba loha mofapahlooho wa meutlwa, ba mo rwesa wona hloohong; ba mo tshwarisa 

leqala letsohong la hae le letona, mme ba kgumama ka mangwele pela hae, ba mo 

soma, ba re: Dumela, morena wa Bajuda! 

30Ba mo tshwela ka mathe, ba nka leqala, ba mmata hloohong. 

31Eitse hobane ba mo some jwalo, ba mo hlobodisa kobo eo, ba mo apesa diaparo tsa 

hae, mme ba ya le yena ho mo thakgisa. 

Jesu o a thakgiswa. 

32Ha ba etswa, ba fumana monna wa Sirene, ya bitswang Simone, ba mo qobella hore 

a jare sefapano sa Jesu. 

33Eitse hobane ba fihle thoteng e bitswang Golgotha, e leng ho re, thota ya lehata, 

34ba mo nea asene e tswakilweng ka nyooko, hore a nwe; empa hobane a e latswe, a 

hana ho nwa. 

35Yare hobane ba mo thakgise, ba arolelana diaparo tsa hae, ba di laola ka lotho; hore 

ho etsahale ho boletsweng ke moporofeta, ha a re: Ba arolelane diaparo tsa ka, mme 

ba laotse kobo ya ka ka lotho. 

36Ba ntoo dula, ba mo lebela moo. 

37Ka hodimo ho hlooho ya hae ba maneha lengolo le bolelang molato wa hae, le reng: 

Enwa ke Jesu, morena wa Bajuda. 

38Jwale, ba thakgisa le yena disenyi tse pedi, se seng ka letsohong le letona, se seng 

ka ho le letshehadi. 

39Ba fetang ba ne ba mo nyefola, ba mo sisinyetsa dihlooho, ba re: 

40Wena, ya qhaqhang tempele, o reng o tla e tsosa ka matsatsi a mararo, ipholose he! 

Ha o le Mora Modimo, theoha sefapanong! 

41Ka mokgwa o jwalo, le bona baprista ba baholo ba mo soma, ba ena le bangodi le 

baholo, ba re: 

42O pholositse ba bang, yena o sitwa ho ipholosa! Haele yena morena wa Iseraele, a 

ke a theohe jwale sefapanong, mme re tla dumela ho yena. 

43O tshepile Modimo; a o mo lwele jwale, ha o mo rata; hobane o itse: Ke Mora 

Modimo. 

44Disenyi tse thakgisitsweng le yena, le tsona di ne di mo hlapaola jwalo. 

45Ka hora ya botshelela, lefifi la eba teng lefatsheng lohle, ho fihlela hora ya boroba 

mono o le mong. 

46Ha ho batlile ho ba hora ya boroba mono o le mong, Jesu a howa ka lentswe le 

leholo, a re: Eli, Eli, lamma sabakthani? ke ho re: Modimo wa ka, Modimo wa ka, o 

ntloheletseng? 

47Ba bang ho ba leng moo, ha ba utlwa, ba re: O bitsa Elia. 

48Yaba e mong wa bona o phakisa a matha, a nka seponse, a se tlatsa ka asene, a se 

hloma leqaleng, a mo nwesa. 

49Empa ba bang ba re: Lesang, re ke re bone na Elia o tla tla mo pholosa. 

50Empa Jesu a boela a meketsa ka lentswe le leholo, mme a neela moya. 

51Mme hang, lesela la tempele la hahoha kalehare, ho qala hodimo ho isa tlase; 

lefatshe la sisinyeha, le mafika a kgephoha; 

52mabitla a buleha, le ditopo tse ngata tsa bahalaledi ba robetseng tsa tsoha. 

53Eitse hobane ba tswe mabitleng, kamora tsoho ya hae, ba kena motseng o 

halalelang, mme ba ipontsha ho ba bangata. 

54Molaodi wa lekgolo, le ba nang le yena, ba ntseng ba lebela Jesu, ha ba bona 

tshisinyeho ya lefatshe le tse hlahileng, ba tshoha haholo, ba re: Eo e ne e le Mora wa 

Modimo ruri! 

55Basadi ba bangata ba ne ba le teng moo, ba tadimile ba le hole, e le ba neng ba mo 

latetse ha a etswa Galelea, ba mo sebeleditseng. 

56Ho bona ho ne ho le Maria Magdalena, le Maria, mma Jakobo le Jose, le mma bara 

ba Sebedea. 

Setopo sa Jesu se a epelwa. — Ho bewa balebedi lebitleng. 

57Yare mantsiboya, ha tla monna ya ruileng wa Arimathea, lebitso la hae e le Josefa; 

le yena e ne e le morutuwa wa Jesu. 

58A ya ho Pilato, a kopa setopo sa Jesu. Yaba Pilato o laela hore a se newe. 

59Eitse hobane a nke setopo, a se phuthela ka lesela le lesweu; 

60a se bea lebitleng la hae le letjha, leo a le betlileng lefikeng; mme hobane a 

phikolosetse lejwe le leholo pela monyako wa lebitla, a ikela. 

61Athe Maria Magdalena o ne a le moo le Maria e mong, ba dutse pela lebitla. 

62Ka hosasane, e leng tsatsi le hlahlamang la hlekelo, baprista ba baholo le bafarisi ba 

phuthehela ho Pilato, 

63ba re: Morena, re sa hopola hobane mothetsi eo, ha a sa phela, o ne a re: Ke tla tsoha 

ka letsatsi la boraro. 

64Ka baka leo, ako laele hore lebitla le tiiswe, letsatsi la boraro le be le tjhabe, esere 

mohlomong barutuwa ba hae ba mo utswa, mme ba re ho setjhaba: O tsohile bafung; 

leshano leo la ho fela le ne le tla fetisa la pele. 

65Pilato a re ho bona: Le na le balebedi; eyang, le tiise kamoo le tsebang kateng. 

66Yaba ba ya, ba tiisa lebitla, ba lebeletsa lejwe ka letshwao la bona, mme ba bea 

balebedi. 

MATTHEU 28 

Tsoho ya Jesu. 

1Eitse qetellong ya Sabatha, ha letsatsi le qalang veke le tla tjhaba, Maria Magdalena 

le Maria e mong ba tla bona lebitla. 

2Tshisinyeho e kgolo ya lefatshe ya eba teng; hobane lengeloi la Morena la theoha 

lehodimong, la tla, la phikolosa lejwe le neng le le monyako, la ntoo dula hodima 

lona. 

3Sefahleho sa lona se ne se le jwaloka lehadima, seaparo sa lona se le sesweu jwaloka 

lehlwa. 

4Balebedi ba thothomela ke ho le tshoha, ba eba jwaloka bafu. 

5Lengeloi la bua, la re ho basadi: Haele lona, le se ke la tshoha, hobane ke a tseba 

hoba le batla Jesu, ya kileng a thakgiswa. 

6Ha a sa le mona, hobane o tsohile jwalokaha a ne a boletse. Tloong, le bone tao eo 

Morena a neng a beilwe ho yona. 

7Le mpe le phakise le ye ho bolella barutuwa ba hae hore o tsohile bafung; bonang, o 

ya le etella pele ho ya Galelea; le tla mmona teng. Utlwang, ke le boleletse. 

8Ba phakisa ba tloha lebitleng ka tshabo le ka thabo e kgolo, ba matha, ba ya bolella 

barutuwa ba hae. 

9Yare ba sa ya bolella barutuwa ba hae, ba bona Jesu a ba kgahlanyetsa, a re: 

Dumelang! Yaba ba tla, ba mo tshwara maoto, ba mo kgumamela. 

10Jwale, Jesu a re ho bona: Se tshoheng; eyang, le bolelle banabeso hore ba ye 

Galelea; ke moo ba tla mpona teng. 

11Hobane ba tlohe, ba bang ho balebedi ba tla hae motseng, ho behela baprista ba 

baholo tsohle tse hlahileng. 

12Baprista eitse hobane ba phuthehe le baholo, ba etsa morero, mme ba nea bahlabani 

ditjhelete tse ngata; 

13ba re: Ereng: Barutuwa ba hae ba tlile bosiu, ba mo utswitse re robetse. 

14Mme leha mmusisi a utlwa taba eo, ke rona re tla mo kgodisa, re le sireletse. 



1559 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

15Yaba balebedi ba nka ditjhelete, ba etsa kamoo ba laetsweng kateng; mme taba eo e 

tumile hara Bajuda ho fihlela kajeno. 

16Barutuwa ba leshome le motso o mong ba ya Galelea, thabeng eo ba e laetsweng ke 

Jesu. 

17Ha ba mmona, ba mo kgumamela; empa ba bang ba belaela. 

18Yaba Jesu o atamela, a bua le bona, a re: Ke neilwe borena bohle lehodimong le 

lefatsheng. 

19Eyang ke hona, le rute ditjhaba tsohle; le ba kolobetse ka lebitso la Ntate, le la 

Mora, le la Moya o Halalelang; 

20mme le ba rute ho boloka tsohle tseo ke le laetseng tsona. Mme bonang, nna, ke na 

le lona kamehla yohle, ho isa bofelong ba lefatshe. 

MAREKA 

MAREKA 1 

Thuto ya Johanne Mokolobetsi. 

1Tshimoloho ya Evangeli ya Jesu Kreste, Mora wa Modimo. 

2Jwalokaha ho ngodilwe ke moporofeta Esaia, ho thwe: Bona, ke roma lenqosa la ka 

pela sefahleho sa hao, le tla o etella pele ho o lokisetsa tsela; 

3lentswe la ya howang feelleng le re: Hlekang mmila wa Morena, le lokise ditsela tsa 

hae. 

4Johanne o ne a le feelleng, a kolobetsa, a bolela kolobetso ya pako, ya ho tshwarelwa 

dibe. 

5Batho bohle ba naha ya Judea le ba Jerusalema, ba ne ba tswela ho yena, mme ba ne 

ba kolobetswa bohle ke yena nokeng ya Jordane, ba ntse ba ipolela dibe. 

6Johanne o ne a apere boya ba kamele, a itlamile letheka ka leqhaama la letlalo, a eja 

ditsie le dinotshi tsa naha. 

7O ne a bolela, a re: Ho sa tla kamorao ho nna e mong ya mphetang kamatla, eo ke sa 

lokelang ho inama pela hae ho lokolla leqhwele la dieta tsa hae. 

8Haele nna ke le kolobeditse ka metsi, empa yena, o tla le kolobetsa ka Moya o 

Halalelang. 

Kolobetso le moleko wa Jesu Kreste. 

9Mehleng eo, Jesu a tswa Nasaretha, motse wa Galelea, mme a kolobetswa ke 

Johanne nokeng ya Jordane. 

10A re a sa tswa metsing, a bona lehodimo le phetlwa, mme Moya o theohela hodima 

hae o ka leeba. 

11Mme lentswe le tswang mahodimong la utlwahala, la re: Ke wena Mora wa ka, ya 

ratwang, eo ke kgahliswang ke yena. 

12Yaba Moya o phakisa o kgannela Jesu feelleng. 

13A nna a ba feelleng ka matsatsi a mashome a mane, a lekwa ke Satane; o ne a le 

hara dibatana, mme mangeloi a ne a mo sebeletsa. 

Qalo ya thuto ya Jesu. — Pitso ya barutuwa ba bane. 

14Hobane Johanne a kenngwe teronkong, Jesu a tla Galelea, a bolela Evangeli ya 

mmuso wa Modimo; 

15a re: Nako di phethehile, mmuso wa Modimo o atametse; bakang, mme le dumele 

Evangeli. 

16Yare ha a sika le lewatle la Galelea, a bona Simone le Andrease, ngwanabo Simone, 

ba akgela matlowa a bona lewatleng; hobane e ne e le ba tshwasang dihlapi. 

17Jesu a re ho bona: Ntateleng, ke tla le etsa ba tshwasang batho. 

18Yaba ba phakisa ba tlohela matlowa a bona, ba mo latela. 

19A tswela pejana, a fihlela Jakobo, mora Sebedea, le Johanne, ngwanabo, ba 

rokahanya matlowa a bona sekepaneng. 

20Yaba o phakisa a ba bitsa; ba tlohela ntata bona Sebedea sekepaneng le ba mo 

sebeletsang, mme ba mo latela. 

Thuto ya Jesu sinagogeng ya Kapernauma. — O fodisa motho ya nang le 
motemona, — le mohwehadi wa Petrose, le ba bang. 

21Ba kena Kapernauma; yare ka tsatsi la Sabatha, Jesu a kena sinagogeng a ruta. 

22Mme ba tsota thuto ya hae, hobane a ne a ba ruta jwaloka motho ya nang le borena, 

e seng jwaloka bangodi. 

23Sinagogeng ya bona, motho o ne a le teng ya kenweng ke moya o ditshila; a howa, 

24a re: Taba ya rona le wena ke efe, wena Jesu wa Nasaretha? Hleka o tlile ho re 

timetsa na? Ke a o tseba, o Mohalaledi wa Modimo. 

25Jesu a kgalemela moya oo, a re: Kgutsa, o tswe mothong eo. 

26Yaba moya o ditshila o a mo sisinya, o ntse o howa ka lentswe le leholo, wa ntoo 

tswa ho yena. 

27Ba makala bohle, ba botsana, ba re: Keng hoo? Ke thuto e ntjha, e matla. O 

kgalemela le yona meya e ditshila, mme e a mo utlwa. 

28Mme lebitso la Jesu la phakisa la tuma ka nqa tsohle naheng ya Galelea. 

29Nakong eo, Jesu a tswa sinagogeng, a ya le Jakobo le Johanne tlung ya Simone le 

Andrease. 

30Mohwehadi wa Simone o ne a robetse malaong, a jewa ke febere, mme ba phakisa 

ba mmolela ho Jesu. 

31Jesu a atamela, a mo tshwara ka letsoho, mme a mo tsosa; yaba febere e mo tlohela 

kapele, a ba a ba sebeletsa. 

32Yare mantsiboya, ha tsatsi le dikela, ha tliswa ho Jesu bohle ba seng monate le ba 

nang le batemona. 

33Motse kaofela wa bokana pela monyako. 

34A fodisa batho ba bangata ba jewang ke malwetse a mefutafuta, a leleka le 

batemona ba bangata; mme o ne a sa dumele ha batemona ba bolela hore ba mo tseba. 

Jesu a ya le metse. 

35Yare hosasa, a tsoha e sa le kameso, a tswa tlung, mme a ya feelleng, a rapela teng. 

36Mme Simone le ba nang le yena ba ya mmatla. 

37Yare ha ba mmona, ba mmolella, ba re: Bohle ba o batla. 

38Jesu a re ho bona: A re yeng metseng e re teetseng hare, ke tle ke rute le teng, 

hobane ke tletse hona. 

39A nna a ruta masinagogeng a bona, naheng yohle ya Galelea, a ntse a leleka le 

batemona. 

Jesu o fodisa molepera. 

40Motho ya jewang ke lepera a tla ho Jesu, a mo rapela, a kgumama ka mangwele pela 

hae, a re: Ha o rata, o na le matla a ho nntlafatsa. 

41Jesu a mo utlwela bohloko, a nanabetsa letsoho la hae, a mo ama, a re ho yena: Ke a 

rata, o ntlafale. 

42Yare ha a boletse jwalo, lepera la hla la tloha ho motho eo, mme a ntlafala. 

43Jesu a mo laya ka matla, a ntoo mo kgutlisa kapele; 

44a re ho yena: Bona! o se ke wa bolella motho letho; o mpe o ye, o ipontshe ho 

moprista, mme o ananele ntlafalo ya hao ka se laetsweng ke Moshe, e tle e be bopaki 

ho bona. 

45Empa motho eo a tloha, a qala ho bolela taba tse ngata, a hasanya se entsweng, Jesu 

a ba a sitwa le ho kena metseng pepeneneng, a mpa a itulela kantle, feelleng; mme 

batho ba ne ba etswa kahohle, ba ya ho yena. 

MAREKA 2 

Jesu o fodisa motho ya omeletseng ditho Kapernauma. 

1Eitse hobane ho fete matsatsi a mang, Jesu a boela a kena Kapernauma, mme ha 

utlwahala hobane o tlung. 

2Batho ba bangata ba phakisa ba phuthehela teng, sebaka sa ba sa hlokahala le pela 

monyako; mme Jesu a ruta lentswe la Modimo. 

3Ha fihla ba tlisang ho yena motho ya omeletseng ditho, a jerwe kebatho ba bane. 

4Mme kahobane ba ne ba sitwa ke bongata ho atamelaJesu, ba phunya marulelo a ntlo 

eo a leng ho yona, mme ha ba a phuntse, ba lepelletsa diphate tseo ya omeletseng 

ditho a robetseng ho tsona. 

5Jesu ha a bona tumelo ya bona, a bolella ya omeletseng ditho, a re:Ngwana ka, o 

tshwaretswe dibe tsa hao. 

6Bangodi ba bang ba ne ba dutse moo, ba nyatsa ka dipelong tsa bona, ba re: 

7Enwa o buelang jwalo? O a nyefola! Ke mang ya ka tshwarelang motho dibe, haese 

Modimo o nnotshi? 

8Jesu a lemoha kapele, ka moya wa hae, hobane ba hopotse jwalo ka ho bona, mme a 

re ho bona: Le hopolelang jwalo ka dipelong tsa lona? 

9Na haele ho re ho ya omeletseng ditho: O tshwaretswe dibe tsa hao, e le ho re: Ema, 

nka diphate tsa hao, o tsamaye, ho bonolo ke hofe na? 

10Jwale — hore le tsebe hoba Mora motho o na le matla lefatsheng a ho 

tshwarela batho dibe — a re ho ya omeletseng ditho: 

11Ke re ho wena: Tloha o eme, o nke diphate tsa hao, o ikele tlung ya hao. 

12A ema kapele, a nka diphate, a tswa pontsheng ho bona bohle. Ba hlollwa bohle, ba 

rorisa Modimo, ba re: Ha re eso ho ka re bona ho jwalo! 

Pitso ya Levi. 

13Jesu a boela a tloha, a ya nqa lewatleng, mme bongata bohle ba ya ho yena, mme a 

ba ruta. 

14Eitse ha a iphetela, a bona Levi, mora Alfea, a dutse pela ntlo ya lekgetho; a re ho 

yena; Ntatele. Yaba Levi o ema, a mo latela. 

15Yare ha Jesu a dutse dijong, tlung ya Levi, balekgetho ba bangata le baetsadibe ba 

dula dijong le Jesu le barutuwa ba hae; hobane batho ba ne ba le bangata, mme ba ne 

ba mo latela. 

16Yare ha bangodi le bafarisi ba mmona a eja le balekgetho le baetsadibe, ba re ho 

barutuwa ba hae: O jelang le balekgetho le baetsadibe, o nwelang le bona? 

17Jesu ha a utlwa tseo, a re ho bona: Ba phelang hantle ha ba batle ngaka, empa e 

batlwake ba kulang; ha ke a tla ho bitsa ba lokileng, empa e le baetsadibe. 

Potso ya barutuwa ba Johanne hodima ho itima dijo. 

18Barutuwa ba Johanne le ba bafarisi ba ne ba itima dijo, mme ba tla ho Jesu, ba re ho 

yena: Barutuwa ba Johanne le ba bafarisi ba itimelang dijo, kanthe barutuwa ba hao 

ha ba itime tsona? 

19Jesu a re ho bona: Na balekane ba monyadi ba ka itima dijo, ha monyadi a sa le ho 

bona na? Ba ke ke ba itima dijo, monyadi a sa le ho bona. 

20Empa nako e tla tla, eo monyadi a tla tloswa ho bona; mohlang oo ba tla itima dijo. 

21Ha ho motho ya rokellang setsiba se setjha seaparong se tsofetseng; ha ho 

kaetswa jwalo, setsiba se setjha se ka hahola ho tsofetseng, sa eketsa taboho. 

22Hape, ha ho motho ya tshelang veine e ntjha makukeng a kgale, hobane veine e 

ntjha e ka phatlola makuka, mme veine ya tsholoha, le ona makuka a timela; empa 

veine e ntjha e tshelwa makukeng a matjha. 

Diqwapi le Sabatha. 

23Ka tsatsi le leng, e neng e le la Sabatha, yare ha a feta hara masimo, barutuwa ba 

hae ba qala ho kga diqwapi ba ntse ba tsamaya. 

24Bafarisi ba re ho yena: Bona, ba etsetsang ka Sabatha ho sa dumellwang. 

25Jesu a re ho bona: Hleka ha le eso ho bale ho entsweng ke Davida, mohla a 

hlokang dijo, a lapile le bao a nang le bona; 

26kamoo a neng a kene tlung ya Modimo kateng, mehleng ya Abiathare, moprista e 

moholo, a ja mahobe a pontsha, a sa lokelang ho jewa, haese ke baprista ba nnotshi, a 

ba a fa le ba nang le yena? 

27Jesu a re ho bona: Sabatha a entswe ka baka la motho, motho ha a etswa ka baka la 

Sabatha. 

28Ha ho le jwalo, Mora motho ke morena le wa Sabatha. 

MAREKA 3 

Jesu o fodisa ka Sabatha motho ya letsoho le omeletseng. 

1Jesu a boela a kena sinagogeng, mme motho o ne a le teng moo ya omeletseng 

letsoho. 

2Ba mo ela hloko ho bona ha a tla mo fodisa ka tsatsi la Sabatha, ba tle ba mo qose. 

3Yaba Jesu o re ho motho ya letsoho le omeletseng: Ema mona, hare. 

4A ntoo re ho bona: Haele ho etsa hantle, e le ho etsa hampe, ho pholosa motho kapa 

ho mmolaya, ho lokelang ho etswa ka Sabatha ke hofe na? Empa ba kgutsa. 

5A ba habanya ka bohale, a swabile ke bothata ba dipelo tsa bona; yaba o re ho 

motho eo: Otlolla letsoho la hao. A le otlolla; yaba letsoho la hae le a fola, la boela la 

loka jwaloka le leng. 

6Jwale, bafarisi ba tswela ntle, ba etsa morero le Baheroda hodima Jesu, ho tseba hore 

na ba ka mmolaya jwang. 

O fodisa ba bangata. 

7Jesu a ikela le barutuwa ba hae, pela lewatle, mme bongata bo boholo ba mo latela, 

bo etswa Galelea le Judea, 

8le Jerusalema, le Idumea, le mose wane wa Jordane. Le ba naheng ya Tire le Sidone, 

yare ha ba utlwa tse kgolo tseo a di etsang, ba tla ho yena ba le bangata haholo. 

9A ba a bolella barutuwa ba hae hore sekepana se nne se mo emele, ka baka la 

bongata, hore bo se ke ba mo hatakela. 

10Hobane enere ha a ntse a fodisabatho ba bangata, bohle ba nang le malwetse ba ne 

ba itihela ho yena, ba tle ba mo ame. 

11Le meya e ditshila ha e mmona, e ne e kgumama pela hae, e howe, e re: O Mora wa 

Modimo. 

12Mme o ne a e laya haholo, hore e se ke ya mmolela. 

Kgetho ya baapostola ba leshome le metso e mmedi. 

13Yaba o nyolohela thabeng, a ipiletsa bao a ba ratang, mme ba tla ho yena. 

14A bea ba leshome le metso e mmedi, hore ba be ho yena, mme a ba rome ho 

bolela Evangeli, 

15mme ba be le matla a ho fodisa malwetse, le a ho leleka batemona. 

16Ke Simone, eo a mo ekeleditseng lebitso la Petrose; 

17le Jakobo, mora Sebedea, le Johanne, ngwanabo Jakobo, bao a ba ekeleditseng 

lebitso la Boanergese, ke ho re: Bara ba seaduma; 

18le Andrease, le Filipi, le Bartholome, le Mattheu, le Thomase, le Jakobo,mora Alfea, 

le Thaddea, le Simone Mokanana, 

19le Judase Iskariota, e leng yena ya mo ekileng. 

Bangodi ba nyatsa Jesu. — Sebe sa ho sitelwa Moya. — Mma Jesu le banababo 
ba rata ho mo ntsha hara batho. 

20Ba ntoo ya tlung, mme bongata ba boela ba bokana teng, Jesu le barutuwa ba hae ba 

ba ba sitwa le ho ja bohobe. 

21Bahabo ha ba utlwa hoo, ba tswela ho ya mo tshwara; hobane ba ne ba re: Ha a sa 

ikutlwa. 

22Bangodi ba theohileng Jerusalema, ba re: O na le Beelsebule, mme o leleka 

batemona ka morena wa batemona. 

23A mpa a ba biletsa ho yena, a ntoo ba bolella ka ditshwantsho, a re: Satane a ka 

leleka Satane jwang? 

24Mmuso ha o kgaohane ho itwantsha, mmuso oo o ke ke wa tiya; 

25le ntlo ha e kgaohane ho itwantsha, ntlo eo e ke ke ya tiya. 

26Le yena Satane, ha a itwantsha, a kgaohana, a ke ke a tiya, empa e se e le ho fela ha 

hae. 

27Ha ho motho ya ka kenang tlung ya senatla ho phahla mesebetsi ya sona, a eso ho 

tlame senatla pele, ebe hona a phahlang ntlo ya sona. 

28Kannete ke re ho lona: Bara ba batho ba ka tshwarelwa dibe tsohle le dinyefolo 

tsohle tseo ba nyefotseng ka tsona. 

29Empa ya nyefolang Moya o Halalelang, a ke ke a tshwarelwa le ka mohla o le 

mong, empa o tla ba le molato wa sebe se sa feleng. 

30O ne a rialokahobane ba ne ba re: O na le moya o ditshila. 

31Mmae le banababo ba tla, ba ema kantle, ba romela ho yena ho mmitsa. 

32Mme bongata bo ne bo dutse, bo mo teetse hare. Yaba ba re ho yena: Bona, mmao 

le banabeno ke bana kantle, ba o batla. 

33A ba araba, a re: Mme le banabeso ke bomang? 

34A ba a habanya ba dutseng ba mo teetse hare, a re: Bonang, mme le banabeso ke 

bana; 

35hobane ya etsang thato ya Modimo, ke yena e leng ngwaneso le kgaitsedi ya ka le 

mme. 

MAREKA 4 

Setshwantsho sa mojadi. 

1Jesu a boela a qala ho ruta pela lewatle, mme bongata bo boholo ba bokana ho yena; 

yaba o kena ka sekepaneng, a dula ho sona lewatleng; haele batho bohle, ba dula 

fatshe, lebopong la lewatle. 

2A ba ruta ditaba tse ngata ka ditshwantsho, mme thutong ya hae, a ba bolella, a re: 

3Mamelang: Mojadi o ne a tswile ho ya jala. 

4Eitse ha a ntse a jala, hlakutse ding tsa wela pela tsela, mme dinonyana tsa tla, tsa di 

ja kaofela. 

5Dihlaku tse ding tsa wela majweng, moo di se nang mobu o mongata; tsa phakisa ho 

mela, hobane di se na botebo ba mobu. 

6Tsatsi ha le tjhaba, tsa pona, mme tsa etjha ke ho hloka metso. 

7Tse ding tsa wela hara meutlwa, mme meutlwa ha e hola, ya di pupetsa, tsa sitwa ho 

beha dijo. 

8Tse ding tsa wela mobung o motle, tsa beha dijo, tsa mela, tsa hola; e nngwe ya 

beha tse mashome a mararo, e nngwe ya beha tse mashome a tsheletseng, e nngwe ya 

beha tse lekgolo. 

9Mme a re ho bona: Ya nang le ditsebe ho utlwa a utlwe. 

10Ha a le kathoko, ba nang le yena le ba leshome le metso e mmedi, ba mmotsa 

setshwantsho seo. 

11Yaba o re ho bona: Lona le neilwe ho tseba sephiri sa mmuso wa Modimo, athe ho 

bao ba kantle tsohle di etswa ka ditshwantsho; 

12e le hore, ha ba bona, ba bone, mme ba se ke ba bontshisa; leha ba utlwa, ba utlwe, 

ba mpe ba se ke ba utlwisisa; esere mohlomong, ba sokoloha, mme ba tshwarelwa 

dibe. 

13A boela a re ho bona: Hleka ha le tsebe setshwantsho seo na? Ha ekaba ho jwalo, le 

ka tseba jwang ditshwantsho tsohle? 

14Mojadi ke ya jalang lentswe. 

15Ba pela tsela, moo lentswe le jalwang teng, ke bao, ereng ha ba le utlwile, Satane a 

phakise a tle ho bona, mme a ba amohe lentswe le jadilweng pelong tsa bona. 

16Ho jwalo le ba amohetseng peo majweng; ke bao ereng ha ba utlwile lentswe, ba 

phakise ba le amohele ka thabo; 

17ba mpa ba se na motso ka ho bona, e le ba motsotso o se okae feela; mme ha 

tshwenyeho le hloriso di hlaha ka baka la lentswe, ba phakise ba kgoptjwe. 

18Ba amohetseng peo meutlweng, ke ba utlwang lentswe; 

19empa ho belaella tsa lefatshe, le thetso ya lefumo, le ditakatso tsa dintho tse ding, di 

kene, di pupetse lentswe, mme le nyope. 

20Ba amohetseng peo mobung o motle, ke ba utlwang lentswe, ba le amohela, mme ba 

beha; hlaku e nngwe e behe tse mashome a mararo, e nngwe e behe tse mashome a 

tsheletseng, e nngwe e behe tse lekgolo. 

21Jesu a ntoo re ho bona: Hleka lebone le tliswa hore le bewe katlasa morula, kapa 

katlasa malao na? Ana hase hore le hlongwe kandelareng na? 

22Hobane ha ho letho le sephiring le sa tlo ka le hlaha pontsheng; hape, ha ho letho le 

patilweng, le sa tlo ka le etla pepeneneng. 

23Ha motho a ena le ditsebe ho utlwa, a utlwe. 

24A boela a re ho bona: Elang seo le se utlwang hloko. Tekanyo eo le lekanyang ka 

yona, le lona le tla lekanngwa ka yona; mme ho tla phaellelwa lona ba utlwang. 

25Hobane ya nang le ntho, o tla boela a newe, athe ya se nang letho, ntho eo a nang le 

yona o tla e amohuwa. 

Setshwantsho sa peo. 

26Yaba o re: Mmuso wa Modimo o jwaloka motho ha a jadile peo tshimong. 

27Leha a ka robala, leha a ka tsoha, motshehare le bosiu, peo e nne e mele, e be e hole, 

kamoo a sa tsebeng kateng. 

28Hobane lefatshe le imedisetsa dijo ka ho etsa ha lona: pele ke lekgaba; hamorao ke 

qwapi, hamorao ke dihlaku tse butswitseng qwaping; 

29mme dijo ha di butswitse, a phakise a kenye sekele; hobane kotulo e fihlile. 

Setshwantsho sa hlaku ya mosetareta. 

30Hape a re: Mmuso wa Modimo re tla o bapisa le eng? Re ka o tshwantsha ka 

setshwantsho sefe? 

31O jwaloka hlaku ya mosetareta, eo, ere ha e jalwa mobung, e leng yona e nyenyane 

ho dipeo tsohle tse lefatsheng. 

32Empa, ha e se e jadilwe, e hole, mme e fete meroho yohle ka boholo, e etse makala 

a maholo, mme dinonyana tsa lehodimo di ahe moriting wa yona. 

33A nna a ba bolella lentswe la Modimo ka ditshwantsho tse ngata tse jwalo, kamoo 

ba neng ba ka lokela ho utlwa kateng. 

34O ne a se ke a ba bolella letho haese ka ditshwantsho; ere ha a le kathoko, a 

qaqisetse barutuwa ba hae ditaba tsohle. 

Sefefo se kgutsisitsweng ke Jesu. 

35Ka tsatsi lona leo, ha e le mantsiboya, a re ho bona: A re tsheleleng mose. 

36Ha ba kgutlisitse bongata, ba mo nka ka sekepana seo a neng a le ho sona; le 

dikepana tse ding di ne di le teng ho yena. 

37Jwale, ha tsoha sefefo se seholo sa moya; maqhubu a metsi a kena sekepaneng, 

mme se ne se se batla se tlala. 

38Yena o ne a le maraong, a robetse mosamong. Ba mo tsosa, ba re ho yena: Moruti, 

ana hase letho ho wena leha re timela na? 

39A tsoha, a kgalemela moya, a re ho lewatle: Kgutsa, o re tu! Yaba moya o a kgutsa, 

mme kgutso e kgolo ya eba teng. 

40Yaba o re ho bona: Le boi keng hakalo? Le hloka keng tumelo? 

41Mme ba tshaba ka tshabo e kgolo, ba bolellana, ba re: Na enwa ke mang na, ha a 

utluwa ke moya le ke lewatle? 

MAREKA 5 

Jesu o fodisa ya nang le motemona naheng ya Bagerasene. 

1Yaba ba fihla mose wane wa lewatle, naheng ya Bagerasene. 

2A re a sa tswa sekepaneng, motho ya nang le moya o ditshila, ya tswang mabitleng, a 

phakisa a mo kgahlanyetsa. 

3O ne a dula mabitleng, mme ho ne ho se motho ya tsebang ho mo tlama, leha e le ka 

mahlaahlela; 

4hobane o ne a se a ile a tlangwa hangata ka ditshepe le ka mahlaahlela, a mpa a roba 

mahlaahlela, a tula ditshepe; ho ne ho se motho ya tsebang ho mo thapisa. 

5Kamehla, motshehare le bosiu, o ne a le dithabeng le mabitleng, a ntse a howa a 

ikgoba ka majwe. 

6Ha a bona Jesu, a sa le hole, a matha, mme a mo kgumamela. 

7A ntoo howa ka lentswe le leholo, a re: Taba ya ka le wena keng, Jesu, Mora 

Modimo o moholoholo? Ke o antsha ka Modimo, hore o se ke wa ntlhokofatsa. 

8Hobane Jesu o ne a re ho wona: Tswa mothong eo, moya o ditshila. 

9Jesu a botsa, a re:Lebitso la hao o mang? Wa araba, wa re ho yena: Lebitso la ka ke 

Legione; hobane re bangata. 

10Ba mo rapela haholo, hore a se ke a ba leleka naheng eo. 

11Mohlape o moholo wa dikolobe o ne o le teng hona moo dithabeng, o fula. 

12Batemona ba mo rapela, ba re: O re romele dikolobeng tseno, re kene ho tsona. 

13Jesu a phakisa a ba dumella. Yaba meya e ditshila eo e kena dikolobeng; mme 

mohlape wa mathela selomong, wa itihela lewatleng, e batlile e eba kete tse pedi, 

mme tsa bipelwa lewatleng. 

14Ba neng ba disitse dikolobe ba baleha, ba ya tsebisaba motseng le ba naheng; yaba 

bao ba tswa ho ya bona ho hlahileng. 

15Eitse ha ba fihla ho Jesu, ba bona ya neng a na le batemona ba legione a dutse, a 

apere, a ena le ditaba; mme ba tshaba. 

16Ba neng ba bone hooba ba bolella kamoo ho entsweng kateng ho motho ya neng a 

na le batemona, le ho dikolobe. 

17Yaba ba qala ho rapela Jesu, hore a tlohe naheng ya bona. 

18Ha a kena sekepaneng, motho ya neng a ile a ba le batemona, a mo rapela, hore 

a mo dumelle ho dula le yena. 

19Jesu a se ke a mo dumella, a mpa a re ho yena: Eya hae, haeno, ho banabeno, o ba 

tsebise tse kgolotseo Morena a o entseng tsona, kamoo a o utlwetseng bohloko kateng. 

20Yaba o a ya, mme a qala ho bolela naheng ya Dekapolise ntho tse kgolo tseo a di 

entsweng ke Jesu; mme bohle ba makala. 

Tsoso ya moradi wa Jairuse; — Phodiso ya mosadi ya nang le phallo ya madi. 

21Yare hobane Jesu a boele a tshelele mose wane ka sekepana, bongata bo boholo ba 

bokana ho yena; o ne a le pela lewatle. 

22Yaba motho ya bitswang Jairuse, e mong wa babusi ba sinagoge, a fihla ho Jesu; ha 

a mmona, a itihela maotong a hae; 

23a mo rapela haholo, a re: Ngwanana wa ka o se a le makgatheng a ho shwa; ako tle, 

o mmee matsoho hodimo, a tle a fole, mme o tla phela. 

24Yaba Jesu o ya le yena, mme bongata bo boholo ba mo latela, mme ba ne ba mo 

hatella. 

25Jwale mosadi ya nang le phallo ya madi, dilemo di se di le leshome le metso e 

mmedi, 

26ya neng a utlwile tse bohloko tse ngata ka dingaka tse ngata, a qetile ntho tsa hae 

kaofela, empa a sa ka a thuswa le hanyenyane, feela bohloko bo nnile ba befa, 

27yare ha a utlwa taba tsa Jesu, a kena hara letshwele kamorao, mme a ama kobo ya 

hae; 

28hobane o ne a re: Leha nka ama kobo ya hae feela, ke tla pholoha. 

29Yaba hang, madi a hae a kgaotsa ho phalla, mme a ikutlwa mmeleng wa hae hobane 

bohloko ba hae bo fodile. 

30Jesu a mpa a phakisa a lemoha ka ho yena matla a tswileng ho yena, mme a reteleha 

hara bongata, a re: Ke mang ya amileng kobo ya ka? 

31Barutuwa ba hae ba re ho yena: Ha o bona hobane bongata bo a o hatella, o botsa 

jwang, ha o re: Ke amilwe ke mang na? 

32Mme a qamaka kahohle a tle a bone ya entseng hoo. 

33Yaba mosadi o tshwarwa ke tshabo, a thothomela, ka ho tseba ho 

entswengmmeleng wa hae; a tla, a kgumamela Jesu, mme a mmolella nnete yohle. 

34Jesu a re ho yena: Moradi wa ka, tumelo ya hao e o pholositse; eya ka kgotso, mme 

bohloko ba hao bo fele. 

35A re a sa bua, batho ba tswang ha mmusi wa sinagoge, ba fihla, ba re: Moradi wa 

hao o shwele; o sa kgathaletsang moruti? 

36Empa Jesu ha a ka a hlokomela se bolelwang, mme a re ho mmusi wa sinagoge: Se 

tshohe, dumela feela. 

37Mme ha a ka a dumella motho ho mo latela, haese Petrose, le Jakobo, le Johanne, 

ngwanabo Jakobo. 

38Ha a fihla tlung ya mmusi wa sinagoge, a fihlela moferefere, le ba llang, le ba 

bokollang haholo. 

39Yaba o kena, a re ho bona: Le etsetsang moferefere, mme le llelang? Ngwanana ha a 

shwa, o mpa a robetse. 

40Ba mo tsheha; empa Jesu a ba ntshetsa ntle kaofela, a nka ntata ngwanana le mmae 

le ba tlileng le yena, mme a kena moo ngwanana a robaditsweng teng. 

41A tshwara letsoho la ngwanana, a re ho yena: Talitha kumi! Ke ho re, ha ho fetolwa: 

Ngwanana, ke re ho wena: Tsoha. 

42Yaba ngwanana o phakisa a tsoha, a tsamaya, hobane dilemo tsa hae di ne di se di le 

leshome le metso e mmedi; mme ba hlollwa haholo. 

43Jesu a ba laya haholo, hore ho se ke ha tseba motho; a ntoo re, ba fe ngwanana dijo. 

MAREKA 6 

Jesu o ya Nasaretha. — Ho se dumele ha batho ba teng. 

1Jesu a tloha moo, a boela naheng ya habo, mme barutuwa ba hae ba mo latela. 

2Eitse tsatsi la Sabatha ha le tjhaba, a qala ho ruta sinagogeng, mme ba bangata ba mo 

utlwang ba tsota, ba re: Taba tsena eo o di nkile kae? Keng bohlale boo eo a bo 

neilweng, le mehlolo e kalo e etswang ka matsoho a hae? 

3Na eo hase mmetli na? Na hase mora Maria, ngwanabo Jakobo, le Jose, le Juda, le 

Simone? Bokgaitsedie na ha ba moo ho rona na? Mme ba kgoptjwa ho yena. 

4Empa Jesu a re ho bona: Moporofeta ha a hloke hlonepho haese naheng ya habo, le 

ho ba habo, le tlung ya hae. 

5A sitwa ho etsa mohlolo moo, haese wa ho fodisa ba kulang ba se ba kae, ka ho ba 

bea matsoho hodimo. 

6Mme a makala ke ho se dumele ha bona. A ntoo tjhalaka le metsana e kathoko, a ntse 

a ruta. 

Thomo ya Baapostola. 

7Yaba o bitsa ba leshome le metso e mmedi, a qala ho ba roma ka bobedi; a ba fa 

matla a ho hlola meya e ditshila; 

8a ba laela, hore ba se ke ba nkela tsela letho, haese lere feela; ba se ke ba 

nka mokotla le bohobe, leha e le tjhelete ya koporo ka maqhaameng a bona; 

9ba mpe ba rwale meqhathatso, mme ba se ke ba apara kobo tse pedi. 

10A re ho bona: Hohle moo le kenang tlung ha e mong, le dule teng, le tle le be le 

tlohe teng. 

11Bohle ba hanang ho le amohela, le ho le utlwa, ha le etswa ha bona, le hlohlore 

lerole le maotong a lona, e be bopaki ho bona. 

12Yaba ba tsamaya, ba bolella batho hore ba bake. 

13Ba leleka batemona ba bangata, mme ba tlotsa ba kulang ba bangata ka ole, ba ba 

fodisa. 

Ho shwa ha Johanne Mokolobetsi. 

14Morena Heroda ha a utlwa taba tseo, — hobane lebitso la Jesu le ne le tumile 

haholo, — a re: Ke Johanne Mokolobetsi; o tsohile bafung; ke ka baka leo matla ao a 

sebetsang ka ho yena. 

15Ba bang ba ne ba re: Ke Elia; ba bang ba re: Ke moporofeta, leha e le ya jwaloka e 

mong wa baporofeta. 

16Empa Heroda ha a utlwa, a re: Johanne, eo ke mo kgaotseng hlooho, o tsohile 

bafung. 

17Hobane Heroda eo o ne a rometse batho ho tshwara Johanne, mme o ne a mo tlamile 

teronkong, ka baka la Herodiase, mosadi wa Filipi, ngwanabo; hobane a ne a mo 

nyetse. 

18Athe Johanne o ne a itse ho Heroda: Ha ho lokele hoba o be le mosadi wa 

ngwaneno. 

19Herodiase o ne a hloile Johanne ke hona, mme o ne a rata ho mmolaya, a mpa a 

sitwa; 

20hobane Heroda o ne a tshaba Johanne, a mo tseba hoba ke monna ya lokileng, ya 

halalelang; o ne a mo sireletsa, a be a etse ntho tse ngata, ha a mo utlwile, a rate le ho 

mo utlwa. 

21Empa ka tsatsi le loketseng, leo Heroda a etsetsang mahosana a hae, le balaodi ba 

sekete, le baholo ba Galelea, mokete wa tswalo ya hae, 

22moradi wa Herodiase eo a kena, a etsa tjhao, a kgahlisa Heroda le ba dutseng dijong 

le yena. Morena a re ho morwetsana: Kopa ntho eo o e ratang, ke tla o fayona. 

23A mo hlapanyetsa, a re: Ntho eo o ka e kopang, ke tla o fa yona, leha e ka ba le ho o 

arolela mmuso wa ka kalehare. 

24Yaba morwetsana o tswa, a ya re ho mmae: Ke tla kopang na? Eo a re: Kopa hlooho 

ya Johanne Mokolobetsi. 

25Morwetsana a phakisa a kena ka mafolofolo ho morena, a kopa, a re: Ke rata ho 

fuwa ke wena, hona jwale, ka mokeke, hlooho ya Johanne Mokolobetsi. 

26Morena a swaba haholo, a mpa a tshaba ho hana ho yena ka baka la kano ya hae le 

la ba dutseng dijong leyena. 

27A phakisa a roma mohlabani, a mo laela ho tlisa hlooho yaJohanne. Yaba mohlabani 

o ya, a mo kgaola hlooho teronkong; 

28a tlisa hlooho ya hae ka mokeke, a e nea morwetsana, mme morwetsana a e nea 

mmae. 

29Barutuwa ba Johanne, ha ba utlwa, ba ya, ba nka setopo sa hae, mme ba se bea 

lebitleng. 

Katiso ya mahobe. 

30Baapostola ba phuthehela ho Jesu, ba mmolella tsohle tseo ba di entseng, le tseo ba 

di rutileng batho. 

31A ba bolella, a re: Tloong kathoko feelleng, le phomole hanyenyane. 

Hobane batho ba bangata ba ne ba etla, ba bang ba eya, mme baapostola ba ne ba se 

na sebaka le sa ho ja. 

32Bakena sekepaneng, ba ya feelleng ba nnotshi. 

33Empa matshwele a ba bona ha ba eya, mme ba bangata ba mo tseba; yaba ke moo 

ba mathelang teng hammoho, ba tswa metseng yohle ka maoto, mme ba fihla teng 

pele ho bona. 

34Jesu ha a etswa, a bona bongata bo boholo, mme a ba utlwela bohloko, hobane ba ne 

ba le jwaloka dinku tse se nang modisa; mme a qala ho ba ruta taba tse ngata. 

35Tsatsi ha le se le ile, barutuwa ba hae ba mo atamela, ba re: Mona ke feelleng, hape 

e se e le mantsiboya; 

36ba kgutlise, ba ye metsaneng le metseng e re teetseng hare, ba ithekele seo ba ka se 

jang. 

37A araba, a re ho bona: Ba fepeng e le lona! Ba re ho yena: Na o re, re ye ho ba 

rekela bohobe ka didenare tse makgolo a mabedi, re tle re ba fepe na? 

38A re ho bona: Le na le mahobe a makae? Eyang, le bone. Ha ba tsebile, ba re: A 

mahlano, le dihlapi tse pedi. 

39Yaba o ba laela, a re, ba dudise bathobohle ka dihlophahlopha, hodima jwang bo 

botala. 

40Ba dula, ba arohile ka makgolo le ka mashome a mahlano. 

41Jwale ha a nkile mahobe ao a mahlano le dihlapi tseo tse pedi, a lelala hodimo, a 

boka; a ntoo ngwatha mahobe, a nea barutuwa ba hae, hore ba abele batho, le dihlapi 

tse pedi a di arolela bohle. 

42Ba eja kaofela, ba ba ba kgora. 

43Mme ba nka diroto tse leshome le metso e mmedi, tse tletseng dingwathwana, le 

wonamarathana a dihlapi. 

44Athe ba jeleng mahobe e ne e batlile e eba banna ba dikete tse hlano. 

45Jesu a phakisa a kganna barutuwa ba hae, a re, ba kene sekepaneng, ba mo etelle 

pele ho ya mose wane, ka nqa Bethsaida, ha a sa kgutlisa bongata. 

46Yare ha a bo kgutlisitse, a ya thabeng ho rapela. 

Jesu o tsamaya hodima metsi. 

47Eitse ha ho se ho phirimile, sekepana sa be se le hara lewatle, yena a sa le mose 

wane a nnothsi. 

48A ba bona ba tsielehile haholo ke ho tsamaisa sekepana, hobane moya o ne o ba 

hanela. Ha e batla e eba tebelo ya bone ya bosiu, a tla ho bona, a ntse a tsamaya 

hodima lewatle, yaka o a ba feta. 

49Jwale, ha ba mmona a tsamaya hodima lewatle, ba hloma eka ke sethotsela, mme ba 

meketsa; 

50hobane ba ne ba mmona kaofela, mme ba ne ba tshohile; empa a phakisa a bua le 

bona a re ho bona: Kgothahalang, ke nna, se tshabeng! 

51A hlwella ho bona ka sekepaneng; yaba moya o a kgutsa, mme ba makala kahare ho 

bona ka ho fetisisa, ba ba ba hlollwa; 

52hobane ba ne ba sa ka ba ela mohlolo wamahobe sedi, kahobane pelo tsa bona di ne 

di le thata. 

Jesu o fodisa batho Genesarethe. 

53Yare ha ba tsheletse mose, ba leba nqa naheng ya Genesarethe, mme ba fihla 

lebopong. 

54Eitse ha ba tswile sekepaneng, batho ba teng ba mo tseba kapele; 

55mme ba mathela naheng eo yohle, ba qala ho tlisa ba bohloko ka diphate tsa bona, 

moo ba mo utlwang a le teng. 

56Kahohle moo a kenang teng, metsaneng le metseng e meholo, le naheng, ba bea ba 

kulang mapatlelong, ba mo rapela, hore ba ke ba ame leha e le qola feela ya kobo ya 

hae; mme bohle ba e amang ba fola. 

MAREKA 7 

Bafarisi le mekgwa ya bona. 

1Jwale, ha phuthehela ho Jesu bafarisi le bangodi ba bang ba tswang Jerusalema. 

2Ba ne ba bone barutuwa ba hae ba bang ba eja bohobe ka matsoho a mabe, ke ho re, 

a sa kang a hatlelwa. 

3Hobane bafarisi le Bajuda bohle ba ke ke ba eja, ha ba eso ho hatlele haholo, ba re, 

ba boloka mokgwa wa baholo. 

4Hape, leha ba etswa moo ho rekelwang teng, ha ba je ha ba sa ka ba tola pele. Ho sa 

na le mekgwa e mengata e meng eo ba e nkileng ho e boloka, e kang ho hlatswa 

mehope, le dipitsa, le merifi ya koporo, le malao. 

5Bafarisi le bangodi ba botsa Jesu ke hona, ba re: Ana barutuwa ba hao ha ba ye keng 

ka mokgwa wa baholo, ha ba eja bohobe ka matsoho a sa hatlelwang? 

6A ba araba, a re ho bona: Esaia o ne a porofete hantle bakeng sa lona, lona 

baikaketsi, kamoo ho ngodilweng kateng, ho thwe: Setjhaba sena se ntlhonepha ka 

melomo, empa dipelo tsa bona di hole le nna. 

7Empa ba ntshebelletsa lefeela, ha ba ruta dithuto tseo e leng melao ya batho. 

8Hobane le tlohela molao wa Modimo, le tle le boloke mekgwa eo batho ba e 

neaneng, e leng hlatsuo ya dipitsa le ya mehope, mme le etsa tse ngata tse jwalo. 

9A ba a re ho bona: Le tseba hantle ho fedisa molao wa Modimo ka ho boloka 

mokgwa oo le o neanang. 

10Hobane Moshe o itse: Hlonepha ntatao le mmao, mme ya buang hampe le ntatae, 

leha e le mmae, a bolawe. 

11Athe lona le re: Ha ho molato leha motho a re ho ntatae, leha e le ho mmae: Sa tsa 

ka seo nka beng ke o thusa ka sona, e se e le korbane (ke ho re, neo e etsetswang 

Modimo); 

12mme ha le sa mo dumella ho etsetsa ntatae kapa mmae letho. 

13Le fosisa lentswe la Modimo jwalo ka mokgwa wa lona oo le o neanang, mme le 

etsa le tse ding tse ngata tse jwalo. 

14Yare hobane a biletse bongata bohle ho yena, a re ho bona: Mmameleng kaofela, le 

utlwisise: 

15Ha ho letho le kantle ho motho le ka tsebang ho mo silafatsa, ha le kena ka ho yena; 

empa tse tswang ka homotho, ke tsona tse mo silafatsang. 

16Ha motho a ena le ditsebe ho utlwa, a utlwe. 

17Yare ha a kene tlung, a tlohile ho bongata, barutuwa ba hae ba mmotsa 

setshwantsho seo. 

18A re ho bona: Hleka le lona le sa hloka kelello na? Ha le utlwisise keng hobane 

tsohle tse kantle, ha di kena ka ho motho, di ke ke tsa tseba ho mo silafatsa? 

19Kahobane ha di kene ka pelong ya hae, di mpa di ya ka mpeng, mme di tswela 

mohlabeng, kamoodijo tsohle di ntseng di hlweka kateng. 

20A ba a re: Tse tswang ka ho motho, ke tsona tse silafatsang motho. 

21Hobane kahare, pelong tsa batho, ke moo ho tswang mehopolo e mebe, le 

mafebe, le dipoko, ledipolao, 

22le dikutso, le takatso ya leruo, le lonya, le thetso, le bohlola, lemahlo a tadimang 

hampe, le dinyefolo, le boikgohomoso, le bohlanya. 

23Manyala ao wohle a tswa kahare, mme ke wona a silafatsang motho. 

Jesu o ya naheng ya Tire. — Mosadi wa Mokanana. 

24Ha a tloha moo, Jesu, a ya naheng ya Tire. A kena tlung e nngwe, a sa rate ho tsejwa 

ke motho, a mpa a sitwa ho ipata; 

25hobane mosadi e mong eo ngwanana wa hae a kenweng ke moya o ditshila, o ne a 

mo utlwile, mme a tla, a kgumama maotong a hae. 

26Mosadi eo e ne e le Mogerike, wa mofuta wa Basiro-Fenisia. A mo rapela hore a 

leleke motemona, a tswe ho moradi wa hae. 

27Empa Jesu a re ho yena: Lesa bana ba kgore pele; hobane ha ho hotle ho amoha 

bana bohobe, ho bo akgella dintjanyana. 

28Eo a mpa a araba, a re ho Jesu: E, Morena! empa, leha ho le jwalo, dintjanyana le 

tsona di ye di je makumane a bana katlasa tafole. 

29A re ho yena: Ka baka la polelo eo, eya, motemona o se a tswile ho moradi wa hao. 

30Mme ha a fihla tlung ya hae, a fumana moradi wa hae a robetse malaong, le 

motemona a tswile. 

Jesu o fodisa semumu se thibaneng ditsebe, Galelea. 

31A boela a tloha naheng ya Tire, a leba nqa lewatleng la Galelea ka la Sidone, a haola 

naha ya Dekapolise. 

32Mme ba tlisa ho yena motho ya sa utlweng, ya semumu, mme ba rapela Jesu hore a 

mmee letsoho hodimo. 

33Jesu a mo ntsha hara bongata, a mo nkela thoko, a mo kenya menwana ditsebeng; a 

tshwela mathe, a ama leleme la hae ka wona. 

34A ntoo lelalla lehodimong, a fehelwa, a re: Efatha! ke ho re: Thiboloha! 

35Yaba ditsebe tsa hae di thiboloha hang, mothapo wa leleme la hae wa lokoloha, 

mme a bua hantle. 

36A ba laya hore ba se ke ba bolella motho, empa ha a ba laile haholo, ya eba hona ba 

bolelang ka ho fetisisa. 

37Batho ba tsota ka ho fetisisa, ba re: O entse tsohle hantle; o utlwisa ba sa utlweng, o 

buisa le ba sa bueng. 

MAREKA 8 

Katiso ya bobedi ya mahobe. 

1Mohlang oo, bongata bo boholo bo ne bo na le Jesu, mme ba ne ba hloka se jewang. 

Jesu a bitsa barutuwa ba hae, a re ho bona: 

2Ke utlwela bongata boo bohloko, hobane matsatsi a se a le mararo ba dutse ho nna, 

mme ha ba na se jewang. 

3Ekare ha nka ba kgutlisetsa mahae a bona ba lapile, ba ka kgathala tseleng; hobane 

ba bang ho bona ba tswa hole. 

4Barutuwa ba hae ba mo araba, ba re: Ba ka batlelwa kae mahobe ao ba ka a kgorang 

feelleng lena? 

5A ba botsa, a re: Le na le mahobe a makae? Ba re: A supile. 

6Yaba o laela bongata hore bo dule fatshe; a nka mahobe a supileng, mme hobane a 

lebohe, a a ngwatha, a a nea barutuwa ba hae hore ba a abele batho, mme ba a abela 

bongata. 

7Hape, ba ne ba na le dihlapinyana di se kaenyana; yare hobane a boke, a re, le tsona 

di abelwebatho. 

8Mme ba eja, ba kgora, ha ba ha nkwa diroto tse supileng tsa dingwathwana tse 

setseng. 

9Athe ba jeleng e batlile e eba dikete tse nne. A ntoo ba kgutlisa. 

10Yaba o phakisa a kena sekepaneng le barutuwa ba hae, mme a ya naheng ya 

Dalmanutha. 

Bafarisi ba kopa mohlolo o tswang lehodimong. — Ditomoso tsa bafarisi. 

11Bafarisi ba tswa, mme ba qala ho fapanya dipuo le yena, ba kopa pontsho e tswang 

lehodimong, e le ho mo leka. 

12Jesu a sisimoha moyeng wa hae, a re: Moloko ona o kopelang pontsho? Kannete ke 

a le bolella, ke re: Moloko ona ha o ka ke wa newa pontsho. 

13A ba a ba tlohela, a boela a kena sekepaneng, a tshelela mose wane. 

14Barutuwa ba ne ba lebetse ho nka mahobe, ba ena le bohobe bo le bong feela 

sekepaneng. 

15Jesu a ba laya, a re: Iponeleng, le tshabe ditomoso tsa bafarisi le ditomoso tsa 

Heroda. 

16Yaba ba eletsana, ba re: Eka ke hobane re se na mahobe. 

17Empa Jesu a tseba, mme a re ho bona: Na le lekanya hoba ke rialo, kahobane le sa 

ka la nka mahobe na? Ana ha le eso ho lemohe, le ho utlwisisa na? Dipelo tsa lona di 

sa le thata le jwale na? 

18Le na le mahlo, ha le bone keng? Le na le ditsebe, ha le utlwe keng? Ha le elellwe 

keng? 

19Na mohla ke ngwathelang ba dikete tse hlano mahobe a mahlano, le nkile diroto tse 

kae tse tletseng dingwathwana? Ba re ho yena: Tse leshome le metso e mmedi. 

20Le mohla ke ngwathelang ba kete tse nne mahobe a supileng, le nkile diroto tse kae, 

tse tletseng dingwathwana na? Ba re: Tse supileng. 

21A re ho bona: Ho ya kang, ha le sa utlwisise? 

Jesu o fodisa sefofu, Bethsaida. 

22Ba ntoo fihla Bethsaida. Jwale, ba bang ba mo tlisetsa sefofu, ba mo rapela hore a se 

ame. 

23A tshwara sefofu ka letsoho, a se isa kantle ho motse, a tshwela mathe mahlong a 

sona, a se bea matsoho hodimo, a ntoo se botsa hore na se bonang. 

24Hobane se tadime, sa re: Ke bona batho, hobane ke ba bona ba tsamaya, eka difate. 

25A ba a boela a bea matsoho a hae mahlong a sona; jwale sa bona ruri, se fodile, sa 

bona dintho tsohle hantle. 

26Yaba o se kgutlisetsa hae ha sona, a re: O se ke wa kena motseng, mme o se ke wa 

bolella motho. 

Jesu o botsa hore batho ba re ke mang. 

27Jesu le barutuwa ba hae ba ikela metsaneng ya Sesarea wa Filipi; ba re ba sa le 

tseleng, a botsa barutuwa ba hae, a re ho bona: Batho ba re ke mang na? 

28Ba araba, ba re: Ho thwe ke ba bang, o Johanne Mokolobetsi; ba bang ba re, o Elia; 

ba bang ba re, o e mong wa baporofeta. 

29Yaba o re ho bona: Hleka lona le re ke mang? Petrose a araba, a re ho yena: O 

Kreste. 

30Mme a ba laya hore ba se ke ba mmolela ho motho le a mong. 

Jesu o profeta mahlomola a hae le lefu la hae. — Tsa ho latela Jesu. 

31Yaba Jesu o qala ho ba ruta hore e ka kgona Mora motho a utlwiswe bohloko bo 

boholo, a lahlwe ke baholo, le ke baprista ba baholo, le bangodi, a bolawe, a ntoo 

tsoha ka tsatsi la boraro. 

32A bolela taba eo pepeneneng. Petrose a mo nkela thoko, a qala ho mo kgalemela. 

33Empa yena a reteleha, a tadima barutuwa ba hae, a kgalemela Petrose, a re: Tloha 

ho nna, Satane, hobane ha o utlwe tsa Modimo, o utlwa tsa bathofeela. 

34Yare hobane a biletse bongata le barutuwa ba hae ho yena, a re ho bona: Motho, 

leha e ka ba mang le mang, ya ratang ho ntatela, a ke a itele, a ipelese sefapano sa hae, 

mme a ntshale morao. 

35Hobane ya ratang ho boloka bophelo ba hae, o tla timellwa ke bona; empa ya 

timellwang ke bophelo ba hae, ka baka la ka le la Evangeli, o tla bo boloka. 

36Hobane motho leha a ka rua lefatshe lohle, mme a timellwa ke moya wa hae, etlaba 

o ruileng ka lona na? 

37Kapa motho moya wa hae o tla o reka kang? 

38Hobane ya hlajwang ke dihlong ka nna le ka ditaba tsa mohla a tlang ka kganya ka, 

pela moloko wona o mofebi, o moetsadibe, le yena Mora motho o tla mo hlabelwa ke 

dihlong, mohla a tlang ka kganya ya Ntatae hammoho le mangeloi a halalelang. 

MAREKA 9 

1Le hona a re ho bona: Kannete ke a le bolella, ke re: Ba bang ba teng ho ba emeng 

mona, ba ke keng ba utlwa ho shwa, ba eso ho bone mmuso wa Modimo o etla ka 

matla. 

Ponahalo e kganyang ya Jesu thabeng. 

2Kamora matsatsi a tsheletseng, Jesu a nka Petrose, le Jakobo, le Johanne, a ya le 

bona ba nnotshi hodima thaba e telele. Yaba o fetoha pontsheng ho bona; 

3diaparo tsa hae tsa fetoha, tsa benya, tsa eba tshweu jwaloka lehlwa, kamoo ho seng 

mohlatswi lefatsheng kateng, a ka tsebang ho sweufatsa hakalo. 

4Mme Elia le Moshe ba hlaha ho bona, ba buisana le Jesu. 

5Yaba Petrose o bua, a re ho Jesu: Rabbi, ho molemo ha re ka dula mona; ha re etseng 

metlotlwane e meraro: o mong e be wa hao, o mong e be wa Moshe, o mong e be wa 

Elia. 

6Hobane o ne a sa tsebe seo a se bolelang, etswe ba ne ba tshohile haholo. 

7Yaba leru le a tla, la ba kgurumetsa, ha ba ha tswa lentswe lerung, la re: Enwa ke 

Mora wa ka ya ratwang; mo utlweng. 

8Ba phakisa ba qamaka, empa ba se ke ba hlola ba bona motho e mong ho bona haese 

Jesu a nnotshi. 

9Eitse ha ba theoha thabeng, a ba laya hore ba se ke ba bolella motho seo ba se 

boneng, haese mohla Mora motho a seng a tsohile bafung. 

10Ba boloka polelo eo ka ho bona, ba botsana hore ho tsoha bafung ke ho reng na? 

Elia o se a tlile. 

11Yaba ba mmotsa, ba re: Bangodi ba bolela keng hore e ka kgona Elia a tle pele? 

12A araba, a re ho bona: Efela Elia o tshwanetse ho tla pele, a lokise tsohle; mme ho 

ngodilwe jwang bakeng sa Mora motho hore e ka kgona a utlwiswe bohloko bo 

boholo, mme a nyediswe? 

13Empa ke re ho lona: Elia o se a tlile, mme ba mo entse kahohle kamoo ba ratileng 

kateng, jwalokaha ho ngodilwe bakeng sa hae. 

Ho fodiswa motho ya nang le motemona. 

14Ha a fihla ho barutuwa ba bang, a bona bongata bo boholo bo ba teetse hare, le 

bangodi ba pheile kgang le bona. 

15Yare ha bongata bohle bo mmona, ba tshoha, mme ba mo mathela ho mo dumedisa. 

16A botsa bangodi, a re: Le pheile kgang ya eng le bona? 

17E mong hara bongata a araba, a re: Moruti, ke tlisitse mora wa ka ho wena, o na le 

moya o sa bueng. 

18Hohle ha o mo tshwara, o mo teanya fatshe, a ntshe makweba, a tsikitlanye meno, a 

omelle; ke boleletse barutuwa ba hao hore ba o leleke, ba mpa ba sitwa. 

19Yaba o araba, a re: Jo! moloko o sa dumeleng, ke tla ba le lona ho isa kae? ke tla le 

behela pelo ho isa kae? Mo tliseng ho nna. 

20Ba mo tlisa ho yena. Yare ha ngwana a bona Jesu, moya wa mo sisinya ka bohale, a 

wa fatshe, a bidikana, a ntse a ntsha makweba. 

21Yaba Jesu o botsa ntatae, a re: Motsotso o se o le o kae a hlahetswe ke hona hoo? A 

re: Ke ha a sa le monyenyane; 

22mme o mo lahletse hangata mollong le metsing, o tle o mo timetse. Empa ha o ka 

tseba ho thusa, re utlwele bohloko, mme o re thusa, re utlwele bohloko, mme o re 

thuse. 

23Jesu a re ho yena: O reng ha o re, ha nka tseba ho thusa? Dumela: tsohle di ka 

etsetswa ya dumelang. 

24Yaba ntata ngwana o phakisa a phahamisa lentswe ka meokgo, a re: Ke a dumela, 

Morena! nthuse ho se dumeleng ha ka. 

25Jwale, Jesu ha a bona hobane bongata bo a mo mathela, a kgalemela moya o 

ditshila, a re: Moya o sa bueng, o sa utlweng, ke a o laela, nna, ke re: Tswa ho yena, 

mme o se ke wa hlola o kena ho yena. 

26Yaba o tswa, o ntse o howa, o sisinya ngwana ka bohale; a ba jwaloka mofu, ba 

bangata ba ba ba re: O shwele. 

27Empa Jesu a mo tshwara ka letsoho, a mo tsosa, mme a ema. 

28Yare ha Jesu a kene tlung, barutuwa ba hae ba mmotsa ba nnotshi, ba re: Rona ha re 

a ka ra tseba keng ho leleka motemona eo? 

29A re ho bona: Mofuta oo ha o tswe, haese ka thapelo le ka ho itima dijo. 

Jesu o porofeta lefu la hae le ho tsoha ha hae. 

30Ha ba tloha moo, ba haola Galelea. Jesu o ne a sa rate ha a ka tsejwa ke motho. 

31Hobane o ne a ruta barutuwa ba hae, a re ho bona: Mora motho o tla neelwa 

matsohong a batho; ba tla mmolaya, mme hobane a bolawe, o tla tsoha ka tsatsi la 

boraro. 

32Empa ba se ke ba utlwisisa taba eo, mme ba tshaba ho mmotsa. 

E moholo mmusong wa Modimo. 

33Ba fihla Kapernauma. Ha ba le tlung, Jesu a ba botsa, a re: Le ne le tsekisana ka dife 

tseleng? 

34Empa ba kgutsa, hobane tseleng, ba ne ba tsekile hore na e moholo ho bona ke 

mang. 

35Hobane a dule, a bitsa ba leshome le metso e mmedi, a re ho bona: Ha e mong a rata 

ho ba wa pele, e tla ba ya kamorao ho bohle le mohlanka wa bohle. 

36Yaba o nka ngwana, a mmea hara bona, mme ha a mo sikile, a re ho bona: 

37E mong le e mong ya amohelang e mong wa bana ba jwalo, ka lebitso la ka, o 

amohela nna; mme e mong le e mong ya nkamohelang, ha a amohele nna, empa o 

amohela ya nthomileng. 

Dikgopiso. 

38Jwale Johanne a bua le yena, a re: Moruti, re bone e mong ya sa re lateleng a leleka 

batemona ka lebitso la hao, mme re mo hanetse, kahobane a sa re latele. 

39Empa Jesu a re: Le se ke la mo hanela; hobane ha ho motho ya ka phakisang a 

mpolela hampe, ha a entse mohlolo ka lebitso la ka. 

40Hobane ya sa re lwantsheng, o a re emela. 

41E mong le e mong ya le nosang mohope wa metsi ka lebitso la ka, kahobane le le ba 

Kreste, kannete ke re ho lona: Ha a ka ke a timellwa ke moputso wa hae. 

42Haele ya ka kgopisang e mong wa ba banyenyane bana ba dumetseng ho nna, ho ka 

bang molemo ho yena ke ho nna, ho ka bang molemo ho yena ke ho tlamellwa lelwala 

le leholo molaleng, a lahlelwe lewatleng. 

43Letsoho la hao ha le o dihela, o le kgaole; ho ka bang molemo ho wena ke ha o kena 

bophelong o le tsohane, e seng ho ya diheleng, mollong o sa timeng, o ena le matsoho 

a mabedi; 

44moo seboko sa bona se sa shweng, le mollo o sa timeng. 

45Leoto la hao ha le o dihela, o le kgaole; ho ka bang molemo ho wena ke ha o kena 

bophelong o le sehlotsa, e seng ho lahlelwa diheleng, mollong o sa timeng, o ena le 

maoto a mabedi; 

46moo seboko sa bona se sa shweng, le mollo o sa timeng. 

47Leihlo la hao ha le o dihela, o le honye; ho ka bang molemo ho wena ke ha o kena 

mmusong wa Modimo o le moihlwe, e seng ho lahlelwa mollong wa dihele o ena le 

mahlo a mabedi; 

48moo seboko sa bona se sa shweng, le mollo o sa timeng. 

49Hobane e mong le e mong o tla nokwa ka mollo, mme sehlabelo se seng le se seng 

se tla nokwa ka letswai. 

50Letswai le molemo; empa letswai ha le tapa, le ka le noka kang? Le be le letswai ka 

ho lona, mme le ahisane ka kgotso. 

MAREKA 10 

Tsa hlalo. 

1Jesu ha a tloha moo, a ya meeding ya Judea, mose ho Jordane; bongata ba boela ba 

bokana ho yena, mme a boela a ba ruta jwalokaha e ne e le mokgwa wa hae. 

2Bafarisi ba tla ho yena, ba mmotsa, ka ho mo leka, hore na monna o dumeletswe ho 

hlala mosadi wa hae. 

3A ba araba, a re: Moshe o le laetseng? 

4Ba re: Moshe o dumetse hoba lengolo la hlalo le ngolwe, mme ho hlalwe. 

5Jesu a ba araba, a re: O le ngoletse taelo eo ka baka la bothata ba dipelo tsa lona. 

6Empa tshimolohong ya hlolo ya dintho tsohle, Modimo o ba entse e le e motona le e 

motshehadi. 

7Ka baka leo, motho o tla tlohela ntatae le mmae, a kgomarele mosadi wa hae; 

8ba babedi e tla ba nama e le nngwe. Ha ho le jwalo, ha ba sa le babedi, e se e le nama 

e le nngwe. 

9Ka baka leo, seo Modimo o se kopantseng hammoho, se se ke sa arolwa ke motho. 

10Ka tlung, barutuwa ba hae ba boela ba mmotsa hodima taba eo. 

11A re ho bona: E mong le e mong ya hlalang mosadi wa hae, mme a nyala e mong, o 

a mo feba. 

12Le mosadi ha a hlala monna wa hae, a nyalwa ke e mong, o a feba. 

Bana ba bewa matsoho. 

13Yaba o tlisetswa bana, hore a ba ame; barutuwa ba hae ba ne ba kgalemela ba ba 

tlisang. 

14Jesu, ha a bona hoo, a ba bohale, a re ho bona: Lesang bana ba tle ho nna, mme le se 

ke la ba thibela; hobane mmuso wa Modimo ke wa ba jwaloka bona. 

15Kannete ke re ho lona: E mong le e mong ya sa amoheleng mmuso wa Modimo 

jwaloka ngwana, a ke ke a kena teng. 

16Mme ha a ba sikile, a ba bea matsoho hodimo, a ba hlohonolofatsa. 

Mohlankana wa morui. 

17Ha a tswela tseleng, e mong a mo mathela, a kgumama ka mangwele pela hae, a 

mmotsa, a re: Moruti ya molemo, ke tla etsang ke tle ke rue lefa la bophelo bo sa 

feleng? 

18Jesu a re ho yena: O mpiletsang ya molemo? Ha ho ya molemo haese a le mong, e 

leng Modimo. 

19O tseba melao e reng: O se ke wa feba, o se ke wa bolaya, o se ke wa utswa, o se ke 

wa bea bopaki ba bohata, o se ke wa ja tsa e mong, hlonepha ntatao le mmao. 

20Eo a araba, a re ho yena: Moruti, tseo tsohle ke di bolokile haesale le bonyenyaneng 

ba ka. 

21Jesu ha a mo shadima, a mo rata, mme a re ho yena: O hloka ntho e le nngwe: 

Tsamaya, o rekise ka tsohle tseo o nang le tsona, o di fe bafumanehi, mme o tla ba le 

letlotlo lehodimong; o ntano tla, o ntatele o ipelesitse sefapano. 

22Eo a mpa a hlajwa ke polelo eo, a ikela a swabile; hobane e ne e le ya nang le maruo 

a maholo. 

23Jesu a qamaka, a re ho barutuwa ba hae: Ho ya ba thata hakakang ho ba nang le 

maruo ho kena mmusong wa Modimo! 

24Barutuwa ba makala ke polelo tsa hae. Empa Jesu a boela a bua, a re ho bona: Bana, 

ho thata hakakang ho ba tshepileng maruo ho kena mmusong wa Modimo! 

25Ho ka ba bonolo ha kamele e feta ka lesoba la lemao, ho ena le hore morui a kene 

mmusong wa Modimo. 

26Jwale ho tsota ha bona ha eketseha; ba botsana, ba re: Homme ho ka bolokeha 

mang? 

27Jesu a ba shadima, a re: Ke ntho e sitang batho, empa ha e site Modimo; hobane 

Modimo tsohle o ka di etsa. 

28Yaba Petrose o bua, a re ho yena: Bona, rona re tlohetse tsohle, mme re o latetse. 

29Jesu a araba, a re: Kannete ke re ho lona: Ha ho motho ya ka tlohelang ntlo, kapa 

banababo, leha e le bokgaitsedie, kapa ntatae, leha e le mmae, kapa bana, leha e le 

masimo, ka baka la ka le la Evangeli, 

30ya ke keng a newa ha lekgolo, jwale, mehleng ena, matlo, le banababo, le 

dikgaitsedi, le bommae, le bana, le masimo, hammoho le dihloriso; mme mehleng e 

tla tla, a newe bophelo bo sa feleng. 

31Empa ba bangata ba pele e tla ba ba morao, mme ba morao e tla ba ba pele. 

Jesu o boela a bolela lefu la hae le tsoho ya hae. 

32Ba ne ba le tseleng, ba nyolohela Jerusalema, Jesu a ntse a ba eteletse pele; ba ne ba 

tshohile, ba mo latela ba ntse ba tshaba. A boela a ya thoko le ba leshome le metso e 

mmedi, a qala ho ba bolella tse tla mo hlahela, 

33a re: Bonang, re nyolohela Jerusalema, mme Mora motho o tla neelwa baprista ba 

baholo le bangodi, mme ba tla mo ahlolela lefu, ba mo neele baditjhaba. 

34Ba tla mo soma, ba mo shape, ba mo tshwele ka mathe, ba mmolaye; mme o tla be a 

tsohe ka tsatsi la boraro. 

Kopo ya bara ba Sebedea. 

35Ha tla ho yena Jakobo le Johanne, bara ba Sebedea, ba re: Moruti, re rata ha o ka re 

etsetsa seo re tla se kopa. 

36A re ho bona: Le rata ha ke le etsetsang? 

37Ba re ho yena: Re nee hore re dule kganyeng ya hao, e mongletsohong la hao le 

letona, e mong ho le letshehadi. 

38Empa Jesu a re ho bona: Ha le tsebe seo le se kopang. Na le ka tseba ho nwela 

senwelong seo ke tla nwela ho sona, le ho kolobetswa ka kolobetso eo ke tla 

kolobetswa ka yona na? 

39Ba re ho yena: Re ka tseba. Yaba Jesu o re ho bona: Efela le tla nwela senwelong 

seo ke tla nwela ho sona, mme le tla kolobetswa ka kolobetso eo ke tla kolobetswa ka 

yona. 

40Empa haele ho dula letsohong la ka le letona, leha e le ho le letshehadi, ha ke na ho 

ho nea, ho mpa ho boloketswe ba ho lokiseditsweng. 

41Ba leshome ha ba utlwa taba eo, ba qala ho hlonamela Jakobo le Johanne. 

42Empa Jesu, yare ha a ba bileditse ho yena, a re ho bona: Le a tseba hobane ba nang 

le lebitso la marena a ditjhaba ba di busa, mme ba baholo ba bona ba na le puso e 

thata hodima tsona. 

43Ho se ke ha eba jwalo ho lona; empa ya ratang ho ba moholo hara lona, e tla ba 

mohlanka wa lona; 

44mme ya ratang ho ba wa pele hara lona e tla ba mofo wa bohle; 

45hobane le yena Mora motho ha a ka a tlela ho sebeletswa, empa e le ho sebeletsa, le 

ho neela bophelo ba hae ho ba topollo ya ba bangata. 

Sefofu Bartimea. 

46Ba fihla Jeriko. Jesu ha a etswa Jeriko le barutuwa ba hae, a ena le bongata bo 

boholo, Bartimea, mora Timea, wa sefofu, o ne a dutse pela tsela, a kopa. 

47Ha a utlwa hoba ke Jesu wa Nasaretha, a qala ho howa le ho re: Oho, mora Davida, 

Jesu, nkutlwele bohloko! 

48Ba bangata ba mo kgalemela, ba re, a kgutse; a mpa a aketsa a howa, a re: Mora 

Davida, nkutlwele bohloko! 

49Jesu a ema, a re, a bitswe. Yaba ba bitsa sefofu, ba re ho sona: Kgothahala, o eme, o 

a o bitsa. 

50Yaba se lahla kobo ya sona, sa ema, sa tla ho Jesu. 

51Jesu a bua, a re ho sona: O rata ha ke o etsetsang? Sefofu sa re ho yena: Rabboni, a 

nke ke boele ke bone. 

52Jesu a re ho sona: Eya, tumelo ya hao e o pholositse. Sa bona hang, sa ba sa latela 

Jesu tseleng. 

MAREKA 11 

Jesu o kena Jerusalema. 

1Ha ba se ba atametse Jerusalema, le Bethefage, le Bethania, thabeng ya Mehlwaare, a 

roma barutuwa ba hae ba le babedi, 

2a re ho bona: Eyang motsaneng oo le o lebileng; etlare le sa kena ho wona, le tla 

fumana petsana e holehilweng, e esong ho kallwe ke motho; e lokolleng, le e tlise. 

3Ha motho a re ho lona: Le etsetsang jwalo? Le re: Morena o a e hloka; mme o tla be 

a phakise a e romele kwano. 

4Yaba ba ya, ba fumana petsana e holehilwe monyako, kantle, mateanong a tsela tse 

pedi; mme ba e lokolla. 

5Ba bang ho ba emeng moo, ba re ho bona: Ha le lokolla petsana eo, ke ho etsang na? 

6Ba ba bolella jwalokaha Jesu a ba laetse; mme ba ba lesa, ba ya. 

7Jwale ba tlisa petsana ho Jesu; ba ala dikobo tsa bona hodima yona, mme Jesu a e 

kalla. 

8Ebile ba bangata ba ala dikobo tsa bona tseleng, ba bang ba rema makala difateng, 

mme ba a ala tseleng. 

9Ba eteletseng pele le ba latelang ba ne ba howa, ba re: Hosanna! ho bokwe ya tlang 

ka lebitso la Morena! 

10Ho rokwe mmuso wa ntata rona Davida, o tlang ka lebitso la Morena! Hosanna 

mahodimong a hodimodimo! 

11Jesu a kena Jerusalema le tempeleng; mme yare ha a qamakile kahohle, ha e se e le 

nako ya mantsiboya, a tswa, a ya Bethania a ena le ba leshome le metso e mmedi. 

Sefate sa feiye se a rohakwa. 

12Yare ka hosasane, ha ba etswa Bethania, a lapa. 

13A bonela holesefate sa feiye se nang le mahlaku, a ya ka ho re, mohlomong a ka 

fihlela ho hong ho sona; empa, ha a fihla ho sona, a se ke a fumana letho, haese 

mahlaku feela; hobane e ne e se nako ya difeiye. 

14A bua, a re ho sona: Ho qala jwale, ho se be motho ya sa tla hlola a eja tholwana tsa 

hao le ka ho sa feleng! Mme barutuwa ba hae ba utlwa. 

Jesu o phahla barekisi tempeleng. 

15Yaba ba fihla Jerusalema. Jesu, ha a kene tempeleng, a qala ho leleka ba bapatsang 

le ba rekang ka tempeleng; a diha ditafole tsa ba ananyang ditjhelete, le ditulo tsa ba 

bapatsang ka maeba. 

16O ne a sa dumelle motho ho feta ka tempeleng a jere phahlo. 

17Mme a ruta, a re ho bona: Ha ke re, ho ngodilwe, ho thwe: Ntlo ya ka e tla bitswa 

ntlo ya thapelo ya ditjhaba tsohle? athe lona, le e entse lehaha la mashodu! 

18Bangodi le baprista ba baholo ha ba utlwa a rialo, ba batla kamoo ba ka mo 

timetsang kateng; hobane ba ne ba mo tshaba, kahobane setjhaba sohle se ne se tsota 

thuto ya hae. 

19Yare mantsiboya, a tswa motseng. 

20Hosasa, ha ba feta, ba bona sefate sela sa feiye se omeletse hohle, ho qala ka metso. 

21Yaba Petrose o elellwa, a re ho yena: Rabbi, bona sefate sa feiye seo o se 

rohakileng, se omeletse. 

22Jesu a araba, a re ho bona: Le be le tumelo ho Modimo. 

23Hobane kannete ke re ho lona: E mong le e mong ya ka reng ho thaba ena: Tloha, o 

itihele lewatleng, a sa belaele pelong ya hae, a mpa a dumela hoba tseo a di bolelang 

di ka etswa, o tla etsetswa tsona. 

24Ka baka leo, ke re ho lona: Se seng le se seng seo le se kopang ka thapelo, 

dumelang hoba le se bone, mme se tla ba ho lona. 

25Mme ha le ema le rapela, enore ha le ena le taba le e mong, le motshwarele, hore le 

yena Ntata lona ya mahodimong a le tshwarele ditlolo tsa lona. 

26Hobane ekare ha le sa tshwarele ba bang, Ntata lona ya mahodimong le yena a ke ke 

a le tshwarela ditlolo tsa lona. 

Matla a Jesu moo a tswang teng. 

27Ba boela ba tla Jerusalema; mme ha a itsamaela tempeleng, ha tla ho yena baprista 

ba baholo, le bangodi, le baholo; 

28ba re ho yena: Ntho tseo o di etsa ka matla afe na? Matla ao o a neilwe ke mang, ha 

o etsantho tseo? 

29Jesu a mpa a re ho bona: Ke tla le botsa taba e le nngwe le nna; le nkarabe; ke tla 

ntoo le bolella matla ao ke etsang ntho tseo ka wona. 

30Kolobetso ya Johanne hleka e ne e tswa lehodimong, kapa bathong na? Nkarabeng. 

31Mme ba eletsana hammoho, ba re: Ha re re: Ene e tswa lehodimong, o ya re: Ha ho 

le jwalo, ha le a ka la e dumela keng? 

32Ha re re: E ne e tswa bathong, — teng ba ne ba tshaba setjhaba, hobane bohle ba ne 

ba re, Johanne ke moporofeta wa sebele. 

33Yaba ba araba, ba re ho Jesu: Ha re tsebe. Jesu a re ho bona: Le nna, nke ke ka le 

bolella matla ao ke etsang ntho tseo ka wona. 

MAREKA 12 

Setshwantsho sa balemi le sa lejwe la sekgutlo. 

1Jwale, a qala ho bua le bona ka ditshwantsho, a re: Motho o ne a hlomile tshimo ya 

merara, a e sireletsa ka motero; a tjheka sehatelo teng, a haha tora, a e laeletsa balemi, 

a ntoo eta. 

2Ka nako ya dijo, a romela mohlanka ho balemi, hore a nke ditholwana tsa morara ho 

balemi. 

3Ba mpa ba mo tshwara, ba mo otla, mme ba mo kgutlisa a le feela. 

4A boela a romela ho bona mohlanka e mong; empa yena ba mo betsa ka majwe, ba 

mmata hlooho, mme ba mo kgutlisa ka dihlong. 

5A boela a roma e mong; yena ba mmolaya. A roma ba bang ba bangata; ba otla ba 

bang, ba bang ba ba bolaya. 

6Jwaloka hobane a sa na le mora wa hae, ya leng mong, ya ratwang, le yena a mo 

romela ho bona e le wa qetello, a re: Ba tla hlonepha mora ka. 

7Empa balemi bao ba bolellana, ba re: Eo ke mojalefa; tlong, re mmolayeng, lefa e tle 

e be la rona. 

8Ba mo tshwara, ba mmolaya, ba ntoo mo lahlela kantle ho tshimo ya merata. 

9Hleka monga tshimo ya merara o tla etsa jwang na? O tla tla, a timetse balemibao, 

mme tshimo ya merara o tla e nea basele. 

10Ana ha le eso ho ka le bala lengolo le reng: Lejwe leo bahahi ba neng ba le lahlile, 

ke lona le entsweng motheo wa sekgutlo? 

11Le entswe le jwalo ke Morena, mme ke le makatsang mahlong a rona. 

12Jwale ba rata ho mo tshwara, empa ba tshaba bongata; hobane ba ne ba tseba hore o 

lekantse bona ka setshwantsho seo. Ba mpa ba mo tlohela, ba ikela. 

Jesu o botswa dipotso bakeng sa lekgetho le ntshetswang Sesare, — le sa tsoho 
ya bafu, — le sa molao o moholo. 

13Yaba ba romela ho yena ba bang ba bafarisi le ba Baheroda, hore ba mo tshwase ka 

dipolelo tsa hae. 

14Bao ba tla, ba re ho yena: Moruti, re a tseba hoba o wa nnete, le hoba ha o re letho 

ka motho; hobane ha o tadime tshobotsi ya batho, empa tsela ya Modimo o e ruta ka 

nnete. Hleka ho a re lokela ho ntshetsa Sesare lekgetho, kapa ha ho jwalo na? Re 

ntshe, kapa re se ntshe? 

15Empa yena, ka ho lemoha boikaketsi ba bona, a re ho bona: Le ntekelang na? 

Ntlisetseng denare, ke e bone. 

16Ba e tlisa. Yaba o re ho bona: Setshwantsho sena ke sa mang, le lengolo lena ke la 

mang? Ba re ho yena: Ke la Sesare. 

17Yaba Jesu o ba araba, a re: Ntshetsang Sesare tseo e leng tsa Sesare, mme le 

ntshetse Modimo tseo e leng tsa Modimo. Mme ba mo tsota. 

18Jwale basadusi, ba latolang tsoho ya bafu, ba tla ho yena, ba mmotsa, ba re: 

19Moruti, Moshe o re ngoletse, a re: Ekare ha moholwane wa mmona a shwele, mme 

a siile mosadi, a mpa a sa ka a siya bana, moenae a nke mosadi wa hae, a hlahisetse 

moholwane wa hae bana. 

20Ho ne ho le bara ba supileng ba motho a le mong; e moholo a nka mosadi, mme a 

shwa a sa siye ngwana. 

21Wa bobedi le yena a mo nka, mme a shwa a sa siye ngwana le yena; le ho wa boraro 

ha eba jwalo. 

22Ba supileng bao ba mo nka, mme ha ba ka ba siya bana; kamora bona kaofela, 

mosadi le yena a shwa. 

23Hleka ha ho le jwalo, tsohong ya bafu, mohla ho tsohuwang, mosadi eo e tla ba wa 

ofe ho bona, haele mona e bile mosadi wa bona ba supileng? 

24Jesu a ba araba, a re: Na ho lahleha ha lona hase kahobane le sa tsebe Mangolo, leha 

e le matla a Modimo na? 

25Hobane mohla ho tsohuwang bafung, ha ho ka ke ha nyalwa, leha e le ho nyadiswa, 

empa batho ba tla ba jwaloka mangeloi mahodimong. 

26Haelehore bafu ba tla tsoha, hleka ha le a ka la bala bukeng ya Moshe, kamoo 

Modimo o buileng le yena kateng, sehlahleng, wa re: Ke nna Modimo wa Abrahama, 

le Modimo wa Isaaka, le Modimo wa Jakobo? 

27Modimo haseModimo wa bafu, empa ke Modimo wa ba phelang. Lona, le lahlehile 

haholo. 



1589 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

28E mong wa bangodi, ya ba utlwileng ha ba arabana, ha a bona hobane o ba arabile 

hantle, a mo atamela, a mmotsa, a re: Molao wa pele ho melao yohle ke ofe na? 

29Jesu a mo araba, a re: Molao wa pele homelao yohle ke o reng: Utlwa, Iseraele; 

Morena, Modimo wa rona, ke Morena a nnotshi, 

30mme o rate Morena, Modimo wa hao, ka pelo ya hao yohle, le ka moya wa hao 

wohle, le ka kgopolo ya hao yohle, le ka matla a hao wohle; ke wona molao wa pele. 

31Mme wa bobedi o tshwanang le wona ke o reng: Rata wa heno jwalokaha o ithata. 

Ha ho molao o moholo ho yona eo. 

32Mongodi a re ho yena: Ke hantle, moruti; o boletse ka nnete ha o re: Modimo o 

mong, mme ha ho o mong haese wona; 

33mme ho o rata ka pelo yohle, le ka kgopolo yohle, le ka moya wohle, le ka matla 

wohle, le ho rata wa habo motho jwaloka ha motho a ithata, ho fetisa ditjheso le 

mahlabelo wohle. 

34Jesu, ha a mmona hoba o arabile ka kelello, a re ho yena: Ha o hole le mmuso wa 

Modimo. Mme ha ho a ka ha hlola ho eba motho ya betang pelo ho mmotsa. 

Kreste ke mora mang? 

35Jesu, ha a ntse a ruta tempeleng, a bua, a re: Bangodi ba bolela jwang hore Kreste ke 

mora wa Davida? 

36Athe yena Davida o boletse ka Moya o Halalelang, a re: Morena o itse ho Morena 

wa ka: Dula letsohong la ka le letona, ke be ke bee bao e leng dira ho wena bonamelo 

ba maoto a hao. 

37Na ha yena Davida a mmitsa Morena wa hae, e ka ba mora wa hae jwang? Mme 

bongata bo boholo bo ne bo mo utlwa ka thabo. 

Bangodi ba nyatswa ke Jesu. 

38Thutong ya hae, a re ho bona: Sesefang bangodi ba ratang ho itsamaela ka kobo tse 

telele, le ho dumediswa mapatlelong; 

39ba ratangditulo tse kapele masinagogeng le ditulo tse kapele meketeng; 

40ba metsang matlo a basadi ba bahlolohadi, ka ho re, ba ba etsetsa merapelo e melele. 

Ba tla ahlolwa ka kahlolo e fetisisang. 

Kabelo ya mosadi wa mohlolohadi. 

41Jesu o ne a dutse malebana le polokelo ya letlotlo, a tadimile kamoo batho ba 

nokelang ditjhelete kateng, polokelong ya letlotlo. Barui ba bangata ba ne ba nokela 

tse ngata. 

42Yaba ho tla mosadi wa mohlolohadi ya fumanehileng, a nokela tjheletana tse pedi, 

tse bang farethine. 

43Jesua bitsa barutuwa ba hae, a re ho bona: Kannete ke re ho lona: Mohlolohadi 

enwa ya fumanehileng o noketse ho fetisa bohle ba noketseng polokelong ya letlotlo. 

44Hobane bohle ba noketse ba nkile ho tlallweng ha bona; empa enwa o noketse a 

nkile bofumanehing ba hae, onoketse hohle hoo a neng a na le hona, hohle hoo a neng 

a phela ka hona. 

MAREKA 13 

Tshenyeho ya Jerusalema le ho kgutla ha Jesu. 

1A re a sa tloha tempeleng, e mong wa barutuwa ba hae a re ho yena: Moruti, bona, ke 

majwe a makakang, le mehaho e mekakang! 

2Jesu a araba, a re ho yena: O a e bona mehaho e meholo eo? Ha ho ka ke ha leswa 

mona lejwe hodima lejwe le leng, le sa heletswang. 

3Yare ha a dutse thabeng ya Mehlwaare, mabapa le tempele, Petrose, le Jakobo, le 

Johanne, le Andrease, ba mmotsa kathoko, ba re: Re bolelle nako eo taba tseo di tla 

etsahala ka yona, mme pontsho ya mohla tseo tsohle di tla etsahala e tla ba eng? 

5Yaba Jesu o qala ho ba bolella, a re: Iponeleng hore le se ke la thetswa ke motho. 

6Hobane ba bangata ba tla tla ka lebitso la ka, ba re: Ke nnaKreste. Mme ba tla thetsa 

ba bangata. 

7Mohla le utlwang dintwa le medumo ya dintwa, le se ke la tshoha; hobane e ka kgona 

hoo ho etsahale; empa le moo ha e eso ho be bona bofelo. 

8Hobane setjhaba se seng se tla tsohela setjhaba se seng matla, mmuso o mong o 

lwantshe mmuso o mong; ditshisinyeho tsa lefatshe di tla ba teng ka nqa tse ngata, le 

ditlala di tla ba teng le meferefere. 

9Tseo ke qalo ya tlokotsi. Empa lona le iponele: hobane ba tla le isa makgotleng le 

masinagogeng; le tla otlwa, le emiswe pela babusisi le marena ka baka la ka, le tle le 

be dipaki ho bona. 

10E ka kgona Evangeli e bolelwe ditjhaba tsohle pele. 

11Mohla ba le hulang ho le isa kahlolong, le se ke la belaela pele ka seo le tla se 

bolela, mme le se ke la se nahana, empa seo le tla se newa nakong yona eo, le bolele 

sona; hobane e ke ke ya eba lona le buang, empa e tla ba Moya o Halalelang. 

12Ngwanabo motho o tla neela ngwanabo polaong, ntata motho a etse ngwana 

hae jwalo, mme bana ba tla tsohela batswadiba bona matla, ba ba bolaye. 

13Le tla hlouwa ke bohle ka baka la lebitso la ka; empa ya tiisetsang ho 

fihlela qetellong, ke yena ya tla bolokeha. 

14Etlare ha le bona manyala a bofediso, a boletsweng ke moporofeta Daniele, a eme 

moo a sa lokelang — ya balang a lemohe — mohlang oo, ba leng Judea ba balehele 

dithabeng; 

15ya leng hodima ntlo, a se ke a theohela tlung, a se ke a kena ho nka letho tlung ya 

hae; 

16le ya leng naheng, a se ke a kgutlela hae ho nka kobo ya hae. 

17Ho mpa ho tla bamadimabe basadi ba baimana le ba anyesang mehleng eo. 

18Hape, le rapele hore paleho ya lona e se hlahe mariha. 

19Hobane mehla eo e tla ba ya mahlomola ao ho esong ho ka ho bonwa a makalo 

haesa le tshimolohong ya hlolo, ha Modimo o ne o hlola dintho, ho fihlela jwale, mme 

ho ke ke ha eba teng a jwalo le ka mohla o le mong. 

20Le hojane Morena a sa ka a kgutshofatsa matsatsi ao, ekabeba ho ne ho ke ke ha 

phela motho; empa ka baka la bakgethwa bao a ba kgethileng, o kgutsofaditse 

matsatsi ao. 

21Mohlang oo, ha motho a re ho lona: Bonang, Kreste o mona, kapa: Bonang, o mane, 

le se ke la dumela. 

22Hobane ho tla hlaha Bokreste ba bohata, le baporofeta ba bohata, mme ba tla etsa 

dipontsho le mehlolo, ba tle ba thetse le bona bakgethwa, hola ke ntho e ka etswang. 

23Lona, le iponele. Bonang, ke le boleletse tsohle pele. 

24Empa mehleng eo, kamora mahlomola ao, letsatsi le tla fifala; kgwedi e ke ke ya 

kgantsha lesedi la yona; 

25dinaledi di tla wa lehodimong, mme tse matla tse mahodimong di tla sisinyeha. 

26Ke moo ba tla bona Mora motho a etla ka maru, ka matla a maholo le ka kganya. 

27Ke moo a tla roma mangeloi a hae, le ho bokella bakgethwa ba hae meyeng e mene, 

ho qala pheletsong ya lefatshe ho isa pheletsong ya lehodimo. 

28Ithuteng, ho lekanya ditaba ka sefate sa feiye. Lekala la sona ha le se le le bonolo, 

mme le se le hlahisa mahlaku, le tseba kahoo hobane lehlabula le haufi. 

29Ka mokgwa o jwalo, le lona, etlare ha le bona tseo di hlaha, le tsebe hoba Mora 

motho o haufi, o monyako. 

30Kannete ke re ho lona: Moloko wona o ke ke wa feta, tseo tsohle di eso ho etsahale. 

31Lehodimo le lefatshe di tla feta, empa dipolelo tsa ka di ke ke tsa feta. 

Kgothatso ya ho lebela. 

32Empa haele bakeng sa letsatsi leo le hora eo, ha ho ya tsebang, leha e le mangeloi a 

lehodimong, leha e le Mora, haese Ntate feela. 

33Iponeleng, le fadimehe, mme le rapele, hobane ha le tsebe mohla e tla ba nako. 

34Ho jwaloka motho ha a etile, a tlohetse ntlo ya hae, a neile bahlanka ba hae ditaelo 

tsa hae, a laetse e mong le e mong mosebetsi wa hae, mme a laetse molebedi wa 

monyako ho lebela. 

35Lebelang ke hona; hobane ha le tsebe mohla monga ntlo a tla tla, kapa mantsiboya, 

kapa bosiu bo boholo, kapa mokoko ha o lla, kapa kameso; 

36esere, ha a etla ka ho le tsometsa, a le fihlela le robetse. 

37Seo ke le bolellang sona, ke se bolella bohle: Lebelang! 

MAREKA 14 

Mahlomola a Jesu. — Morero wa baprista. 

1Matsatsi a ne a sa tla ba mabedi, e ntoo ba Paseka le mahobe a se nang ditomoso. 

Baprista ba baholo le bangodi ba ne ba batla mokgwa wa ho tshwara Jesu ka bohlale, 

ba tle ba mmolaye. 

2Empa ba ne ba re: A e se be mohla mokete, esere mohlomong moferefere wa eba 

teng hara setjhaba. 

Setlolo se tshelwa hloohong ya Jesu, Bethania. 

3Yare ha a le Bethania, tlung ya Simone molepera, a dutse dijong, ha fihla mosadi ya 

nang le pitsa ya alebastera, e tletseng setlolo sa nareda ya sebele, se theko e thata; a 

bolaya pitsa ya alebastera, a se tshela hloohong ya Jesu. 

4Ba bang ba itlhonamela, ba re: Tshenyeho eo ya setlolo e thusitseng? 

5athe se ka be se rekile didenare tse fetang makgolo a mararo, tsa newa bafumanehi. 

Ba itshena ho mosadi eo jwalo. 

6Empa Jesu a re: Mo leseng; le mo utlwisetsang bohloko? O nketseditse ketso e 

molemo. 

7Hobane haele bafumanehi, le tla nne le be le bona kamehla, mme le tla tseba ho ba 

etsa hantle mohla le ratang; empa nna, le ke ke la ba le nna kamehla. 

8O entse seo a neng a ka se etsa; o tlile pele ho tlotsetsa mmele wa ka ho epelwa. 

9Kannete ke re ho lona: Hohle lefatsheng moo Evangeli ena e tla bolelwa teng, se 

entsweng ke yena le sona se tla bolelwa, a tle a hopolwe ka sona. 

Keko ya Judase. 

10Judase Iskariota, e mong wa ba leshome le metso e mmedi, a ya ho baprista ba 

baholo, a tle a ba neele Jesu. 

11Ha ba mo utlwa, ba thaba, mme ba mmalla hore ba tla mo nea ditjhelete. Jwale, a 

batla sebaka sa ho ba neela yena. 

Paseka le Selallo. 

12Ka letsatsi la pele la mokete wa mahobe a se nang ditomoso, e leng leo ho hlajwang 

Paseka ka lona, barutuwa ba hae ba re ho yena: O rata ha re ya o lokisetsa kae, o tle o 

je Paseka? 

13Yaba o roma barutuwa ba hae ba le babedi, a re ho bona: Eyang motseng, mme le 

tla kgahlana le motho ya jereng nkgo ya metsi; le mo latelle. 

14Moo a kenang teng, le bolelle monga ntlo, le re: Moruti o re: Ntlo e kae eo ke tla 

jela Paseka ho yona le barutuwa ba ka? 

15O tla le bontsha ntlo e kgolo, e kahodimo, e kgabisitsweng, e lokisitsweng; le re 

lokisetse hona teng. 

16Barutuwa ba hae ba tloha, ba kena motseng, ba fumana ho le jwalokaha a ba 

boleletse; mme ba lokisa Paseka. 

17Ha e se e le ka shwalane, a ya teng le ba leshome le metso e mmedi. 

18Ha ba dutse ba eja, Jesu a re: Kannete ke re ho lona: E mong wa lona, ya jang le 

nna, o tla nkeka. 

19Yaba ba qala ho swaba, le ho mmotsa e mong le e mong, ka ho re: A ke nna na? A 

ke nna na? 

20A araba, a re ho bona: Ke e mong wa ba leshome le metso e mmedi, yena ya 

kenyangletsoho le nna morifing. 

21Haele Mora Motho, o ikela jwalokaha ho ngodilwe bakeng sa hae; empa ho 

madimabe motho eo, eo Mora motho a ekwang ke yena! Ho ka be ho le molemo ho 

motho eo, hola a se ke a tswalwa. 

22Ba re ba sa ja, Jesu a nka bohobe, mme eitse hobane a boke, a bo ngwatha, a ba nea 

bona, a re: Nkang, le je; hona ke mmele wa ka. 

23A ntoo nka senwelo, a leboha, a ba nea sona; mme ba nwela ho sona bohle. 

24A re ho bona: Hona ke madi a ka, a selekane se setjha, a tshollelwang ba bangata. 

25Kannete ke re ho lona: Ha ke sa tla hlola ke enwa se behwang ke morara, ho tla be 

ho fihle tsatsi leo ke tla se nwa se le setjha mmusong wa Modimo. 

26Eitse hobane ba bine dithoko, ba ya thabeng ya Mehlwaare. 

Petrose o bolellwa tatolo ya hae. 

27Jesu a re ho bona: Bohle le tla kgoptjwa ho nna bosiung bona; hobane ho ngodilwe, 

ho thwe: Ke tla otla modisa, mme dinku di tla qhalana. 

28Empa, etlare hobane ke tsohe, ke tla le etella pele ho ya Galelea. 

29Petrose a re ho yena: Leha bohle ba ka kgoptjwa, haele nna, tjhe! 



1594 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

30Jesu a re ho yena: Kannete ke re ho wena: Wena, kajeno, ka bona bosiu bona, 

mokoko ha o eso ho lle habedi, o tla be o se o ntatotse hararo. 

31Ebile Petrose o tlodisa puo, a re: Leha ho ka thwe, ke shwe le wena, nke ke ka ba ka 

o latola. Mme bohle ba rialo le bona. 

Gethesemane. 

32Ba ya nqalong e bitswang Gethesemane. Jwale, a re ho barutuwa ba hae: Dulang 

mona, ke tle ke be ke rapele. 

33A ntoo ya le Petrose, le Jakobo, le Johanne, mme a qala ho tshoha haholo le ho 

tsieleha. 

34A re ho bona: Moya wa ka o tshwerwe ke maswabi a isang lefung; salang mona, 

mme le fadimehe. 

35A ya pejana, a wela fatshe, a rapela hore, ha ho ka etswa, hora eo e mo fete. 

36O ne a re: Abba, Ntate! tsohle o ka di etsa; tlosa senwelo sena pela ka; empa, ho se 

ke ha etswa seo nna ke se ratang, ho etswe seo wena o se ratang. 

37A boya, a ba fumana ba robetse; a re ho Petrose: Simone, na o robetse? O sitilwe ho 

fadimeha hora e le nngwe na? 

38Fadimehang, le rapele, hore le se kene molekong; hobane moya o mafolofolo, empa 

nama yona e a fokola. 

39A boela a ya, a rapela, a bolela wona mantswe ao. 

40Eitse hobane a kgutle, a ba fumana ba boetse ba robetse; hobane mahlo a bona a ne 

a le boima; ba ne ba sa tsebe seo ba ka mo arabang sona. 

41A tla la boraro, a re ho bona: Robalang jwale, le kgatholohe! Ho a lekana; hora e 

tlile. Bonang, Mora motho o se a ya neelwa matsohong a baetsadibe. 

42Emang, a re yeng; bonang, ya nkekang o se a le haufi. 

Jesu o a tshwarwa. 

43Kapelepele, ha a sa rialo, ha hlaha Judase, e mong wa ba leshome le metso e mmedi, 

a ena le sehlopha se seholo, se tshwereng disabole le melamu, se rometswe ke baprista 

ba baholo le bangodi le baholo. 

44Ya mo ekang o ne a ba neile pontsho, a re: Eo ke tla mo aka, ke yena; le mo 

tshware, mme le ye le yena, le mo tiisitse. 

45Ha a fihla, a phakisa a atamela Jesu, a re: Rabbi! Rabbi! a ba a mo aka. 

46Yaba ba isa matsoho a bona ho yena, ba mo tshwara. 

47Jwale e mong wa ba leng teng a tsomola sabole, a hlatha mohlanka wa moprista e 

moholo, a mo kgaola tsebe. 

48Jesu a bua, a re ho bona: Le tswile hae ho tla ntshwara ka disabole le ka melamu, 

jwalokaha eka ke leshodu. 

49Ke ne ke ntse ke dula le lona ka tsatsi le leng le le leng tempeleng, ke ruta, mme ha 

le a ka la ntshwara; empa e le hore Mangolo a phethahale. 

50Jwale, barutuwa bohle ba mo tlohela, ba baleha. 

51Mohlankana e mong o ne a mo latela, a apere kobo ya bosiu feela; bahlanka ba mo 

tshwara; 

52empa yena a ba tlohella kobo, a baleha a le feela. 

Jesu o hlahiswa pela lekgotla. — Tsuo ya hae. 

53Jwale ba isa Jesu ho moprista e moholo. Baprista ba baholo bohle le baholo le 

bangodi ba phuthehela teng. 

54Petrose yena a mo latela a lehole, a ba a kena lebaleng la moprista e moholo; a dula 

le bahlanka, a ikomosa mollong. 

55Jwale, baprista ba baholo le lekgotla lohle ba batla bopaki bo ka qosang Jesu, ba tle 

ba mmolaye; empa ha ba ka ba bo fumana. 

56Hobane ba bangata ba ne ba mo qosa ka bohata, empa taba tsa bopaki ba bona di ne 

di sa dumellane. 

57Ba bang ba ema, ba mo qosa ka bohata, ba re: 

58Re mo utlwile a re: Ke tla qhaqha tempele ena e entsweng ka matsoho, ke hahe e 

nngwe ka matsatsi a mararo, e sa etswang ka matsoho. 

59Empa le teng taba tsa dipaki tseo di ne di sa dumellane. 

60Yaba moprista e moholo o ema kahare, a botsa Jesu, a re: Na ha o arabe letho na? 

Seo bao ba o qosang ka sona keng? 

61A mpa a kgutsa, a se ke a araba letho. Moprista e moholo a boela a mmotsa, a re ho 

yena: Na ke wena Kreste, Mora wa Modimo o bokwang na? 

62Jesu a re: Ke yena; mme le tla bona Mora motho a dutse letsohong le letona la 

matla a Modimo, a etla ka maru a lehodimo! 

63Jwale, moprista e moholo a hahola dikobo tsa hae, a re: Re sa batlelang dipaki? 

64Le utlwile nyefolo. Lona, le reng? Bohle ba mo tswa, ba re, o tshwanelwa ke lefu. 

65Yaba ba bang ba qala ho mo tshwela ka mathe, ba mo kwahela mahlo, ba mo jabela, 

ba re ho yena: Porofeta! Mme bahlanka ba mo otla ka dithupa. 

Tatolo ya Petrose. 

66Petrose a sa ntse a le katlase, lebaleng, ha fihla lekgabunyane le leng la moprista e 

moholo. 

67Ha le bona Petrose a ntse a ikomosa, la mo tadima, la re: Le wena o ne o na le Jesu 

wa Nasaretha. 

68A mpa a latola, a re: Ha ke tsebe, ha ke utlwe seo o se bolelang. Mme a tswela ntle, 

kgotlwaneng. Yaba mokoko o a lla. 

69Lekgabunyane ha le mmona, le boela la qala ho re ho ba emeng moo: Enwa ke wa 

bona! 

70Yena a mpa a boela a latola. Ho se hokaenyana, ba emeng moo ba re ho Petrose: O 

wa bona ruri, hobane le wena o Mogalelea, le puo ya hao eka ya teng. 

71Jwale, a qala ho hlapanya le ho ana, a re: Motho eo le mmolelang ha ke mo tsebe. 

72Yaba mokoko o lla la bobedi. Jwale Petrose a elellwa seo Jesu a neng a mmoleletse 

sona, kamoo a neng a itse kateng: Mokoko ha o eso ho lle habedi, o tla be o se o 

ntatotse hararo. Mme a qala ho lla. 

MAREKA 15 

Jesu o iswa pela Pilato, o ahlolelwa lefu. — Ditshomo tsa bahlabani. 

1E sa le hosasa, baprista ba baholo ba etsa morero le baholo, le bangodi, le lekgotla 

kaofela. Eitse hobane ba tlame Jesu, ba ya le yena, mme ba mo neela Pilato. 

2Pilato a mmotsa, a re: Na o morena wa Bajuda na? A araba, a re ho yena: O 

boletse teng. 

3Yaba baprista ba baholo ba mo qosa ka taba tse ngata. 

4Pilato a boela a mmotsa, a re: Na ha o arabe letho na? Bona, ba o qosa ka ditaba tse 

ngata hakakang! 

5Empa Jesu a se ke a araba letho, Pilato a ba a makala. 

6Mohla mokete, o ne a ba lokollela motlamuwa e mong, eo ba mo qelang. 

7Ho ne ho na le e mong, ya bitswang Barabase, ya holehilweng le ba bang ba entseng 

moferefere, ba bolaile motho moferefereng. 

8Bongata ha bo nyolohile, ba qala ho kopa hore Pilato a etse jwalokaha a ne a ba 

etsetsa kamehla. 

9Pilato a ba araba, a re: Hleka le rata ha ke le lokollela morena wa Bajuda na? 

10Hobane o ne a tseba hoba baprista ba baholo ba mo neetse yena ka baka la mona. 

11Empa baprista ba baholo ba hlohlelletsa bongata hore a ba lokollele Barabase. 

12Pilato a boela a bua, a re ho bona: Ha ho le jwalo, le rata hore ke etseng ka eo le 

reng ke morena wa Bajuda? 

13Yaba ba boela ba howa, ba re: Mo thakgise! 

14Pilato a re ho bona: Na o entse bobe bofe? Jwale ba totisa ho howa, ba re: Mo 

thakgise! 

15Mme kahobane Pilato a ne a rata ho kgahlisa bongata, a ba lokollela Barabase, mme 

eitse hobane a shape Jesu, a mo neela ho thakgiswa. 

16Bahlabani ba mo isa lebaleng, ke ho re, lekgotla le leholo, mme ba bokella sehlopha 

sohle. 

17Ba mo apesa kobo ya purepera; ba loha mofapahlooho wa meutlwa, ba mo rwesa 

wona hloohong; 

18mme ba qala ho mo dumedisa, ba re: Dumela, morena wa Bajuda! 

19Ba mmata hloho ka leqala, ba mo tshwela ka mathe, ba wa ka mangwele, ba mo 

kgumamela. 

20Eitse hobane ba mo some, ba mo hlobodisa kobo ya purepera, ba mo apesa diaparo 

tsa hae, mme ba ya le yena ho mo thakgisa. 

Jesu o a thakgiswa. 

21Ba qobella e mong ya fetang, a etswa masimong, hore a jare sefapano sa Jesu; e ne e 

le Simone wa Sirene, ntata Aleksandere le Rufuse. 

22Ba mo isa thoteng ya Golgotha; ha ho fetolwa, ke ho re, thota ya lehata. 

23Mme ba mo nea veine e tswakilweng ka mira, hore a e nwe; empa a se ke a e nka. 

24Ha ba mo thakgisitse, ba arolelana diaparo tsa hae, ba di laola ka lotho, ho tseba seo 

e mong le e mong a tla se nka. 

25E ne e le hora ya boraro ha ba mo thakgisa. 

26Lengolo la molato wa hae le ne le ngodilwe, le re: Morena wa Bajuda. 

27Hammoho le yena ba thakgisa le disenyi tse pedi, se seng kaletsohong la hae le 

letona, se seng ka ho le letshehadi. 

28Kahoo, ha etsahala lengolo le itseng: O badilwe le bakgopo. 

29Ba fetang ba ne ba mo nyefola, ba sisinya dihlooho tsa bona, ba re: Hela! wena ya 

qhaqhang tempele, ya e tsosang ka matsatsi a mararo, 

30o ipholose ka ho theoha sefapanong! 

31Ka mokgwa o jwalo, le bona baprista ba baholo ba buisana le bangodi ka ditshomo 

hodima hae, ba re: O pholositse ba bang, yena o sitwa ho ipholosa! 

32Kreste, morena wa Iseraele, a ke a theohe jwale sefapanong, re tle re bone, mme re 

dumele. Le ba thakgisitsweng le yena ba ne ba mo hlapaola. 

33Ha ho tlile hora ya botshelela, lefifi la eba teng lefatsheng lohle, ho fihlela hora ya 

boroba mono o le mong. 

34Ka hora ya boroba mono o le mong, Jesu a howa ka lentswe le leholo, a re: Eloi, 

Eloi, lamma sabakthani? Ha ho fetolwa, ke ho re: Modimo wa ka, Modimo wa ka, o 

ntloheletseng na? 

35Ba bang ho ba leng moo, ha ba utlwa, ba re: Utlwang, o bitsa Elia. 

36Yaba e mong o a matha, mme hobane a tlatse seponse ka asene, a se hloma 

leqaleng, a mo nwesa, a re: Lesang, re ke re bone ha ekaba Elia o tla tla mo fanyolla. 

37Empa Jesu a meketsa ka lentswe le leholo, a neela moya. 

38Yaba lesela la tempele le hahoha kalehare, ho qala hodimo ho isa tlase. 

39Molaodi wa lekgolo ya emeng moo, malebana le yena, eitse ha a bona kamoo a 

neetseng moya kateng, hobane a meketse, a bolela, a re: Motho enwa e ne e le Mora 

wa Modimo ruri. 

40Le basadi ba ne ba le teng, ba tadimile ba le hole; hara bona ho ne ho le Maria 

Magdalena, le Maria, mma Jakobo e monyenyane le Jose, leSalome. 

41Ke bao, e neng ere ha a sa le Galelea, ba neng ba mo latela, ba mo sebeletsa, ba ena 

le ba bang ba bangata, mme ba ne ba nyolohetse le yena Jerusalema. 

Setopo sa Jesu se a epelwa. 

42Ha e se e le mantsiboya, kahobane e ne e le hlekelo, ke ho re, letsatsile 

hlahlangwang ke la Sabatha, 

43ha tla Josefa wa Arimathea, monna wa lekgotla ya kgabane, ya neng a lebeletse 

mmuso wa Modimo le yena; a beta pelo, a kena ho Pilato, mme a qela setopo sa Jesu. 

44Pilato a makala ha a se a shwele. Yaba o bitsa molaodi wa lekgolo, a mmotsa hore 

na ho se ho le motsotso a shwele. 

45Eitse hobane a utlwe ho molaodi wa lekgolo, a nea Josefa setopo. 

46Josefa a reka lesela, a fanyolla setopo saJesu, a se phuthela leseleng, a se bea 

lebitleng le betlilweng lefikeng, a ntoo phikolosetsa lejwe pela monyako wa lebitla. 

47Mme Maria Magdalena le Maria, mma Jose, ba ne ba tadima moo se bewang. 

MAREKA 16 

Tsoho ya Jesu. — Nyolohelo ya hae lehodimong. 

1Eitse ha Sabatha a fetile, Maria Magdalena, le Maria mma Jakobo, le Salome, ba 

reka dinoko, ba tle ba ye ho mo tlotsa. 

2Ka meso ya letsatsi le qalang veke, ba ya lebitleng, letsatsi ha le sa tswa tjhaba. 

3Ba ne ba botsana, ba re: Ke mang ya tla re phikolosetsa lejwe, ho le tlosa monyako 

wa lebitla? 

4Empa ha ba tadima, ba bona hoba lejwe le se le phikolositswe; athe le ne le le leholo 

haholo. 

5Ha ba kena lebitleng, ba bona mohlankana a dutse ka letsohong le letona, a apere 

seaparo se sesweu; mme ba tshoha. 

6Eo a mpa a re ho bona: Le se ke la tshoha. Le batla Jesu wa Nasaretha ya 

thakgisitsweng; o tsohile, ha a yo mona. Bonang, moo ba neng ba mmeile teng ke 

mona. 

7Le mpe le ye, le bolelle barutuwa ba hae le Petrose, hore o ya le etella pele ho ya 

Galelea; ke moo le tla mmona teng, jwalokaha a kile a le bolella. 

8Yaba ba tswa, ba baleha lebitleng; hobane ba ne ba tshwerwe ke ho thothomela le ho 

hlollwa; mme ha ba ka ba bolella motho letho, ke hobane ba ne ba tshohile. 

9[Jesu ha a tsohile kameso ya letsatsi le qalang veke, a itlhahisa pele ho Maria 

Magdalena, eo a neng a lelekile bademona ba supileng ho yena. 

10Eo a ya, a bolella ba neng ba na le Jesu, ba le bofifing, ba lla. 

11Bao, ha ba utlwa hore a boetse o a phela, le hore o bonwe ke yena, ha ba ka ba 

kgolwa. 

12Kamora tseo, a itlhahisa ka sebopeho sesele ho ba babedi ba bona, ba neng ba 

tsamaya ba ya naheng. 

13Le bona ba kgutla, ba phetela ba bang; empa le bona ha ba ka ba ba dumela. 

14Ho feleng, a itlhahisa ho ba leshome le motso o mong, ba dutse dijong; a nyatsa ho 

se dumele ha bona le bothata ba dipelo tsa bona, kahobane ba sa ka ba dumela ba 

mmoneng a tsohile. 

15A ba a re ho bona: Eyang ka lefatsheng lohle, le bolelle babopuwa bohle Evangeli. 

16Ya dumelang, mme a kolobetswa, o tla bolokeha; empa ya sa dumeleng, o tla tsuwa. 

17Mehlolo e tla tsamaya le ba dumetseng ke yona ena: ba tla leleka batemona ka 

lebitso la ka; ba tla bua dipuo tse ntjha; 

18ba tla tshwara dinoha, mme leha ba nwele ntho e ka ba bolayang, ha e ka ke ya ba 

etsa letho; ba tla bea matsoho hodima ba kulang, mme ba tla fola. 

19Eitse hobane Morena a bue le bona jwalo, a nkelwa lehodimong, mme a 

dula letsohong le letona la Modimo. 

20Haele bona, ba tloha, ba ya bolela Evangeli kahohle, Morena a ntse a sebetsa le 

bona, a tiisa lentswe ka mehlolo o le felehetsang.] 

LUKA 

LUKA 1 

Mokgwa oo Luka a ngodileng ka wona. 

1Erekaha ba bangata ba se ba lekile ho pheta ka hlomahanyo ditaba tse phethahetseng 

hara rona, 

2kamoo re di neilweng kateng, ke ba iponetseng tsona ka sebele esale ho qaleng ha 

tsona, bao e bileng e leng bahlanka ba lentswe, 

3le nna, eitse hobane ke botsisise ditaba tsohle ho tloha ho hlaheng ha tsona, ke re, ho 

a ntshwanela hore ke o ngolle tsona ka lenaneo la tsona, Theofile ya kgabane, 

4o tle o tsebe ho tiya ha ditaba tseo o di rutilweng. 

Tswalo ya Johanne Mokolobetsi le ya Jesu di a porofetwa. 

5Mehleng ya Heroda, morena wa Judea, ho ne ho le moprista ya bitswang Sakaria, wa 

sehlopha sa Abia; mosadi wa hae e ne e le wa baradi ba Aarone, lebitso la hae e le 

Elisabetha. 

6Ba ne ba lokile pela Modimo ba babedi, ba tsamaya melaong yohle le ditaelong 

tsohle tsa Morena, ho se kamoo ba ka nyatsuwang kateng. 

7Empa ba ne ba se na ngwana, kahobane Elisabetha e ne e le nyopa, hape ba ne ba se 

ba hodile ba babedi. 

8Yare Sakaria ha a sebetsa tsa boprista pela Modimo ka tsatsi la sehlopha sa hae, 

9kamoo e leng mokgwa wa boprista kateng, a abelwa ho kena tempeleng ya Morena 

ho tjhesa dibano. 

10Bongata bohle ba setjhaba bo ne bo eme kantle, bo rapela nakong eo ho tjheswang 

dibano ka yona. 

11Yaba lengeloi la Morena le ipontsha ho Sakaria, le eme lehlakoreng le letona la 

aletare ya dibano. 

12Sakaria ha a le bona, a tshoha, mme tshabo ya mo wela hodimo. 

13Empa lengeloi la re o yena: Se tshabe, Sakaria, hobane thapelo ya hao e utlwilwe, 

mme mosadi wa hao Elisabetha o tla o tswalla mora, mme o tla mo rea lebitso la 

Johanne. 

14E tla ba thabo le nyakallo ho wena, mme ba bangata ba tla thabela ho tswalwa ha 

hae. 

15Hobane o tla ba moholo pela Morena, ha a ka ke a nwa veine le seno se tahang; o tla 

tlala Moya o Halalelang a sa le popelong ya mmae. 

16O tla sokollela bana ba Iseraele ba bangata ho Morena, Modimo wa bona; 

17o tla mo etella pele ka moya le ka matla a Elia, a tle a busetse dipelo tsa bontate 

baneng ba bona, le bahanyetsi bohlaleng ba ba lokileng, a tle a lokisetse Morena 

setjhaba se hlekehileng hantle. 

18Sakaria a re ho lengeloi: Taba tseo ke tla di tseba kang? hobane ke se ke hodile, 

mosadi wa ka le yena o se a tsofetse. 

19Lengeloi la araba, la re ho yena: Nna ke Gabriele, ya emang pela Modimo; ke 

romilwe ho bua le wena, le ho o bolella ditaba tsena tse monate. 

20Mme bona, o tla ba semumu, o sitwe ho bua, ho be ho fihle matsatsi ao ditaba tseo 

di tla etsahala ka wona, kahobane o sa ka wa dumela dipolelo tsa ka, tse tla etsahala 

nakong ya tsona. 

21Batho bona ba ne ba ntse ba lebeletse Sakaria kantle, ba maketse ke ho dieha ha hae 

ka tempeleng. 

22Yare ha a etswa, a sitwa ho bua le bona, mme ba lemoha hobane o bone mohlolo 

tempeleng, le yena a ba lekanyetsa jwalo; mme a sala e le semumu. 

23Yare matsatsi a tshebetso ya hae ha a fedile, a tloha, a kgutlela tlung ya hae. 

24Kamora matsatsi ao, Elisabetha, mosadi wa hae, a emola, mme a ipata ka kgwedi tse 

hlano, a re: 

25Ke sona seo Morena a nketseditseng sona, mohla a ntekotseng ho tlosa sekgobo sa 

ka hara batho. 

26Ka kgwedi ya botshelela, lengeloi Gabriele la romelwa ke Modimo motseng o mong 

wa Galelea, o bitswang Nasaretha, 

27ho morwetsana ya lebeleditsweng ke monna ya bitswang Josefa, wa ntlo ya Davida. 

Lebitso la morwetsana e ne e le Maria. 

28Lengeloi la kena ho yena, la re: Dumela, mohauhelwa: Morena o na le wena! O 

lehlohonolo hara basadi! 

29Maria,eitse ha a le bona, a tshoha ke polelo ya lona, mme a nahana hore tumediso ya 

lona e reng? 

30Lengeloi la re ho yena: Maria, se tshohe, hobane o bone mohau ho Modimo. 

31Bona, o tla emola, mme o tla tswala mora, mme o tla mo rea lebitso la Jesu. 

32O tla ba moholo, mme o tla bitswa Mora wa Ya hodimodimo; Morena Modimo o tla 

mo nea terone ya Davida ntatae. 

33O tla busa ntlo ya Jakobo ka ho sa feleng, mme borena ba hae ha bo ka ke ba eba le 

bofelo. 

34Empa Maria a re ho lengeloi: Taba eo e tla etsahala jwang, athe ha ke tsebe monna? 

35Lengeloi la araba, la re ho yena: Moya o Halalelang o tla theohela hodima hao, mme 

matla a Ya hodimodimo a tla o kgurumetsa; ka baka leo, ho halalelang ho tla tswalwa 

ke wena ho tla bitswa Mora Modimo. 

36Mme bona, Elisabetha, motswalao, le yena o emere mora botsofading ba hae; 

kgwedi ena e se e le ya botshelela ya ya neng a bitswa nyopa. 

37Hobane ha ho letho le ke keng la etswa ke Modimo. 

38Maria a re: Bona, ke lekgabunyane la Morena, a nke ke etswe ka polelo ya hao! 

Yaba lengeloi le tloha ho yena. 

Maria o etela Elisabetha. — Thoko ya Maria. 

39Matsatsing wona ao, Maria a tloha, a phakisa a ya maloting, motseng o mong wa 

Juda. 

40A kena tlung ya Sakaria, a dumedisa Elisabetha. 

41Eitse Elisabetha ha a utlwa tumediso ya Maria, ngwana a hlasimoloha popelong ya 

hae. Yaba Elisabetha o tlala Moya o Halalelang, 

42a phahamisa lentswe, a re: Ho lehlohonolo wena hara basadi, ho lehlohonolo le yona 

tholwana ya popelo ya hao. 

43Mme ho ntlhahela kae ha ke etelwa ke mma Morena ka? 

44O ka bona, lentswe la tumediso ya hao etsware ha le kena ditsebeng tsa ka, ngwana 

a hlasimoloha ke ya dumetseng; hobane ditaba tseo a di boleletsweng ke Morena di tla 

etsahala. 

45Ho lehlohonolo ya dumetseng; hobane ditaba tseo a di boleletsweng ke Morena di 

tla etsahala. 

46Yaba Maria o re: Moya wa ka o rorisa Morena; 

47moya wa ka o inyakalletse ho Modimo, Mmoloki wa me; 

48hobane o tadimile bofutsana ba lekgabunyane la hae; mme jwale, meloko yohle e tla 

re, ke lehlohonolo, 

49hobane Ya matla o nketseditse tse kgolo. Lebitso la hae le a halalela; 

50mohau wa hae o melokong ya meloko ya ba mo tshabang. 

51O sebeditse ka matla ka letsoho la hae; o qhalantse ba ikgohomositseng mehopolong 

ya dipelo tsa bona; 

52o dihile babusi diteroneng tsa bona, mme o phahamisitse ba ikokobeditseng; 

53ba lapileng o ba kgorisitse molemo, mme ba ruileng o ba kgutlisitse ba le feela; 

54o hlokometse Iseraele, mohlanka wa hae, a tle a hopole mohau, 

55oo a neng a o etsetseAbrahama le leloko la hae ka ho sa feleng, kamoo a neng a 

boleletse baholo ba rona kateng. 

56Maria a hlola le Elisabetha dikgwedi tse batlileng ho ba tharo, a ntoo boela tlung ya 

hae. 

Tswalo ya Johanne Mokolobetsi. — Thoko ya Sakaria. 

57Elisabetha a hlahelwa ke nako ya hae ya ho beleha, mme a tswala mora. 

58Ba ahisaneng le yena le bahabo ba utlwa hoba Morena o tumisitse mohau wa hae ka 

yena, ba thaba le yena. 

59Ka tsatsi la boroba meno e le mmedi, ba tla ho bolotsa ngwana, mme ba mo rea 

Sakaria, lebitso la ntatae. 

60Mmae a araba, a re: Tjhe, empa o tla rewa la Johanne. 

61Ba re ho yena: Ha ho motho hara ba heno ya reilweng lebitso leo. 

62Yaba ba lekanyetsa ntatae hore a ba tsebise lebitso leo a ratang ba ka mo rea lona. 

63Sakaria, hobane a kope lematjana la ho ngola, a ngola, a re: Lebitso la hae ke 

Johanne. Mme ba makala kaofela. 

64Ka nako yona eo molomo wa hae wa buleha, le leleme la raroloha, mme a bua, a 

boka Modimo. 

65Ba ahisaneng le yena ba tshwarwa bohle ke tshabo; ditaba tseo tsa hasana kahohle 

maloting a Judea. 

66Mme bohle ba di utlwang ba di boloka dipelong tsa bona, ba re: Ha ho le jwalo, 

ngwana eo e tla ba eng? Hobane letsoho la Morena le ne le le ho yena. 

67Yaba Sakaria, ntatae, o tlala Moya o Halalelang, a porofeta, a re: 

68Ho bokwe Morena, Modimo wa Iseraele, hobane o etetse setjhaba sa hae, mme 

o se lopolotse. 

69O re tsoseditse lenaka la poloko tlung ya Davida, mohlanka wa hae; 

70jwalokaha a ne a boletse ka molomo wa baporofeta ba halalelang ba hae, ba bileng 

teng mehleng ya pele, 

71a re, o tla re lwela ho bao e leng dira ho rona, le matsohong a bohle ba re hloileng; 

72hore a hauhele bontata rona, mme a hopole selekane sa hae se halalelang, 

73e leng kano eo a neng a e anetse ntata rona Abrahama, 

74ya hore, ha re lwetswe matsohong a bao e leng dira ho rona, re mo sebeletse, re sa 

tshabe letho, 

75kgalalelong le ho lokeng, pontsheng ho yena, ka matsatsi wohle a ho phela ha rona. 

76Haele wena, lesea, o tla bitswa moporofeta wa Ya hodimodimo; hobane o tla etella 

sefahleho sa Morena pele, ho lokisa ditsela tsa hae, 

77o tle o nee setjhaba sa hae tsebo ya poloko, tshwarelong ya dibe tsa bona, 

78ka baka la pelo e mohau wa Modimo wa rona, eo mafube a meso a lehodimo a re 

etetseng ka yona, 

79hore a bonese ba dutseng lefifing le moriting wa lefu, mme a tsamaise maoto a rona 

tseleng ya kgotso. 

80Haele ngwana, a nna a hola, a ipha matla moyeng; a nna a dula mafeelleng, ha ba ha 

fihla letsatsi leo a hlahileng pela Iseraele ka lona. 

LUKA 2 

Tswalo ya Jesu. — Badisa ba Bethlehema 

1Mehleng eo, ha hlaha taelo ya Sesare Augusto, e reng, ho ngolwe palo ya baahi ba 

lefatshe lohle. 

2Palo eo ke ya pele, ya etswa Kuirine e le mmusisi wa Siria. 

3Yaba batho bohle ba ya ho ngolwa, e mong le e mong motseng wa habo. 

4Josefa le yena a tloha Galelea, motseng wa Nasaretha, a ya Judea, motseng wa 

Davida, o bitswang Bethlehema, etswe e ne e le motho wa ntlo ya Davida le wa leloko 

la hae; 

5ba ya ho ngolwa le Maria, mosadi eo a mo lebeleditseng, e neng e le moimana. 

6Ba sa le moo, matsatsi a ho beleha ha hae a phetheha; 

7a beleha mora wa hae wa letsibolo; a mo phuthela maseleng, mme a mo robatsa 

sejelong, kahobane ho ne ho se sebaka sa bona tlung ya baeti. 

8Ho ne ho le badisa naheng eo, ba phelang metebong, ba lebetse mehlape ya bona 

bosiu. 

9Jwale hang, lengeloi la Morena la ba hlahela, kganya ya Morena ya ba teela hare, 

mme ba tshaba ka tshabo e kgolo. 

10Lengeloi la re ho bona: Se tshabeng, hobane bonang, ke le bolella thabo e kgolo, e 

monate, eo e tla ba ya setjhaba kaofela; 

11ke ho re, kajeno, le tswaletswe Mmoloki, motseng wa Davida; ke Kreste, Morena. 

12Seo e tla ba pontsho ho lona, le tla fihlela lesea le phuthetsweng, le robaditsweng 

sejelong. 

13Yaba bongata ba makgotla a lehodimo bo phakisa bo eba le lengeloi leo, ba boka 

Modimo, ba re: 

14Kganya e be ho Modimo mahodimong a hodimo, kgotso e be lefatsheng ho batho 

bao o kgahlwang ke bona. 

15Eitse hobane mangeloi a ba tlohele ho kgutlela lehodimong, badisa ba buisana, ba 

re: A re hle re yeng Bethlehema, re tle re bone taba eo e hlahileng teng, eo Morena a 

re tsebisitseng yona. 

16Yaba ba phakisa ba eya, ba fihlela Maria, le Josefa, le lesea le robaditsweng 

sejelong. 

17Eitse hobane ba le bone, ba bolela kahohle taba tsa ngwana, tseo ba di boleletsweng. 

18Bohle ba utlwang, ba makala ke ditaba tseo ba di bolellwang ke badisa. 

19Haele Maria, a boloka ditaba tseo tsohle, a di nahana pelong ya hae. 

20Badisa bona ba kgutla, ba ntse ba rorisa Modimo, ba o boka ka baka la tsohle tseo 

ba di utlwileng, le tseo ba di boneng, kamoo ba di boleletsweng kateng. 

Jesu o hlahiswa tempeleng. — Thoko ya Simeone. — Anna. — Ho kgutlelwa 
Nasaretha. 

21Matsatsi a robileng meno e le mmedi a ho tla bolotsa ngwana ha a fetile, ba mo rea 

lebitso la Jesu, leo a neng a le reilwe ke lengeloi, a eso ho emolwe popelong. 

22Hobane ho fete matsatsi ao ba itlhatswang ka wona, ka molao wa Moshe, ba 

isa ngwana Jerusalema, ho mo hlahisa pela Morena; 

23jwalokaha ho ngodilwe molaong wa Morena, ho thwe: Ngwana e mong le e mong e 

motona wa letsibolo o tla bitswa mokgethwa wa Morena. 

24Ba ya le hore ba hlahise sehlabelo se laetsweng molaong wa Morena, sa 

maebanakgorwana a mabedi, leha e le sa madinyane a mabedi a maeba. 

25Ho ne ho na le monna Jerusalema, ya bitswang Simeone; monna eo o ne a lokile, a 

hlonepha Modimo, a lebeletse tshediso ya Iseraele; mme Moya o Halalelang o ne o le 

ho yena. 

26O ne a senoletswe pele ke Moya o Halalelang hoba a ke ke a bona lefu, a eso ho 

bone Kreste wa Morena. 

27A iswa tempeleng ke Moya o Halalelang; mme ngwana Jesu ha a tliswa ke baholo 

ba hae, ho tle ho etswe bakeng sa hae ka taelo ya molao, 

28a mo nkela matsohong a hae, a boka Modimo, a re: 

29Jwale, Monghadi, o lese mohlanka wa hao, a ye ka kgotso, ka polelo ya hao; 

30hobane mahlo a ka a bone poloko ya hao, 

31eo o e lokisitseng pontsheng ya ditjhaba kaofela, 

32hore e be lesedi le tla bonesa ditjhaba, le kganya ya Iseraele, setjhaba sa hao. 

33Josefa le mma ngwana ba ne ba makala ke ditaba tsohle tseo a bolelwang ka tsona. 

34Simeone a ba hlohonolofatsa, a re ho Maria, mmangwana: Bona, ngwana enwa o 

beetswe ho wa le ho tsoha ha ba bangata Iseraeleng, le ho ba pontsho e hanyetswang; 

35le hona, lerumo le tla hlaba pelo ya hao, hore mehopolo ya dipelo tse ngata e tle e 

senolwe. 

36Hape, ho ne ho le Anna, moporofeta wa mosadi, moradi wa Fanuele, wa leloko la 

Asere; o ne a se a hodile haholo, a kile a ba le monna ka dilemo tse supileng ho tloha 

borwetsaneng ba hae; 

37mme jwale, e ne e se e le mohlolohadi wa dilemo tse batlileng ho ba mashome a 

robileng meno e le mmedi a metso e mene; o ne a sa tlohe tempeleng, empa o ne a 

sebeletsa Modimo ka ho itima dijo le ka ho rapela bosiu le motshehare. 

38Le yena a hlaha nakong yona eo, a boka Morena, mme a bolela tsa Jesuho bohle ba 

lebeletseng topollo Jerusalema. 

39Eitse hobane ba phethe tsohle tse laetsweng molaong wa Morena, ba kgutlela 

Galelea, ba ya Nasaretha, motseng wa habo. 

40Haele ngwana a nna a hola, a ipha matla, a tlala bohlale; mme molemo wa Modimo 

wa nna wa dula ho yena. 

Jesu o sala tempeleng. 

41Baholo ba hae ba ne ba eya Jerusalema ka dilemo tsohle, moketeng wa Paseka. 

42Eitse ha a le dilemo tse leshome le metso e mmedi, ba nyolohela Jerusalema ka 

mokgwa wa mokete. 

43Hobane ba qete matsatsi a mokete,ha ba se ba boela ha habo, ngwana Jesu a sala 

Jerusalema, Josefa le mmae ba sa tsebe. 

44Empa, ka ho re, ekaba o letshweleng, ba tsamaya letsatsi le le leng, ba ntoo mmatla 

hara metswalle ya bona le bao ba tsebanang le bona. 

45Ha ba sa mmone, ba boela Jerusalema, ba ntse ba mmatla. 

46Kamora matsatsi a mararo, ba mo fumana tempeleng, a dutse hara baruti, a ba 

mamela, a ba botsa. 

47Bohle ba mo utlwang ba ne ba tsota hlalefo ya hae le dikarabo tsa hae. 

48Ha ba mmona, ba makala haholo; mmae a re ho yena: Ngwana ka, o re etseditseng 

jwalo? O ka bona, ntatao le nna, re ne re o batla re tshohile haholo. 

49A re ho bona: Le ne le mpatlelang? Na le ne le sa tsebe hoba ke tshwanetse ho ba 

teng ditabeng tsa Ntate na? 

50Empa ha ba ka ba utlwisisa taba eo a ba bolellang yona. 

51Yaba o theoha le bona, a ya Nasaretha. O ne a ba utlwa; mme mmae a nna a boloka 

ditaba tseo kaofela pelong ya hae. 

52Mme Jesu a nna a hola hlalefong, le boemong, le molemong, pela Modimo le batho. 

LUKA 3 

Thuto ya Johanne Mokolobetsi. 

1Ka lemo sa leshome le metso e mehlano sa puso ya Tibere Sesare, ha Ponse Pilato e 

le mmusisi wa Judea, Heroda yena e le moteterareke wa Galelea, Filipi, ngwanabo, e 

le moteterareke wa Iturea le wa naha ya Trakonita, Lisaniase e le moteterareke wa 

Abilene; 

2ha Anna le Kaiafa e le baprista ba baholo, lentswe la Modimo la tla ho Johanne, 

mora wa Sakaria, feelleng. 

3A ya le lefatshe lohle le mathoko a Jordane, a ntse a bolela kolobetso ya pako, ya ho 

tshwarelwa dibe; 

4jwalokaha ho ngodilwe bukeng ya ditaba tsa moporofeta Esaia, ho thwe: Lentswe la 

ya howang feelleng, le re: Hlekang mmila wa Morena, le lokise ditsela tsa hae. 

5Diphula tsohle di katwe, dithaba tsohle le maralla wohle a kokobetswe; ho 

kgopamileng ho lokiswe; ditsela tse makukuno di latswe; 

6mme nama yohle e bone poloko ya Modimo. 

7O ne a re ho matshwele a tswelang ho kolobetswa ke yena: Madinyane a marabe, le 

tshositswe ke mang ho balehela bohale bo tlang? 

8Ha ho le jwalo, behang ditholwana tse tshwanelang pako. Le se ke la qala la re ka ho 

lona: Abrahama ke ntata rona; hobane ke re ho lona: Modimo o ka tsosetsa Abrahama 

bana le ka majwe ana. 

9Hape, selepe se se se beilwe metsong ya difate. Mme jwale, sefate ka seng se sa 

beheng ditholwana tse molemo, se tla rengwa, se lahlelwe mollong. 

10Bongata ba mmotsa, ba re: Ha ho le jwalo, re tla etsa eng na? 

11A araba, a re ho bona: Ya nang le dikobo tse pedi a abele ya se nang yona, le ya 

nang le dijo a etse jwalo. 

12Balekgetho le bona ba tla ho kolobetswa, mme ba re ho yena: Moruti, re tla etsang 

na? 

13a re ho bona: Le se ke la lefisa ho fetisa hoo le ho laetsweng. 

14Masole le wona a mmotsa, a re: Le rona, re tla etsa eng? A re ho wona: Le se ke la 

etsa motho ka matla, leha e le ka thetso; hape le kgolwe ke moputso wa lona. 

15Jwale, kahobane setjhaba se ne se dutse ka tebello, bohle ba hakanya ka dipelong tsa 

bona, ka ho re: Na mohlomong Johanne e ke se be ke yena Kreste, 

16Johanne a ba araba bohle, a re: Nna, ke fela ke le kolobetsa ka metsi; empa e mong 

o a tla, ya mphetang ka matla, eo ke sa lokelang ho lokolla leqhwele la dieta tsa hae; 

ke yena ya tla le kolobetsa ka Moya o Halalelang le ka mollo. 

17Seoloso sa hae se letsohong la hae, mme seotlo sa hae o tla se fiela ruri; o tla bokella 

koro modikong wa hae; haele mooko, o tla o tjhesa mollong o sa timeng. 

18A nna a ba kgothatsa le ka ditaba tse ding tse ngata, a ntse a bolella setjhaba 

Evangeli. 

19Empa, eitse hoba Heroda moteterareke a kgalemelwe ke Johanne, bakeng sa 

Herodiase, mosadi wa Filipi, ngwanabo, le bakeng sa tsohle tse mpe tseo a neng a di 

entse, 

20a eketsa tsohle tseo ka ho kenya Johanne teronkong. 

21Yare ha batho bohle ba kolobetswa, Jesu a kolobetswa le yena; ha a ntse a rapela, 

lehodimo le phetlwa, 

22mme Moya o Halalelang wa theohela hodima hae ka sebopeho se bonahalang se 

jwaloka sa leeba; mme lentswe la tswa lehodimong, la re: O Mora ka ya ratwang; ke 

kgahliswa ke wena. 

Leloko la Jesu Kreste. 

23Jesu o ne a batla ho ba le dilemo tse mashome a mararo, ha a qala ho ruta. Ka ho 

lekanya ha batho, e ne e le mora wa Josefa, wa Heli, 

24wa Mathate, wa Levi, wa Melki, wa Janai, wa Josefa, 

25wa Matathia, wa Amose, wa Nahume, wa Esli, wa Naggai, 

26wa Maathe, wa Matathia, wa Semei, wa Joseke, wa Juda, 

27wa Joanane, wa Rhesa, wa Sorobabele, wa Salathiele, wa Neri, 

28wa Melki, wa Adi, wa Kosame, wa Elmadame, wa Ere, 

29wa Jose, wa Eliesere, wa Jorime, wa Mathate, wa Levi, 

30wa Simeone, wa Juda, wa Josefa, wa Joname, wa Eliakime, 

31wa Melea, wa Mainane, wa Matatha, wa Nathane, wa Davida, 

32wa Jese wa Obede, wa Boase, wa Salmone, wa Naasone, 

33wa Aminadabe, wa Arame, wa Esrome, wa Farese, wa Juda, 

34wa Jakobo, wa Isaaka, wa Abrahama, wa Thera, wa Nakore, 

35wa Seruge, wa Rehu, wa Pelege, wa Hebere, wa Shela, 

36wa Kainane, wa Arpaksade, wa Sema, wa Nowe, wa Lemeke, 

37wa Methusela, wa Henoke, wa Jerede, wa Mahalaleele, wa Kenane, 

38wa Enose, wa Setha, wa Adama, wa Modimo. 

LUKA 4 

Moleko wa Jesu Kreste. 

1Jwale Jesu, a tletse Moya o Halalelang, a tloha Jordane, a iswa ke Moya feelleng. 

2A lekwa teng ke Diabolose ka matsatsi a mashome a mane, a sa je letho ka matsatsi 

ao; a ntoo lapa ho feleng ha wona. 

3Yaba Diabolose o re ho yena: Ekare ha o le Mora Modimo, ere, lejwe lena le fetohe 

bohobe. 

4Jesu a mo araba, a re: Ho ngodilwe, ho thwe: Motho a ke ke a phela ke bohobe 

feela, o tla phela le ke dipolelo tsohle tsa Modimo. 

5Yaba Diabolose o mo isa thabeng e telele, a mmontsha mebuso yohle ya lefatshe ka 

motsotso o le mong. 

6Diabolose a re ho yena: Ke tla o nea borena boo bohle, le kganya ya mebuso eo, 

etswe ke di neilwe, mme ke di nea eo ke ratang ho mo nea. 

7Mme jwale, wena, ha o kgumama pela ka, tsohle e tla ba tsa hao. 

8Jesu a mo araba a re: Tloha ho nna, Satane, hobane ho ngodilwe, ho thwe. O tla 

kgumamela Morena, Modimo wa hao, o sebeletse yena feela. 

9Jwale, Diabolose a mo isa Jerusalema, a mmea hlorong ya tempele, a re ho yena: 

Ekare ha o le Mora Modimo, o itihele fatshe o le mona; 

10hobane ho ngodilwe, ho thwe: O tla o laella mangeloi a hae, a o boloke; 

11mme a tla o kgakeletsa matsohong a wona, hore leoto la hao le se ke la kgoptjwa ke 

lejwe. 

12Jesu a mo araba, a re: Ho boletswe, ho thwe: O se ke wa leka Morena, Modimo wa 

hao. 

13Eitse hobane Diabolose a qete moleko wohle, a mo tlohela, nako e nngwe e tle e be 

e fihle. 

Tshebetso ya Jesu Galelea. — O ya ruta Nasaretha; ho se dumele ha batho ba 
teng. 

14Yaba Jesu o boela Galelea ka matla a Moya; mme botumo ba hae ba utlwahala 

mathokong wohle a naha eo. 

15O ne a ruta masinagogeng a bona, a ntse a roriswa ke bohle. 

16A fihla Nasaretha, moo a neng a holetse teng. Ka letsatsi la Sabatha, a kena 

sinagogeng ka mokgwa wa hae; mme a ema hore a bale. 

17Yaba o newa buka ya moporofeta Esaia; mme ha a phutholotse buka, a fihlela 

sebaka moo ho ngodilweng, ho thwe: 

18Moya wa Morena o ho nna, kahobane o ntlotsitse; o nthomile ho bolella mafutsana 

Evangeli, ho fodisa ba pelo tse bohloko, ho bolella ba holehilweng hore ba tla 

lokollwa, le ba foufetseng hore ba tla boela ba bone, ho nea ba hloriswang sebaka sa 

ho ikela, 

19le ho bolela selemo sa Morena se molemo. 

20Eitse hobane a phuthe buka, a e nea mohlanka, mme a dula; mahlo a bohle ba leng 

sinagogeng a nna a tadima yena. 

21Yaba o qala ho ba bolella, a re: Kajeno, lengolo leo le etsahetse, le a ikutlwela. 

22Ba mo pakela bohle, ba makala ke mantswe a molemo a tswang molomong wa hae, 

ba re: Enwa na hase mora wa Josefa na? 

23A re ho bona: Efela le sa tla mpolella setshwantsho se reng: Ngaka, o iphodise e le 

wena; ntho tseo re di utlwileng di etseditswe Kapernauma, o etse tse kalo le mona 

naheng ya heno. 

24A mpa a re: Kannete ke re ho lona: Ha ho moporofeta ya amohelwang naheng ya 

habo. 

25Kannete ke re ho lona: Basadi ba bahlolohadi ba bangata ba ne ba le teng 

Iseraeleng, mehleng ya Elia, mohla lehodimo le kwalwang ka dilemo tse tharo le 

dikgwedi tse tsheletseng, mme tlala e kgolo ya eba teng lefatsheng lohle; 

26mme ha ho a ka ha eba eo Elia a rongwang ho yena, haese mosadi wa mohlolohadi 

wa Sarepta, naheng ya Sidone. 

27Le balepera ba bangata ba ne ba le teng Iseraeleng mehleng ya moporofeta Elisha, 

empa ha ho a ka ha eba e mong wa bona ya ntlafaditsweng, haese Naamane wa 

Mosiria. 

28Ba lengsinagogeng ba tlala bohale kaofela, ha ba utlwa dipolelo tseo. 

29Ba ema, ba mo lelekela kantle ho motse, ba mo isa selomong sa thaba eo motse wa 

bona o hahilweng hodima yona, ba re, ba ya mo dihela. 

30Empa yena a iphetela hara bona, a ikela. 

Jesu o ruta Kapernauma. — O fodisa motho ya nang le motemona, — le 
mohwehadi wa Petrose, le ba bang. 

31Yaba o theohela Kapernauma, motse wa Galelea; mme o ne a rutabatho ka matsatsi 

a Sabatha. 

32Ba ne ba tsota thuto ya hae; hobane a ne a bua ka borena. 

33Monna o ne a le teng sinagogeng, ya nang le moya wa motemona o ditshila; a howa 

ka lentswe le leholo, 

34a re: Tloha! taba ya rona le wena ke efe, Jesu wa Nasaretha? Na o tlile ho re 

timetsa? Ke a o tseba hoba o mang: o Mohalaledi wa Modimo. 

35Jesu a kgalemela motemona, a re: Kgutsa, o tswe ho yena. Yaba motemona, hobane 

a mo dihele hare, a tswa ho yena, a sa mo ntshe kotsi. 

36Ba makala bohle, ba botsana, ba re: Lentswe lena ke eng, ha a kgalemela meya e 

ditshila ka borena le ka matla, mme e etswa? 

37Mme botumo ba hae ba utlwahala mathokong wohle a naha eo. 

38Yaba o tswa sinagogeng, a kena tlung ya Simone. Mohwehadi wa Simone o ne a 

tshwerwe ke febere e kgolo; ba mo rapella ho yena. 

39Jesua inama hodima hae, a kgalemela febere, mme ya mo tlohela; mme a phakisa a 

tsoha, a ba sebeletsa. 

40Letsatsi ha le dikela, bohle ba nang le ba jewang ke malwetse a mefuta, ba ba tlisa 

ho yena; a bea matsoho a hae hodima e mong le e mong, a ba fodisa. 

41Le batemona ba tswa ho ba bangata, ba howa, ba re: Ke wena Kreste, Mora wa 

Modimo. Jesu a mpa a ba kgalemela, a se ke a ba dumella ho bua, kahobane ba ne ba 

mo tseba hobane ke yena Kreste. 

42Letsatsi ha le tjhaba, a tswa, a ya feelleng. Matshwele a mmatla. Mme ha ba mo 

fihlela, ba ne ba re, ba mo thibela hore a se ke a tloha ha bona. 

43A mpa a re ho bona: E ka kgona ke bolelle le metse e meng Evangeli ya mmuso wa 

Modimo; hobane ke rometswe hona. 

44Mme a nna a ruta masinagogeng a Galelea. 

LUKA 5 

Tshwaso e kgolo ya dihlapi; — pitso ya barutuwa ba pele. 

1Ka tsatsi le leng, bongata bo ne bo mo hatella ho utlwa lentswe la Modimo; o ne a 

eme lebopong la letsha la Genesarethe. 

2A bona dikepana tse pedi tse emeng haufi le lebopo, batshwasi ba tswile ho tsona, ba 

hlatswa matlowa a bona. 

3A kena ho se seng, e leng sa Simone, mme a mo rapela hore a se suthise hanyenyane 

lebopong. Yaba o dula sekepaneng, a ruta matshwele. 

4Ha a qetile ho bua, a re ho Simone: Sesisetsa kwetseng, mme le akgele matlowa a 

lona, le tshwase. 

5Empa Simone a araba, a re ho yena: Monghadi, re hlotse bosiu bohle re sebetsa, mme 

ha re a ka ra tshwasa letho; leha ho le jwalo, ka polelo ya hao ke tla akgela letlowa. 

6Ha ba entse jwalo, ba tshwasa bongata bo boholo ba dihlapi, letlowa la ba la kgaoha. 

7Ba hwehla balekane ba bona ba sekepaneng se seng hore ba tle ho ba thusa. Yaba ba 

tla, ba tlatsa dikepana tse pedi tseo, tsa batla di teba. 

8Simone Petrose, eitse ha a bona hoo, a itihela maotong a Jesu, a re: Morena, tloha ho 

nna, hobane ke monna wa moetsadibe. 

9A rialo kahobane tshwaso eo ya dihlapi e ne e mo makaditse, le bohle ba nang le 

yena. 

10Ha eba jwalo le ho bara ba Sebedea, Jakobo le Johanne, balekane ba Simone. Jesu a 

re ho Simone: Se tshabe; ho tloha jwale, o tla ba motshwasi wa batho. 

11Mme ha ba buseditse dikepana lebopong, ba tlohela tsohle, ba mo latela. 

Phodiso ya molepera. 

12Eitse ha a le motseng o mong, monna ya tletseng lepera, ha a bona Jesu, a itihela 

fatshe ka sefahleho, a mo rapela, a re: Morena, ha u rata, o na le matla a ho nntlafatsa. 

13A nanabetsa letsoho, a mo ama, a re: Ke a rata, o ntlafale. Mme lepera la hla la tloha 

hang ho yena. 

14A mo laela, a re, a se ke a bolella motho, a re: O mpe o yo ipontsha ho moprista, 

mme o ananele ho ntlafala ha hao kamoo Moshe a laetseng kateng, e tle e be bopaki 

ho bona. 

15Botumo ba hae ba eketsa ho ata, mme matshwele a maholo a tla hammoho ho mo 

utlwa, le ho fodiswa malwetse a bona ke yena. 

16Haele yena, o ne a dula mafeelleng, a ntse a rapela. 

Phodiso ya motho ya omeletseng ditho. 

17Ka tsatsi le leng, Jesu o ne a ruta; bafarisi le baruti ba molao, ba tswang metsaneng 

yohle ya Galelea, le Judea, le Jerusalema, ba ne ba dutse ho yena, mme matla a 

Morena a ne a bonahala ka ho fodisa. 

18Yaba ho tla banna ba jereng ka diphate motho ya omeletseng ditho, ba leka ho mo 

kenya ka tlung, a tle a bewe pela Jesu. 

19Yare ha ba sa bone hoba ba tla mo kenya le kae, ka baka la bongata, ba hlwella 

hodima ntlo, ba phunya marulelo, ba mo theolela kahare, pela Jesu, a robetse 

diphateng tsa hae. 

20Jesu, ha a bona tumelo ya bona, a re ho yena: Motho, dibe tsa hao o di tshwaretswe. 

21Bangodi le bafarisi ba qala ho bolela dipelong tsa bona, ba re: Enwa ke mang, ya 

bolelang dinyefolo? Ke mang ya nang le matla a ho tshwarela dibe, haese Modimo o 

nnotshi? 

22Yare ha Jesu a lemoha mehopolo ya bona, a araba, a re ho bona: Le 

hopolelang jwalo ka dipelong tsa lona? 

23Na haele ho re: O tshwaretswe dibe tsa hao, e le ho re: Ema, o tsamaye, ho bonolo 

ke hofe na? 

24Jwale, — hore le tle le tsebe hobane Mora motho o na le matla lefatsheng a ho 

tshwarela dibe, — a re ho ya omeletseng ditho: Ke re ho wena: Ema, o nke diphate tsa 

hao, o ikele tlung ya hao. 

25Eo a phakisa a ema pontsheng ho bona, a nka diphate tseo a neng a robetse ho tsona, 

a ikela tlung ya hae a ntse a rorisa Modimo. 

26Ba hlollwa kaofela, ba rorisa Modimo, mme ba tlala tshabo, ba re: Re bone 

dimakatso kajeno. 

Pitso ya Levi. 

27Kamora tseo, a tswa moo, a bona molekgetho, ya bitswang Levi, a dutse pela ntlo ya 

lekgetho; a re ho yena: Ntatele! 

28Yena a tlohela tsohle, a ema, a mo latela. 

29Levi a mo etsetsa mokete o moholo tlung ya hae, mme ho ne ho le sehlopha se 

seholo sa balekgetho, le sa ba bang ba dutseng le bonadijong. 

30Bangodi le bafarisi ba teng ba rorela barutuwa ba hae, ba re: Na le jelang le 

balekgetho le baetsadibe, le nwelang le bona? 

31Jesu a araba, a re ho bona: Ba phelang hantle ha ba batle ngaka; empa e batlwa ke 

ba kulang. 

32Ha ke a tla ho biletsa ba lokileng pakong, empa e le baetsadibe. 

Potso hodima ho itima dijo. 

33Yaba ba re ho yena: Barutuwa ba Johanne ba itimelang dijo hangata, ba etsetsang 

merapelo, le ba bafarisi ba etsetsang jwalo le bona, kanthe ba hao ba ja, ba nwa? 

34A re ho bona: Na le ka re, balekane ba monyadi ba itime dijo, ha monyadi a sa na le 

bona na? 

35Empa matsatsi a tla tla, ao monyadi a tla tloswa ho bona, mme ke hona ba tla itima 

dijo matsatsing ao. 

36Hape, a ba bolella setshwantsho, a re: Ha ho motho ya ka tabolang setsiba 

seaparong se setjha ho se rokella seaparong se tsofetseng; ha ho ka etswa jwalo, se 

setjha se ka hahola se tsofetseng; hape, setsiba se setjha se ke ke sa dumellana le ho 

tsofetseng. 

37Ha ho motho ya tshelang veine e ntjha makukeng a kgale; ha ho ka etswa jwalo, 

veine e ntjha e ka phatlola makuka, ya tsholoha, mme makuka a senyeha. 

38Empa veine e ntjha e tshelwa makukeng a matjha, mme a bolokana hammoho le 

yona. 

39Hape, ha ho motho, ekareng ha a enwa veine ya kgale, ya ka phakisang a batla e 

ntjha; hobane o re: Ya kgale e fetisa ka monate. 

LUKA 6 

Diqwapi le Sabatha. 

1Ka Sabatha e bitswang ya bobedi ho ya pela, Jesu o ne a feta hara masimo; barutuwa 

ba hae ba ekga diqwapi, mme ba di hohla diatleng tsa bona, ba di ja. 

2Bafarisi ba bang ba re ho bona: Le etsetsang ho sa dumellwang ho etswa ka Sabatha? 

3Yaba Jesu o ba araba, a re: Na ha le a ka la bala ho entsweng ke Davida, mohla a 

neng a lapile le ba nang le yena, 

4kamoo a kileng a kena tlung ya Modimo kateng, a nka mahobe a pontsha, a a ja, a 

nea le ba nang le yena, leha a sa lokele ho jewa ke motho, haese ke baprista ba 

nnotshi? 

5A ba a re ho bona: Mora motho ke morena le wa Sabatha. 

Motho ya letsoho le omeletseng. 

6Ka Sabatha e nngwe hape, o ne a kene sinagogeng, a ruta; mme motho o ne a le teng, 

ya letsoho le letona le omeletseng. 

7Bangodi le bafarisi ba mo ela hloko ho bona hore na o tla mo fodisa ka Sabatha na, 

ba tle ba fumane seo ba ka mo qosang ka sona. 

8Empa o ne a tseba mehopolo ya bona, a ba a re ho motho ya letsoho le omeletseng: 

Tsoha, o eme hare. Yaba o tsoha, a ema. 

9Jwale, Jesu a re ho bona: Ha nke ke le botse taba. Na haele ho etsa hantle, e le ho etsa 

hampe, ho pholosa motho, kapa ho mmolaya, ho loketseng Sabatha ke hofe na? 

10Eitse hobane a ba habanye bohle, a re ho motho eo: Otlolla letsoho la hao. A etsa 

jwalo; yaba letsoho la hae le a fola, la boela la loka jwaloka le leng. 

11Ba tlala bohale, mme ba rera hammoho seo ba tla se etsa ho Jesu. 

Kgetho ya baapostola ba leshome le metso e mmedi. 

12Matsatsing ao, a tswela thabeng ho rapela, mme a qeta bosiu a ntse a rapela 

Modimo. 

13Ha letsatsi le tjhabile, a bitsa barutuwa ba hae, mme hara bona a ikgethela ba bang 

ba leshome le metso e mmedi, bao a ba reileng baapostola. 

14Ke Simone, eo a mo reileng Petrose, le Andrease, ngwanabo, Jakobo le Johanne, 

Filipi le Bartholome; 

15Matheu le Thomase, Jakobo, mora Alfea, le Simone, ya reilweng Selote; 

16Judase,mora Jakobo, le Judase Iskariota, ya ileng a fetoha moeki. 

17Ha a theohile le bona, a ema lehwatateng le bongata ba barutuwa ba hae, le batho ba 

bangata ba setjhaba ba tswang Judea yohle, le Jerusalema, le mathokong a lewatle la 

Tire le Sidone, ba neng ba tlile ho mo utlwa le ho fodiswa malwetse a bona; 

18le ba neng ba tshwenyeha ke meya e ditshila ba ne ba fodiswa le bona. 

19Bongata bohle bo ne bo rata ho mo ama, hobane matla a ne a etswa ho yena, a 

fodisang bohle. 

Thuto. — Mahlohonolo. 

20Yaba o emisa mahlo, a tadima barutuwa ba hae, a re: Ho lehlohonolo lona 

bafumanehi, hobane mmuso wa Modimo ke wa lona. 

21Ho lehlohonolo lona ba lapileng jwale, hobane le tla kgoriswa. Ho lehlohonolo lona 

ba llang jwale, hobane le tla tsheha. 

22Le tla ba le lehlohonolo mohla batho ba le hloyang, ba le kgethang, ba le 

hlapaolang, mme ba lahla lebitso la lona jwaloka eka le lebe, ka baka la Mora motho. 

23Mohlang oo, le thabe, le nyakalle, hobane moputso wa lona o tla ba moholo 

lehodimong; le bontata bona ba ne ba etsa baporofeta jwalo. 

24Empa ho madimabe lona barui, hobane le se le bone tshediso ya lona. 

25Ho madimabe lona ba kgotsheng jwale, hobane le tla lapa. Ho madimabe lona ba 

tshehang jwale, hobane le tla lla, le be le bokolle. 

26Ho madimabe lona, mohla batho bohle ba le rorisang, hobane bontata bona ba ne ba 

etsa baporofeta ba bohata jwalo. 

Ditemoso: Ho ratwe dira; — ho tshajwe dikahlolo tse potlakang. 

27Empa ke re ho lona ba mamelang: Ratang bao e leng dira ho lona; ba le hloyang le 

ba etse hantle. 

28Hlohonolofatsang le ba le rohakang, mme le rapelle ba le tsohelang matla. 

29Ya o jabelang lerama, o mo sekehele le leng; ya o amohang kobo, o se ke wa mo 

hanela le kojwana. 

30Nea e mong le e mong ya qelang ho wena, mme ha motho a o hlakotse tsa hao, o se 

ke wa boela wa di lata ho yena. 

31Jwalokaha le rata ho etswa ke batho, ba etseng jwalo le lona. 

32Hobane ekare ha le rata ba le ratang, ho bokwa ha lona ke hofe na? Athe baetsadibe 

le bona ba rata ba ba ratang. 

33Ekare ha le etsa hantle ba le etsang hantle, ho bokwa ha lona ke hofe na? Athe 

baetsadibe le bona ba etsa jwalo. 

34Ha le adimana le bao le tshepang hoba le tla boela le nke ho bona, ho bokwa ha lona 

ke hofe na? Athe baetsadibe le bona ba adimana le baetsadibe, ba tle ba boele ba nke 

ho lekanang le ha bona. 

35Empa lona, ratang bao e leng dira ho lona, le etse batho hantle, le adimane le se 

balaele; mme moputso wa lona o tla ba moholo; le tla ba bana ba Ya hodimodimo; 

hobane yena o mohau ho ba sa leboheng le ho ba lonya. 

36Mme jwale, ebang lereko, jwalokaha Ntata lona le yena a le lereko. 

37Hape, se ahloleng, le tle le se ke la ahlolwa; le se ke la tswa, le tle le se ke la tsuwa; 

rekolohelang, mme le tla rekolohelwa; 

38fanang, mme le tla fuwa; le tla felwa sefubeng ka tekanyo e kgolo, e hlohlilweng, e 

katilweng, e tsholohang; hobane tekanyo eo le lekanyang ka yona, le tla lekanngwa ka 

yona le lona. 

39A ba bolella setshwantsho, a re: Na sefofu se ka tsamaisa sefofu se seng na? Di ke 

ke tsa wela sekoting tse pedi na? 

40Morutuwa ha a moholo ho moruti wa hae; empa morutuwa e mong le e mong ya 

phethehileng o tla ba jwaloka moruti wa hae. 

Lehlokwana le tshiya. 

41Na o tadimelang lehlokwana le leihlong la ngwaneno, athe ha o lemohe tshiya e ka 

leihlong la hao? 

42Kapa o ka bolella ngwaneno jwang, wa re: Ngwaneso, ntumelle, ke ntshe 

lehlokwana le leihlong la hao, kanthe wena, ha o tadime tshiya e leihlong la hao? 

Moikaketsi, qala ka ho ntsha tshiya e leihlong la hao, ke moo o tla bontshisa ho ntsha 

lehlokwana le leihlong la ngwaneno. 

Difate le ditholwana tsa tsona. 

43Hobane ha ho sefate se monate se ka behang ditholwana tse mpe, leha e le sefate se 

sebe se ka behang ditholwana tse monate. 

44Efela sefate se seng le se seng se tsejwa ka ditholwana tsa sona. Hobane difeiye di 

ke ke tsa kgolwa meutlweng, le morara o ke ke wa kgolwa dibajweng. 

45Motho ya molemo o ntsha ditaba tse molemo letlotlong le molemo la pelo ya hae, 

mme motho e mobe o ntsha ditaba tse mpe letlotlong le lebe la pelo ya hae; hobane 

molomo wa motho o bolela seo pelo e tletseng sona. 

Kutlo le ketso. 

46Na le mpiletsang Morena! Morena! kanthe ha le etse tseo ke di bolelang? 

47E mong le e mong ya tlang ho nna, ya utlwang dipolelo tsa ka, mme a di etsa, ke tla 

le lekanyetsa eo a tshwanang le yena. 

48O tshwana le motho ya hahang ntlo, eo, eitseng ha a tjheka moralo, a o etsa sekoti, a 

e thea letlapeng; yare sekgohola ha se etla, phororo ya otla ntlo eo, empa e se ke ya e 

sisinya, kahobane e theilwe letlapeng. 

49Empa ya utlwang, mme a sa etse, o tshwana le motho ya hahileng ntlo ya hae 

hodima mobu, e se na motheo; yare ha phororo e e kgahlela, ya phakisa ya wa, mme 

ho senyeha ha ntlo eo ya eba ho hoholo. 

LUKA 7 

Ho fodiswa mohlanka wa molaodi wa lekgolo. 

1Yare ha a qetile dipolelo tsa hae tsohle ditsebeng tsa setjhaba, a kena Kapernauma. 

2Molaodi wa lekgolo o ne a ena le mohlanka ya kulang, ya leng makgatheng a ho 

shwa, eo a mo ratang haholo. 

3Eitse ha a utlwataba tsa Jesu, a roma baholo ba Bajuda ho yena, ho mo rapela hore a 

tle ho fodisa mohlanka wa hae. 

4Ha ba fihla ho Jesu, ba mo rapela ka matla, ba re: O tshwanelwa ke ho rapela ka 

matla, ba re: O tshwanelwa ke ho etswa jwalo ke wena; 

5hobane o rata setjhaba sa rona, e bile ke yena ya re hahetseng sinagoge. 

6Yaba Jesu o ya le bona. Ha a se a le haufi le ntlo, molaodi wa lekgolo a roma 

metswalle ya hae ho yena, ho re ho yena: Morena, o se ke wa ikgathatsa; hobane ha ke 

a tshwanela hore o kene tlung ya ka. 

7Ke ka baka leo ke itekantseng ya sa tshwaneleng ho ya ho wena; o mpe o bue polelo, 

mme mohlanka wa ka o tla fola. 

8Hobane le nna, ke leng motho ya laolwang ke ba bang, ke na le bahlabani ba katlase 

ho nna; ha ke re ho e mong: Eya, o a ye: Le ho e mong: Tloo, o a tle; le ho mohlanka 

wa ka: Etsa hoitseng, o a ho etse. 

9Eitse ha Jesu a utlwa tabatseo, a mo tsota; mme a retelehela ho bongata bo mo 

latetseng, a re: Ke a le bolella, ke re: Ha ke eso ho bone tumelo e kalo, le Iseraeleng. 

10Ba neng ba romilwe, yare ha ba kgutletse hae, ba fihlela mohlanka ya neng a kula, a 

se a fodile. 

Tsoso ya mohlankana wa Naine. 

11Yare ka tsatsi le hlahlamang, a etela motseng o bitswang Naine; barutuwa ba 

bangatanyana ba hae ba ne ba mo latela le bongata bo boholo ba batho. 

12Yare ha a atamela kgoro ya motse, ha bo ho jerwe mofu, ngwana ya nnotshi wa 

mmae, le hona mosadi eo e le mohlolohadi; o ne a latetswe ke bongata bo boholo ba 

batho ba motse. 

13Eitse ha Morena a mmona, a mo utlwela bohloko, a ba a re ho yena: Se lle. 

14Mme a atamela, a ama mojaro wa mofu. Yaba ba mo jereng ba ema. A re: 

Mohlankana, ke re ho wena: Tsoha! 

15Yaba mofu o a dula, a qala ho bua; mme Jesu a mo nea mmae. 

16Mme bohle ba tshwarwa ke tshabo, ba rorisa Modimo, ba re: Moporofeta e moholo 

o hlahile hara rona; Modimo o etetse setjhaba sa wona. 

17Taba eo a bolelwang ka yona ya tuma Judea yohle le naheng yohle e kamathoko. 

Johanne Mokolobetsi o romela ho botsa Jesu. — Jesu o paka tsa Johanne. 

18Taba tseo kaofela tsa phetelwa Johanne ke barutuwa ba hae. 

19Yaba Johanne o bitsa barutuwa ba hae ba babedi, a ba romela ho Jesu, a re: Nake 

wena ya boletsweng, ho thwe, o tla tla, kapa re sa lebeletse e mong na? 

20Banna bao, ha ba fihla ho yena, ba re: Johanne Mokolobetsi o re romile ho wena, a 

re: Na ke wena ya boletsweng, ho thwe, o tla tla, kapa re sa lebeletse e mong na? 

21Ka yona nako eo, Jesu o ne a fodisa ba bangata malwetse, le mafu a bona, le meya e 

mebe, mme ba bangata ba neng ba foufetse o ne a ba sitsa ka pono. 

22Yaba Jesu o araba, a re ho bona: Eyang, le tsebise Johanne tseo le di boneng, le tseo 

le di utlwileng: difofu di a bona, dihlotsa di a tsamaya, balepera ba ntlafala, ba 

thibaneng ditsebe ba utlwa, bafu ba tsoha, mme Evangeli e bolellwa mafutsana. 

23Mme ho lehlohonolo ya sa tlo ka a kgoptjwa ho nna. 

24Eitse hobane ba romilweng ke Johanne ba tlohe, Jesu a qala ho bolella bongata 

bakeng sa Johanne, a re: Le ne le ile ho bonang feelleng? A e ne e le lehlaka le 

tsukutlwang ke moya na? 

25Le mpa le ne le ile ho bonang na? A e ne e le motho ya apereng dikobo? A e ne e le 

motho ya apereng dikobo tse bonolo na? Bonang ba apereng dikobo tsa bokgabane, ba 

iphepang ka tse monate, ba matlung a marena. 

26Ana le ne le ile ho bonang na? A e ne e le moporofeta na? E, ke rialo ho lona, le 

hona e le ya fetisang moporofeta. 

27Ke yena eo ho ngodilweng tsa hae, ha ho thwe:Bona, ke roma pela sefahleho sa hao 

lenqosa la ka, le tla lokisa tsela pela hao. 

28Ke re ho lona: Hara ba tswetsweng ke basadi, moporofeta e moholo ho Johanne 

Mokolobetsi ha a yo. Feela, e monyenyane mmusong wa Modimo o moholo yo Yena. 

29Bohle ba mo utlwileng le balekgetho, ha ba kolobetswa ka kolobetso ya Johanne, ba 

tlotlisitse ho loka ha Modimo. 

30Empa bafarisi le baruti ba molao ba itshenyeleditse morero wa Modimo, ha ba sa ka 

ba kolobetswa ke yena. 

31Yaba Morena o re: Batho ba moloko wona ke tla ba lekanya le eng? ba tshwana le 

eng? 

32Ba tshwana le bana ba dutseng lepatlelong, ba howanang, ba re: Re le teetse phala, 

mme ha le a ka la etsa tjhao; re le binetse mahlomola, mme ha le a ka la lla. 

33Hobane Johanne Mokolobetsi o tlile a sa je bohobe, a sa nwe veine, mme le re: O na 

le motemona. 

34Mora motho yena o tlile a eja, a enwa, mme le re: A le ke le boneng motho wa moji 

le wa monwi, motswalle wa balekgetho le wa baetsadibe. 

35Empa bohlale bo ipaketswe ke bana ba jona bohle. 

36Mofarisi e mong a mo rapela hore a tle ho ja le yena, mme Jesu a kena ka tlung ya 

mofarisi, a dula dijong. 

37Mme bonang, mosadi wa motse, eo e neng e le moetsadibe, yare ha a utlwa hobane 

o dutse dijong tlung ya mofarisi, a tlisa pitsa ya alebastera, e tletseng setlolo. 

38A ema maotong a hae kamora hae, a ntse a lla; a qala ho mo kolobisa maoto ka 

meokgo ya hae, a ntoo a hlakola ka moriri wa hlooho ya hae; a mo aka maoto, a a 

tlotsa ka setlolo. 

39Yaba mofarisi ya neng a mmitsitse, ha a bona hoo, o ipuella, a re: Motho enwa, hoja 

ke moporofeta, a ka be a tseba mosadi eo, ya mo amang, hoba ke mang, le hoba ke ya 

jwang; hobane ke moetsadibe. 

40Jesu a mo araba, a re ho yena: Simone, ke na le seo ke o bolellang sona. A re: Bua, 

moruti. 

41Morui o ne a le teng ya nametsweng ke batho ba le babedi; e mong o ne a namile ka 

didenare tse makgolo a mahlano, e mong ka tse mashome a mahlano. 

42Yare ha ba hloka seo ba ka lefang ka sona, a ba tlohella molato ba babedi. Ako 

bolele hore ke ofe ho bona ya tla mo rata haholo. 

43Simone a mo araba, a re: Nka re: Ke ya tloheletsweng ho hoholo. Jesu a re ho yena: 

O ahlotse hantle. 



1620 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

44Yaba o retelehela ho mosadi, a re ho Simone: Mosadi enwa o a mmona na? Ke kene 

tlung ya hao, mme ha o a ka wa nnea metsi ho itlhatswa maoto; empa enwa o 

kolobisitse maoto a ka ka meokgo, o a hlakotse ka moriri wa hlooho ya hae. 

45Ha o a ka wa nkaka; empa enwa, esale a kena, ha a ka a phetsa ho aka maoto a ka. 

46Ha o a ka wa ntlotsa hlooho ka ole; empa enwa o tlotsitse maoto a ka ka setlolo, 

47ka baka leo, ke re ho wena: Dibe tse ngata tsa hae o di tshwaretswe; ke ka baka leo a 

ratileng haholo; empa ya tlohellwang ho honyenyane, o rata hanyenyane. 

48Yaba o re ho mosadi: O tshwaretswe dibe tsa hao. 

49Ba dutseng le yena dijong ba qala ho ipuella, ba re: Enwa ke mang, ha a bile a 

tshwarela batho dibe? 

50Jesu a mpa a re ho mosadi: Tumelo ya hao e o pholositse; eya ka kgotso. 

LUKA 8 

Setshwantsho sa mojadi. 

1Kamora tseo, a nna a ya le metse le metsana, a ntse a ruta, a bolela Evangeli ya 

mmuso wa Modimo; ba leshome le metso e mmedi ba ya le yena. 

2le basadi ba bang, ba neng ba fodisitswe meya e mebe le malwetse: e le Maria, ya 

bitswang Magdalena, eo batemona ba supileng ba neng ba tswile ho yena; 

3le Johanna, mosadi wa Khusa, qhoku ya Heroda, le Susanna, le ba bang ba bangata 

ba neng ba sebeletsa Jesu ka tseo ba nang le tsona. 

4Yare ha bongata ba boholo ba batho ba tswang metseng bo phuthehetse ho yena, a 

bua le bona ka setshwantsho, a re: 

5Mojadi o ne a tswile ho ya jala dijalo tsa hae; eitse ha a ntse a jala, dijalo tse ding tsa 

wela pela tsela; tsa hatwa ke batho, mme dinonyana tsa lehodimo tsa di ja kaofela. 

6Tse ding tsa wela majweng; tsa mela, tsa ba tsa pona ke ho hloka leswe. 

7Tse ding tsa wela hara meutlwa; meutlwa ya mela hammoho le tsona, ya di pupetsa. 

8Tse ding tsa wela mobung o motle; tsa mela, tsa beha ha lekgolo. Yare hobane a 

bolele tseo, a howa, a re: Ya nang le ditsebe ho utlwa, a utlwe. 

9Barutuwa ba hae ba mmotsa hore na setshwantsho seo se re eng? 

10A re: Lona, le neilwe ho tseba diphiri tsa muso wa Modimo; ba bang ba mpaba di 

utlwa ka ditshwantsho, hore ho boneng ba se ke ba bontshisa, le ho utlweng ba se ke 

ba utlwisisa. 

11Jwale, setshwantsho ke sena: Dijalo, ke lentswe la Modimo; 

12ba pela tsela ke ba utlwang; hamorao, Diabolose o a tle, a hlakole lentswe dipelong 

tsa bona, hore ba se ke ba dumela, le ho bolokeha. 

13Ba majweng, ke bao e reng ha ba utlwile, ba amohele lentswe ka thabo; empa bao 

ha ba na metso, ke ba dumelang ka mehla e seng mekae; mme ere mohla moleko, ba 

kwenehe. 

14Tse wetseng meutlweng, ke ba utlwileng lentswe; empa ha ba ntse ba eya, ba 

pupetswa ke dipelaelo tsa lefatshe, le lerato la lefumo, le menyaka ya bophelo bona, 

mme ba se ke ba beha dijo. 

15Mme tse wetseng mobung o motle, ke ba utlwileng lentswe ka dipelo tse ntle, tse 

molemo; ba le boloka, mme ba beha dijo ka tiisetso. 

16Ha ho motho, ekareng ha a hoteditse lebone, ya le kwahelang ka pitsa, leha e le ho 

le bea tlasa malao; empa o le hloma kandelareng, hore ba kenang ba bone lesedi. 

17Hobane ha ho letho le sephiring, le sa tlo ka le bonahala, mme ha ho letho le 

patilweng, le sa tlo ka le tsejwa le ho hlahela pepeneng. 

18Ka baka leo, bonang kamoo le utlwang kateng; hobane ho tla newa ya setseng a ena 

le ntho; empa ya se nang letho o tla amohuwa le seo a lekanyang hoba o na le sona. 

Mma Jesu le banababo. 

19Jwale, mmae le banababo ba tla ho yena; empa ba sitwa ho mo atamela ka baka la 

bongata. 

20A tsebiswa, ha thwe: Mmao le banabeno ba eme kantle, ba rata ho o bona. 

21Empa a araba, a re ho bona: Mme le banabeso ke ba utlwang lentswe la Modimo, ba 

etsang ka lona. 

O kgutsisa sefefo. 

22Ka tsatsi le leng, a kena sekepaneng le barutuwa ba hae; a re ho bona: A re 

tsheleleng mose wane. Mme ba tloha. 

23Ba re ba sa ya, a ithoballa; mme sefefo sa moya sa ba tsohela letsheng, sekepana se 

ne se tlala metsi, mme ba ne ba tsielehile. 

24Yaba ba atamela, ba mo tsosa borokong, ba re: Monghadi, Monghadi, re a timela! 

Empa yena hobane a tsohe, a kgalemela moya le maqhubu a metsi; mme a kgutsa, ha 

esa hantle. 

25A ba a re ho bona: Tumelo ya lona e kae? Ba mpa ba tshaba, ba makala, ba 

bolellana, ba re: Na enwa ke mang, ha a laela le yona meya le metsi, mme di mo 

utlwe? 

Jesu o fodisa motho ya nang le motemona naheng ya Bagergesene. 

26Ba fihla naheng ya Bagergesene, e tadimaneng le Galelea. 

27Yare ha Jesu a theohetse fatshe, a kgahlanyetswa ke monna e mong wa motse, ya 

nang le batemona; e ne e se e le kgale a sa apare kobo, a sa dule le tlung, empa a le 

mabitleng. 

28Eitse ha a bona Jesu, a howa, a itihela pela hae, a re ka lentswe le leholo: Taba ya ka 

le wena ke efe, Jesu, Mora Modimo o hodimodimo? Ke a o rapela, o se ke wa 

ntlhokofatsa. 

29A rialo kahobane Jesu a ne a laela moya o ditshila ho tswa mothong eo. Hobane e ne 

e se e le kgale o mo tshwere; mme o ne a kile a holehuwa ka mahlaahlela, a tlangwa 

maoto ka ditshepe; empa o ne a robile ditlamo tseo, a susumeletswa feelleng ke 

motemona. 

30Jesu a mmotsa, a re: Lebitso la hao o mang? A re: Ke Legione. Hobane batemona ba 

bangata ba ne ba kene ho yena. 

31Ba mo rapela, ba re, a se ke a ba laela ho ya sekoting. 

32Mohlape wa dikolobe tse ngata o ne o le teng moo, o fula thabeng; ba mo rapela, ba 

re, a ba dumelle, ba kene ho tsona, a ba a ba dumelle, ba kene ho tsona, a ba a ba 

dumella. 

33Jwale, batemona ba tswa mothong eo, ba kena dikolobeng; mme mohlape wa 

mathela selomong, wa itihela letsheng, mme wa bipelwa. 

34Yare ba di alositseng, ha ba bona ho entsweng, ba baleha, mme ba ya bolela 

motseng le naheng. 

35Yaba bathoba tswela ho ya bona ho entsweng; ba fihla ho Jesu, ba fumana motho eo 

batemona ba tswileng ho yena a dutse maotong a Jesu, a apere, a ena le ditaba: mme 

ba tshaba. 

36Ba boneng ba ba phetela kamoo ya neng a kile a ba le batemona a fodisitsweng 

kateng. 

37Yaba batho bohle ba kamathoko a naha ya Bagergesene ba rapela Jesu hore a tlohe 

ho bona; hobane ba ne ba tshwerwe ke tshabo e kgolo. Haele yena a kena sekepaneng, 

a kgutla. 

38Monna eo batemona ba tswileng ho yena a mo rapela, hore a mo dumelle ho ya le 

yena; empa Jesu a mo kgutlisa, ka ho re: 

39Boela tlung ya hao, o bolele tse kgolo tseo Modimo o o etseditseng tsona. A ya, a 

bolella ba motse kaofela tseo a di etseditsweng ke Jesu. 

Tsoso ya moradi wa Jairuse; — phodiso ya mosadi ya nang le phallo ya madi. 

40Eitse hobane Jesu a kgutle, a amohelwa ke bongata; hobane ba ne ba mo lebeletse 

bohle. 

41Jwale, bonang, ha tla monna ya bitswang Jairuse, eo e leng mmusi wa sinagoge; a 

itihela maotong a Jesu, a mo rapela hore a kene tlung ya hae; 

42hobane o ne a ena le ngwanana a le mong, eo dilemo tsa hae di batlileng ho ba 

leshome le metso e mmedi, ya neng a le makgatheng a ho shwa. Yare ha Jesu a sa ya, 

a petetswa ke batho. 

43Yaba mosadi ya neng a kula ke phallo ya madi e se e le dilemo tse leshome le metso 

e mmedi, ya neng a neile dingaka dintho tsa hae kaofela, a sa ka a fodiswa le ke e 

nngwe, 

44o atamela Jesu kamorao, a ama qola ya seaparo sa hae; yaba phallo ya hae ya madi e 

kgaotsa hang. 

45Jesu a re: Ke amilwe ke mang na? Ha ba latola bohle, Petrose le ba nang le yena ba 

re: Monghadi, bongata bo o peteditse, bo a o hatella, mme o bolela jwang, ha o re: Ke 

amilwe ke mang? 

46Empa Jesu a re: E mong o nkamile, hobane ke tsebile hoba matla a mang a tswile ho 

nna. 

47Yare mosadi eo ha a bona hobane ha a ka a pateha, a tla ka ho thothomela, a itihela 

pela hae, a bolela pontsheng ho batho kaofela seo a mo amileng ka baka la sona, le 

kamoo a phakisitseng a fodiswa kateng. 

48Jesu a re ho yena: Beta pelo, moradi wa ka; tumelo ya hao e o pholositse; eya ka 

kgotso. 

49A re a sa bua, ha fihla e mong ya tswang ha mmusi wa sinagoge, a re ho yena: 

Moradi wa hao o shwele; o se ke wa kgathatsa moruti. 

50Empa Jesu ha a utlwa, a mo araba, a re: Se tshohe, dumela feela, mme o tla pholoha. 

51Eitse ha a fihlile tlung, a se ke a dumella le a mong ho kena, haese Petrose le Jakobo 

le Johanne, le ntata ngwanana le mmae. 

52Ba ne ba lla kaofela, ba mo llela; empa Jesu a re: Se lleng; ha a shwa, o mpa a 

robetse. 

53Mme ba mo tsheha, hobane ba ne ba tseba hoba o shwele. 

54Empa yena a ba ntshetsa bohle kantle, a mo tshwara letsoho, a phahamisa lentswe, a 

re: Ngwanana, tsoha. 

55Yaba moya wa hae o kgutlela ho yena, a tsoha kapele. Jesu a laela hore ba mo fe 

dijo. 

56Batswadi ba hae ba tsota; a mpa a ba laela hore ba se ke ba bolella motho se 

entsweng. 

LUKA 9 

Thomo ya baapostola. 

1Jesu a bokella barutuwa ba hae ba leshome le metso e mmedi, a ba fa matla le borena 

ho hlola batemona bohle, le ho fodisa malwetse. 

2A ba roma ho bolela mmuso wa Modimo, le ho fodisa ba kulang; 

3a re ho bona: Le se ke la nkela tsela letho, leha e le mare, leha e le mokotla, kapa 

bohobe, kapa tjhelete, le hona le se ke la ba le dikobo tse pedi. 

4Ntlo efe le efe eo le tla kena ho yona, le dule teng, le be le tlohe teng. 

5Haele bohle ba sa le amoheleng, etlare ha le etswa motseng oo, le hlohlore lerole la 

dieta tsa lona, e be bopaki ho bona. 

6Yaba ba tswa, ba ya le metse le metsana, ba bolela Evangeli, ba 

fodisa batho kahohle. 

Heroda o tsietswa bakeng sa Jesu. 

7Heroda moteterareke a utlwa tsohle tse entsweng ke Jesu, mme a tsieleha, hobane ba 

bang ba ne ba re: Johanne o tsohile bafung, 

8ba bangba re: Elia o hlahile; mme ba bang ba re: E mong wa baporofeta ba kgale o 

tsohile bafung. 

9Empa Heroda o ne a re: Haele Johanne ke mo kgaotse hlooho, nna; mme jwale, eo ke 

mang eo ke utlwang ditaba tse kalo hodima hae? Mme o ne a rata a ka mmona. 

10Yare ha baapostola ba kgutlile, ba bolella Jesu tsohle tseo ba di entseng; mme a ba 

nka le yena, a ya le bona kathoko, lefeelleng le bapileng le motse o bitswang 

Bethsaida. 

11Eitse hobane batho ba tsebe, ba mo latela. Jesu a ba amohela, a ba bolella taba tsa 

mmuso wa Modimo, mme a fodisa ba batlang phodiso. 

Katiso ya mahobe. 

12Letsatsi ha le qala ho rapama, ba leshome le metso e mmedi ba tla, ba re ho yena: 

Kgutlisa bongata, ba tle ba ye metseng le metsaneng e re teetseng hare, mme ba bone 

dijo teng, hobane mona re feelleng. 

13Empa a re ho bona: Ba fepeng, e le lona. Ba re: Re na le mahobe a mahlano feela le 

dihlapi tse pedi; haese hore e be rona re ka yang ho rekela setjhaba sena sohle dijo! 

14Hobane e ne e batla ho ba banna ba dikete tse hlano. Yaba o re ho barutuwa ba hae: 

Ba dudiseng ka dihlopha tsa ba mashome a mahlano. 

15Ba etsa jwalo, mme ba ba dudisa kaofela. 

16YabaJesu o nka mahobe a mahlano le dihlapi tse pedi, a lelala hodimo, a boka; a 

ntoo ngwatha mahobe, a a nea barutuwa ba hae, hore ba a abele bongata. 

17Ba eja, ba kgora bohle; mme ha nkwa diroto tse leshome le metso e mmedi tse 

tletseng dingwathwana tse setseng. 

Jesu o botsa barutuwa hore batho ba re, ke mang? 

18Ha a le kathoko, a rapela, a ena le barutuwa ba hae, a ba botsa, a re: Batho ba re, ke 

mang? 

19Ba araba, ba re: Ho thwe ke ba bang: O Johanne Mokolobetsi; ba bang ba re: O 

Elia; empa ba bang ba re: E mong wa baporofeta ba kgale o tsohile bafung. 

20A re ho bona: Lona, le re ke mang? Yaba Simone Petrose o araba, a re: O Kreste wa 

Modimo. 

21A mpa a ba laya haholo, hore ba se ke ba bolella motho jwalo; 

22a re: E ka kgona Mora motho a utlwe bohloko bo boholo, a lahlwe ke baholo, le ke 

baprista ba baholo, le ke bangodi, a bolawe, a ntoo tsoha bafung ka letsatsi la boraro. 

Tsa ho latela Jesu. 

23A ba a bolella bohle, a re: Ekare ha e mong a rata ho ntatela, a ke a itele, a ipelese 

sefapano sa hae ka tsatsi le leng le le leng, mme a ntshale morao. 

24Hobane ya ratang ho boloka bophelo ba hae, o tla timellwa ke bona; empa ya 

timellwang ke bophelo ba hae ka baka la ka, ke yena ya tla bo boloka. 

25Molemo ho motho e ka ba eng, leha a rua lefatshe kaofela, ha a itimetsa, leha a 

itahla? 

26Hobane e mong le e mong ya hlajwang ke dihlong ka nna le ka ditaba tsa ka, Mora 

motho le yena o tla mo hlabelwa ke dihlong, mohla a tlang ka kganya ya hae, le ya 

Ntatae, le ya mangeloi a halalelang. 

27Kannete, ke re ho lona: Ba bang ba teng ho ba emeng mona, ba ke keng ba utlwa ho 

shwa, ba eso ho bone mmuso wa Modimo. 

Ponahalo e kganyang ya Jesu thabeng. 

28Kamora taba tseo, hobane ho fete matsatsi a batlang ho roba meno e le mmedi, Jesu 

a ya le Petrose, le Johanne, le Jakobo, a nyolohela thabeng ho rapela. 

29A re a sa ntse a rapela, ponahalo ya sefahleho sa hae ya fetoha, mme diaparo tsa hae 

tsa sweufala, tsa kganya. 

30Banna ba babedi ba eba teng moo, ba buisana le yena, e le Moshe le Elia, 

31ba hlahile ka kganya; ba ne ba bolela lefu la hae, leo a tla le phetha Jerusalema. 

32Empa Petrose, le ba nang le yena, ba ne ba tshwerwe ke boroko. Yare ha ba tsoha, 

ba bona kganya ya hae, le banna ba babedi ba nang le yena. 

33Bao ba re ba sa tloha ho yena, Petrose a bolella Jesu, a re: Monghadi, ho molemo ha 

re ka dula mona; a re etseng metlotlwane e meraro; o mong e be wa hao, o mong e 

be wa Moshe, o mong e be wa Elia. O ne a sa tsebe seo a se bolelang. 

34Yare a sa rialo, leru la hlaha, la ba kgurumetsa; mme ba tshwarwa ke tshabo, ha bao 

ba kena lerung. 

35Yaba lentswe le tswa lerung, la re: Ke enwa Mora ka ya ratwang, mo utlweng. 

36Yare lentswe leo le sa bua, Jesu a sala a nnotshi. Barutuwa ba kgutsa, ba se ke ba 

bolella motho, mehleng eo, letho la tseo ba di boneng. 

Phodiso ya mohlankana ya nang le motemona. 

37Yare hosasa, ha ba theoha thabeng, bongata bo boholo ba mo kgahlanyetsa. 

38Monna e mong ya hara bongata a howa, a re: Moruti, ke a o rapela, tadima mora ka; 

hobane o nnotshi ho nna. 

39O ka bona, moya o ye o mo tshware; ebe ke ha a se a bokolla; o mo sisinye haholo, 

o mo ntshise makweba, mme o hane ho mo tlohela, leha o se o mo tepeleditse hampe. 

40Ke rapetse barutuwa ba hao, ka re, ba o leleke; ba mpa ba sitwa. 

41Jesu a bua, a re: Wee! moloko o sa dumeleng, o kgopo, ke tla ba le lona ho le hokae 

na? ke tla le behela pelo ho le hokae na? Tlisa mora wa hao mona. 

42A re a sa tla, motemona a mo idibanya, a ba a mmipetsa; empa Jesu a kgalemela 

moya o ditshila, a fodisa ngwana, mme a mo nea ntatae. 

43Mme bohle ba tsota borena bo matla ba Modimo. 

Jesu o boela a porofeta lefu la hae. 

Bohle ha ba tsota tsohle tseo Jesu a di etsang, a bolella barutuwa ba hae, a re: 

44Le ikenye ditaba tsena ditsebeng tsa lona. Hobane Mora motho o ya neelwa 

matsohong a batho. 

45Empa ha ba ka ba utlwisisa polelo eo, ya ba sirela, hore ba se ke ba e utlwisisa, mme 

ba tshaba ho mmotsa hodima lentswe leo. 

E moholo mmusong wa mahodimo ke mang? 

46Ha hlaha kgang hara bona, ya ho tseba hore e moholo hara bona ke mang. 

47Eitse Jesu ha a bona mehopolo ya dipelo tsa bona, a nka ngwana, a mmea pela hae, 

48a re ho bona: E mong le e mong ya amohelang ngwana eo ka lebitso la ka, o 

amohela nna; mme ya nkamohelang, o amohela ya nthomileng; hobane eo e leng e 

monyenyane ho lona bohle, ke yena eo e leng e moholo. 

49Yaba Johanne o bua, a re: Monghadi, re bone e mong ya lelekang batemona ka 

lebitso la hao, mme re mo hanetse, hobane ha a o latele hammoho le rona. 

50Empa Jesu a re ho yena: Le se ke la mo hanela; hobane ya sa re lwantsheng, o a re 

lwanela. 

Basamaria ba hana ho amohela Jesu. 

51Yare matsatsi ao a tla nkelwa kganyeng ka wona ha a ntse a atamela, a itiisa ho ya 

Jerusalema. 

52A roma manqosa a mo etellang pele; bao ba tloha, ba kena motseng wa Basamaria, 

ho mo lokisetsa. 

53Empa ba tengha ba ka ba mo amohela, kahobane sefahleho sa hae se ne se lebile nqa 

Jerusalema. 

54Barutuwa ba hae, boJakobo le Johanne, yare ha ba bona hoo, ba re: Morena, na o 

rata ha re ka re, mollo o theohe lehodimong, o ba tjhese, jwalokaha Elia a entse le 

yena na? 

55Empa Jesu a reteleha, a ba kgalemela, a re: Ha le tsebe hoba le ba moya o jwang! 

56Hobane Mora motho o tlile, e seng ho timetsa meya ya batho, empa e le ho e 

pholosa. Ba ntoo fetela motsaneng o mong. 

Tsa ho latela Jesu. 

57Yare ha ba tsamaya tseleng, motho e mong a re ho yena: Morena, ke tla o latela 

hohle moo o ka yang teng. 

58Empa Jesu a re ho yena: Diphokojwe di na le mesima, le dinonyana tsa lehodimo di 

na le matlo; empa Mora motho ha a na moo a ka samelang hlooho ya hae teng. 

59A re ho e mong: Ntatele. Empa eo a re: Morena, ako ntumelle, ke ye ho epela ntate 

pele. 

60Jesu a re ho yena: Lesa bafu ba epele bafu ba bona; haele wena, eya bolela mmuso 

wa Modimo. 

61E mong hape a re: Ke tla o latela, Morena; o mpe o ntumelle, ke ye ho dumedisa ba 

ntlo ya ka pele. 

62Empa Jesu a re ho yena: Ya beang letsoho la hae mohomeng, mme a boela a hetla, 

ha a tshwanele mmuso wa Modimo. 

LUKA 10 

Thomo ya barutuwa ba mashome a supileng. 

1Kamora taba tseo, Morena a boela a bea ba bang ba mashome a supileng, mme a ba 

roma ka bobedi, hore ba mo etelle pele metseng yohle, le nqalong tsohle moo yena a 

neng a tla ya teng. 

2A ba a re ho bona: Kotulo e kgolo; basebetsi empa ha ba bakae; rapelang ke hona 

monga kotulo, hore a romele basebetsi kotulong ya hae. 

3Tsamayang! Bonang, nna ke le roma jwaloka dikonyana hara diphiri. 

4Le se ke la nka mokotlana wa tjhelete, leha e le mokotla wa mofaho, kapa dieta; le se 

ke la dumedisa motho tseleng. 

5Leha e le ntlo efe le efe, eo le kenang ho yona, le qale ka ho re: Kgotso e be tlung 

ena. 

6Ha mora wa kgotso a le teng moo, kgotso ya lona e tla dula ho yena, ha ho se jwalo, 

e tla kgutlela ho lona. 

7Le dule tlung eo, le ntse le eja, le enwa se ntshwang ke bona; hobane ya sebetsang o 

lokelwa ke moputso wa hae. Le se ke la ya tlung e nngwe le e nngwe. 

8Leha e le motseng ofe le ofe, oo le kenang ho wona, mme ba le amohela, le je se 

bewang pela lona. 

9Le fodise ba kulang ba teng, mme le ba bolelle, le re: Mmuso wa mahodimo o 

atametse ho lona. 

10Empa leha e le motse ofe le ofe, oo le kenang ho wona, mme ba sa le amohele, le 

tswele diterateng tsa wona, le re: 

11Esita lona lerole la motse wa lona, le kgomaretseng maoto a rona, re le hlohlorela ho 

lona; leha ho le jwalo, le tsebe hobane mmuso wa Modimo o atametse ho lona. 

12Ke a le bolella hore: Ka tsatsi lela, motse oo o tla fihlelwa ke bothata bo fetisang ba 

Sodoma. 

Jesu o omanya metse e sa bakang. 

13Ho madimabe wena, Korasine! Ho madimabe wena, Bethsaida! Hobane mehlolo e 

entsweng hara lona, hoja ya be e entswe Tire le Sidone, metse eo e ka ba e bakile 

kgale ka masela a mahwashe le ka molora. 

14Ka baka leo, le tla fihlelwa ke bothata bo fetisang bo tla hlahela Tire le Sidone, ka 

tsatsi la kahlolo. 

15Haele wena Kapernauma, ya phahamisitsweng ho fihlela lehodimong, o tla 

kokobetswa ho fihlela nqalong ya bafu. 

16Ya le utlwang, o a nkutlwa; mme ya le lahlang, o a ntahla; mme ya ntahlang, o lahla 

ya nthomileng. 

Ho kgutla ha barutuwa. — Ditaba tse senoletsweng masea. 

17Ba mashome a supileng ba kgutla ba thabile, ba re: Morena, re hlotse le bona 

batemona ka lebitso la hao. 

18A re ho bona: Ke ne ke tadima Satane a ewa lehodimong jwaloka lehadima. 

19Bonang, ke le neile matla a ho hata dinoha, le diphepheng, le matla wohle a sera; 

mme ha ho letho le tla le etsa hampe. 

20Leha ho le jwalo, le se ke la thaba kahobane le hlola meya, haholo le thabe 

kahobane mabitso a lona a ngodilwe mahodimong. 

21Ka yona nako eo, Jesu a inyakallela moyeng, a re: Ke a o rorisa, Ntate, Morena wa 

lehodimo le wa lefatshe, kahobane ditaba tsena o di patetse ba bohlale le ba kelello, 

mme o di senoletse masea. Ho jwalo, Ntate, hobane ke kamoo o ithatetseng kateng. 

22Dintho tsohle ke di neilwe ke Ntate; mme ha ho ya tsebang hoba Mora ke mang, 

haese Ntate, le hoba Ntate ke mang, haese Mora, le eo Mora a ka ratang ho mo 

senolela yena. 

23A ntoo retelehela ho barutuwa ba hae, a re ho bona, ba le kathoko: Ho lehlohonolo 

mahlo a bonang tseo le di bonang! 

24Hobane ke re ho lona: Baporofeta ba bangata le marena ba ratile ho bona tseo le di 

bonang, mme ha ba ka ba di bona, le ho utlwa tseo le di utlwang, mme ha ba ka 

ba di utlwa. 

Setshwantsho sa Mosamaria. 

25Yaba moruti e mong wa molao o ema, a leka Jesu, a re: Moruti, ke tla rua bophelo 

bo sa feleng ha ke etsa eng? 

26A re ho yena: Na ho ngodilweng molaong? O balang teng? 

27A araba, a re: O tla rata Morena, Modimo wa hao, ka pelo ya hao yohle, le ka moya 

wa hao wohle, le ka matla a hao wohle, le ka kgopolo ya hao yohle; le wa heno, o 

mo ratejwalokaha o ithata. 

28Jesu a re ho yena: O arabile hantle; etsa hoo, mme o tla phela. 

29Empa yena, kahobane a rata ho ipea ya lokileng, a re ho Jesu: Mme wa heso ke 

mang na? 

30Jesu a bua, a re: Motho e mong o ne a theohile Jerusalema ho ya Jeriko; a wela hara 

dihlola; tsa mo hlobodisa, tsa mo ntsha dikotsi, tsa ntoo ikela, tsa mo siya a le 

makgatheng a ho shwa. 

31Moprista a tshoha a theoha ka tsela eo; yare ha a mmona, a mo kwekwetla. 

32Ka mokgwa o jwalo le Molevi a fihla moo, mme ha a mmona, a mo kwekwetla. 

33Empa Mosamaria e mong, wa moeti, ha a etla moo a leng teng, yare ha a mmona, a 

mo utlwela bohloko. 

34A atamela, a tlamella maqeba a hae, a a tshela ka ole le ka veine; mme a mmea 

peleseng ya hae eo a e kaletseng, a mo isa tlung ya baeti, a mo okela teng. 

35E sa le hosasa, ha a tloha, a ntsha didenare tse pedi, a di nea monga ntlo, a re ho 

yena: Mo oke, mme seo o tla se ntsha ka ho fetisa sena, ke tla se lefa mohla ke 

kgutlang. 

36Jwale, wena, ha o lekanya, ke mang ho ba bararo bao e bileng wa habo ya wetseng 

hara dihlola na? 

37A re: Ke ya mo etseditseng mohau. Yaba Jesu o re ho yena: Eya, mme o etse jwalo 

le wena. 

Maretha le Maria. 

38Ba re ba ntse ba tsamaya, a kena motsaneng o mong. Mosadi e mong, ya bitswang 

Maretha, a mo amohela tlung ya hae. 

39O ne a na le ngwanabo, ya bitswang Maria, ya bileng a tla, a dula maotong a Jesu, a 

mamela lentswe la hae. 

40Empa Maretha o ne a tshwerwe haholo ke ho sebetsa tse ngata, a ba a tla ho Jesu, a 

re: Morena, hleka ha o re letho ha ngwaneso a ntesa ke sebetsa ke le mong? O 

mmolelle hle hore a nthuse. 

41Empa Jesu a araba, a re ho yena: Maretha, Maretha, o belaela, o ikgathatsa ka tse 

ngata; 

42kanthe ntho e hlokwang e nngwe feela; mme Maria o ikgethetse kabelo e ntle, eo a 

ke keng a e amohuwa. 

LUKA 11 

Thapelo: thapelo ya Morena. — Tiisetso thapelong. 

1Mohlomong, ha Jesu a le bakeng se seng, a rapela; eitse hobane a qetethapelo ya 

hae, e mong wa barutuwa ba hae, a re ho yena: Morena, re rute ho rapela, jwalokaha 

Johanne le yena a rutile barutuwa ba hae. 

2A re ho bona: Ha le rapela, le no re: Ntata rona ya mahodimong, lebitso la hao a le ke 

le kgethehe; ho tle mmuso wa hao; thato ya hao e etswe lefatsheng jwalokaha e etswa 

lehodimong; 

3o re fe, ka matsatsi wohle, bohobe ba rona, bo lekanang letsatsi le leng le le leng; 

4o re tshwarele dibe tsa rona, hobane le rona re tshwarela bohle ba re sitetsweng; o se 

ke wa re isa molekong; o mpe o re lwele ho e mobe. 

5A re ho bona: Ekare ha e mong ho lona a ena le motswalle, mme a ya ho yena bosiu 

bo boholo, a re ho yena: Motswalle, nkadime mahobe a mararo; 

6hobane molekane wa ka wa moeti o fapohetse ha ka, mme ke hloka seo nka se beang 

pela hae; 

7mme eo, ya leng kateng, ha a ka mo araba, a re: Se nkgathatse, hobane monyako o se 

o kwetswe, mme bana ba ka ba banyenyane ba robetse le nna diphateng, ke sitwa ho 

tsoha ho o fa; 

8ke re ho lona: Leha a ne a ke ke a tsoha ho mo fa kahobane ke motswalle wa hae, o 

tla tsoha, a mo fe hohle hoo a ho hlokang ka baka la phehello ya hae. 

9Le nna ke re ho lona: Kopang, mme le tla fuwa; batlang, mme le tla fumana; 

kokotang, mme le tla bulelwa; 

10hobane e mong le e mong ya kopang o a fuwa, mme ya batlang o a fumana, mme ho 

tla bulelwa ya kokotang. 

11Ntata motho ke ofe hara lona, ekareng ha ngwana hae a kopa bohobe ho yena, a ka 

mo fang lejwe? Leha a kopahlapi, a ka hla a mo fa noha bakeng sa hlapi na? 

12Leha a kopile lehe, a ka mo fa phepheng na? 

13Mme ha esita lona ba lonya, le tseba ho nea bana ba lona dintho tse molemo, Ntata 

lona ya lehodimong o tla fetisisa hakakang ka ho nea Moya o Halalelang ho ba o 

kopang ho yena! 

Jesu o fodisa motho ya semumu ya nang le motemona. — Jesu o hana ho etsa 
mohlolo. 

14O ne a leleka motemona ya semumu; eitse hobane motemona a tswe, semumu sa 

bua, mme bongata ba makala. 

15Empa ba bang ho bona ba re: O lelekisa batemona ka Beelsebule, morena wa 

batemona. 

16Ba bang hape ba mo leka, ka ho qela pontsho e tswang lehodimong. 

17Empa Jesua tseba mehopolo ya bona, mme a re ho bona: Mmuso o mong le o mong 

o arohaneng ho itwantsha, o tla fetoha lesupi; mme ntlo e nngwe le e nngwe e 

arohaneng ho itwantsha, e tla wa. 

18Ka baka leo, Satane le yena, ha a ka arohana ho itwantsha, mmuso wa hae o tla tiya 

jwang, haele moo lona le bolela hore ke leleka batemona ka Beelsebule? 

19Ha efela nna ke leleka batemona ka Beelsebule, bara ba lona ba ba leleka ka mang? 

E tla ba bona baahlodi ba lona ke hona. 

20Empa, ekare ha ke leleka batemona ka monwana wa Modimo, mmuso wa Modimo 

o le fihletse ruri. 

21Mohla senatla se tshwereng marumo, se lebelang ntlo ya sona, mesebetsi ya sona 

kaofela e ituletse hantle; 

22empa, ha ho ka tla e mong ya se fetisang ka matla, a se hlola, o tla se amoha 

dihlomo tsohle tseo se di tshepileng, a hapisise tse hapilweng ke sona. 

23Ya sa ntwaneleng o a ntwantsha; le ya sa bokelleng le nna o a hasanya. 

24Moya o ditshila ha o tswile ho motho, o ikela dithoteng tse tjheleng o ntse o batla 

phomolo; empa ha o e hlokile, o re: A nke ke boele tlung ya ka eo ke tswileng ho 

yona. 

25Ere ha o fihla teng, o e fumane e fietswe, hape e hlophilwe. 

26Jwale o ye, o late meya e mong e supileng, e o fetisang ka bolotsana, mme e kene, e 

dule teng; mme taba tsa motho eo tsa morao di fetise tsa pele ka ho dula hampe. 

27Jesu a re a sa bolela taba tseo, mosadi e mong ya hara bongata a phahamisa lentswe, 

a re ho yena: Ho lehlohonolo popelo e o emereng, le matswele ao o a antseng. 

28A mpa a re: E, empa haholo ho lehlohonolo ba utlwang lentswe la Modimo, mme ba 

le boloka. 

29Eitse ha bongata bo petahana, Jesu a qala ho re: Moloko wona ke moloko o lonya; o 

qela mohlolo; mme ha o ka ke wa newa mohlolo, haese mohlolo wa moporofeta 

Jonase. 

30Hobane jwalokaha Jonase e bile mohlolo ho ba Ninive, Mora motho le yena o tla ba 

jwalo, ho moloko wona. 

31Mofumahadi wa Borwa o tla ema kahlolong le banna ba moloko wona, mme o tla 

ba tswa; hobane o ne a tlohe pheletsong tsa lefatshe ho tla mamela bohlale ba 

Salomone, mme bonang, e moholo ho Salomone o teng mona. 

32Banna ba Ninive ba tla ema kahlolong le moloko ona, mme ba tla o tswa; hobane ba 

kile ba baka ka mokgosi wa Jonase, mme bonang, e moholo ho Jonase o teng mona. 

33Ha ho motho ya hotetsang lebone ho le bea sephiring, leha e le katlasa morula; 

empa o le hloma kandelareng, hore ba kenang ba bone lesedi. 

34Lebone la mmele ke leihlo; ka baka leo, ekare ha leihlo la hao le lokile, mmele 

wohle wa hao o na le lesedi; empa ha le le lebe, mmele wohle wa hao o lefifing. 

35O iponele ke hona, hore lesedi le ho wena e se ke ya eba lefifi. 

36Ekare ha mmele wohle wa hao o ena le lesedi, ho se moo ho leng lefifi, ke hona o 

tla ba le lesedi hohle, jwalokaha lebone le o bonesa ka lesedi la lona. 

Jesu o nyatsa bangodi le bafarisi. 

37A re a sa bua, mofarisi e mong a mo rapela, hore a ke a tle ho ja le yena; a ya, a dula 

dijong. 

38Empa mofarisi a makala, ha a bona hobane ha a ka a itlhatswa, ha ho tla jewa. 

39Morena a re ho yena: Lona bafarisi, le hlatswa sejana le mokeke kantle, kanthe 

kahare ho lona ho tletse boshodu le lonya. 

40Mawatla ting! ya entseng bokantle, na ha a ka a etsa le bokahare na? 

41Le mpe le fane ka dintho tsa lona, mme dintho kaofela di tla hlweka ho lona. 

42Empa ho madimabe lona, bafarisi, hobane le ntsha karolo ya leshome ya kwena, le 

ya serue, le ya meroho yohle, mme le feta ho loka le lerato la Modimo! Anthe le ne le 

tshwanetse ho etsa ntho tsena, le ntse le sa tlohele ho etsa tseno. 

43Ho madimabe lona, bafarisi, hobane le rata ditulo tse kapele masinagogeng, le ho 

dumediswa mapatlelong. 

44Ho madimabe lona, bangodi le bafarisi, baikaketsi, hobane le jwaloka mabitla a sa 

bonahaleng, ao batho ba a hatang ba sa tsebe. 

45Yaba e mong wa baruti ba molao o araba, a re ho yena: Moruti, ha o bua jwalo, o a 

re omanya le rona. 

46Jesu a re: Ho madimabe le lona, baruti ba molao; hobane le jarisa batho diphahlo tse 

ba imelang, mme lona, le hana ho ama diphahlo tseo leha e le ka o mong wa menwana 

ya lona. 

47Ho madimabe lona, hobane le haha mabitla a baporofeta ba bolailweng ke bontata 

lona; 

48le fela le iketsa dipaki le ho dumela diketso tsa bontata lona; hobane ba ba bolaile, 

mme lona, le haha mabitla a bona. 

49E sa le ka baka leo bohlale ba Modimo bo boletsweng, ba re: Ke tla ba romela 

baporofeta le baapostola, mme ba tla bolaya ba bang ho bona, ba hlorise ba bang; 

50hore madi a baporofeta bohle a tsholotsweng, haesale lefatshe le thewa, a batlwe ho 

moloko ona, 

51ho qala ka madi a Abele, ho qetella ka madi a Sakaria, ya bolailweng mahareng a 

aletare le tempele. E, ke rialo ho lona, ke re: A tla batlwa ho moloko ona. 

52Ho madimabe lona, baruti ba molao, hobane le nkile senotlolo sa tsebo; ka sebele sa 

lona, ha le a ka la kena; hape, le thibetse le ba kenang. 

53Eitse hobane a bolele taba tseo, bangodi le bafarisi ba qala ho mmuisa haholo, ba tle 

ba mmoledise hodima tse ngata. 

54Ba ne ba mo laletse, ba tle ba tshware taba e ka tswang molomong wa hae, eo ba ka 

mo qosang ka yona. 

LUKA 12 

Jesu o tshabisa batho boikaketsi; — le tshabo ya batho, — le sebe sa ho nyefola 
Moya, — le takatso ya leruo, — le tshepo ya ho tshepa leruo (ka setshwantsho sa 

morui), — le dipelaelo. 

1Ho sa le jwalo, batho ba dikete ba ne ba phuthehile hammoho, ba bile ba hatellana; 

mme Jesu a qala ho bua le barutuwa ba hae pele, a re: Le tshabe ditomoso tsa bafarisi, 

e leng boikaketsi. 

2Hobane ha ho letho le kwahetsweng le sa tlo ka le kwahollwa, leha e le ntho e 

patilweng e sa tlo ka e tsejwa. 

3Ka baka leo, tsohle tseo le di buileng lefifing di tla utlwahala leseding; le tseo le di 

nyenyeletsang tsebeng diphaposing, di tla bolelwa dihlorong tsa matlo. 

4Empa ke re ho lona le leng metswalle ya ka: Le se ke la tshaba ba bolayang mmele, 

mme kamorao ha ba na ho hong hoo ba ka ho etsang. 

5Empa ke tla le lekanyetsa eo le tshwanetseng ho mo tshaba; tshabang eo, ereng 

hobane a bolaye mmele, a nang le matla a ho dihela motho diheleng. E, ke re ho lona: 

Eo le mo tshabe. 

6Dirobele tse hlano hleka ha di rekwe ka peni tse pedi na? Leha ho le jwalo, Modimo 

ha o lebale le se seng sa tsona. 

7Esita le qoba tsa moriri wa dihlooho tsa lona di badilwe kaofela. Se tshabeng ke 

hona; le fetisa dirobele tse ngata. 

8Ke re ho lona: E mong le e mong ya tla mpolela pela batho, Mora motho le yena o tla 

mmolela pela mangeloi a Modimo; 

9empa ya ntatolang pela batho, o tla latolwa pela mangeloi a Modimo. 

10E mong le e mong ya sebileng Mora motho, a ka tshwarelwa; empa ya nyefotseng 

Moya o Halalelang, a ke ke a tshwarelwa. 

11Etlare ha ba le isa masinagogeng, le pela baholo le babusi, le se ke la belaella 

mokgwa oo le tla ikarabela ka wona, leha e le seo le tla se bolela; 

12hobane Moya o Halalelang o tla le ruta, ka yona nako eo, seo le tshwanetseng ho se 

bolela. 

13E mong hara bongata a re ho yena: Moruti, bolella ngwaneso hore a arolelane lefa le 

nna. 

14Empa Jesu a re ho yena: Monna, ke mang ya mpeileng moahlodi, leha e le 

moaroledi wa lona? 

15A eketsa a re ho bona: Iponeleng, le ipoloke bakeng sa takatso ya leruo; hobane 

bophelo ba motho bo ke ke ba tswa bongateng ba dintho tseo a di ruileng, leha di mo 

atetse haholo. 

16A ba bolella le setshwantsho, a re: Masimo a morui a ne a beile haholo. 

17Yaba o nahana ka ho yena, a re: Ke tla etsa jwang; hobane ha ke na moo nka 

bokellang dijo tsa ka teng? 

18A re: Seo ke tla se etsa ke sena: Ke tla qhaqha mediko ya ka, ke hahe e meholo; 

mme ke tla bokella teng dijo tsa ka kaofela le mesebetsi ya ka; 

19mme ke tla re ho moya wa ka: Moya, o na le mesebetsi e mengata e bokelletsweng 

dilemo tse ngata; phomola, o je, o nwe, o nyakalle. 

20Empa Modimo wa re ho yena: Lewatla towe! Ka bosiu bona, moya wa hao o tla 

latwa ho wena; mme dintho tseo o di lokisitseng, e tla ba tsa mang na? 

21Ya ipokellelang matlotlo, a mpa a sa ruele ho Modimo, o jwalo. 

22Yaba o re ho barutuwa ba hae: Ka baka leo, ke re ho lona: Le se ke la belaela ka tsa 

ho phela ha lona, ka seo le tla se ja, leha e le ka sa mmele, ka seo le tla se apara. 

23Bophelo bo fetisa dijo, le mmele o fetisa diaparo. 

24Lemohang makgwaba; ha a leme, ha a kotule, ha a na ntlo moo a bolokelang teng, 

leha e le modiko; mme Modimo o a a fepa. Le fetisa dinonyana hakakang! 

25Ke mang hara lona ya ka eketsang boemo ba hae ka setswe se le seng ka ho belaella 

teng? 

26Mme jwale, ha esita tse nyenyane di le hlola, le ipelaetsa keng ka tse ding? 

27Lemohang dikgahla kamoo di melang kateng; ha di sebetse, ha di ohle; leha ho le 

jwalo, ke re ho lona: Esita le Salomone, kganyeng yohle ya hae, ha a ka a ba le 

seaparo se jwaloka sa e nngwe ya tsona. 

28Mme jwale, erekaha Modimo o apesa jwalo jwang ba naheng, bo leng teng kajeno, 

mme hosasane bo se bo tla lahlelwa seboping, na haholo o ke ke wa le apesa 

lona batho ba tumelo e nyenyane! 

29Ka baka leo, le se ke la batla seo le tla se ja le seo le tla se nwa, mme le se ke la 

ipelaetsa; 

30hobane dintho tseo kaofela di batlwa ke ditjhaba tsa lefatshe; empa Ntata lona o 

tseba hobane le a di hloka; 

31le mpe le batle mmuso wa Modimo pele, mme ntho tseo kaofela le tla di ekeletswa. 

32Mohlatswana, se tshabe, hobane ho kgahlile Ntata lona ho le fa mmuso. 

Jesu o kgothatsa ka taba tsa dithuso. — Tsa ho lebela, — le tsa dipontsho tsa 
nako tsena. 

33Bapatsang ka tseo le nang le tsona, mme le fane; iketsetseng mekotla e sa tsofaleng, 

letlotlo le sa feleng mahodimong, moo leshodu le sa atameleng teng, le moo tshwele e 

sa senyeng. 

34Hobane, moo letlotlo la lona le leng teng, ke moo le dipelo tsa lona di tla ba teng. 

35Matheka a lona a tlangwe, mme mabone a lona a tuke. 

36Le lona le be jwaloka batho ba lebeletseng morena wa bona hore na o tla kgutla 

neneng bohading, hore, etlere ha a fihla, a kokota, ba mmulele hanghang. 

37Ho lehlohonolo bahlanka bao, morena ha a fihla, a tla ba fumana ba fadimehile! 

Kannete ke re ho lona: O tla itlama, a ba dudise dijong, mme o tla atamela, a ba 

sebeletse. 

38Leha a ka tla tebelong ya bobedi, leha a ka tla tebelong ya boraro, mme a ba fumana 

ba le jwalo, ho lehlohonolo bahlanka bao. 

39Le lemohe hoba, hola monga ntlo a ka tseba nako eo leshodu le tla tla ka yona, a ka 

lebela, a se ke a lesa ntlo ya hae ya phunngwa. 

40Jwale, le lona le itokise; hobane Mora motho o tla tla ka nako eo le sa e hopolang. 

41Yaba Petrose o re ho yena: Morena, setshwantsho seo hleka o se bolella rona feela 

kapa u se bolella le bohle na? 

42Morena a re: Mohlahlobi ke ofe ya kgabane, ya bohlale, eo monga hae a mmeileng 

moalosi wa bahlanka ba hae, ho ba nea dijo tsa bona ka nako e tshwanelang? 

43Ho lehlohonolo mohlanka eo, etlareng ha morena wa hae a etla, a mo fumane a ntse 

a etsa jwalo. 

44Kannete ke re ho lona: O tla mmea moalosi wa mesebetsi ya hae kaofela. 

45Empa ekare ha mohlanka eo a ka bua pelong ya hae, a re: Morena wa ka o diehile 

ho tla; mme jwale a qala ho otla bahlanka ba batona le ba batshehadi, a eja, a enwa, a 

tahwa, 

46morena wa mohlanka eo o tla tla ka tsatsi leo a sa mo lebellang, le ka hora eo a sa e 

tsebeng; mme o tla mo pomahanya dikoto, a mo fe kabelo ya hae le ba sa tshepeheng. 

47Mohlanka ya tsebileng thato ya morena wa hae, mme a sa ka a lokisa letho, le ho 

etsa thato ya morenawa hae, o tla otlwa haholo. 

48Empa ya sa kang a tseba, mme a entse ditaba tse tshwanelwang ke kotlo, o tla otlwa 

hanyenyane. E mong le e mong ya neilweng haholo, ho tla batlwa haholo ho yena; 

mme ya laeleditsweng haholo, ho tla botswa haholo ho yena. 

49Ke tlile ho dihela mollo lefatsheng; mme ke sa batlang, ha o se o tukile? 

50Ke na le kolobetso eo ke tla kolobetswa ka yona; mme ke e hlolohetswe hakakang, e 

be e phethehe! 

51Na le lekanya hoba ke tlile ho kenya kgotso lefatsheng na? Ke re ho lona: Tjhe, 

empa e le karohano. 

52Hobane ho tloha jwale, batho ba bahlano ba ntlo e le nngwe ba tla arohana, ba 

bararo ba lwantshe ba babedi, ba babedi ba lwantshe ba bararo. 

53Ntata motho o tla arohana le mora wa hae, le mora a arohane le ntatae; 

mma motho o tla arohana le moradi wa hae, le moradi a arohane le mmae; 

matsala motho o tla arohana le ngwetsi ya hae, mme ngwetsi e arohane le matsala 

yona. 

54A ntoo re ho bongata: Mohla le bonang leru le nyoloha Bophirimela, le ye le 

phakise le re: Pula e tla na. Mme ho fele ho be jwalo. 

55Ere ha le bona ha foka moya o tswang nqa Borwa, le re: Ho tla futhumala. Mme ho 

fele ho be jwalo. 

56Baikaketsi! le tseba ho lemoha tshobotsi ya lehodimo le ya lefatshe, mme nako ena 

ha le tsebe keng ho e lemoha? 

Poelano. 

57Mme ha le ikgethele keng se lokileng e le lona? 

58Jwale, ha o eya ho morena le eo le tsekisanang le yena, o phehelle ho fedisa taba le 

yena le sa le tseleng le yena, esere mohlomong a o hulela pela moahlodi, moahlodi 

yena a o neela mohlanka wa lekgotla, mme mohlanka a o kgarameletsa teronkong. 

59Ke a o bolella, o ke ke wa tswa teng, o eso ho lefe le tjheletana e horeletseng. 

LUKA 13 

Bagalelea ba bolailweng ke Pilato. 

1Mehleng yona eo, ba bang ba ne ba le teng ba mo phetelang tsa Bagalelea bano, bao 

madi a bona a neng a kopantswe ke Pilato le mahlabelo a bona. 

2Jesu a araba, a re ho bona: Hleka le lekanya hoba Bagalelea bao e ne e le baetsadibe 

ho fetisa Bagalelea bohle, ha ba wetswe ke kotsi e kalo na? 

3Tjhe, ke a le bolella. Empa ekare ha le sa bake, le tla timela jwalo kaofela. 

4Leha e le bano ba leshome le metso e robileng meno e le mmedi, bao tora e ba 

wetseng hodimo Silowe, ya ba bolaya, hleka le lekanya hoba ba ne ba le molato ho 

fetisa batho bohle ba ahileng Jerusalema na? 

5Tjhe, ke a le bolella. Empa ekare ha le sa bake, le tla timela jwalo kaofela. 

Setshwantsho sa sefate sa feiye se sa beheng. 

6A ba bolella le setshwantsho se reng: E mong o ne a na le sefate sa feiye se 

hlomilweng tshimong ya hae ya merara, mme a ya batla ditholwana ho sona, mme a 

se ke a di fumana. 

7Yaba o re ho molemi wa merara: Bona; e se e le dilemo tse tharo ke ntse ke tla ho 

batla ditholwana sefateng sena sa feiye, mme ha ke di fumane; se reme, se thibile 

keng mobu feela? 

8Molemi a araba, a re ho yena: Morena, ako se lese ka sona selemo sena hape, nke ke 

se leme, ke se tshele ka moitedi. 

9Ekaba se tla beha ditholwana; ha ho se jwalo, o tla se rema. 

Jesu o fodisa mosadi ka Sabatha. 

10O ne a ruta sinagogeng se seng ka Sabatha. 

11Mme bonang, mosadi o ne a le teng, ya kenweng ke moya o mo kudisitseng ka 

dilemo tse leshome le metso e robileng meno e le mmedi; o ne a futahane, a sitwa ho 

inamoloha le hanyenyane. 

12Yare ha Jesu a mmona, a mmiletsa ho yena, a re: Mosadi, o lokolotswe lefung la 

hao! 

13A ba a mmea matsoho. Yaba mosadi o phakisa a inamoloha, a rorisa Modimo. 

14Empa mmusi wa sinagoge a hlonama ke hobane Jesu a fodisitse motho ka Sabatha, 

mme a bolella batho, a re: Matsatsi a tsheletse ao e ka kgonang ho sebetswe ka wona; 

le no tla ka wona ho tla fodiswa, e seng ka letsatsi la Sabatha. 

15Empa Morena a mo araba, a re: Baikaketsi! na e mong le e mong wa lona ha a ke a 

lokolla kgomo ya hae, leha e le esele ya hae sejelong ka Sabatha, a tle a e ise ho nwa 

na? 

16Mme mosadi enwa, e leng moradi wa Abrahama, ya bofilweng ke Satane dilemo di 

se di le leshome le metso e robileng meno e le mmedi, o ne a sa tshwanele keng ho 

lokollwa tlamong eo ka letsatsi la Sabatha na? 

17A re a sa bolela taba tseo, bahanyetsi ba ha e ba swaba bohle; mme bongata bohle 

ba thabela mesebetsi yohle ya bokgabane e etswang ke yena. 

Setshwantsho sa hlaku ya mosetareta; — sa ditomoso. 

18A boela a re: Mmuso wa Modimo o tshwana le eng, mme ke tla o tshwantsha kang? 

19O tshwana le hlaku ya mosetareta, eo motho a e nkileng, a e sunya tshimong ya hae; 

ya mela, ya eba sefate se seholo, mme dinonyana tsa lehodimo tsa aha makaleng a 

sona. 

20A boela a re: Mmuso wa Modimo ke tla o tshwantsha kang? 

21O tshwana le ditomoso tseo mosadi a di nkileng, a di kenya phofong e tekanyo tse 

tharo, ho fihlela ha e kokomohile kaofela. 

Tsa monyako o patisaneng. 

22Jesu a nna a ya le metse le metsana, a ntse a ruta, a lebile Jerusalema. 

23E mong a re ho yena: Morena, hleka ba tlang ho bolokeha ha ba bakae na? A re ho 

bona: 

24Etsang ka matla ho kena ka monyako o patisaneng; hobane ke a le bolella, ba 

bangata ba tla rata ho kena, mme ba tla sitwa. 

25Etlare monga ntlo ha a se a tsohile, mme a kwetse monyako, lona le tla qala ho ema 

kantle, le ho kokota monyako, le re: Morena, Morena, re bulele! Mme o tla araba, a re 

ho lona: Ha ke le tsebe moo le tswang teng. 

26Etlaba hona le qalang ho re: Re kile ra ja, ra ba ra nwa re ena le wena, mme o rutile 

diterateng tsa metse ya rona. 

27Mme o tla re: Ke a le bolella, ke re: Ha ke le tsebe hore na le ba hokae; ntloheleng, 

lona bohle ba etsang ho sa lokang. 

28Ke moo ho tla ba dillo le ditsikitlano tsa meno, ha le bona Abrahama, le Isaaka, le 

Jakobo, le baporofeta bohle, mmusong wa Modimo, mme lona la lahletswe ntle. 

29Ba tla tswa botjhabela, le bophirimela, le leboya le borwa, mme ba tla dula dijong 

mmusong wa Modimo. 

30Mme bonang, ba morao ba teng bao e tla ba ba pele, mme ba pele ba teng bao e tla 

ba ba morao. 

Hloyo ya Heroda. 

31Ka tsatsi lona leo, ha tla bafarisi ba bang ho yena, ba re ho yena: Tloha mona, o 

ikele, hobane Heroda o rata ho o bolaya. 

32A re ho bona: Eyang, le bolelle phokojwe eo, le re: Bona, ke leleka batemona, mme 

ke sa fodisa batho kajeno le hosasane; mme ka la boraro ke ya phetheha. 

33Empa e ka kgona ke tsamaye kajeno, le hosasane, le kamoso; hobane ha ho lokele 

hore moporofeta a bolawe kantle ho Jerusalema. 

Molato le kotlo ya Jerusalema. 

34Jerusalema, Jerusalema, ya bolayang baporofeta, ya tlepetsang ka majwe ba 

rongwang ho wena, ke ratile hangata hakakang ho bokella bana ba hao hammoho, 

jwaloka kgoho ha e bokella ditsuanyana tsa yona tlasa mapheo a yona, empa le hanne! 

35Bonang, ntlo ya lona e tla sala e le lesupi; mme kannete ke a le bolella, ke re: Ha le 

ka ke la hlola le mpona, ho be ho fihle mohla le tla re: Ho bokwe ya tlang ka lebitso la 

Morena. 

LUKA 14 

Jesu ha a le dijong tlung ya mofarisi. — Phodiso ya monna ya kgotsheng seema, 
ka Sabatha. 

1Ya na yare ha a kene, ka Sabatha, tlung ya e mong wa baholo ba bafarisi ho ja 

bohobe teng, ba mo ela hloko. 

2Mme motho ya kgotsheng seema o ne a le pela hae. 

3Yaba Jesu o bua, a re ho baruti ba molao le ho bafarisi: Na ho ka lokela ho 

fodisa motho ka Sabatha na? Kapa tjhe? 

4Empa ba kgutsa. Yaba o mo nka, a mo fodisa, mme a mo kgutlisa. 

5Yaba o bua, a re ho bona: Ke mang ho lona, ekareng ha esele ya hae, leha e le 

kgomo ya hae, e wetse mokoting, a ke keng a phakisa ho e nyolla ka tsatsi la Sabatha 

na? 

6Mme ba sitwa ho mo araba mantsweng ao. 

Thuto hodima boikokobetso, — le hodima mohau. 

7Ha a lemoha kamoo ba bileditsweng dijong ba ikgethelang ditulo tse kapele kateng, a 

ba bolella setshwantsho, a re: 

8Enore ha motho a o bileditse bohading, o se ke wa dula tulong e kapele, esere 

mohlomong e mong ya o fetisang ka ho hlomphuwa a ka tshoha a bitsitswe le 

yena kemonga dijo; 

9mme ya le bitsitseng, wena le yena, a ka tla o bolella, a re: Suthela enwa tulo; mme 

jwale, o qale ho ya dula tulong e kamorao ka dihlong. 

10Empa enore ha o bitsitswe, o ye, o dule tulong e kamorao, hore ya o bitsitseng ha a 

etla, a re ho wena: Motswalle, fetela pele. Mme jwale, e tla ba hlompho ho wena hara 

ba dutseng dijong le wena. 

11Hobane e mong le e mong ya ikgodisang, o tla kokobetswa; mme e mong le e mong 

ya ikokobetsang, o tla hodiswa. 

12Hape, a re ho ya mmitsitseng: Enore ha o etsa mmoka wa motshehare, leha e le wa 

ho lalla, o se ke wa bitsa metswalle ya hao, leha e le banabeno, leha e le ba heno, leha 

e le barui bao o ahisaneng le bona; esere mohlomong le bona ba o bitsa, ba ananya tsa 

hao. 

13Empa enore ha o etsa mmoka, o bitse bahloki, le dihole, le dihlotsa, le difofu; 

14mme o tla ba motho ya lehlohonolo, kahobane ha ba na seo ba ka o buseletsang 

sona; mme tsa hao di tla buseletswa tsohong ya ba lokileng. 

Setshwantsho sa ba bileditsweng dijong. 

15E mong wa ba dutseng le yena dijong, ha a utlwa taba tseo, a re ho yena: Ho 

lehlohonolo ya tla ja bohobe mmusong wa Modimo! 

16Empa Jesu a re ho yena: Motho e mong a etsa selallo se seholo, mme a mema ba 

bangata. 

17A roma mohlanka wa hae ka nako ya ho lalla, ho bolella ba bitsitsweng, ho re: 

Tloong, hobane ntho tsohle di se di lokisitswe. 

18Empa bohle ba eba ntswe le le leng ho itatola. Wa pele a re ho yena: Ke rekile 

tshimo, mme ke tshwanetse ho ya e bona. Ke a o rapela, o ntatolele hantle. 

19E mong a re: Ke rekile dipholo tse lekanang joko tse hlano, mme ke sa ya di leka. 

Ke a o rapela, o ntatolele hantle. 

20E mong hape a re: Ke nyetse mosadi, ke sitwa ho ya ke hona. 

21Mohlanka eo a kgutla, a tsebisa monga hae ditaba tseo. Yaba monga ntlo o a halefa, 

a re ho mohlanka wa hae: Phakisa o tswele mapatlelong le diterateng tsa motse, mme 

o tlise kwano mafutsana, le dihole, le dihlotsa, le difofu. 

22Mohlanka a re: Morena, ho se ho entswe kamoo o laetseng kateng, empa sebaka se 

sa le teng. 

23Morena a re ho mohlanka: Tswela ditseleng le pela metero, mme o kganne batho, ba 

kene, ntlo ya ka e be e tlale. 

24Hobane ke re ho lona: Ha ho le a mong wa banna bale ke ba bitsitseng, ya tla latswa 

selallo sa ka. 

Ditshwanelo tsa barutuwa ba Jesu. 

25Bongata bo boholo bo ne bo tsamaya le Jesu. Yaba o reteleha, a re ho bona: 

26Ekare ha e mong a etla ho nna a sa hloye ntatae, le mmae, le mosadi wa hae, le bana 

ba hae, le banababo, le bokgaitsedie, le bona bophelo ba hae, o sitwa ho ba morutuwa 

wa ka. 

27E mong le e mong ya sa jareng sefapano sa hae, a ntatela, o sitwa ho ba morutuwa 

wa ka. 

28Hobane ke mang hara lona, ha a rata ho haha tora, a ke keng a dula pele ho bala se 

tla ntshetswa yona, a tle a bone ha a ena le seo a ka e phethang ka sona? 

29Esere mohlomong, ha a theile motheo, mme a sitwa ho phetha, bohle ba bonang ba 

qala ho mo soma, 

30ba re: Motho enwa o qadile ho haha, mme o sitilwe ho phetha. 

31Kapa morena ke ofe, ya futuhelang morena e mong, a ke keng a dula pele, a nahana 

hore na ka batho ba dikete tse leshome le le leng, a ka ya kgahlanyetsa ya tlang ho mo 

lwantsha ka dikete tse mashome a mabedi na? 

32Ha ho se jwalo, eo ha a sa le hole, a ka roma manqosa ho yena ho ya botsa tsa 

kgotso. 

33Ka mokgwa o jwalo, e mong le e mong hara lona, ya sa teleng tsohle tseo a nang le 

tsona, o sitwa ho ba morutuwa wa ka. 

34Letswai ke ntho e monate; empa letswai ha le tapile, le ka nokwa kang? 

35Ha le na mosebetsi bakeng sa mobu, kapa bakeng sa moitedi; ba le lahlela ntle. Ya 

nang le ditsebe ho utlwa, a utlwe. 

LUKA 15 

Setshwantsho sa nku e lahlehileng, — sa drakema, — sa ngwana ya lehlaswa. 

1Jwale, balekgetho bohle le baetsadibe ba ne ba mo atamela ho mo mamela. 

2Bafarisi le bangodi bona ba ne ba seba ke hona, ba re: Eno o amohela baetsadibe, o ja 

le bona. 

3Yaba o ba bolella setshwantsho sena, a re: 

4Ke ofe motho hara lona, ya nang le dinku tse lekgolo, ha a lahlehetswe ke e nngwe 

ya tsona, a ke keng a tlohela tse mashome a robileng mono o le mong a metso e 

robileng mono o le mong feelleng, a ye ho batla e lahlehileng, a tle a be a e bone? 

5Mme ha a e fumane, a e nke, a e jare mahetleng a hae, a thabile. 

6Mme ha a fihla hae, a bokelle metswalle ya hae le ba ahisaneng le yena, a re ho bona: 

Thabang le nna, hobane ke fumane nku ya ka e neng e lahlehile. 

7Ke a le bolella, ka mokgwa o jwalo thabo e tla ba teng lehodimong ka baka la 

moetsadibe a le mong ya bakang, e fetisang e bang teng ka baka la ba lokileng ba 

mashome a robileng mono o le mong a metso e robileng mono o le mong ba sa 

hlokeng pako. 

8Kapa mosadi ke ofe ya nang le didrakema tse leshome, ha a lahlehetswe ke e nngwe 

ya tsona, a ke keng a hotetsa lebone, a fiela ntlo, a e batlisisa, a be a e fumane? 

9Mme ha a e fumane, a bokelle metswalle ya hae le ba ahisaneng le yena, a re ho 

bona: Thabang le nna, hobane ke fumane drakema eo ke neng ke lahlehetswe ke yona. 

10Ke a le bolella, ka mokgwa o jwalo thabo e teng pela mangeloi a Modimo ka 

moetsadibe a le mong ya bakang. 

11Le hona a re: Motho wa horeng o ne a na le bara ba babedi. 

12E monyenyane wa bona a re ho ntatae: Ntate, mphe karolo ya letlotlo eo e tla ba ya 

ka. Mme a ba arolela dintho tsa hae. 

13Ha feta matsatsi a se makae, mora wa hae e monyenyane a bokella tsohle, a fallela 

naheng e hole, a qhalanya letlotlo la hae teng ka ho phela ka bohlola. 

14Eitse hobane a qete tsohle, ha wa tlala e kgolo lefatsheng leo; mme a qala ho hloka. 

15A ya tholwa ke e mong wa batho ba naha eo; eo a mo romela merakeng ya hae ho 

alosa dikolobe. 

16O ne a lakatsa ho kgorisa mpa ya hae ka makgapetla a jewang ke dikolobe; empa o 

ne a sa fuwe ke motho. 

17Yaba moo a ikgopolang, a re: Bahlanka ba bangata hakakang ha ntate ba hlolwang 

ke bohobe; mme nna mona ke bolawa ke tlala! 

18Ke tla tsoha, ke ye ho ntate; mme ke tla re ho yena: Ntate, ke sitetswe lehodimo le 

wena; 

19ha ke sa tshwanela ho bitswa mora wa hao; o nketse ya jwaloka e mong wa 

bahlanka ba hao. 

20Yaba o tloha, a ya ho ntatae. Yare ha a sa le hole, ntatae a mmona, a mo utlwela 

bohloko, a matha, a itihela molaleng wa hae, a mo aka. 

21Empa mora a re ho yena: Ntate, ke sitetswe lehodimo le wena, mme ha ke sa 

tshwanela ho bitswa mora wa hao. 

22Empa ntatae a re ho bahlanka ba hae: Phakisang, le tlise seaparo se selelele sa 

bohlokwa, le mo apese sona; le mo kenye lesale monwaneng, le be le mo rwese dieta 

maotong; 

23mme le tlise namane e nontshitsweng, le e hlabe, re tle re je, re nyakalle. 

24Hobane mora enwa wa ka o ne a shwele, mme jwale o boetse o pholohile; o ne a 

lahlehile, mme jwale o boetse o fumanwe. Mme ba qala ho nyakalla. 

25Empa mora wa hae e moholo o ne a le naheng; eitse ha a fihla a atamela ntlo, a 

utlwa dipina le mehobelo. 

26A bitsa e mong wa bahlanka, a mmotsa, a re: Taba tseo ke eng? 

27Eo a re ho yena: Moenao o fihlile, mme ntatao o hlabile namane e nontshitsweng, 

hobane o bile a mmona a sa phela. 

28Yaba o a halefa, a hana ho kena. Ntatae a mpa a tswa, a mo rapela, a re, a kene. 

29Yena a araba, a re ho ntatae: Bona! Ke o sebeleditse dilemo tse kalo, ke sa tlole 

ditaelo tsa hao, mme ha o eso ho nnee le potsanyane hore ke thabe le metswalle ya ka. 

30Empa enwa mora wa hao, ya jeleng letlotlo la hao kaofela le dinyatsi, ere a sa fihla, 

o mo hlabetse namane e nontshitsweng. 

31Yaba ntatae o re ho yena: Ngwana ka, o ho nna kamehla, mme tsohle tsa ka ke tsa 

hao. 

32Empa re ne re tshwanetse ho nyakalla le ho thaba, hobane enwa, ngwaneno, o na be 

a shwele, mme o bile o pholohile; o na be a lahlehile, mme o bile o fumanwe. 

LUKA 16 

Qhoku e sa lokang. — Bafarisi ba nyatswa. 

1Le hona Jesu a bolella barutuwa ba hae, a re: Motho wa morui o ne a le teng, ya nang 

le qhoku, mme ya qoswa ho yena, ha thwe, e qhalantse letlotlo la hae. 

2Yaba o e bitsa, a re ho yona: Taba tseo tsa hao tseo ke di utlwang ke dife. Hlahisa tsa 

bolebedi ba hao; hobane o ke ke wa hlola o eba molebedi wa ntho tsa ka. 

3Mme qhoku ya re ka pelong ya yona: Ke tla etsa eng, haele mona monga ka a 

nkamoha bolebedi ba ka? Ke hloka matla a ho lema; haele ho kopa, nka hlajwa ke 

dihlong. 

4Ke tseba seo ke tla se etsa, hore, etlere ha ke amohilwe bolebedi ba ka, batho ba 

nkamohele matlung a bona. 

5Yaba o bitsa ba namileng ho morena wa hae ka bonngwe, a re ho wa pele: O namile 

ho morena wa ka ka ho le hokae? 

6Eo a re: Ka dibathe tsa ole tse lekgolo. A re ho yena: Nka lengolo la hao 

la molato, mme o dule, o phakise o ngole tse mashome a mahlano. 

7A ntoo re ho e mong: Na wena, o namile ka ho le hokae? Eo a re: Ka dikore tsa koro 

tse lekgolo. A re ho yena: Nka lengolo la hao, mme o ngole tse mashome a robileng 

meno e le mmedi. 

8Mme monga hae a rorisa qhoku e sa lokang, hobane e entse ka bohlale. Efela bana ba 

lefatshe lena, molokong oo e leng wa bona, ba fetisa bana ba lesedi ka bohlale. 

9Le nna ke re ho lona: Iketsetseng metswalle ka matlotlo a sa lokang; hore, etlere 

mohla a hlokahalang, ba le amohele meahong e sa feleng. 

10Ya leng kgabane ho tse nyenyane, le ho tse kgolo o tla ba kgabane; mme ya sa 

lokang ho tse nyenyane, a ke ke a loka le ho tse kgolo. 

11Ha esita maruong a sa lokang le sa ka la ba kgabane, ke mang ya tla le 

tshepela maruo a nnete? 

12Mme ha esita ho tsa e mong le sa ka la ba kgabane, ke mang ya tla le nea tsa lona? 

13Ha ho mohlanka ya ka sebeletsang marena a mabedi; hobane a ka hloya e mong, a 

rata e mong; mohlomong a ka kgomarela e mong, a nyedisa e mong. Le ka sitwa ho 

sebeletsa Modimo le Mamona. 

14Bafarisi bao e leng ba ratang tjhelete haholo, le bona ba utlwa tabatseo kaofela; 

mme ba mo soma. 

15Yaba o re ho bona: Haele lona, le ipea ba lokileng pela batho, empa Modimo o tseba 

dipelo tsa lona; hobane se phahameng ho batho, ke manyala pela Modimo. 

16Molao le baporofeta di ile tsa tiya ho fihlela ho Johanne; mme haesale mohlang oo, 

mmuso wa Modimo o a bolelwa, mme e mong le e mong o o kena ka matla. 

17Ho bonolo ha ho ka feta lehodimo le lefatshe, ho ena le hore ho wele fatshe hlaku ya 

molao, leha e ka ba nngwe. 

18E mong le e mong ya hlalang mosadi wa hae, a nyala e mong, o a feba, mme e 

mong le e mong ya nyalang ya hladilweng ke monna wa hae,o a feba. 

Setshwantsho sa morui le Lasaro. 

19Morui e mong o ne a le teng ya apereng purepera le lene e ntle, ya iketlileng 

menateng ka matsatsi wohle. 

20Mofutsana e mong le yena o ne a le teng, ya bitswang Lasaro, ya neng a bewa pela 

monyako wa eo, a tletse dibebe; 

21o ne a lakatsa a ka kgora makumane a wang tafoleng ya morui; hape le tsona dintja 

di ne di tla, di nyeka dibebe tsa hae. 

22Ha isaisa, mofutsana a shwa, mme mangeloi a mo nkela sefubeng sa Abrahama. 

23Morui le yena a shwa, a epelwa lebitleng. Jwale, ha a le nqalong ya bafu, a lelala 

hodimo, a dutse bohlokong, mme a bonela Abrahama hole, le Lasaro a le sefubeng sa 

hae. 

24A howa, a re: Ntate Abrahama, nkgauhele; o rome Lasaro, hore a qopetse ntlha ya 

monwana wa hae metsing, a tle a mphodise leleme; hobane ke utlwa bohloko bo 

boholo kgabong ena. 

25Empa Abrahama a re: Ngwana ka, hopola hobane o bone tse monate tsa hao 

bophelong ba hao; mme ka mokgwa o jwalo, Lasaro o bone tse mpe; jwale yena, o 

tshediswa mona, empa wena, o utlwiswa bohloko. 

26Ho fetisa tseo tsohle, selomo se seholo se beilwe mahareng a rona le lona, hore ba 

mona ba ka ratang ho tshelela ho lona ba sitwe, leha e le ba ho lona ha ba rata ho tla 

ho rona, ba sitwe le bona. 

27Yaba o re: Ntate, ha ho le jwalo, ke a o rapela, o mo romele tlung ya ntate; 

28hobane ke na le banabeso ba bahlano; a ke a ba kgodise, hore ba tle ba se ke ba tla le 

bona nqalong ena e bohloko. 

29Abrahama a re ho yena: Ba na le Moshe le baporofeta; ba ke ba utlwe bona. 

30A mpa a re: Tjhe, ntate Abrahama, empa ekare ha e mong wa ba shweleng a ka ya 

ho bona, ba ka baka. 

31Abrahama a re ho yena: Ekare ha ba sa utlwe Moshe le baporofeta, ba ke ke ba 

kgolwa, leha e mong wa bafu a ka tsoha. 

LUKA 17 

Jesu o bolela taba tsa dikgopiso; — tsa tshwarelo ya ditshito; — tsa matla a 
tumelo; — le tsa bahlanka ba lefeela. 

1Jesu a bolella barutuwa, a re: Haele hore dikgopiso di se hlahe, ho ke ke ha etswa; 

empa ho madimabe eo di hlahang ka yena. 

2Ho ka bang molemo ho yena, ke ho tlamellwa lelwala le leholo molaleng, le ho 

dihelwa lewatleng, ho ena le hore a kgopise e mong wa ba banyenyane bana. 

3Iponeleng! Ekare ha ngwaneno a o sitetswe, o mo kgalemele; ha a baka, o mo 

tshwarele. 

4Mme leha a ka o sitelwa hasupa ka tsatsi le le leng, mme a kgutlela ho wena hasupa, 

a re: Ke bakile; o mo tshwarele. 

5Baapostola ba re ho Morena: Totisa tumelo ya rona. 

6Morena a re: Hojane le na le tumelo e ka ka hlaku ya mosetareta, le ne le ka re ho 

sefate seo sa sikomora: Fothoha, o ye ho itlhoma lewatleng; mme se ne se tla le utlwa. 

7Ke mang ho lona, ya nang le mohlanka ya lemang, kapa ya disang dikgomo, a ka 

reng ho yena, ha a sa tswa oroha naheng: Tloo kapele, o dule dijong? 

8Na haholo a ke ke a re ho yena: Lokisa seo ke tla lalla ka sona, o itlame, o 

ntshebeletse, ke tle ke be ke je, ke nwe; kamora tseo, wena o tla ja, o nwe? 

9Na o tla boka mohlanka eo, kahobane a entse ntho tseo a di laetsweng? Ha ke 

lekanye jwalo. 

10Ka mokgwa o jwalo, le lona, etlare ha le entse ntho tsohle tseo le di laetsweng, le re: 

Re bahlanka ba se nang thuso, hobane re entse seo re neng re tshwanetse ho se etsa. 

Balepera ba leshome. 

11Enereha a eya Jerusalema, a sika le moedi wa Samaria le Galelea. 

12Eitse ha a kena motsaneng o mong, a kgahlana le banna ba leshome, e leng 

balepera, ba neng ba eme hojana. 

13Ba phahamisa mantswe, ba re: Jesu, Monghadi, re hauhele. 

14Mme ha aba bona, a re ho bona: Eyang, le ipontshe ho baprista. Ba re ba sa ya, ba 

hla ba ntlafala. 

15E mong wa bona, eitse ha a fihlela hobane o fodile, a kgutla le mehlala ya hae, a 

ntse a rorisa Modimo ka lentswe le leholo; 

16mme a itihela maotong a Jesu ka sefahleho, a mo leboha. Athe eo e ne e le 

Mosamaria. 

17Yaba Jesu o bua, a re: Na ha ba ka ba ntlafala ba le leshome na? Ba robileng mono o 

le mong ba kae na? 

18Ha ba ka ba boya, ba tle ba tlotlise Modimo, haese motho enwa wa mofuta osele? 

19Yaba o re ho yena: Ema, o ikele; tumelo ya hao e o pholositse. 

Tsa mmuso wa Modimo le tsa ho kgutla ha Mora motho. 

20Eitse ha Jesu a botswa ke bafarisi, hore mmuso wa Modimo o tla tla neng, a ba 

araba, a re: Mmuso wa Modimo ha o tle ka ho lemohuwa. 

21Ho ke ke ha thwe: Bonang, o mona; kapa: Bonang, o mane; hobane mmuso wa 

Modimo o se o le kahare ho lona. 

22A re ho barutuwa: Ho tla matsatsi ao le tla lakatsa ho bona le leng la matsatsi a 

Mora motho, mme le ke ke la le bona. 

23Ho tla thwe ho lona: Bonang, o mona; kapa: Bonang, o mane. Le se ke la 

ya teng, mme le se ke la mathela teng. 

24Hobane jwaloka lehadima, ha le hadima, le ye le hadime ho qala nqa e nngwe tlasa 

lehodimo, ho isa nqa e nngwe tlasa lehodimo, ho tla ba jwalo le Mora motho tsatsing 

la hae. 

25Empa e ka kgona a utlwiswe bohloko bo boholo pele, a lahlwe ke moloko ona. 

26Jwalokaha ho ne ho etsahale mehleng ya Nowe, ho tla ba jwalo mehleng ya Mora 

motho. 

27Ho ne ho jewa, ho nowa, ho nyalwa, ho nyadiswa, ho fihlela letsatsi leo Nowe a 

ileng a kena arekeng ka lona, morwallo wa metsi wa ba wa fihla, wa ba timetsa 

kaofela. 

28Le hona ho tla ba jwalokaha ho kile ha etsahala mehleng ya Lota: Ho ne ho jewa, ho 

nowa, ho rekwa, ho rekiswa, ho lengwa, ho hahuwa matlo. 

29Empa ka letsatsi leo Lota a tswang Sodoma ka lona, lehodimo la neswa mollo le 

sebabole, ba ba ba timetswa kaofela ke tsona. 

30Ho tla ba jwalo ka letsatsi leo Mora motho a tla hlaha ka lona. 

Tsa ho lebela. 

31Ka tsatsi leo, ya leng hodima ntlo, mme phahlo tsa hae di leng ka tlung, a se ke a 

theohela ho di nka; ka mokgwa o jwalo ya leng naheng, le yena a se ke a kgutlela hae. 

32Elellwang mosadi wa Lota. 

33E mong le e mong ya tla batla ho boloka bophelo ba hae, o tla timellwa ke jona, 

mme e mong le e mong ya tla timellwa ke jona, ke yena ya tla bo boloka. 

34Ke a le bolella, ke re: Ka bosiu boo, ho ba babedi ba robetseng phateng e le nngwe, 

e mong o tla nkwa, e mong a tlohelwe. 

35Ho basadi ba babedi ba silang hammoho, e mong o tla nkwa, e mong a tlohelwe. 

36Ho ba babedi ba masimong, e mong o tla nkwa, e mong a tlohelwe. 

37Yaba ba bua, ba re ho yena: Morena, e tla ba kae? A re ho bona: Moo setopo se leng 

teng, ke moo le manong a tla bokana teng. 

LUKA 18 

Setshwantsho sa moahlodi ya sa lokang. 

1Le hona Jesu a ba bolella setshwantsho sa ho re, e ka kgona ba rapele kamehla, mme 

ba se ke ba kgathala! 

2A re: Moahlodi o ne a le teng motseng o itseng, ya sa tshabeng Modimo, mme le 

batho a sa re letho ka bona. 

3Hape, ho ne ho le mosadi wa mohlolohadi motseng oo, ya neng a etla ho yena, a re: 

Nkahlolele ho ya ntsekisang. 

4A hana halelele; empa kamorao, a imamela, a re: Leha ke sa tshabe Modimo, ke sa re 

letho ka batho, 

5leha ho le jwalo, kahobane mohlolohadi eo o a nkgathatsa, ke tla mo ahlolela, a tle a 

se ke a nngamola hlooho ka ho nna a etla kamehla. 

6Morena a re: Utlwang se bolelwang ke moahlodi eo ya sa lokang. 

7Mme Modimo wona, na o ke ke wa ahlolela bakgethwa ba wona, ba bitsang ho wona 

motshehare le bosiu, leha o dieha ho halefa ka baka la bona na? 

8Ke a le bolella, o tla phakisa ho ba ahlolela. Leha ho le jwalo, etlare ha Mora motho a 

etla, na o tla fumana tumelo e le teng lefatsheng na? 

Setshwantsho sa mofarisi le molekgetho. 

9Hape, a bolela setshwantsho sena ho ba bang ba itshepisang hore ba lokile, mme ba 

nyedisa ba bang; a re: 

10Batho ba babedi ba ne ba nyolohetse tempeleng ho ya rapela, e mong e le mofarisi, 

e mong e le molekgetho. 

11Mofarisi a ema, mme a iketsetsa thapelo, a re: Modimo, ke a o leboha ha ke se 

jwaloka batho ba bang, e leng mashodu, le bakgopo, le bafebi, leha e le jwaloka 

molekgetho enwa. 

12Ke itima dijo habedi ka veke; ke ntsha karolo ya leshome ya ntho tsohle tseo ke di 

ruang. 

13Molekgetho yena a ema hole, a tshaba le ho lelaletsa mahlo a hae lehodimong, a 

mpa a iteta sefuba, a re: Modimo, nkgauhele, nna ke lengmoetsadibe. 

14Ke a le bolella, enwa o theohetse tlung ya hae a beilwe ya lokileng ho feta wa pele. 

Hobane e mong le e mong ya ikgodisang o tla kokobetswa; empa ya ikokobetsang o 

tla hodiswa. 

Bana ba banyenyane. 

15Ha tliswa le bana ba banyenyane ho yena hore a ba ame; empa barutuwa, eitse ha ba 

bona hoo, ba ba kgalemela. 

16Yaba Jesu o ba bitsa, a re: Lesang bana ba tle ho nna, mme le se ke la ba thibela, 

hobane mmuso wa Modimo ke wa ba jwaloka bona. 

17Kannete ke re ho lona: Leha e ka ba mang, ya sa amoheleng mmuso wa Modimo 

jwaloka ngwana, a ke ke a kena teng. 

Mohlankana wa morui. 

18Yaba mmusi e mong wa sinagoge o mmotsa, a re: Moruti ya molemo, ke tla etsa 

eng ho rua lefa la bophelo bo sa feleng? 

19Jesu a re ho yena: O mpiletsang ya molemo? Ha ho ya molemo, haese a le mong, e 

leng Modimo. 

20O tseba melao e reng: O se ke wa feba; o se ke wa bolaya; o se ke wa utswa; o se ke 

wa bea bopaki ba bohata; hlonepha ntatao le mmao. 

21A re: Ntho tseo kaofela ke di bolokile haesale bonyenyaneng ba ka. 

22Eitse hobane Jesu a utlwe hoo, a re ho yena: O sa hloka ntho e le nngwe: Rekisa ka 

dintho tsa hao tsohle, mme o di abele bafumanehi, mme o tla ba le letlotlo 

lehodimong; o ntano tla, o ntatele. 

23Empa eo,hoba a utlwe taba tseo, a swaba haholo; hobane a ne a ruile haholo. 

24Eitse ha Jesu a bona hobane o swabile haholo, a re: Ho thata hakakang ho ba nang le 

maruo ho kena mmusong wa Modimo! 

25Ho ka ba bonolo hore kamele e kene ka lesoba la lemao, ho ena le hore morui a 

kene mmusong wa Modimo. 

26Ba utlwileng tseo ba re: Ho ka bolokeha mang na? 

27Jesu a re: Tse sitang batho ha di site Modimo. 

28Yaba Petrose o re: Bona, re tlohetse hohle, mme re o latetse. 

29Jesu a re ho bona: Kannete ke re ho lona: Ha ho motho ya tlohetseng ntlo, leha e le 

baholo ba hae, leha e le banababo, leha e le mosadi, kapa bana, ka baka la mmuso wa 

Modimo, 

30a sa tlo ka a bona, mehleng ena, haholoholo ho tseo, le mehleng e tlang a 

bone bophelo bo sa feleng. 

Jesu o porofeta lefu la hae le tsoho ya hae. 

31A nkela ho yena ba leshome le metso e mmedi, a ba bolella, a re: Bonang, re 

nyolohela Jerusalema, mme tsohle tsa Mora motho tse ngodilweng ke baporofeta di 

tla phethahala. 

32Hobane o tla neelwa baditjhaba, mme o tla songwa, a etswe hampe, a tshwelwe ka 

mathe. 

33Mme etlare hobane ba mo shape, ba tla mmolaya; mme o tla tsohabafung ka letsatsi 

la boraro. 

34Empa ha ba ka ba utlwisisa taba tseo; polelo eo e ne e patehile ho bona, ba se ke ba 

utlwisisa tse bolelwang. 

Phodiso ya sefofu, Jeriko. 

35Eitse ha a atamela Jeriko, sefofu se kopang se ne se dutse pela tsela. 

36Yare ha se utlwa bongata bo feta, sa botsa, sa re: Ke eng? 

37Ba se bolella hore ke Jesu wa Nasaretha ya fetang. 

38Yaba se howa, se re: Jesu, mora Davida, nkutlwele bohloko! 

39Ba eteletseng pele ba se kgalemela, ba re, se kgutse; empa ke ha se tla eketsa ho 

howa, se re: Mora Davida, nkutlwele bohloko! 

40Jesu a ema, a ba laela hore ba se tlise ho yena; eitse ha se atametse, a se botsa, 

41a re: O rata ha ke o etsang na? Sa re: Morena, ke re, ke tutubolohe. 

42Jesu a re ho sona: Tutuboloha, tumelo ya hao e o pholositse. 

43Sa hla sa bona hang, sa mo latela, se ntse se rorisa Modimo. Mme batho kaofela ba 

boneng hoo, ba boka Modimo. 

LUKA 19 

Sakea. 

1Jesu a kena Jeriko, a pholletsa hara motse. 

2Mme bonang, monna o ne a le teng ya bitswang Sakea; e ne e le molaodi wa 

balekgetho, hape e ne e le morui. 

3a rata ho bona Jesu hoba ke mang, a mpa a sitwa ka baka la bongata; hobane a ne a le 

mokgutshwanyane boemong. 

4Yaba o mathela pele, a hlwella sefateng sa sikomora, hore a tle a mmone, hobane o 

ne a tla feta ho sona. 

5Yare ha Jesu a etla moo, a lelala hodimo, a mmona, mme a re ho yena: Sakea, 

phakisa o theohe; hobane e ka kgona ke fapohele tlung ya hao kajeno. 

6Yaba o phakisa a theoha, a mo amohela ka thabo. 

7Bohle, ha ba bona hoo, ba seba, ba re: O fapohetse ha monna wa moetsadibe. 

8Empa Sakea a ema, a re ho Morena: Bona, Morena, leruo la ka ke le arolela 

mafutsana kalehare; mme ha ke amohile mothontho e nngwe ka thetso, ke busetsa ho 

yena tse nne. 

9Jesu a re ho yena: Kajeno, poloko e kene tlung ena; hobane enwa le yena ke mora wa 

Abrahama. 

10Hobane Mora motho o tlile ho batla le ho pholosa ho timetseng. 

Setshwantsho sa diponto. 

11Eitse ha ba sa mametse taba tseo, Jesu a eketsa ho bolela setshwantsho, hobane a ne 

a le haufi le Jerusalema, mme ba ne ba lekanya hobane mmuso wa Modimo o tla 

hlaha kapele. 

12A re: Motho e moholo o ne a etela fatsheng le hole ho inkela borena, a ntoo boya. 

13A bitsa bahlanka ba hae ba leshome, a ba nea ponto tse leshome, a re ho bona: Le 

nne le bapatse ka tsona, ke be ke fihle. 

14Empa batho ba motse wa hae ba ne ba mo hloile; ba roma manqosa mehlaleng ya 

hae, a reng: Ha re rate ha enwa a re busa. 

15Eitse mohla a kgutlang a se a nkile borena, a laela hore bahlanka ba hae, bao a ba 

neileng ditjhelete, ba bitswe, a tle a tsebe hoba e mong le e mong o ruile ho le hokae 

ka papatso ya hae. 

16Ha fihla wa pele, a re: Morena, ponto ya hao e hlahisitse ponto tse leshome. 

17A re ho yena: Ho lokile, mohlanka ya molemo; ereka ha o bile kgabane ka ntho e 

nyenyane, busa metse e leshome. 

18Wa bobedi a tla, a re: Morena, ponto ya hao e hlahisitse ponto tse hlano. 

19a re ho yena: Le wena, o buse metse e mehlano. 

20Mme e mong a tla, a re: Morena, ponto ya hao e sa le yona ena eo ke neng ke e 

phuthetse leseleng; 

21hobane ke o tshabile, ka hobane o le motho ya thata: o nka seo o sa kang wa se bea, 

mme o kotula seo o sa kang wa se jala. 

22A re ho yena: Mohlanka e mobe, ke tla o ahlola ka polelo ya hao. O ne o tseba 

hobane ke motho ya thata, ke nkang seo ke sa kang ka se bea, ke kotulang seo ke sa 

kang ka se jala! 

23Ha ho le jwalo, ha o ka wa bea keng tjhelete ya ka bankeng, mme ho kgutleng ha ka 

nka be ke e latile le phaello ya yona? 

24Yaba o re ho ba leng teng: Mo amoheng ponto eo, le e nee ya nang le diponto tse 

leshome. 

25Ba re ho yena: Morena, o se a ena le diponto tse leshome. 

26Ke fela ke re ho lona: Ho tla fuwa e mong le e mong ya nang le ntho; empa ya se 

nang letho o tla amohuwa le seo a nang le sona. 

27Haele dira tseo, tse sa kang tsa rata hoba ke di buse, di tliseng mona, le di bolaye 

pela ka. 

28Eitse hobane a bue taba tseo, a ba etella pele, a nyolohela Jerusalema. 

Jesu o kena Jerusalema. — Thabo ya setjhaba le dillo tsa Jesu. 

29Eitse ha a atametse Bethefage le Bethania, pela thaba e bitswang ya Mehlwaare, a 

roma barutuwa ba hae ba le babedi, 

30a re: Eyang motsaneng oo le o lebileng; etlare ha le sa kena ho wona, le tla fumana 

petsana ya esele e holehilweng, e esong ho kallwe ke motho le ka mohla o le mong; e 

lokolleng, le e tlise. 

31Ha e mong a ka le botsa, a re: Le e lokollelang? le re ho yena: Ke hobane Morena o 

a e hloka. 

32Ba romilweng ba ya, ba fihlela ho le jwalokaha ba boleletswe. 

33Eitse ha ba lokolla petsana, beng ba yona ba ba botsa, ba re: Petsana eo le e 

lokollelang? 

34Ba re: Morena o a e hloka. 

35Jwale ba tla le yona ho Jesu, ba ala dikobo tsa bona hodima petsana, mme ba hlwesa 

Jesu hodima yona. 

36Ha a ntse a tsamaya, ba ala dikobo tsa bona tseleng. 

37Ha a se a atametse motheo wa thaba ya Mehlwaare, bongata jwa barutuwa kaofela 

ba qala ho thaba, ba boka Modimo ka mantswe a maholo, ka baka la mehlolo yohle eo 

ba e boneng; 

38ba re: Ho bokwe monghadi ya tlang ka lebitso la Morena! Kgotso e be lehodimong, 

le kganya mahodimong a hodimodimo! 

39Bafarisi ba bang, ba hara bongata, ba re ho yena: Moruti, kgalemela barutuwa ba 

hao. 

40A ba araba, a re ho bona: Ke a le bolella, ke re: Bao ha ba ka kgutsa, majwe a ka 

howa. 

41Ha a atametse Jerusalema, a bona motse, a o llela, 

42a re: Jo! hoja ebe le wena o tsebile, le ka tsatsi lena la hao, tse ka beng di o 

hlahisetsa kgotso! Empa jwale di patetswe mahlo a hao. 

43Hobane matsatsi a tla o wela hodimo, ao bao e leng dira ho wena ba tla tjheka 

lengope, ba o teele hare ka lona, ba o thibelle ka nqa tsohle; 

44ba tla o dihela fatshe, wena le bana ba hao ba ho wena, mme ba ke ke ba lesa ha hao 

lejwe hodima lejwe le leng; hobane ha o a ka wa tseba nako eo o etetsweng ka yona. 

Jesu o phahla barekisi tempeleng. — Kgalefo ya baprista. 

45Yaba o kena tempeleng, a qala ho phahlela ntle ba bapatsang le ba rekang teng; 

46a re ho bona: Ho ngodilwe, ho thwe: Ntlo ya ka ke ntlo ya thapelo; empa lona, le e 

entse lehaha la mashodu. 

47O ne a ruta tempeleng ka matsatsi wohle; mme baprista ba baholo, le bangodi, le 

baholo ba setjhaba, ba ne ba rata ho mo timetsa. 

48Empa ba ne ba sa bone hore na ba tla etsa jwang kahobane setjhaba kaofela se ne se 

mo kgomaretse, se tle se mo mamele. 

LUKA 20 

Matla a Jesu moo a tswang teng. 

1Mohlang oo, ka tsatsi le leng, ha a ntse a ruta batho tempeleng, a ba bolella Evangeli, 

baprista ba baholo, le bangodi, le baholo ba setjhaba ba tla, 

2ba bua le yena, ba re: Ako re bolelle matla ao o etsang ntho tseo ka wona, le hoba ya 

o fileng matla ao ke mang na? 

3A araba, a re ho bona: Ke tla le botsa taba le nna. 

4Mpolelleng, na kolobetso ya Johanne e ne e tswa lehodimong, kapa e ne e tswa 

bathong na? 

5Jwale ba eletsana hammoho, ba re: Ha re ka re: E ne e tswa lehodimong, o tla re: Ha 

le a ka la e dumela keng? 

6Mme ha re ka re: E ne e tswa bathong, setjhaba kaofela se tla re tlepetsa ka majwe; 

hobane se kgotswe hoba Johanne e ne e le moporofeta. 

7Ba araba, ba re: Ha re tsebe moo e tswang teng. 

8Yaba Jesu o re ho bona: Le nna nke ke ka le bolella matla ao ke etsang ntho tseo ka 

wona. 

Setshwantsho sa balemi, le sa lejwe la sekgutlo. 

9Yaba o qala ho bolella batho setshwantsho sena: Motho wa horeng o ne a hlome 

tshimo ya merara; a e laeletsa balemi, a ntoo eta ka tshiu tse teletsana. 

10Ka nako ya ho kotula, a romela mohlanka wa hae ho balemi, hore ba mo fe 

ditholwana tsa merara; empa balemi ba mo otla, mme ba mo kgutlisa a le feela. 

11A eketsa a roma mohlanka e mong; le yena ba mo otla, ba mo hlabisa dihlong, mme 

ba mo kgutlisa a le feela. 

12A eketsa a roma wa boraro; mme hobane ba mo ntshe kotsi, ba mo lelekisa. 

13Yaba monga tshimo ya merara o re: Ke tla etsa jwang? Ke tla roma mora wa ka, eo 

ke mo ratang; ha ba mmona, ekaba ba tla mo hlonepha. 

14Empa balemi, yare ha ba mmona, ba bolellana, ba re: Enwa ke mojalefa; tloong, re 

mmolayeng, lefa e tle e be la rona. 

15Eitse hobane ba mo lahlele kantle ho tshimo ya merara, ba mmolaya. Mme jwale, 

monga tshimo ya merara o tla ba etsa jwang? 

16O tla tla, a timetse balemi bao; mme tshimo ya merara o tla e nea ba bang. Ha ba 

utlwa hoo, ba re: ho se ke ha eba jwalo! 

17A mpa a ba tjamela, a re: Mme ke eng hona ho ngodilweng: Lejwe le lahlilweng ke 

dihahi, ke lona le entsweng la motheo la sekgutlo? 

18E mong le e mong ya tla wela hodima lejwe leo, o tla robeha; mme le tla pitla eo le 

mo welang hodimo. 

19Baprista ba baholo le bangodi ba batla ho isa matsoho ho yena ka yona nako eo, 

empa ba tshaba batho; hobane efela ba ne ba tsebile hoba o lekantse bona ka 

setshwantsho seo. 

Jesu o botswa dipotso bakeng sa lekgetho le ntshetswang Sesare, — le sa tsoho 
ya bafu. 

20Yaba ba mo ela hloko, ba roma dihlwela, tsa iketsa batho ba lokileng, hore di tle di 

mo tshwase dipolelong tsa hae, hore ba mo neele matleng le matsohong a mmusisi. 

21Ba mmotsa, ba re: Moruti, re a tseba hobane o bua le ho ruta ka ho loka; ha o tadime 

tshobotsi ya motho, o mpa o hlile o ruta tsela ya Modimo kannete. 

22Na ho a re lokela ho ntshetsa Sesare lekgetho, kapa tjhe? 

23Eitse ha a lemoha mano a bona, a re ho bona: Le ntekelang? 

24Mpontsheng denare. E na le setshwantsho sa mang, le lengolo la mang? Ba araba, 

ba re: La Sesare. 

25Yaba o re ho bona: Ha ho le jwalo, ntshetsang Sesare tseo e leng tsa Sesare, le 

Modimo tseo e lengtsa Modimo. 

26Ba sitwa ho mo tshwasa polelong tseo tsa hae pela batho; ba makatswa feela ke 

karabo ya hae, mme ba kgutsa. 

27Yaba ba bang ba basadusi, ba latolang tsoho ya bafu, ba tla ho yena, ba mmotsa, 

28ba re: Moruti, Moshe o re ngoletse, a re: Moholwane wa motho ha a shwele a ena le 

mosadi, empa a se na bana, e ka kgona moenae a nke mohlolohadi eo wa hae, a tle a 

hlahisetse ngwanabo bana. 

29Jwale, bara ba motho ba ne ba le teng, ba supile; wa pele ho bona a nyala mosadi, a 

shwa a se na bana. 

30Wa bobedi a nka mosadi eo, mme a shwa a se na bana le yena. 



1655 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

31Le wa boraro a mo nka; mme ha eba jwalo ho bona ba supileng: ba eshwa, ba sa 

siye bana. 

32Kamora bona kaofela, le yena mosadi eo a shwa. 

33Hleka mohla tsoho ya bafu, mosadi e tla ba wa ofe ho bona, haele moo ba supileng 

ba ne ba mo nyetse? 

34Jesu a araba, a re ho bona: Bana ba lefatshe lena ba nyala, mme ba nyalwa; 

35empa ba tlang ho newa tokelo ya ho bona lefatshe le tlang le tsoho ya bafu, ba ke ke 

ba nyala, le hona ba ke ke ba nyalwa. 

36Hobane ha ba sa tla hlola ba eshwa; hobane ba tla tshwana le mangeloi, mme e tla 

ba bara ba Modimo, ha e se e le bara ba tsoho. 

37Haele hobane bafu ba tla tsoha, Moshe le yena o ho bonahaditse, mohla a leng pela 

sehlahla, ha a bitsa Morena, Modimo wa Abrahama, le Modimo wa Isaaka, le 

Modimo wa Jakobo. 

38Athe Modimo hase Modimo wa bafu, ke wa ba phelang; hobane ho wona batho 

kaofela ke ba phelang. 

39Yaba ba bang ho bangodi ba bua, ba re: Moruti, o arabile hantle. 

40Hobane ba ne ba tshaba ho boela ba mmotsa taba leha e le nngwe. 

Kreste ke mora mang? 

41Empa a ba bolella, a re: Ho thwe, Kreste ke mora wa Davida jwang, 

42kanthe Davida yena o boletse bukeng ya Dipesaleme, a re: Morena o boleletse 

Morena wa ka, a re: Dula letsohong la ka le letona, 

43ke be ke bee bao e leng dira ho wena bonamelo ba maoto a hao? 

44Ana jwale, Davida ha a mmitsa Morena wa hae, e ka ba mora wa hae jwang? 

Bangodi ba nyatswa ke Jesu. 

45Yaba o bolella barutuwa ba hae, batho bohle ba ntse ba mametse, 

46a re: Phemang bangodi, ba ratang ho itsamaela ka dikobo tse telele, le ho 

dumediswa mapatlelong; ba ratang ditulo tse kapele masinagogeng, le ditulo tse 

kapele meketeng. 

47Ba metsa matlo a basadi ba bahlolohadi ka ho re, ba ba etsetsa merapelo e melelele. 

Ba tla ahlolwa ka kahlolo e fetisisang. 

LUKA 21 

Kabelo ya mosadi wa mohlolohadi. 

1Eitse ha Jesu a ntse a tadima, a bona barui ba nokelang dimpho tsa bona polokelong 

ya letlotlo. 

2A bona le mosadi wa mohlolohadi ya fumanehileng a nokela ditjheletana tse pedi. 

3A re: Kannete ke re ho lona: Mohlolohadi eo ya fumanehileng, o noketse ho feta ba 

bang bohle; 

4hobane bao kaofela ba noketse dikabelong tsa Modimo, ba nkile ho tlallweng ha 

bona; kanthe enwa seo a se noketseng o se nkilebofumanehing ba hae, o noketse hohle 

hoo a neng a phela ka hona. 

Tshenyeho ya Jerusalema, — Ho kgutla ha Mora motho. 

5Ba bang ha ba ntse ba bolela tempele, ba re, e kgabisitswe ka majwe a matle le ka 

dikabelo, a re: 

6Haele ka tseo le di tadimileng, ho ya tla matsatsi ao lejwe le sa tlo ka le leswa 

hodima lejwe le leng, le sa heletswa. 

7Yaba ba mmotsa, ba re: Moruti, na tseo di tla etsahala neng, mme pontsho e tla ba 

efe ya hoba tseo di se di tla hlaha? 

8A re: Iponeleng, le tle le se ke la thetswa; hobane ba bangata ba tla tla ka lebitso la 

ka, ba re: Ke nna Kreste, nako e atametse. Empa le se ke la ba latela. 

9Mohla le utlwang dintwa le meferefere, le se ke la tshoha; hobane tseo di tshwanetse 

ho hlaha pele, empa le moo, bofelo bo ke ke ba hlaha kapele. 

10Jwale a re ho bona: Setjhaba se tla tsohela setjhaba se seng matla, mmuso o mong o 

lwantshe mmuso o mong. 

11Ditshisinyeho tse kgolo tsa lefatshe di tla ba teng, le ditlala ka nqa tse ngata, le mafu 

a akaretsang; mme matshabeho le mehlolo e meholo e tla ba teng e tswang 

lehodimong. 

12Empa pele ho tseo tsohle, ba tla le tshwara ka matsoho a bona, ba le hlorise, 

ba le hulanyetse masinagogeng le diteronkong, ba leise pela marena le babusisi, ka 

baka la lebitso la ka. 

13Hoo ho tla le fihlela hore le bee bopaki. 

14Ka baka leo, ikenyeng pelong tsa lona taba ya hore ha le na ho rera pele seo le tla 

ikarabela ka sona; 

15hobane nna, ke tla le nea molomo le bohlale boo ba ipeileng dira ho lona ba tla 

sitwa ho bo fetola le ho bo hanyetsa. 

16Le tla ekwa le ke batswadi ba lona, le ke banababo lona, le bahabo lona, le 

metswalle ya lona; ba tla bolaya ba bang ho lona; 

17mme le tla hlouwa ke batho bohle ka baka la lebitso la ka. 

18Empa qoba leha e le nngwe ya moriri wa dihlooho tsa lona, e ke ke ya timela. 

19Le tla boloka meya ya lona ka sebete sa lona. 

20Etlare ha le bona Jerusalema o teetswe hare ke makgotla a dira, le tsebe hoba 

tshenyeho ya wona e se e atametse. 

21Mohlang oo, ba leng Judea ba balehele dithabeng; ba hara Jerusalema ba tswe; ba 

naheng ba se ke ba kena teng. 

22Hobane matsatsi ao ke a tefetso, hore tsohle tse ngodilweng di phethahale. 

23Empa ho tla ba madimabe baimana le ba anyesang mehleng eo, hobane tsietsi e tla 

ba kgolo lefatsheng, mme bohale bo tla wela setjhaba sena. 

24Ba tla wa ka bohale ba sabole, ba iswe kgolehong ditjhabeng tsohle; mme 

Jerusalema o tla hatakelwa ke ditjhaba, ho be ho phethwe mehla ya ditjhaba. 

25Dipontsho di tla ba teng letsatsing, le kgweding, le dinaleding; le lefatsheng ditjhaba 

di tla tsieleha, di be le matswalo, lewatle le ntse le duma le maqhubu a lona. 

26Batho ba tla neela moya ke tshabo le ke tebello ya tse tla tla lefatsheng; hobane tse 

matla tsa lehodimo di tla sisinyeha. 

27Ke moo ba tla bona Mora motho a etla ka leru, ka matla le ka kganya e kgolo. 

28Etlare ha tseo di qala ho hlaha, emisang dihlooho, mme le lelale hodimo, hobane 

topollo ya lona e tla be e atametse. 

29A ba bolella setshwantsho, a re: Bonang sefate sa feiye le difate tsohle. 

30Ha le di bona di se di hlahisa mahlaku, le ye le tsebe le lona hoba lehlabula le haufi. 

31Ka mokgwa o jwalo le lona, etlare ha le bona tseo di hlaha, le tsebe hoba mmuso wa 

Modimo o haufi. 

32Kannete ke re ho lona: Moloko ona o ke ke wa feta, tseo di eso ho hlahe. 

33Lehodimo le tla feta le lonalefatshe, empa dipolelo tsa ka di ke ke tsa ba tsa feta. 

34Empa le iponele, hore dipelo tsa lona di se ke tsa imelwa ke ho ja le ho nwa hampe, 

le ke dipelaelo tsa bophelo bona, mme letsatsi leo la le tshwara sehloho; 

35hobane le tla wela ba ahileng lefatsheng lohle jwaloka sefi. 

36Fadimehang ke hona, mme le rapele kamehla, le tle le newe tokelo ya ho phonyoha 

ho tseo tsohle tse tla etsahala, le ya ho ema pela Mora motho. 

37Jesu o ne a ruta tempeleng motshehare; bosiu o ne a etswa, a ya dula thabeng e 

bitswang ya Mehlwaare. 

38Mme batho kaofela ba ne ba etla ho yena tempeleng ho mo mamela, e sa le ka meso. 

LUKA 22 

Mahlomola a Jesu. — Morero wa baprista. 

1Mokete wa mahobe a se nang ditomoso, o bitswang Paseka, o ne o atametse. 

2Baprista ba baholo le bangodi ba ne ba batla kamoo ba ka bolayang Jesu kateng; 

hobane ba ne ba tshaba setjhaba. 

Keko ya Judase. 

3Yaba Satane o kena ho Judase, ya bitswang Iskariota, eo e neng e le wa palo ya ba 

leshome le metso e mmedi. 

4A ya ho baprista ba baholo, le ho balaodi ba makgotla, ho rera le bona kamoo a tla ba 

neela yena kateng. 

5Ba thaba haholo, mme ba dumellana hammoho ho mo nea tjhelete. 

6Mme ha a se a dumetse, a batla sebaka sa ho ba neela yena, setjhaba se sa tsebe. 

Paseka le Selallo. 

7Eitse letsatsi la mahobe a se nang ditomoso ha le fihlile, leo batho ba tshwanetseng 

ho hlaba Paseka ka lona, 

8Jesu a roma Petrose le Johanne, a re: Eyang, le re lokisetse Paseka, re tle re e je. 

9Ba re ho yena: O rata hore re e lokise kae? 

10A re ho bona: Etlare ha le kena motseng, le tla kgahlana le motho ya jereng nkgo ya 

metsi; le mo latelle tlung eo a tla kena ho yona; 

11mme le re ho monga ntlo: Moruti o re ho wena: Ntlo e kae eo ke tla jela Paseka le 

barutuwa ba ka ho yona? 

12O tla le bontsha ntlo e kahodimo e kgolo, e kgabisitsweng. Le lokise Paseka teng. 

13Eitse ha ba ile, ba fihlela ho le jwalokaha a ba boleletse; mme ba lokisa Paseka. 

14Nako ha e tlile, a dula tafoleng le baapostola ba leshome le metso e mmedi. 

15A re ho bona: Ke lakaditse haholo ho ja Paseka ena le lona, ke eso ho utlwe 

bohloko. 

16Hobane ke re ho lona: Ha ke sa tla hlola ke e ja, e tle e be e phethehe mmusong wa 

Modimo. 

17Jwale a nka senwelo, a leboha, a re: Se nkeng, le se sielane. 

18Hobane ke re ho lona: Ha ke sa tla hlola ke enwa se behwang ke morara, ho tle ho 

be ho fihle mmuso wa Modimo. 

19A ntoo nka bohobe, mme eitse hobane a lebohe, a bo ngwatha, a ba nea bona, a re: 

Hona ke mmele wa ka, o neelwang lona; etsang hona hore le tle le nne le nkgopole. 

20A etsa jwalo le ka senwelo, ha ba se ba laletse, a re: Senwelo sena ke selekane se 

setjha mading a ka, a tshollelwang lona. 

21Empa, bonang, letsoho la ya nkekang le na le nna tafoleng. 

22Haele Mora motho, o ikela jwalokaha ho laetswe; empa ho madimabe motho ya mo 

ekang. 

23Mme ba qala ho botsana hore na ekaba ke mang hara bona ya tla etsa hona! 

E moholo ke mang? 

24Kgang le yona ya eba teng hara bona ya ho tseba hore na ke ofe wa bona ya ka 

lekanngwang hoba ke e moholo. 

25Empa a re ho bona: Marena a ditjhaba a di busa, mme ba di busang ho thwe, ke 

bababalli ba tsona. 

26Ho se ke ha eba jwalo ho lona; empa e moholo hara lona a be jwaloka e 

monyenyane, mme ya busang a be jwaloka ya sebeletsang. 

27Hobane e moholo ke mang? A ke ya dutseng tafoleng, kapa a ke ya 

sebeletsang na? Na hase ya dutseng tafoleng na? Empa nna, ke hara lona jwaloka ya 

sebeletsang. 

28Ke lona ba tiiseditseng le nna melekong ya ka. 

29Mme nna ke le nea mmuso, jwalokaha Ntate a nneile wona, 

30le tle le be ba jang le ba nwang tafoleng ya ka mmusong wa ka; mme le tle le dule 

diteroneng, le ahlole meloko e leshome le metso e mmedi ya Iseraele. 

Petrose o porofetelwa tatolo ya hae. 

31Morena a re: Simone! Simone! bona, Satane o le qetse hore a le hlokole jwaloka 

koro; 

32empa nna ke o rapeletse hore tumelo ya hao e tle e se ke ya fela. Jwale, wena, etlere 

hobane o bake, o tiise banabeno. 

33Simone a re ho yena: Morena, ke itokisitse ho ya le wena teronkong, leha e le 

lefung. 

34Empa Jesu a re: Petrose, ke a o bolella hoba mokoko o ke ke wa lla kajeno, o eso ho 

latole hararo hore o a ntseba. 

35Yaba o re ho bona: Mohla ke neng ke le romile le se na mokotlana wa ditjhelete, le 

mokotla wa tsela, le dieta, na le kile la hloka ho hong na? Ba re: Ha ho letho leo re 

kileng ra le hloka. 

36A re ho bona: Empa jwale, ya nang le mokotlana wa ditjhelete a o nke le wona 

makotla wa tsela; ya hlokang sabole a ithekele yona ka kobo ya hae. 

37Hobane ke le bolella hore taba e ngodilweng e tshwanetse ho phethehala ho nna, e 

reng: O badilwe le bakgopo. Hobane ditaba tsa ka di ya ho feleng ha tsona. 

38Yaba ba re: Morena, bona, disabole tse pedi ke tsena. A re ho bona: Ho lekane. 

Gethesemane. 

39Yaba o a tloha, a ya thabeng ya Mehlwaare, ka temalo ya hae; mme barutuwa ba 

hae ba mo latela. 

40Yare ha a fihlile teng, a re ho bona: Rapelang, hore le se kene molekong. 

41A ntoo ya hojana le bona, sebaka se ka fihlewang ke lejwe ha le betswa; a kgumama 

ka mangwele a rapela, 

42a re: Ntate, hoja o ka rata ho suthisa senwelo sena pela ka! empa ho seke ha 

etswa thato ya ka, ho etswe ya hao. 

43Yaba lengeloi le hlaha ho yena, le etswa lehodimong, la mo matlafatsa. 

44Eitse ha a le matswalong a maholo, a eketsa ho rapela ka matla; mme dikgororo tsa 

hae tsa ebajwaloka marothodi a madi a rothelang fatshe. 

45Yare ha a tsoha thapelong, a tla ho barutuwa ba hae, a ba fumana ba robetse ke ho 

swaba; 

46a re ho bona: Na le robetse keng? Tsohang, le rapele, hore le se kene molekong. 

Jesu o a tshwarwa. 

47A re a sa bua, sehlopha sa hlaha, mme ya bitswang Judase, e mong wa ba leshome 

le metso e mmedi, o ne a se eteletse pele; a atamela ho Jesu ho mo aka. 

48Empa Jesu a re ho yena: Judase, hleka o eka Mora motho ka kako na? 

49Yaba ba nang le yena, ha ba bona se tla hlaha, ba re ho yena: Morena, a re tla hlatha 

ka sabole na? 

50Yaba e mong wa bona o hlatha mohlanka wa moprista e moholo, a mo kgaola tsebe 

e tona. 

51Empa Jesu a bua, a re: Ba leseleng ho fihlela hona! Mme a ama tsebe ya motho eo, a 

mo fodisa. 

52Yaba Jesu o bolella baprista ba baholo, le balaodi ba tempele, le baholo ba tlileng ho 

mo tshwara, a re: Le tlile ka disabole le ka melamu, jwalokaha eka le batla leshodu! 

53Ke ne ke ntse ke na le lona tempeleng ka tsatsi le leng le le leng, mme ha le a ka la 

bea matsoho ho nna; empa ke yona nako ya lona le matla a lefifi. 

54Jwale ba phakisa ba mo tshwara, ba ya le yena, ba mo isa tlung ya moprista e 

moholo. Haele Petrose a latela a le hole. 

Tatolo ya Petrose. 

55Eitse ha ba besitse mollo kahara lebala, ba dutse hammoho, Petrose a dula hara 

bona. 

56Jwale, lekgabunyane le leng, ha le mmona a dutse pela mollo, la mo hlaba ka mahlo, 

la re: Le enwa o ne a na le yena. 

57Empa a mo latola, a re: Mosadi, ha ke mo tsebe. 

58Hamoraonyana, e mong a mmona, a re: Le wena o wa bona. Empa Petrose a re: 

Monna towe, ha kewa bona. 

59Ha ya motsotso o kang wa hora e le nngwe, e mong a omela, a re: Kannete le enwa 

o ne a na le yena; hobane ke Mogalelea. 

60Empa Petrose a re: Monna towe, ha ke tsebe seo o se bolelang. Empa hanghang, a re 

a sa bua, mokoko wa lla. 

61Morena a reteleha, a sheba Petrose. Mme Petrose a elellwa polelo ya Morena kamoo 

a neng a mmolelete kateng, a re: Mokoko ha o eso ho lle, o tla be o se o ntatotse 

hararo. 

62Yaba Petrose o tswela ntle, a lla habohloko. 

63Banna ba tshwereng Jesu ba ne ba mo soma, mme ba mo otla. 

64Ba mo kwahela mahlo, ba mo wahlela, ba mmotsa, ba re: Porofeta! ke mang ya o 

otlileng. 

65Ba mo nyefola le ka ditaba tse ding tse ngata, tseo ba mo hlabang ka tsona. 

Jesu o hlahiswa pela lekgotla. — Tsuo ya hae. 

66Eitse hobane bo se, baholo ba setjhaba, le baprista ba baholo, le bangodi, ba bokana, 

mme ba mo isa lekgotleng la bona. 

67Ba re ho yena:Ha o le Kreste, o re bolelle. Empa a re ho bona: Leha nka le bolella, 

le ke ke la dumela; 

68mme leha nka le botsa, le ke ke la nkaraba le hona, mme le ke ke la ntesa ka ya. 

69Ho qala jwale, Mora motho o tla be a dule letsohong le letona la matla a Modimo. 

70Yaba bohle ba re: Na ke ho re, o Mora Modimo na? A re ho bona: Le a bolela; ke 

yena. 

71Ba re: Dipaki re sa di batlelang, ha e le moo re ikutlwetse molomong wa hae? 

LUKA 23 

Jesu ha a le pela Pilato; — le pela Heroda. — O ahlolelwa lefu. 

1Jwale ba phuthehileng kaofela ba ema, ba mo isa ho Pilato. 

2Teng ba qala ho mo qosa, ba re: Re bone motho enwa a kgelosa setjhaba, o hana ha 

ho ntshetswa Sesare lekgetho; hape o ipitsa Kreste, morena. 

3Yaba Pilato o mmotsa, a re: Na ke wena morena wa Bajuda na? Jesu a araba, a re: O 

a bolela. 

4Pilato a bolella baprista ba baholo le bongata, a re: Ha ke fumane molato ho motho 

eo. 

5Empa ba phehella, ba re: O ferekanya setjhaba ka ho ruta Judea kaofela; esale a qala 

ka Galelea ho fihlela mona. 

6Pilato, ha a utlwa ba bolela Galelea, a botsa hore na ke motho wa Galelea na? 

7 Eitse ha a utlwile hoba ke wa mmuso wa Heroda, a mo romela ho Heroda, ya neng a 

le Jerusalema mehleng eo le yena. 

8Heroda, eitse ha a bona Jesu, a thaba haholo; hobane e ne e le kgale a rata ho mmona, 

ka baka la taba tse ngata tseo a di utlwileng hodima hae; o ne a tshepa hoba o tla 

mmona a etsa mohlolo o mong. 

9A mmotsa ditaba tse ngata; empa Jesu ha a ka a mo araba letho. 

10Baprista ba baholo le bangodi ba ema, ba mo qosa ka matla. 

11Mme Heroda a mo nyedisa a ena le bahlabani ba hae, a mo soma; mme eitse hobane 

a mo apese kobo e ntlentle, a mo kgutlisetsa ho Pilato. 

12Ka lona letsatsi leo, Pilato le Heroda ba qala ho ratana; athe pele ba ne ba hloyane. 

13Jwale Pilato a bokella hammoho baprista ba baholo, le mahosana, le setjhaba; 

14a re ho bona: Le tlisitse motho enwa ho nna, la re, o kgelosa setjhaba; bonang, nna 

ke mmotsisitse le le teng, mme ha ke a ka ka fihlela molato leha o le mong ho motho 

enwa, wa ditaba tseo le mo qosang ka tsona. 

15Ho dutse jwalo le Heroda, hobane o mo kgutliseditse ho rona; mme 

bonang motho enwa ha a ka a etsa letho le tshwanelwang ke lefu. 

16Ka baka leo, ke tla mo shapa, ke ntoo mo lokolla. 

17Pilato o ne a tshwanetse ho ba lokollela e mong ka mokete o mong le o mong. 

18Yaba bongata bo howa kaofela, ba re: Tlosa enwa, o re lokollele Barabase. 

19Eo e ne e le monna ya kenntsweng teronkong ka baka la moferefere oo a neng a o 

tsositse hara motse, le ka baka la polao. 

20Pilato, ka ho rata ho lokolla Jesu, a boela a bua le bona. 

21Empa ba eketsa ho howa, ba re: Mo thakgise! Mo thakgise! 

22A bua le bona la boraro, a re: Enwa o entse bobe bofe? Ha ke fihlele molato ho 

yena, o tshwanelwang ke lefu. Ke tla mo shapa, ke ntoo mo lokolla. 

23Empa ba howa ka mantswe a maholo, ba kopa hore a thakgiswe. Mehoo ya bona le 

ya baprista ba baholo ya hlola. 

24Pilato a kgaola, a re, ho etswe kamoo ba kopang kateng. 

25A ba lokollela ya qetsweng ke bona, ya neng a kenntswe teronkong ka baka la 

moferefere le la polao; mme a ba neela Jesu hore a etswe kamoo ba ratang kateng. 

Jesu o a thakgiswa. 

26Eitse ha ba mo isa polaong, ba tshwara e mong ya bitswang Simone, wa Sirene, ya 

neng a etswa masimong, ba mo jarisa sefapano kamora Jesu. 

27Jesu a latelwa ke bongata bo boholo ba batho, le ke basadi ba itetang difuba, ba mo 

llelang. 

28Empa Jesu a retelehela ho bona, a re ho bona: Baradi ba Jerusalema, se nteleleng, le 

mpe le llele lona le bara ba lona; 

29hobane, bonang, mehla e a tla eo ho tla thwe: Ho lehlohonolo dinyopa, le mala a sa 

kang a tswala, le matswele a sa kang a anyesa. 

30Mohlang oo, ba tla qala ho re ho dithaba: Le re wele hodimo; le ho maralla: Le re 

pupetse; 

31hobane ekare ha ba etsa tseo ho sefate se setala, ho tla etswa jwang ho se omileng? 

32Mme ba ne ba isa le ba bang ba babedi e leng disenyi, ho ya bolawa le yena. 

33Eitse hobane ba fihle thoteng e bitswang Lehata, ba mo thakgisa moo le disenyi 

tseo, se seng ka letsohong le letona, se seng ka ho le letshehadi. 

34Empa Jesu o ne a re: Ntate, o ba tshwarele, hobane ha ba tsebe seo ba se etsang. 

Mme ba arolelana diaparo tsa hae ka ho di laola ka lotho. 

35Batho ba ne ba eme ba tadimile; babusi le bona ba ne ba mo soma, ba re: O 

pholositse ba bang; a a ipholose le yena, haele yena Kreste, mokgethwa wa Modimo! 

36Le bona bahlabani ba ne ba mo soma, ba mo atamela, ba mo nea asene; 

37ba re: Ekare ha o le morena wa Bajuda, o ipholose. 

38Hape, ho no ho manehilwe lengolo kahodimo ho yena, le ngodilweng ka diletere tsa 

Segerike, le tsa Seroma, le tsa Seheberu, le reng: Enwa ke morena wa Bajuda. 

39Se seng sa disenyi tse thakgisitsweng se ne se mo soma le sona, se re: Ekare haele 

wena Kreste, o ipholose, le rona o re pholose. 

40Empa se seng sa kgalemela seo, sa re: Na wena ha o tshabe Modimo keng, kanthe o 

tsuong e le nngwe le enwa? 

41Athe haele rona, ho re loketse, hobane re nka se tshwanetseng tseo re di entseng; 

empa enwa ha a ka a etsa letho le kgopo. 

42Yaba se re ho Jesu: Morena, o nkgopole ha o kena mmusong wa hao! 

43Jesu a re ho sona: Kannete ke re ho wena: O tla ba le nna kajeno Paradeiseng. 

44E ne e le hora e batlileng ho tshelela, mme lefifi la eba teng naheng yohle, ho fihlela 

hora ya boroba mono o le mong. 

45Letsatsi la fifala, mme lesela la tempele la hahoha ka lehare. 

46Jesu hobane a meketse ka lentswe le leholo, a re: Ntate, ke neela moya wa ka 

matsohong a hao! Eitse hobane a rialo, a neela moya. 

47Yare molaodi wa lekgolo ha a bona se hlahileng, a rorisa Modimo, a re: Ruri motho 

eo o ne a lokile! 

48Batho kaofela ba neng ba phuthehile ho tla boha, ba kgutla, ha ba bone tse 

hlahileng, ba ntse ba iteta difuba. 

49Haele ba tsebanang le yena kaofela, le basadi ba neng ba mo latetse ha a 

etswa Galelea, ba ne ba eme kathoko, ba tadimile tse etswang. 

Kepelo ya setopo sa Jesu. 

50Monna ya bitswang Josefa, monna wa lekgotla, o ne a le teng, e le monna ya 

molemo, ya lokileng. 

51O ne a sa ka a dumela morero wa ba bang le diketso tsa bona. E ne e le wa 

Arimathea, motse wa Bajuda, mme le yena o ne a lebeletse mmuso wa Modimo. 

52Motho eo a ya ho Pilato, a kopa setopo sa Jesu. 

53Eitse hobane a se fanyolle, a se phuthela leseleng, a se pata lebitleng le tjhekilweng 

lefikeng, moo ho neng ho eso ho patwe motho teng. 

54Tsatsi leo e ne e le la hlekelo, mme e ne e se e tla ba Sabatha. 

55Athe basadi ba neng ba tswile Galelea ba latela Jesu, ba tadima lebitla, le kamoo 

setopo sa Jesu se bewang kateng. 

56Ba kgutla, ba lokisa dinoko le ditlolo; mme ka letsatsi la Sabatha, ba phomola ka 

molao. 

LUKA 24 

Tsoho ya Jesu le nyolohelo ya hae lehodimong. 

1Ka tsatsi le qalang veke, e sa le kameso, ba ya lebitleng ho isa dinoko tseo ba di 

lokisetseng, ba ena le ba bang. 

2Empa ba fihlela lejwe le phikolositswe lebitleng. 

3Yare hobane ba kene, ha ba ka ba fumana setopo sa Morena Jesu teng. 

4Ba re ba sa tsielehile ke hoo, bonang, banna ba babedi ba ne ba eme pela bona ka 

diaparo tse hadimang. 

5Eitse basadiha ba sa tshohile, ba kobotetse fatshe, ba re ho bona: Ya phelang na le 

mmatlelang hara bafu? 

6Ha a yo mona, empa o tsohile. Hopolang kamoo a le boleletseng kateng, ha a sa le 

Galelea, 

7a re: Mora motho o tshwanetse ho neelwa matsohong a baetsadibe, a thakgiswe, mme 

a tsohebafung ka letsatsi la boraro. 

8Yaba ba elellwa ditaba tseo tsa hae. 

9Jwale ba kgutla lebitleng, ba ya bolela taba tseo tsohle ho ba leshome le motso o 

mong, le ho ba bang bohle. 

10Ba boleletseng baapostola ditaba tseo, e ne e le Maria Magdalena, le Johanna, le 

Maria mma Jakobo, le bang ba nang le bona. 

11Empa taba tsa basadi bao tsa eba jwaloka tshomo ho bona, mme ha ba ka ba 

dumela. 

12Leha ho le jwalo, Petrose a tloha, a mathela lebitleng; eitse hobane a nyarele, a bona 

masela a beilwe a nnotshi fatshe; a ntoo kgutla, a ntse a maketse ka ho yena ke se 

hlahileng. 

13Ka lona tsatsi leo, ba babedi ba bona ba ne ba ya motsaneng o mong, o bitswang 

Emmause, bohole ba wona le Jerusalema e le stadia tse mashome a tsheletseng; 

14ba ne ba buisana ka tseo tsohle tse hlahileng. 

15Ba re ba sa buisana, le ho botsana, Jesu ka sebele a ba atamela, mme a tsamaya le 

bona. 

16Empa mahlo a bona a ne a sirelwa, ba ba ba sitwa ho mo tseba. 

17A re ho bona: Le ntse le buisana ka taba dife le ntse le tsamaya, le bileng le 

swabile hahakale? 

18E mong, lebitso la hae e le Kleopa, a araba, a re: Ke wena o le mong hara ba ahileng 

Jerusalema ya sa tsebeng taba tse hlahileng teng tshiung tsena? 

19A re ho bona: Dife? Ba re: Tsa Jesu wa Nasaretha, eo e neng e le monna wa 

moporofeta ya matla mesebetsing le dipolelong tsa hae pela Modimo le pela setjhaba 

sohle; 

20le kamoo baprista ba baholo le babusi ba rona ba mo neetseng kateng, ho ahlolelwa 

lefu, ba ba ba mo thakgisa. 

21Haele rona, re ne re tshepile hobane ke yena ya tla lopolla Iseraele; leha ho le jwalo, 

e se e le letsatsi la boraro taba tseo di hlahile. 

22Kwana, basadi ba bang ba sehlopha sarona ba re makaditse haholo; ba ile lebitleng e 

sa le ka meso, 

23mme ha ba ka ba fumana setopo sa hae, ba ba ba tla, ba bolela hore ba bone mohlolo 

wa mangeloi a itseng, o a phela. 

24Ba bang ba rona ba ile lebitleng, mme ba fihletse ho le jwalokaha basadi ba boletse; 

empa yena, ha ba ka ba mmona. 

25Yaba o re ho bona: Jo! batho ba se nang kutlwisiso, ba pelo tse diehang ho dumela 

tsohle tse boletsweng ke baporofeta! 

26Hleka e ne e se tshwanelo hore Kreste a utlwiswe bohlokoboo, a ntoo kena 

kganyeng ya hae na? 

27Yaba o qala ka Moshe, a isa ho baporofeta bohle, a ntse a ba hlalosetsa Mangolong 

wohle tseo a boletsweng ka tsona. 

28Ba atamela motsana oo ba yang ho wona; empaJesu a etsa jwaloka hoja a fetela 

pele. 

29Ba mo qophella, ba re: Hlola le rona, hobane e se e le mantsiboya, le letsatsi le se le 

rapame. A ba a kena, a dula le bona. 

30Eitse ha a dutse dijong le bona, a nka bohobe, a boka, a bo ngwatha, a ba nea bona. 

31Yaba mahlo a bona a tutuboloha, mme ba mo tseba; empa a ba nyamella. 

32Ba ba ba bolellana, ba re: Ana dipelo tsa rona di ne di sa tjhese kahare ho rona, ha a 

ntse a bua le rona tseleng, a re hlalosetsa Mangolo na? 

33Ka yona nako eo ba tloha, ba kgutlela Jerusalema, mme ba fihlela ba leshome le 

motso o mong ba phuthehile le ba nang le bona, ba re: 

34Morena o tsohile bafung kannete; o bile o bonwe ke Simone. 

35Le bona ba pheta tse ba hlahetseng tseleng, le kamoo a itsebisitseng ho bona kateng, 

ka ho ngwatha bohobe. 

36Ba re ba sa bolela tseo, Jesu a hla a ema hara bona ka sebele sa hae, a re ho bona: 

Kgotso e be le lona! 

37Ba mpa ba tshoha, ba tshaba haholo, ba hloma eka ba bona seriti. 

38A re ho bona: Le tshohelang? mme mehopolo e jwalo e hlahelang dipelong tsa lona? 

39Bonang diatla tsa ka le maoto a ka, hobane ke nna ka sebele. Ntoboketseng, le bone; 

hobane seriti ha se na nama le masapo, jwalokaha le mpona ke ena le wona. 

40Eitse ha a sa ba bolella hoo, a ba bontsha diatla tsa hae le maoto. 

41Mme kahobane ba ne ba sa belaela ka baka la ho thaba le ho makala, a re ho bona: 

Na mona le na le ntho e jewang na? 

42Ba mo nea sesuma sa hlapi e besitsweng le kgekge ya dinotshi; 

43mme a di nka, a ja pela bona. 

44A ntoo re ho bona: Ke tsona ditaba tseo nkileng ka le bolella tsona, ha ke sa na le 

lona, ka re: Tsohle tseo ke ngodilweng ka tsona molaong wa Moshe le baporofeteng le 

dipesalemeng, e ka kgona di etsahale. 

45Ya eba hona a bulang kutlwisiso ya bona, hore ba utlwisise Mangolo. 

46A ntoo re ho bona: Ho ne ho ngodilwe jwalo, mme ho ne ho tshwanela hore Kreste 

a utlwiswe bohloko, mme a tsohe bafung ka letsatsi la boraro; 

47ho tle ho bolelwe ka lebitso la hae pako le tshwarelo ya dibe ho ditjhaba tsohle, ho 

qala ka Jerusalema. 

48Lona, le dipaki tsa taba tseo. 

49Mme bonang, nna ke tla le romela pallo ya Ntate; le mpe le sale motseng wa 

Jerusalema, le tle le be le apeswe ka matla a tswang hodimo. 

50A ba isa kantle, ho ya fihla Bethania, a emisa matsoho a hae, a ba hlohonolofatsa. 

51A re a sa ba hlohonolofatsa, a kgaohana le bona, a nyolosetswa lehodimong. 

52Haele bona, ba mo kgumamela, ba ntoo kgutlela Jerusalema ka thabo e kgolo. 

53Ba ne ba le tempeleng kamehla, ba ntse ba boka Modimo, ba o rorisa. 

JOHANNE 

JOHANNE 1 

Lentswe le entsweng nama. 

1Lentswe le ne le le tshimolohong, mme Lentswe le ne le le ho Modimo, mme 

Lentswe e ne e le Modimo. 

2Le ne le le ho Modimo tshimolohong. 

3Dintho tsohle di entswe ke lona, mme hara dintho tse leng teng, ha ho letho le 

entsweng kantle ho lona. 

4Bophelo bo ne bo le ho lona, mme bophelo e ne e le lesedi la batho. 

5Mme lesedi le kganya lefifing, mme lefifi ha le a ka la le amohela. 

6Monna a hlaha, a romilwe ke Modimo, lebitso la hae e le Johanne. 

7Eo a tla ho ba paki, hore a pake tsa lesedi, bohle ba tle ba dumele ka yena. 

8E ne e se yena lesedi, empa o ne a romilwe hore a tle ho paka tsa lesedi. 

9E ne e le lona lesedi la nnete, le bonesetsang motho e mong le e mong ya hlahang 

lefatsheng. 

10Le ne le le lefatsheng, mme lefatshe le hlahile ka lona, mme lefatshe ha le a ka la le 

tseba. 

11Le ne le tle habo lona, mme ba habo lona ha ba ka ba le amohela. 

12Empa bohle ba le amohetseng, le ba neile tokelo ya ho ba bana ba Modimo, e leng 

ba dumelang lebitso la lona; 

13ba sa kang ba tswalwa ke madi, leha e le ka ho rata ha nama, leha e le ka ho rata ha 

monna, ba mpa ba tswetswe ke Modimo. 

14Lentswe le ne le etswe nama, mme la aha hara rona le tletse mohau le nnete, mme re 

bohile kganya ya lona, e kang kganya ya Mora a nnotshi ya tswang ho Ntate. 

15Johanne o mo pakile; a phahamisa lentswe, a re: Ke yena eo ke neng ke mmolela, ha 

ke re: Ya tlang kamorao ho nna, o moholo ho nna, kahobane a ne a le pele ho nna. 

16Mme re amohetse bohle mohau hodima mohau, ho tletseng ho yena. 

17Hobane molao o neilwe ka Moshe, mohau le nnete di hlahisitswe ka Jesu Kreste. 

18Modimo ha o a ka wa bonwa ke motho le ka mohla o le mong; Mora a nnotshi, ya 

sefubeng sa Ntate, ke yena ya re tsebisitseng wona. 

Bopaki ba Johanne Mokolobetsi. 



1669 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

19Ke bona bopaki ba Johanne, mohla Bajuda ba romileng baprista le Balevi, ba etswa 

Jerusalema, ho ya mmotsa, ho re: Wena o mang? 

20A ipolela, a se ke a latola, a bolela, a re: Hase nna Kreste. 

21Ba mmotsa, ba re: Ke ho reng? A o Elia na? A re: Ha ke yena. A o moporofeta eo 

na? A araba, a re: Tjhe. 

22Yaba ba re ho yena: O mang, re tle re nee ba re romileng karabo? O reng, ha o 

ipolela? 

23A re: Nna, ke lentswe la ya howang feelleng, le re: Lokisang tsela ya Morena; 

jwalokaha moporofeta Esaia a boletse. 

24Mme ba romilweng e ne e le ba bafarisi. 

25Ba boela ba mmotsa, ba re ho yena: Ha o se Kreste, o se Elia, o se moporofeta eo, 

ke ka baka lang ha o kolobetsa na? 

26Johanne a ba araba, a re: Haele nna, ke kolobetsa ka metsi; empa e mong o teng hara 

lona, eo le sa mo tsebeng; 

27ke yena ya tlang kamorao ho nna, ya bileng teng pele ho nna, eo ke sa lokelang ho 

lokolla leqhwele la seeta sa hae. 

28Taba tseo di etsahetse Bethania, mose wa Jordane, moo Johanne a neng a kolobetsa 

teng. 

29Ka hosasane, Johanne a bona Jesu a etla ho yena, mme a re: Bonang, ke Konyana ya 

Modimo e tlosang dibe tsa lefatshe. 

30Ke enwa eo ke mmoletseng, ka re: Kamorao ho nna ho tla monna ya bileng teng 

pele ho nna, kahobane a ne a le pele ho nna. 

31Le nna ke ne ke sa mo tsebe; empa ke tlile ho kolobetsa ka metsi, a tle a bonahatswe 

ho Iseraele. 

32Johanne a paka, a re: Ke bone Moya o theoha lehodimong, o kang leeba, wa ba wa 

dula hodima hae. 

33Le nna ke ne ke sa mo tsebe; empa ya nthomileng ho kolobetsa ka metsi, ke yena ya 

neng a mpoleletse, a re:Eo o tla bona Moya o theohela ho yena, mme o dula hodima 

hae, ke yena ya kolobetsang ka Moya o Halalelang. 

34Le nna ke bone, mme ke pakile hore enwa ke Mora Modimo. 

Barutuwa ba pele. 

35Ka hosasane, Johanne o ne a eme teng hape hammoho le barutuwa ba hae ba le 

babedi. 

36A tadima Jesu a feta, a re: Bonang, ke Konyana ya Modimo. 

37Barutuwa ba babedi bao ba mo utlwa a rialo, ba ba ba latela Jesu. 

38Jesu eitse ha a reteleha, mme a ba bona ba mo latela, a re ho bona: 

39Le batlang? Ba re ho yena: Rabbi, — ke ho re, moruti, ha ho fetolwa — o dutse 

kae? 

40A re ho bona: Tlong, le bone. Yaba ba ya, ba bona moo a dutseng teng, mme ba 

hlola letsatsi leo le yena; e ne e batla ho ba hora ya leshome. 

41Andrease, ngwanabo Simone Petrose, e ne e le e mong wa ba babedi bao ba 

utlwileng Johanne ha a bolela, mme ba latela Jesu. 

42Yena a fumana pele Simone, ngwanabo ka sebele; a re ho yena: Re bone Messia — 

ke ho re, Kreste, ha ho fetolwa. 

43A mo isa ho Jesu. Jesu ha a mo tadima, a re: O Simone, mora Jona: o tla bitswa 

Kefase — ke ho re, Petrose, ha ho fetolwa. 

44Ka hosasane, Jesu a rata ho ya Galilea, mme a fihlela Filipi; a re ho yena: Ntatele! 

45Athe Filipi eo e ne e le motho wa Bethsaida, motse wa habo Andrease le Petrose. 

46Filipi a fihlela Nathanaele, a re ho yena: Re fumane eo Moshe a ngodileng taba tsa 

hae molaong, le baporofeta ba di ngodile; ke Jesu wa Nasaretha, mora Josefa. 

47Nathanaele a re ho yena: Na ntho e molemo e ka tswa Nasaretha na? Filipi a re ho 

yena: Tloo, o bone. 

48Jesu a bona Nathanaele a etla ho yena, a mmolela, a re: Bonang Moiseraele wa 

sebele, eo ho seng mano ho yena. 

49Nathanaele a re ho yena: O ntsebela kae? Jesu a araba, a re ho yena: Ke o bone, 

Filipi a eso ho o bitse, o le tlasasefate sa feiye. 

50Nathanaele a araba, a re ho yena: Rabbi, o Mora wa Modimo, o morena wa Iseraele! 

51Jesu a araba, a re ho yena: O dumela kahobane ke o boleletse hore ke o bone 

tlasa sefate sa feiye; o tla bona tse kgolo ho tseo. 

52A ba a re ho yena: Kannetenete ke re ho lona: Ho qala jwale, le ya nne le bone 

lehodimo le phetlilwe, le mangeloi a Modimo a nyoloha, a ba a theohela hodima Mora 

motho. 

JOHANNE 2 

Mohlolo wa pele wa Jesu. 

1Ka letsatsi la boraro, bohadi ba eba teng Kana wa Galelea; mma Jesu o ne a le teng. 

2Jesu le yena a biletswa bohading le barutuwa ba hae. 

3Mme veine ya fela. Yaba mma Jesu o re ho yena: Ha ba na veine. 

4Jesu a re ho yena: Mosadi, taba ya ka le wena ke efe? Nako ya ka ha e eso ho tle. 

5Mmae a re ho bahlanka: Etsang kahohle kamoo a tla le bolella kateng. 

6Dinkgo tsa majwe tse tsheletseng di ne di le teng, tseo Bajuda ba itlhatswang ho 

tsona; e nngwe le e nngwe e ne e tlatswa ke ditekanyo tse pedi, kapa tse tharo. 

7Jesu a re ho bona: Tlatsang dinkgo tseo ka metsi. Ba di tshela, tsa ba tsa tlala. 

8Yaba o re ho bona: Kgang jwale, le isetse monga mokete. Mme ba mo isetsa. 

9Yare ha monga mokete a latswa metsi a fetohileng veine, a sa tsebe moo e tswang 

teng, ho tsejwa ke bahlanka feela ba kgileng metsi, monga mokete a bitsa monyadi, 

10a re ho yena: Batho bohle ba ye ba bee veine e monate pele, mme ere hobane ho 

nowe haholo, ebe hona ho tliswang e botswa: wena veine e monate o e bolokile ho 

fihlela jwale. 

11Mohlolo ona, oo Jesu a qadileng ka wona, o ne a o etse Kana wa Galelea; a bontsha 

kganya ya hae, mme barutuwa ba hae ba dumela ho yena. 

12Kamora tseo, ba theohela Kapernauma, e le yena le mmae, le banababo, le barutuwa 

ba hae; mme ba hlola teng matsatsi a se makae. 

Jesu o phahla barekisi tempeleng. — Tempele e tla tsoswa ka matsatsi a mararo. 

13Paseka ya Bajuda e ne e le haufi; yaba Jesu o nyolohela Jerusalema. 

14A fumana tempeleng batho ba bapatsang ka dikgomo le ka dinku le ka maeba, le ba 

ananyang ditjhelete ba dutse teng. 

15Hobane a etse phafa ya maratswana, a ba phahla kaofela tempeleng, le dinku le 

dikgomo; mme ditjhelete tsa ba ananyang a di tsholla, a rapalatsa le ditafole. 

16A ba a re ho ba bapatsang ka maeba: Tlosang dintho tsena mona, mme ntlo ya Ntate 

le se ke la e etsa ntlo ya ho rekela. 

17Jwale barutuwa ba hae ba elellwa hobane ho ngodilwe, ho thwe: Tjheseho ya ntlo ya 

hao e ntjele. 

18Yaba Bajuda ba bua, ba re ho yena: O ya re bontsha pontsho efe, haele moo o etsa 

tse jwalo? 

19Jesu a araba, a re ho bona: Qhaqhang tempele ena, mme ke tla e tsosa ka matsatsi a 

mararo. 

20Yaba Bajuda ba re: Tempele ena e hahilwe ka dilemo tse mashome a mane a metso 

e tsheletseng, mme wena o re, o tla e tsosa ka matsatsi a mararo na? 

21Athe yena o ne a bolela tempele ya mmele wa hae. 

22Eitse hobane a tsohe bafung, barutuwa ba hae ba elellwa hobane o ne a ba 

boleletse tabaeo; mme ba dumela Lengolo, le taba e neng e boletswe ke Jesu. 

23Yare a sa le Jerusalema, ka Paseka, mohla mokete, batho ba bangata ba dumela 

lebitso la hae, ha ba bona mehlolo eo a e etsang. 

24Empa Jesu yena o ne a sa ba tshepe, kahobane a ne a ba tseba kaofela, 

25le kahobane a ne a sa tshwanele a ka bolellwa tsa motho ke e mong; hobane o ne a 

itsebela se leng teng ka ho motho. 

JOHANNE 3 

Puisano ya Jesu le Nikodema. 

1Monna e mong wa bafarisi, e leng kgosana ya Bajuda, o ne a le teng, lebitso la hae e 

le Nikodema. 

2A tla ho Jesu bosiu, a re ho yena: Rabbi, re a tseba hobane o moruti ya tswang ho 

Modimo; hobane ha ho motho ya ka etsang mehlolo eo o e etsang, ha Modimo o se ho 

yena. 

3Jesu a araba, a re ho yena: Kannetenete ke re ho wena: Motho ha a sa tswalwe la 

bobedi, o sitwa ho bona mmuso wa Modimo. 

4Nikodema a re ho yena: Na motho a ka tswalwa jwang ha a se a tsofetse? Na a ka 

boela a kgutlela popelong ya mmae, a boela a tswalwa? 

5Jesu a araba, a re: Kannetenete ke re ho wena: Motho ha a sa tswalwe ka metsi le ka 

Moya, o sitwa ho kena mmusong wa Modimo. 

6Se tswetsweng ke nama, ke nama; mme se tswetsweng ke Moya, ke moya. 

7Se makale, ha ke re ho wena: E ka kgona le tswalwe la bobedi. 

8Moya o fokela moo o ratang teng, mme o utlwa modumo wa wona, empa ha o tsebe 

moo o tswang teng, le moo o yang teng. Ho jwalo le ho bohle ba tswetsweng ke 

Moya. 

9Nikodema a araba, a re ho yena: Tseo di ka etswa jwang na? 

10Jesu a araba, a re ho yena: Wena o moruti wa Iseraele, mme ha o tsebe taba tseo! 

11Kannetenete ke re ho wena: Re bolela seo re se tsebang, mme re paka seo re se 

boneng; empa ha le amohele bopaki ba rona. 

12Ekare ha ke le bolella tsa lefatshe, mme le sa dumele, na le tla dumela jwang ha ke 

le bolella tsa lehodimo? 

13Ha ho ya kileng a nyolohela lehodimong, haese ya theohileng lehodimong, e 

leng Mora motho, ya leng lehodimong. 

14Mme jwalokaha Moshe a ne a fanyehe noha feelleng, Mora motho e ka kgona a 

fanyehwe jwalo; 

15hore e mong le e mong ya dumelang ho yena a se ke a timela, a mpe a be le bophelo 

bo sa feleng. 

16Hobane Modimo o ratile lefatshe hakalo, o bile wa le nea Mora wa wona ya 

tswetsweng a nnotshi; hore e mong le e mong ya dumelang ho yena, a se ke a timela, 

a mpe a be le bophelo bo sa feleng. 

17Hobane Modimo o romile Mora wa wona lefatsheng, e seng hore a ahlole lefatshe, 

empa e le hore lefatshe le bolokwe ke yena. 

18Ya dumelang ho yena ha a ahlolwe; empa ya sa dumeleng o se a ahlotswe, 

kahobane ha a ka a dumela lebitso la Mora Modimo ya tswetsweng a nnotshi. 

19Mme kahlolo ke yona ena: Lesedi le tlile lefatsheng, mme batho ba ratile lefifi ho 

lesedi, kahobane mesebetsi ya bona e ne e le mebe. 

20Hobane e mong le e mong ya etsang bobe, o hloile lesedi, mme ha a tle leseding, 

mesebetsi ya hae e tle e se ke ya kgalemelwa. 

21Empa ya etsang nnete, o tla leseding, mesebetsi ya hae e tle e bonahatswe hore e 

etseditswe Modimo. 

Bopaki bo bong ba Johanne Mokolobetsi. 

22Kamora tseo, Jesu a tla lefatsheng la Judea, a ena le barutuwa ba hae, mme a hlola 

teng le bona, a kolobetsa. 

23Johanne le yena o ne a kolobetsa Enone, haufi le Salime, kahobane metsi a ne a le 

mangata teng, mme batho ba ne ba etla teng, ba kolobetswa. 

24Hobane Johanne o ne a eso ho kenngwe teronkong. 

25Yaba ho hlaha kgang ka taba ya phekolo mahareng a barutuwa ba Johanne le 

Mojuda e mong. 

26Ba ya ho Johanne, ba re ho yena: Rabbi, ya neng a na le wena mose wane wa 

Jordane, eo o neng o mo pake, bona, ke enwa o a kolobetsa, mme bohle ba ya ho 

yena. 

27Johanne a araba, a re: Motho o sitwa ho nka letho, ha a sa le newe ke lehodimo. 

28Ke lona ka sebele le leng dipaki tsa ka tsa hobane ke boletse, ka re: Hase nna 

Kreste, ke mpa ke romilwe ho mo etella pele. 

29Ya nang le monyaduwa ke monyadi; empa motswalle wa monyadi ya emeng teng le 

ho mo utlwa, o ye a thabe ka thabo e kgolo, ha a utlwa lentswe la monyadi. Thabo ya 

ka, e leng e jwalo, e phethehile. 

30E ka kgona yena a hole, mme nna ke bobe. 

31Ya tswang lehodimong o kahodimo ho bohle, ya tswang lefatsheng ke wa lefatshe, 

mme o bua e le wa lefatshe; ya tswang lehodimong o kahodimo ho bohle. 

32Seo a se boneng, le seo a se utlwileng, o a se paka; empa ha ho motho ya amohelang 

bopaki ba hae. 

33Ya amohetseng bopaki ba hae, o tiisitse hore Modimo ke wa nnete. 

34Hobane ya romilweng ke Modimo o bolela mantswe a Modimo, hobane Modimo ha 

o mo nee Moya ka tekanyo. 

35Ntate o rata Mora, mme o mo neile dintho tsohle matsohong. 

36Ya dumelang ho Mora, o na le bophelo bo sa feleng; mme ya sa dumeleng ho Mora, 

a ke ke a bona bophelo, empa bohale ba Modimo bo sala hodima hae. 

JOHANNE 4 

Mosadi wa Samaria. 

1Eitse ha Morena a tseba hobane bafarisi ba utlwile ha ho thwe: Jesu o fetisa Johanne 

ka ho etsa barutuwa le ka ho kolobetsa, — 

2leha e ne e se yena Jesu ya kolobetsang, empa e le barutuwa ba hae, — 

3a tloha Judea, mme a boela a ya Galelea. 

4E ne e ka kgona a haole ka Samaria. 

5Yaba o fihla motseng wa Samaria, o bitswang Sikare, haufi le naha eo Jakobo a neng 

a e nee Josefa, mora wa hae. 

6Sediba sa Jakobo se teng moo. Jesu, kahobane a ne a kgathetse ke tsela, a dula pela 

sediba; e ne e batla e le hora ya botshelela. 

7Jwale mosadi e mong wa Samaria a tla kga metsi, Jesu a re ho yena: Mphe, ke nwe. 

8Hobane barutuwa ba hae ba ne ba ile motseng ho reka dijo. 

9Mosadi eo wa Samaria a re ho yena: Ere o le Mojuda, o qela jwang metsi ho nna, ke 

le mosadi wa Samaria? Athe Bajuda ha ba kopane le Basamaria. 

10Jesu a mo araba, a re: Hoja o tsebile neo ya Modimo, le ya reng ho wena: Mphe, ke 

nwe, ke wena o ka beng o qetse ho yena, mme a ka be a o file metsi a kollang. 

11Mosadi a re ho yena: Morena, ha o na sekgello sa ho kga, le sediba se sekoti; 

metsi ao a kollang o a nkile kae na? 

12Na o moholo ho ntata rona Jakobo, ya re neileng sediba sena, a ba a nwa ho sona ka 

sebele sa hae, le bara ba hae, le dikgomo tsa hae? 

13Jesu a mo araba, a re: E mong le e mong ya nwang metsi ana, o tla boela a nyorwe. 

14Empa e mong le e mong ya nwang metsi ao ke mo neang wona, a ke ke a hlola a 

nyorwa le ka mohla o le mong, mme metsi ao nna ke mo neang wona, e tla ba ka ho 

yena sediba sa metsi a phallelang bophelong bo sa feleng. 

15Mosadi a re ho yena: Morena, mphe metsi ao, ke tle ke se hlole ke nyorwa, mme ke 

se hlole ke tla kga mona. 

16Jesu a re ho yena: Ya bitsa monna wa hao, mme le tle kwano. 

17Mosadi a araba, a re: Ha ke na monna. Jesu a re ho yena: O boletse hantle, ha o itse: 

Ha ke na monna. 

18Hobane o kile wa ba le banna ba bahlano, mme eo o nang le yena jwale hase monna 

wa hao; moo o boletse nnete. 

19Mosadi a re ho yena: Morena, ke a bona hobane o moporofeta. 

20Bontata rona ba ne ba rapela thabeng eo; mme lona le re, nqalo eo ho 

tshwanetsweng ho rapelwa teng, e Jerusalema. 

21Jesu a re ho yena: Mosadi, ntumele, nako e a tla, eo le sa tlo ka le rapela Ntate 

thabeng eo, leha e le Jerusalema. 

22Lona, le rapela seo le sa se tsebeng; rona re rapela seo re se tsebang; hobane poloko 

e tswa ho Bajuda. 

23Empa nako e a tla, le jwale e setse e le yona, eo barapedi ba nnete ba tla rapela Ntate 

ka moya le ka nnete; hobane Ntate o batla ba mo rapelang jwalo. 

24Modimo ke Moya: ba o rapelang e ka kgona ba rapele ka moya le ka nnete. 

25Mosadi a re ho yena: Ke a tseba hobane Messia, ya bitswang Kreste, o tla tla; mohla 

eo a tlileng, o tla re tsebisa tsohle. 

26Jesu a re ho yena: Ke nna, ya buang le wena. 

27Yaba barutuwa ba hae ba fihla, mme ba makala ka hoba a ne a bua le mosadi; leha 

ho le jwalo, ha ho a ka ha eba ya reng ho yena: O batlang? kapa: O buelang le yena? 

28Yaba mosadi o siya nkgo ya hae, a ya motseng, a re ho batho: 

29Tloong, le bone motho ya mopleletseng tsohle tseo ke di entseng. Na e ke se be ke 

yena Kreste? 

30Yaba ba tswa motseng, mme ba tla ho Jesu. 

31Lekgatheng leo, barutuwa ba hae ba ne ba mo rapela, ba re: Rabbi, ako je. 

32A re ho bona: Nna ke na le sejo seo ke se jang, seo lona le sa se tsebeng. 

33Yaba barutuwa ba botsana, ba re: Hleka e mong o kile a mo tlisetsa dijo na? 

34Jesu a re ho bona: Sejo sa ka ke ho etsa thato ya ya nthomileng, le ho phetha 

mosebetsi wa hae. 

35Ana ha le re, kgwedi di sa le nne, mme etlaba e se e le kotulo? Empa ke re ho lona: 

Emisang mahlo a lona, le tadime masimo, hobane a se a sweufaletse ho kotulwa. 



1676 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

36Ya kotulang o nka moputso, mme o bokellela bophelo bo sa feleng dijo, hore ya 

jalang a thabe hammoho le ya kotulang. 

37Hobane ke moo ho netahalang polelo ena e reng: E mong o a jala, mme e mong o a 

kotula. 

38Ke le romile ho kotula moo le sa kang la sebetsa teng; ba bang ba sebeditse, mme 

lona le keneletse mosebetsing wa bona. 

39Basamaria ba bangata ba motse oo ba dumela ho yena, ka baka la polelo e 

boletsweng ke mosadi eo, ha a itse: O mpoleletse tsohle tseo ke di entseng. 

40Ka baka leo, eitse ha Basamaria ba fihla ho yena, ba mo rapela, ba re, a dule le 

bona; mme a hlola ditshiu di le pedi teng. 

41Ha ba ha dumela ho yeua ka baka la polelo ya hae ba bangata ho fetisa ba pele. 

42Ba ne ba re ho mosadi: Ha re sa dumela ka baka la polelo ya hao; hobane re 

ikutlwetse, mme re a tseba hobane enwa ke Kreste ruri, Mmoloki wa lefatshe. 

Jesu o fodisa mora wa kgosana. 

43Eitse ha matsatsi a mabedi a fetile, a tloha teng, a ya Galelea. 

44Hobane le yena Jesu o ne a boletse, a re: Moporofeta ha a bokwe naheng ya habo. 

45Eitse ha a fihla Galelea, Bagalelea ba mo amohela, kahobane ba ne ba bone tsohle 

tseo a di entseng Jerusalema mohla mokete; hobane le bona ba ne ba ile moketeng. 

46Jesu a boela a tla Kana wa Galelea, moo a neng a fetotse metsi veine. Mme kgosana 

e ne e le teng, eo mora wa yona a kulang Kapernauma. 

47Monna eo eitse ha a utlwa hobane Jesu o fihlile Galelea, a etswa Judea, a tla ho 

yena, a mo rapela, a re, a theohe, a ye ho fodisa mora wa hae; hobane o ne a se a le 

makgatheng a ho shwa. 

48Yaba Jesu o re ho yena: Ha le sa bone mehlolo le meeka, ha le ke le dumela. 

49Kgosana ya re ho yena: Morena, ako theohe, ngwana ka a eso ho shwe. 

50Jesu a re ho yena: Eya; mora wa hao o pholohile. Monna eo a dumela taba eo Jesu a 

mmolellang yona, a ikela. 

51Yare ha a sa theoha, a kgahlanyetswa ke ba hlanka ba hae, ba mo tsebisa, ba re: 

Mora wa hao o pholohile. 

52A ba botsa hora eo a ikutlwileng ho thuseha ka yona. Ba re ho yena: Maobane, ka 

hora ya bosupa, febere e mo tlohetse. 

53Yaba ntata ngwana o lemoha hobane ke ka yona hora eo Jesu a neng a re ho yena: 

Mora wa hao o pholohile. A ba a dumela le ba ntlo ya hae kaofela. 

54Jesu a etsa mohlolo oo wa bobedi, ha a fihla Galelea, a etswa Judea. 

JOHANNE 5 

Jesu o fodisa motho letsheng la Bethesda. — Bajuda ba mo tsekisa. 

1Kamora tseo, mokete o mong wa Bajuda wa eba teng; mme Jesu a nyolohela 

Jerusalema. 

2Letsha le teetsweng hare ke mekgoro e mehlano le ne le le teng Jerusalema, 

monyakong wa Dinku, le bitswang Bethesda ka Seheberu. 

3Ho ne ho sekame ho yona bongata bo boholo jwa batho ba kulang, difofu, le dihlotsa, 

le ba omeletseng ditho, [ba neng ba ntse ba lebeletse phuduo ya metsi. 

4Hobane lengeloi le ne le ye le theohele letsheng ka mehla e meng, le fudue metsi, 

mme ya neng a kena letsheng pele, hobane metsi a fuduwe, o ne a fodiswa, leha a ne a 

kula ke lefu lefe le lefe]. 

5Monna e mong o ne a le teng moo, ya kutseng ka dilemo tse mashome a mararo a 

metso e robileng meno e le mmedi. 

6Jesu ha a mmona a sekame, mme a tseba hobane e se e le nako e telele a kula, a re ho 

yena: Na o rata ho fola na? 

7Ya kulang a mo araba, a re: Morena, ha ke na motho ya nkenyang letsheng, ha metsi 

a sa tswa fuduwa; ke re ke sa tla teng, e mong a theohele pele ho nna. 

8Jesu a re ho yena: Ema, nka diphate tsa hao, o tsamaye. 

9Monna eo a hla a fola hang, a nka diphate tsa hae, a tsamaya. 

10Athe letsatsi leo ya be e le Sabatha. Yaba Bajuda ba re ho ya fodisitsweng: Ke 

Sabatha, ha o a lokela ho jara diphate tsa hao. 

11A ba araba, a re: Ya mphodisitseng ke yena ya itseng ho nna: Nka diphate tsa hao, o 

tsamaye. 

12Ba mmotsa, ba re: Ke mang motho ya itseng ho wena: Nka diphate tsa hao, o 

tsamaye? 

13Ya fodisitsweng o ne a sa mo tsebe hore ke mang; hobane Jesu o ne a nyametse hara 

bongata bo neng bo le moo. 

14Kamora tseo, Jesu a mo fumana tempeleng, a re ho yena: Bona, o fodisitswe; o se ke 

wa hlola o etsa sebe, hore se sebe haholo ho sa pele se tle se se o hlahele. 

15Monna eo a ya tsebisa Bajuda hobane ya mo fodisitseng ke Jesu. 

16Ka baka leo, Bajuda ba hlorisa Jesu, ba rata ho mmolaya, kahobane a ne a etsa tse 

jwalo ka Sabatha. 

17Empa Jesu a ba araba, a re: Ntate o sa sebetsa le jwale, le nna ke a sebetsa. 

18Ka baka leo, Bajuda ba thoothelwa ho mmolaya, ka hore, ha a tlole molao wa 

Sabatha feela, empa o bile o re, Modimo ke Ntatae ka sebele, mme o iketsa ya 

lekanang le Modimo. 

19Jesu a araba ke hona, a re ho bona: Kannetenete ke re ho lona: Mora o sitwa ho etsa 

letho a nnotshi, ha a sa ka a le bona le etswa ke Ntatae; hobane tsohle tse etswang 

ke Ntate, Mora o di etsa jwalo le yena. 

20Hobane Ntate o rata Mora, mme o mmontsha tsohle tseo yena a di etsang; o tla 

mmontsha le mesebetsi e meholo ho ena, le tle le makale. 

21Hobane, jwalokaha Ntate a tsosa bafu, le ho ba pholosa, le yena Mora o pholosa bao 

a ratang ho bapholosa. 

22Hobane Ntate ha a ahlole motho le a mong, empa o neile Mora kahlolo yohle, 

23hore bohle ba hlonephe Mora, jwalokaha ba hlonepha Ntate. Ya sa hlonepheng 

Mora, ha a hlonephe le Ntate ya mo romileng. 

24Kannetenete ke re ho lona: Ya utlwang lentswe la ka, mme a dumela ya nthomileng, 

o na le bophelo bo sa feleng; ha a ka ke a tla kahlolong, empa o tlohile lefung 

ho kena bophelong. 

25Kannetenete ke re ho lona: Nako e a tla, le jwale e se e tlile, eo bafu ba tla utlwa 

lentswe la Mora Modimo, mme ba le utlwang ba tla phela. 

26Hobane jwalokaha Ntate a ena le bophelo ka ho yena, o neile le yena Mora hore a 

be le bophelo ka ho yena; 

27o mo neile le matla a ho ahlola, kahobane e le yena Mora motho. 

28Se makaleng ke hoo; hobane nako e a tla eo bohle ba mabitleng ba tla utlwa lentswe 

la hae; 

29mme ba tla tswa ho wona, ba entseng hantle ba tsohele bophelo, mme ba entseng 

hampe ba tsohele tsuo. 

30Ke sitwa ho etsa letho ke nnotshi; ke ahlola kamoo ke utlwang kateng, mme kahlolo 

ya ka e lokile, kahobane ha ke batle ho ratwang ke nna, ke mpa ke batla ho ratwang ke 

Ntate ya nthomileng. 

31Ekare ha ke ipaka, ho paka ha ka hase ha nnete. 

32E mong o teng ya mpakang, mme ke tseba hobane bopaki boo a mpakang ka jona ke 

ba nnete. 

33Lona le rometse ho Johanne, mme o pakile nnete. 

34Haele nna, ha ke amohele bopaki ho motho, ke mpa ke bolela taba tsena hore le tle 

le bolokehe. 

35Johanne e ne e le lebone le tukang, le kganyang, mme lona le ithatetse ho nyakalla 

leseding la hae ka mehla e se mekae. 

36Empa nna, ke na le bopaki bo boholo ho ba Johanne; hobane mesebetsi eo ke e 

neilweng ke Ntate hore ke e etse, yona mesebetsi eo ke e etsang, ke yona e mpakang 

hore Ntate o nthomile. 

37Le yena Ntate ya nthomileng o a mpaka; ha le eso ho ka le utlwa lentswe la hae, 

mme ha le eso ho ka le bona sefahleho sa hae le ka mohla o le mong. 

38Mme lentswe la hae ha le dule ho lona, hobane ha le dumele eo a mo romileng. 

39Le botsisisa Mangolo, kahobane le lekanya hore le na le bophelo bo sa feleng ho 

wona; athe ke wona a mpakang. 

40Empa ha le rate ho tla ho nna le tle le be le bophelo. 

41Ha ke amohele thoriso e tswang ho batho; 

42empa ke a le tseba hobane lerato la Modimo ha le yo ho lona. 

43Nna ke tlile ka lebitso la Ntate, mme ha le nkamohele; ekare ha e mong a etla ka 

lebitso leo e leng la hae, feela yena le tla mo amohela. 

44Le ka dumela jwang, lona le ratang ho rorisana, le sa batle thoriso e tswang ho 

Modimo feela? 

45Le se ke la lekanya ekaba ke nna ke tla le qosa pela Ntate; ya le qosang o teng, ke 

Moshe eo le mo tshepileng. 

46Hola le dumela ho Moshe, le ho nna le ka be le dumela; hobane o ngodile taba tsa 

ka. 

47Empa ekare ha le sa dumele mangolo a hae, le ka dumela mantswe a ka jwang? 

JOHANNE 6 

Jesu o atisa mahobe. 

1Kamora tseo, Jesu a ya mose wane wa lewatle la Galelea, e leng la Tiberiase. 

2Bongata bo boholo ba mo latela, kahobane ba ne ba bona mehlolo eo a e etsang ho ba 

kulang. 

3Mme Jesu a nyolohela thabeng, a dula teng le barutuwa ba hae. 

4Mme Paseka, mokete wa Bajuda, e ne e le haufi. 

5Yaba Jesu o emisa mahlo a hae, mme ha a bona hobane bongata bo boholo bo ntse 

bo etla ho yena, a re ho Filipi: Na re tla reka mahobe kae, batho bana ba tle ba je? 

6O ne a bua jwalo ka ho mo leka, hobane a ne a tseba seo a tla se etsa. 

7Filipi a mo araba, a re: Mahobe a didenare tse makgolo a mabedi a ke ke a ba lekana, 

hore e mong le e mong wa bona a nke ho honyenyane. 

8E mong wa barutuwa ba hae, Andrease, ngwanabo Simone Petrose, a re ho yena: 

9Moshanyana o teng mona, ya nang le mahobe a mahlano a harese, le dihlatswana tse 

pedi; empa hoo e ka ba eng, ha ba le bangata hakalo? 

10Yaba Jesu o re: Dudisang batho fatshe. Mme jwang bo ne bo le boholo bakeng seo. 

Yaba banna ba dula, ba batlile ho ba dikete tse hlano palong. 

11Jwale Jesu a nka mahobe, mme eitse hobane a lebohe, a a nea barutuwa ba hae, 

mme barutuwa ba abelaba dutseng; ba aba le tsona dihlatswana, e mong le e mong 

kamoo o ratang kateng. 

12Eitse ha ba kgotshe, a re ho barutuwa ba hae: Bokellang dingwthwana tse setseng, 

ho tle ho se ke ha senyeha letho. 

13Yaba ba di bokella, ba tlatsa diroto tse leshome le metso e mmedi ka dingwathwana 

tsa mahobe a mahlano a harese, tse siilweng ke ba jeleng. 

14Mme batho bao, eitse ha ba bone mohlolo o entsweng ke Jesu, ba re: Kannete enwa 

ke moporofeta eo ho itsweng, o tla tla lefatsheng. 

15Jesu ha a tseba hobane ba se ba ya mo nka ka matla ba tle ba mmee morena, a boela 

a ya thabeng a notshi. 

16Yare mantsiboya barutuwa ba hae ba theohela lewatleng. 

17Ba kena sekepaneng se seng, ba re ba tshela lewatle ho ya Kapernauma. Shwalane 

ya ba tshwara, Jesu a eso ho tle ho bona, 

18lewatle la ba la kokomoswa ke moya o moholo o fokang. 

19Yare hobane ba sesise sekepana distadia tse ka bang mashome a mabedi a metso e 

mehlano, kapa mashome a mararo, ba tshoba ba bona Jesu a tsamaya hodima metsi, a 

fihla haufi le sekepana; mme ba tshaba. 

20A mpa a re ho bona: Ke nna; se tshoheng. 

21Yaba ba mo nkela sekepaneng ka thabo; mme sekepana sa hla sa fihla hang 

lebopong la moo ba neng ba ya teng. 

Bohobe ba ho phela. — Barutuwa ba bang ba furalla Jesu. — Boipolelo ba 
Petrose. 

22Ka hosasane, eitse ha bongata bo setseng mose wane wa lewatle bo lemoha hobane 

ho ne ho se sekepana moo, haese seo barutuwa ba hae ba keneng ho sona, le hobane 

Jesu a ne a sa ka a kena le barutuwa ba hae sekepaneng seo, barutuwa ba hae ba mpa 

ba ile ba nnotshi, 

23empa dikepana tse ding tse tswang Tiberiase di ne di fihlile haufi le moo ba jeleng 

bohobe teng, hobane Morena a lebohe, 

24jwale, bongata ha bo bona hobane Jesu le bona barutuwa ba hae ha ba sa le yo moo, 

ba kena le bona dikepaneng, ba ya Kapernauma, ba ntse ba batla Jesu. 

25Eitse ha ba mo fumana mose wane wa lewatle, ba re ho yena: Rabbi, o tlile neng 

mona? 

26Jesu a ba araba, a re: Kannetenete ke re ho lona: Le a mpatla, e seng kahobane le 

bone mehlolo, empa e le kahobane le jele mahobe, la ba la kgora. 

27Se sebeletseng dijo tse felang, empa le sebeletse dijo tse tla ba teng le bophelong bo 

sa feleng, tseo le tla di fuwa ke Mora motho: hobane ke yena eo Ntate, e leng 

Modimo, a mo tshwaileng. 

28Ba re ho yena: Re tla etsang hore re sebetse mesebetsi ya Modimo na? 

29Jesu a ba araba, a re: Mosebetsi wa Modimo ke hoba le dumele ho eo o mo 

romileng. 

30Yaba ba re ho yena: Hleka o etsa mohlolo ofe, re tle re o bone, mme re dumele ho 

wena? O sebetsa eng na? 

31Bontata rona ba jele manna feelleng, jwalokaha ho ngodilwe, ho thwe: O ba file 

bohobe bo tswang lehodimong, ba eja. 

32Yaba Jesu o re ho bona: Kannetenete ke re ho lona: Hase Moshe ya le neileng 

bohobe bo tswang lehodimong, empa ke yena Ntate ya le neang bohobe ba nnete bo 

tswang lehodimong. 

33Hobane bohobe ba Modimo ke bo theohileng lehodimong, bo neang lefatshe 

bophelo. 

34Yaba ba re ho yena: Morena, re fe bohobe boo kamehla yohle. 

35Jesu a re ho bona: Ke nna bohobe ba bophelo; ya tlang ho nna a ke ke a lapa, mme 

ya dumelang ho nna a ke ke a nyorwa le ka mohla o le mong. 

36Empa ke le boleletse hore le mpone, empa ha le dumele. 

37Hohle hoo ke ho newang ke Ntate, ho tla fihla ho nna; mme ya tlang ho nna, nke ke 

ka mo lahlela ntle. 

38Hobane ke theohile lehodimong, e seng ho etsa ho ratwang ke nna, empa e le ho 

etsa ho ratwang ke ya nthomileng. 

39Mme ho rata ha Ntate ya nthomileng ke hore ke se lahle letho la tsohle tseo a 

nneileng tsona, ke mpe ke di tsose ka letsatsi la bofelo. 

40Ho ratwang ke ya nthomileng ke hore, e mong le e mong ya tadimang Mora, mme a 

dumela ho yena, a be le bophelo bo sa feleng; mme nna, ke tla mo tsosa ka letsatsi la 

bofelo. 

41Yaba Bajuda ba mo seba ka hobane a kile a re: Ke nna bohobe bo theohileng 

lehodimong. 

42Mme ba re: Na eo hase Jesu, mora Josefa, eo re tsebang ntatae le mmae? Jwale o 

bolela jwang, ha a re: Ke theohile lehodimong? 

43Empa Jesu a ba araba, a re: Le se ke la seba hammoho. 

44Ha ho motho ya ka tlang ho nna, ha a sa hulwe ke Ntate ya nthomileng; mme nna, 

ke tla mo tsosa ka letsatsi la bofelo. 

45Ho ngodilwe mangolong a baporofeta, ho thwe: Ba tla rutwa bohle ke Modimo. Ka 

baka leo, e mong le e mong ya utlwileng Ntate, ya ithutilengho yena, o tla ho nna. 

46Hase hore motho o kile a bona Ntate, haese ya tswang ho Modimo; yena o bone 

Ntate. 

47Kannetenete ke re ho lona: Ya dumelang ho nna o na le bophelo bo sa feleng. 

48Ke nna bohobe ba bophelo. 

49Bontata lona ba jele manna feelleng, mme ba shwele. 

50Ke bona bohobe bo theohang lehodimong, hore motho a bo je, mme a se ke a shwa. 

51Ke nna bohobe bo phelang, bo theohileng lehodimong; ekare ha motho a eja bohobe 

bona, o tla phela kamehla; mme bohobe boo ke tla mo nea bona, ke nama ya ka, eo ke 

tla e nea lefatshe, le tle le phele. 

52Yaba Bajuda ba tsekisana hammoho, ba re: Na eo a ka re nea nama ya hae jwang, ra 

e ja? 

53Jesu a re ho bona: Kannetenete ke re ho lona: Ekare ha le sa je nama ya Mora 

motho, le sa nwe madi a hae, le ke ke la ba le bophelo ka ho lona. 

54Ya jang nama ya ka, le ho nwa madi a ka, o na le bophelo bo sa feleng; mme ke tla 

mo tsosa ka letsatsi la bofelo. 

55Hobane nama ya ka ke sejo kannete, mme madi a ka ke seno kannete. 

56Ya jang nama ya ka, le ho nwa madi a ka, o dula ho nna, le nna ho yena. 

57Jwalokaha Ntate ya phelang a nthomile, mme ke phela ka Ntate, le yena ya jang nna 

o tla phela ka nna. 

58Bohobe bo theohileng lehodimong ke bona bona; ha ho jwaloka bontata lona ba 

jeleng manna, mme ba shwele; ya jang bohobe bona, o tla phela ka ho sa feleng. 

59A bolela taba tseo Kapernauma, a ntse a ruta sinagogeng. 

60Barutuwa ba hae ba bangata, hobane ba utlwe a rialo, ba re: Taba eo e thata, ya ka e 

utlwang ke mang? 

61Yare ha Jesu a tseba ka ho yena hobane barutuwa ba hae ba seba ka taba eo, a re ho 

bona: Na hoo ho a le kgopisa na? 

62Ho tla ba jwang, ha le bona Mora motho a nyolohela moo a neng a le teng pele? 

63Moya ke wona o phedisang: nama ha e thuse letho. Taba tseo ke le bolellang tsona 

ke moya, e bile ke bophelo. 

64Empa ba bang ba teng ho lona ba sa dumeleng. Hobane Jesu o ne a tseba, esale ho 

qaleng, ba sa dumeleng le ya tlang ho mo eka. 

65A ba a re: Ke ka baka leo ke le boleletseng, ka re: Ha ho motho ya ka tlang ho nna, 

ha a sa ho fuwe ke Ntate. 

66Haesale mohlang oo, barutuwa ba bangata ba hae ba kgutlela morao, ba se ke ba 

hlola ba tsamaya le yena. 

67Yaba Jesu o re ho ba leshome le metso e mmedi: Na le lona le rata ho ikela na? 

68Yaba Simone Petrose o mo araba, a re: Morena, re ka ya ho mang? ke wena ya nang 

le mantswe a bophelo bo sa feleng. 

69Mme re dumetse, ra ba ra tseba hobane ke wena Kreste, Mokgethwa wa Modimo! 

70Jesu a ba araba, a re: Ana hase nna ke le kgethileng, lona ba leshome le metso e 

mmedi? athe e mong wa lona ke Diabolose! 

71O ne a bolela Judase Iskariota, mora Simone; hobane ke yena ya neng a tla mo eka, 

e le e mong wa ba leshome le metso e mmedi. 

JOHANNE 7 

Ho se dumele ha banababo Jesu. 

1Kamora tseo, Jesu a nna a ya le Galelea; hobane a ne a sa rate ho ya le Judea, ke 

hobane Bajuda ba ne ba batla ho mmolaya. 

2Mokete wa Bajuda wa Metlotlwane o ne o le haufi. 

3Yaba banababo ba re ho yena: Tloha mona, o ye Judea, barutuwa ba hao le bona ba 

tle ba bone mesebetsi eo o e etsang. 

4Hobane motho a ke ke a etsa letho sephiring, a be a rate ho tsejwa; ha o etsa tseo, o 

iponahatse ho lefatshe. 

5Hobane le bona banababo ba ne ba sa dumele ho yena. 

6Jesu a re ho bona: Nako ya ka ha e eso ho tle; empa nako ya lona e ntse e le yona 

kamehla. 

7Lefatshe le ke ke la le hloya; empa nna, le ntlhoile, hobane ke ntse ke le pakela hore 

mesebetsi ya lona e mebe. 

8Lona, nyolohelang moketeng; nna ha ke eso ho be le ho nyolohela moketeng oo, 

kahobane nako ya ka ha eso ho phethehe. 

9Eitse hobane a ba bolelle taba tseo, a itulela Galilea. 

Jesu o ruta tempeleng, moketeng wa Metlotlwane. — Bajuda ba tsekisana ka 
yena. 

10Empa banababo ha ba se ba nyolohile, le yena a nyolohela moketeng, e seng 

pontsheng, a mpa a ya ka mokgwa wa sephiri. 

11Bajuda ba ne ba mmatla moketeng, ba re: Elwa o kae? 

12Mme phapang e ne e le kgolo hodima hae hara setjhaba. Ba bang ba ne ba re: O 

molemo; ba bang ba re: Tjhe; empa o thetsa batho. 

13Leha ho le jwalo, ho ne ho se motho ya buang tsa hae pepeneneng, ka baka la ho 

tshaba Bajuda. 

14Ha e se e le mahareng a mokete, Jesu a nyolohela tempeleng, a ruta. 

15Bajuda ba makala ke hona, ba re: Na eo o tseba Mangolo jwang, athe ha a ka a 

ithuta? 

16Jesu a ba araba, a re: Thuto ya ka hase ya ka, empa e le ya ya nthomileng. 

17Ekare ha motho a rata ho etsa thato ya hae, o tla tseba thuto hore na e tswa ho 

Modimo, kapa ke bua ke iqalla tsa ka. 

18Ya iqallang tsa hae o ipatlela thoriso ya hae; empa ya batlang thoriso ya ya mo 

romileng, ke yena e leng wa nnete, mme bokgopo ha bo yo ho yena. 

19Ha ke re, Moshe o le neile molao na? Leha ho le jwalo, ha ho e mong wa lona ya 

phethang molao. Le batlelang ho mpolaya? 

20Bongata ba mo araba, ba re: O na le motemona; ke mang ya batlang ho o bolaya? 

21Jesu a ba araba, a re: Ke entse mosebetsi o le mong, mme le maketse kaofela ke 

wona. 

22Moshe o le file lebollo — hase hore le tswa ho Moshe, empa le tswa ho bontate 

moholo, — mme le bolotsa motho ka Sabatha. 

23Na ha motho a bolotswa ka Sabatha, ho tle ho se ke ha tlolwa molao wa Moshe, le 

nkgalefetse keng ha ke fodisitse motho kahohle Sabatha na? 

24Se ahloleng ka ho bona feela, le mpe le ahlole ka kahlolo e lokileng. 

25Yaba ba bang ba Jerusalema ba re: Na hase yena eo ba mmatlang ho mmolaya na? 

26Athe bonang, ke enwa o bua pepeneneng, mme ha ba mo araba ka letho; na baholo 

ba tsebile ruri hobane ke yena e leng Kreste na? 

27Enwa re mpa re mo tseba moo a tswang teng, athe Kreste, mohla a tlang, ha ho 

motho ya tla tseba moo a tswang teng. 

28Yaba Jesu o phahamisa lentswe tempeleng, a ruta, a re: Le a ntseba, le bile le tseba 

le moo ke tswang teng; ha ke a itlisa, empa ya nthomileng ke wa nnete, mme ha le mo 

tsebe. 

29Empa nna ke a mo tsebe, kahobane ke tswa ho yena, mme ke romilwe ke yena. 

30Yaba ba rata ho mo tshwara; empa ho se ke ha eba motho ya isang letsoho ho yena, 

kahobane nako ya hae e ne e eso ho tle. 

31Ba bangata hara bongata ba dumela ho yena, ba re: Etlare hobane Kreste a tle, na o 

tla etsa mehlolo e fetisang e entsweng ke enwa na? 

32Yare ha bafarisi ba utlwa kamoo ba mo sebang kateng, bona bafarisi le baprista ba 

boholo ba roma bahlanka ho mo tshwara. 

33Yaba Jesu o re ho bona: Ke sa dutse le lona motsotso o se mokae, ke ntoo ya ho ya 

nthomileng. 

34Le tla mpatla, mme ha le ka ke la mpona; le moo ke leng teng, le tla sitwa ho tla. 

35Yaba Bajuda ba botsana, ba re: Eo o tla ya kae, moo re ke keng ra mo fumana teng. 

Na o tla ya ho ba farasitseng hara Bagerike, a rute Bagerike na? 

36Taba eo a e boletseng e reng, ha a re: Le tla mpatla, mme ha le ka ke la mpona, le 

moo nna ke leng teng, lona le sitwa ho tla? 

37Ka letsatsi la ho qetella mokete, e leng le leholo, Jesu a ema, a howa, a re: Ekare ha 

e mong a nyorilwe, a tle ho nna, a nwe. 

38Ya dumelang ho nna, dinoka tsa metsi a kollang di tla kolla mpeng ya hae, 

jwalokaha Lengolo le boletse. 

39Ka taba eo, o ne a lekanya Moya oo ba dumelang ho yena ba tlang ho o newa; 

hobane Moya o Halalelang o ne o eso ho hlahe, kahobane Jesu a ne a eso ho tlotliswe. 

40Ba bangata hara batho ba bokaneng, eitse ha ba utlwa polelo eo, ba re: Kannete 

enwa ke moporofeta. 

41Ba bang ba re: Enwa ke Kreste. Empa ba bang ba re: Na Kreste a ka tswa Galelea 

na? 

42Na lengolo ha le bolele hobane Kreste o tla tswa lelokong la Davida, le motseng wa 

Bethlehema, moo Davida a neng a le teng na? 

43Yaba bongata bo fapana ka baka la hae. 

44Mme ba bang ho bona ba ne ba rata ho mo tshwara; empa ho se ke ha eba motho ya 

isang matsoho ho yena. 

45Bahlanka ha ba kgutletse ho baprista le ho bafarisi, ba botswa, ha thwe: Ha le a ka la 

mo tlisa keng? 

46Bahlanka ba araba, ba re: Ha ho eso ho be motho ya buang jwaloka motho eo, le ka 

mohla o le mong. 

47Yaba bafarisi ba ba araba, ba re: Hleka le lona le thetsitswe na? 

48Ke mang ho baholo le ho bafarisi ya dumetseng ho yena? 

49Empa bongata boo, bo sa tsebeng molao, bo rohakilwe. 

50E mong wa bona, Nikodema, ya neng a tlile ho Jesu bosiu, a re ho bona: 

51Na molao wa rona o ka hla wa ahlola motho a eso ho utluwe, ho eso ho tsejwe seo a 

se entseng na? 

52Ba araba, ba re ho yena: Na le wena o tswa Galelea na? Botsisisa, o lemohe hobane 

ha ho moporofeta ya hlahileng Galelea. 

53[Jwale ba ikela e mong le e mong tlung ya hae. 

JOHANNE 8 

Mosadi wa mofebi. 

1Mme Jesu a ya thabeng ya Mehlwaare. 

2Kameso, a boela a ya tempeleng; yaba batho ba tla ho yena kaofela; mme a dula, a ba 

ruta. 

3Yaba bangodi le bafarisi ba mo tlisetsa mosadi ya tshwerweng a boka; mme ha ba 

mmeile hare, 

4ba re ho yena: Moruti, mosadi enwa o tshwerwe a boka. 

5Jwale, Moshe o re laetse molaong ho tlepetsa ba jwalo ka majwe; na wena, o re eng? 

6Ba bua jwalo ho mo leka, le ho bona seo ba ka mo qosang ka sona. Empa Jesu o ne a 

ngola fatshe ka monwana a inamile. 

7Mme kahobane ba ne ba phehella ho mmotsa, a inamoloha, a re ho bona: Ya se nang 

sebe ho lona e be yena ya qalang ho mmetsa ka lejwe. 

8A ntoo boela a inama, a nna a ngola fatshe. 

9Eitse hobane ba utlwe polelo eo, ba kgalemelwa ke matswalo a bona, mme ba tswa 

ba salane morao, ho qala ka ba baholo ho qetella ka ba morao; mme Jesu a siuwa a 

nnotshi, mosadi a ntse a eme hare. 

10Yaba Jesu o a inamoloha, mme yare ha a bona ho se motho, e le mosadi feela, a re 

ho yena: Mosadi, baqosi bale ba hao ba kae na? Na ha ho motho ya o tswileng? 

11A re: Ha ho motho, Morena. Jesu a re ho yena: Le nna ha ke o tswe. Eya, mme o se 

ke wa boela wa etsa sebe.] 

Jesu o ruta ka tsa thomo ya hae. 

12Yaba Jesu o boela a bua le bona, a re: Ke nna lesedi la lefatshe; ya ntatelang a ke ke 

a tsamaya lefifing, empa o tla ba le lesedi la bophelo. 

13Empa bafarisi ba re ho yena: O a ipaka e le wena; bopaki ba hao hase ba nnete. 

14Jesu a araba, a re ho bona: Leha ke ipaka, bopaki ba ka ke ba nnete; hobane ke tseba 

moo ke tswang teng le moo ke yang teng; empa lona, ha le tsebe moo ke tswang teng 

le moo ke yang teng. 

15Le ahlola ka nama; nna ha ke ahlole motho. 

16Mme leha nka ahlola, kahlolo ya ka ke ya nnete; hobane ha ke nnotshi, ke mpa ke 

na le Ntate ya nthomileng. 

17Esita le molaong wa lona ho ngodilwe hore bopaki ba batho ba babedi ke ba nnete. 

18Ke nna ke ipakang, mme Ntate ya nthomileng o a mpaka le yena. 

19Yaba ba re ho yena: Ntatao o kae? Jesu a araba, a re: Ha le ntsebe, ha le tsebe le 

Ntate; hoja le a ntseba, le ka be le tseba le yena Ntate. 

20Jesu a bolela taba tseo polokelong ya letlotlo, a ruta tempeleng; mme ha ho a ka ha 

eba motho ya mo tshwarang, kahobane nako ya hae e ne e eso ho tle. 

21Yaba Jesu o boela a re ho bona: Ke a ya, mme le tla mpatla, mme le tla shwa sebeng 

sa lona; moo nna ke yang teng, lona le sitwa ho tla. 

22Jwale, Bajuda ba re: Hleka o tla ipolaya, ha a re: Moo nna ke yang teng, lona le 

sitwa ho tla? 

23A mpa a re ho bona: Lona, le ba tlase, nna, ke wa hodimo; lona, le ba lefatshe lena, 

nna, ha ke wa lefatshe lena. 

24Ke ka baka leo ke le boleletseng, ka re: Le tla shwa dibeng tsa lona. Ekare ha le sa 

dumele hobane ke nna enwa, le tla shwa dibeng tsa lona. 

25Yaba ba re ho yena: O mang, wena? Jesu a re ho bona: Ke hlile ke seo ke le 

boleletseng sona ho qaleng. 

26Ke na le ditaba tse ngata tsa ho le bolela, le tsa ho le ahlola ka tsona; empa ya 

nthomileng ke wa nnete; mme ditaba tseo ke di utlwileng ho yena ke di bolella 

lefatshe. 

27Ha ba ka ba utlwisisa hore o bua tsa Ntatae ho bona. 



1688 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

28Jwale, Jesu a re ho bona: Etlare hobane le fanyehe Mora motho, ke moo le tla tseba 

hobane ke nna enwa, le hobane ha ke etse letho ke nnotshi, ke mpa ke bolela ditaba 

tseo jwalokaha Ntate a nthutile. 

29Ya nthomileng o na le nna. Ntate ha a ka a ntlohela ke nnotshi, kahobane ke ntse ke 

etsa kamehla se mo kgahlisang. 

30Ha a ntse a bolela tseo, ba bangata ba dumela ho yena. 

31Yaba Jesu o re ho Bajuda ba dumetseng ho yena: Ekare ha le tiisetsa lentsweng la 

ka, le tla ba barutuwa ba ka ka nnete; 

32le tla tseba nnete, mme nnete e tla le lokolla. 

33Ba mo araba, ba re: Re leloko la Abrahama, ha re eso ho be bahlanka ba motho le ka 

mohla o le mong; o bolela jwang, ha o re: Le tla lokollwa? 

34Jesu a ba araba, a re: Kannetenete ke re ho lona: E mong le e mong ya etsang sebe, 

ke mohlanka wa sebe. 

35Mohlanka a ke ke a nna a dula hae kamehla, empa mora ke yena ya dulang teng 

kamehla. 

36Ka baka leo, ekare ha Mora a le lokolla etlaba le lokolotswe ka sebele. 

37Ke a tseba hobane le leloko la Abrahama; empa le rata ho mpolaya, kahobane 

lentswe la ka ha le na tulo ho lona. 

38Nna ke bolela seo ke se boneng ho Ntate; le lona he le etsa seo le se boneng ho ntata 

lona. 

39Ba araba, ba re ho yena: Ntata rona ke Abrahama. Jesu a re ho bona: Holane le bana 

ba Abrahama, le ka be le etsa mesebetsi ya Abrahama. 

40Athe jwale le rata ho mpolaya, nna ke leng motho ya le boleletseng nnete, eo ke e 

utlwileng ho Modimo; Abrahama ha a ka a etsa hona. 

41Lona, le etsa mesebetsi ya ntata lona. Yaba ba re ho yena: Rona ha re a tswalwa 

bonyatsing; ntata rona o mong feela, ke Modimo. 

42Jesu a re ho bona: Holane Modimo ke ntata lona, le ka be le nthata, kahobane ke 

tswile ho Modimo, mme ke tlile. Ha ke a itlisa, empa ke wona o nthomileng. 

43Ha le utlwisise puo ya ka keng? Ke hobane le sitwa ho utlwa lentswe la ka. 

44Lona, le tswa ho ntata lona, e leng Diabolose, mme le rata ho phetha ditakatso tsa 

ntata lona. Yena ke mmolai haesale ho qaleng; ha a dule nneteng hobane ha ho nnete 

ho yena. Ha a bolela leshano, o ipuella tsa hae; hobane ke yena ya leshano, le ntate wa 

ya leshano. 

45Empa nna, kahobane ke bolela nnete, ha le ntumele. 

46Ke mang ho lona ya tla nkgodisa hore ke na le sebe? Ha ke bua nnete, ha le ntumele 

keng? 

47Eo e leng wa Modimo o utlwa mantswe a Modimo; ke ka baka leo le sa utlweng, 

hobane le se ba Modimo. 

48Yaba Bajuda ba araba, ba re ho yena: Na ha re bue hantle, ha re re: O Mosamaria, 

mme o na le motemona na? 

49Jesu a araba, a re: Nna, ha ke na motemona, ke mpa ke hlonepha Ntate, empa lona, 

le a nthlompolla. 

50Ha ke batle thoriso ya ka; o teng ya e batlang, ya ahlolang. 

51Kannetenete ke re ho lona: Ekare ha motho a boloka lentswe la ka, a ke ke a bona 

lefu le ka mohla o le mong. 

52Yaba Bajuda ba re ho yena: Jwale, re a tseba hobane o na le motemona; Abrahama o 

shwele, le bona baporofeta; mme wena o re: Ekare ha motho a boloka lentswe la ka, a 

ke ke a utlwa lefu le ka mohla o le mong. 

53Na o moholo ho ntata rona Abrahama na? Yena o shwele, le baporofeta ba shwele; 

wena, o ipea mang na? 

54Jesu a araba, a re: Ekare ha ke ithorisa e le nna, thoriso ya ka hase letho; ya 

nthorisang ke Ntate, eo le reng ke Modimo wa lona. 

55Athe ha le mo tsebe. Nna, ke a mo tseba; ha nka re, ha ke mo tsebe, nka ba leshano 

jwaloka lona; empa ke a mo tseba, mme lentswe la hae ke a le boloka. 

56Abrahama, ntata lona, o nyakalletse ho bona letsatsi la ka, mme o le bone, a ba a 

thaba. 

57Yaba Bajuda ba re ho yena: Dilemo tsa hao ha di eso ho be mashome a mahlano, 

mme o re o bone Abrahama? 

58Jesu a re ho bona: Kannetenete ke re ho lona: Abrahama ha a eso ho hlahe, ke ntse 

ke le teng. 

59Jwale, ba thola majwe hore ba mmetse; empa Jesu a ipata, a tswa tempeleng, a 

iphetela hara bona; mme a itsamaela jwalo. 

JOHANNE 9 

Jesu o fodisa motho ya tswetsweng e le sefofu. 

1Eitse Jesu ha a feta, a bona monna esale a tswalwa a foufetse. 

2Barutuwa ba hae ba mmotsa, ba re: Rabbi, ke mang ya sitilweng, kapa yena, kapa 

batswadi ba hae, haele moo a tswetswe a foufetse? 

3Jesu a araba, a re: Ha ho a sitwa yena, leha e le batswadi ba hae, empa e le hore 

mesebetsi ya Modimo e bonahatswe ka yena. 

4E ka kgona ke etse mesebetsi ya ya nthomileng, letsatsi le eso ho dikele; bosiu bo a 

tla, boo motho a sitwang ho sebetsa ka jona. 

5Ha ke sa le lefatsheng, ke lesedi la lefatshe. 

6Eitse hobane a bue jwalo, a tshwela mathe fatshe, a duba seretse ka mathe ao, mme a 

neta mahlo a sefofu ka seretse seo, 

7a re ho sona: Ya iphotla letsheng la Silowe — ke ho re, ha ho fetolwa: Morongwa. — 

Mme sa ya, sa iphotla, sa kgutla se bona. 

8Ba ahisaneng le yena, le ba neng ba mmone pele hore ke mokopi, ba re: Na enwa 

hase ya neng a dula a kopa na? 

9Ba bang ba ne ba re: Ke yena. Ba bang ba ne ba re: O tshwana le yena. Empa yena a 

re: Ke nna. 

10Yaba ba re ho yena: Mahlo a hao a tutubolohile ka mokgwa o jwang? 

11A araba, a re: Motho ya bitswang Jesu o entse seretse, mme o nnetile mahlo ka sona, 

a ntoo re ho nna: Eya letsheng la Silowe, o iphotle. Ke ile, mme hobane ke iphotle, ka 

bona. 

12Yaba ba re ho yena: Eo o kae? A re: Ha ke tsebe. 

13Ba isa ho bafarisi ya neng o foufetse pele. 

14Athe e be e le ka Sabatha Jesu a entseng seretse, a tutubolla mahlo a hae. 

15Jwale, bafarisi le bona ba mmotsa kamoo a kileng a bona kateng. A re ho bona: O 

mpeile seretse mahlong, mme ka iphotla, ka ba ka bona. 

16Ka baka leo, bafarisi ba bang ba re: Motho eo hase wa Modimo, hobane ha a boloke 

Sabatha. Ba bang ba re: Motho wa moetsadibe a ka etsa jwang mehlolo e kale ka eo 

na? Mme phapang e ne e le teng hara bona. 

17Ba boela ba re ho sefofu: Wena, o reng ka yena, ha a o tutubolotse mahlo? A re: Ke 

moporofeta. 

18Empa Bajuda ha ba ka ba dumela hobane o ne a foufetse, mme a bile a bona, ho 

fihlela ha ba bitsa batswadi ba ya neng a boetse a bona. 

19Ba ba botsa, ba re: Na enwa ke mora wa lona, eo le reng o ne a tswalwe a foufetse 

na? O bona jwang jwale? 

20Batswadi ba hae ba ba araba, ba re: Re a tseba hobane enwa ke mora wa rona, le 

hobane o hlahile a foufetse. 

21Empa haele mokgwa oo a bonang ka wona jwale, ha re o tsebe; le ya tutubolotseng 

mahlo a hae, ha re mo tsebe; mmotseng e le yena; o se a na le dilemo, o tla ikarabela. 

22Batswadi ba hae ba bua jwalo ke ho tshaba Bajuda; kahobane Bajuda ba ne ba se ba 

rerile hore, ekare ha motho ofe le ofe a ka bolela hore eo ke Kreste, o tla ntshwa 

sinagogeng. 

23Ke ka baka leo batswadi ba hae ba itseng: O se a na le dilemo, botsang yena. 

24Ba boela ba bitsa la bobedi motho ya neng a foufetse, ba re ho yena: Nea Modimo 

thoriso; rona re a tseba hobane motho eo ke moetsadibe. 

25A araba, a re: Ha ekaba ke moetsadibe, teng ha ke tsebe; ke tseba taba e le nngwe, 

ke hobane ke ne ke foufetse, mme jwale ke a bona. 

26Yaba ba boela ba re ho yena: O ile a o etsa eng? O tutubolotse mahlo a hao jwang? 

27A ba araba, a re: Ke se ke le boleletse, mme ha le a ka la mamela. Na taba eo le 

boetse le rata ho e utlwa ka baka lang na? Na le lona le rata ho ba barutuwa ba hae na? 

28Jwale, ba mo rohaka, ba re: Ke wena o leng morutuwa wa hae; rona, re barutuwa ba 

Moshe. 

29Rona, re a tseba hobane Modimo o buile le Moshe; haele eo, ha re tsebe moo a 

tswang teng. 

30Motho eo a ba araba, a re: Taba e makatsang ke ena ya hore ha le tsebe moo a 

tswang teng, athe o ntutuboletse mahlo. 

31Re a tseba hobane Modimo ha o utlwe baetsadibe; empa ekare ha e mong a 

hlonepha Modimo, a etsa thato ya wona, o ye o mo utlwe. 

32Ha ho eso ho utlwahale le ka mohla o le mong hobane motho o tutubolotse mahlo 

amotho ya tswetsweng e le sefofu. 

33Hojane eo hase wa Modimo, o ne a ke ke a tseba ho etsa letho. 

34Ba mo araba, ba re: O tswaletswe dibeng kahohle, mme o ka hla wa re ruta na! Yaba 

ba mo lelekela ntle. 

35Jesu a utlwa hobane ba mo lelekile; yare ha a mo fumana, a re ho yena: Na o dumela 

ho Mora wa Modimo na? 

36A araba, a re: Ke mang, Morena, ke tle ke dumele ho yena? 

37Jesu a re ho yena: O mmone, mme e bile ke yena ya buang le wena. 

38Yaba o re: Ke a dumela, Morena. Mme a mo kgumamela. 

39Jesu a re: Ke tlile lefatsheng lena ho etsa kahlolo ya hore ba sa boneng ba bone, 

mme ba bonang ba fetohe difofu. 

40Bafarisi ba bang ba nang le yena, yare ha ba utlwa taba tseo, ba re ho yena: Na le 

rona re difofu na? Jesu a re ho bona: 

41Hojane le difofu, le ka be le se na sebe; empa jwale le re: Re a bona; sebe sa lona se 

sala ke hona. 

JOHANNE 10 

Modisa ya molemo. 

1Kannetenete ke re ho lona: Ya sa keneng ka monyako lesakeng la dinku, a mpa a 

tlolela teng kahosele, ke leshodu le senokwane. 

2Empa ya kenang ka monyako, yena ke modisa wa dinku. 

3Molebedi wa monyako o ye a mmulele, mme dinku di utlwe lentswe la hae, mme a 

bitse dinku tsa hae ka mabitso a tsona, a di ise kantle. 

4Ere hobane a ntshe dinku tsa hae, a di etelle pele, mme dinku di mo latele, kahobane 

di tseba lentswe la hae. 

5Osele di ke ke tsa mo latela, empa di ka mmalehela, kahobane di sa tsebe lentswe la 

osele. 

6Jesu a ba bolella papiso eo, empa bona ha ba ka ba utlwisisa tseo a ba bolellang tsona 

hore na ke dife. 

7Jesu a boela a re ho bona: Kannetenete ke re ho lona: Ke nna monyako wa dinku. 

8Bohle ba tlileng pele ho nna, e ne e le mashodu le dinokwane, empa dinku ha di a ka 

tsa ba utlwa. 

9Ke nna monyako; ekare ha motho a kena ka nna, o tla bolokeha; o tla nne a kene, a 

tswe, a bone makgulo. 

10Senokwane ha se tle haese ho utswa, le ho hlaba, le ho timetsa feela; nna, ke tlile 

hore di be le bophelo, di bo bone ka ho fetisisa. 

11Ke nna modisa ya molemo; modisa ya molemo o beela dinku bophelo ba hae. 

12Empa ya ruilweng, eo e seng modisa, eo dinku e seng tsa hae ka sebele, ha a bona 

phiri e etla, o tlohela dinku, o a baleha; mme phiri e tshwara dinku, e a di hasanya. 

13Ya ruilweng o a baleha, kahobane, e le ya ruilweng feela, mme ha a re letho ka 

dinku. 

14Ke nna modisa ya molemo, ke tseba dinku tsa ka, le dinku tsa ka di a ntseba. 

15Jwalokaha Ntate a ntseba, le nna ke tseba Ntate; mme ke beela dinku bophelo ba ka. 

16Ke sa na le dinku tse ding, tseo e seng tsa lesaka lena; le tsona e ka kgona ke di tlise, 

mme di tla utlwa lentswe la ka, mme mohlape o tla ba mong, modisa le yena a be 

mong. 

17Seo ke ratwang ke Ntate ka baka la sona ke hobane ke bea bophelo ba ka, ke tle ke 

boele ke bo nke. 

18Ha ho motho ya nkamohang bona; ke nna ke bo beang ka ho rata ha ka; ke na le 

matla a ho bo bea, le matla a ho boela ke bo nka. Taelo eo ke e nkile ho Ntate. 

19Yaba phapang e boela e eba teng hara Bajuda ka baka la dipolelo tseo. 

20Ba bangata ho bona ba ne ba re: O na le motemona, o a hlanya; le mo mamellang 

na? 

21Ba bang ba ne ba re: Ditaba tseo hase tsa motho ya nang le motemona. Na 

motemona a ka tutubolla mahlo a difofu na? 

Jesu o bua tsa kamoo a nang le kopano le Modimo kateng. — Bajuda ba eketsa 
ho mo hloya. — O ya dula Perea. 

22Mokete wa Ntjhafalo ya tempele o no o etswa Jerusalema; e ne e le mariha. 

23Jesu o ne a itsamaela tempeleng, mathuleng a Salomone. 

24Yaba Bajuda ba mo teela hare, ba re ho yena: O tla re dikadikisa ho fihlela neneng? 

Ekare ha o le Kreste, o re bolelle phatlalatsa. 

25Jesu a ba araba, a re: Ke se ke le boleletse, mme ha le a ka la dumela; mesebetsi eo 

ke e etsang ka lebitso la Ntate ke yona e mpakang. 

26Empa lona ha le dumele, kahobane ha le dinku tsa ka, jwalokaha ke se ke le 

boleletse. 

27Dinku tsa ka di utlwa lentswe la ka; ke a di tseba, mme di a ntatela. 

28Nna ke di fa bophelo bo sa feleng, mme di ke ke tsa timela le ka mohla o le mong, 

mme ha ho motho ya ka di utlang letsohong la ka. 

29Ntate ya nneileng tsona o moholo ho bohle; mme ha ho motho ya ka di utlang 

letsohong la Ntate. 

30Nna le Ntate, re bang feela. 

31Jwale, Bajuda ba boela ba thola majwe, ba tle ba mo tlepetse. 

32Jesu a ba araba, a re: Ke le bontshitse mesebetsi e mengata e metle, e tswang ho 

Ntate; ke tlepeletswa ofe ho yona na? 

33Bajuda ba mo fetola, ba re: Ha o tlepeletswe mosebetsi o motle, empa ke ka baka la 

nyefolo, kahobane o re o le motho, o iketsa Modimo. 

34Jesu a ba araba, a re: Na ha ho a ngolwa molaong wa lona, ho thwe: Ke itse: Le 

medimo? 

35Ekare hamolao o bitsitse medimo bao lentswe la Modimo le tletseng bona, athe 

Lengolo ha le na ho tlolwa, 

36haele nna ya halaleditsweng, ya romilweng lefatsheng ke Ntate, le ka bolela jwang, 

la re, ke a nyefola, ha ke itse, ke Mora wa Modimo? 

37Ekare ha ke sa etse mesebetsi ya Ntate, se ntumeleng; 

38empa ekare ha ke e etsa, mme le sa dumele ho nna, dumelang mesebetsi, hore le tle 

le tsebe, mme le dumele hobane Ntate o ka ho nna, le nna ke ka ho yena. 

39Ka baka leo, ba boela ba batla ho mo tshwara, empa a phonyoha matsohong a bona. 

40Yaba o boela a ya mose wane wa Jordane, moo Johanne a neng a kolobetsa teng 

pele; mme a dula teng. 

41Ba bangata ba ya ho yena, ba re: Johanne yena ha a ka a etsa mohlolo leha o le 

mong; empa taba tsohle tse boletsweng ke Johanne hodima enwa ke tsa nnete. 

42Mme moo, ha dumela ba bangata ho yena. 

JOHANNE 11 

Jesu o kgutlela Judea ho ya tsosa Lasaro bafung. — Lekgotla le rera Jesu. — O 
ya dula Efraime. 

1Monna ya kulang, ya bitswang Lasaro, o ne a le teng Bethania, motsaneng wa Maria 

le Maretha, ngwanabo. 

2Maria ke yena ya neng a tlotsitse Morena ka setlolo, a mo hlakola maoto ka moriri 

wa hae; Lasaro ya kulang e ne e le kgaitsedi ya hae. 

3Bokgaitsedie ba romela ho Jesu, ba re: Bona, Morena, eo o mo ratang o a kula. 

4Yare ha Jesu a utlwa, a re: Ho kula hoo ha ho ise ho shweng, empa ho isa tlotlisong 

ya Modimo, hore Mora wa Modimo a tlotliswe ka hona. 

5Jesu o ne a rata Maretha, le Maria, ngwanabo, le Lasaro. 

6Mme leha a ne a utlwile hobane o a kula, a hla a dula matsatsi a mabedi moo a leng 

teng. 

7A ntoo re ho barutuwa ba hae: A re boeleng re yeng Judea. 

8Barutuwa ba re ho yena: Rabbi, Bajuda ha ba sa tswa batla ho o tlepetsaka majwe, o 

se o boela teng na? 

9Jesu a araba, a re: Na hora ha di leshome le metso e mmedi ho letsatsi le le leng na? 

Ekare ha motho a tsamaya motshehare, a ke ke a kgoptjwa, kahobane o bona lesedi la 

lefatshe lena. 

10Empa ha motho a tsamaya bosiu, a ka kgoptjwa, kahobane ha ho lesedi ho yena. 

11Eitse hobane a bolele tseo, a re ho bona: Lasaro, motswalle wa rona, o robetse; 

empa ke ya mo tsosa borokong. 

12Barutuwa ba hae ba re ho yena: Morena, ha a robetse, o tla fola. 

13Athe Jesu o ne a bolela ho shwa ha hae; empa bona ba ne ba lekanya hore o bolela 

boroko ba ho robala. 

14Jwale, Jesu a ba bolella phatlalatsa, a re: Lasaro o shwele. 

15Mme ke thaba ka baka la lona, ha ke ne ke se teng, le tle le dumele; empa a re yeng 

ho yena. 

16Yaba Thomase, ya bitswang Didima, o re ho balekane ba hae: A re yeng le rona, re 

tle re shwe le yena. 

17Jesu ha a fihla, a fumana matsatsi a se a le mane a le lebitleng. 

18Mme Bethania o ne a le haufi le Jerusalema, sebaka e le sa distadia tse ka bang 

leshome le metso e mehlano. 

19Bajuda ba bangata ba ne ba tlile ho Maretha le ho Maria, ho ba tshedisa bakeng sa 

ho shwa ha kgaitsedi ya bona. 

20Yare ha Maretha a utlwa hobane Jesu o a tla, a ya mo kgahlanyetsa; empa Maria a 

sala tlung. 

21Maretha a re ho Jesu: Morena, hojane wa ba teng, kgaitsedi ya ka a ka be a sa ka a 

shwa. 

22Empa le jwale ke a tseba, hobane tsohle tseo o tla di kopa ho Modimo, Modimo o 

tla o fa tsona. 

23Jesu a re ho yena: Kgaitsedi ya hao o tla tsoha. 

24Maretha a re ho yena: Ke a tseba hobane o tla tsoha mohla tsoho, letsatsing la 

bofelo. 

25Jesu a re ho yena: Ke nna tsoho le bophelo; ya dumelang ho nna, leha a shwele, o tla 

phela. 

26E mong le e mong ya phelang, mme a dumetse ho nna, a ke ke a shwa le ka mohla o 

le mong. Na o dumela hona na? 

27Yena a re hoJesu: E, Morena, ke a dumela hobane ke wena Kreste, Mora wa 

Modimo, eo ho itsweng, o tla tla lefatsheng. 

28Eitse hobane a bue jwalo, a ya bitsa Maria, ngwanabo, sephiring, a re: Moruti o 

teng, o a o bitsa. 

29Yare ha Maria a utlwa, a phakisa a tloha, a ya ho yena. 

30Jesu o ne a eso ho fihle motseng, empa o ne a sa dutse moo Maretha a mo 

kgahlanyeditseng teng. 

31Jwale, Bajuda ba neng ba le tlung le yena ba mo tshedisa, ha ba bona hoba Maria o 

phakisitse a tloha, a ba a tswela ntle, ba mo latela, ba re, o ya lebitleng ho lla teng. 

32Maria eitse ha a fihla moo Jesu a leng teng, ha a mmona, a itihela maotong a hae, a 

re ho yena: Morena, hojane oa ba teng, kgaitsedi ya ka a ka be a sa ka a shwa. 

33Jesu ha a mmona a lla, le Bajuda ba mo feheleditseng ba lla, a hlabeha moyeng, a 

sisimoha, 

34a re: Le mmeile kae? Ba re ho yena: Morena, tloo, o bone. 

35Yaba Jesu o a lla. 

36Yaba Bajuda ba re: A le ke le boneng! o ne a mo rata hakakang! 

37Ba bang ho bona ba mpa ba re: Eo ya tutubolotseng mahlo a sefofu, o ne a sitwa 

keng ho etsa hore enwa a se ke a shwa? 

38Jwale, Jesu a boela a hlabeha kahare ho yena, mme a ya lebitleng.Lebitla e ne e le 

lehaha, mme lejwe le ne le thibile monyako wa lona. 

39Jesu a re: Tlosang lejwe leo! Maretha, kgaitsedi ya mofu, a re ho yena: Morena, o se 

a nkga; hobane e se e le la bone a le mona. 

40Jesu a re ho yena: Na ha ke a ka ka o bolella hore, ekare ha o dumela, o tla bona 

kganya ya Modimo na? 

41Jwale, ba tlosa lejwe moo mofu a beilweng teng. Yaba Jesu o emisetsa mahlo a hae 

hodimo, a re: Ntate, ke a o leboha hobane o nkutlwile. 

42Ke a tseba hobane o nkutlwa kamehla; empa ke buile jwalo ka baka la bongata bo 

nteetseng hare, bo tle bo dumele hobane ke wena ya nthomileng. 

43Eitse hobane a bolele tseo, a howa ka lentswele le holo, a re: Lasaro, tswa moo! 

44Yaba mofu o tswa a thatilwe matsoho le maoto ka masela, a kgurumeditswe 

sefahleho ka tuku. Jesu a re ho bona: Mo lokolleng, le mo lesele a itsamaele. 

45Ba bangata hara Bajuda ba neng ba tlile ho Maria, ha ba bona tse entsweng ke Jesu, 

ba dumela ho yena. 

46Empa ba bang ho bona ba ya ho bafarisi, ba ba phetela tseo Jesu a di entseng. 

47Yaba baprista ba baholo le bafarisi ba bokella lekgotla, ba re: Re tla etsang, haele 

mona motho eo a etsa mehlolo e mengata na? 

48Ekare ha re mo lesela jwalo, bohle ba tla dumela ho yena, mme Baroma ba tla tla, 

ba timetse motse wa rona le setjhaba sa rona. 

49E mong wa bona, Kaiafa, eo e neng e le moprista e moholo ka selemo seo, a re ho 

bona: Lona, ha le utlwisise letho. 

50Ha le hopole hobane ho ka ba molemo ho rona ha setjhaba se ka shwelwa ke motho 

a le mong, setjhaba kaofela se se ke sa timela. 

51O ne a sa bue jwalo a iqalla, empa, kahobane e ne e le moprista e moholo ka selemo 

seo, a poforeta hore Jesu o tshwanetse ho tla shwela setjhaba, 

52e seng setjhaba feela, empa le hore a bokelle hammoho bana ba Modimo ba 

qhalaneng. 

53Ho qala mohlang oo, ba rera hammoho hore ba tle ba mmolaye. 

54Ka baka leo, Jesu ha a ka a hlola a tsamaya pontsheng hara Bajuda; a mpa a tloha 

moo, a ya motseng o bitswang Efraime, naheng e haufi le nahathote, mme e hlola teng 

le barutuwa ba hae. 

Jesu o lebeletswe Jerusalema ka mokete wa Paseka. — O fihla Bethania. — Maria 
o tlotsa maoto a Jesu ka setlolo. 

55Paseka ya Bajuda ha e se e le haufi, ba bangata ba nyolohela Jerusalema, e eso ho be 

Paseka, ba tle ba itlhwekise. 

56Ba ne ba batla Jesu, ba botsana ba eme tempeleng, ba re: Lona, ha le lekanya, le 

reng? Na a ke ke a tla moketeng? 

57Mme baprista ba baholo le bafarisi ba ne ba entse molao wa hore, ekare ha motho a 

tseba moo a leng teng, e ka kgona a mmolele, ba tle ba mo tshware. 

JOHANNE 12 

1Eitse ha ho se ho tla feta matsatsi a tsheletseng, e ntoo ba Paseka, Jesu a fihla 

Bethania, moo Lasaro ya neng a shwele, a bileng a tsoswa ke yena, a neng a le teng. 

2A etsetswa selallo teng; Maretha o ne a ba sebeletsa; mme Lasaro e ne e le e mong 

wa ba dutseng dijong le yena. 

3Yaba Maria o nka ponto ya setlolo sa nareda e hlwekileng e theko e thata, a tlotsa 

maoto a Jesu, mme a mo hlakola maoto ka moriri wa hae. Ntlo ya ya ba ya tlala 

monkgo wa setlolo. 

4Yaba e mong wa barutuwa ba hae, Judase Iskariota, mora Simone, ya neng a tla mo 

eka, o re: 

5Setlolo seo se ne se sa rekeleng didenare tse makgolo a mararo, tsa newa bafumanehi 

na? 

6A rialo, e seng kahobane a ne a hlokomela bafumanehi, empa e le kahobane e ne e le 

leshodu; ke yena ya neng a na le mokotlana wa ditjhelete, mme o ne a inkela se 

kenngwang teng. 

7Empa Jesu a re: Mo lese; o se boloketse letsatsi la ho epelwa ha ka. 

8Hobane haele bafumanehi, le tla nne le be le bona kamehla; empa nna, le ke ke la ba 

le nna kamehla. 

9Bajuda ba bangata haholo ba utlwa hore o hona moo, mme ba tla, e seng ho bona 

Jesu feela, ba tla le ho bona Lasaro eo a neng a mo tsositse bafung. 

10Baprista ba baholo ba mpa ba rera hammoho ho bolaya le yena Lasaro. 

11Hobane Bajuda ba bangata ba ne ba ba tlohela ka baka la hae, mme ba ne ba dumela 

ho Jesu. 

Jesu o kena Jerusalema. 

12Ka hosasane, bongata bo boholo bo tlileng moketeng, yare ha bo utlwa hore Jesu o 

tla Jerusalema, 

13ba nka makala a difate tsa palema, mme ba tswela ho mo kgahlanyetsa, ba howa, ba 

re: Hosanna! ho bokwe morena wa Iseraele, ya tlang ka lebitso la Morena! 

14Jesu a fumana petsana ya esele, a e kalla; jwalokaha ho ngodilwe, ho thwe: 

15Se tshabe, moradi wa Sione; bona, Morena wa hao ke eo ya tlang, a kaletse petsana 

ya esele. 

16Barutuwa ba hae ha ba ka ba utlwisisa taba tseo, hona mohlang oo; empa, eitse 

hobane Jesu a tlotliswe, ba elellwa hobane tabatseo di ne di ngodilwe hodima hae, le 

hobane ba mo entse tsona. 

17Bongata bo nang le yena bo ne bo paka hore o bitsitse Lasaro lebitleng, mme o mo 

tsositse bafung. 

18Ke ka baka leo hape ba bangata ba ileng ho mo kgahlanyetsa, kahobane ba ne ba 

utlwile mohlolo oo o entsweng ke yena. 

19Bafarisi ba bolellana ke hona, ba re: Lemohang hobane ha le thuse letho; bonang, 

lefatshe lohle le mo setse morao. 

Jesu o hlalosa tsa lefu la hae. — Ho se dumele ha Bajuda. 

20Ha bo ho le Bagerike hara ba tlileng moketeng ho rapela. 

21Ba tla ho Filipi wa Bethsaida wa Galilea, ba mo kopa, ba re: Monghadi, re rata ho 

bona Jesu. 

22Filipi a tla, a bolella Andrease, mme Andrease le Filipi ba bolella Jesu. 

23Jesu a ba araba, a re: Nako e tlile eo Mora motho a tla tlotliswa ka yona. 

24Kannetenete ke re ho lona: Ekare ha hlaku ya mabele, e wetseng mobung, e sa 

shwe, e tla dula e nnotshi; empa ha e eshwa, e hlahisa dijo tse ngata. 

25Ya ratang bophelo ba hae, o tla lahlehelwa ke jona; empa ya hloyang bophelo ba 

hae lefatsheng lena, o tla bo bolokela bophelo bo sa feleng. 

26Ekare ha motho a ntshebeletsa, a ntatele; mme moo ke leng teng, ya ntshebeletsang 

le yena o tla ba teng; ekare ha motho a ntshebeletsa, Ntate o tla mo tlotlisa. 

27Jwale, moya wa ka o a sisimoha; mme ke tla reng? Na ke tla re: Ntate, o ntwele 

nakong ena? Empa ke yona ntho eo ke tletseng nako ena. 

28Ntate, tlotlisa lebitso la hao! Yaba lentswe le a tla le etswa lehodimong, la re: Ke se 

ke le tlotlisitse, mme ke tla nne ke le tlotlise! 

29Bongata bo emeng moo, hobane bo utlwe, ba re: Le dumile. Ba bang ba re: Lengeloi 

le buile le yena. 

30Jesu a araba, a re: Lentswe leo ha le a etsetswa nna, empa le etseditswe lona. 

31Jwale, e se e le kahlolo ya lefatshe lena; jwale, morena wa lefatshe lena o tla 

lelekelwa ntle. 

32Mme nna, etlare hobane ke nyollwe lefatsheng, ke tla hulela batho bohle ho nna. 

33A rialo a lekanya lefu leo a tla shwa ka lona. 

34Bongata ba mo araba, ba re: Rona re utlwile ka molao hore Kreste o tla ba teng ka 

ho sa feleng, mme wena, o bolela jwang hobane e ka kgona Mora motho a nyollwe 

na? Mora motho eo ke mang? 

35Jesu a re ho bona: Le sa na le lesedi ka motsotso o se okae. Tsamayang ha le sa na le 

lesedi, hore lefifi le se ke la le tshwara; hobane ya tsamayang lefifing, ha a tsebe moo 

a yang teng. 

36Ha le sa ntse le ena le lesedi, dumelang ho lesedi, le tle le fetohe bana ba lesedi. Jesu 

a bolela taba tseo, a ntoo tloha, a ipatela bona. 

37Leha a ne a entse mehlolo e kalo pontsheng ho bona, ba ne ba sa dumele ho yena; 

38hore ho tle ho etsahale polelo ya moporofeta Esaia, ha a re: Morena, ke mang ya 

dumetseng seo a se utlwileng ho rona? Mme letsoho la Morena le bonahetse ho 

mang? 

39Ka baka leo, ba ne ba sitwa ho dumela, hobane Esaia o boetse a re: 

40O foufaditse mahlo a bona, mme o ba thatafaditse dipelo, hore ba se ke ba bona ka 

mahlo, ba se ke ba utlwisisa ka dipelo, ba se ke ba sokoloha, mme ke se ke ka ba 

fodisa. 

41Esaia o boletse taba tseo, mohla a bonang kganya ya hae, mme a bolela tsa hae. 

42Leha ho le jwalo, ba bangata, le hara baholo, ba dumela ho yena; empa ba ne ba sa 

ipolele ka baka la bafarisi, esere ba lelekwa sinagogeng; 

43hobane ba ratile thoriso e tswang ho batho, ho fetisa thoriso e tswang ho Modimo. 

44Jesu a mpa a howa, a re: Ya dumelang ho nna, ha a dumele ho nna, empa o 

dumela ho ya nthomileng. 

45Ya ntadimang, o tadima ya nthomileng. 

46Nna, ke tlile lefatsheng, ke le lesedi, hore e mong le e mong ya dumelang ho nna, a 

se ke a dula lefifing. 

47Ekare ha e mong a utlwa mantswe a ka, mme a sa dumele, nna ha ke mo ahlole; 

hobane ha ke a tla ho ahlola lefatshe, empa e le ho pholosa lefatshe. 

48Ya ntahlang, mme a sa amohele mantswe a ka, o na le ya mo ahlolang; lentswe leo 

ke le buileng, ke lona le tla mo ahlola ka letsatsi la bofelo. 

49Hobane ha ke a ka ka bolela ke iqalla tsa ka, empa Ntate ya nthomileng ke yena ya 

nneileng taelo ya seo ke tla se bolela, le ya mokgwa oo ke tla se bolela ka wona. 

50Mme ke a tseba hobane taelo ya hae ke bophelo bo sa feleng; mme jwale, seo ke se 

bolelang, ke se bolela jwalokaha Ntate a mpoleletse sona. 

JOHANNE 13 

Paseka. — Jesu o hlatswa maoto a barutuwa ba hae. 

1Mokete wa Paseka ha o se o tla etswa, Jesu, ka ho tseba hobane nako ya hae e tlile ya 

ho tloha lefatsheng, ho ya ho Ntatae, jwalokaha a ne a ratile ba hae ba lefatsheng, a ba 

rata le ho isa qetellong. 

2Ha ho ntse ho lallwa, Diabolose a se a kentse pelong ya Judase Iskariota, mora 

Simone,takatso ya ho mo eka, 

3Jesu, ka ho tseba hobane Ntatae o mo neile dintho tsohle matsohong, le hobane o 

tswile ho Modimo, mme o ya ho Modimo, 

4a tsoha selallong, a hlobola kobo ya hae, a nka lesela, mme a itlama ka lona. 

5A ntoo tshela metsi mokekeng, mme a qala ho hlatswa maoto a barutuwa ba hae, a a 

hlakola ka lesela leo a itlamileng ka lona. 

6A tla le ho Simone Petrose; eo a mpa a re ho yena: Morena, na wena o ka hlatswa 

maoto a ka na? 

7Jesu a mo araba, a re: Seo ke se etsang, ha o se tsebe hona jwale, empa o tla se tseba 

hamorao. 

8Petrose a re ho yena: O ke ke wa ba wa hlatswa maoto a ka le ka mohla o le mong. 

Jesu a mo araba, a re: Ekare ha ke sa o hlatswe, ha o na kabelo ho nna. 

9Simone Petrose a re ho yena: Morena, a e se be maoto a ka feela, e be le wona 

matsoho le hlooho. 

10Jesu a re ho yena: Ya seng a hlatswitswe ha a sa na ho hlatsuwa, haese maoto feela, 

mme etlaba o se a hlwekile kahohle. Lona le hlwekile, empa e seng bohle. 

11Hobane o ne a tseba ya tla mo eka; ke ka baka leo a itseng: Ha le a hlweka bohle. 

12Yare hobane a qete ho hlatswa maoto a bona, a nka kobo ya hae, a boela a dula; 

mme a re ho bona: Hleka le utlwisisa seo ke le entseng sona na? 

13Le mpitsa Moruti le Morena, mme le bolela hantle, hobane ke yena. 

14Mme jwale, ekare ha nna, ke leng Morena le Moruti, ke hlatswitse maoto a lona, le 

lona le tshwanetse ho hlatswana maoto. 

15Hobane ke le beetse mohlala, hore le etse jwalokaha ke le entse. 

16Kannetenete ke re ho lona: Mohlanka ha a moholo ho morena wa hae, le lenqosa ha 

le leholo ho ya le romileng. 

17Ekare ha le tseba taba tseo, le lehlohonolo ha le di etsa. 

18Ha ke bue ka lona kaofela; ke tseba bao ke ba kgethileng, empa ke hore Lengolo le 

tle le etsahale, le reng: Ya jang bohobe le nna o nthahile ka serethe sa hae. 

19Ke le bolella taba eo e sa le jwale, e eso ho hlahe, hore mohla e hlahang, le dumele 

hobane ke nna. 

20Kannetenete ke re ho lona: Ya amohelang eo ke mo romang, o amohela nna; mme 

ya amohelang nna, o amohela ya nthomileng. 

Jesu o senola keko ya Judase. 

21Eitse ha Jesu a boletse taba tseo, a sisimoha moyeng, a tiisa, a re: Kannetenete ke re 

ho lona: E mong wa lona o tla nkeka. 

22Yaba barutuwa ba tadimana, ba tsielwa hoba o lekanya mang. 

23E mong wa barutuwa ba hae, eo Jesu a mo ratang, o ne a itshetlile sefubeng sa Jesu. 

24Yaba Simone Petrose o mo nyemotsa, hore a botse hoba o bolela mang. 

25Eo, ha a ntse a itshetlehile sefubeng sa Jesu, a mmotsa, a re: Morena, ke mang? 

26Jesu a araba, a re: Ke yena eo ke tla mo nea sengwathwana, hobane ke se qopetse. 

Eitse hobane a se qopetse, a se nea Judase Iskariota, mora Simone. 

27Eitse hobane a nke sengwathwana, Satane a kena ho yena. Jwale, Jesu a re ho yena: 

Seo o se etsang, hlo o se etse kapele. 

28Empa ha ho a ka ha eba le a mong ho ba dutseng dijong, ya utlwisisang moo polelo 

eo e isang teng. 

29Erekaha Judase e ne e le yena ya nang le mokotlana wa ditjhelete, ba bang ba ne ba 

lekanya eka Jesu o mmolella, a re: O reke seo re se hlokelang mokete, leha e le se ka 

newang bafumanehi. 

30Eo a mpa a nka sengwathwana, a phakisa a tswa; e ne e le bosiu. 

Dikgothatso tsa Jesu tsa ho qetela. — Dipotso tsa Petrose, Thomase, Filipi le 
Judase, tseo ka baka la tsona Jesu a buileng tsa ho ratana, tsa ho tla ha Moya, le 

tsa kgotso ya hae. 

31Yare ha Judase a tswile, Jesu a re: Jwale, Mora motho o tlotlisitswe, mme Modimo 

o tlotlisitswe ka yena. 

32Mme ha Modimo o tlotlisitswe ka yena, Modimo o tla mo tlotlisa le yena ho wona, 

mme o tla phakisa o mo tlotlise. 

33Bana ba ka, ke sa dutse le lona ho se hokae; le tla mpatla, mme jwalokaha ke 

boleletse Bajuda, ka re: Moo ke yang teng, lona le ka sitwa ho tla, jwale ke rialo le ho 

lona. 

34Ke le nea molao o motjha, ke hore le ratane; jwalokaha ke le ratile, 

ratanang jwalo le lona. 

35Seo bohle ba tla tseba hobane le barutuwa ba ka ka sona, ke ha le ratana. 

36Simone Petrose a re ho yena: Morena, o ya kae? Jesu a mo araba, a re: Moo ke yang 

teng, o ka sitwa ho ntatela jwale; empa hamorao o tla ntatela teng. 

37Petrose a re ho yena: Morena, nka sitwa keng ho o latela jwale? Athe ke tla tela 

bophelo ba ka ka baka la hao. 

38Jesu a mo araba, a re: O re, o tla tela bophelo ba hao ka baka la ka na? Kannetenete 

ke re ho wena: Mokoko o eso ho lle, o tla be o se o ntatotse hararo. 

JOHANNE 14 

1Pelo tsa lona di se ferekane; dumelang ho Modimo, le ho nna le dumele. 

2Meaho e mangata ka tlung ya Ntate; hojane ha ho jwalo, nka be ke le boleletse; ke ya 

ho le lokisetsa bodulo. 

3Mme etlare ha ke se ke ile, ke le lokiseditse bodulo, ke tla boela ke boye, ke le nkele 

ho nna, hore moo nna ke leng teng, le lona le be teng. 

4Mme moo ke yang, le a tseba, le tsela le a e tseba. 

5Thomase a re ho yena: Morena, ha re tsebe moo o yang; tsela re ka e tseba jwang na? 

6Jesu a re ho yena: Ke nna tsela, le nnete, le bophelo; ha ho motho ya ka tlang ho 

Ntate, haese ka nna. 

7Hoja le a ntseba, le ka be le tseba le Ntate; mme ho tloha jwale, le a mo tseba, le bile 

le mmone. 

8Filipi a re ho yena: Morena, re bontshe Ntate, mme etlaba ho re lekane. 

9Jesu a re ho yena: Ke dutse le lona nako e kalo, mme ha o a ka wa ntseba, Filipi, na? 

Ya mponeng o bone Ntate, mme o ka rialo jwang, ha o re: Re bontshe Ntate? 

10Na ha o dumele hobane ke ho Ntate, le hobane Ntate o ho nna? Mantswe ao ke le 

bolellang wona, ha ke a bolele ke nnotshi; mme Ntate ya dutseng ho nna, ke yena ya 

etsang mesebetsi eo ke e etsang. 

11Ntumeleng, hobane ke ho Ntate, le hoba Ntate o ho nna; ho se jwalo, ntumeleng ka 

baka la yona mesebetsi. 

12Kannetenete ke re ho lona: Ya dumelang ho nna, mesebetsi eo ke e etsang, o tla e 

etsa le yena, o tla etsa le e fetisang ena, kahobane ke ya ho Ntate; 

13mme tsohle tseo le tla di kopa ka lebitso la ka, ke tla di etsa, hore Ntate a tlotliswe 

ka Mora. 

14Ekare ha le kopa ntho ka lebitso la ka, ke tla e etsa. 

15Ekare ha le nthata, bolokang melao ya ka. 

16Mme ke tla rapela Ntate, mme o tla le nea Moemedi e mong, a tle a dule le lona ka 

ho sa feleng; 

17ke ho re, Moya wa nnete, oo lefatshe le sa tlo ka le o amohela, kahobane ha le o 

bone, mme ha le o tsebe; empa lona le a o tseba, hobane o dula le lona, mme o tla ba 

ka ho lona. 

18Ha nka ke ka le tlohela la ba dikgutsana; ke sa tla boela ho lona. 

19Ho se ho se hokae, mme lefatshe ha le sa tla mpona; empa lona le tla mpona; 

erekaha nna ke phela, le lona le tla phela. 

20Ka tsatsi leo, le tla tseba hobane nna ke ho Ntate, le lona le ho nna, le nna ke ho 

lona. 

21Ya nang le melao ya ka, mme a e boloka, ke yena ya nthatang; mme ya nthatang o 

tla ratwa ke Ntate; le nna ke tla mo rata, mme ke tla ipontsha yena. 

22Judase, e seng Iskariota, a re: Morena, ke kang ha o tla ipontsha rona, o sa ipontshe 

lefatshe? 

23Jesu a araba, a re ho yena: Ekare ha motho a nthata, o tla boloka lentswe la ka; Ntate 

o tla mo rata, mme re tla tla ho yena, re ahe ho yena. 

24Ya sa nthateng, ha a boloke mantswe a ka; mme lentswe leo le le utlwang, hase la 

ka, empa ke la Ntate ya nthomileng. 

25Ke le boleletse taba tseo, ke sa dutse le lona; 

26empa Moemedi, e leng Moya o Halalelang, eo Ntate a tla mo roma ka lebitso la ka, 

ke yena ya tla le ruta tsohle, mme o tla le hopotsa le tsohle tseo ke le boleletseng 

tsona. 

27Ke le siela kgotso; ke le fa kgotso ya ka; ha ke le fe kamoo lefatshe le fang kateng. 

Dipelo tsa lona di se ferekane, mme di se tshohe. 

28Le utlwile ha ke itse ho lona: Ke a ya, mme ke tla boela ho lona. Hoja le a nthata, le 

ka be le thabile, ha ke itse: Ke ya ho Ntate; hobane Ntate o moholo ho nna. 

29Mme jwale ke le boleletse tsona di eso ho hlahe, hore mohla di hlahang, le tle le 

dumele. 

30Ha nka ke ka hlola ke bua le lona haholo, hobane morena wa lefatshe lena o a tla; 

mme ha a na letho ho nna. 

31Empa hore lefatshe le tsebe hobane ke rata Ntate, le hoba ke etsa kamoo Ntate a 

ntaetseng kateng, emang, a re tloheng mona. 

JOHANNE 15 

Sefate sa morara le makala a sona. 

1Ke nna sefate sa nnete sa morara, mme molemi ke Ntate. 

2Lekala le leng le le leng le ho nna, le sa beheng, o a le rema; mme le leng le le leng le 

behang, o a le hlahola hore le tle le eketse ho beha. 

3Lona, le se le hlahotswe ka lentswe leo ke le boleletseng lona. 

4Dulang ho nna, le nna ho lona. Jwaloka lekala ha le sitwa ho beha le nnotshi, ha le sa 

kgomarele sefate, ho jwalo le lona ha le sa nkgomarele. 

5Ke nna sefate sa morara, mme lona le makala. Ya dulang ho nna, le nna ke dula ho 

yena, eo o beha haholo; hobane kantle ho nna le ka sitwa ho etsa letho. 

6Ekare ha motho a sa dule ho nna, o lahlelwa ntle, jwaloka lekala, mme o a omella; 

mme makala a omeletseng a ye a rwallwe, a lahlelwe mollong, a tjhe. 

7Ha le dula ho nna, mme mantswe a ka a dula ho lona, le ka kopa seo le se ratang, 

mme le tla etsetswa sona. 

8Moo Ntate a tlotliswang teng, ke ha le beha haholo: le hona ke moo le tla ba 

barutuwa ba ka. 

9Jwalokaha Ntate a nthatile, le nna ke le ratile jwalo; dulang leratong la ka. 

10Ha le boloka melao ya ka, le tla dula leratong la ka, jwalokaha le nna ke bolokile 

melao ya Ntate, mme ke dutse leratong la hae. 

11Ke le boleletse taba tseo, hore thabo ya ka e dule ho lona, mme thabo ya lona e tlale. 

12Molao wa ka ke hoba le ratane, jwalokaha ke le ratile. 

13Ha ho motho ya nang le lerato le fetang la ya tellang metswalle ya hae bophelo ba 

hae. 

14Lona le tla ba metswalle ya ka, ha le etsa tsohle tseo ke le laelang tsona. 

15Ha ke sa tla le bitsa bahlanka, kahobane mohlanka ha a tsebe se etswang ke morena 

wa hae; ke le bitsitse metswalle, kahobane ke le tsebisitse tsohle tseo ke di utlwileng 

ho Ntate. 

16Hase lona le nkgethileng, ke nna ke le kgethileng, mme ke le beile hore le ye, mme 

le behe, mme ho beha ha wona ho tiye, e leng hore tsohle tseo le ka di qelang ho Ntate 

ka lebitso la ka, a le fe tsona. 

17Ke le laela tseo, le tle le ratane. 

Hloyo ya lefatshe. 

18Ekare ha lefatshe le le hloya, le tsebe hobane le ntlhoile pele ho lona. 

19Hojane le le ba lefatshe, lefatshe le ka be le rata se sa lona; erekaha le se ba lefatshe, 

ke mpa ke le kgethile lefatsheng, ka baka leo, lefatshe le le hloile. 

20Hopolang lentswe leo ke le boleletseng lona, ha ke ne ke re: Mohlanka ha a moholo 

ho morena wa hae. Ha ba ntlhorisitse, ba tla le hlorisa le lona; ha ba bolokile lentswe 

la ka, ba tla boloka le la lona. 

21Empa ba tla le etsa tsohle tseo ka baka la lebitso la ka, kahobane ha ba tsebe ya 

nthomileng. 

22Hojane ke se ke ka tla, ka bua le bona, ba ka be ba se na sebe; empa jwale, ha ba na 

seo ba ka qobeletsang sebe sa bona ka sona. 

23Ya ntlhoyang, o hloya le Ntate. 

24Hojane ke se ke ka etsa hara bona mesebetsi eo ho seng motho le a mong ya e 

entseng, ba ka be ba se na sebe; jwale ba bone, mme ba hloile nna le Ntate. 

25Empa e le hore lentswe le ngodilweng molaong wa bona le etsahale, le reng: Ba 

ntlhoile feela. 

26Etlare hobane ho tle Moemedi eo ke tla mo roma ho lona, a etswa ho Ntate, e 

leng Moya wa nnete, o tswang ho Ntate, ke yena ya tla paka tsa ka. 

27Le lona le tla paka, hobane le bile le nna haesale le ho qaleng. 

JOHANNE 16 

Dihloriso. 

1Ke le boleletse taba tseo, le tle le se ke la kgoptjwa. 

2Ba tla le leleka masinagogeng; esita le nako e a tla, eo e mong le e mong ya le 

bolayang a tla hloma eka o sebeletsa Modimo. 

3Ba tla le etsa tseo, ke hobane ha ba tsebe Ntate, leha e le nna. 

4Ke mpa ke le boleletse taba tseo, hore nakoya tsona ha e tlile, le tle le hopole hobane 

ke na be ke le boleletse tsona. Ha ke sa ka ka le bolella tsona esale ho qaleng, ke 

hobane ke ne ke sa na le lona. 

Maswabi a tlang ho fetoha thabo. 

5Jwale ke ya ho ya nthomileng, mme ha ho e mong ho lona ya mpotsang hore: O ya 

kae? 

6Empa kahobane ke le boleletse tseo, dipelo tsa lona di tletse maswabi. 

7Leha ho le jwalo, ke le bolella nnete: ho molemo ho lona ha nka ikela; hobane ha ke 

sa ye, Moemedi a ke ke a tla ho lona; empa ha ke eya, ke tla mo romela ho lona. 

8Mme etlare hobane yena a tle, o tla kgodisa lefatshe, hore sebe se teng, le ho loka, le 

kahlolo: 

9sebe se teng, hobane ha ba dumele ho nna; 

10ho loka ho teng, hobane ke ya ho Ntate, mme le ke ke la hlola le mpona; 

11kahlolo e teng, hobane morena wa lefatshe lena o se a ahlotswe. 

12Ke sa na le ditaba tse ngata tseo nka beng ke le bolella tsona; empa haele jwale, di 

ka le imela. 

13Empa etlare hobane eo a tle, e leng Moya wa nnete, o tla le tsamaisa nneteng yohle; 

hobane o ke ke wa bua o iqalla tsa wona; empa tsohle tseo o di utlwileng, o tla di 

bolela; le hona o tla le tsebisa tse tla tla. 

14Wona o tla ntlotlisa, hobane o tla nka tse ho nna, o le tsebise tsona. 

15Tsohle tseo Ntate a nang le tsona, ke tsa ka; ke ka baka leo ke itseng: O tla nka tse 

ho nna, o le tsebise tsona. 

Ho boya ha Jesu. 

16Ho se ho se hokae, mme ha le ka ke la mpona; hape, ho se ho se hokae, mme le tla 

boela le mpone, hobane ke ya ho Ntate. 

17Barutuwa ba hae ba bang ba botsana, ba re: Taba eo a re bolellang yona ke ya 

eng, ha a re: Ho se ho se hokae, mme ha le ka ke la mpona; hape, ho se ho se hokae, 

mme le tla boela le mpone; hape ha a re: Ke ya ho Ntate? 

18Mme ba re: Ke ho reng, ha a re: Ho se ho se hokae? Ha re tsebe seo a se lekanyang. 

19Jesu a tseba hobane ba rata ho mmotsa, a ba a re ho bona: Le botsana seo ke tswa se 

bolela, ha ke itse: Ho se ho se hokae, mme ha le ka ke la mpona; hape, ho se ho se 

hokae, mme le tla boela le mpone. 

20Kannetenete ke re ho lona: Le tla lla, le be le lle, mme lefatshe le tla thaba; le tla 

utlwa bohloko, empa bohloko ba lona bo tla fetoha thabo. 

21Ere mosadi ha a beleha, a utlwe bohloko, hobane nako ya hae e tlile; empa ha a 

tswetse ngwana, a lebale tsietsi ya hae ka baka la thabo ya hobane motho o tswetswe 

lefatsheng. 

22Le lona le utlwa bohloko jwale; empa ke tla boela ke le bone, mme dipelo tsa lona 

di tla thaba, mme ha ho motho ya tla le amoha thabo ya lona. 

23Ka tsatsi leo, ha le ka ke la mpotsa letho. Kannetenete ke re ho lona: Ntho tsohle 

tseo le tla di qela ho Ntate ka lebitso la ka, o tla le fa tsona. 

24Ho fihlela jwale, ha le eso ho kope letho ka lebitso la ka; kopang, mme le tla fuwa, 

thabo ya lona e tle e tlale. 

Ditumedisano tsa Jesu le barutuwa ba hae. — Tumelo ya bona. 

25Ke le boleletse taba tseo ka dipapiso; empa nako e a tla, eo ke sa tlo hlola ke bua le 

lona ka dipapiso; ke mpa ke tla le tsebisa tsa Ntate phatlalatsa. 

26Mohlang oo, le tla kopa ka lebitso la ka; mme ha ke le bolelle hore ke tla le rapella 

ho Ntate; 

27hobane Ntate o a le rata e le yena, kahobane le nthatile, mme le dumetse hoba ke 

tswa ho Modimo. 

28Ke tswile ho Ntate, ka tla lefatsheng; jwale, ke boela ke tlohela lefatshe, ke ya ho 

Ntate. 

29Barutuwa ba hae ba re ho yena: Bona, jwale o bua phatlalatsa; ha o sa bolela 

dipapiso. 

30Jwale, re a lemoha hobane o tseba tsohle, mme ha o a tshwanelwa ke ho botswa 

letho ke motho; ke ka baka leo re dumelang hobane o tswa ho Modimo. 

31Jesu a ba araba, a re: Jwale le a dumela. 

32Bonang, nako e a tla, le jwale e se e tlile, eo le tla qhalana ka yona, e mong le e 

mong a ye ka tsela ya hae, le ntlohele ke nnotshi; empa ha ke nnotshi, hobane Ntate o 

na le nna. 

33Ke le boleletse taba tseo, hore le be le kgotso ho nna. 

34Le tla ba le mahlomola lefatsheng; le mpe le bete dipelo; ke hlotse lefatshe. 

JOHANNE 17 

Thapelo ya boprista. 

1Jesu a bolela taba tseo, a ntoo lelaletsa mahlo a hae lehodimong, a re: Ntate, nako e 

tlile! Tlotlisa Mora wa hao, hore Mora wa hao a o tlotlise le yena; 

2hobane o mo neile borena hodima nama yohle, hore bohle bao o mo neileng bona a 

ba nee bophelo bo sa feleng. 

3Mme bophelo bo sa feleng, ke hore ba o tsebe, wena Modimo o nnotshi wa nnete, le 

Jesu Kreste eo o mo romileng. 

4Ke o tlotlisitse lefatsheng, ke phethile mosebetsi oo o neng o nneile wona hore ke o 

etse. 

5Jwale, wena Ntate, o ntlotlise ho wena ka kganya eo ke neng ke ena le yona ho wena, 

lefatshe le eso ho be teng. 

6Lebitso la hao ke le senoletse batho bao o nneileng bona lefatsheng; e ne e le ba hao, 

mme o nneile bona, mme ba bolokile lentswe la hao. 

7Ba tsebile jwale hobane tsohle tseo o nneileng tsona, di tswa ho wena. 

8Hobane ke ba neile dipolelo tseo o nneileng tsona, mme ba di amohetse, mme ba 

tsebile kannete hobane ke tswa ho wena, mme ba dumetse hore ke wena o 

nthomileng. 

9Ke a ba rapella; ha ke rapelle lefatshe, ke rapellabao o nneileng bona, hobane ke ba 

hao. 

10Mme tsohle tsa ka ke tsa hao, mme tsa hao ke tsa ka; mme ke tlotliswa ka bona. 

11Ha ke sa le lefatsheng, empa bona ba sa le lefatsheng; mme nna ke tla ho wena. 

Ntate ya halalelang, boloka ka lebitso la hao bao o nneileng bona, ba tle ba be bang, 

jwaloka rona. 

12Enere ha ke sa na le bona lefatsheng, ka nna ka ba boloka ka lebitso la hao. Ke 

sireleditse bao o nneileng bona, mme ha ho le a mong wa bona ya timetseng, haese 

mora timelo, hore Lengolo le etsahale. 

13Empa jwale, ke tla ho wena, mme ke bolela taba tsena ke sa le lefatsheng, hore ba 

be le thabo ya ka, mme e tlale ho bona. 

14Ke ba file lentswe la hao, mme lefatshe le ba hloile, kahobane e se ba lefatshe, 

jwalokaha le nna ke se wa lefatshe. 

15Ha ke o rapele hore o ba tlose lefatsheng, empa e le hore o ba sireletse bobeng. 

16Hase ba lefatshe, jwalokaha le nna ke se wa lefatshe. 

17O ba halaletse ka nnete ya hao; lentswe la hao ke nnete. 

18Jwalokaha o nthomile lefatsheng, le nna ke ba romile lefatsheng. 

19Mme ke ikgalalletsa bona, hore le bona ba halaletswe ka nnete. 

20Ha ke rapelle bona feela, empa ke rapella le ba tlang ho dumela ho nna ka polelo ya 

bona, 

21bohle ba tle ba be bang, jwalokaha wena, Ntate, o le ho nna, le nna ke le ho wena; le 

bona ba be bang ho rona, hore lefatshe le tle le dumele hoba o nthomile. 

22Kganya eo o nneileng yona, ke ba neile yona, ba tle ba be bang, jwalokaha rona re 

le bang; 

23nna ke be ho bona, mme wena o be ho nna, ba tle ba phethehe bonngweng, lefatshe 

le tle le tsebe hoba o nthomile, le hoba o ba ratile jwalokaha o nthatile. 

24Ntate, bao o nneileng bona, ke rata hore moo ke leng teng, le bona ba be teng le nna, 

ba tle ba tadime kganya ya ka, eo o nneileng yona; hobane o nthatile lefatshe le eso ho 

thewe. 

25Ntate ya lokileng, lefatshe ha le a ka la o tseba, empa nna ke o tsebile; le bana ba 

tsebile hoba o nthomile. 

26Ke ba tsebisitse lebitso la hao, mme ke tla nne ke ba tsebise lona, hore lerato leo o 

nthatileng ka lona le be ho bona, le nna ke be ho bona. 

JOHANNE 18 

Jesu o a tshwarwa. 

1Eitse hobane Jesu a bolele taba tseo, a tswa le barutuwa ba hae, a ya mose wane wa 

molatswana wa Kedrone, moo tshimo e neng e le teng; mme a kena teng le barutuwa 

ba hae. 

2Judase, ya mo ekang, le yena o ne a tseba nqalo eo; hobane Jesu o ne a phuthehetse 

teng hangata le barutuwa ba hae. 

3Yaba Judase o ya le sehlopha, le bahlanka ba baprista ba baholo le ba bafarisi, a tla 

ka dilanterene, le ka dirumula, le ka dibetsa. 

4Jesu, kahobane a ne a tseba tsohle tse tla mo hlahela, a tswela ho bona, a re ho bona: 

Le batla mang? 

5Ba mo araba, ba re: Jesu wa Nasaretha. Jesu a re ho bona: Ke nna enwa. Le yena 

Judase ya mo ekang, o ne a eme le bona. 

6Eitse hobane a ba bolelle, a re: Ke nna enwa, ba sutha kasanthao, ba wela fatshe. 

7Yaba o boela a ba botsa, a re: Le batla mang? Ba re: Jesu wa Nasaretha. 

8Jesu a araba, a re: Ke le boleletse hore ke nna enwa. Ha le fela le batla nna, 

lesang batho bana ba ikele. 

9Ya eba hore lentswe le etsahale, leo a neng a le boletse, ha a itse: Ha ke a ka ka lahla 

le a mong wa bao o nneileng bona. 

10Simone Petrose o ne a ena le sabole; a e tsomola, a hlatha mohlanka wa moprista e 

moholo, a mo kgaola tsebe e tona. Lebitso la mohlanka eoe ne e le Malkuse. 

11Yaba Jesu o re ho Petrose: Busetsa sabole ya hao selateng; na nke ke ka nwa 

senwelo seo ke se neilweng ke Ntate? 

12Jwale sehlopha, le molaodi wa sekete, le bahlanka ba Bajuda, ba tshwara Jesu, ba 

mo tlama, 

13ba mo isa ho Anna pele; hobane e ne e le ntata mosadi wa Kaiafa, moprista e 

moholo wa selemo seo. 

14Ke yena Kaiafa ya neng a eleditse Bajuda, hore ho ka ba molemo ha motho a le 

mong a ka shwela setjhaba. 

15Simone Petrose o ne a latela Jesu, a ena le morutuwa e mong; morutuwa eo o ne a 

tsejwa ke moprista e moholo, mme a kena le Jesu lebaleng la moprista e moholo. 

16Empa Petrose a ema monyako kantle. Yaba morutuwa eo, ya tsejwang ke moprista e 

moholo, o tswela ntle, a bua le molebedi wa monyako, mme a kenya Petrose kateng. 

17Jwale, lekgabunyane leo e leng molebedi wa monyako, la re ho Petrose: Ha ke re, le 

wena o e mong wa barutuwa ba motho enwa na? A re: Ha ke yena. 

18Bahlanka le manqosa ba ne ba le moo, ba besitse mollo, kahobane ho ne ho hatsetse, 

mme ba ne ba ikomosa; le yena Petrose o ne a eme le bona, a ikomositse. 

19Jwale, moprista e moholo a botsa Jesu bakeng sa barutuwa ba hae le thuto ya hae. 

20Jesu a mo araba, a re: Ke buile le batho bohle pepeneneng, ka bua sinagogeng le 

tempeleng kamehla yohle, moo Bajuda bohle ba phuthehelang teng; ha ke a ka ka 

bolela letho sephiring. 

21O mpotsetsang? Botsa ba utlwileng seo ke ba boleletseng sona; ke bona ba tsebang 

seo ke se boletseng. 

22Eitse hobane a rialo, e mong wa bahlanka ya emeng moo a otla Jesu ka thupa, a re: 

Na o araba moprista e moholo jwalo na? 

23Jesu a mo araba, a re: Ha ke buile hampe, bolela bobe ba ka; empa ha ke 

buile hantle, o nkotlelang na? 

24Anna a ntoo mo romela, a ntse a tlamilwe, ho Kaiafa, moprista e moholo. 

25Haele Simone Petrose, o ne a ntse a eme moo, a ikomositse. Yaba ba re ho yena: Ha 

o morutuwa e mong wa hae le wena na? A latola, a re: Ha ke yena. 

26E mong wa bahlanka ba moprista e moholo, e leng wa habo eo Petrose a mo 

kgaotseng tsebe, a re ho yena: Na ha ke a ka ka o bona le yena tshimong eo na? 



1711 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

27Empa Petrose a boela a latola; yaba mokoko o se o lla. 

Jesu o iswa ha Pilato. — Bahlabani ba mo soma. — Pilato o neela Jesu lefu. 

28Jwale, ba tloha ho Kaiafa; ba isa Jesu kgotla; e ne e le kameso; empa bona ha ba ka 

ba kena kgotla ka sebele sa bona, hore ba tle ba se ke ba itshilafatsa, ba tle ba tsebe ho 

ja Paseka. 

29Ka baka leo, Pilato a tswela ho bona, a re: Na le qosa motho eo ka dife? 

30Ba araba, ba re ho yena: Hoja enwa hase sesenyi, re ka be re sa ka ra o neela yena. 

31Pilato a re ho bona: Mo nkeng e le lona, le mo ahlole ka molao wa lona. Bajuda ba 

re ho yena: Ha re a dumellwa ho bolaya motho. 

32Ya eba hore polelo e boletsweng ke Jesu e etsahale, eo a lekantseng ka yona mofuta 

wa lefu leo a tla shwa ka lona. 

33Yaba Pilato o boela a kena kgotla, a bitsa Jesu, a re ho yena: A o morena wa Bajuda 

na? 

34Jesu a mo araba, a re: Hleka o iqalla taba eo o nnotshi, kapa na ba bang ba o 

boleletse yona hodima ka na? 

35Pilato a araba, a re: Na ke Mojuda, na? Setjhaba sa heno le baprista ba baholo ba o 

neetse nna; o entseng? 

36Jesu a araba, a re: Mmuso wa ka ha o tswe lefatsheng lena; hoja mmuso wa ka o 

tswa lefatsheng lena, bahlanka ba ka ba ka be ba ntwanela, ke tle ke se ke ka neelwa 

Bajuda; empa jwale, mmuso wa ka hase wa mona. 

37Pilato a re ho yena: Ke ho re, o morena na? Jesu a mo araba, a re: O a bolela, ke 

morena; ke tswaletswe hona, mme ke tletse hona lefatsheng, ke tle ke pake nnete. E 

mong le e mong eo e leng wa nnete, o utlwa lentswe la ka. 

38Pilato a re ho yena: Nnete ke eng? Eitse hobane a rialo, a boela a tswela ho Bajuda, 

a re ho bona: Haele nna, ha ke bone molato ho yena, leha o le mong. 

39Empa le na le mokgwa wa hore ke le lokollele motho mohla Paseka; na le rata hore 

ke le lokollele morena wa Bajuda na? 

40Ba boela ba howa bohle, ba re: E seng yena; e mpe e be Barabase. Athe Barabase e 

ne e le sesenyi. 

JOHANNE 19 

1Jwale, Pilato a nka Jesu, a mo shapa. 

2Bahlabani ba loha mofapahlooho wa meutlwa, ba mo rwesa wona hloohong; ba mo 

apesa le kobo ya purepera; 

3ba ntoo mo atamela, ba re: Dumela, morena wa Bajuda! Hape ba ne ba mo otla ka 

thupa. 

4Yaba Pilato o boela a tswela ntle, mme a re ho bona: Bonang, ke mo ntshetsa ntle ho 

lona, le tle le tsebe hobane ha ke fumane molato ho yena, leha o le mong. 

5Mme Jesu a tswela ntle a le jwalo, a rwetse mofapahlooho wa meutlwa, a apere kobo 

ya purepera. Pilato a re ho bona: Bonang, motho ke enwa. 

6Empa baprista ba baholo le bahlanka, yare ha ba mmona, ba howa, ba 

re: Mo thakgise! mo thakgise! Pilato a re ho bona: Mo nkeng e le lona, lemo thakgise; 

hobane nna ha ke fumane molato ho yena. 

7Bajuda ba mo araba, ba re: Re na le molao, mme ka molao wa rona o lokelwa ke ho 

shwa, hobane o ikentse Mora wa Modimo. 

8Pilato ha a utlwa polelo eo, a eketsa ho tshaba. 

9A boela a kena kgotla, a re ho Jesu: O wa hokae na? Empa Jesu ha a ka a mo nea 

karabo. 

10Pilato a re ho yena: Na ha o bue le nna keng? Na ha o tsebe hobane ke na le matla a 

ho o thakgisa, le matla a ho o lokolla? 

11Jesu a araba, a re:O ka be o se na matla ho nna le hanyenyane, hojane ha o a a newa 

a etswa hodimo; ka baka leo, ya nneetseng wena o na le sebe se fetisang. 

12Jwale, Pilato a batla kamoo a ka mo lokollang kateng; empa Bajuda ba howa, ba re: 

Ha o lokolla enwa, ha o motswalle wa Sesare; e mong le e mong ya ipeang morena, o 

hana Sesare. 

13Eitse ha Pilato a utlwa taba eo, a ntshetsa Jesu ntle, mme a dula setulong sa kahlolo, 

nqalong e bitswang Letlapa, ka Seheberu ke Gabatha. 

14E ne e le letsatsi la ho hlekela Paseka, hora yona e batlile ho ba ya 

botshelela. Pilato a re ho Bajuda: Bonang, morena wa lona ke eo! 

15Empa ba howa, ba re: Mo tlose, mo tlose, mothakgise! Pilato a re ho bona: Ke 

thakgise morena wa lona na? Baprista ba baholo ba araba, ba re: Ha re na morena, 

haese Sesare. 

16Yaba o ba neela yena, hore ba mo thakgise. Mme ba tshwara Jesu, ba ya le yena. 

Jesu o a thakgiswa. 

17Yaba o tswa a jere sefapano sa hae, mme a tla nqalong e bitswang Lehata, eo, ka 

Seheberu, ho thweng, ke Golgotha. 

18Ba mo thakgisa hona moo, a ena le ba bang ba babedi, e mong ka letsohong la 

hae le letona, e mong ka ho le letshehadi, Jesu yena a le hare. 

19Pilato a ngola lengolo, a le maneha hodimo sefapanong; ho ne ho ngodilwe hona: 

Jesu wa Nasaretha, morena wa Bajuda. 

20Bajuda ba bangata ba bala lengolo leo, hobane nqalo eo Jesu a thakgisitsweng ho 

yona e ne e le haufi le motse; hape, le ne le ngodilwe ka Seheberu, ka Segerike, le ka 

Selatine. 

21Yaba baprista ba baholo ba Bajuda ba re ho Pilato: Se ngole: Morena wa Bajuda; o 

mpe o ngole hore ke yena ya itseng: Ke nna morena wa Bajuda. 

22Pilato a araba, a re: Seo ke se ngodileng, ke se ngodile. 

23Jwale bahlabani, hobane ba thakgise Jesu, ba nka diaparo tsa hae, ba di etsa karolo 

tse nne, hore mohlabani e mong le e mong a be le ya hae;ba nka le yona kobo; kobo 

eo e ne e se na moroko, e lohilwe e teane kahohle. 

24Yaba ba bolellana, ba re: A re se ke ra e hahola, re mpe re e laole ka lotho, hore re 

tle re tsebe hobane e tla ba ya mang. Ya eba hore ho etsahale Lengolo le itseng: Ba 

arolelane diaparo tsa ka, mme ba laotse kobo ya ka ka lotho. Bahlabani ba fela ba etsa 

jwalo. 

25Mma Jesu, le ngwanabo mmae, le Maria, mohatsa Kleopa, le Maria Magdalena, ba 

ne ba eme pela sefapano sa Jesu. 

26Jesu ha a bona mmae le morutuwa eo a mo ratang a bapile le yena, a re ho mmae: 

Mosadi, bona, mora wa hao ke eo. 

27A ntoo re ho morutuwa: Bona, mmao ke eo. Ka nako yona eo, morutuwa eo a mo 

nkela ka tlung ha hae. 

28Taba tseo ha di fetile, Jesu, ka ho tseba hobane taba tsohle di se di phethehile, a re: 

Ke nyorilwe; e le hore Lengolo le phethehe. 

29Nkgo e tletseng asene e ne e le teng moo; ba tlatsa seponse ka asene, mme ba se 

thatela thupeng ya hisopa, ba se isa molomong wa hae. 

30Eitse hobane Jesu a nke asene, a re: Ho phethehile. Yaba o kebisa hlooho, a neela 

moya. 

31Bajuda ba rapela Pilato hore ba thakgisitsweng ba rojwe meomo, mme ba tloswe, 

hore ditopo di se ke tsa sala difapanong ka Sabatha, hobane ho ne ho hlekelwa yona, 

mme tsatsi leo la Sabatha e ne e le le leholo. 

32Yaba bahlabani ba tla, ba roba meomo ya wa pele, le ya e mong ya thakgisitsweng 

le yena. 

33Eitse ha ba etla ho Jesu, hobane ba bone hore o se a shwele, ba se ke ba mo roba 

meomo. 

34Empa e mong wa bahlabani a mo hlaba lehlakore ka lerumo, yaba madi le metsi a 

phakisa a tswa ho lona. 

35Ya boneng o pakile; bopaki ba hae ke ba nnete; o tseba hobane o bolela nnete, hore 

le lona le tle le dumele. 

36Hobane taba tseo di hlahile, hore Lengolo le etsahale le reng: Ha ho lesapo la hae le 

tlang ho rojwa. 

37Hape, lengolo le leng le re: Ba tla bona eo ba mo hlabileng. 

38Kamora tseo, Josefa wa Arimathea, e neng e le morutuwa wa Jesu, a mpa a ipatile 

ka baka la ho tshaba Bajuda, a kopa ho Pilato, hore a dumellwe ho nka setopo sa Jesu; 

mme Pilato a mo dumella. Yaba o ya, a tlosa setopo sa Jesu. 

39Nikodema ya neng a tlile pele ho Jesu bosiu, le yena a tla, a jere mira le alooe tse 

tswakanntsweng, boima ba tsona bo batlile bo etsa ponto tse lekgolo. 

40Ba nka setopo sa Jesu, ba se phuthela ka masela hammoho le dinoko, ka mokgwa oo 

Bajuda ba epelang ka wona. 

41Nqalong eo, moo a neng a thakgisitswe, serapa se ne se le teng; serapeng seo lebitla 

le ne le le teng, le letjha, moo ho neng ho eso ho patwe motho. 

42Ba bea Jesu hona teng, hobane ho ne ho hlekelwaSabatha ya Bajuda, le kahobane 

lebitla le ne le le haufi. 

JOHANNE 20 

Tsoho ya Jesu. 

1Ka tsatsi le qalang veke, Maria Magdalena a ya lebitleng e sa le ka meso, ho sa le 

lerotho; mme a bona hobane lejwe le tlositswe lebitleng. 

2Yaba o matha, a tla ho Simone Petrose, le ho morutuwa e mong ya ratwang ke Jesu, 

a re ho bona: Ba tlositse Morena lebitleng, mme ha re tsebe moo ba mmeileng teng. 

3Yaba Petrose o tloha le morutuwa e mong, ba ya lebitleng. 

4Ba ne ba matha hammoho ba babedi; mme morutuwa e mong a siya Petrose, a fihla 

pele lebitleng; 

5ha a inama ho nyarela, a bona masela a beilwefatshe; empa a se ke a kena. 

6Simone Petrose, ya neng a mo latela, le yena a fihla, a ba a kena lebitleng, a bona 

masela a beilwe fatshe. 

7Lesela le neng le beilwe hodima hlooho ya hae le ne le sa bewa le masela a mang, 

empa le ne le phuthilwe, le beilwe kathoko le nnotshi. 

8Morutuwa e mong ya neng a fihlile pele lebitleng, le yena a kena, a bona, mme a 

dumela. 

9Hobane ba ne ba eso ho utlwisise Lengolo le bolelang hore Kreste e ka kgona a tsohe 

bafung. 

10Barutuwa ba ntoo kgutlela hae. 

11Haele Maria, a nna a ema kantle pela lebitla, a ntse a lla; a re a sa lla, a inama ho 

nyarela lebitleng. 

12Yaba o bona mangeloi a mabedi a apereng bosweu, a dutse, le leng le le hloohong, 

le leng le le maotong, moo setopo sa Jesu se neng se robaditswe teng. 

13A re ho yena: Mosadi, o llelang? A re ho wona: Ke kahobane ba tlositse Morena ka, 

mme ha ke tsebe moo ba mmeileng teng. 

14Yare hobane a bue jwalo, a reteleha, a bona Jesu a eme; empa o ne a sa tsebe 

hobane ke yena Jesu. 

15Jesu a re ho yena: Mosadi, o llelang? O batla mang? Yena, ka ho lekanya hore ke 

molemi wa tshimo, a re ho yena: Monghadi, ha ekaba ke wena o mo tlositseng, 

mpolelle moo o mmeileng teng, ke tle ke ye, ke mo nke. 

16Jesu a re ho yena Maria! Yena a reteleha, a re ho yena: Rabuni! — ka seheberu ke 

ho re moruti. —17Jesu a re ho yena: Se nkame, hobane ha ke eso ho nyolohele ho 

Ntate; o mpe o ye ho banabeso, o re ho bona: Ke nyolohela ho Ntate, e leng le Ntata 

lona, ho Modimo wa ka, e leng le Modimo wa lona. 

18Maria Magdalena a tla, a bolella barutuwa hore o bone Morena, le hore o 

mmoleletse taba tseo. 

19Ka mantsiboya a letsatsi leo, e leng le qalang veke, menyako ha e ne e kwetswe ya 

moo barutuwa ba neng ba phuthehile teng, ka baka la ho tshaba Bajuda, Jesu a hlaha, 

a ema hara bona, a re ho bona: Kgotso e be le lona! 

20Yare hobane a bue jwalo, a ba bontsha matsoho le lehlakore la hae. Yaba barutuwa 

ba thaba, ha ba bona Morena. 

21Jesu a boela a re ho bona: Kgotso e be le lona! Jwalokaha Ntate a nthomile, le nna 

ke le roma jwalo. 

22Eitse hobane a bue jwalo, a budulela ho bona, a re: Amohelang Moya o Halalelang! 

23Bao le tla ba tshwarela dibe, ba tla tshwarelwa tsona; bao le tla ba balla dibe, ba tla 

ballwa tsona. 

24Thomase, ya bitswang Didima, e mong wa ba leshome le metso e mmedi, o ne a le 

siyo ho bona, ha Jesu a etla. 

25Barutuwa ba bang ba re ho yena: Re bone Morena. A mpa a re ho bona: Ekare ha ke 

sa bone maqeba a dithakgisa matsohong a hae, ka kenya monwana wa ka maqebeng a 

dithakgisa, ka kenya le letsoho la ka lehlakoreng la hae, nke ke ka dumela. 

26Eitse ha ditshiu tse robileng meno e le mmedi di fetile, barutuwa ba hae ba ne ba 

boetse ba le tlung, le Thomase a ena le bona. Yaba Jesu o a hlaha, menyako e ntse e 

kwetswe, a ema hara bona, a re: Kgotso e be le lona! 

27A ntoo re ho Thomase: Tlisa monwana wa hao mona, mme o tadime diatla tsa ka; 

ntsha letsoho la hao, o le kenye lehlakoreng la ka, mme o se ke wa ba ya sa dumeleng, 

o mpe o be ya dumelang. 

28Thomase a araba, a re ho yena: Morena wa ka le Modimo wa ka! 

29Jesu a re ho yena: Kahobane o mpone, Thomase, o dumetse. Ho lehlohonolo ba 

dumetseng, leha ba sa ka ba bona. 

Qetello ya ditaba. 

30Jesu a etsa mehlolo e meng e mengata pontsheng ya barutuwa ba hae, e sa ngolwang 

bukeng ena. 

31Empa eo e ngodilwe hore le tle le dumele hobane Jesu ke Kreste, Mora wa Modimo, 

le hore, ka ho dumela, le be le bophelo ka lebitso la hae. 

JOHANNE 21 

Jesu o hlaha ho barutuwa ba hae lewatleng la Tiberiase. 

1Kamora tseo, Jesu a boela a ipontsha ho barutuwa ba hae pela lewatle la Tiberiase; a 

ipontsha ka mokgwa ona: 

2Simone Petrose, le Thomase, ya bitswang Didima, le Nathanaele, wa Kana wa 

Galelea, le bara ba Sebedea, le barutuwa ba hae ba bang ba babedi ba ne ba le 

hammoho. 

3Simone Petrose a re ho bona: Ke ya tshwasa dihlapi. Ba re ho yena: Le rona re ya le 

wena. Yaba ba ya, ba kena sekepaneng; empa ha ba ka ba tshwasa letho bosiung boo. 

4Eitse kameso, Jesu a tshoha a ema lebopong; empa barutuwa ba ne ba sa tsebe 

hobane ke Jesu. 

5Yaba Jesu o re ho bona: Bana, na ha le na se ka jewang na? Ba mo araba, ba re: Tjhe. 

6Yaba o re ho bona: Akgelang letlowa pela lehlakore le letona la sekepana, mme le 

tla di bona. Yaba ba le akgela, mme ba sitwa ho le hula ka baka la bongata ba dihlapi. 

7Morutuwa ya ratwang ke Jesu a re ho Petrose: Ke Morena. Yare ha Simone Petrose a 

utlwa hoba ke Morena, a apara kojwana ya hae, hobane o ne a hlobotse, mme a itihela 

lewatleng. 

8Barutuwa ba bang ba tla le sekepana, ba ntse ba hula letlowa le dihlapi; hobane ba ne 

ba se hole le lefatshe, ditswe di ne di ka ba makgolo a mabedi. 

9Eitse hobane ba fihle lebopong, ba bona mashala a hlenneng, dihlapi di beilwe 

hodima wona, le bohobe. 

10Jesu a re ho lona: Tlisang dihlapi tse ding tsa tseo le sa tswa di tshwasa. 

11Simone Petrose a kena sekepaneng, a hulela letlowa fatshe, le tletse dihlapi tse 

kgolo tse lekgolo le mashome a mahlano a metso e meraro; mme leha di ne di le kalo, 

letlowa ha le a ka la hahoha. 

12Jesu a re ho bona: Tloong, le je. Mme ho ne ho se e mong ho barutuwa ba hae ya 

betang pelo ho mmotsa hore: O mang? Hobane ba ne ba tseba hobane ke Morena. 

13Yaba Jesu o tla, a nka bohobe, a ba nea bona, le dihlapi jwalo. 

14Leo e ne e se e le la boraro leo Jesu a ipontshitseng ho barutuwa ba hae, hobane a 

tsohe bafung. 

15Yare hobane ba qete ho ya, Jesu a re ho Simone Petrose: Simone,mora Jona, a o 

nthata haholo ho fetisa bana na? A re ho yena: E, Morena, o tseba hoba ke a o 

rata. Jesu a re ho yena: Alosa dikonyana tsa ka. 

16A re ho yena la bobedi: Simone, mora Jona, a o a nthata na? A re ho yena: E, 

Morena, o tseba hoba ke a o rata. Jesu a re ho yena: Disa dinku tsa ka. 

17A ba a re ho yena la boraro: Simone, mora Jona, a o a nthata na? Petrose a swaba ke 

hobane a bile a mmotsa la boraro, a re: A o a nthata na? A re ho yena: Morena, o tseba 

tsohle; o tseba hoba ke a o rata. Jesu a re ho yena: Alosa dinku tsa ka. 

18Kannetenete ke re ho wena: Enereha o sa le motjha, o ne o itlama o nnotshi, o 

itsamaela moo o ratang teng; empa etlare hobane o tsofale, o tla otlolla matsoho a hao, 

mme e mong o tla o tlama, a o ise moo o sa rateng teng. 

19O ne a rialo a lekanya mofuta wa lefu leo Petrose a tla tlotlisa Modimo ka lona. 

Yare hobane Jesu a bolele tseo, a re ho yena: Ntatele! 

20Petrose ha a reteleha, a bona morutuwa ya ratwang ke Jesu a latetse; ke yena ya 

neng a itshetlehile sefubeng sa hae mohla selallo, a re: Morena, ke mang ya tla o eka? 

21Yare Petrose ha a mmona, a re ho Jesu: Morena, ho tla ba jwang ho eo? 

22Jesu a re ho yena: Ekare ha ke rata hore a dule ke be ke tle, e ka ba eng ho wena? 

Wena, ntatele. 

23Kahoo, polelo ena ya nna ya tsamaya hara baena e reng, morutuwa eo ha a ka ke a 

shwa. Empa Jesu o ne a sa ka a mmolella hore yena a ke ke a shwa; empa o ne a itse: 

Ekare ha ke rata hore a dule ke be ke tle, e ka ba eng ho wena? 

24Morutuwa eo ke yena ya pakang taba tseo, ya di ngodileng; mme re tseba hobane 

bopaki ba hae ke ba nnete. 

25Taba tse ding di sa le teng tse ngata, tseo Jesu a di entseng. Hojane di ka ngolwa ka 

bonngwe, ke lekanya hore le lona lefatshe le be le ke ke la lekana dibuka tse ka 

ngolwang. 

DIKETSO 

DIKETSO 1 

Jesu o nyolohela lehodimong. — Baapostola ba kgutlela Jerusalema. 

1Oho, Theofile, lengolo la pele ke le entse ka ditaba tsohle tseo Jesu a qadileng ho di 

etsa le ho ruta ka tsona; 

2ka di fihlisa letsatsing leo a nyoloseditsweng lehodimong ka lona, hobane a laele, ka 

Moya o Halalelang, baapostola bao a ba kgethileng; 

3e leng bao e neng ere hobane a utlwiswe bohloko, a ileng a ipontsha bona, a se a 

phela, ka dipontsho tse ngata tse kgodisang, ba mmona ka matsatsi a mashome a 

mane, a ntse a bolela tsa mmuso wa Modimo. 

4Enereha a phuthehile le bona, a ba laela hore ba se ke ba tloha Jerusalema, ba mpe ba 

lebelle pallo ya Ntate, eo le e utlwileng ho nna, 

5hobane Johanne o fela a kile a kolobetsa ka metsi; empa lona le tla kolobetswa ka 

Moya o Halalelang, ha ho fetile matsatsi a se makae. 

6Enereha ba phuthehile le yena, ba mmotsa, ba re: Morena, na o re, e se e le jwale o 

tla tsosa mmuso wa Iseraele na? 

7A re ho bona: Ha ho a le lokela ho tseba mehla, leha e le dinako tseo Ntate a 

itaoletseng tsona a nnotshi. 

8Empa le tla fuwa matla mohla Moya o Halalelang o tlang ho lona, mme le tla ba 

dipaki tsa ka Jerusalema, le naheng yohle ya Judea, le ya Samaria, le ho isa 

pheletsong ya lefatshe. 

9Yare hobane a bolele taba tseo, a nyoloswa ba ntse ba mo tadimile, mme leru la mo 

tlosa mahlong a bona. 

10Ba re ba sa lelaletse lehodimong, ha a ntse a nyoloha, bonang, ha hlaha ho bona 

banna ba babedi, ba apereng diaparo tse tshweu, 

11ba re: Banna ba Galelea, le ntse le emetseng, le lelaletse lehodimong? Jesu eo ya 

nketsweng lehodimong a le hara lona, o tla be a tle ka mokgwa oo le mmoneng a eya 

lehodimong ka wona. 

12Yaba ba tloha thabeng eo, e bitswang ya Mehlwaare, bohaufi ba yona le Jerusalema 

bo le kale ka leeto la Sabatha, mme ba kgutlela Jerusalema. 

13Yare hobane ba kene hae, ba hlwella phaposing e kahodimo, moo ho neng ho dula 

Petrose, le Jakobo, le Johanne, le Andrease, le Filipi, le Thomase, le Bartholome, le 

Mattheu, le Jakobo, mora Alfea, le Simone Selote, le Judase, mora Jakobo. 

14Bao bohle ba nna ba tiisetsa ka pelo e le nngwe ho rapela le ho kopa, ba ena le 

basadi, le Maria, mma Jesu, le banababo. 

15Mehleng eo, Petrose a ema hara barutuwa moo ba phuthehetsengteng, bongata ba 

bona, ha ba balwa, bo batlile ho ba lekgolo le mashome a mabedi, a re: 

16Banna ba heso, ho ne ho tshwanela hore lengolo le etsahale, le porofetilweng ke 

Moya o Halalelang ka molomo wa Davida, le lekanyang Judase, eo e bileng 

motsamaisi wa ba tshwereng Jesu. 

17Hobane o ne a balwa hara rona, mme o ne a abetswe tshebeletso ena. 

18Empa yare hobane a ithekele tshimo ka moputso wa bokgopo, a itihela, a phatloha 

kalehare, mala a hae a ba a horometseha kaofela. 

19Ke taba e tsebilweng ke bohle ba ahileng Jerusalema, tshimo eo ba bile ba e reile 

Hakeldama, ka puo ya bona, ke ho re: Tshimo ya madi. 

20Hobane ho ngodilwe bukeng ya Dipesaleme, ho thwe: Boaho ba hae bo fetohe 

dithako, mme ho se be motho ya ahang teng; hape: E mong a nke bodisa ba hae. 

21Ka baka leo, ho banna ba bileng le rona mehleng yohle eo Morena Jesu a tsamaileng 

le rona, 

22ho qala kolobetsong ya Johanne ho fihlela letsatsi leo a nyolositsweng ho rona, e 

mong wa bona e ka kgona e be paki ya tsoho ya hae le rona. 

23Yaba ba hlahisa ba babedi, e mong e le Josefa, ya bitswang Barsabase, ya boetseng 

a reilwe Justuse, e mong e le Mathiase. 

24Ba rapela, ba re: Oho, Morena, wena ya tsebang dipelo tsa bohle, e be wena o 

supang eo o mo kgethileng ho ba babedi bana; 

25hore a nke kabelo ya tshebeletso ena le ya boapostola bona Judase a bo kgelohileng 

ho ya sebakeng seo e leng sa hae. 

26Jwale ba laola ka lotho; lotho ya ntsha Mathiase, a ba a kenngwa palong ya 

baapostola ba leshome le motso o mong. 

DIKETSO 2 

Tsholoho ya Moya o Halalelang. — Thuto ya Petrose. — Tshokoloho ya batho ba 
kete tse tharo. — Bakreste ba ho qala. 

1Letsatsi la Pentekonta ha le se le fihlile, ba ne ba dutse bohle nqalong e le nngwe, ba 

le kgopolo e le nngwe. 

2Jwale hang, ha utluwa modumo o tswang lehodimong, o kang wa moya o fokang ka 

sefefo; ntlo yohle eo ba dutseng ho yona ya tlala wona; 

3maleme a arohaneng, a kang malakabe a mollo, a ba hlahela, a dula hodima e mong 

le e mong wa bona. 

4Mme bohle ba tlala Moya o Halalelang, mme ba qala ho bua ka dipuo disele, kamoo 

Moya o ba buisang kateng. 

5Ho ne ho le Bajuda ba aheletseng Jerusalema, banna ba tshabang Modimo, ba tswang 

ditjhabeng tsohle tse tlasa lehodimo. 

6Yare hobane modumo oo o utluwe, ha bokana batho ba bangata hammoho, mme ba 

tshoha, kahobane e mong le e mong a ne a ba utlwa ba bua puo e leng ya habo. 

7Ba ne ba hlollwa bohle, ba makala, mme ba ne ba botsana, ba re:Bonang, bao ba 

buang na hase Bagalelea kaofela ha bona na? 

8Ho ya kang ha re ba utlwa ba bua puo eo e mong le e mong wa rona a tswaletsweng 

ho yona? 

9Rona bohle Bapartha, Bamede, Baelame, le ba ahileng Mesopotamia, le Judea, le le 

Kapadosia, le Ponto, le Asia, 

10le Frigia, le Pamfilia, le Egepeta, le dinaha tsa Libia tse bapileng le Sirene, le ba 

jakileng Roma, kapa e leng Bajuda, kapa e leng baproselite; 

11Bakreta, le Baarabia, kaofela ha rona re ba utlwa jwang ba bolela dimakatso tsa 

Modimo ka puo tsa rona? 

12Ba ne ba hlollwa bohle, ba nahana, ba botsana, ba re: Na taba eo ekaba keng? 

13Empa ba bang ba soma, ba re: Ba kgotshe veine e tswai. 

14Yaba Petrose o ema le ba leshome le motso o mong, a phahamisa lentswe, a bua, a 

re: Banna ba Judea, le lona bohle ba aheletseng Jerusalema, tsebang, mme le mamele 

ditaba tsa ka hantle. 

15Batho bana ha ba tahwa jwalokaha le lekanya; etswe e sa le hora ya boraro ya 

letsatsi. 

16Empa hona ke taba e neng e bolelwe ke moporofeta Joele, ha a re: 

17Mehleng ya bofelo, ho bolela Modimo, ke tla tshela nama yohle ka Moya wa ka; 

bara ba lona le baradi ba lona ba tla porofeta; ba batjha ba lona ba tla bona dipono, 

mme maqheku a lona a tla lora ditoro. 

18Mehleng eo, ke fela ke tla tshela bahlanka ba ka ba batona le ba batshehadi ka Moya 

wa ka, mme ba tla porofeta. 

19Ke tla etsa mehlolo hodimo lehodimong, le meeka tlase lefatsheng, madi, le mollo, 

le mouwane wa mosi. 

20Letsatsi le tla fetolwa lefifi, le kgwedi e fetolwemadi, tsatsi la Morena le leholo, le 

kganyang, le eso ho tle. 

21Mme e mong le e mong ya tla rapela lebitso la Morena o tla bolokeha. 

22Banna ba Iseraele, utlwang taba tsena: Jesu wa Nasaretha, monna eo le mo 

supisitsweng ke Modimo ka diketso tse matla, le ka meeka, le ka mehlolo eo Modimo 

o e entseng ka yena hara lona, jwalokaha le tseba le lona, 

23o teletswe lefu ka morero o tiileng wa Modimo, le ka ho itsebela pele ha wona, mme 

le mo thakgisitse ka matsoho a bakgopo, le mmolaile. 

24Modimo o mo tsositse, wa mo lokolla ditlamong tsa lefu, kahobane ho ne ho se 

kamoo a ka tiiswang kateng, ke lona ruri. 

25Hobane Davida ha a mmolela, o itse: Ke beile Morena kamehla pela mahlo a ka, 

hobane o letsohong la ka le letona, ke tle ke se ke ka sisinngwa. 

26Pelo ya ka e thabile ke hona, le leleme la ka le nyakaletse; esita le yona nama ya ka 

e tla phomola ka tshepo. 

27Hobane o ke ke wa tlohela moya wa ka nqalong ya bafu; mokgethwa wa hao o ke ke 

wa mo lesa hore a bone ho bola. 

28O ntsebisitse tsela ya bophelo; o tla nkgorisa ka thabo e tswang sefahlehong sa hao. 

29Banna ba heso, ha nke ke le bolelle phatlalatsa hore mopatriareka Davida o ne a 

shwe, a ba a patwa; mme lebitla la hae le sa ntse le le teng hara rona ho fihela letsatsi 

la kajeno. 

30Empa erekaha e ne e le moporofeta, mme a tseba hobane Modimo o mmaletse ka 

kano hore Kreste, ka nama, o tla tswa mofuteng wa hae, a be a dule teroneng ya hae; 

31ka ho iponela hoo pele, o boletse tsoho ya Kreste, a re, moya wa hae o ke ke wa 

tlohelwa nqalong ya bafu, le nama ya hae e ke ke ya bona ho bola. 

32Modimo o tsositse Jesu eo; mme rona kaofela re dipaki tsataba eo. 

33Eitse hobane a phahamisetswe letsohong le letona la Modimo, mme a nke pallo ya 

Moya o Halalelang ho Ntatae, o qhatsitse seo le se bonang, le se utlwang jwale. 

34Hobane Davida ha a ka a nyolohela mahodimong, empa ke yena ya itseng: Morena 

o itse ho Morena wa ka: Dula ka letsohong la ka le letona, 

35ke be ke bee bao e leng dira ho wena bonamelo ba maoto a hao. 

36Ka baka leo, ntlo yohle ya Iseraele e ke e tsebe kannete, hobane Jesu eo le mo 

thakgisitseng, Modimo o mo entse Morena le Kreste. 

37Eitse ha ba utlwa hoo, ba hlajwa dipelo, mme ba re ho Petrose le ho baapostola ba 

bang: Banna ba heso, re tla etsa jwang? 

38Petrose a re ho bona: Bakang, mme e mong le e mong wa lona a kolobeletswe ka 

lebitso la Jesu Kreste tshwarelong ya dibe, mme le tla nka neo ya Moya o Halalelang. 

39Hobane pallo eo e etseditswe lona, le bana ba lona, le ba leng hole kaofela, ba sa 

tlang ho bitswa ke Morena, Modimo wa rona. 

40A tiisa ka ditaba tse ding tse ngata, a ba kgothatsa, a re: Ipolokeng mofuteng ona o 

kgopo. 

41Yaba ba amohetseng polelo ya hae ka thabo ba kolobetswa, mme barutuwa ba 

ekeletswa tsatsing leo ka batho ba dikete tse batlileng ho ba tharo. 

42Ba ne ba tiisetsa thutong ya baapostola, le kopanong ya boena, le ho ngwathweng ha 

bohobe, le merapelong. 

43Tshabo ya wela batho bohle, mme mehlolo le meeka e mengata ya nna ya etswa ke 

baapostola. 

44Bohle ba dumetseng ba ne ba dula hammoho; ba ne ba teanya dinthotsa 

bona kaofela hore e be tsa bohle. 

45Ba ne ba rekisa ka masimo a bonale ka mesebetsi ya bona, mme ba ne ba abela, 

bohle, kamoo e mong le e mong a hlokang kateng. 

46Ba ne ba tiisetsa tempeleng ka matsatsi wohle, ba le pelo e le nngwe; enereha ba 

etswa tlung e nngwe, ba ne ba kena ho e nngwe, ba ntse ba ngwatha bohobe; ba ne ba 

eja dijo tsa bona ka thabo le ka dipelo tse monate, 

47ba boka Modimo, mme ba kgahlisa setjhaba kaofela. Mme Morena a nna eketsa 

kereke ka tsatsi le leng le le leng ka batho ba bolokehang. 

DIKETSO 3 

Ho fodiswa seritsa. — Thuto ya Petrose. 

1Petrose le Johanne ba ne ba nyolohela hammoho tempeleng ka hora ya thapelo, e 

leng ya boroba mono o le mong. 

2Monna e mong, eo e neng e bile seritsa haesale a etswa popelong ya mmae, o ne a 

nne a jarwe, a bewe ka matsatsi wohle monyako wa tempele, o reilweng o Motle, a tle 

a kope thuso ho ba kenang tempeleng. 

3Monna eo, eitse ha a bona Petrose le Johanne ba ya kena tempeleng, a ba rapela hore 

ba mo nee thuso. 

4Empa Petrose a mo hlaba ka mahlo, a ena le Johanne, a re: Re tadime. 

5Eo a ba tadimisisa, a lebella hore ba tla mo nea ho hong. 

6Yaba Petrose o re: Ha ke na silefera le kgauta; empa seo ke nang le sona, ke o fa 

sona: Ka lebitso la Jesu wa Nasaretha, ema, o tsamaye. 

7A ntoo mo tshwara ka letsoho le letona, a mo emisa, mme maoto le maqaqailane a 

hae a hla a tiya kapele. 

8A tlolela hodimo, a ema, a tsamaya; a ba a kena tempeleng le bona, a ntse a tsamaya, 

a tlola, a boka Modimo. 

9Batho kaofela ba mmona a tsamaya, a boka Modimo. 

10Ba mo tseba hore ke yena ya neng a dulela thuso monyakong o Motle wa tempele; 

mme ba tlala ho babatsa le ho makala ka se entsweng ho yena. 

11Mme kahobane seritsa se fodisitsweng se ne se tshwere Petrose le Johanne ka 

letsoho, batho kaofela hammoho ba ba mathela mathuleng a bitswang a Salomone, ba 

maketse haholo. 

12Petrose ha a bona hoo, a bolella setjhaba, a re: Banna ba Iseraele, le 

tsotelang taba eo? Le re hlabelang ka mahlo, jwaloka eka ke ka matla a rona, kapa ka 

borapedi ba rona re tsamaisitseng motho eo? 

13Modimo wa Abrahama, wa Isaaka, le wa Jakobo, Modimo wa bontata rona, o 

tlotlisitse mohlanka wa wona Jesu, eo le mo neetseng Pilato, la mo latola pela hae, 

leha yena a ne a ahlotse ho mo lokolla. 

14Le latotse Ya halalelang, Ya lokileng, mme le qetse hore le sitswe ka mmolai. 

15Le bile le bolaile Monga bophelo; empa Modimo o mo tsositse bafung, mmerona, re 

dipaki tsa taba eo. 

16Ke kahobane re dumetse lebitso la hae, lebitso la hae le tiisitseng motho eo le 

mmonang, le mo tsebang, mme tumelo e tswang ho yena Jesu e mo fodisitse 

hantlentle pontsheng ya lona kaofela. 

17Mme jwale, bana ba Ntate, ke a tseba hobane le entse hoo ka baka la ho se tsebe, le 

wona marena a lona. 

18Empa Modimo o phethile jwalo ditaba tseo o neng o di boletse pele ka melomo ya 

baporofeta bohle ba wona, hore Kreste o tla utlwiswa bohloko. 

19Bakang ke hona, mme le sokolohe, dibe tsa lona di tle di hlakolwe, 

20hore ho tle ho be ho fihle mehla ya kgatholoho ka ponahalo ya Morena, mme a rome 

Jesu Kreste, ya boletsweng pele ho lona, 

21eo lehodimo le tshwanetseng ho ba le yena ho be ho fihle mehla ya tokiso ya dintho 

tsohle, eo Modimo o e boletseng ka melomo ya baporofeta ba halalelang ba wona 

bohle, haesale le tshimolohong. 

22Hobane Moshe o fela a boleletse bontata rona, a re: Morena, Modimo wa lona, o tla 

le hlahisetsa moporofeta hara banababo lona, ya jwaloka nna; le mo 

utlweditabeng tsohle tseo a tla le bolella tsona. 

23Mme e mong le e mong ya hanang ho utlwa moporofeta eo, o tla tloswa hara 

setjhaba. 

24Le hona baporofeta kaofela, ho qala ka Samuele, le ba mo hlahlamileng, bohle ba 

buileng ba porofetile mehla ena. 

25Ke lona le leng bana ba baporofeta le ba selekane seo Modimo o se hlabileng le 

bontata rona, wa re ho Abrahama: Ditjhaba tsohle tsa lefatshe di tla hlohonolofalla 

lelokong la hao. 

26Ke lona bao Modimo o qadileng ka lona ho le hlahisetsa mohlanka wa wona Jesu, 

wa mo roma ho tla le hlohonolofatsa, ka ho sokolla e mong le e mong wa lona bobeng 

ba hae. 

DIKETSO 4 

Petrose le Johanne ba tshwarwa, mme ba iswa pela lekgotla. 

1Yare ba sa bua le batho, baprista ba fihla ho bona, ba ena le molaodi wa tempele le 

basadusi, 

2ba ferekane dipelo ke hobane Petrose le Johanne ba ruta batho, mme ba bolela tsoho 

ya bafu ka ya Jesu. 

3Ba ba tshwara, ba ba kenya teronkong ho fihlela hosasane; hobane e ne e se e le 

mantsiboya. 

4Leha ho le jwalo, ba bangata ho ba utlwileng lentswe ba dumela; ha ba balwa, ya 

batla e eba banna ba kete tse hlano. 

5Yare hosasane, marena le baholo le bangodi ba bokana hona Jerusalema, 

6ba ena le Anna, moprista e moholo, le Kaiafa, le Johanne, le Aleksandere, le bohle 

bao e leng ba mofuta wa boprista ba boholo. 

7Eitse hobane ba emise baapostola hara bona, ba ba botsa, ba re: Le entse hoo ka 

matla afe, kapa ka lebitso lefe na? 

8Yaba Petrose, a tletse Moya o Halalelang, o ba bolella, a re: Marena a setjhaba, le 

lona baholo ba Iseraele, 

9haele mona re botswa kajeno ketso e nngwe e molemo e entsweng ho motho wa 

sehole, hore ho tsejwe hore na o fodisitswe ka mokgwa o jwang, 

10ho ke ho tsejwe ke lona kaofela le ke setjhaba sohle sa Iseraele, hobane motho enwa 

ya emeng pela lona, o fodisitswe ka lebitso la Jesu Kreste wa Nasaretha, eo lona le mo 

thakgisitseng, eo Modimo o mpang o mo tsositse bafung. 

11Ke yena e leng lejwe le nyatsitsweng ke lona dihahi, le entsweng lejwe la ntlha la 

motheo. 

12Mme ha ho poloko ho e mong; hobane ha ho lebitso le leng tlasa lehodimo, leo 

batho ba le neilweng, leo re ka bolokehang ka lona. 

13Eitse ha ba bona ho tiya ha Petrose le Johanne, athe ba tseba hobane ke batho ba sa 

rutehang, e le batho feela, ba makala, mme ba lemoha hobane ba kile ba tsamaya le 

Jesu. 

14Empa, kahobane ba ne ba bona ya fodisitsweng a eme le bona, ba hloka seo ba ka 

arabang ka sona. 

15Eitse hobane ba ba laele hore ba ke ba tlohe kgotla, ba botsana, 

16ba re: Batho bao re tla ba etsang na? Hobane, haele hore mohlolo o bonahalang o 

entswe ke bona, ke taba e tsejwang ke bohle ba ahileng Jerusalema, mme re ka sitwa 

ho ho latola. 

17Empa hore taba tseo di se ke tsa eketsa ho hosana hara batho, a re ba laeleng ka ho 

ba sokela hore ba se ke ba boela ba ruta motho, leha a le mong, ka lebitso leo. 

18Yaba ba boela ba ba bitsa, ba ba laela hore ba se ke ba bolela le hanyenyane, leha e 

le ho ruta, ka lebitso la Jesu. 

19Empa Petrose le Johanne ba ba araba, ba re: A ho ahlole lona hore na ke taba e 

lokileng pela Modimo ho utlwa lona ho fetisa Modimo na? 

20Hobane haele rona, ha ho kamoo re ka lesang ho bolela kateng, tseo re di boneng le 

tseo re di utlwileng. 

21Jwale, ba ba lokolla ba ntse ba ba sokela, ba sa bone kamoo ba ka ba otlang kateng 

ka baka la setjhaba; hobane bohle ba ne ba tlotlisa Modimo ka baka la se entsweng. 

22Etswe motho eo mohlolo oo wa phodiso o neng o entswe hodima hae, dilemo tsa 

hae di ne di se di feta mashome a mane. 

23Eitse hobane ba lokollwe, ba kgutlela ho ba habo, ba ba tsebisa tsohle tseo ba di 

boleletsweng ke baprista ba baholo, le ke baholo. 

24Bao, ha ba utlwa tseo, ba phahamisetsa mantswe a bona ho Modimo ka pelo e le 

nngwe, ba re: Oho, Morena, ke wena Modimo o entseng lehodimo, le lefatshe, le 

lewatle, le tsohle tse ho wona. 

25O boletse ka molomo wa Davida, mohlanka wa hao, wa re: Na baditjhaba ba 

dumadumelang, mme ditjhaba di rerelang ditaba tsa lefeela? 

26Marena a lefatshe a phuthehile, le baholo ba kopane hammoho ho lwantsha Morena 

le Motlotsuwa wa hae. 

27Hobane efela Heroda, le Ponse Pilato, le baditjhaba, le meloko ya Iseraele e kopane 

hammoho ho lwantsha Jesu, mohlanka wa hao ya halalelang, eo o mo tlotsitseng; 

28le ho etsa tsohle tseo letsoho la hao le thato ya hao e di laetseng pele hore di 

etsahale. 

29Jwale, Morena, bona ditshokelo tsa bona, mme o nee bahlanka ba hao matla a ho 

bolela lentswe la hao, ba sa tshabe letho. 

30Mme o otlolle letsoho la hao ho fodisa batho, le ho etsa meeka le mehlolo ka lebitso 

la Jesu, mohlanka wa hao ya halalelang. 

31Eitse hobane ba rapele, nqalo eo ba phuthehetseng ho yona ya sisinyeha, mme bohle 

ba tlala Moya o Halalelang, mme ba bolela lentswe la Modimo ka matla. 

Kopano le thatano ya badumedi. — Ananiase le Safira. — Mosebetsi o ntse o eya 
pele. 

32Bongata bohle ba ba dumetseng bo ne bo le pelo e le nngwe le moya o le mong 

feela; ho ne ho se motho ya reng, dintho tseo a nang le tsona ke tsa hae, empa dintho 

tsa e mong le e mong ba ne ba re, ke tsa bona bohle. 

33Baapostola ba ne ba paka tsoho ya Morena Jesu Kreste ka matla a maholo, mme 

hlohonolofatso e kgolo e ne e dula hodima bona bohle. 

34Le hona ho ne ho se motho ya hlokang letho hara bona; hobane bohle ba neng ba 

ena le masimo, leha e le matlo, ba ne ba rekisa ka wona, ba tlisa theko ya tse 

rekilweng, 

35ba e bea maotong a baapostola; mme e mong le e mong o ne a abelwa kamoo a 

hlokang kateng. 

36Le yena Jose, ya reilweng Barnabase ke baapostola, e leng ho re, mora tshediso, ha 

ho fetolwa, e neng e le Molevi, ya tswaletsweng Sipera, 

37o ne a ena le tshimo; a rekisa ka yona, mme a tlisa theko ya yona, a e bea maotong a 

baapostola. 

DIKETSO 5 

1Empa monna e mong ya bitswang Ananiase, a ena le Safira, mosadi wa hae, a rekisa 

ka tshimo. 

2A ikarolela theko ya yona ka nqa e nngwe, ba dumellane le mosadi wa hae, mme se 

setseng a se tlisa, a se bea maotong a baapostola. 

3Empa Petrose a re: Ananiase, na Satane o hapile pelo ya hao jwang, hore o etse 

leshano ho Moya o Halalelang, le ho ikarolela theko ya tshimo ka nqa e nngwe na? 

4Ha ke re, tshimo leha e be e ituletse, e ne e le ya hao? mme leha o ne o rekile ka 

yona, theko ya yonae ne e sa ntse e le ya hao na? Ho ile kang ha o hopotse taba eo 

pelong ya hao? Leshano leo ha o a le etsa ho batho, empa o le entse ho Modimo. 

5Yare ha Ananiase a utlwa mantswe ao, a wela fatshe, a shwa; mme bohle ba 

utlwileng taba tseo, ba tshwarwa ke tshabo e kgolo. 

6Jwale, bahlankana ba ema, ba mo phuthela, mme ba ya mo epela. 

7Ha ho fetile dihora tse batlileng ho ba tharo, mosadi wa hae le yena a kena, a sa tsebe 

se hlahileng. 

8Petrose a mmotsa, a re: Ako mpolelle hore na le rekile ka tshimo ho le hokalo na? A 

re: E, ho hokalo. 

9Petrose a re ho yena: Le dumellane jwang ho leka Moya wa Morena na? Bona, 

maoto a ba epetseng monna wa hao e se e le ao monyako, mme le wena ba se ba tla o 

nka. 

10Yaba o se a wela maotong a hae, a eshwa. Bahlankana, eitse ha ba kena, ba mo 

fumana a se a shwele, mme ba ya mo epela ho monna wa hae. 

11Mme tshabo e kgolo ya tshwara kereke kaofela le bohle ba utlwileng taba tseo. 

12Mehlolo e mengata le meeka e mengata e ne e etswa hara setjhaba ka matsoho a 

baapostola; mme bohle ba ne ba phuthehela mathuleng a Salomone, ba le pelo e le 

nngwe. 

13Ho ne ho se motho wa ba bang ya betang pelo ho kopana le bona; empa 

setjhaba sona se ne se ba rorisa haholo. 

14Bongata jwa ba dumetseng ho Morena bo ne bo ntse bo ekeletswa ka banna le ka 

basadi; 

15ha ba ha tliswa ba kulang diterateng, ba bewa malaong le diphateng, hore, etlere 

Petrose ha a feta, ba bang hara bona ba mpe ba sirelwe ke seriti sa hae. 

16Le batho ba metse e kamathoko ba ne ba etla Jerusalema ka bongata, ba tlisa ba 

kulang le ba tshwenngwang ke meya e ditshila; mme ba ne ba fodiswa bohle. 

Baapostola ba kenngwa teronkong; ba ntshwa ka mohlolo; — ba boela ba 
tshwarwa, ba iswa kgotla, ba otlwa, ba ntoo lokollwa ka keletso ya Gamaliele. 

17Yaba moprista e moholo o a ema, le bohle ba nang le yena, e leng ba thuto ya 

basadusi, ba tletse mona; 

18ba tshwara baapostola, ba ba kenya teronkong ya motse. 

19Empa lengeloi la Morena la bula menyako ya teronko bosiu, la ba ntsha, la re: 

20Eyang, le eme tempeleng, le bolelle setjhaba ditaba tsohle tsa bophelo bona. 

21Yare ha ba utlwa tseo, ba kena tempeleng ha bo esa, ba ruta. Empa moprista e 

moholo le ba nang le yena ba fihla, ba phutha lekgotla le baholo bohle ba bana ba 

Iseraele; yaba ba romela teronkong ho ya lata baapostola. 

22Empa bahlanka hobane ba fihle teronkong, ba fumana ba le siyo; ba kgutla, ba 

bolela, 

23ba re: Re fihletse teronko e kwetswe hantle, le balebedi ba eme pela menyako; empa 

hobane re bule, ha re a ka ra fumana motho ka teng. 

24Moprista e moholo, le molebedi wa tempele, le baprista ba baholo, yare ha ba utlwa 

dipolelo tseo, ba makala ke bona, ba re: Taba eo e tla fella kae? 

25Ke ha ho fihla e mong, a ba tsebisa, a re: Banna bao le ba kentseng teronkong, ke 

bane, ba eme tempeleng, ba ruta setjhaba. 

26Yaba molebedi wa tempele le bahlanka ba lekgotla ba ya, ba ba tlisa, empa e seng 

ka matla, kahobane ba ne ba tshaba ho tlepetswa ka majwe ke setjhaba. 

27Eitse hobane ba ba tlise, ba ba emisa hara lekgotla, mme moprista e moholo a ba 

botsa, 

28a re: Na ha re a ka ra le laela haholoholo, hore le se ke la ruta ka lebitso leo na? 

Athe, bonang, le tlatsitse Jerusalema ka thuto ya lona, mme le rata ho tlisa madi a 

motho eo hodima rona. 

29Empa Petrose le baapostola ba bang ba araba, ba re: E ka kgona re utlwe Modimo 

ho ena le batho. 

30Modimo wa bontata rona o tsositse Jesu, eo le mmolaileng ka ho mo fanyeha 

sefateng. 

31Modimo o mo phahamiseditse letsohong le letona la wona, hore e be yena Morena 

le Mmoloki ya neang Iseraele pako le tshwarelo ya dibe. 

32Rona, re dipaki tsa hae ditabeng tseo, rona le Moya o Halalelang oo Modimo o o 

neileng ba o utlwang. 

33Yare ha ba lekgotla ba utlwa tseo, ba tlalwa ke dipelo, mme ba ne ba rata ho ba 

bolaya. 

34Empa mofarisi e mong, ya bitswang Gamaliele, moruti wa molao ya roriswang ke 

setjhaba kaofela, a ema hara lekgotla, a laela hore baapostola ba ntshetswe ntle 

motsotswana o se okae. 

35A ba a bua, a re: Bana ba Iseraele, iponeleng bakeng sa batho bao hore na le tla etsa 

eng. 

36Hobane kgajana ho ile ha hlaha Theudase, a ipolela hore ke motho e moholo; a 

latelwa ke batho ba batlileng ho ba makgolo a mane; a mpa a bolawa; mme bohle ba 

kgotsweng ke yena ba fatakanngwa, ba fela. 

37Kamora eo, ha hlaha Judase wa Galelea, mehleng eo batho ba neng ba ngolwa ka 

yona, a ba a ikgulela batho ba bangata; empa le yena a timela, mme bohle ba neng ba 

mo utlwa ba fatakanngwa. 

38Jwale, ke re ho lona: Kgaohanang le batho bao, le ba tlohele; hobane ha ekaba 

morero oo, kapa mosebetsi oo ke o tswang ho batho, o tla fela. 

39Empa haeba o tswa ho Modimo, le ke ke la ba la o fedisa; mme le iponele, esere 

mohlomong la fumanwa le lwantshitse Modimo. 

40Ba mo dumela: eitse hobane ba bitse baapostola, ba ba shapa, ba ba laela hore ba se 

ke ba boela ba ruta ka lebitso la Jesu; ba ntoo ba lokolla. 

41Baapostola ba tloha kgotla, ba thabile kahobane ba entswe ba tshwanelwang ke ho 

hlabiswa dihlong ka baka la lebitso la Jesu. 

42Ha ba ka ba phetsa ka matsatsi wohle ho ruta le ho bolela tempeleng le ka matlung, 

hore Jesu ke Kreste. 

DIKETSO 6 

Peo ya bahlanka. 

1Mehleng eo, ha barutuwa ba se ba atile haholo, Bajuda ba Bagerike ba korotla 

ka Bajuda ba Baheberu, ka ho re, basadi ba bahlolohadi ba bona ha ba hlokomelwe 

phepong ya letsatsi le leng le le leng. 

2Yaba ba leshome le metso e mmedi ba bitsa barutuwa bohle, ba re: Ha ho a 

tshwanela hore re lese ho bolela lentswe la Modimo ka baka la ho aba dijo ditafoleng. 

3Ha ho le jwalo, lona banababo rona, a le ke le kgetheng banna ba supileng hara lona, 

e leng ba tshepjwang, ba tletseng Moya o Halalelang le hlalefo, bao re ka ba beang 

tshebeletsong eo. 

4Haele rona, re tla nne re tiisetse thapelong, le tshebeletsong ya lentswe. 

5Polelo eo ya kgahlisa barutuwa bohle, mme ba kgetha Setefane, monna ya tletseng 

tumelo le Moya o Halalelang, le Filipi, le Prokore, le Nikanore, le Timone, le 

Parmena, le Nikola, moporoselite wa Antioke. 

6Ba ba emisa pela baapostola; mme bao, hobane ba rapele, ba ba bea matsoho. 

Setefane o qoswa ka taba ya hore o nyefotse; — o iswa kgotla, le ho tlepetswa ka 
majwe. 

7Lentswe la Modimo le ne le ntse le tswela pele; mme barutuwa ba ne ba anafala 

haholo Jerusalema, ha ba ha dumela le baprista ba bangata. 

8Setefane o ne a tletse tumelo le matla, mme o ne a etsa mehlolo le meeka e mengata 

hara setjhaba. 

9Empa ba bang ba sinagoge e bitswang ya Batlamolohi, le ba ya ba Sirene, le ba ya ba 

Aleksandria, le ba ya ba Silisia, le ba ya ba Asia, ba ema, ba fetolana le Setefane. 

10Ba mpa ba sitwa ho hanyetsa bohlale ba hae le Moya oo a buang ka wona. 

11Yaba moo ba hlohlelletsang banna ba bang hore ba tle ba re: Re mo utlwile a bolela 

ditaba tse nyefolang Moshe le Modimo. 

12Ba ferekanya setjhaba le baholo le bangodi; ba ba ba mo wela sehloho, ba mo 

tshwara, ba mo isa kgotla. 

13Ba hlahisa dipaki tse leshano, tse reng: Motho enwa ha a lese ho bolela ditaba tse 

nyefolang nqalo ena e halalelang le molao; 

14hobane re mo utlwile a bolela hore Jesu eo wa Nasaretha o tla fedisa nqalo ena, a 

fetole le mekgwa eo re e neilweng ke Moshe. 

15Mme bohle ba dutseng kgotla ha ba mo hlaba ka mahlo, ba bona sefahleho sa hae se 

le jwaloka sefahleho sa lengeloi. 

DIKETSO 7 

1Moprista e moholo a re: Na tseo di jwalo na? 

2Setefane a re: Banna ba heso le bontate, utlwang! Modimo wa kganya o ne o 

ipontshe ho ntata rona Abrahama, a sa le Mesopotamia, a eso ho ahe Kgarane, 

3wa re ho yena: Tloha naheng ya heno le mofuteng wa heno, mme o ye lefatsheng leo 

ke tla o supisa lona. 

4Yaba o tloha naheng ya Bakalde, mme a ya aha Kgarane. Eitse hobane ntatae a 

shwe, Modimo wa mo tlosa teng, wa mo tlisa naheng ena le ahileng ho yona jwale. 

5Ha o a ka wa mo abela lefa teng, leha e le sebakanyana se ka ka se ka hatwang ka 

leoto, wa mpa wa mmalla hore o tla mo fa yona, e tle e be leruo la hae le la 

ditloholwana tsa hae kamora hae, leha a ne a eso ho be le ngwana. 

6Modimo wa mmolella hore ditloholo tsa hae di tla jaka lefatsheng lesele, di etswe 

makgoba, mme di etswe hampe ka dilemo tse makgolo a mane. 

7Empa setjhaba se di entseng makgoba, ke tla se ahlola, ho bolela Modimo; kamora 

tseo di tla tloha teng, mme di tla ntshebeletsa naheng ena. 

8Yaba o mo nea selekane sa lebollo. A tswala Isaaka jwalo, a mmolotsa ka letsatsi la 

boroba meno e le mmedi. Isaaka a tswala Jakobo; Jakobo yenaa tswala bapatriareka 

ba leshome le metso e mmedi. 

9Bapatriareka ba honohela Josefa, ba reka ka yena, a iswa Egepeta; empa Modimo wa 

nna wa eba le yena, 

10wa mo lokolla mahlomoleng a hae kaofela; mme wa mo nea bohlale le ho kgahlisa 

Faro, morena wa Egepeta, eo a ba a mmea mmusisi wa Egepeta le wa ntlo ya hae 

yohle. 

11Ha wa tlala lefatsheng lohle la Egepeta le ho la Kanana, tsietsi ya ba ya eba kgolo; 

bontata rona ba sitwa le ho fumana dijo. 

12Empa eitse ha Jakobo a utlwa hobane koro e teng Egepeta, a roma bontata rona teng 

la pele. 

13La bobedi, Josefa a tsejwa ke banababo, mme Faro a tsebiswa moloko wa Josefa. 

14Yaba Josefa o romela ho lata Jakobo, ntatae, le ba mofuta wa hae kaofela, e le batho 

ba mashome a supileng a metso e mehlano. 

15Jwale, Jakobo a theohela Egepeta, moo a shwetseng teng le bontata rona. 

16Mme ditopo tsa bona tsa iswa Sikeme, tsa patwa lebitleng la Abrahama, leo a neng a 

le reke ka ditjhelete ho bara ba Hamore, Sikeme. 

17Eitse ha nako e se e atametse eo Modimo o tla phetha pallo eo o neng o e anetse 

Abrahama, setjhaba sa ata, sa anafala Egepeta. 

18Ha ba ha hlaha morena e mong, ya sa kang a tseba Josefa. 

19Eo a etsa ka mano ho setjhaba sa rona, a hlorisa bontata rona, a ba a ba lahlisa bana 

ba bona, hore ba tle ba se ke ba hlola ba ata. 

20Moshe a tswalwa mehleng eo, ya eba ngwana e motle ho Modimo; a hodiswa ka 

kgwedi tse tharo tlung ya ntatae. 

21Eitse hobane a lahlwe, moradi wa Faro a mo thola, mme a ikgodisetsa yena, hore e 

tle e be mora wa hae ka sebele. 

22Moshe a rutwa bohlale bohle jwa Baegepeta, mme ya eba motho ya matla ditabeng 

le mesebetsing. 

23Eitse ha a se a hodile dilemo tse mashome a mane, pelo ya hae ya hlahelwa ke 

takatso ya hore a etele banababo, bara ba Iseraele. 

24A fumana e mong wa bona a etswa hampe feela; a mo tlatsa, mme a lefetsa ya 

etswang hampe ka ho bolaya Moegepeta. 

25O ne a lekanya hore banababo ba tla utlwisisa kahoo hobane Modimo o tla ba 

namolela ka letsoho la hae, empa ha ba ka ba utlwisisa. 

26Ka hosasane, a wela ba bang ba lwanang, a ba kgothatsa hore ba etse kgotso, ka ho 

re: Banna, le ba mofuta o le mong; na le etsana hampe keng? 

27Empa ya etsang wa habo hampe a nyatsa Moshe, a re: Ke mang ya o beileng 

morena, le moahlodi wa rona na? 

28Hleka o rata ho mpolaya jwalokaha o bolaile Moegepeta maobane na? 

29Jwale, ka baka la polelo eo, Moshe a baleha, a ya jaka naheng ya Midiane, mme a 

tswala bara ba babedi teng. 

30Eitse hobane ho fete dilemo tse mashome a mane, lengeloi la Morena la hlaha ho 

yena lefeelleng la thaba ya Sinai, kgabong ya mollo e sehlahleng. 

31Moshe ha a bona mohlolo oo, a makala ke wona; a re a sa atamela ho tadimisisa, 

lentswe la Morena la mo tlela, la re: 

32Ke nna Modimo wa bontatao. Modimo wa Abrahama, Modimo wa Isaaka, Modimo 

wa Jakobo. Yaba Moshe o tshwarwa ke ho thothomela, mme a tshaba ho tadima. 

33Morena a re ho yena: Rola dieta maotong a hao, hobane nqalo eo o emeng ho yona 

ke lefatshe le kgethehileng. 

34Ke hlile ke bontshisitse dihloriso tsa setjhaba sa ka se Egepeta, le ho dumaduma ha 

bona ke ho utlwile, mme ke theohetse ho ba namolela; tloo jwale, ke o rome Egepeta. 

35Moshe eo ba neng ba mo nyatsitse, ba re: Ke mang ya o beileng morena le moahlodi 

wa rona? Ke yena ya kileng a rongwa ke Modimo, hore e be morena le monamoledi 

wa bona, ka letsoho la lengeloi le kileng la hlaha ho yena sehlahleng. 

36Ke yena ya ba ntshitseng Egepeta, a etsa mehlolo le meeka Egepeta, le Lewatleng le 

Lefubedu, le lefeelleng, ka dilemo tse mashome a mane. 

37Esale Moshe eo ya kileng a re ho bana ba Iseraele: Morena, Modimo wa lona, o tla 

le hlahisetsa moporofeta hara banababo lona, ya jwaloka nna; mo utlweng. 

38Ke yena ya kileng a ba phuthehong feelleng, hammoho le lengeloi le neng le bua le 

yena thabeng ya Sinai le bontata rona moholo; ke yena ya nkileng ditaba tsa bophelo 

ho re nea tsona. 

39Empa bontata rona ba ne ba hane ho mo utlwa; ba mo nyatsa, mme ba kgutlela 

Egepeta ka dipelo tsa bona, 

40ba re ho Aarone: Re etsetse medimo e re etellang pele; hobane Moshe eo, ya re 

ntshitseng lefatsheng la Egepeta, ha re tsebe se mo hlahetseng. 

41Mohlang oo, ba etsa namane, mme ba hlabela setshwantsho seo, ba thabela 

mosebetsi wa matsoho a bona. 

42Ebile moo Modimo o ba furallang, wa ba neela ho sebeletsa makgotla a lehodimo, 

kamoo ho ngodilweng kateng bukeng ya baporofeta, ho thwe: Lona ntlo ya Iseraele, 

na le ntlhahiseditse dikgomo le mahlabelo feelleng ka dilemo tse mashome a mane 

na? 

43Tjhe, empa le ne le jere tabernakele ya Moloke, le naledi ya modimo wa lona 

Remfane, e leng ditshwantsho tseo le iketseditseng tsona ho di kgumamela; ka baka 

leo, ke tla le falatsa, ke be ke le fetisetse ka nqane ho Babilona. 

44Bontata rona ba ne ba na le tabernakele ya bopaki feelleng, kamoo ya buang le 

Moshe a neng a mo laetse kateng, ho e etsa ka setshwantsho seo a se boneng. 

45Eitse hobane bontata rona ba e newe, ba ya le yona lefatsheng la ditjhaba tseo 

Modimo o di lelekileng pela bona, ba ena le Joshua; mme ya nna ya dula teng ho 

fihlela mehleng ya Davida. 

46Davida a bona mohau pela Modimo, mme a kopa hore a batlele Modimo wa Jakobo 

tabernakele. 

47Salomone ke yena ya o hahetseng tempele. 

48Empa Ya hodimodimo a ke ke a aha ditempeleng tse entsweng ka matsoho, 

jwalokaha moporofeta a boletse, a re: 

49Lehodimo ke terone ya ka, mme lefatshe ke bonamelo ba maoto a ka; ntlo eo le ka 

nkgahelang yona e ka ba e jwang, ho bolela Morena, le nqalo eo nka phomolang ho 

yona e ka ba efe? 

50Na letsoho la ka hase lona le entseng ntho tseo kaofela na? 

51Lona ba melala e thata, ba sa bollang dipelo le ditsebe, le hanela Moya o Halalelang 

kamehla; le tshwana le bontata lona. 

52Ke ofe moporofeta eo bontata lona ba sa kang ba mo hlorisa? Ba bile ba bolaile le 

ba boletseng pele ho tla ha Ya lokileng eo le mo ekileng jwale, eo le leng babolai ba 

hae; 

53lona ba nkileng molao ka matsoho a mangeloi, mme ha le a ka la o boloka. 

54Eitse ha ba utlwa taba tseo, ba tlalwa ke dipelo, mme ba mo tsikitlanyetsa meno. 

55Empa Setefane a tlala Moya o Halalelang, a lelala hodimo, a bona kganya ya 

Modimo, le Jesu a eme letsohong le letona la Modimo. 

56A re: Bonang! ke bona mahodimo a phetlilwe, le Mora motho a eme ka letsohong le 

letona la Modimo. 

57Yaba ba phahamisa mantswe, ba howa, ba ithiba ditsebe, mme ba itihela hodima 

hae hammoho. 

58Eitse hobane ba mo kgarameletse kantle ho motse, ba mo tlepetsa ka majwe;mme 

dipaki tsa bea diaparo tsa tsona maotong a mohlankana ya bitswang Saule. 

59Ha ba sa ntse ba mo tlepetsa, Setefane a rapela, a re: Morena Jesu, amohela moya 

wa ka! 

60A ntoo kgumama, a howa ka lentswe le leholo, a re: Morena, o se ke wa ba balla 

sebe sena! Yare ha a buile jwalo, a ithoballa. 

DIKETSO 8 

1Haele Saule, o na be a dumetse polao ya Setefane. 

Hloriso Jerusalema. — Qhalano ya barutuwa naheng tse kamathoko. — Mohlanka 
Filipi o ya ruta Samaria. — Simone senohe. — Petrose le Johanne ba ya Samaria. 

Mehleng eo, kereke ya hlahelwa ke hloriso e kgolo; ba qhalanyetswa bohle 

mafatsheng a Judea le a Samaria, ha sala baapostola ba nnotshi. 

2Mme banna ba bang ba barapedi ba epela Setefane, mme ba mo llela haholoholo. 

3Empa Saule o ne a ntse a hlorisa kereke, a kena ka matlung, a hulela banna le basadi 

kantle, a ba kenya teronkong. 

4Ba neng ba qhalantswe ba ne ba tsamaya ba ntse ba bolela lentswe. 

5Haele Filipi, a theohela motseng o mong wa Samaria, a bolela Kreste teng. 

6Bongata ba eba pelo e le nngwe ho mamela tse bolelwang ke Filipi, ha bo utlwa, 

mme bo bona mehlolo eo a e etsang. 

7Hobane meya e ditshila e ne e tloha ho ba bangata ba kenweng ke yona, e howa ka 

lentswe le leholo; le ba bangata ba neng ba omeletse ditho le diritsa ba fodiswa. 

8Mme thabo e kgolo ya eba teng motseng oo. 

9Monna ya bitswang Simone o ba a se a le teng, ya etsang bonohe motseng oo; o ne a 

thetsa setjhaba sa Samaria, ka ho ipolela hore ke motho e moholo. 

10Ba ne ba mo mamela kaofela, ho qala ka e monyenyane ho isa ho e moholo, ba re: 

Enwa ke matla a Modimo, a bitswang a maholo. 

11Ba ne ba mo kgomarela jwalo, kahobane, ka nako e teletsana, a ne a ba makaditse 

ka bonohe ba hae. 

12Empa, eitse hobane ba dumele Filipi ya ba bolellang ditaba tsa mmuso wa Modimo 

le lebitso la Jesu Kreste, banna le basadi ba kolobetswa. 

13Le yena Simone a dumela, mme a kolobetswa; o ne a kgomarela Filipi; mme o ne a 

tsota ha a bona mehlolo le meeka e mengata e etswang. 

14Jwale, baapostola ba setseng Jerusalema, yare ha ba utlwa hobane Basamaria ba 

amohetse lentswe la Modimo, ba roma Petrose le Johanne ho bona. 

15Bao, eitse hobane ba fihle, ba ba rapella hore ba newe Moya o Halalelang. 

16Hobane o ne o eso ho theohele le ho ya mong ho bona; empa ba ne ba sa 

kolobeditswe feela ka lebitso la Morena Jesu. 

17Yaba ba ba bea matsoho, mme ba newa Moya o Halalelang. 

18Yare ha Simone a bona hobane Moya o Halalelang o newa ka peo ya matsoho a 

baapostola, a ba beela ditjhelete, a re: 

19A le ke le mpheng le nna matla ao, hore e mong le e mong eo ke tla mmea matsoho, 

a newe Moya o Halalelang. 

20Empa Petrose a mo araba, a re: Ditjhelete tsa hao a di ke di timele le wena, ha o 

lekantse hobane neo ya Modimo e rekwa ka ditjhelete. 

21Ha o na kabelo leha e le tokelo tabeng ena; hobane pelo ya hao ha e a loka pela 

Modimo. 

22Hlo o bake bolotsaneng bona ba hao, mme o rapele Modimo; ekaba mohlomong o 

ka tshwarelwa kgopolo eo ya pelo ya hao. 

23Hobane ke a bona hoba o tletse nyooko e babang haholo, o fineletswe ke bokgopo. 

24Simone a araba, a re: Nthapelleng e le lona ho Morena, hore ke se ke ka welwa ke 

ntho le e nngwe ya tseo le di boletseng. 

25Baapostola, eitse hobane ba pake lentswe la Morena, ba kgutlela Jerusalema, ba ntse 

ba bolela Evangeli metsaneng e mengata ya Samaria. 

Mohlanka Filipi le letona la Kandase. 

26Yaba lengeloi la Morena le bolella Filipi, la re: Tloha, o ye nqa borwa, tseleng e 

tswang Jerusalema, e yang le Gasa, e leng e sa tsamauweng. 

27Yaba o tloha kapele, a ya teng. Mme a bona monna wa Ethiopia, letona le leholo la 

Kandase, mofumahadi wa Ethiopia, le moalosi wa maruo a hae kaofela, ya neng a tlile 

Jerusalema ho rapela; 

28o ne a kgutlela ha habo, mme o ne a dutse koloing ya hae, a ntse a bala buka 

ya moporofeta Esaia. 

29Yaba Moya o re ho Filipi: Eya, o atamele koloi eo. 

30Filipi a matha, mme eitse ha a mo utlwa a bala buka ya moporofeta Esaia, a 

mmotsa, a re: Na o utlwisisa seo o se balang na? 

31Eo a re: Nka utlwisisa jwang ha e mong a sa nkenye tseleng? Mme a rapela Filipi 

hore a hlwe, a dule le yena. 

32Karolo ya lengolo leo a neng a le bala e ne e le yona ena: O huletswe hlabong 

jwaloka nku, hape o ne a le jwaloka konyana e semumu pela mokuti wa yona, mme ha 

a ka a ahlamisa molomo wa hae. 

33Kahlolo ya hae e phethilwe boikokobetsong ba hae; mme ke mang ya ka bolelang 

leloko la hae? Hobane bophelo ba hae bo tloswa lefatsheng. 

34Letona la botsa Filipi, la re: Ke a o rapela, ke re, na moporofeta o bolela taba eo 

bakeng sa mang? Na o a ipolela, kapa o bolela e mong na? 

35Yaba Filipi o ahlamisa molomo wa hae, a qala ka lengolo leo ho mmolella tsa Jesu. 

36Ba re ba sa tsamaya tseleng, ba fihla moo metsi e leng teng; letona la re: Bona, 

metsi ke ana; ho ka hana eng hore ke se ke ka kolobetswa na? 

37Filipi a re: Ha o dumela ka pelo yohle ya hao, ho ka etswa. La araba, la re: Ke a 

dumela hore Jesu Kreste ke Mora wa Modimo. 

38Yare hoba a laele hore koloi e eme, ba theohela metsing hammoho, Filipi le letona, 

mme Filipi a le kolobetsa. 

39Eitse ha ba tloha metsing, Moya wa Morena wa tlosa Filipi, mme letona ha le a ka la 

hlola le sa mmona; la mpa la tswela pele tseleng ya lona le thabile. 

40Haele Filipi, a tshoha a se a le Asote, mme ha a ntse a tsamaya, a bolela Evangeli 

metseng yohle, a ba a fihla Sesarea. 

DIKETSO 9 

Tshokoloho ya Saule. 

1Empa Saule o ne a sa ntse a befetswe ho sokela le ho bolaya barutuwa ba Morena; a 

ya ho moprista e moholo, 

2a kopa mangolo ho yena a ngollwang masinagoge a Damaseka, hore etlere ha a ka 

fumana ba bang ba thuto eo, leha e le banna, kapa basadi, a ba tlame, a ba tlise 

Jerusalema. 

3A re a sa ya, a se a atametse Damaseka, a tshoha lesedi le tswang lehodimong le mo 

teela hare. 

4A wela fatshe, a utlwa lentswe le reng ho yena: Saule, Saule, o ntlhorisetsang na? 

5A re: O mang, Morena? Morena a re: Ke nna Jesu, eo o mo hlorisang; ho thata ho 

wena ho raha ditsenene. 

6A re ka tshoho le ka thothomelo: Morena, o rata hore ke etse eng na? Morena a re ho 

yena: Tsoha, o kene motseng, mme o tla bolellwa teng seo o tshwanetseng ho se etsa. 

7Banna bao a neng a tsamaya le bona, ba ne ba eme ba maketse; hobane ba fela ba ne 

ba utlwile lentswe, ba mpa ba sa bone motho. 

8Yaba Saule o tsoha fatshe, mme ha a tadima, a sitwa ho bona motho; ba mpa ba mo 

tshwara ka letsoho, ba mo isa Damaseka. 

9Mme ha feta matsatsi a mararo, a sa bone, a sa je, a sa nwe. 

10Morutuwa e mong, ya bitswang Ananiase, o ne a le teng Damaseka: Morena a 

mmolella ka pono ya mohlolo, a re: Ananiase! Yena a re: Ke nna enwa, Morena! 

11Morena a re ho yena: Tloha, o ye seterateng se bitswang se Lokileng; o batle ka 

tlung ya Juda motho ya bitswang Saule wa Tarese; hobane o ka bona, o a rapela, 

12mme o bone, ka pono ya mohlolo, monna ya bitswang Ananiase a kena, a mmea 

matsoho, hore a boele a bone. 

13Empa Ananiase a araba, a re: Morena, ke utlwile ke ba bangata ditaba tsa monna eo, 

kamoo a entseng bakgethwa ba hao hampe kateng, Jerusalema; 

14le mona o tlile a neilwe matla ke baprista ba baholo a ho tlama bohle ba rapelang 

lebitso la hao. 

15Empa Morena a re ho yena: Eya, hobane eo ke lefiso leo ke ikgethetseng lona, ho 

isa lebitso la ka ho baditjhaba, le ho marena, le ho bana ba Iseraele; 

16mme ke tla mmontsha boholo ba bohloko boo e ka kgonang a bo utlwe ka baka la 

lebitso la ka. 

17Yaba Ananiase o ya, a kena ka tlung, a mmea matsoho, a re: Saule, ngwaneso, 

Morena o nthomile, yena Jesu ya ipontshitseng ho wena tseleng eo o tlileng ka yona, 

hore o boele o bone, le hore o tlale Moya o Halalelang. 



1737 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

18Mme ntho tse kang makgapetla tsa phakisa tsa wa mahlong a hae; a boela a bona; a 

ntoo ema, a kolobetswa. 

19Yaba o ja dijo, mme matla a boela ho yena. Saule a dula le barutuwa ba leng 

Damaseka matsatsi a mang. 

20A phakisa a bolela Jesu masinagogeng, a tiisa hore ke Mora wa Modimo. 

21Ba mo utlwang kaofela ba ne ba makala, ba re: Na eo hase yena ya neng a hlorisa 

hampe ba rapelang lebitso leo Jerusalema, a bile a tlile le mona ho ba tlama le ho ba 

isa ho baprista ba baholo na? 

22Haele Saule, a nna a ipha matla a maholo, a hlola Bajuda ba ahileng Damaseka, ka 

ho ba bontsha hore Jesu ke Kreste. 

23Kamora tsiu tse ngatanyana, Bajuda ba rera ho mmolaya; 

24empa Saule a tsebiswa morero wa bona. Ba ne ba lebela menyako 

ya motse,motshehare le bosiu, hore ba tle ba mmolaye; 

25empa barutuwa ba mo nka bosiu, ba ema hodima lerako, ba mo lepelletsa fatshe ka 

seroto. 

26Saule eitse ha a fihla Jerusalema, a leka ho kopana le barutuwa; empa ba ne ba mo 

tshaba kaofela, ba se ke ba dumela hobane e se e le morutuwa. 

27Yaba Barnabase o mo nka, a mo isa ho baapostola, a ba phetela kamoo a boneng 

Morena tseleng kateng, a bileng a buile le yena, le kamoo a boletseng lebitso la Jesu 

ka matla motseng wa Damaseka kateng. 

28Saule a nna a dula le bona Jerusalema, a ntse a kena, a etswa. 

29A bua ka lebitso la Morena Jesu a sa tshabe letho, a fetolana le Bajudaba Bagerike; 

empa bona ba rata ho mmolaya. 

30Yare ha barutuwa ba utlwa hoo, ba mo isa Sesarea, ba ntoo mo romela Tarese. 

Petrose o etela Lida le Jopo; o fodisa Enea; o tsosa Tabitha bafung. 

31Jwale, dikereke di ne di dutse ka kgotso kahohle Judea, le Galelea, le Samaria; di ne 

di hahiswa, di tsamaya ka tshabo ya Morena; mme di ne di anafala ka tshediso ya 

Moya o Halalelang. 

32Petrose ha a ntse a etela barutuwa kaofela, a tla le ho bahalaledi ba ahileng Lida. 

33A fihlela monna teng, ya bitswang Enea, a sekame diphateng e se e le dilemo tse 

robileng meno e le mmedi; o ne a omeletse ditho. 

34Petrose a re ho yena: Enea, Jesu Kreste o a o fodisa; tsoha, a alole diphate tsa hao. 

Mme a phakisa a tsoha. 

35Bohle ba ahileng Lida le Sarone ba mmona, ba ba ba sokolohela ho Morena. 

36Motseng wa Jopo, mosadi o ne a le teng, e leng morutuwa, ya bitswang Tabitha, ke 

ho re Dorkase, ha ho fetolwa; o ne a tletse mesebetsi e metle le dithuso tseo a neng a 

di etsa. 

37A tshwarwa ke bohloko mohlang oo, a shwa. Yare hobane ba mo hlatswe, ba 

mmea phaposing e kahodimo. 

38Erekaha Lidda a le haufi le Jopo, yare ha barutuwa ba utlwa hobane Petrose o teng, 

ba mo romella banna ba babedi, ho mo rapela hore a tle ho bona, a se ke a dieha. 

39Yaba Petrose o tloha, a tla le bona. Yare ha a fihla, ba mo isa phaposing e 

kahodimo; basadi ba bahlolohadi kaofela ba itlhahisa pela hae, ba ntse ba lla, ba 

mmontsha mese le diaparo tseo Dorkase a neng a ba etsetsa tsona, ha a sa na le bona. 

40Petrose a re, ba ke ba tswele ntle kaofela; yaba o kgumama ka mangwele, a rapela, a 

ntoo retelehela ho setopo, a re: Tabitha, tsoha! Yaba eo o tutubolla mahlo, mme ha a 

bona Petrose, a dula. 

41Petrose a mo tshwara ka letsoho, a mo emisa, mme eitse hobane a bitse bahalaledi le 

bahlolohadi, a ba nea yena a boetse a phela. 

42Hoo ha tsejwa ke ba motse wa Jopo kaofela, mme ha dumelwa ho Morena ke ba 

bangata. 

43Petrose a dula Jopo matsatsi a mangatanyana, a dutse ha monna ya 

bitswang Simone, mosuhi wa matlalo. 

DIKETSO 10 

Molaodi Kornele, moditjhaba wa pele ya sokolohileng ka Petrose. — Moya o 
Halalelang o newa le bona baditjhaba. — Petrose o ikarabela pela bakreste ba 

Jerusalema. 

1Monna o ne a le teng Sesarea, lebitso la hae e le Kornele, e le molaodi wa lekgolo 

lekgotleng le bitswang la Italia. 

2E ne e le motho wa borapedi, ya tshabang Modimo, yena le ba ntlo ya hae bohle; o 

ne a thusa haholoholo bafumanehi ba hara setjhaba, mme o ne a sa phetse ho rapela 

Modimo. 

3A bona mohlolo ka hora ya boroba mono o le mong, a bontshisa lengeloi la Morena 

le etla ho yena, mme la re ho yena: Kornele! 

4Yena ha a le tadima, a tshoha, mme a re ho lona: Taba ke efe, Morena? La re ho 

yena: Merapelo ya hao le dithuso tsa hao di nyolohetse pela Modimo, di tle di 

hopolwe. 

5Jwale, romela banna Jopo, o late Simone e mong, ya reilweng Petrose. 

6O fapohetse ha monna ya bitswang Simone, mosuhi, eo ntlo ya hae e leng pela 

lewatle; ke yena ya tla o bolella seo o tshwanetseng ho se etsa. 

7Yare hobane lengeloi le buang le Kornele le tlohe, a bitsa bahlanka ba hae ba le 

babedi, wa boraro e le mohlabani ya tshabang Modimo, wa ba dulang ho yena. 

8Mme a ba phetela ditaba tsohle, a ntoo ba roma Jopo. 

9Ka hosasane, yare ha ba sa le tseleng, ba se ba atamela motse, Petrose a nyolohela 

hodima ntlo ho ya rapela, ha hora e batlile ho ba ya botshelela. 

10A lapa, a rata ho ja. Empa ha ba sa ntse ba mo lokisetsadijo, moya wa hae wa 

hapjwa. 

11A bona lehodimo le phetlilwe, mme ho theohela ho yena ntho e kang lesela le 

leholo, le tlamilweng dintlheng tse nne, le lepellelang fatshe. 

12Le ne le nkile tsohle tsa lefatshe tse maoto a mane, le tse hahabang, le dinonyana tsa 

lehodimo. 

13Yaba lentswe le fihla ho yena, la re: Petrose, ema, o hlabe, o je. 

14Empa Petrose a re: Ho se be jwalo, Morena; hobane ha ke eso ho je ntho e ditshila, 

leha e le e sa hlwekang. 

15Lentswe la eketsa la re ho yena la bobedi: Tseo Modimo o di hlwekisitseng, o se ke 

wa re, di ditshila. 

16Hoo ha etswa hararo, lesela la ntoo boela le nyolosetswa lehodimong. 

17Petrose a re a sa ntse a nahana hore na mohlolo oo a o boneng o reng, ha fihla banna 

ba romilweng ke Kornele, ba botsa ntlo ya Simone; yaba ba ema monyako, 

18ba bitsa, ba botsa hore na ke moo Simone, ya bitswang Petrose, a fapohetseng teng 

na? 

19Petrose a re a sa ntse a nahana mohlolo oo, Moya wa re ho yena: Banna ke bao ba 

bararo, ba o batla. 

20Hlo o theohe, mme o ye le bona, o sa kganane, hobane ke nna ke ba romileng. 

21Yaba Petrose o theohela ho banna ba romilweng ho yena ke Kornele, a re: Ke nna 

eo le mmatlang; le tlile ka taba efe? 

22Ba re: Kornele, molaodi wa lekgolo, monna ya lokileng, ya tshabang Modimo, ya 

roriswang ke setjhaba kaofela sa Bajuda, o laetswe ke Modimo ka lengeloi le 

halalelang, ho o biletsa tlung ya hae, a tle a utlwe seo o tla mmolella sona. 

23Yaba o ba biletsa ka tlung, a ba amohela teng. Ka hosasane, Petrose a tloha le bona, 

mme baena ba bang ba Jopo ba ya le yena. 

24Yare ka hosasane, ba kena Sesarea. Kornele o ne a ba lebeletse, a bilea bitsitse le 

bahabo le metswalle ya hae e meholo. 

25Yare ha Petrose a kena, Kornele a mo kgahlanyetsa, a itihela maotong a hae, a mo 

kgumamela. 

26Empa Petrose a mo tsosa, a re: Tsoha; le nna ke mothofeela. 

27A kena le yena, ba ntse ba bua hammoho, mme a fihlela batho ba bangata ba 

phuthehetse teng. 

28A re ho bona: Le a tseba hobane motho wa Mojuda ha a dumellwe ho kopana le 

moditjhaba, leha e le ho kena ha hae; empa Modimo o nkeleditse hobane ke se ke ka 

re, motho e mong o ditshila, leha e le ho re, ha a hlweka. 

29Ka baka leo, eitse hobane ke bitswe, ke tlile feela ke sa hane; mme jwale, ke le 

botsa taba eo le mpileditseng yona. 

30Yaba Kornele o araba, a re: Ho se ho fetile matsatsi a mane, ka nako e kang yona 

ena, ke ne ke itima dijo, ke rapela ka tlung ya ka ka hora ya boroba mono o le mong, 

mme ka bona monna a eme pela ka ka diaparo tse kganyang; 

31a re: Kornele, thapelo ya hao e utlwilwe, mme dithuso tsa hao di ile tsa hopolwa ke 

Modimo. 

32Jwale, romela Jopo, o late Simone, ya reilweng Petrose; o fapohetse tlung ya 

Simone mosuhi, e pela lewatle; etlare hobane a tle, ke yena ya tla bua le wena. 

33Ke ka baka leo ke phakisitseng ka romela ho wena; o entse hantle ha o tlile. Jwale, 

re dutse mona kaofela kapela Modimo, ho utlwa tsohle tseo Modimo o o laetseng 

tsona. 

34Yaba Petrose o ahlamisa molomo, a re: Ke lemoha ka nnete hore Modimo ha o ye 

ka tshobotsi ya batho. 

35Empa hara ditjhaba tsohle, ya o tshabang, le ya etsang ho lokileng, ke yena ya o 

kgahlisang. 

36Haele lentswe leo o le rometseng ho bana ba Iseraele, ha o bolela kgotso ka Jesu 

Kreste, e leng Morena wa bohle, le a le tseba, 

37le tsona ditaba tse hlahileng Judea yohle, tse qadileng Galelea, kamora kolobetso e 

boletsweng ke Johanne; 

38kamoo Modimo o tlotsitseng ka Moya o Halalelang kateng, le ka matla Jesu wa 

Nasaretha, ya neng a tsamayahohle, a ntse a etsa hantle, a fodisa bohle ba 

hataketsweng ke Diabolose; hobane Modimo o ne o ena le yena. 

39Rona, re dipaki tsa ditaba tsohle tseo a di entseng naheng ya Bajuda le Jerusalema. 

Ba mo fanyehile sefateng, ba mmolaya. 

40Empa Jesu eo, Modimo o mo tsositse bafung ka letsatsi la boraro, mme o mo 

hlahisitse pontsheng, 

41e seng ho setjhaba kaofela, e le ho dipaki tseo Modimo o di kgethileng pele, e 

leng rona bao re jeleng, re nweleng le yena, hobane a tsohe bafung. 

42O re laetse ho bolella setjhaba, le ho paka hore ke yena ya beilweng ke Modimo ho 

ahlola ba phelang le ba shweleng. 

43Baporofeta bohle ba mmoletse ka taba ya hore, e mong le e mong ya dumelang ho 

yena, o tla bona tshwarelo ya dibe ka lebitso la hae. 

44Yare ha Petrose a sa ntse a bolela taba tseo, Moya o Halalelang wa theohela hodima 

bohle ba utlwang lentswe. 

45Badumedi bao e leng ba lebollo, ba tlileng le Petrose, ba ba ba makala, ha ba bona 

neo ya Moya o Halalelang e tshollelwa le baditjhaba. 

46Hobane ba ne ba ba utlwa ba bua dipuo disele, ba boka Modimo. 

47Yaba Petrose o bua, a re: Na ke mang jwale ya ka hanang le metsi, hore bao ba se ke 

ba kolobetswa, haele mona ba se ba amohetse Moya o Halalelang jwaloka rona na? 

48Jwale, a laela hore ba kolobetswe ka lebitso la Morena. Yaba ba mo rapela, ba re a 

ke a hlole le bona matsatsi a mang. 

DIKETSO 11 

1Baapostola le baena ba ahileng Judea ba utlwa hoba baditjhaba le bona ba amohetse 

lentswe la Modimo. 

2Yare ha Petrose a kgutletse Jerusalema, badumedi bao e leng ba lebollo ba mo 

tsekisa, 

3ba re: O kene ho banna ba sa bollang, mme o jele le bona. 

4Yaba Petrose o qala ho ba phetela ditaba ka ho di hlomahanya, a re: 

5Ke ne ke le motseng wa Jopo, ke rapela; moya wa ka wa haptjwa; mme ka bona ntho 

e kang lesela le leholo le theoha lehodimong, le tlamilwe dintlheng tse nne, mme la tla 

ho nna. 

6Yare ha ke nyarela ho lona, ka tadima, ka bona diphoofolo tsa lefatshe tse maoto a 

mane, le dibatana, le dihahabi, le dinonyana tsa lehodimo. 

7Ka utlwa le lentswe le reng ho nna: Petrose ema, o hlabe, o je. 

8Ka re: Ho se be jwalo Morena; hobane ha ke eso ho je ntho e ditshila, leha e le e sa 

hlwekang. 

9Lentswe la boela la tswa lehodimong, la nkaraba, la re: Tseo Modimo o di 

hlwekisitseng, o se ke wa re, di ditshila. 

10Hona ha etswa hararo; tseo kaofela tsa ntoo boela di nkelwa lehodimong. 

11Ka nako yona eo, ka tshoha banna ba bararo, ba romilweng ho nna, ba tswang 

Sesarea, ba hlaha monyako wa ntlo eo ke neng ke le ho yona. 

12Moya wa mpolella, hore ke ye le bona, ke sa kganane. Baena bana ba tsheletseng ba 

ya le nna le bona, mme ra kena tlung ya monna eo. 

13A re bolella kamoo a boneng lengeloi kateng, ka tlung ya hae, le eme, le re ho yena: 

Romela banna Jopo, mme o late Simone, ya bitswang Petrose. 

14Ke yena ya tla o bolella taba tseo o tla bolokeha ke tsona, wena le ntlo ya hao 

kaofela. 

15Eitse hobane ke qale ho bua, Moya o Halalelang wa theohela hodima bona, 

jwalokaha ho entswe ho rona ho qaleng. 

16Yaba ke elellwa polelo ya Morena, kamoo a boletseng kateng, a re: Johanne o fela a 

kolobeditse ka metsi, empa lona le tla kolobetswa ka Moya o Halalelang. 

17Mme Modimo ha o ba file neo e jwaloka eo o re neileng yona, rona ba dumetseng 

ho Morena Jesu Kreste, nna, ke ne ke le mang hore ke hane ho Modimo? 

18Yare ha ba utlwa taba tseo, ba lesa ho belaela; mme ba tlotlisa Modimo ka ho re: 

Efela Modimo o neile le baditjhaba pako, hore ba bonebophelo. 

Bakreste ba Antioke. — Barnabase le Saule ba sebetsa teng. — Tlala e 
porofetilweng ke Agabuse. 

19Ba neng ba qhalantswe ke hloriso e hlahileng ka Setefane, ba fetela pele ho ya 

Fenisia, le Sipera, le Antioke, ba sa bolelle motho lentswe, haese Bajuda ba nnotshi. 

20Leha ho le jwalo, ba bang ho bona, e leng banna ba Sipera le ba Sirene, yare ha ba 

kena Antioke, ba bua le Bakgerike, ba ba bolella ditaba tsa Morena Jesu. 

21Letsoho la Morena la eba le bona, mme batho ba bangata ba dumela, ba sokolohela 

ho Morena. 

22Taba eo, eitse ha e utlwahala kerekeng ya Jerusalema, ba roma Barnabase hore a 

etele Antioke. 

23Eitse ha a fihla, mme a bona mohau wa Modimo, a thaba, mme a ba kgothatsa 

kaofela ho tiisetsa ho Morena ka pelo e pheheletseng. 

24Hobane e ne e le monna ya molemo, ya tletseng Moya o Halalelang le tumelo; mme 

batho ba bangata haholo ba kgomarela Morena. 

25Yaba Barnabase o ya Tarese, ho batla Saule. 

26Yare hobane a mo fumane, a mo tlisa Antioke; ba dule teng ba qeta ngwaha ba ntse 

ba phutheha le kereke; mme ba ruta bongata bo boholo. Ke Antioke barutuwa ba 

qadileng ho bitswa bakreste. 

27Mehleng eo, baporofeta ba bang ba theoha Jerusalema, ba tla Antioke. 

28E mong wa bona, ya bitswang Agabuse, a ema, mme a porofeta ka Moya hore tlala 

e kgolo e tla wela lefatshe lohle. E fedile ya hlaha mehleng ya Sesare Klaude. 

29Barutuwa ba eba ntswe le le leng ho romela baena ba ahileng Judea dithuso, kamoo 

e mong le e mong a neng a ka ntsha kateng. 

30Ba fela ba etsa hoo, mme ba di romela ho baholo ba phutheho ka matsoho a 

Barnabase le Pauluse. 

DIKETSO 12 

Jakobo o bolawa ke Heroda. — Petrose o kenngwa teronkong; o ntshwa teng ke 
lengeloi. — Lefu la Heroda. 

1Mehleng eo, morena Heroda a qala ho hlorisa ba bang ba kereke; 

2mme a bolaya Jakobo, ngwanabo Johanne, ka sabole. 

3Yare ha a bona hobane hoo ho kgahlile Bajuda, a eketsa a tshwara le yena Petrose. E 

ne e le ka matsatsi a mahobe a se nang ditomoso. 

4Yare hobane a mo tshware, a mo kenya teronkong, mme a mo neela dihlophana tse 

nne, hore di tle di mo lebele, hlopha se seng le se seng se ena le bahlabani ba bane, a 

lakatsa ho mo hlahisa pela setjhaba ha Paseka e fetile. 

5Petrose a nna a lebelwa teronkong jwalo; empa kereke yona e ne e sa phetse ho mo 

rapella ho Modimo. 

6Mohla Heroda a seng a ya mo hlahisa, ka bona bosiu boo, Petrose o ne a robetse 

mahareng a bahlabani ba babedi, a tlamilwe ka mahlaahlela a mabedi; balebedi ba 

emeng pela monyako ba ne ba lebela teronko. 

7Empa hang, lengeloi la Morena la hlaha, mme lesedi la kganya teronkong; yaba le 

sisinya Petrose lehlakoreng, la mo tsosa, la re: Tsoha kapele. Yaba mahlaahlela a wa 

matsohong a hae. 

8Lengeloi la re ho yena: Itlame letheka, o rwale le meqathatso ya hao. A etsa jwalo. 

La ntoo re: Apara kobo ya hao, o ntatele. 

9Yaba o tswa, a le latela. O ne a sa tsebe hobane se etswang ke lengeloi ke nnete; 

empa o ne a hloma eka o bona pono ya mohlolo. 

10Hobane ba fete sehlopha sa pele sa balebedi le sa bobedi, ba fihla monyakong wa 

tshepe o isang motseng, mme wa ipulela bona; ba tswa, ba tsamaya sebaka seterateng 

se le seng, mme hanghang lengeloi la tloha ho yena. 

11Ebile moo Petrose a elellwang, a re: Jwale, ke tseba kannete hobane Morena o 

romile lengeloi la hae, mme o nnamoletse letsohong la Heroda le tebellong yohle ya 

setjhaba sa Bajuda. 

12Eitse hobane a imamele, a ya tlung ya Maria, mma Johanne ya reilweng Mareka, 

moo badumedi ba bangata ba neng ba phuthehetse teng, ba rapela. 

13Petrose eitse ha a kokota monyako wa mathule, morwetsana ya bitswang Rhode a 

tla mamela. 

14Yare ha a tsebile lentswe la Petrose, a se ke a bula monyako ka baka la ho thaba, a 

mpa a matha ho ya bolella ba ka tlung hobane Petrose o eme pela mathule. 

15Ba re ho yena: O a hlanya. Empa yena a tiisa, a re: Ho jwalo. Yaba ba re: Ke 

lengeloi la hae. 

16Empa Petrose o ne a tiisa ho kokota. Yare ha ba bula, ba mmona, mme ba tsota. 

17A ba hwehla ka letsoho hore ba kgutse, mme a ba phetela kamoo Morena a mo 

ntshitseng teronkong kateng; a ba a re ho bona: Tsebisang Jakobo le baena taba tseo. 

A ntoo tswa, a ikela bakeng se seng. 

18Yare hobane bosiu bo se, letsoso le leholo la eba teng hara bahlabani, la 

ho tseba hobane Petrose o entse jwang. 

19Heroda, eitse hobane a mmatlisise, mme a se mo fumane, a ahlola bahlabani, a laela 

hore ba ye ho bolawa. A ntoo tloha Judea, a theohela Sesarea, mme a ahella teng. 

20Heroda o ne a halefetse Batire le Basidone. Empa ba tla ho yena ba le lentswe le le 

leng, mme yare ha ba itlholetse Blaste, qhoku ya morena, ba kopa kgotso, kahobane 

naha ya bona e ne e sela ho ya morena. 

21Ka letsatsi le beilweng, Heroda a apara kobo tsa borena, a dula teroneng ya hae; ha 

a ntse a bua le bona, 

22setjhaba sa howa, sa re: Lentswe leo ke la Modimo, e seng la motho. 

23Empa lengeloi la Morena la phakisa la mo otla, kahobane ha a ka a busetsa letlotlo 

ho Modimo: a jewa ke diboko, a ba a shwa. 

24Empa lentswe la Modimo la nna la ata, la anafala. 

25Haele Barnabase le Saule yare ha ba phethile mosebetsi wa bona, ba tloha 

Jerusalema, ba ena le Johanne, ya reilweng Mareka. 

DIKETSO 13 

Barnabase le Saule ba rongwa boruti ditjhabeng. — Ba etela Sipera, Perge, 
Antioke wa Pisidia, Ikone, Listra, le Derba. — Ba ntoo kgutlela Antioke. 

1Baporofeta le baruti ba bang ba ne ba le teng Antioke, kerekeng ya teng Antioke, e le 

Barnabase, le Simone, ya reilweng Nigere, le Lusiuse, wa Sirene, le Manahene, ya 

neng a hodisitswe le Heroda moteterareke, le Saule. 

2Ha ba ntse ba sebeletsa Morena, ba itima dijo, Moya o Halalelang wa re: 

Nkgetheleng Barnabase le Saule, ba ye mosebetsing oo ke ba bileditseng wona. 

3Yare hobane ba itime dijo, ba rapele, ba ba bea matsoho, mme ba ba roma. 

4Yare hobane Moya o Halalelang o ba rome, ba theohela Selosia; teng ba kena 

sekepeng, ba tshelela Sipera. 

5Yare ha ba fihla Salamina, ba bolela lentswe la Modimo masinagogeng a Bajuda. Ba 

ne ba na le Johanne ya ba sebeletsang. 

6Yare ha ba tsamaile sehlekehlekeng ho ya fihla Pafose, ba fihlela monna wa senohe, 

moporofeta ya leshano wa Mojuda, lebitso la hae e le Bare-Jesu. 

7O ne a na le mmusisi Sergiuse Pauluse, monna ya hlalefileng. Eo a bitsa Barnabase le 

Saule, a lakatsa ho utlwa lentswe la Modimo. 

8Empa Elimase — ke ho re, senohe, ha lebitso la hae le fetolwa — a ba hanyetsa, a 

leka ho kgelosa mmusisi tumelong. 

9Yaba Saule, eo lebitso le leng la hae e leng Pauluse, o tlala Moya o Halalelang; a mo 

tjamela, 

10a re: Wena, motho ya tletseng thetso yohle le mano a mabe wohle, mora Diabolose, 

sera ho tsohle tse lokileng, na o tla lesa neng ho sokanya tsela tsa Morena tse lokileng 

na? 

11Jwale, bona, letsoho la Morena le hodima hao; o tla ba sefofu, o be o sa bone letsatsi 

ho isa motsotso. Yaba lefifi le botsho bo phakisa bo mo wela hodimo; o ne a dikadika, 

a batla ya ka mo tsamaisang ka letsoho. 

12Mmusisi yare ha a bona se hlahileng, a dumela, a makaditswe ke thuto ya Morena. 

13Pauluse le ba nang le yena, eitse hobane ba tlohe Pafose, ba fihla Perge, motse wa 

Pamfilia. Empa Johanne a kgaohana le bona, a kgutlela Jerusalema. 

14Haele bona, ba tloha Perge, ba tla Antioke wa Pisidia. Ba kena sinagogeng ka 

letsatsi la Sabatha, ba dula. 

15Eitse hobane ho balwe mangolong a molao le a baporofeta, babusi ba sinagoge ba 

romella ho bona, ba re: Banna ba heso, ekare ha le na le taba ya kgothatso ho batho, le 

ka bua. 

16Yaba Pauluse o a ema, mme yare ha a ba hwehlile ka letsoho hore ba kgutse, a re: 

Banna ba Iseraele, le lona ba tshabang Modimo, mamelang! 

17Modimo wa setjhaba sena sa Iseraele o ikgethetse bontata rona, mme o hodisitse 

setjhaba sena ha se sa aheletse lefatsheng la Egepeta; wa ba wa ba ntsha teng ka 

letsoho le phahameng. 

18Wa nna wa ba etsetsa ka mohau feelleng, ka dilemo tse mashome a mane. 

19Eitse hobane o fedise ditjhaba tse supileng lefatsheng la Kanana, wa ba abela naha 

eo ka dilemo tse batlileng ho ba makgolo a mane a nang le mashome a mahlano. 

20Kamora tseo, wa ba nea baahlodi ho isa ho moporofeta Samuele. 

21Mehleng eo, ba qela morena, mme Modimo wa ba nea Saule, mora Kishe, monna 

wa leloko la Benjamine, ka dilemo tse mashome a mane. 

22Eitse hobane o mo tlose, wa ba hlahisetsa Davida, hore e bemorena wa bona, eo o 

mmoletseng, wa re: Ke fumane Davida, mora Jese, monna ya pelong ya ka, ya tla etsa 

hoo ke ho ratang hohle. 

23Lelokong la eo, ka pallo ya wona, Modimo o hlahiseditse Iseraele Mmoloki Jesu. 

24Enereha a eso ho hlahe, Johanne o ne a se a boleletse setjhaba sa Iseraele kaofela 

kolobetso ya pako. 

25Johanne ha a se a ya qeta leeto la hae, a re: Le hloma ke le mang? Ha ke yena. Empa 

bonang, e mong o ya tla kamorao ho nna, eo ke sa lokelang ho lokolla dieta maotong a 

hae. 

26Banna ba heso, bana ba leloko la Abrahama, le ba hara lona ba tshabang Modimo, 

lentswe lena la poloko le rometswe ho lona. 

27Hobane ba ahileng Jerusalema le baholo ba bona, ereka ha ba sa ka ba tseba Jesu, 

ditaba tsa baporofeta tse balwang ka Sabatha e nngwe le e nngwe ba di phethile ka 

ho mo ahlola. 

28Leha ba sa ka ba fumana ho yena molato o tshwanetsweng ke lefu, ba qela ho Pilato 

hore a bolawe. 

29Eitse hobane ba phethe ditaba tsohle tse ngodilweng bakeng sa hae, ba mo fanyolla 

sefateng, ba mo kenya lebitleng. 

30Empa Modimo o mo tsositse bafung; 

31mme o bile a bonwa ka matsatsi a mangata ke ba neng ba tlohe Galelea, ba tla 

Jerusalema le yena, bao e leng dipaki tsa hae pela setjhaba. 

32Rona, re a le tsebisa hore pallo e neng e etseditswe bontata rona, 

33Modimo o e phethile ho rona bao re leng bana ba bona, ka ho tsosa Jesu, jwalokaha 

ho ngodilwe Pesalemeng ya bobedi, ho thwe: O mora wa ka, ke o tswetse kajeno. 

34Pontsho ya hobane o mo tsositse bafung, hore a se hlole a kgutlela ho boleng, o 

boletse jwalo, wa re: Ke tla le nea mehauhelo e kgethehileng ya Davida, e tiileng. 

35Le Pesalemeng e nngwe ho itswe: O ke ke wa lesa Mokgethwa wa hao hore a bone 

ho bola. 

36Athe haele Davida, eitse hobane a phethe ho ratwang ke Modimo ho pheleng ha 

hae, o ithobaletse, a ba a patwa ho bontatae, mme o bone ho bola. 

37Empa eo Modimo o mo tsositseng, ha a ka a bona ho bola. 

38Banna ba heso, tsebang kahoo hobane tshwarelo ya dibe le e boleletswe ka yena, 

39le hoba e mong le e mong ya dumelang ho yena o bewa ya lokileng nthong tseo le 

neng le sitwa ho bewa ba lokileng ho tsona ke molao wa Moshe. 

40Iponeleng ke hona, esere mohlomong se boletsweng ke baporofeta sa le hlahela, se 

reng: 

41Bonang, lona banyatsi, le makale, mme le timele; hobane ke tla etsa mosebetsi 

mehleng ya lona, mosebetsi oo le ke keng la o dumela, leha e mong a ka le bolella. 

42Eitse hobane ba tswe sinagogeng ya Bajuda, baditjhaba ba rapela hore, ka Sabatha e 

tlang, ba bolellwe ditaba tseo le bona. 

43Eitse ha phutheho e se e qhalane, Bajuda ba bangata, le Baporoselite ba 

sebeletsang Modimo, ba latela Pauluse le Barnabase; bao, yare ha ba bua le bona, ba 

ba kgothatsa ho tiisetsa mohaung wa Modimo. 

44Ka Sabatha e hlahlamang, motse wa hla wa batla o eba hammoho kaofela, ho utlwa 

ditaba tsa Modimo. 

45Empa Bajuda yare ha ba bona bongata, ba tlala mona, ba hanyetsa ditaba tsa 

Pauluse, ba nganga, ba nyefola. 

46Yaba Pauluse le Barnabase ba ba bolella pontsheng, ba re: Ho ne ho tshwanetse 

hoba lentswe la Modimo le bolellwe lona pele; erekaha le le hana, mme le ikahlola e 

le lona hore ha le a tshwanelwa ke bophelo bo sa feleng, bonang, re retelehela ho 

baditjhaba. 

47Hobane Morena o re laetse jwalo ka lentswe le reng: Ke o beile lesedi la ditjhaba, 

hore o be poloko ya tsona ho isa pheletsong tsa lefatshe. 

48Yare ha baditjhaba ba utlwa hoo, ba thaba, ba tlotlisa lentswe la Morena; mme 

bohle ba neng ba kgethetswe bophelo bo sa feleng ba dumela. 

49Lentswe la Morena la nna la hasana naheng eo yohle. 

50Empa Bajuda ba hlohlelletsa basadi ba hlomphuwang, ba tshabang Modimo, le 

baholo ba motse; ba tsosetsa Pauluse le Barnabase hloriso, mme ba ba leleka naheng 

ya bona. 

51Yaba ba hlohlora lerole le maotong a bona, ba ya Ikone. 

52Haele barutuwa, ba ne ba tletse thabo le Moya o Halalelang. 

DIKETSO 14 

1Pauluse le Barnabase, ha ba le Ikone, ba kena hammoho sinagogeng ya Bajuda, ba 

bolela lentswe teng, ha ba ha dumela bongata bo boholo ba Bajuda le ba Bagerike. 

2Empa Bajuda ba sa kang ba dumela, ba tsosa baditjhaba, hore dipelo tsa bona di tle 

di halefele baena. 

3Leha ho le jwalo, ba hlola teng matsatsi a mangata, ba bolela ba itshepisitse ka 

Morena, ya neng a tiisa lentswe la mohau wa hae ka ho etsa mehlolo le meeka ka 

matsoho a bona. 

4Yaba bongata ba motse jwa kgaohana, ba bang ba emetse Bajuda, ba bang 

ba emetse baapostola. 

5Yare ha moferefere o etswa ke baditjhaba le Bajuda le babusi ba bona, hore ba ba 

etse hampe, le ho ba tlepetsa, 

6baapostola ha ba utlwa hoo, ba tshabela metseng e meng ya Likaonia, e leng Listra le 

Derba, le dinaheng tsa teng. 

7Le teng ba ne ba bolela Evangeli. 

8Monna e mong o ne a le teng Listra ya neng a holofetse maoto haesale a etswa 

popelong ya mmae, a sa tsebe ho tsamaya. 

9Yare ha a ntse a mametse Pauluse ha a bua, Pauluse a mo sheba, mme ha a bona 

hobane o na le tumelo ya ho fodiswa, 

10a bua ka lentswe le leholo, a re ho yena: Ema ka maoto a hao. A tlolela pele, a ba a 

tsamaya. 

11Yare ha bongata bo bona se entsweng ke Pauluse, ba qala ho howa ka puo ya 

Selikaonia, ba re: Medimo e nkile sebopeho sa batho, e theohetse ho rona. 

12Mme Barnabase ba ne ba mmitsa Jupitere, Pauluse yena, ba re, ke Merkure, 

kahobane e ne e le yena monga dipolelo. 

13Le yena moprista wa Jupitere, ya neng a le pela motse wa bona, a tla ka dipoho le 

meqhaka kgorong, a rata ho etsa mahlabelo a ena le bongata. 

14Empa baapostola, Barnabase le Pauluse, yare ha ba utlwa hoo, ba hahola diaparo tsa 

bona, mme ba ikakgela hara batho, ba ntse ba howa, 

15ba re: Banna le etsetsang jwalo na? Athe le rona, re batho ba fokolang jwaloka lona; 

re le bolella hore le lese mekgwa eo ya bosawana, le hore le sokolohele ho Modimo o 

phelang, o entseng lehodimo, le lefatshe, le lewatle, le dintho tsohle tse ho wona. 

16Mehleng e fetileng, o nnile wa lesa ditjhaba kaofela hore di tsamaye mekgweng ya 

tsona. 

17Leha ho le jwalo, ha o a ka wa phetsa ho itsebahatsa ho rona ka dipontsho, ka ho 

etsa batho hantle, wa re sitsa ka dipula tsa lehodimo le ka dilemo tsa nala, mme wa 

tlatsa dipelo tsa rona ka dijo le ka thabo. 

18Empa leha ba ne ba bolela taba tseo, ba batla ba sitwa ho thibela batho hore ba se ke 

ba ba hlabela. 

19Yaba ho fihla Bajuda ba tswang Antioke le Ikone, ba hapella batho ho bona; yaba 

ba tlepetsa Pauluse, ba mo hulanyetsa kantle ho motse, ba lekanya hore o shwele. 

20Empa yare ha barutuwa ba mo teela hare, a tsoha, mme a kena motseng. Hosasane, a 

ikela Derba le Barnabase. 

21Eitse hobane ba bolele Evangeli motseng oo, mme ba etse barutuwa ba bangata, ba 

kgutlela Listra, le Ikone, le Antioke, 

22ba ntse ba tiisa dipelo tsa barutuwa, ba ba kgothatsa ho tiya tumelong, mme 

ba ba lekanyetsa hore e ka kgona re kene mmusong wa Modimo ka matshwenyeho a 

mangata. 

23Ba bea baholo kerekeng e nngwe le e nngwe, ka ho rapela le ka ho itima dijo, ba 

ntoo ba bea mohaung wa Morena, eo ba dumetseng ho yena. 

24Ba feta ka Pisidia, ba ya Pamfilia. 

25Ba bolela lentswe Perge, ba ntoo theohela Attalia. 

26Ha ba tloha teng, ba kgutlela Antioke ka sekepe, e leng moo ba neng ba laeleditswe 

mohaung wa Modimo, ho ya mosebetsing oo ba sa tswa o phetha. 

27Ha ba fihla, ba phutha kereke, ba bolela tse kgolo tseo Modimo o di entseng ka 

bona, le kamoo o buletseng ditjhaba monyako wa tumelo kateng. 

28Mme ba hlola teng matsatsi a se makae le barutuwa. 

DIKETSO 15 

Kereke ya Antioke e fapana ka mekgwa ya Moshe, hodima kamoo baditjhaba ba 
tshwanetseng ho laelwa kateng. — Ditaba di iswa Jerusalema ho ahlolwa ke 

kereke ya teng. 

1Ba bang ba neng ba etswa Judea, ba ruta baena, ba re ho bona: Ekare ha le sa bolle ka 

mokgwa wa Moshe, ha le ka ke la bolokeha. 

2Pauluse le Barnabase ba fetolana le bona haholo, ba tsekisana le bona ka matla, ha ba 

ha rerwa hore Pauluse le Barnabase ba tla ya Jerusalema, ba ena le ba bang ba bona, 

ho ya botsa baapostola le baholo bakeng sa taba eo. 

3Yare ha ba romilwe jwalo ke kereke, ba ya ka la Fenisia le la Samaria, ba ntse ba 

bolela tshokoloho ya baditjhaba; baena kaofela ba ne ba thabela hoo haholo. 

4Yare ha ba fihla Jerusalema, ba amohelwa hantle ke kereke, le ke baapostola, le ke 

baholo; mme ba ba bolella tse kgolo tseo Modimo o di entseng ka bona. 

5Yaba ba bang ba thuto ya bafarisi ba dumetseng ba ema, ba re: E ka 

kgona baditjhaba ba bolle, mme ba laelwe ho boloka molao wa Moshe. 

6Baapostola le baholo ba bokana ho rerisana taba eo. 

7Eitse hobane ba fetolane haholo, Petrose a ema, a re ho bona: Banna ba heso, le a 

tseba hobane e se e le kgale Modimo o nkgethile hara rona, hore ditjhaba di utlwe 

lentswe la Evangeli ka molomo wa ka, mme di dumele. 

8Modimo o tsebang dipelo, o ba pakile, ka ho ba nea Moya o Halalelang, jwaloka 

rona. 

9Ha o a ka wa kgetha mahareng a rona le bona, hobane o hlwekisitse dipelo tsa bona 

ka tumelo. 

10Mme jwale, le lekelang Modimo, ka ho bea molaleng wa barutuwa joko eo bontata 

rona, leha e le rona, re sitilweng ho e jara, 

11athe re dumela hobane re tla bolokeha ka mohau wa Morena Jesu Kreste, jwaloka 

bona? 

12Yaba phutheho kaofela e a kgutsa, e a mamela Barnabase le Pauluse, ha ba bolela 

kamoo Modimo o entseng mehlolo kateng, ka bona le meeka e mengata hara ditjhaba. 

13Eitse hobane ba qete, Jakobo a bua, a re: Banna ba heso, mmameleng. 

14Simone o le phetetse kamoo Modimo o qadileng ho etela ditjhaba kateng, hore o 

ikgethele hara tsona setjhaba se kgethetsweng la wona. 

15Ditaba tsa baporofeta di dumellana teng, jwalokaha ho ngodilwe, ho thwe: 

16Kamora tseo, ke tla boya, mme ke tla tsosa ntlo ya Davida e weleng; ke tla tsosa 

dithako tsa yona, ke e emise; 

17hore batho ba setseng ba batle Morena, le tsona ditjhaba kaofela, tseo lebitso la ka le 

rapelwang hodima tsona; ho rialo Morena ya etsang dintho tseo tsohle. 

18Haesale le ho hlaheng, Modimo o nnile wa tseba mesebetsi yohle ya wona. 

19Ke ahlola ke hona, hore baditjhaba kaofela ba sokolohelang ho Modimo, ba se ke ba 

kgathatswa, 

20ba mpe ba ngollwe hore ba tele ditshila tsa medimo, le bofebe le tse fenethilweng, le 

madi. 

21Hobane haele Moshe, haesale le mehleng ya kgale, o na le ba mmolelang metseng 

yohle, mme o balwa masinagogeng ka matsatsi wohle a Sabatha. 

22Yaba baapostola le baholo, ba ena le kereke kaofela, ba bona hobane ho a tshwanela 

ha ho ka kgethwa banna hara bona, ba tla romelwa Antioke le Pauluse le 

Barnabase; ha kgethwa Juda, ya reilweng Barsabase, le Silase, banna ba tshepilweng 

hara baena. 

23Ba ba ba ngola ka bona, ba re: Re le baapostola le baholo le baena, dumelang, lona 

baena ba ditjhaba tsa Antioke, tsa Siria, le tsa Silisia! 

24Erekaha re utlwile hobane ba bang ba tswileng ho rona ba le tshositse ka dipolelo 

tsa bona, ba sisinya meya ya lona, ba re, le bolle, mme le boloke molao, athe ha re a 

ka ra ba laela; 

25eitse hobane re dumellane ka pelo e le nngwe, re bone tshwanelo ya ho kgetha 

banna, le ho ba romela ho lona, ba ena le barutuwa ba rona, Pauluse le Barnabase, 

26banna bao ba tetseng bophelo ba bona ka baka la lebitso la Morena wa rona Jesu 

Kreste. 

27Jwale, re le romela Juda le Silase, mme le bona ba tla le bolella ka molomo ditaba 

tsona tsena: 

28Ho hopotswe ke Moya o Halalelang le ke rona, hore re se ke ra le jarisa boima bo 

fetisang, haese ba ditaba tsena tse tshwanelang, 

29e leng ho tela tse hlabetsweng medimo, le madi, le tse fenethilweng, le bofebe; ha le 

itima ntho tseo, etlaba le etsa hantle. Salang ka kgotso! 

30Bao, eitse ha ba romilwe jwalo, ba ya Antioke; ba bokella bongatajwa 

badumedi, mme ba ba nea lengolo leo. 

31Yare hobane ba le bale, ba thaba haholo ka baka la kgothatso ya bona. 

32Juda le Silase le bona, e neng e le baporofeta, ba kgothatsa baena ka dipolelo tse 

ngata, mme ba ba tiisa. 

33Eitse hobane ba hlole teng matsatsi a se makae, ba kgutlisetswa ke baena ka kgotso 

ho baapostola. 

34Leha ho le jwalo, Silase a rata ho hlola teng. 

35Haele Pauluse le Barnabase, ba hlola Antioke, ba ntse ba ruta, ba bolela lentswe la 

Morena, ba ena le ba bang ba bangata. 

Leeto la bobedi la Pauluse a ena le Silase. — O boela a etela dikerebe. — 
Timothea. — Pono e hlahetseng Pauluse, Troase. — Pauluse ha a le Filipi. 

36Eitse hobane ho fete matsatsi a se makae, Pauluse a re ho Barnabase: Ha re boeleng 

re etele baena ba rona metseng yohle eo re boletseng lentswe la Morena ho yona, 

re bone kamoo ba dutseng kateng. 

37Jwale, Barnabase o ne a rata ho nka Johanne ya reilweng Mareka. 

38Empa Pauluse o ne a lekanya hore ha ho a tshwaneleha hore ba nke le bona motho 

ya neng a ba tlohetse ba sa le Pamfilia, ya neng a sa ka a ya le bona mosebetsing wa 

bona. 

39Phapang ya hlaha ke hona, ba ba ba kgaohana. Barnabase a nka Mareka, a tshelela 

Sipera ka sekepe. 

40Haele Pauluse, yena a ikgethela Silase, mme a tloha, hobane a laeletswe mohaung 

wa Morena ke baena. 

41Mme a etela dinaha tsa Siria le tsaSilisia, a ntse a tiisa dikereke tsa teng. 

DIKETSO 16 

1A ntoo ya Derba le Listra. Morutuwa o ne a le teng moo, ya bitswang Timothea, 

mora wa mosadi wa Mojuda ya dumetseng, ntatae empa e le Mogerike. 

2O ne a roriswa ke baena ba Listra le ba Ikone. 

3Pauluse a rata hoba a tsamaye le yena, a ba a mo nka, a mmolotsa ka baka la Bajuda 

ba neng ba le teng naheng tseo; hobane ba ne ba tseba kaofela hore ntatae ke 

Mogerike. 

4Ha ba ntse ba eya le metse, ba ne ba laela baena ho boloka melao e beilweng ke 

baapostola le baholo ba Jerusalema. 

5Dikereke di ne di itiisa tumelong, mme di ne di anafala ka matsatsi wohle. 

6Eitse hobane ba ye le Frigia le naha ya Galatia, Moya o Halalelang wa ba hanela ho 

bolela lentswe la Modimo Asia. 

7Yare ha ba fihla Misia, ba leka ho kena Bithinia; empa Moya wa Jesu o se ke wa ba 

dumella. 

8Eitse hobane ba haole naha ya Misia, ba theohela Troase. 

9Teng pono ya hlahela Pauluse bosiu: monna e mong wa Masedonia o ne a le teng, a 

eme pela hae, a mo rapela, a re: Tshelela Masedonia, o re thuse. 

10Yare ha a bone pono eo, ra itokisetsa hang ho ya Masedonia ka ho re, Morena o re 

bileditse teng, ho ya ba bolella Evangeli. 

11Eitse ha re tloha Troase ka sekepe, ra leba Samothrase; hosasane rafihla Neapolise. 

12Ha re tloha teng, ra ya Filipi, e leng motse wa pele naheng ya Masedonia, hape e 

leng koloni ya Roma; mme ra hlola matsatsi a mang motseng oo. 

13Yare ka letsatsi la Sabatha, ra tswa motseng, ra ya pela noka, moo ho neng ho 

lemaletswe ho rapelwa teng, mme ha re se re dutse, ra bua le basadi ba phuthehetseng 

teng. 

14Mosadi e mong ya bitswang Lidia, mohwebi wa purepera, wa motse wa Thiatire, ya 

tshabang Modimo, a mamela; Morena a bula pelo ya hae hore a ele ditaba tse 

bolelwang ke Pauluse hloko. 

15Yare hobane a kolobetswe le ba ntlo ya hae, a re rapela, a re: Ha ekaba le ahlotse 

hore ke ya dumetseng ruri ho Morena, a le keng le tle ka tlung ya ka, le dule teng. 

Mme a re tiisetsa matla. 



1753 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

16Ka tsatsi le leng, ha re ya thapelong, montsana e mong, ya kenweng ke moya wa 

Phithone, ya neng a ruisa beng ba hae haholo ka ho noha, a teana le rona. 

17A sala Pauluse le rona morao, a ntse a howa, a re: Banna bao ke bahlanka ba 

Modimo o hodimodimo ba re bolellang tsela ya poloko. 

18A etsa jwalo ka matsatsi a mangata; empa Pauluse ha a kgathetse ke hona, a 

reteleha, a re ho moya: Ke o laela ka lebitso la Morena Jesu Kreste hore o tswe ho 

yena. Yaba o tswa ka yona nako eo. 

19Yare beng ba hae ha ba bona hobane ba senyehetswe ke tshepo ya ho rua, ba 

tshwara Pauluse le Silase, ba ba hulela kgotla pela babusi. 

20Ba ba hlahisa pela baahlodi, ba re: Batho bao ba Bajuda ba ferekanya motse wa 

rona; 

21ba ruta mekgwa eo re sa tshwaneleng ho e amohela, leha e le ho ya ka yona, 

kahobane re Baroma. 

22Bongata jwa ba tsohela matla, mme baahlodi ba ba haholela diaparo, ba laela hore 

ba shapuwe. 

23Eitse hobane ba ba ntshe maqeba a mangata, ba ba kenya teronkong, mme ba laela 

molebedi wa teronko ho ba lebela haholo. 

24Eo, yare hobane a laelwe jwalo, a ba kenya teronkong e kahare, mme a patisa maoto 

a bona ka difate. 

25Empa bosiu bo boholo, Pauluse le Silase ba ne ba rapela, ba binela Modimo difela; 

mme ba kwaletsweng le bona ba ne ba ba mamela. 

26Mme hang tshisinyeho e kgolo ya lefatshe ya eba teng, metheo ya teronko ya ba ya 

sisinyeha; hanghang menyako kaofela ya bulwa, mme mahlaahlela a bohle a lokoloha. 

27Yaba molebedi wa teronko o tsoha borokong, mme ha a bona menyako ya teronko e 

butswe, a pshemola sabole ya hae, a re o a ipolaya, ka ho re, ba tlamilweng ba 

balehile. 

28Empa Pauluse a mo howeletsa ka lentswe le phahameng, a re: O se ke wa ipolaya, 

hobane re sa le mona kaofela. 

29Eitse ha a kopile lebone, a mathela teng, a itihela maotong a Pauluse le Silase, a ntse 

a tlakasela. 

30A ntoo ba ntshetsa ntle, a re: Benghadi, e ka kgona ke etse jwang ho bolokeha? 

31Ba re: Dumela ho Morena Jesu Kreste, mme o tla bolokeha, wena le ba ntlo ya hao! 

32Ba ntoo mmolella lentswe la Morena, le bohle ba neng ba le ka tlung ya hae. 

33A ba nka ka yona nako eo ya bosiu, a hlatswa maqeba a bona, mme a kolobetswa 

kapele, yena le ba ntlo ya hae kaofela. 

34A ba isa ka tlung ya hae, a bea dijo pela bona, mme a thaba kahobane a dumetse ho 

Modimo hammoho le ba ntlo ya hae kaofela. 

35Yare hobane bo se, babusi ba romela ho yena bahlanka ba bona, ba re: Lesa batho 

bao ba ikele. 

36Molebedi wa teronko a bolella Pauluse taba eo, a re: Babusi ba rometse hore le 

leswe, le ikele; jwale, le ka tswa, la ikela ka kgotso. 

37Empa Pauluse a re ho bona: Ba re shapile pontsheng, re eso ho ahlolwe, rona re leng 

Baroma, ba re kentse le teronkong; mme jwale ba rata ho re ntsha teng ka sephiring 

na? Ha ho se be jwalo; ho mpe ho tle bona ka sebele, ba re ntshe. 

38Bahlanka ba isa ditaba tseo ho babusi; mme bao, yare ha ba utlwa hoba ke Baroma, 

ba tshaba. 

39Ba tla, ba ba rapela, mme eitse hobane ba ba ntshetse ntle, ba ba kopa hore ba tlohe 

motseng. 

40Yare hobane ba tswe teronkong, ba ya ha Lidia, ba tshedisa baena; ba ntoo tloha. 

DIKETSO 17 

Pauluse ha a le Thesalonika le Berea. 

1Eitse hobane ba fete ka Amfipolise le Apolonia, ba tla Thesalonika, moo sinagoge ya 

Bajuda e neng e le teng. 

2Pauluse, ka temalo ya hae, a kena ho bona, mme ka Disabatha tse tharo, a fetolana le 

bona ka Mangolo, 

3a ntse a ba hlalosetsa le ho ba bontsha hore Kreste o ne a tshwanetse ho utlwiswa 

bohloko, le ho tsoha bafung; a re: Kreste eo ke yena Jesu eo ke le bolellang yena. 

4Ba bang hara bona ba dumela, ba kgomarela Pauluse le Silase, ba ena le bongata bo 

boholo ba Bagerike ba tshabang Modimo, le basadi ba hlomphuwang ba 

bangatanyana. 

5Empa Bajuda ba sa dumelang ba eba mona, mme ba tla le banna ba bang ba 

bolotsana, ba thotsweng mapatlelong, ba iketsa sehlopha, ba ferekanya motse; ba 

patela ntlo ya Jasone, mme ba batla Pauluse le Silase, ho ba isa pela setjhaba. 

6Ha ba sa ba fumane, ba hulela Jasone le baena ba bang pela babusi ba motse, ba 

howa, ba re: Batho bao ba ferekantseng lefatshe lohle, ba tlile le kwano; 

7Jasone o ba amohetse, athe kaofela ha bona ba etsa tse lwantshanang le ditaelo tsa 

Sesare, ba re, morena e mong o teng, e leng Jesu. 

8Yaba moo ba ferekanyang setjhaba le babusi ba motse ba utlwileng tseo. 

9Empa yare hobane Jasone le ba bang ba itopolle ka tebeletso, ba ba lesa, ba ya. 

10Empa bosiu, baena ba phakisa ba isa Pauluse le Silase Berea. Hobane ba fihle teng, 

ba kena sinagogeng ya Bajuda. 

11Bao ba fetisa ba Thesalonika ka bokgabane, ba amohela lentswe ka tjheseho e 

kgolo, ba botsisisa Mangolo ka matsatsi wohle, ho tseba hore na ditaba tseo di 

jwalo ruri na? 

12Ba bangata hara bona ba ba ba dumela, le basadi ba hlomphuwang ba Bagerike, le 

banna ba bangatanyana. 

13Empa Bajuda ba Thesalonika, yare ha ba tseba hobane lentswe la Modimo le 

bolelwa le Berea ke Pauluse, ba tla le teng, ba ferekanya setjhaba. 

14Yaba baena ba ntsha Pauluse kapele, jwaloka hoja ho uwa lewatleng, empa Silase le 

Timothea ba sala teng. 

Pauluse ha a le Athene; o bolela Evangeli Areopago. 

15Ba feleheditseng Pauluse ba mo fihlisa Athene; mme eitse hobane ba newe molaetsa 

o yang ho Silase le Timothea, o reng ba tle ho yena kapele, ba kgutla. 

16Pauluse ha a ntse a ba lebeletse Athene, moya wa hae wa hlabeha, kahare ho yena, 

ha a bona motse o ineetse tshebeletso ya medimo ya ditshwantsho. 

17O ne a fetolana sinagogeng le Bajuda le ba tshabang Modimo, a etsa jwalo le ka 

kgotla ka matsatsi wohle le bao a neng a teana le bona teng. 

18Yaba bafilosofe ba bang ba Baepikure le ba Bastoike ba fetolana le yena; ba bang ba 

ne ba re: Na mobuabui eo o reng? ba bang ba re: Eka o bolela medimo esele. E ne e le 

ka baka la hobane a ne a ba bolella Jesu le tsoho ya bafu. 

19Ba mo isa Areopago, ba re: Na re ke ke ra tseba thuto eo e ntjha eo o e bolelang na? 

20Hobane o tlisitse ditaba tse ding tse makatsang ditsebeng tsa rona; ke moo re ratang 

ho tseba hoba di reng? 

21Jwale, haele Baathene kaofela, le basele ba ahileng teng, ba ne ba sa etse letho, 

haese ho bolela, kapa ho utlwa, ditaba tse hlahang. 

22Yaba Pauluse o ema hara Areopago, a re: Banna ba Athene, ke lemohile hobane 

dinthong tsohle le batho ba hlanyetsang medimo ka ho fetisisa. 

23Hobane ke itse ke ya le motse, ke tadimile ditshwantsho tse medimo ya lona, ka 

fihlela le aletare moo ho ngodilweng lengolo le kgethelo le reng: Ho Modimo o sa 

tsejweng! Modimo oo le o rapelang le sa o tsebe, ke wona oo nna ke le bolellang 

wona. 

24Modimo o entseng lefatshe le tsohle tse ho lona, e leng yena Morena wa lehodimo 

le wa lefatshe, o ke ke wa aha ditempeleng tse entsweng ka matsoho; 

25ha o sebeletswe ke batho ka matsoho, jwaloka hoja o hloka letho, kanthe ke wona o 

fang bohle bophelo le phefumoloho le dintho tsohle. 

26O entse mefuta yohle ya batho ka madi a le mang ho aha sebakeng sa lefatshe lohle; 

o laetse mehla e laotsweng ke wona, le meedi ya ho aha ha bona; 

27e le hore ba batle Morena, mohlomong ba ke ba mo phopholetse, ba mo fumane, 

leha a se hole ho e mong le e mong wa rona. 

28Hobane ke ka yena re utlwang, re sisinyehang, re leng teng; jwalokaha baroki ba 

bang ba ho lona ba itse: Re moloko wa hae ka sebele. 

29Ha re le moloko wa Modimo, ha re a tshwanela re ka lekanya hore Modimo o ka 

tshwana le kgauta, leha e le silefera, leha e le lejwe le betlilweng ka masene le ka 

kgopolo ya motho. 

30Modimo ha o se o lesitse ditshiu tseo tsa ho se tsebe hore di fete, jwale, o bolella 

batho bohle, naheng tsohle, hore ba bake. 

31Hobane o beile letsatsi le leng leo o tla ahlola lefatshe ka lona ka ho loka, ka monna 

eo o mmeetseng hoo, mme o lokiseditse bohle tshepiso ya teng ka ho mo tsosa 

bafung. 

32Yare ha ba utlwa taba ya tsoho ya bafu, ba bang ba soma, ba bang ba re: Re sa tla 

boela re o utlwe hape hodima taba eo. 

33Pauluse a tloha jwalo hara bona. 

34Empa banna ba bang ba mo kgomarela, ba dumela; hara bona ho ne ho le le Denise 

wa Areopago, le mosadi e mong ya bitswang Damarise, ba ena le ba bang. 

DIKETSO 18 

Pauluse ha a le Korinthe; o teana teng le Akila le Prisilla. 

1Kamora tseo, Pauluse a tloha Athene, a ya Korinthe. 

2Teng, a fihlela Mojuda e mong, ya bitswang Akila, ya tswaletsweng Ponto; o ne a sa 

tswa tloha Italia, a ena le Prisilla, mosadi wa hae; hobane Klaude o ne a laetse hore 

Bajuda bohle ba tlohe Roma; mme Pauluse a tla ho bona. 

3Kahobane e ne e le motho wa mosebetsi o le mong le bona, a dula ha bona, a ntse a 

sebetsa; hobane mosebetsi wa bona e ne e le ho etsa ditente. 

4Empa ka matsatsi wohle a Sabatha, o ne a bolela ditaba sinagogeng, a kgodisa 

Bajuda le Bagerike. 

5Eitse ha Silase le Timothea ba fihla ba etswa Masedonia, Pauluse a ineela ho ruta ka 

pelo ya hae yohle, a pakela Bajuda hore Jesu ke Kreste. 

6Empa ha ba hana, mme ba nyefola, a hlohlora diaparo tsa hae, a re ho bona: Madi a 

lona a be hodima lihlooho tsa lona; haele nna, ke hlwekile bakeng sa wona; ho tloha 

jwale, ke ikela ho baditjhaba. 

7Eitse ha a etswa teng, a kena tlung ya monna e mong ya bitswang Justuse, ya 

tshabang Modimo, eo ntlo ya hae e neng e tshwarane le sinagoge. 

8Empa Krispo, mmusi wa sinagoge, le ba ntlo ya hae kaofela ba dumela ho Morena; le 

Bakorinthe ba bangata, ha ba utlwa Pauluse, ba dumela le bona, mme ba kolobetswa. 

9Morena a bolella Pauluse bosiu, ka pono, a re: Se tshabe, o hlo o bue, o se ke wa 

kgutsa; 

10hobane ke na le wena, mme ha ho e mong ya tla bealetsoho la hae ho wena ho o etsa 

hampe; hobane ke na le batho ba bangata motseng ona. 

11Mme a hlola teng selemo se nang le dikgwedi tse tsheletseng, a ntse a ruta lentswe 

la Modimo hara bona. 

12Yare ha Galione e le mmusisi wa Akaea, Bajuda ba dumellana, ba tsohela Pauluse 

matla, mme ba mo isa kgotla, 

13ba re: Enwa o ruta batho ho sebeletsa Modimo ka mokgwa o fapaneng le molao. 

14Empa Pauluse ha a re o ahlamisa molomo wa hae, Galione a re ho Bajuda: Bajuda, 

holane ho tsekwa taba e kgopo, leha e le ketso e nngwe ya bolotsana, nka be ke 

tshwanela ho le emela. 

15Empa ha ho tsekwa taba ya mantswe, le ya mabitso, le ya molao o ho lona, le tla 

iponela teng le nnotshi; hobane nna, ha ke rate ho ba moahlodi wa taba tse jwalo. 

16A ba a ba leleka kgotla. 

17Yaba Bagerike kaofela ba tshwara Sosthene, mmusi wa sinagoge ba mo otla pela 

lekgotla, mme Galione a se ke a tsotella letho la tseo. 

Pauluse o etela Jerusalema; o kgutlela Antioke. 

18Pauluse a boela a hlola teng matsatsi a mangata, a ntoo dumedisa baena, a ya Siria 

ka sekepe, a ena le Priscila le Akila, a ikutisitse hlooho Kenkrea, kahobane a ne a 

itlamile ka kano. 

19Ha a fihla Efese, moo a neng a tla ba tlohela teng, a kena sinagogeng, a fetolana le 

Bajuda. 

20Ba mo rapela hore a boele a dule ditshiuana le bona, empa a se ke a dumela. 

21A mpa a ba dumedisa, a re: E ka kgona mokete o tlang ke o je Jerusalema; ke tla 

boela ke kgutlele ho lona, ha Modimo o dumela. Mme a tloha Efese. 

22Eitse ha a tswile sekepeng Sesarea, a nyolohela Jerusalema, a dumedisa kereke, a 

ntoo theohela Antioke. 

Leeto la boraro la Pauluse; o ya Efese. — Apolose ha a le Efese le Korinthe. 

23Yare ha a hlotse teng matsatsi a mang, a tloha, a etela ka hlomahanyo dinaha tsa 

Galatia le tsa Frigia, a ntse a tiisa barutuwa kaofela. 

24Mojuda e mong, ya bitswang Apolose, ya tswaletsweng Aleksandria, monna ya 

hlalefileng, ya tsebang Mangolo haholo, a fihla Efese. 

25Monnaeo o ne a rutilwe tsela ya Morena; o ne a bua ka moya o nang le tjheseho, a 

ruta ka kelello ditaba tsa Morena, leha a ne a tseba kolobetso ya Johanne feela. 

26A qala ho bua sinagogeng a sa tshabe letho. Yare ha Akila le Prisilla ba mo utlwa, 

ba mo nkela ha bona, mme ba mo hlalosetsa tsela ya Modimo, ho feta kamoo a neng a 

e tseba pele kateng. 

27Yare ha a rata ho fetela Akaea, baena ba ngolla barutuwa, ba ba kgothatsa hore ba 

mo amohele. Eitse ha a fihla ho bona, a thusa haholo ba dumetseng ka mohau wa 

Modimo. 

28Hobane o ne a hlola Bajuda pontsheng ka matla a maholo, a ba bontsha ka Mangolo 

hore Jesu ke Kreste. 

DIKETSO 19 

Pauluse o ruta Efese; barutuwa ba Johanne Mokolobetsi; Bajuda ba reng, ba 
leleka batemona; moferefere o hlahisitsweng ke Demetriuse. 

1Eitse ha Apolose a sa le Korinthe, Pauluse a haola dinaha tsa Asia tse kahodimo, a tla 

Efese, mme teng a fihlela barutuwa ba bang. 

2A re ho bona: Na le amohetse Moya o Halalelang, mohla le dumelang na? Yaba ba re 

ho yena: Ha re eso ho utlwe hore Moya o Halalelang o teng. 

3A re ho bona: Le kolobeditswe ka kolobetso efe na? Ba re: Ka kolobetso ya Johanne. 

4Pauluse a re: Efela Johanne o kolobeditse ka kolobetso ya pako, a bolella batho hore 

ba dumele ho ya tlang kamora hae, e leng Jesu Kreste. 

5Eitse ha ba utlwa hoo, ba kolobetswa lebitsong la Morena Jesu. 

6Yare ha Pauluse a ba beile matsoho, Moya o Halalelang wa tla hodima bona, ba bua 

dipuo, mme ba porofeta. 

7Banna bao bohle e ne e batla ho ba ba leshome le metso e mmedi. 

8Pauluse a kena sinagogeng, a bua a sa tshabe, a fetolana le Bajuda ka dikgwedi tse 

tharo, a ba kgodisa tabeng tsa mmuso wa Modimo. 

9Ba bang ha ba ithatafatsa, mme ba hana ho dumela, ba nyatsa le tsela ya Morena pela 

bongata, a tloha ho bona, a kgetha barutuwa, a ntoo ruta ka matsatsi wohle sekolong 

sa e mong ya bitswang Tirano. 

10Taba tseo tsa nna tsa eba jwalo ka dilemo tse pedi, bohle ba ahileng Asia ba ba ba 

utlwa lentswe la Morena Jesu, Bajuda le Bagerike. 

11Modimo wa nna wa etsa mehlolo e makatsang ka matsoho a Pauluse. 

12Esita dituku le masela a neng a amile mmele wa hae, a ne a bewa hodima ba kulang, 

mme malwetse a ne a ba tlohela, le meya e mebe e ne e tswa ho bona. 

13Yaba Bajuda ba bang, e leng dingaka tse reng di ntsha batemona, tse sollang hohle, 

ba leka ho bitsa lebitso la Morena Jesu hodima ba kenweng ke meya e mebe, ba re: Re 

a le laela ka Jesu ya bolelwang ke Pauluse. 

14Ba etsang hoo ba ne ba supile, e le bara ba Mojuda Skefa, moprista e moholo. 

15Empa moya o mobe wa ba araba, wa re: Jesu, ke a mo tseba, ke tseba le Pauluse; 

empa lona, le bomang? 

16Yaba motho eo motemona a leng ho yena, o itihela hodima bona, a ba beta, a ba etsa 

hampe, ba ba ba baleha tlung eo, ba hlobotse, ba le maqeba. 

17Taba eo ya tsejwa ke Bajuda kaofela le Bagerike ba ahileng Efese; ba welwa bohle 

ke tshabo, mme lebitso la Morena Jesu la tlotliswa. 

18Ba bangata ba dumetseng ba tla, ba ipolela le ho pepesa diketso tsa bona. 

19Le ba bangata ba neng ba tshepile ditaba tsa bonohe, ba tlisa dibuka tsa bona, ba di 

tjhesa pela bohle; ha ho lekanngwa theko ya tsona, ha fihlelwa hoba e lekane 

le ditjhelete tsa silefera tse dikete tse mashome a mahlano. 

20Lentswe la Morena la nna la ata jwalo, la sebetsa ka matla. 

21Kamora tseo, Pauluse a rera, ka kgopotso ya Moya, ho ya Jerusalema, ka tsela ya 

Masedonia le ya Akaea, a re: Etlare ha ke ile teng, e ka kgona ke bone le Roma. 

22Yaba o romela Masedonia, ba babedi ho ba mo tlatsang, e le Timothea le Eraste; 

haele yena, a hlola Asia matsatsi a mang. 

23Empa mehleng eo, moferefere o moholoholo wa hlaha bakeng sa Tsela ya Morena. 

24Hobane setei se seng sa silefera, se bitswang Demetriuse, se sebetsang ditempelana 

tsa Diana tsa silefera, se ne se ruisa haholo ba sebetsang mosebetsi oo; 

25sa ba bokella hammoho le ba bang ba mesebetsi e tshwanang le oo, sa re ho bona: 

Banna, le a tseba hobane mosebetsi wona ke leruo la rona. 

26Le a bona, le a utlwa, hoba Pauluse eo o se a kgodisitse batho ba bangata, e seng 

Efese feela, e batla ho ba Asia kaofela; o bile o ba kgelositse ka ho re, medimo e 

etswang ka matsoho hase medimo. 

27Kotsi ya taba eo, hase feela hore mosebetsi wa rona o tla nyediseha; empa le yona 

tempele ya mofumahadi Diana, modimo o moholo, e tla etswa lefeela; mme yena ka 

sebele ya hlomphuwang ke Asia kaofela le lefatshe lohle o tla timellwa ke kganya ya 

hae. 

28Yare ha ba utlwa hoo, ba tlala bohale, ba howa, ba re: O moholo, Diana wa Baefese! 

29Motse kaofela wa ba wa tlala moferefere; ba phallela theatereng hammoho hobane 

ba tshware Gaiuse le Aristarke, banna ba Masedonia, balekane ba Pauluse. 

30Pauluse o ne a rata ho hlaha pela setjhaba, empa barutuwa ba mo thibela. 

31Le ba baholo ba bang ba Asia, bao e leng metswalle ya hae, ba romela ho yena, ba 

rapela hore a se ke a hlaha theatereng. 

32Haele batho, ba bang ba ne ba howa ka hore, ba bang ka hore; hobane e ne e le 

pokano e moferefere, mme bongata jwa bona bo ne bo sa tsebe seo bo se bokanetseng. 

33Jwale ba ntsha Aleksandere hara bongata, a sutuletswa pele ke Bajuda; Aleksandere 

a hwehla ka letsoho, a rata ho ikarabela ho setjhaba. 

34Empa yare ha ba bona hobane ke Mojuda, ba howa kaofela ka lentswe le le leng, ka 

hora tse batlileng ho ba pedi, ba re: O moholo Diana wa Baefese! 

35Yaba mongodi wa motse o kgutsisa bongata, a re: Banna ba Efese, ke ofe motho ya 

sa tsebeng hobane motse wa Baefese ke mmoloki wa tempele ya Diana, modimo o 

moholo, le wa setshwantsho sa hae se weleng ho Jupitere? 

36Haele mona ditaba tseo di se na ho latolwa, e ka kgona le kgutse lerata, mme le se 

ke la etsa letho ka potlako. 

37Hobane banna bao le ba tlisitse mona, athe hase banyefodi, leha e le basebi ba 

modimo wa lona. 

38Ha ekaba Demetriuse le ba sebetsang le yena, ba ena le tseko le e mong, lekgotla le 

bulehile, le baahlodi ba teng; ha ba ke ba isane nyeweng. 

39Ekare ha le ena le taba e nngwe eo le e tsekang, e ka ahlolwa phuthehong e nang le 

tshwanelo. 

40Hobane re se re ikentse tsietsing ya ho botswa moferefere wa kajeno, haele mona ho 

se taba eo re ka itatolang ka yona bakeng sa pokano ena. 

41Yare hobane a bolele tabatseo, a kgutlisa batho. 

DIKETSO 20 

Pauluse ha a le Masedonia le naheng ya Bagerike. — O ya le Troase, moo a 
tsosang Eutike. — O feta Mileta, o kgothatsa baholo ba Efese. — O fihla Tire le 

Ptolemaise, le Sesarea. — Boporofeta ba Agabuse. — O fihla Jerusalema. 

1Eitse hobane moferefere ona o kokobele, Pauluse a bitsa barutuwa, a ba dumedisa, a 

ntoo tloha, a ya Masedonia. 

2Ha a se a qetile naha eo, mme a kgothaditse baena ka dipolelo tse ngata, a ya naheng 

ya Bagerike. 

3A dula teng kgwedi tse tharo; mme ha a se a ya tloha ka sekepe ho ya Siria, a eletswa 

ho kgutla ka la Masedonia, kahobane Bajuda ba ne ba mo laletse. 

4A felehetswa ho ya fihla Asia ke Sopatere wa Berea, le Aristarke le Sekundo le 

Gaiuse bao e leng ba Thesalonika; le Timothea wa Derba, le Tikike, le Trofime, bao e 

leng ba Asia. 

5Bao ba re etella pele, ba ya re emela Troase. 

6Haele rona, ra kena sekepeng motseng wa Filipi, matsatsi a mahobe a se nang 

ditomoso ha a se a fetile, mme ra ya ba fihlela Troase kamora matsatsi a mahlano, ra 

ba ra dula teng matsatsi a supileng. 

7Ka la pele la veke, eitse ha barutuwa ba phuthehile ho ngwatha bohobe, Pauluse ha a 

tla tsamaya hosasane, a buisana le bona, a isa halelele, ya ba ya eba bosiu bo boholo. 

8Athe dilampi di ne di le ngata tlung eo e kahodimo moo re neng re phuthehetse teng. 

9Pauluse ha a ntse a isa halelele, mohlankana ya bitswang Eutike, ya neng a dutse 

sefensetereng, a tshwarwa ke boroko bo boholo, mme ha a se a hlotswe ke boroko, a 

wela fatshe a le tlung eo e kahodimo, e leng ya boraro, a ba a nkwa a shwele. 

10Empa Pauluse a theoha, a inama hodima hae, a mohamarela, a re: Se tshoheng, 

hobane moya wa hae o sa le ka ho yena. 

11A boela a nyoloha, a ngwatha bohobe, mme eitse hobane ba je, a boela a ba 

kgothatsa, ha ba ha esa, a ntoo tloha. 

12Mme ba boya le mohlankana eo a phela, mme ba tshediswa haholo ke hoo. 

13Haele rona, ra kena sekepeng, ra sesisetsa Asone, moo re neng re tshwanetse ho 

teana le Pauluse; hobane o ne a laetse jwalo, ka ho re, yena o tla tsamaya ka maoto. 

14Eitse hobane re boele re teane Asone, ra mo nka, ra ya le yena Mitilene. 

15Ha re tloha teng ka sekepe, hosasane ra fihla mabapa le Kio; ka le hlahlamang ra 

tshwara lebopo la Samose; yare hobane re dule hanyenyane Trogillo, ka le 

hlahlamang ra fihla Mileta. 

16Pauluse o ne a rerile ho feta Efese, a tle a se ke a dieha Asia; kahobane a ne a 

itlhahanetse, a tle a be Jerusalema ka tsatsi la Pentekonta, haekaba ho ka etswa jwalo. 

17Ha a se a le Mileta, a romela Efese ho ya bitsa baholo ba kereke. 

18Eitse hobane ba fihle ho yena, a re ho bona: Le tseba mokgwa oo ke nnileng ka etsa 

ka wona hara lona, haesale ke fihla Asia; 

19kamoo ke sebeleditseng Morena kateng, ka boikokobetso bohle, le ka meokgo e 

mengata, le ka meleko e ntlhahetseng ka baka la merero ya Bajuda; 

20le kamoo ke sa kang ka pata taba kateng, leha e le nngwe, ya tse letshwanelang; ke 

sa kang ka phetsa le ho le bolella le ho le ruta tsona pontsheng le ka matlung a lona; 

21ke ntse ke kgothaletsa Bajuda le Bagerike ho sokolohela ho Modimo, le ho dumela 

ho Jesu Kreste, Morena wa rona. 

22Mme bonang, jwale, ke ya Jerusalema, ke tlamilwe ke Moya; empa ha ke tsebe 

ditaba tse tla ntlhahela teng; 

23haese hobane, motseng o mong le o mong, Moya o Halalelang o ntse o nkomela 

hore ditlamo le dihloriso di ntebeletse. 

24Empa ha ke re letho ka tsona, le bophelo ba kaha ke bo hlokomele, ke re, ke mpe ke 

qete leeto la ka ka thabo, le tshebetso eo ke e laetsweng ke Morena Jesu, e leng ho 

tiisa Evangeli ya mohau wa Modimo. 

25Mme jwale bonang, ke a tseba hobane, haele lona kaofela, bao ke tsamaileng ke 

bolela Evangeli hara lona, ha ho e mong ya tla boela a bone sefahleho sa ka. 

26Ka baka leo, ke le pakela kajeno hobane ha ke na molato mading a lona bohle. 

27Hobane ha ke a ka ka tswafa ho le bolella morero wohle wa Modimo. 

28Jwale, lona, hlong le itise, le dise le mohlape kaofela, oo Moya o Halalelang o le 

beileng balebedi ba wona, ho alosa kereke ya Modimo eo o ithuetseng yona ka madi 

ao e leng a wona ka sebele. 

29Hobane ke a tseba hobane, ha ke se ke tlohile, ho tla kena ho lona diphiri tse bohale, 

tse sa tlong ho qenehela mohlape; 

30le hobane ho tla tswa hara lona batho ba tla bolela ditaba tse kgopo, ho ikgulela 

barutuwa. 

31Lebelang ke hona, le elellwe hobane ka dilemo tse tharo ha ke a ka ka phetsa bosiu 

le motshehare ho eletsa e mong le e mong wa lona ka meokgo. 

32Mme jwale, banabeso, ke le laeletsa ho Modimo, le ho lentswe la mohau wa wona, 

o nang le matla a ho le hahisa, le ho le nea lefa hammoho le bahalaledi bohle. 

33Ha ke a ka ka lakatsa silefera, leha e le kgauta, leha e le kobo ya e mong. 

34Mme le a tseba e le lona hobane matsoho ana a sebeditse se neng se hlokwa ke nna 

le ke bao ke neng ke na le bona. 

35Ke le bontshitse nthong tsohle hobane ke ka ho sebetsa jwalo ho tshwanetsweng ho 

thuswa bafokodi, le ho elellwa taba ya Morena Jesu, eo a e boletseng ka sebele sa hae, 

ha a re: Ho nea ke leseho le fetisang la ho fuwa. 

36Eitse hobane a bolele taba tseo, a kgumama ka mangwele, a rapela le bona bohle. 

37Yaba ba tshwarwa bohle ke ho lla haholoholo; ba itihela molaleng wa Pauluse, ba 

mo aka. 

38Haholo ba ne ba hlomohile ke taba eo a ba boleletseng yona, ha a itse, ba ke ke ba 

boela ba bona sefahleho sa hae. Mme ba mo felehetsa ho fihla sekepeng. 

DIKETSO 21 

1Jwale, ha re se re kgaohane le bona, ra tloha, ra toba Kose; eitse ka le hlahlamang ra 

be re fihla Rhode; ha re tloha teng, ra kena Patara. 

2Teng, ra fumana sekepe se fetelang Fenisia; ra kena ho sona, ra tswela pele. 

3Yare ha re hlahela sehlekehleke sa Sipera, ra se teela ka ho le letshehadi, ra leba 

Siria, mme ra fihla Tire; hobane sekepe se ne se tshwanela ho phahlwa teng. 

4Mme kahobane re ne re fumane barutuwa teng, ra hlola moo matsatsi a supileng; 

mme bona ba bolella Pauluse ka Moya, hore a se ke a nyolohela Jerusalema. 

5Ha re se re qetile matsatsi ao, ra tloha, ra tsamaya; ha e le bona ba re felehetsa bohle 

ho fihlela kantle ho motse, ba ena le basadi ba bona le bana; ra kgumama ka 

mangwele lebopong, ra rapela, 

6ra dumedisana, ra ntoo kena sekepeng; yaba bona ba kgutlela hae. 

7Yare hobane re tswe Tire, ra kena Ptolemaise, moo leeto la rona la sekepe le 

feletseng teng; yaba re dumedisa baena, ra hlola tsatsi le le leng le bona. 

8Hosasane, ra tloha, mme ra fihla Sesarea; ra kena tlung ya Filipi, moevangeli, eo e 

neng e le e mong wa ba supileng, mme ra dula ha hae. 

9O ne a ena le baradi ba bane, barwetsana ba porofetang. 

10Yare ha re hlotse teng matsatsi a mang, moporofeta e mong, ya bitswang Agabuse, a 

fihla a etswa Judea. 

11Eitse hobane a tle ho rona, a nka senyepa sa Pauluse, a itlama matsoho la maoto ka 

sona, a re: Moya o Halalelang o bolela, o re: Monna eo senyepa sena e leng sa hae, 

Bajuda ba tla mo tlama jwalo Jerusalema, ba be ba mo neele matsohong a baditjhaba. 

12Jwale, ha re utlwa taba tseo, ra mo rapela, re ena le ba motse oo, hore a se ke a 

nyolohela Jerusalema. 

13Pauluse a mpa a araba, a re: Le etsang ha le lla jwalo, le ho tepeletsa pelo ya ka? 

Athe ke itokiseditse, e seng ho tlangwa feela, empa e le le ho shwela lebitso la 

Morena Jesu Jerusalema. 

14A hana ho kgodiswa ke rona, ra ba ra kgutsa, ra re: Ho etswe se ratwang ke Morena! 

15Kamora ditshiu tseo, ha re se re itokisitse, ra nyolohela Jerusalema. 

16Barutuwa ba bang ba Sesarea le bona ba ya le rona, ba re isa ha Mnasone, morutuwa 

wa kgale, ya tswang Sipera, eo re neng re tshwanetse ho fapohela ha hae. 

Pauluse ha a le Jerusalema. — O lefa dikano tsa hae le Bajuda ba bang. — Bajuda 
ba Asia ba mo tsosetsa moferefere. — Pauluse o tshwarwa le ho otlwa ke 

setjhaba. — O namolelwa ke molaodi wa lekgotla. 

17Eitse ha re fihla Jerusalema, baena ba re amohela ka thabo. 

18Hosasane, Pauluse a ya le rona ha Jakobo; baholo bohle ba ne ba phuthehetse teng. 

19Eitse hobane a ba dumedise, a ba phetela ka hlomahanyo tsohle tseo Modimo o di 

entseng ditjhabeng ka tshebetso ya hae. 

20Jwale, ha ba utlwa taba tseo, ba tlotlisa Morena; ba mpa ba re ho yena: Ngwaneso, o 

ka bona bongata ba dikete tsa Bajuda ba dumetseng; hape ba sa tjhesehela molao 

kaofela ha bona. 

21Ba boleletswe, ho thwe, o ruta Bajuda bohle ba ditjhabeng ho kgaohana le Moshe, o 

re, ba se ke ba bolotsa bana ba bona, mme ba se ke ba ya ka mekgwa ya bona. 

22Jwale, ho ka etswa jwang moo? Ruri bongata bo tla phutheha; hobane ba tla utlwa 

hoba o fihlile. 

23Ako etse hle seo re ya o bolella sona: Mona re na le banna ba bane ba itlamileng ka 

kano. 

24O ye le bona, o itlhwekise le bona, o ba lefelle, ba tle ba beolwe dihlooho, bohle ba 

tle ba tsebe kahoo,hobane ha ho na letho la tseo ba di utlwileng o bolelwa ka tsona; ba 

tsebe hobane le wena o ntse o bolokile molao. 

25Haele baditjhaba ba dumetseng, re ba ngoletse hoba re ahlotse hore ba se ke ba 

tlangwa ka tse jwalo; feela, ba tele tse hlabetsweng medimo, le madi, le tse 

fenethilweng, le bofebe. 

26Yaba Pauluse o ya le banna bao, a itlhwekisa le bona ka la hosasane, a kena 

tempeleng, a bolela matsatsi a ho itlhwekisa ha bona moo a tla kgutla teng, ho be ho 

hlahiswe sehlabelo sa teboho sa e mong le e mong wa bona. 

27Eitse ha matsatsi a supileng a le lekgatheng la ho fela, Bajuda ba Asia ba mmona 

tempeleng; yaba ba tsosa bongata bohle, ba mo tshwara, 

28ba howa, ba re: Banna ba Iseraele, tlatsang; suna motho ya ntseng a 

rutabatho kaofela kahohle thuto e lwantshang setjhaba, le molao, le nqalo ena; o bile o 

ekeditse ka ho tlisa Bagerike tempeleng, o bile o silafaditse nqalo ena e halalelang. 

29Ya be e le kahobane ba ne ba bone Trofime wa Efese le yena hara motse; ba ne ba 

hloma ekaba Pauluse o mo tlisitse tempeleng. 

30Yaba motse kaofela o a ferekana; batho ba phallela hammoho; ba tshwara Pauluse, 

ba mo hulela kantle ho tempele, ba ntoo kwala menyako kapele. 

31Eitse ha ba batla ho mmolaya, molaodi wa lekgotla la sekete a bolellwa hore 

Jerusalema kaofela o ferekane. 

32A phakisa a tla le bahlabani le balaodi ba makgolo, a theohela ho bona; mme eitse 

ha ba bona molaodi wa sekete le bahlabani, ba lesa ho otla Pauluse. 

33Yaba molaodi wa sekete o atamela, a mo tshwara, a laela hore a tlangwe ka 

mahlaahlela a mabedi; a ntoo botsa hobane ke mang, le hoba seo a se entseng keng? 

34Empa ba bang ba ne ba howa ka hore, ba bang ka hore hara bongata. Mme ka 

hobane a ne a sitwa ho fihlela nnete ka baka la lerata, a laela hore a iswe 

qhobosheaneng. 

35Eitse ha a fihla methating, o ne a hlile a jerwe ke bahlabani ka baka la matla a 

bongata. 

36Hobane bongata jwa batho bo ne bo mo latela, bo ntse bo howa, bo re: A a bolawe! 

Pauluse o ikarabela ho setjhaba. — Se hana ho mo utlwa. — O iswa 
qhobosheaneng. — Ha a tla otlwa, o ipolela hore ke monna wa Roma. 

37Pauluse ha a se a tla kenngwa qhobosheaneng, a re ho molaodi wa sekete: Na nka 

dumellwa ho bua taba le wena na? Molaodi a re: Na o tseba Segerike na? 

38Na hase wena Moegepeta elwa, ya tsositseng moferefere tshiung tse fetileng, a ba a 

isa dihlola tse kete tse nne feelleng na? 

39Pauluse a re: Nna, ke Mojuda, motala wa Tarese, motse wa Silisia o tumileng. Ke a 

o kopa, o ntese, ke bue le setjhaba. 

40Eitse hobane a mo lesele, Pauluse ha a ntse a eme methating, a hwehla batho ka 

letsoho, mme ha ho itswe tu haholo, a bua ka puo ya Seheberu, a re: 

DIKETSO 22 

1Banna ba heso le bontate, mamelang jwale meitatolo ya ka ho lona. 

2Eitse ha ba utlwa hoba o bua le bona ka puo ya Seheberu, ba eketsa ho kgutsa. 

3Yaba o re: Nna, ke Mojuda, ya tswaletsweng Tarese wa Silisia; ke mpa ke holetse 

motseng wona maotong a Gamaliele; ka rutwa ka mokgwa o fetisisang ho ya ka 

molao wa bontata rona, ka ba le tjheseho ho Modimo jwaloka lona kaofela kajeno. 

4Ka ba ka hlorisa le thuto eo ho isa ho bolayeng, ka tlama banna le basadi, 

ka ba kenya teronkong, 

5kamoo le yena moprista e moholo a ka pakang kateng, le phutheho ya baholo 

kaofela; hobane ke ne ke nke le mangolo ho bona, ho a isa ho ba heso ba Damaseka, 

ka ba ka ya teng ho tlama ba thuto eo ba ahileng teng, le ho ba tlisa Jerusalema, hore 

ba otlwe. 

6Ka re ke ntse ke tsamaya, ke se ke atametse Damaseka, ka nako ya motshehare, hang 

ka teelwa hare ke lesedi le leholo, le tswang lehodimong. 

7Ka wela fatshe, mme ka utlwa lentswe le reng ho nna: Saule, Saule, o ntlhorisetsang 

na? 

8Ka araba, ka re: O mang, Morena? A re ho nna: Ke nna Jesu wa Nasaretha, eo o mo 

hlorisang. 

9Jwale, ba nang le nna le bona ba kile ba bona lesedi, mme ba le tshoha, ba mpa ba sa 

ka ba utlwa lentswe la ya buang le nna. 

10Ka re: Morena, ke tla etsang na? Morena a re ho nna: Ema, o ye Damaseka; ke moo 

o tla bolellwa tsohle tseo o tshwanetseng ho di etsa. 

11Mme kahobane ke ne ke sitwa ho bona ka baka la kganya ya lesedi leo, bao ke neng 

ke na le bona ba ntsamaisa ka letsoho, mme ka ya Damaseka. 

12Teng, Ananiase, monna ya tshabang Modimo ka mokgwa wa molao, ya 

hlomphuwang ke Bajuda kaofela ba ahileng Damaseka, 

13a tla ho nna, e ema pela ka, a mpolella, a re Saule, ngwaneso, tutuboloha. Mme ka 

yona nako eo ka mmona. 

14A re: Modimo wa bontata rona o ikgethetse wena ho tseba thato ya wona, le ho bona 

Ya lokileng, le ho utlwa lentswe la molomo wa hae. 

15Hobane o tla ba paki ya hae pela batho bohle, ho tiisa tseo o di boneng, le tseo o di 

utlwileng. 

16Mme jwale, o diehetseng? Ema, o kolobetswe, mme o hlatsuwe dibe tsa hao, ka ho 

rapela lebitso la Morena. 

17Yare mohla ke kgutletseng Jerusalema, ha ke ntse ke rapela tempeleng, ka hapuwa 

ke Moya. 

18Ka bona Morena a mpolella, a re:Phakisa o tlohe Jerusalema kapele; hobane ba ke 

ke ba amohela polelo eo o mpolelang ka yona. 

19Ka re: Morena, ba tseba haholo hobane ke nna ya neng a kenya teronkong, a shapa 

le masinagogeng ba dumetseng ho wena. 

20Le mohla ho neng ho tshollwa madi a Setefane, paki ya hao, le nna ke ne ke le teng, 

ka dumela polao ya hae, mme ka lebela dikobo tsa ba mmolayang. 

21Yaba Morena o re ho nna: Tloha, ke tla o romela ditjhabeng hole. 

22Ba mo mamela ho fihla polelong eo; empa jwale, ba phahamisa mantswe a bona, ba 

re: Motho ya jwalo a tloswe lefatsheng; hobane ha a tshwanela ho phela. 

23Ba howa, ba hlobola dikobo tsa bona, ba kubisetsa lerole sebakeng. 

24Yaba molaodi wa sekete o laela hore a iswe qhobosheaneng, a re, a botswe ka ho 

shapuwa, hore a tle a tsebe lebaka leo ba mo howellang lona. 

25Eitse ha ba mo tlamile ka marapo, Pauluse a re ho molaodi wa lekgolo ya emeng 

moo: Hleka le na le tokelo ya ho shapa motho wa Roma, a eso ho ahlolwe na? 

26Yare ha molaodi wa lekgolo a utlwa hoo, a ya bolella molaodi wa sekete, a re: O 

iponele ho seo o ya se etsa; hobane motho eo ke Moroma. 

27Yaba molaodi wa sekete o tla ho Pauluse, mme a re ho yena: Ako mpolelle hore na 

o fela o le Morena na? A re: E, ke yena. 

28Molaodi wa sekete a re: Seboko seo ke itheketse sona ka theko e kgolo. Pauluse a 

re: Nna, ke se tswaletswe. 

29Yaba ba neng ba ya mmotsa ka ho mo shapa, ba phakisa ba tloha ho yena, mme 

molaodi wa sekete le yena a tshaba, ha a utlwa hore ke Moroma, kahobane a ne a mo 

tlamile. 

Pauluse o ya botswa kgotla. 

30Ka hosasane, kahobane a ne a rata ho tseba ruri seo Bajuda ba mo qosang ka sona, a 

mo tlamolla, mme a laela hore baprista ba baholo le ba lekgotla kaofela ba bokane, a 

ntoo tlisa Pauluse, a mmea pela bona. 

DIKETSO 23 

1Pauluse a hlaba ba lekgotla ka mahlo, a re: Banna ba heso, ke tsamaile ka letswalo le 

letle kahohle pela Modimo, ho fihlela tsatsi lena. 

2Yaba Ananiase, moprista e moholo, o laela ba emeng pela hae, hore ba mo phobole 

molomo. 

3Empa Pauluse a re ho yena: Modimo o tla o phobola, wena lerako le kwetlisitsweng; 

hobane o duletse ho nkahlola ka molao; athe ha o laela hore ke phobolwe, o tlola 

molao! 

4Ba leng pela hae ba re: Na o rohaka moprista e moholo wa Modimo na? 

5Pauluse a re: Banabeso, ke ne ke sa tsebe hoba ke moprista e moholo; hobane ho 

ngodilwe, ho thwe: O se ke wa bua hampe ka morena wa setjhaba sa heno. 

6Jwale Pauluse ka ho tseba hore ba bang ho bona ke basadusi, ba bang ke bafarisi, a 

phahamisa lentswe hara lekgotla, a re: Banna ba heso, nna ke mofarisi, mora wa 

mofarisi, ke ahlolwa ka baka la tshepo le la tsoho ya bafu. 

7Eitse hobane a bue jwalo, ha hlaha phapang hara bafarisi le basadusi, lekgotla la ba la 

kgaohana. 

8Hobane basadusi ba re, ha ho tsoho ya bafu, leha e le lengeloi, leha e le moya; athe 

bafarisi bona ba dumela tseo kaofela. 

9Jwale, ha etswa lerata le leholo. Bangodi ba emelang bafarisi ba ema, ba araba, ba re: 

Ha re fihlele bobe leha bo le bong ho motho eo; ha ekaba moya o fela o buile le yena, 

kapa lengeloi, a re se keng ra lwantsha Modimo. 

10Moferefere ha o tota, molaodi wa sekete a tshaba hore ba tla harola Pauluse, mme a 

laela bahlabani hore ba theohele, ba mo hlwibile hara bona, le ho mo kgutlisetsa 

qhobosheaneng. 

11Bosiung bo hlahlamang, Morena a ipontsha ho yena, a re: Tiisa matla, Pauluse, 

hobane jwalokaha o pakile taba tsa ka Jerusalema, e ka kgona odi pake jwalo le 

Roma. 

Bajuda ba rerela Pauluse polao. — O iswa Sesarea. 

12Eitse hobane bo se, Bajuda ba bang ba etsa morero, mme ba itlama ka ho hlapanya, 

ba re, ba ke ke ba enwa, leha e le ho ja, ba eso ho bolaye Pauluse. 

13Ba entseng morero oo ba ne ba feta mashome a mane. 

14Ba ya ho baprista ba baholo le ho baholo, ba re: Re ikanne ka ho hlapanya, hore re 

ke ke ra ja letho, re eso ho bolaye Pauluse. 

15Jwale he, lona le lekgotla, le tsebise molaodi wa sekete hore a tle a mo romele ho 

lona hosasane, ho be jwaloka hoja le rata ho botsisisa ditaba tsa hae; haele rona, re tla 

be re setse re itokiseditse ho mmolaya a eso ho fihle. 

16Empa mora wa kgaitsedi ya Pauluse a utlwa tsa morero wa bona;yaba o ya, a kena 

qhobosheaneng, a di tsebisa Pauluse. 

17Pauluse a bitsa e mong wa balaodi ba lekgolo, a re ho yena: Isa mohlankana enwa 

ho molaodi wa sekete; hobane o na le taba eo a tla mmolella yona. 

18Yaba eo o mo nka, a mo isa ho molaodi wa sekete, a re: Motlamuwa Pauluse o 

mpitsitse, o kopile hore ke tlise mohlankana enwa ho wena; o na le taba eo a tla o 

bolella yona. 

19Molaodi wa sekete a mo tshwara ka letsoho, a tswela thoko le yena, a mmotsa, a 

re: Taba ke efe eo o mpolellang yona? 

20Eo a re: Bajuda ba rerile hammoho hore ba tla o kopa hore o tle o romele Pauluse 

kgotla hosasane, ba etse jwaloka hoja ba rata ho botsisisa ditaba tsa hae. 

21Empa wena, o se ke wa ba dumela; hobane banna ba fetang mashome a mane ba mo 

laletse, ba ikanne ka ho hlapanya hore ba ke ke ba eja, leha e le ho nwa, ba eso ho 

mmolaye; le jwale, ba se ba itokisitse, ba lebeletse karabo ya hao feela. 

22Yaba molaodi wa sekete o kgutlisa mohlankana eo, a mo laela, a re: O se ke wa ba 

wa bolella motho hoba o ntsebisitse taba tseo. 

23Eitse hobane a bitse balaodi ba babedi ba lekgolo, a re ho bona:Lokisang bahlabani 

ba makgolo a mabedi, le bakalli ba mashome a supileng, le ba diqha ba makgolo a 

mabedi, ba tle ba ye Sesarea ka hora ya boraro ya bosiu. 

24Le lokise le tse kallwang, tse tla palangwa ke Pauluse, mme a iswe ho Felikse, 

mmusisi, a pholohile. 

25A ba a ngola lengolo le reng: 

26Klaude Lisiase, ho Felikse, mmusisi ya kgabane, dumela! 

27Bajuda ba tshwere monna enwa, mme ha ba se ba tla mmolaya, ke fihlile le 

bahlabani, ka ba amoha yena, ha ke utlwa hoba ke Moroma. 

28Mme ka ho rata ho tseba seo ba mo qosang ka sona, ke mo isitse lekgotleng la bona. 

29Moo ke fihletse hoba ba mo qosa ka ditaba tsa molao wa bona, empa ho se molato 

ho yena o tshwanetseng lefu, leha e le mahlaahlela. 

30Jwale, erekaha ke boleletswe hoba Bajuda ba laletse monna enwa, ke mo rometse ho 

wena kapele, mme ke laetse baqosi ba hae hore tseo ba mo qosang ka tsona ba di 

bolelle wena. Dumela! 

31Bahlabani ba etsa kamoo ba laetsweng kateng, ba ya le Pauluse, ba mo isa 

Antipatrise bosiu. 

32Ka hosasane, ba tlohela Pauluse le bakalli hore ba ye le yena, mme bona ba kgutlela 

qhobosheaneng. 

33Yare bao ha ba fihla Sesarea, ba nea mmusisi lengolo leo, ba ba ba hlahisa Pauluse 

pela hae. 

34Eitse hobane mmusisi a le bale, a mmotsa hoba ke wa naha efe ya Roma; ha a 

utlwile hoba ke wa Silisia, 

35a re: Ke tla o utlwa ha baqosi ba hao ba se ba tlile. A ba a laela hore a lebelwe ka 

tlung ya Heroda. 

DIKETSO 24 

Pauluse ha a le Sesarea. — Boikarabelo ba hae pela Felikse. — Thuto eo a 
rutileng Felikse le Drusilla, mosadi wa hae, ka yona. 

1Eitse hobane ho fete ditshiu tse hlano, ha tla Ananiase, moprista e moholo, a ena le 

baholo ba bang, le mmoledi e mong ya bitswangTertullo; mme ba itlhahisa pela 

mmusisi ho qosa Pauluse. 

2Hobane a bitswe, Tertullo o qala ho mo qosa, a re: 

3Felikse ya kgabane, re ke ke ra lesa ho hopola kahohle le kamehla ka teboho yohle 

kamoo re nang le kgotso e kgolo kateng, ka wena, le mahlohonolo a hlahetseng 

setjhaba sena ka paballo ya hao. 

4Empa, ka ho re, ke se ke ka o diehisa, ke a o rapela, ke re: o ke o mamele, ka mosa 

wa hao, tseo re o bolellang tsona ka mantswe a se makae. 

5Re re, re fihletse monna enwa e le lefu, o ferekanya Bajuda bohle 

ba ahileng lefatsheng lohle: ke hlooho ya thuto e kgelohileng ya Banasaretha. 

6O bile o lekile ho silafatsa tempele. Re mo tshwere, ra rata ho mo ahlola ka molao wa 

rona. 

7Empa Lisiase, molaodi wa sekete, a hlaha, a re amoha yena ka matla a maholo, 

8a ba a laela banqosi ba hae ho tla pela hao. Le wena ha o mmotsisisa, o tla fihlela ho 

yena nnete ya ditaba kaofela tseo re mo nqosang ka tsona. 

9Bajuda le bona ba emela Tertullo, ba bolela hore ditaba tseo di fela di le jwalo. 

10Pauluse, eitse hobane mmusisi a mo hwehle hore a bue, a araba, a re:Erekaha ke 

tseba hobane ho se ho le dilemo tse ngata o busa setjhaba sena, ke moo ke ikarabelang 

ka tshepo e fetisang. 

11O ka fumana hobane ha ho eso ho fete matsatsi a leshome le metso e mmedi ke 

fihlile Jerusalema ho rapela. 

12Ha ba ka ba mphihlela ke fetolana le motho tempeleng, leha e le ho tsobokanya 

batho masinagogeng, leha e le motseng. 

13Hape ba ka sitwa le ho tiisa ditaba tseo ba nqosang ka tsona jwale. 

14Seo nka ipolelang ho wena ka sona, ke sena: Haele thuto eo ba reng ke thuto e 

kgelohileng, ke fela ke sebeletsa Modimo wa bontate ka yona, ke ntse ke 

dumela ditaba tsohle tsa molao le tse ngodilweng baporofeteng. 

15Ke na le tshepo ho Modimo, eo le bona ba nang le yona, ya hore tsoho ya bafu e tla 

ba teng, ya ba lokileng le ya ba sa lokang. 

16Ke ka baka leo ke tiisang matla kamehla hore ke be le letswalo le sa nnyatseng pela 

Modimo le pela batho. 

17Jwale, kamora dilemo tse ngata, ke tlile ho etsa dithuso le diabo setjhabeng sa heso. 

18Ke moo Bajuda ba bang ba Asia ba mphihletseng tempeleng ke itlhwekisitse, e seng 

ka ho tsobokanya batho, leha e le ka lerata. 

19Ke bona ba ka beng ba tlile ho nqosa pela hao, ha ekaba ba ne ba na le taba le nna. 

20Le bona bana, a ba ke ba bolele, ha ba fihletse bokgopo bo bong ho nna mohla ke 

neng ke eme pela lekgotla; 

21haese, ha ba ka bolela lentswe lena le le leng, leo ke le boletseng ka matla ke eme 

hara bona, ka re: Kajeno ke ahlolwa ke lona ka baka la tsoho ya bafu. 

22Felikse, ya neng a tseba haholwanyane tsa thuto eo, hobane a utlwetaba tseo, a ba 

beela tsatsi le leng, a re: Etlare ha Lisiase, molaodi wa sekete, a fihlele, ke moo ke tla 

le ahlolela ditaba tsa lona. 

23Mme a laela molaodi wa lekgolo, hore Pauluse a lebelwe, empa e be ka ho 

mmaballa, ho se ke ha hanelwa motho ho ba habo ho mo sebeletsa, leha e le ho tla ho 

yena. 

24Yare hoba ho fete matsatsi a mang, Felikse a tla a ena le Drusilla, mosadi wa hae, e 

leng Mojuda, mme hobane a bitse Pauluse, a mo mamela ha a bolela tsa ho dumela ho 

Kreste. 

25Empa ha a ntse a bolela ho loka, le boitshwaro, le kahlolo e tla tla, Felikse a 

tshwarwa ke ho tshaba, mme a bua, a re: O ka ikela jwale; mohla ke boelang ke bona 

sebaka, ke tla boela ke o bitse. 

26Hape, o ne a tshepile hore Pauluse o tla mo nea tjhelete, a tle a mo lokolle; ke ka 

baka leo a nnileng a mmitsa hangata, ho buisana le yena. 

27Empa dilemo tse pedi ha di fetile, Porsiuse Festuse a bewa tulong tsa Felikse, mme 

Felikse a tlohela Pauluse teronkong, kahobane a ratile ho kgahlisa Bajuda. 

DIKETSO 25 

Pauluse o hlaha pela Festuse. O ipea ho Sesare. 

1Yare ha Festuse a fihlile naheng eo, a dula Sesarea matsatsi a mararo, a ntoo fetela 

Jerusalema. 

2Yaba moprista e moholo le baholo ba Bajuda ba itlhahisa ho yena ho qosa Pauluse; 

ba mo rapela, 

3ba kopa hore a ba thabise ka ho mo romela Jerusalema, kanthe ba mo laletse, hore ba 

tle ba mmolaye tseleng. 

4Empa Festuse a ba araba ka ho re, Pauluse o lebetswe Sesarea, hape a re, le yena o se 

a tla phakisa ho theohela teng; 

5a ba a re: Bao e leng dihlooho ho lona ba ka tla le nna; ekare ha molato o mong o le 

teng ho monna eo, ba ke ba mo qose ka wona. 

6Yare hobane a hlole ho bona ditshiu tse sa feteng tse robileng meno e mmedi kapa 

tse leshome, a boela Sesarea; ka le hlahlamang a dula setulong sa kahlolo, mme a 

laela hore Pauluse a tliswe. 

7Ha a fihlile, Bajuda ba theohileng Jerusalema ba mo teela hare, ba ntse ba etselletsa 

Pauluse ka melato e mengata, e meholo, eo ba sitwang ho tiisa nnete ya yona. 

8Pauluse yena a nna a ikarabela, a re: Ha ke a ka ka sitelwa molao wa Bajuda, leha e 

le tempele, leha e le Sesare. 

9Jwale Festuse, kahobane a ne a rata ho kgahlisa Bajuda, a re ho Pauluse: Na o rata ho 

ya Jerusalema ho ya ahlolwa teng ka ditaba tseo pela ka na? 

10Pauluse a re: Ke eme lekgotleng la Sesare, moo ke tshwanetseng ho ahlolwa teng; 

haele ho Bajuda, ha ke a ka ka etsa ho kgopo, jwaloka ha le wena o tseba hantlentle. 

11Ha ekaba ke entse ho kgopo ho e mong, kapa ha ke entse ho hong ho tshwanelang 

lefu, ha ke hane ho shwa; empa ha ho se nnete tabeng tseo ba nqosang ka tsona, ha ho 

motho ya ka nneang bona; ke ipea ho Sesare. 

12Yaba Festuse o kopanya molomo le lekgotla, a ntoo re ho yena: O ipeile ho Sesare, 

o tla ya ho Sesare. 

Morena Agripa o etela Festuse. — Pauluse o ikarabela pela hae. — Ho fumanwa 
hoba ha a na molato. 

13Eitse ha ho se ho fetile matsatsi a mang, morena Agripa le Berenise ba tla Sesarea 

ho dumedisa Festuse. 

14Yare ha ba hlotse ho yena matsatsi a mang, Festuse a phetela morena ditaba tsa 

Pauluse, a re: Monna e mong o teng mona, eo Felikse a mo siileng a tlamilwe. 

15Ha ke le Jerusalema, baprista ba baholo le baholo ba Bajuda ba mo qositse ho nna, 

ba kopa hore a ahlolwe. 

16Ka mpa ka ba araba, ka re: Hase mokgwa wa Baroma ho neela motho lefung, ya 

qoswang a eso ho kopanngwe le baqosi ba hae, a eso ho fuwe le sebaka sa ho 

ikarabela hodima tseo a qoswang ka tsona. 

17Ka baka leo, eitse ha ba fihla mona, ha ke a ka ka dieha, ka mpa ka ya dula kgotla, 

ka laela hore monna eo a tliswe. 

18Eitse baqosi ba hae ha ba ema, ba se ke ba ntsha taba, leha e le nngwe, ya melato eo 

ke neng ke e lebeletse. 

19Ba mpa ba mo qosa ka ditaba tse ding tsa tumelo ya bona feela, le tsa e mong ya 

shweleng, ya bitswang Jesu, eo Pauluse a neng a tiisa hore o a phela. 

20Mme erekaha ke ne ke tsietswa ke ditaba tseo, ka mmotsa hore na ha a rate ho ya 

Jerusalema ho ya ahlolwa hodima taba tseo teng. 

21Empa Pauluse o ipeile ho morena e moholo, a re, taba ya hae e bolokelwe ho 

ahlolwa ke yena; mme jwale, ke laetse hore a lebelwe, ho fihlela mohla ke mo 

romelang ho Sesare. 

22Yaba Agripa o re ho Festuse: Le nna, nka rata ho utlwa monna eo. Eo a re: 

Hosasane o tla mo utlwa. 

23Ka le hlahlamang, Agripa le Berenise ba tla ba kgabile haholo. Eitse hobane ba kene 

kgotla le balaodi ba sekete le banna ba baholo ba motse, Pauluse a tliswa ka taelo ya 

Festuse. 

24Yaba Festuse o re: Morena Agripa, le lona banna bohle ba nang le rona mona, le a 

mmona monna enwa eo bongata bohle ba Bajuda bo tlileng ho mo qosa ho nna 

Jerusalema, leha e le mona, ba howa, ba re, ha a tshwanela a ka phela. 

25Haele nna, ha ke se ke fihletse hore ha a ka a etsa letho le tshwanetseng lefu, le yena 

ha a se a ipeile ho morena e moholo, ke ahlotse ho mo romela ho yena. 

26Empa ke sa hlokile taba e tiileng, eo nka e ngollang morena; ke ka baka leo ke mo 

tlisitseng pela lona, haholoholo pela hao, morena Agripa, hore ha ho se ho botsisitswe 

taba ya hae, ke tsebe seo nka se ngolang bakeng sa hae. 

27Hobane ho nna ke taba e sa tsebisahaleng, ha ho ka rongwamotho ya tlamilweng, ho 

sa bolelwe le tsona ditaba tseo a qoswang ka tsona. 

DIKETSO 26 

1Jwale, Agripa a re ho Pauluse: O ka ikarabela. Yaba Pauluse o otlolla letsoho la hae, 

a ikarabela, a re: 

2Morena Agripa, ke re ke lehlohonolo ha ke tla ikarabela kajeno pela hao, hodima 

tsohle tseo Bajuda ba nqosang ka tsona; 

3haholo kahobane o tseba mekgwa yohle ya Bajuda, le ditaba tsohle tse tsekwang hara 

bona; ke a o rapela ke hona, ke re, o nkutlwe ka sebete. 

4Haele tsa bophelo ba ka, haesale le botjheng ba ka, kahobane ke bo phetse hara 

setjhaba sa heso, hona hae, Jerusalema, Bajuda kaofela ba di tseba. 

5Erekaha e le kgale ba ntseba, ha ba rata ho bolela nnete, ba ka bolela hobane ke 

phetse ka mokgwa wa bafarisi oo e leng wona mokgwao nepehileng ka ho fetisa 

thutong ya rona. 

6Mme jwale ke eme mona, ke tle ke ahlolwe ka baka la ho tshepa pallo e baletsweng 

bontata rona ke Modimo, 

7eo meloko ya rona e leshome le metso e mmedi e lebeletseng ho etsahala ha yona, e 

ntse e sebeletsa Modimo, bosiu le motshehare; ke ka baka la tshepo eo, morena 

Agripa, ke qoswang ke Bajuda. 

8Hleka le re, ke ntho e ke keng ya ba ya dumeleha ho rona, hoba Modimo o tsosa bafu 

na? 

9Haele nna, efela ke ne ke lekantse hore ke tshwanetse ho etsa ho hongata ho lwantsha 

lebitso la Jesu wa Nasaretha ka hona. 

10Ka fela ka etsa jwalo Jerusalema, ka kwalla bahalaledi ba bangata teronkong, ka 

matla ao ke neng ke a neilwe ke baprista ba baholo; le mohla ba neng ba bolawa, le 

nna ke ne ke dumela. 

11Masinagogeng wohle hangata ka ba tsohela matla, ka ba otla, ka ba qophella hore ba 

nyefole; mme kahobane ke ne ke ba halefetse haholoholo, ka ba hlorisa le ho isa 

metseng ya ditjhaba. 

12Yare ha ke ntse ke hopotse tseo, ke ya Damaseka ka matla le ka taelo ya baprista ba 

baholo, 

13hela! morena, e le motshehare, ha ke le tseleng, ka bona lesedi le tswang 

lehodimong, le fetisang la letsatsi ka ho kganya, le nteela hare le bao ke tsamayang le 

bona. 

14Yaba re wela fatshe kaofela, mme ka utlwa lentswe le re ho nna, ka puo ya 

Seheberu: Saule, Saule, o ntlhorisetsang na? Ho thata ho wena ho raha ditsenene. 

15Ka re: O mang, Morena? A re: Ke nna Jesu, eo o mo hlorisang. 

16Empa tsoha, o eme ka maoto; hobane ke itlhahisitse ho wena, hore ke tle ke o bee 

mohlanka le paki ya ditaba tseo o di boneng le ya tseo ke tla itsebisa ho wena ka 

tsona. 

17Ke tla o lwela setjhabeng sena, le ditjhabeng tseo ke o romelang ho tsona jwale, 

18o tle o tutubolle mahlo a bona, hore ba tlohe lefifing ho kena leseding, ba tlohe le 

matleng a Satane ho sokolohela ho Modimo, mme ba bone tshwarelo ya dibe tsa bona 

le lefa hara bahalaledi ka ho dumela ho nna. 

19Jwale, wena morena Agripa, ha ke a ka ka hana pontsho eo ya lehodimo; 

20empa ka qala ho bolella ba Damaseka, le ba Jerusalema, le ba Judea bohle, ka 

ntoo bolella ditjhaba tse ding, hore bohle ba bake, ba sokolohele ho Modimo, ba ntse 

ba etsa mesebetsi e tshwanelang pako. 

21Ke tsona ditaba tseo Bajuda ba ntshwereng ka baka la tsona tempeleng, tseo ba 

batlileng ho mpolaya ka baka la tsona. 

22Empa ka hobane ke bone thuso ho Modimo, ke tiiseditse ho fihlela la kajeno ho 

bolella ba banyenyane le ba baholo, mme ha ke a ka ka bolela ditaba tse ding, haese 

tseo Moshe le baporofeta ba itseng, di tla hlaha; 

23kamoo ho itsweng kateng, Kreste o tla bolawa, e be yena ya tsohang pele bafung, a 

tle a bolele lesedi ho setjhaba sena le ho ditjhaba tse ding. 

24A re a sa ikarabela ka taba tseo, Festuse a phahamisa lentswe, a re ho yena: O a 

hlanya, Pauluse, tsebo e kgolo ya hao e o fetohetse bohlanya. 

25Pauluse a mpa a re: Ha ke hlanye, Festuse ya kgabane, empa ke bolela ditaba tsa 

nnete le tsa hlalefo. 

26Hobane le yena morena o a di tseba taba tseo, mme ke di bolela ho yena phatlalatsa, 

kahobane ke a kgolwa hore ha ho e nngwe ya tsona e mo siretseng; hobane ha ho 

letho tabeng tseo le entsweng sephiring. 

27Morena Agripa, na o dumela baporofeta na? Ke a tseba hobane o a ba dumela! 

28Agripa a re ho Pauluse: O batla ho ntlhola hore ke be mokreste. 

29Pauluse a re: Hoja Modimo o ka etsa, kapa haufi, kapa kgale, hore, e seng wena 

feela, empa le bohle ba mmamelang kajeno, le be jwaloka nna, feela e seng ka ditlamo 

tsena. 

30Yare hobane a bolele taba tseo, morena a tloha, le mmusisi, le Berenise, le ba 

dutseng le bona. 

31Yare ha ba le kathoko, ba bolellana, ba re: Motho eo ha a ka a etsa letho le 

tshwanelang lefu, leha e le teronko. 

32Agripa a re ho Festuse: Motho eo a ka be a lokollwa, hoja a se ke a ipea ho Sesare. 

DIKETSO 27 

Pauluse o tloha ho ya Roma. — O kena sekepeng; se a shwa. 

1Eitse hobane ho laelwe hore re ye Italia ka sekepe, ba neela Pauluse le batlamuwa ba 

bang ho molaodi e mong wa lekgolo, ya bitswang Juliuse, wa lekgotla la Augusto. 

2Ra kena sekepeng sa Adramite, se neng se tla leba nqa mabopong a Asia, ra tloha, re 

ena le Aristarke wa Thesalonika,motse wa Masedonia. 

3Hosasane, ra fihla Sidone, mme Juliuse a etsa Pauluse hantle, a mo dumella ho ya 

bona metswalle ya hae, hore a baballwe ke yona. 

4Yare ha re tlohile teng, ra sika le sehlekehleke saSipera, kahobane sekepe se ne se 

hanelwa ke moya. 

5Eitse hobane re tshele lewatle la Silisia le la Pamfilia, ra fihla Mira, e leng motse wa 

Lisia. 

6Molaodi wa lekgolo a fihlela teng sekepe sa Aleksandria se yang Italia, mme a re 

kenya ho sona. 

7Hobane re tsamaye ka ho nokoloha ka matsatsi a mangatanyana, ra fihla kathata 

mabapa le Genida, mme ra pota Kreta ka tlase, ka nqa Salmone, kahobane moya o ne 

o re thibela. 

8Eitse ha re ntse re sika le lebopo kathata, ra fihla moo lebitso la teng e leng Kou-e-

ntle, haufi le motse wa Lasea. 

9Jwale, kahobane matsatsi a mangata a ne a se a fetile, le ho tsamaya lewatleng ho se 

ho tshabeha, etswe kgwedi ya ho itima dijo e ne e se e shwele, Pauluse a ba eletsa, 

10a re ho bona: Banna, ke a bona hobane leeto lena la sekepe le tla ba le tshenyeho le 

tahleho e kgolo, e seng ya phahlo le ya sekepe feela, empa e le le ya ho phela ha rona. 

11Empa molaodi wa lekgolo a dumela motsamaisi wa sekepe le monga sona ho feta se 

bolelwang ke Pauluse. 

12Mme kahobane sekepe se ne se sa tshwanela ho dula koung eo mariha, ba bangata 

ba phehella ho tloha teng le ho leka ho ya hlola mariha Fenikse, e leng kou ya Kreta, e 

lebaneng le moya wa bophirimela ba borwa le wa bophirimela ba leboya. 

13Jwale, moya wa borwa ha o qala ho foka butle, ba lekanya hobane ba se ba bone seo 

ba se pheheletseng, mme ba tloha, ba sika le Kreta. 

14Empa ho se hokae, ha tsoha teng moya wa sefefo, o bitswang Euroklidone. 

15Mme kahobane sekepe se ne se nkilwe ke moya, se sitwa ho o tadima, ra se lesa sa 

ya le wona. 

16Eitse hoba re kgannelwe tlasa sehlekehleke se seng se bitswang Klauda, ra batla re 

sitwa ho hulela sekepana ho rona. 

17Eitse hobane ba se hule, ba eketsa ka ho thusa ka ho hong, ba tlama sekepe katlase; 

mme kahobane ba ne ba tshaba ho kgarameletswa Sirte, ba kokobetsa masela, ba 

ineela moya jwalo. 

18Hosasane, ha re ntse re tsokotswa hampe ke sefefo, ba qala ho lahlela diphahlo 

lewatleng. 

19Ka la boraro, ra lahlela mesebetsi ya sekepelewatleng ka matsoho a rona. 

20Mme kahobane letsatsi le se le sa bonahale ka ditshiu tse ngata, leha e le dinaledi, le 

hobane sefefo le sona se ne se ntse se befile, ra lahlehelwa ke tshepo yohle ya ho 

pholoha. 

21Erekaha e ne e se e le kgale ho sa jewe, Pauluse a ema hara bona, a re: Efela, banna, 

hoja la ntumela, le se ke la tloha Kreta, tshenyeho le tahleho ena e ka be e sa ka ya 

hlaha. 

22Empa jwale, ke a le kgothatsa hore le bete dipelo; hobane ha ho e mong hara lona ya 

tla lahlehelwa ke bophelo ba hae, ke sekepe feela se tla timela. 

23Hobane lengeloi la Modimo, oo ke leng wa wona, oo ke o sebeletsang, le itlhahisitse 

ho nna bosiung bona, 

24la re: Pauluse, o se ke wa tshaba; e ka kgona o hlahe pela Sesare, mme bona, 

Modimo o o neile bohle ba etang le wena sekepeng sena. 

25Banna, betang dipelo ke hona; hobane ke fela ke kgolwa hoba Modimo o tla etsa 

kamoo o mpoleletseng kateng. 

26Empa e ka kgona re lahlelwe sehlekehlekeng se seng. 

27Eitse ka bosiu ba leshome le metso e mene, ha re iswa mane le manelewatleng la 

Adria, bohareng ba bosiu, beng ba sekepe ba lekanya hoba ba atametse lefatshe le 

leng. 

28Ha ba hlohlotsa bodiba ba metsi, ba fihlela ditekanyo tsa boahlamo ba matsoho tse 

mashome a mabedi; kapejana, ba boela ba hlohlotsa, mme ba fihlela ditekanyo tsa 

boahlamo ba matsoho tse leshome le metso e mehlano. 

29Mme kahobane ba ne ba tshaba hoba mohlomong re ka hohlomela mafikeng, ba 

dihela diankora tse nne ka maraong a sekepe, se tle se eme, mme ba lebella bosiu ho 

sa. 

30Empa batsamaisi ba sekepe ba batla ho thoba sekepeng, ba theosetsa sekepana 

lewatleng, ba etsa jwaloka hoja ba rata ho dihela diankora ka nqa sefubeng sa sekepe. 

31Yaba Pauluse o re ho molaodi wa lekgolo le ho bahlabani: Ekare ha bao ba sa dule 

sekepeng, le ke ke la pholoha. 

32Yaba bahlabani ba kgaola mehala ya sekepana, ba se lesa, sa wa. 

33Yare ha bo tla sa, Pauluse a ba kgothatsa kaofela ho ja dijo, a re: Kajeno ke letsatsi 

la leshome le metso e mene le lebeletse le ntse le itima dijo, le sa je letho. 

34Ke a le kgothatsa, ke re, le je dijo; ke hona ho le tshwanelang hore le bolokehe; 

hobane ha ho le a mong ho lona ya tla lahlehelwa ke qoba leha e le nngwe ya moriri 

wa hlooho ya hae. 

35Yare hobane a rialo, a nka bohobe, a leboha Modimo pontsheng ya bona bohle, 

mme ha a bo ngwathile, a qala ho ja. 

36Mme bohle ba beta dipelo, ba eja dijo le bona. 

37Ha ho balwa bohle ba neng ba le ka sekepeng, re ne re le batho ba makgolo a 

mabedi a nang le mashome a supileng a metso e tsheletseng. 

38Eitse hobane ba kgore dijo, ba fokotsa sekepe ka ho lahlela koro lewatleng. 

39Yare hobane ho se, ba ne ba sa tsebe lefatshe hobane ke lefe; empa ha ba tadima, ba 

bona kou e nang le lehlabathe, mme ba rata ho isa sekepeteng, ha ho ka etswa. 

40Yare ha ba kgaotse diankora, ba di siya lewatleng, ba ba ba lokolla mamati a 

kgannang sekepe; ba ntoo emisa lepheo la artimone, ba tshelela nqa lebopong. 

41Ra mpa ra wela hlwahlwaneng e nang le lewatle ka nqa tse pedi, sekepe sa ba sa 

tshepama teng; sefuba sa sona sa tebela fatshe, sa ba sa tiya, mme lesahola sona la 

robeha ke matla a maqhubu. 

42Jwale, bahlabani ba rata ba ka bolaya batlamuwa, e se be mohlomong ba bang ba ka 

thoba ka ho sesa. 

43Empa molaodi wa lekgolo, kahobane a ne a rata ho pholosa Pauluse, a ba thibela, 

mme a laela hore ba tsebang ho hlapa ba itihele pele, ba hlapele fatshe, 

44ba bang ba ithuse ka mamati, ba bang ka difate tse ding tsa sekepe; ka mokgwa oo, 

bohle bafihla fatshe, ba pholoha. 

DIKETSO 28 

Ho dulwa kgwedi tse tharo Melita. — Pauluse o fihla Roma. — O dula teng, a ntse 
a ruta, dilemo tse pedi. 

1Yare hobane ba pholohe jwalo, ba fihlela hoba sehlekehleke seo se bitswa Melita. 

2Babarebare ba teng ba re etsa ka mohau o moholo; hobane ba re amohela bohle, ba 

ba ba re besetsa mollo o moholo ka baka la pula e neng e ena, le ka baka la serame. 

3Empa Pauluse, hobane a rwalle ditjhatjhana tsa dithupana tsa morara, a di akgela 

mollong; yaba noha e tswa teng ka baka la ho futhumala, ya kgomarela letsoho la hae. 

4Babarebare ha ba bona noha eo e leketla letsohong la hae, ba bolellana,ba re: Ruri 

motho enwa ke mmolai; hobane, leha a pholohile metsing, tefetso ya lehodimo e hana 

hoba a ka phela. 

5Empa Pauluse a hlohlorela noha mollong, e se ke ya mo etsa letho. 

6Kanthe ba ne ba lebeletse hore o tla ruruha, leha e le ho wa kapele a shwele; empa 

yare ha ba lebeletse haholo, mme ba bone hoba ha a jewe ke letho, ba fetoha, ba 

re: Ke modimo. 

7Mabapa le moo, ho ne ho le naha ya moholo wa sehlekehleke, ya bitswang Publiuse; 

le yena a re amohela hantle, a re nkela tlung ya haeka matsatsi a mararo. 

8Ntata Publiuse o ne a robetse fatshe, a jewa ke febere le ke ho tsholla. Pauluse a mo 

tjhakela, mme hobane a rapele, a mmea matsoho hodimo, a mo fodisa. 

9Tseo ha di le jwalo, bohle ba sehlekehlekeng ba kulang ba tla, mme ba fodiswa. 

10Ba re hlonepha ka hlompho e kgolo, mme mohla re tlohang, ba re baballa ka tseo re 

di hlokang. 

11Kgwedi tse tharo ha di fetile, ra tsamaya ka sekepe sa Aleksandria, se neng se hlotse 

mariha sehlekehlekeng seo, se ena le setshwantsho sa Kastore le Polukse. 

12Eitse ha re fihla Sirakuse, ra hlola matsatsi a mararo teng. 

13Ha re tswa teng, ra sika le lebopo, ra ba ra fihla Regio; hosasane, moya wa borwa 

wa foka, mme ra fihla Puseole ka tshiu tse pedi. 

14Teng, ra fihlela baena, mme ra rapelwa ho hlola matsatsi a supileng le bona; ra ntoo 

leba Roma. 

15Le teng, baena ha ba utlwa taba tsa rona, ba tla re kgahlanyetsa Lepatlelong la 

Apiuse le moo ho thweng ke Matlung a phapohelo a mararo; yare ha Pauluse a ba 

bona, a leboha Modimo, a beta pelo. 

16Mohla re fihlang Roma, molaodi wa lekholo a neela batlamuwa matsohong a 

molaodi wa bahlabani; Pauluse yena a leselwa, a dula a nnotshi le mohlabani ya mo 

lebelang. 

17Kamora matsatsi a mararo, Pauluse a mema bao e leng ba baholo hara Bajuda ba 

teng. Eitse ha ba phuthehile, a re ho bona: Banna ba heso, leha ke sa ka ka etsa letho 

ho sitelwa setjhaba leha e le mekgwa ya bontata rona ka lona, ke ile ka tlangwa 

Jerusalema, ka ba ka neelwa matsohong a Baroma. 

18Bao, hobane ba mpotse, ba ne ba rata ho ntokolla, kahobane ho ne ho se molato ho 

nna o tshwanelang lefu. 

19Empa Bajuda ha ba hana, ka ipea ho Sesare ka tsietsi eo, e seng kahobane ke na le 

seo nka qosang setjhaba sa heso ka sona. 

20Ke ka baka leo ke le bitsitseng ho le bona le ho bua le lona; hobane ke tlamilwe ka 

lehlaahlela lena ka baka la tshepo ya Iseraele. 

21Ba re ho yena: Ha re eso ho bone mangolo a tswang Judea, a bolelang taba tsa hao, 

leha e le ho banababo rona ha ho e mong ya tlileng a re bolella, leha e le ya 

hlahisitseng taba e mpe hodima hao. 

22Leha ho le jwalo, re tshwanetse ho utlwa ho wena tseo o di hopotseng; hobane haele 

thuto eo, re a tseba hore e hanwa kahohle. 

23Eitse hobane ba mmeele letsatsi, ba tla ho yena ba le bangata moo a dutseng 

teng, mme a ba bolella, a paka tsa mmuso wa Modimo ho bona, a leka ho ba kgodisa 

bakeng sa Jesu, a isa ka molao wa Moshe le baporofeta, a qala hosasa ho fihlela 

mantsiboya. 

24Ba bang ba dumela se bolelwang, ba bang ba mpa ba se ke ba dumela. 

25Hobane ba fapane ba tloha, Pauluse a ba boleletse taba ena e le nngwe, a re: Moya o 

Halalelang o boletse hantle ka molomo wa moporofeta Esaia ho bontata rona, 

26wa re: Eya ho setjhaba seo, o re ho sona: Haele ho utlwa, le tla utlwa, mme le ke ke 

la utlwisisa; haele ho bona, le tla bona, mme le ke ke la bontshisa. 

27Hobane pelo ya setjhaba seo e nonne, ditsebe tsa sona di thata ho utlwa, se 

tutubaditse mahlo a sona; se tle se se ke sa bona ka mahlo, sa utlwa ka ditsebe, sa 

utlwisisa ka pelo, sa baka, mme ke tle ke se ke ka se fodisa. 

28Tsebang jwale hore poloko eo ya Modimo e romelwa ditjhabeng, mme di tla e 

utlwa. 

29Mme eitse hobane a ba bolelle jwalo, Bajuda ba ikela, kgang e kgolo e le teng hara 

bona. 

30Pauluse a hlola dilemo tse pedi ka tlung eo a e adimileng, a ntse a amohela bohle ba 

tlang ho yena. 

31A nna a bolela mmuso wa Modimo, a ruta le tsa Morena Jesu Kreste ka ho tiya 

hohle, a se ke a thibelwa ke motho. 

BAROMA 

BAROMA 1 

Tumediso. 

1Ke le Pauluse, mohlanka wa Jesu Kreste, ya bitsitsweng ho bamoapostola, ya 

kgethetsweng Evangeli ya Modimo, 

2eo o neng o e baletse batho pele ka baporofeta ba wona, Mangolong a Halalelang, 

3ha o lekanya Mora wa wona, Jesu Kreste, Morena wa rona, ya tswileng lelokong la 

Davida ka nama; 

4ya bonahaditsweng ka matla hoba ke Mora wa Modimo, ka Moya o Halalelang, ka 

ho tsoha ha hae bafung; 

5eo re filweng ka yena mohau le boapostola, hore ditjhabeng tsohle ho be ba utlwang 

ka ho dumela lebitso la hae; 

6le lona, ba bitsitsweng ke Jesu Kreste, le balwang hara tsona: 

7lona bohle bao le leng Roma, baratuwa ba Modimo, ba bitsitsweng, ba halalelang, ke 

re: A le ke le newe mohau le kgotso ke Modimo, Ntata rona, le ke Morena Jesu 

Kreste. 

Lerato leo Pauluse a ratang bakreste ba Roma ka lona. — Takatso ya hae ya ho 
ba etela. 

8Ke simolla ka ho leboha Modimo wa ka ka Jesu Kreste ka baka la lona bohle, 

kahobane tumelo ya lona e roriswa lefatsheng lohle. 

9Hobane Modimo oo ke o sebeletsang moyeng wa ka Evangeling ya Mora wa wona, 

ke wona paki ya ka ha ke re, ha ke lese ho le hopola, 

10ke ntse ke kopa kamehla merapelong ya ka hore na, ha e ka ba ho rata ha Modimo, 

nke ke ka fuwa sebaka se setle sa ho ya ho lona. 

11Hobane ke hlolohetswe ho le bona, ke tle ke le sitse ka molemo o mong wa Moya, 

le tle le tiiswe; 

12ke ho re, ha ke ena le lona, re tshedisane ka tumelo e leng ho lona le ho nna. 

13Banabeso, ha ke rate ha le sa tsebe hobane ke rerile hangata ho ya ho lona, ke tle ke 

kge ditholwana tse ding le ho lona, jwalokaha ke entse ditjhabeng tse ding; ke mpa ke 

thibetswe ho fihlela jwale. 

14Ke molato ho Bagerike le ho babarebare, ho ba bohlale le ho ba mawatla. 

15Mme jwale, haele ka nna, ke itokisitse ho bolela Evangeli le ho lona ba leng Roma. 

Taba ya sehlooho ya Epistole: Motho o bewa ya lokileng ka tumelo. 

16Hobane ha ke na dihlong tsa ho bolela Evangeli, hobane ke matla a Modimo a ho 

pholosa mang le mang ya dumelang, Mojuda pele, le yenaMogerike. 

17Hobane ho loka ha Modimo ho kwaholotswe ka ho yona, ho tswang tumelong ho 

isang tumelong, jwalokaha ho ngodilwe, ho thwe: Ya lokileng o tla phela ke tumelo. 

Lefatshe lohle le senyehile, le tsuong; ba ditjhaba le bona Bajuda. 

18Hobane bohale ba Modimo bo bonahala bo etswa lehodimong, ho otla nyefolo e 

nngwe le e nngwe, le bokgopo bo bong le bo bong ba batho, ba hatellang nnete ka 

bokgopo. 

19Hobane se ka tsejwang sa Modimo se senotswe ka ho bona, etswe Modimo o ba 

senoletse sona. 

20Hobane tse sa bonweng tsa wona, e leng matla a wona a kamehla le bomodimo ba 

wona, di bonahala haholo, haesale dintho di hlolwa, ha ho lemohuwa mesebetsi ya 

wona, e le hore ba tle ba hloke meitatolo. 

21Hobane, leha ba tsebile Modimo, ha ba ka ba o tlotlisa ka ho re, ke Modimo, mme 

ha ba ka ba o leboha; empa ba fetohile mawatla mehopolong ya bona, mme dipelo tsa 

bona, tse hlokang kelello, di fifetse. 

22Ba ntse ba re ba bohlale, ba fetohile mahlanya. 

23Mme kganya ya Modimo o sa boleng ba e fetotse ditshwantsho tse lekanyang motho 

ya bolang, le dinonyana le diphoofolo tse maoto a mane, le dihahabi. 

24Ka baka leo, Modimo o ba lesitse ho sebetsa ditshila, ditakatsong tsa dipelo tsa 

bona, ba tle ba tlotlollane mmele ya bona; 

25e leng bona ba fetotseng nnete ya Modimo leshano, ba rapetseng tse bopilweng, ba 

di sebeleditseng, ba furaletse Mmopi ya bokwang kamehla. Amen! 

26Ka baka leo, Modimo o ba neeletse ditakatsong tse dihlong; hobane hara bona 

basadi ba fetotse mokgwa wa bona wa hlaho ho etsa ka oo e seng wa hlaho. 

27Ka mokgwa o jwalo le bona banna ba lesitse ho etsa le mosadi ka mokgwa wa teng, 

mme ba tjhesitswe ke ho lakatsana; banna ba etsa manyala le banna ba bang, mme ba 

amohela ka ho bona moputso o loketseng bolahlehi ba bona. 

28Mme erekaha ba sa ka ba hlokomela ho tseba Modimo, Modimo o ba neeletse 

moyeng o hlokang kelello, ba tle ba etse tse sa tshwanelang. 

29Ba tletse bokgopo bohle, le bootswa, le lonya,le takatso ya moruo, le bolotsana, ba 

tletse mohono, le polao, le kgang, lethetso, le manganga. 

30Ke basebi, ke baetselletsi, ke ba hloyang 

Modimo,ke barohaki, ke baikgantshi, ke baikgohomosi, ke ba qapang dimpe, ke ba sa 

utlweng baholo ba bona. 

31Ba thotofetse, ha ba na molomo o tshepehang, ha ba na lerato la hlaho, ba na le 

bohale bo sa tapeng, ha ba na ho utlwela ba bang bohloko. 

32Mme leha ba tsebile kahlolo ya Modimo, e reng ba etsang tse jwalo ba tshwanetse 

ho shwa, ho di etsa ba di etsa, ba bile ba emela ba di etsang le hona. 

BAROMA 2 

1Ha ho le jwalo, wena motho, leha o ka ba mang le mang, o ahlolangba bang, ha o na 

moitatolo; hobane, ha o ntse o ahlola ba bang, o itswa e le wena; hobane wena ya 

ahlolang, o etsa tsona ditaba tseo. 

2Re fela re tseba hobane kahlolo ya Modimo ke ya nnete ha e tswa ba etsang tse 

jwalo. 

3Mme wena motho, o ahlolang ba etsang tse jwalo, athe le wena o a di etsa, hleka o 

hloma ekaba wena o tla phema kahlolo ya Modimo na? 

4Kapa, o nyedisa monono wa mosa wa wona, le wa sebete sa wona, le wa pelo ya 

wona e telele, ka ho se lemohe hoba molemo wa Modimo o o kgannela pakong na? 

5Empa ka bothata ba hao le ka pelo ya hao e se nang pako, o ipokellela bohale bo 

tlang ho hlahela mohla letsatsi la bohale le la ponahatso ya kahlolo e lokileng ya 

Modimo, 

6o tlang ho nea e mong le e mong ka ho etsa ha hae: 

7Ba batlang kganya, le hlompheho, le ho se bole, ka ho tiisetsa ho etsa hantle, o ba nee 

bophelo bo sa feleng; 

8empa ba ngangellang, ba sa utlweng nnete, ba utlwang ho sa lokang, o ba nee kgalefo 

le bohale. 

9Mahlomola le ditlokotsi di be teng hodima moya wa motho ka mong ya etsang bobe, 

hodima Mojuda pele, ho isa le ho Mogerike. 

10Empa kganya le hlompheho le kgotso di be teng ho motho ka mong ya etsang 

hantle, ho Mojuda pele, ho isa le ho Mogerike. 

11Hobane Modimo ha o ye ka tshobotsi ya motho. 

12Ka baka leo, bohle ba sitilweng ba se na molao, ba tla timela ho se molao; mme 

bohle ba sitilweng ba ena le molao, ba tla ahlolwa ke molao. 

13Hobane ba utlwang molao, hase bona ba lokileng pela Modimo, empa ba phethang 

molao ke bona ba tla bewa ba lokileng; 

14hobane baditjhaba ba se nang molao, ha ba etsa, ka ho itsebela ha bona, taba tseo e 

leng tsa molao, bona ba se nang molao ba na le molao ka ho bona. 

15Ba bonahatsa hobane mosebetsi wa molao o ngodilwe dipelong tsa bona, ba ntse ba 

pakelwa ke letswalo le ke mehopolo ya bona e ba kgalemelang, kapa e ba emelang, 

16tsatsing leo Modimo o tla ahlola disatsejweng tsa batho ka Jesu Kreste, jwalokaha 

Evangeli yaka e ruta. 

17Bona, o na le lebitso la Mojuda; o tshepile molao; o ithorisa ka Modimo; 

18o tseba thato ya wona, o tseba le ho kgetha se sa dumellaneng le yona, etswe o 

rutilwe ke molao. 

19O hloma eka o motsamaisi wa difofu le lesedi la ba leng lefifing, 

20le moeletsi wa ba sa tsebeng letho, le moruti wa dithoto, kahobane molaong o 

neilwe thuto e nepehileng ya tsebo le ya nnete. 

21Empa wena ya rutang ba bang, hle wena ha o ithute! Wena ya bolelang hore ho se 

ke ha utsuwa, o a utswa! 

22Wena ya reng, ho se ke ha fejwa, o a feba! Wena ya hloyang ditshwantsho tsa 

medimo, o utswa tseo e leng tsa medimo! 

23Wena ya ithorisang ka molao, o hlompholla Modimo ka ho tlola molao! 

24Hobane lebitso la Modimo le nyefolwa ka baka la lona hara bahedene, jwalokaha ho 

ngodilwe. 

25Efela lebollo le na le molemo, ha o etsa ka molao; empa ekare ha o le ya tlolang 

molao, lebollo la hao etlaba le fetohile boqai. 

26Empa ekare ha leqai le boloka ditaelo tsa molao, na boqai ba lona bo ke ke ba balwa 

jwaloka hoja ke lebollo na? 

27Mme eo e sa leng a hlaha a sa ka a bolla, ekare ha a etsa ka molao, na a ke ke a o 

ahlola, wena ya tlolang molao, leha o na le letere ya molao le lebollo na? 

28Hobane eo e leng Mojuda, hase eo e leng yena kantle, le lebollo hase le etswang 

kantle, nameng; 

29empa Mojuda ke eo e leng yena kahare, mme lebollo ke la pelo, leetswang ke Moya, 

e seng ke letere: Mojuda eo, poko ya hae ha e tswe ho batho, empa e tswa ho 

Modimo. 

BAROMA 3 

1Ha ho le jwalo, seo Mojuda a fetisang ba bang ka sona keng? kapa molemo wa 

lebollo ke ofe? 

2O moholo ka nqa tsohle, haholo kahobane dipolelo tsa Modimo di tshepetswe bona. 

3Hleka leha ba bang ho bona ba sa ka ba dumela, ho se dumele ha bona ho ka fosisa 

ho tshepeha ha Modimo na? 

4Ho se be jwalo! Nnete e be ya Modimo, mme batho bohle ba be leshano, jwalokaha 

ho ngodilwe, ho thwe: O tle o fumanwe o lokile dipolelong tsa hao, mme o tle o hlole 

mohla o ahlolwang. 

5Mme ha ho se loke ha rona ho bonahatsa ho loka ha Modimo, re tla reng moo? Na 

Modimo o kgopo ha o etsa ka kgalefo na? 

6(Ke bolela ka mokgwa wa batho.) Ho se ke ha thualo! Hobane hojane ho le jwalo, na 

Modimo o bo o tla ahlola lefatshe jwang? 

7Empa ekare ha nnete ya Modimo e bonahatswa ka leshano la ka, mme kganya ya 

wona e hodiswa ke hona, nna ke sa tswelwang jwaloka hoja ke le moetsadibe? 

8Mme ha re etse keng bobe, botle bo tle bo hlahe? Kamoo re ntseng re etselletswa 

kateng, ke ba bang, ha ba bolela hore re rialo. Tsuo ya bao e lokile. 

9Mme jwale, keng? Hleka re fetisa baditjhaba na? Tjhe, le hanyenyane; hobane re se 

re bontshitse pele hore bohle, leha e le Bajuda, leha e le Bagerike, ba sebeng, 

10jwalokaha ho ngodilwe, ho thwe: Ha ho ya lokileng, leha a le mong; 

11ha ho ya nang le kutlwisiso, ha ho ya batlang Modimo; 

12bohle ba kgelohile, bohle hammoho ba ikentse ntho ya lefeela; ha ho ya etsang 

botle, leha a le mong; 

13mmetso ya bona ke lebitla le ahlamileng; ba thetsa ka maleme a bona; mahloko a 

marabe a katlasa melomo ya bona; 

14hanong ho bona ho tletse dihlapa le ho baba; 

15maoto a bona a lebelo ho ya tsholla madi; 

16tshenyo le bosenyehi bo ditseleng tsa bona; 

17ha ba tsebe tsela ya kgotso; 

18ho tshaba Modimo ha ho yo pela mahlo a bona. 

19Jwale, re tseba hobane tsohle tse bolelwang ke molao, di bolellwa ba molaong; hore 

melomo yohle e tle e thijwe, mme batho bohle ba be molato pela Modimo. 

20Ka baka leo, ha ho nama, leha e le nngwe, e tlang ho bewa e lokileng pela wona ke 

mesebetsi ya molao; hobane ke ka molao re nang le tsebo ya sebe. 

Motho o bewa ya lokileng ka ho dumela ho Jesu Kreste. 

21Empa jwale, ho loka ha Modimo ho hlahile, e seng ka molao, ho ntse ho pakwa ke 

molao le baporofeta; 

22e leng ho loka ha Modimo ho bonwang ka tumelo ho Jesu Kreste, ho bang ho bohle, 

le hodima bohle ba dumelang; hobane ha ho hosele moo; 



1786 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

23hobane bohle ba sitilwe, mme ha ba tshwanelwe ke kganya ya Modimo. 

24Ba mpa ba bewa ba lokileng ke mohau wa wona feela, ka topollo e leng ho Jesu 

Kreste; 

25eo Modimo o mmeileng esale pele hore e be pheko ho ba dumelang mading a hae, o 

tle o bonahatse ho loka ha wona, kamoo Modimo o neng o lesitse dibe tsa pele kateng, 

mehleng ya boiphapanyo ba wona. 

26Ebile hore o bonahatse ho loka ha wona mehleng ya jwale, hore e tle e be o lokileng 

le o beang ya nang le tumelo ho Jesu ya lokileng. 

27Jwale, sebaka sa ho ithorisa se kae? Ha se yo. Ka molao ofe? A ke ka wa mosebetsi 

na? Tjhe; empa e le ka molao wa tumelo. 

28Ha ho le jwalo, re kgolwa hore motho o bewa ya lokileng ka tumelo, kantle ho 

mesebetsi ya molao. 

29Na Modimo ke Modimo wa Bajuda ba nnotshi na? Na hase le wa baditjhaba na? 

E, ke wa baditjhaba le bona. 

30Hobane Modimo o mong feela, o tlang ho bea ba lebollo ba lokileng ka tumelo, le 

bona ba sa bollang ka tumelo. 

31Hleka jwale re fedisa molao ka tumelo na? Ho se ke ha thualo; re mpa re tiisa 

molao. 

BAROMA 4 

Thuto eo ya ho bea motho ya lokileng ka tumelo e dumellane le Mangolo; taba tsa 
Abrahama di hona moo. 

1Ha ho le jwalo, re tla re, Abrahama, ntata rona o ile a rua eng ka nqeng ya nama? 

2Hobane ha re ka re, Abrahama o beilwe ya lokileng ka mesebetsi, o na le sebaka sa 

ho ithorisa; empa ha a na sona pela Modimo. 

3Hobane Lengolo le reng? Le re: Abrahama a dumela ho Modimo, mme a 

ballwa tumelo eo hoba ke ho loka. 

4Haele moputso wa ya sebetsang, ha o balwe hore ke mohau empa ho thwe, ke 

molato. 

5Athe ya sa sebetseng, a mpa a dumela ho ya beang moetsadibe ya lokileng, tumelo ya 

hae o e ballwa hoba ke ho loka; 

6jwalokaha Davida le yena a bolela lehlohonolo la motho eo Modimo o mmeang ya 

lokileng kantle ho mesebetsi, ha a re: 

7Ho lehlohonolo ba leseletsweng makgopo a bona, bao dibe tsa bona di apesitsweng! 

8Ho lehlohonolo monna eo Morena a sa mmalleng sebe sa hae! 

9Hleka lehlohonolo leo le tlela ba lebollo ba nnotshi, na ha le tlele le bona ba sa 

bollang na? Re tswa re: Abrahama o kile a ballwa tumelo hoba ke ho loka. 

10Ana o ne a e ballwe a le jwang? A ke ha a se a bolotse, kapa a ke ha a eso ho ka a 

bolla na? E ne e se ha a se a bolotse, empa e ne e le ha a eso ho ka a bolla. 

11A ntoo fuwa letshwao la lebollo, e tle e be tiiso ya ho loka ha tumelo, hoo a bileng 

le hona ha a eso ho bolle; e tle e be yena ntata bohle ba dumelang, leha ba sa ka ba 

bolla, hore le bona ba tle ba ballwe ho loka; 

12e be ntate le wa ba lebollo, ke ho re, wa bao e seng ba lebollo feela ba mpang ba 

tsamaya le ka mehlala ya tumelo eo ntata rona Abrahama a bileng le yona, ha a eso ho 

bolle. 

13Leha e le pallo ya ho rua lefatshe ka mokgwa wa lefa, ha e a ka ya 

etsetswa Abrahama le ditloholo tsa hae ka molao, empa e bile ka ho loka ha tumelo. 

14Hobane ekare ha majalefa e le wona ka molao, ekaba hetumelo e fetohile ntho feela, 

le yona pallo e fidisitswe; 

15hobane molao o hlahisa bohale; hobane moo molao o leng siyo, le ho tlola ho siyo. 

16Ha ho le jwalo, majalefa ke wona ka tumelo, hore e tle e be ka mohau; pallo e tle e 

tiye ho leloko lohle la Abrahama; e seng ho leloko leo e leng lona ka molao feela, 

empa e be le ho leo e leng lona ka tumelo ya Abrahama, ntata rona bohle, 

17jwalokaha ho ngodilwe, ho thwe: Ke o beile ntata ditjhaba tse ngata. Ke ntata rona 

bohle pela Modimo oo a dumetseng ho wona, o phedisang ba shweleng, o bitsang 

dintho tse siyo jwaloka hoja di le teng. 

18Abrahama o dumetse ka tshepo, leha ho ne ho se sebaka sa ho tshepa, hore o tla 

fetoha ntata ditjhaba tse ngata, ka seo a se boleletsweng, ha thwe: Leloko la hao e tla 

ba le lekalo. 

19Mme kahobane a ne a sa fokole tumelong, ha a ka a bala mmele wa hae o seng o 

shwele (athe dilemo tsa hae di ne di batla ho ba lekgolo), leha e le ho shwa ha popelo 

ya Sara. 

20Ha a ka a belaela ka pallo ya Modimo ka ho se dumele, a mpa a ipha matla 

tumelong, a ntse a rorisa Modimo; 

21a kgolwa ruri hoba seo o se baletseng, o na le matla a ho se etsahatsa. 

22Ka baka leo, o baletswe hoo hoba ke ho loka. 

23Mme ha ho ngodilwe hore o ho baletswe hoba ke ho loka, hase ho lekanya yena a 

nnotshi; 

24empa ke ho lekanya le rona, hore re tla ho ballwa, rona ba dumelang ho ya 

tsositseng Jesu, Morena wa rona, bafung; 

25e leng yena ya teletsweng lefu ka baka la dibe tsa rona, mme o tsositswe ho re bea 

ba lokileng. 

BAROMA 5 

Ditholwana tsa ho loka ho tswang tumelong. 

1Jwale, ha re beilwe ba lokileng ka tumelo, re na le kgotso ho Modimo, ka Jesu 

Kreste, Morena wa rona; 

2e leng yena eo hape re boneng ka yena, ka tumelo, katamelo mohaung ona, oo re 

emeng ho wona, mme re ithorisetsa tshepong ya kganya ya Modimo. 

3Hase hoo feela, empa re ithorisetsa le matshwenyehong, re tswe re tseba hobane 

tshwenyeho e hlahisa mamello, 

4mamello e hlahisa temoho, temoho e hlahisa tshepo; 

5mme tshepo ha e hlahisetse motho dihlong, hobane lerato la Modimo le tshetswe 

dipelong tsa rona ke Moya o Halalelang oo re o neilweng. 

6Efela, ha re ne re se na matla, Kreste a shwa ka nako e tshwanelang, sebakeng sa ba 

sa reng letho ka Modimo. 

7Athe ke kathata e mong a ka shwelang ya lokileng; hobane mohlomong e mong a ka 

tshoha a tiisa pelo ho shwela motho ya molemo. 

8Empa moo Modimo o totisitseng lerato la wona ho rona teng, ke ka hore, re sa le 

baetsadibe, Kreste o bile a shwa sebakeng sa rona. 

9Mme jwale, ha re se re beilwe ba lokileng ka madi a hae, re tla lwelwa bohaleng ho 

fetisa hakakang ka baka la hae. 

10Hobane esitile re sa ntse re le dira, re bile ra boelanngwa le Modimo ka ho shwa ha 

Mora wa wona, haholo jwale, ha re se re boelantswe, re tla bolokeha hakakang ka ho 

phela ha hae! 

11Mme hase hoo feela, empa hape re ithorisetsa ho Modimo ka Jesu Kreste, Morena 

wa rona, eo jwale re boneng poelano ka yena. 

Sebe le mohau. 

12Ka baka leo, jwalokaha sebe se kene lefatsheng ka motho a le mong, mme lefu le 

kene ka sebe, ka mokgwa o jwalo lefu le aparetse batho bohle, kahobane ba sitilwe 

bohle. 

13Hobane molao o eso ho fihle, sebe se ne se ntse se le teng lefatsheng. Empa sebe ha 

se ballwe motho, ha molao o le siyo. 

14Leha ho le jwalo, lefu le kile la busa ho tloha ho Adama ho isa ho Moshe, la eba ho 

ba sa kang ba sitwa ka ho tlola ho tshwanang le ha Adama, eo e leng setshwantsho sa 

ya neng a tla tla. 

15Empa neo ya mohau ha e dule jwaloka tlolo; kahobane ekare ha ba bangata ba 

shwele ka tlolo ya motho a le mong, mohau wa Modimo le neo e tswang mohaung wa 

motho a le mong, e leng Jesu Kreste, di atetse ba bangata ka ho fetisisa. 

16Hape, neo ha e jwaloka ho hlahileng ka ho sitwa ha mothoa le mong; hobane 

kahlolo e tswile ho motho a le mong, e tlisitse tsuo; empa neo ya mohau e tswile 

ditlolong tse ngata, e tlisitse ho loka. 

17Hobane ekare haele ka baka la ho tlola ha motho a le mong lefu le busitseng 

ka motho eo a le mong, haholo ba fuwang bongata ba mohau le ba neo ya ho loka ba 

tla busa bophelong ka motho a le mong, e leng Jesu Kreste. 

18Ka baka leo, jwalokaha ho tlola ha motho a le mong ho tlisitse tsuo hodima batho 

bohle, ka mokgwa o jwalo ho loka ha motho a le mong le hona ho tlisetsa batho bohle 

ho loka ho neang bophelo. 

19Hobane jwalokaha ba bangata ba beilwe baetsadibe ka ho se utlwe ha motho a le 

mong, ka mokgwa o jwalo, ba bangata ba tla bewa ba lokileng ka ho utlwa ha a le 

mong. 

20Empa molao o hlahile hore tlolo e ngatafale; mme moo sebe se ngatafetseng, 

mohau le wona o ngatafetse kahodimo; 

21hore jwalokaha sebe se busitse ka lefu, mohau le wona o buse jwaloka ho loka ho 

isang bophelong bo sa feleng, ka Jesu Kreste, Morena wa rona. 

BAROMA 6 

Mohau ha o dumelle motho ho hlola sebeng, o mpa o mo ntsha pusong ya sebe. 

1Jwale, re tla reng? Hleka re tla hlola sebeng hore mohau o tle o ngatafale na? 

2Ho se ke ha eba jwalo. Ana rona re shweleng ka nqa ya sebe, re ka nna ra phelela 

jwang ho sona? 

3Ana ha le tsebe hobane rona bohle ba kolobeleditsweng ho Jesu Kreste, re 

kolobeleditswe lefung la hae na? 

4Ka baka leo, re ile ra patwa le yena ka ho kolobeletswa lefung, hore, jwalokaha 

Kreste a tsositswe bafung ke kganya ya Ntatae, ka mokgwa o jwalo le rona re tsamaye 

ka bophelo bo botjha. 

5Hobane ekare ha re entswe setlama se le seng le yena ka ho tshwana le yena lefung la 

hae, re tla ba jwalo le tsohong ya hae, 

6re ntse re tseba hobane motho wa rona wa kgale o thakgisitswe leyena, hore mmele 

wa sebe o tle o fediswe, re tle re se ke ra hlola re eba bahlanka ba sebe. 

7Hobane ya shweleng o lokolotswe sebeng. 

8Mme jwale, ha re shwele le Kreste, re a dumela le hona hobane re tla phela le yena, 

9re tswe re tseba hoba Kreste, ha a se a tsohile bafung, ha a sa boela a eshwa; lefu ha 

le sa na matla ho yena. 

10Hobane ho shweng ha hae, o shwele hang ka nqa ya sebe; mme ho pheleng ha hae, o 

phelela Modimo. 

11Ka mokgwa o jwalo, le lona, le ke le bale hore le shwele ka nqeng ya sebe, le hore 

le phelela Modimo ka Jesu Kreste. 

12Mme jwale, sebe se se ke sa busa mmeleng ya lona e shwang, hore le se utlwe 

ditakatsong tsa sona. 

13Mme hape, le se ke la neela sebe ditho tsa lona ho ba dintho tsa ho sebetsa bokgopo; 

le mpe le ipee ho Modimo, jwaloka ba phelang ba neng ba shwele, mme le bee ditho 

tsa lona ho Modimo, e be dintho tsa ho sebetsa ho loka. 

14Hobane sebe se ke ke sa le busa, kahobane ha le pusong ya molao, empa le le 

pusong ya mohau. 

15Mme keng? Na a re tla etsa sebe, kahobane re se pusong ya molao, re mpa re le 

pusong ya mohau na? Tjhe, ho se ke ha eba jwalo! 

16Ana ha le tsebe hoba, ha le ipea bahlanka ba e mong ho mo utlwa, le bahlanka ba eo 

le mo utlwang, leha e le ba sebe se isang lefung, leha e le ba kutlo e isang ho lokeng? 

17Modimo o bokwe, hobane lona le neng le le bahlanka ba sebe, jwale le dumetse ka 

pelo ho ya ka mehlala ya thuto eo le e rutilweng. 

18Mme jwale, ha le holotswe sebeng, le fetohile bahlanka ba ho loka. 

19Ke bolela ka mokgwa wa batho ka baka la phokolo ya nama ya lona. Ke 

re: Jwalokaha le ne le beile ditho tsa lona ho ba bahlanka ba ditshila le ba bokgopo ho 

etsa bokgopo, ka mokgwa oo jwale, beang ditho tsa lona jwalo, di be bahlanka ba ho 

loka ho isang kgalalelong. 

20Hobane ha le ne le sa ntse le le bahlanka ba sebe, le ne le sa buswe ke ho loka. 

21Mehleng eo, le ne le kotulang dinthong tseo le swabang ke tsona jwale? Hobane 

bofello ba tsona ke lefu. 

22Empa jwale, ha le holotswe sebeng, mme le fetohile bahlanka ba Modimo, le 

ikotulela kgalalelo, mme bofello ke bophelo bo sa feleng. 

23Hobane moputso wa sebe ke lefu; empa neo ya mohau ya Modimo ke bophelo bo sa 

feleng, ka Jesu Kreste, Morena wa rona. 

BAROMA 7 

Mokreste ya lokolotsweng pusong ya molao, e ka kgona a sebeletse Modimo ka 
mokgwa o motjha. — Molao, leha o halalehile, o atisitse ditlolo, hobane o nea 

tsebo ya sebe. — Moya o lwantshana le nama. 

1Banabeso, ana ha le tsebe — hobane ke bua le ba tsebang molao — hobane molao o 

busa motho mehleng yohle ha a sa phela? 

2Ho jwalo, mosadi ya pusong ya monna o bofeletswe ho monna wa hae ke molao, 

monna ha a sa phela; empa ha monna a eshwa, eba o holotswe molaong wa monna. 

3Ha ho le jwalo, ha a ka nyalana le monna e mong, monnawa hae ha a sa phela, o tla 

bitswa mofebi; empa ha monna wa hae a shwele, o holotswe molaong, mme jwale, ha 

a ka nyalana le monna e mong, a ke ke a bitswa mofebi. 

4Le lona, banabeso, le shwele ka nqa ya molao ka mmele wa Kreste, le tle le nyalwe 

ke e mong, e leng ya tsohileng bafung, re tle re behele Modimo ditholwana. 

5Hobane, eitse ha re ne re sa le nameng, maikutlo a dibe, a halefiswang ke molao, a ne 

a sebetsa dithong tsa rona a tle a hlahise ditholwana tsa lefu. 

6Empa jwale, re holotswe molaong, ha re shwele ka nqeng ya molao oo re neng re 

bofilwe ke wona, re tle re sebeletse Modimo botjheng ba moya, e seng ka letere e 

tsofetseng. 

7Ana jwale re tla reng? A molao ke sebe na? Ho se ke ha thualo! Feela, hojane e se be 

ka molao, nka be ke sa tsebe sebe; hobane nka be ke sa ka ka tseba seo takatso e leng 

sona, hola molao o se ke wa re: O se ke wa lakatsa. 

8Empa sebe se nkile sebaka taelong, mme se hlahisitse ditakatso tsohle ka ho nna; 

hobane molao ha o le siyo, sebe se shwele. 

9Pele ke ne ke phela, ke se na molao; empa eitse ha molao o fihla, sebe sa tsoha, mme 

nna ka shwa. 

10Ha fihlelwa jwalo hobane taelo e beilweng ho mphedisa, ke yona e mpolaileng. 

11Hobane sebe, ka ho nka sebaka taelong, sa nthetsa, mme sa mpolaya ka yona. 

12Ha ho le jwalo, jwale, haele molao, wona o a halalela, le taelo e a halalela, e lokile, 

e molemo. 

13Hleka se leng molemo se mphetohetse lefu na? Ho se ke ha thualo! Empa sebe se 

mpolaile ka ntho e molemo, hore se tle se bonahale hoba ke sebe, le hore sebe se 

hlahise bobe ba sona ka ho fetisisa ka baka la taelo. 

14Hobane re a tseba hore molao ke wa moya, empa nna ke wa nama, ke reketswe hore 

ke be mohlanka wa sebe. 

15Hobane seo ke se etsang ha ke se tsebe; hobane ha ke etse seo ke se ratang, empa ke 

etsa seo ke se hloileng. 

16Mme ha ke etsa seo ke sa se rateng, ka sona ke dumela hoba molao o molemo. 

17Mme jwale, ha e sa le nna ke se etsang, empa e le sebe se ahileng ka ho nna. 

18Hobane ke tseba hore ha ho molemo o ahileng ka ho nna, ke ho re, nameng ya ka; 

hobane haele ho rata, honaho teng ho nna, empa haele ho etsa se molemo, ha ke ho 

fihlele. 

19Hobane molemo oo ke o ratang, ha ke o etse, empa bobe boo ke sa bo rateng, bona 

ke a bo etsa. 

20Mme ha ke etsa seo ke sa se rateng, ha e sa le nna ke se etsang, empa e le sebe se 

ahileng ka ho nna. 

21Ke moo ke fumanang molao ka ho nna ya ratang ho etsa botle, wa hore bobe bo 

nkgomaretse. 

22Hobane haele ka motho wa kahare, ke thabela molao wa Modimo; 

23empa ke fumana molao osele dithong tsa ka, o lwantshanang le molao wa kelello ya 

ka, o mpofellang molaong wa sebe, o dithong tsa ka. 

24Ke motho ya soto hakakang! Ke mang ya tla ngkolla mmeleng wona wa lefu? 

25Ke leboha Modimo ka Jesu Kreste, Morena wa rona! 

26Jwale, haele ka nna, ka kelello ya ka, ke sebeletsa molao wa Modimo, empa ka 

nama ke sebeletsa molao wa sebe. 

BAROMA 8 

Ha ho tsuo ho ba leng ho Jesu Kreste. — Ba tsamaya ka moya, e seng ka nama, 
— ba tlatswa mahlomoleng a jwale, ba phela ba lebeletse phetho ya poloko, — ba 

tsebisisa hoba ha ho letho le ka ba arohanyang le lerato la Modimo. 

1Ha ho le jwalo, ha ho sa le tsuo jwale leha e le nngwe ho ba leng ho Jesu Kreste, e 

leng ba sa tsamayeng ka nama, ba mpang ba tsamaya ka moya. 

2Hobane molao wa Moya wa bophelo, o leng ho Jesu Kreste, o nkgolotse molaong wa 

sebe le wa lefu. 

3Hobane se neng se sita molao, ke ho fokodiswa ke nama, Modimo o se entse ha o 

romile Mora wa wona ka nama e tshwanang le ya baetsadibe, le ka baka la sebe, mme 

o tswile sebe nameng; 

4ho loka ha molao ho tle ho phethwe ka ho rona ba sa tsamayeng ka nama, re 

mpang re tsamaya ka moya. 

5Hobane ba tsamayang ka nama ba ithatela dintho tsa nama, empa batsamayang ka 

moya ba ithatela tsa moya. 

6Hobane thato ya nama ke lefu, empa thato ya moya ke bophelo le kgotso. 

7Kahobane thato ya nama ke bora ho Modimo; hobane ha e ipee tlasa molao wa 

Modimo, le ho sitwa e a sitwa. 

8Ha ho le jwalo, ba nameng ba sitwa ho kgahlisa Modimo. 

9Empa lona, ha le nameng, le mpa le le moyeng, ha Moya wa Modimo o fela o ahile 

ka ho lona. Ekare ha motho a se na Moya wa Kreste, hase wa hae. 

10Empa Kreste ha a le ka ho lona, mmele wona o shwele ka baka la sebe, empa moya 

wona o a phela ka baka la ho loka. 

11Mme ha Moya wa ya tsositseng Jesu bafung o ahile ka ho lona, ya tsositseng Kreste 

bafung o tla phedisa le mmele ya lona e shwang, ka Moya wa hae o ahileng ka ho 

lona. 

12Ka baka leo, banabeso, ha re molato ho nama, hore re phele ka thato ya nama. 

13Hobane ha le phela ka thato ya nama, le tla shwa; empa ha le bolaya mesebetsi ya 

mmele ka Moya, le tla phela. 

14Hobane bohle ba tsamaiswang ke Moya wa Modimo, bona ke bana ba Modimo. 

15Hobane ha le a ka la newa moya wa bohlanka, hore tshabo e boele e be teng, le mpa 

le neilwe Moya wa ba bewang bana, oo re bitsang Abba! Ntate! ka wona. 

16Le wona Moya o emelana le moya wa rona, hore re bana ba Modimo. 

17Mme ha re le bana, re majalefa: majalefa a Modimo, le majalefa hammoho le 

Kreste, ha re fela re utlwa bohloko le yena, re tle re newe kganya le yena. 

18Ke mpa ke lekanya hore mahlomola a mehla ya jwale ha a tshwanele ho lekanngwa 

le kganya e tlang ho bonahala ho rona. 

19Hobane tse bopilweng kaofela di lebeletse ponahalo ya bana ba Modimo ka 

hlolohelo e kgolo. 

20Hobane tse bopilweng di ne di bewe tlasa mmuso wa bosawana, e seng ka ho rata ha 

tsona, empa e le ka baka la ya di beileng katlasa wona; 

21tshepo e ntse e le teng ya hore le tsona tse bopilweng di tla hollwa bohlankeng ba 

tshenyeho, di tle di be tokollong ya kganya ya bana ba Modimo. 

22Hobane re a tseba hore tse bopilweng tsohle di ntse di fehelwa, di bile di tsietsing 

hammoho, ho fihlela jwale. 

23Mme hase tsona di nnotshi, empa le rona re nang le dithakangwaha tsa Moya, e, le 

rona re fehelwa kahare ho rona, re lebeletse ho bewa bana, e leng topollo ya mmele ya 

rona. 

24Hobane re bolokehile ka tebello; athe se lebeletsweng ha se se se bonwe, ha e sa le 

tebello; hobane seo motho a se bonang, a ka se lebella jwang? 

25Empa ha re lebela seo re sa se boneng, re se lebella ka sebete. 

26Hape, le wona Moya o re tlatsa mefokolong ya rona; hobane ha re tsebe seo re 

tshwanetseng ho se kopa ka tshwanelo; empa Moya wona o re rapella ka mefehelo e 

ke keng ya bolelwa. 

27Mme ya lekolang botebo ba dipelo, o tseba kgopolo ya Moya, hobane o ntse o 

rapella bahalaledi kamokgwa o ratwang ke Modimo. 

28Mme re tseba hore dintho tsohle di sebedisana hammoho molemo wa ba ratang 

Modimo, e leng ba bitsitsweng ka morero wa wona. 

29Hobane bao o itsebetseng bona pele, o bile o ba reretse pele, hore ba tla bapa le 

setshwantsho sa Mora wona, hore yena e tle e be wa letsibolo hara baena ba bangata. 

30Mme bao o ba reretseng pele, o bile o ba bitsitse; mme bao o ba bitsitseng, o bile o 

ba beile ba lokileng; mme bao o ba beileng ba lokileng, o bile o ba tlotlisitse. 

31Ana re tla reng tabeng tseo na? Ha Modimo o eme le rona, ke mang ya ka hanang ho 

rona na? 

32Wona o sa kang wa qenehela Mora wa wona wa sebele, wa mpa wa mo tella rona 

bohle, na o ke ke wa re sitsa ka dintho tsohle le yena na? 

33Bao Modimo o ikgethetseng bona, ke mang ya tla ba bea molato na? Modimo ke 

wona o ba beang ba lokileng! 

34Ya tla ba tswa ke mang? Kreste ke yena ya shweleng, a bileng a tsoha, hape ke yena 

ya leng ka letsohong le letona la Modimo, hapehape e sa le yena ya re rapellang. 

35Ke mang ya tla re arohanya le lerato la Kreste na? Na a ke botubo, kapa tsietsi, kapa 

hloriso, kapa tlala, kapa bofuma, kapa timelo, kapa lerumo, 

36jwalokaha ho ngodilwe, ho thwe: Re bolawa letsatsi lohle ka baka la hao; re 

lekantswe le dinku tse hlajwang? 

37Tjhe! Empa nthong tseo tsohle, re hlola ka ho fetisisa ka ya re ratileng. 

38Hobane ke tsebisisa ruri hore, leha e le lefu, leha e le bophelo, leha e le mangeloi, 

leha e le borena, leha e le mebuso e matla, leha e le ntho tse leng teng jwale, leha e le 

tse tlang ho tla, 

39leha e le bohodimo, leha e le botlase, leha e le sebopuwa se seng, ha ho letho le tla 

tseba ho re arohanya le lerato la Modimo, le leng ho Jesu Kreste, Morena wa rona. 

BAROMA 9 

Modimo o sitsa ka tshitso tsa wona bao o ba ratang. — Bajuda ba lahlilwe ka baka 
la ho se dumele ha bona; ke hona baditjhaba ba boneng sebaka sa ho bolellwa 

Evangeli. — Bajuda ba sa tla dumela. 

1Ke bolela nnete pela Kreste, ha ke etse leshano, letswalo la ka le emelana le nna ka 

Moya o Halalelang, 

2ha ke re: Ke utlwa bohloko bo boholo, sello se sa feleng se teng pelong ya ka. 

3Hobane, ke be nka rata hore nna ka sebele ke be anathema ka nqa ho Kreste, 

sebakeng sa banabeso, bao e leng ba mofuta o le mong le nna ka nama; 

4e leng Baiseraele, bao ho bewa bana e leng ha bona, le kganya, le dilekane, le peo ya 

molao, le tshebeletso ya Modimo, le dipallo, 

5bona bao bontate e leng ba bona, bona bao Kreste a tswileng ho bona ka 

nama, yena ya leng kahodima dintho tsohle, Modimo o bokwang ka ho sa feleng. 

Amen! 

6Leha ho le jwalo, hase hore lentswe la Modimo le wele; hobane hase bohle 

ba tswileng ho Iseraele e leng Baiseraele. 

7Hape, le bao e leng ba leloko la Abrahama hase bana ba hae kaofela; empa ho 

itswe: O tla biletswa leloko le tswang ho Isaaka: 

8ke ho re, bao e leng bana ba nama hase bona e leng bana ba Modimo; empa bana ba 

pallo ke bona ba balwang leloko. 

9Hobane lentswe la pallo ke lona lena: Ke tla tla ka nako e jwaloka ya jwale, mme 

Sara o tla ba le mora. 

10Mme hase hoo feela; empa le yena Rebeka o kile a emola ka a le mong, e leng 

Isaaka, ntata rona. 

11Hobane enere ha mafahla a eso ho tswalwe, a eso ho etse botle, leha e le bobe, — 

hore ho tle ho bonahale hoba morero wa Modimo, ha o kgethile motho, o tiile, e seng 

ka mesebetsi, empa e le ka thato ya ya bitsang, — 

12ho kile ha thwe ho yena Rebeka: E moholo o tla sebeletsa e monyenyane. 

13Jwalokaha ho ngodilwe, ho thwe: Ke ratile Jakobo, mme ke hloile Esau. 

14Jwale, re tla reng? Hleka bokgopo bo teng ho Modimo na? Ho se ke ha thualo! 

15Empa o kile wa re ho Moshe: Ke tla hauhela eo ke mo hauhelang, mme ke tla 

rekolohela eo ke mo rekolohelang. 

16Ka baka leo, hase taba ya ya ratang, leha e le ya ya mathang, empa e le ya Modimo 

o hauhelang. 

17Hobane Lengolo le itse ho Faro: Seo ke o hlahisitseng ka baka la sona, ke hore ke 

bonahatse matla a ka ka wena, mme ke tumise lebitso la ka ka wena lefatsheng lohle. 

18Ha ho le jwalo, o hauhela eo o ratang ho mo hauhela, mme o thatafatsa eo o 

ratang ho mo thatafatsa. 

19Jwale, o tla re ho nna: Na o sa nyatsetsang? Na ke mang ya ka hanang ho rata ha 

wona? 

20Empa wena motho, o mang ha o tsekisa Modimo? Na ntho e bopilweng e ka re ho 

ya e bopileng: O ne o nketsetsang jwalo na? 

21Na mmopi ha a na tokelo ya ho etsa ka kgwabi e le nngwe ya letsopa pitsa e nngwe 

ya ntho tse bokwang, le e nngwe ya ntho tse sa bokweng na? 

22Mme ho ka thweng, ha Modimo, o ratileng ho bonahatsa bohale ba wona, le ho 

tumisa matla a wona, o iphapantse ka pelo e telele haholo le dipitsa tsa bohale, tse 

bopetsweng tahleho, 

23hore o tumise monono wa kganya ya wona ka dipitsa tsa kgauhelo, tseo o neng o di 

lokiseditse kganya esale pele? 

24Ke kahoo o re bitsitseng, e seng hara Bajuda feela, empa le hara baditjhaba; 

25jwalokaha o boletse le ka Hosea, ha o re:Setjhaba seo e seng sa ka, ke tla se bitsa 

setjhaba sa ka; le mosadi ya neng a sa ratwe, ke tla mmitsa ya ratwang. 

26Mme bakeng seo, ba neng ba boleletswe ha thwe: Lona, ha le setjhaba sa ka, hona 

teng ba tla bitswa bana ba Modimo o phelang. 

27Esaia le yena o phahamisitse puo hodima Iseraele, a re: Leha palo ya bana ba 

Iseraele e ne e ka ba kale ka lehlabathe la lewatle, ho tla bolokeha masala feela. 

28Hobane Morena, tokisong ya hae, o tla phetha lentswe la hae lefatsheng ka mokgwa 

o tletseng, o mokgutshwanyane. 

29Ho jwalokaha Esaia a kile a bolela pele,a re: Hoja Morena wa makgotla a se ke a re 

siela leloko, re ka be re entswe jwaloka Sodoma, re ka be re tshwana le Gomora. 

30Jwale, re tla reng? Re tla re: Baditjhaba ba neng ba sa batle ho loka, ba fumane ho 

loka, e leng ho loka ho tswang tumelong; 

31athe Baiseraele ba neng ba batla molao wa ho loka, ha ba ka ba fihlela molao wa ho 

loka. 

32Ka baka lang? Kahobane ha ba ka ba ho batla ka tumelo, empa ba entsejwaloka 

hoja ba ka ho fumana ka mesebetsi ya molao; hobane ba kgopilwe lejweng la ho 

kgoptjwa; 

33jwalokaha ho ngodilwe, ho thwe:Bonang, ke bea Sione lejwe le kgothometsang, le 

lefika le kgopang; hape ho thwe: Mang le mang ya dumelang ho yena, a ke ke a 

swaba. 

BAROMA 10 

1Banabeso, takatso ya pelo ya ka, le thapello eo ke e etsetsangBaiseraele ho Modimo, 

ke hore ba bolokehe. 

2Hobane ke paki ya bona, ya hore ba na le tjheseho ho Modimo, empa e seng ka 

kelello. 

3Hobane ka baka la ho se tsebe ho loka ha Modimo, le ka baka la ho hloma ho loka 

hoo e leng ha bona, ha ba ka ba ipea tlasa ho loka ha Modimo; 

4hobane Kreste ke phetho ya molao, ho bea ya lokileng mang le mang ya dumelang. 

5Hobane Moshe o lekantse ho loka ho tswang molaong ka ho re: Motho ya etsang 

ntho tseo, o tla phela ke tsona. 

6Empa ho loka ho tswang tumelong ho bolela, ho re: O se ke wa re pelong ya hao: Ke 

mang ya tla nyolohela lehodimong? Ho rialo, ke ho theola Kreste teng; 

7kapa: Ke mang ya tla theohela mokoting? Ho rialo, ke ho nyolla Kreste bafung. 

8Empa ho reng? Ho re: Polelo e haufi le wena, e molomong wa hao, e ka pelong ya 

hao; ke yona polelo ya tumelo eo re le bolellang yona, 

9e reng:Ekare ha o bolela ka molomo wa hao hobane Jesu ke Morena, mme o dumela 

pelong ya hao hobane Modimo o mo tsositse bafung, o tla bolokeha. 

10Hobane motho o dumela ka pelo, hore a bewe ya lokileng, mme o bolela ka 

molomo, hore a bolokehe. 

11Hobane Lengolo le re: Mang le mang ya dumelang ho yena ha a ka ke a swaba. 

12Hobane moo ha ho kgethwe Mojuda le Mogerike, kahobane Morena wa bohle o 

mong, ya ruetseng ho sitsa bohle ba bitsang ho yena. 

13Hobane mang le mang ya rapelang lebitso la Morena, o tla bolokeha. 

14Empa ba tla rapela jwang eo ba sa kang ba dumela ho yena? Mme ba tla dumela 

jwang ho eo ba sa kang ba utlwa ditaba tsa hae? Mme ba tla utlwa jwang, ha mmoledi 

a le siyo? 

15Mme ba tla bolela jwang, ha ba sa rongwe? Jwalokaha ho ngodilwe, ho 

thwe: Maoto a ba bolelang Evangeli ya kgotso a matle hakakang, maoto a ba bolelang 

Evangeli ya taba tsemolemo! 

16Empa hase bohle ba mametseng Evangeli; jwalokaha Esaia a itse: Morena, ke mang 

ya dumetseng polelo ya rona? 

17Tumelo e fela e tla ka ho utlwa, mme kutlo e tla ka polelo ya Modimo. 

18Empa ke re: Hleka ha ba ka ba e utlwa na! E, ba e utlwile. Tumo ya bona e ile ka 

lefatsheng lohle, mme dipolelo tsa bona di utlwahetse ho fihlela dipheletsong tsa 

lefatshe. 

19Empa ke re: Na Iseraele ha a ka a tseba na? Moshe o qadile, a re: Ke tla le etsa 

mona ka setjhaba seo e seng sona; ke tla le halefisa ka setjhaba se se nang kelello. 

20Mme Esaia o buile phatlalatsa haholo, ka ho re: Ke fumanwe ke ba neng ba sa 

mpatle; ke ipontshitse ho bao ke neng ke sa botswe ke bona. 

21Empa ha a lekanya Iseraele, o re: Ke otlolotse matsoho a ka ka tsatsi lohle, ho 

bitsa setjhaba se sa utlweng, se hanyetsang. 

BAROMA 11 

1Jwale, ke re: Ana Modimo o lahlile setjhaba sa wona na? Tjhe, ho se ke ha thualo! 

Hobane le nna ke Moiseraele, wa mofuta wa Abrahama, wa leloko la Benjamine. 

2Modimo ha o a lahla setjhaba sa wona, seo o se tsebileng pele. Na ha le tsebe seo 

Lengolo le se bolelang hodima Elia, kamoo a llileng ho Modimo kateng, ka Iseraele, a 

re: 

3Morena, ba bolaile baporofeta ba hao, ba qhaqhile le dialetare tsa hao, mme nna, ke 

setse ke nnotshi, mme ba mpatla ho mpolaya? 

4Empa Modimo o kile wa mo araba jwang? O itse: Ke ipoloketse banna ba dikete tse 

supileng, ba sa kang ba kgumama pela Baale. 

5Ho sa dutse jwalo le mehleng ena: Modimo o ipoloketse masala, ka boikgethelo ba 

mohau. 

6Mme haele ka mohau, ha e sa le ka mesebetsi; hobane hola ke ka mesebetsi, mohau e 

ka be e se mohau; mme hola ke ka mesebetsi, e ka be e sa hlole e le ka mohau, hobane 

hoja ha ho jwalo, mosebetsi e ka be e sa hlole e eba mosebetsi. 

7Ho jwang jwale? Seo Iseraele a neng a se batla, ha a ka a se fumana; empa 

bakgethwa ba se fumane, athe ba bang ba thatafaditswe; 

8jwalokaha ho ngodilwe, ho thwe: Modimo o ba neile moya wa bolokwana, le mahlo 

ao ba sa tlo bona ka wona, le ditsebe tseo ba sa tlo utlwa ka tsona, ho fihlela letsatsi la 

kajeno. 

9Davida le yena o re: Tafole ya bona a e ba fetohele leraba, le lemena, le kgopiso, le 

tefetso; 

10mahlo a bona a foufale, ba tle ba se ke ba bona, mme diholoholo tsa bona a di 

futahanngwe kamehla. 

11Empa ke re: Hleka ba kgopilwe ho wela ruri na? Ntho e jwalo e be hole! Empa ka 

ho kgoptjwa ha bona, poloko e fihletse baditjhaba, ba tle ba ba tsose ka mona. 

12Mme ha ho kgoptjwa ha bona e bile lefumo la lefatshe, mme kokobelo ya bona e 

bile moruo wa baditjhaba, ho emiswa ha bona kaofela ho tla ba jwalo hakakang! 

13Ke bolella lona baditjhaba, kahobane ke le moapostola wa baditjhaba, mme ke 

rorisa kabelo ya ka; 

14mohlomong ke tle ke tsose ba nama ya ka ka mona, mme ke pholose ba bang ho 

bona. 

15Hobane ha tahlo ya bona e bile poelano ya lefatshe le Modimo, kamohelo ya bona e 

tla ba eng, haese bophelo bo tswangbafung? 

16Thakangwaha ha di halalela, mesaletsa le yona e jwalo; mme motso ha o halalela, 

makala le wona a jwalo. 

17Ekare ha makala a mang a thefutswe, mme wena o neng o le mohlwaare wa naheng, 

o hlomilwe sebakeng sa wona, mme o kopantswe le motso, o fepjwa monono wa 

mohlware wa hae, 

18o se ke wa ikgohomosa ho makala a teng; hobane leha o ka ikgohomosa, hase wena 

o jereng motso, empa motso ke wona o o jereng. 

19Ekaba o tla re: Makala a thefutswe, hore nna ke tle ke hlongwe sebakeng sa wona. 

20Ke teng; a thefutswe ka baka la ho se dumele, mme wena, o ema ke tumelo. O se ke 

wa ikgohomosa, empa o tshabe. 

21Hobane ekare ha Modimo o sa ka wa hauhela makala ao e leng wona ka hlaho, le 

wena o ke ke wa o hauhela. 

22Ka baka leo, o lemohe mohau wa Modimo le bothata jwa wona; bothata hodima ba 

weleng, le mohau hodima hao, ha o tiisetsa molemong oo wa wona; hobane ha o 

satiisetse teng, o tla rengwa le wena. 

23Le bona ha ba sa hlole ho se dumeleng ha bona, ba tla 

busetswa mohlwaareng; hobane Modimo o na le matla a ho ba busetsa teng. 

24Hobane ekare ha wena, ya nkilweng mohlwaareng oo e neng e le wa naheng ka 

hlaho, o kentswe mohlwaareng wa hae ka mokgwa oo e seng wa hlaho, na bao e leng 

ba hlaho, ba tla kenngwa hakakang mohlwaareng oo e leng wa bona! 

25Hobane, banabeso, ha ke rate hore le se ke la tseba sephiri sena, le tle le se ke la 

ipona le le bohlale: ke ho re, ho thatafala ho hlahetse Baiseraele ka nqa e nngwe, ho 

tlala ha baditjhaba ho be ho kene. 

26Mme ka mokgwa oo, Baiseraele bohle ba tla bolokeha, jwalokaha ho ngodilwe, ho 

thwe: Molopolli o tla tswa Sione, mme o tla tlosa nyefolo ho Jakobo; 

27mme ke sona selekane seo ke tla ba etsetsa sona, mohla ke tlosang dibe tsa bona. 

28Efela ka nqa ya Evangeli ke dira ka baka la lona, empa ka nqa ya boikgethelo, ke 

baratuwa ka baka la bontatemoholo. 

29Hobane dineo tsa Modimo le pitso ya wona ha di na ho kwenehelwa ke wona. 

30Hobane jwalokaha le lona pele le ne le sa dumele Modimo, athe jwale le hauhetswe 

ka baka la ho se dumele ha bona, 

31ka mokgwa o jwalo, le bona ba fetohile jwale ba sa dumeleng, ba tle ba hauhelwe le 

bona ka kgauhelo e le hlahetseng. 

32Hobane Modimo o hlahletse bohle ho se dumeleng, o tle o ba hauhele bohle. 

33A bodiba ba monono, le ba bohlale, le ba tsebo ya Modimo! Dikahlolo tsa wona ha 

di hlalohanngwe hakakang! Ditsela tsa wona ha di na ho fihlelwa hakakang! 

34Hobane ke mang ya tsebileng kgopolo ya Morena, kapa ke mang e bileng moeletsi 

wa hae? 

35Kapa ke mang ya mo fileng pele, ho tle ho busetswe ho yena? 

36Hobane ntho tsohle di tswa ho yena, di eme ka yena, mme di etsetswa yena. Ho 

yena e be kganya ka ho sa feleng. Amen! 

BAROMA 12 

Dikgothatso. — Ho ineelwe Modimo; boikokobetso le botshepehi dineong le 
dikabelong tsa tshebeletso ya Modimo. 

1Ka baka leo, banabeso, ke a le rapela hle ka mehauhelo ya Modimo, hore le ke le o 

beele mmele ya lona, e be sehlabelo se phelang, se halalelang, se kgahlisang Modimo; 

ke yona tshebeletso e le tshwanetseng. 

2Hape le se ke la ipapisa le lefatshe lena, le mpe le fetohe ka ntjhafalo ya kelello ya 

lona, le tle le lemohe ho ratwang ke Modimo, hore na ke hofe, ho molemo, ho 

kgahlehang, ho phethehileng. 

3Hobane ka mohau oo ke o neilweng, ke bolella motho e mong le e mong hara lona, 

hore a se ke a itekanya boholo bo tlodisang moo a tshwanetseng ho lekanya teng; a 

mpe a ikgopole ka se mo lekaneng, e mong le e mong ka tekanyo ya tumelo eo 

Modimo o mo abetseng yona. 

4Hobane, jwalokaha re ena le ditho tse ngata mmeleng o le mong, mme ditho tsohle di 

se na tshebetso e le nngwe, 

5ka mokgwa o jwalo, rona re leng bangata, re mmele o le mong ho Kreste, mme bohle 

re ditho ba bang tsa ba bang. 

6Jwale, haele moo re ena le dineo tse sa tshwaneng, kamoo re filweng mohau kateng, 

ha ekaba re na le ho porofeta, a re porofetengka tekanyo ya tumelo; 

7ya abetsweng tshebeletso, a tiye tshebeletsong; ya rutang, a tiye ho ruteng; 

8ya kgothatsang, a tiye kgothatsong; ya etsang dithuso, a thuse ka pelo e tshweu; ya 

laolang, a laole ka matla; ya etsang tsa mohau a di etse ka thabo. 

Diketso tsa lerato. 

9Lerato a le ke le hloke boikaketso. Hloyang ho hobe, le kgomarele ho molemo. 

10Tlwaelanang hamonate ka lerato la boena; le nne le beane pele ka hlomphano. 

11Bakeng sa mafolofolo, le se ke la ba botswa; le be le tjheseho moyeng; le sebeletse 

Morena. 

12Thabelang tshepong, le mamelle matshwenyehong, le tiye thapelong. 

13Sielang bahalaledi ha ba hloka; le be mafolofolo ho amohela baeti. 

14Hlohonolofatsang ba le hlorisang; le hlohonolofatse, mme le se ke la rohaka. 

15Thabang le ba thabileng, mme le lle le ba llang. 

16Kgomarelanang hammoho ka pelo e le nngwe; le se ke la lakatsa tse phahameng, le 

mpe le ipapise le tse nyenyane. Le se ke la ipona bohlale. 

17Le se ke la busetsa bobe ka bobe, leha e ka ba ho mang le mang. Batlang tse leng 

ntle mahlong a batho bohle. 

18Ha ho ka etswa, mme ha e le ka lona, le dule ka kgotso le batho bohle. 

19Barutuwa, le se ke la iphetetsa e le lona, le mpe le etsetse bohale sebaka; hobane ho 

ngodilwe,ho thwe: Phetetso ke ya ka; ke nna ya tlang ho busetsa, ho rialo Morena. 

20Ka baka leo, eo e leng sera ho wena, ekare ha a lapile, o mo fepe; ha a nyorilwe, o 

mo nose; hobane ha o ntse o etsa jwalo, etlaba o mmokellela mashala a mollo 

hloohong. 

21O se ke wa hlolwa ke bobe, o mpe o hlole bobe ka botle. 

BAROMA 13 

Ho utluwe ba beilweng boholo. 

1Motho ka mong a ikokobetse katlasa borena, hobane ha ho borena bo sa tsweng ho 

Modimo; marena a leng teng a beilwe ke Modimo. 

2Ka baka leo, ya hanang ho borena, o hana molao wa Modimo, mme ba hanang ba 

ikgulela tsuo hodimo. 

3Hobane ba busang ha ba tshabehe ho ba etsang hantle, empa ba tshabeha ho ba 

etsang hampe. Na o rata hoba o se ke wa tshaba borena na? Etsa hantle, mme o tla 

bokwa ke hona. 

4Hobane morena ke mohlanka wa Modimo ho o isa botleng. Empa ekare ha o etsa 

hampe, tshaba; hobane morena ha a tshwara sabole feela; hobane ke mohlanka wa 

Modimo, le mophetetsi ya beilweng ho otla ya etsang bobe. 

5Ke hona le tshwanetseng ho ipea katlasa borena, e seng ka baka la ho tshaba kotlo 

feela, empa e be le ka baka la letswalo. 

6Ke ka baka leo le ntshang makgetho; hobane marena ke babusisi ba Modimo ba 

tiisetsang kabelong ya bona kamehla. 

7Ka baka leo, ke re:Neang batho bohle se ba tshwanelang: ya tshwanelwang ke 

lekgetho, lemo nee lekgetho; ya tshwanelwang ke seabo, le mo nee seabo; ya 

tshwanelwang ke tshabo, le mo tshabe; ya tshwanelwang ke hlompho, lemo hlomphe. 

Lerato la boena. — Phadimeho le hlweko. 

8Le se ke la ba le molato ho motho, haese wa ho ratana; hobane ya ratang ba bang ke 

yena ya phethileng molao. 

9Hobane melao e reng: O se ke wa feba, o se ke wa bolaya, o se ke wa utswa, o se ke 

wa bea bopaki ba bohata, o se ke wa lakatsa ntho ya e mong, leha e le melao efe le efe 

e sa leng teng, e akareditswe ke polelo ena e reng: Rata wa heno, jwalokaha o ithata. 

10Lerato ha le etse wa habo motho hampe; ke moo lerato e leng phetho ya molao. 

11Le tiisetseng teng, kahobane re tseba dinako, hoba e se e le nako ya ho tsoha 

borokong; hobane haele kajeno, poloko e haufi le rona ho fetisa mohla re dumetseng. 

12Bosiu bo se bo ya sa, letsatsi le se le atametse; a re lahleng ke hona mesebetsi ya 

lefifi, mme re apareng dihlomo tsa lesedi. 

13Re tsamayeng ka mokgwa o tshwanelang, jwaloka batho ba tsamayang motshehare 

o moholo, e seng ka meharo, le botahwa, le bootswa, le dikgang, le mona. 

14Le mpe le ikapese ka Morena Jesu Kreste, mme le se ke la baballa nama ho 

e kgorisa ditakatsong tsa yona. 

BAROMA 14 

Ho etswe ka mamellano. 

1Haele ya fokolang tumelong, le mo amohele, e seng ho fapanyetsanaditaba le yena ka 

kgang. 

2Hobane e mong o re, a ka ja ntho tsohle, athe e mong ya fokolang o ja meroho feela. 

3Ya jang tsohle a se ke a nyedisa ya sa jeng tsohle, mme ya sa jeng tsohle le yena a se 

ke a ahlola ya jang tsohle; hobane Modimo o mo amohetse. 

4Na o mang, ha o ahlola mofo wa e mong? Leha a ka ema, leha a ka wa, ho na 

le monghadi wa hae; athe o tla ema, hobane Modimo o na le matla a ho mo emisa. 

5E mong o lekanya letsatsi le leng hoba le leholo ho a mang, kanthe e mong o re, 

matsatsi kaofela a lekana. E mong le e mong a ke a kgolwe hantle moyeng wa hae. 

6Ya kgethang letsatsi, o le kgetha ka baka la Morena, mme ya sa kgetheng letsatsi, ha 

a le kgethe ka baka la Morena. Ya jang tsohle, o ja ka baka la Morena, hobane o 

leboha Modimo; mme ya sa jeng tsohle, ha a je ka baka la Morena, mme o leboha 

Modimo le yena. 

7Hobane ha ho motho ho rona ya iphelelang, mme hape ha ho motho ya itjhwellang. 

8Hobane leha re phela, re phelela Morena, mme leha re eshwa, re shwela Morena. Ka 

baka leo, leha re phela, leha re eshwa, re ba Morena. 

9Hobane ha Kreste a shwele, a ba a tsoha, a boela a phela, ke ho re, e be yena ya 

busang bafu le ba phelang. 

10Empa wena, o ahlolelang ngwaneno? Kapa wena, o nyedisetsang ngwaneno? Athe 

bohle re tla emiswa pela setulo sa kahlolo sa Modimo. 

11Hobane ho ngodilwe,ho thwe: Ka nna ya phelang, ho rialo Morena, ke 

re: Mangwele wohle a tla kgumama pela ka, mme maleme wohle a tla tlotlisa 

Modimo. 

12Ka mokgwa o jwalo, motho ka mong ho rona o tla ikarabela ho Modimo bakeng sa 

tsa hae. 

13A re se keng ra ahlolana ke hona; le mpe le ahlole hona hore ha le a tshwanela ho 

bea kgopiso le kgolokgothehiso pela ngwanabo lona. 

14Ke a tseba, ke bile ke kgolwa ke le ka ho Morena Jesu, hobane ha ho ntho e ka bang 

mpe, ka bobe boo e leng ba yona; empa motho ekare ha a dumela hobane ntho e mpe, 

e tla ba mpe ho yena. 

15Ekare ha o swabisa ngwaneno ka baka la sejo se seng, teng ha o tsamaye ka lerato. 

O se ke wa fedisa ka sejo sa hao motho eo Kreste a mo shwetseng. 

16Ha ho le jwalo, botle boo ba lona bo se ke ba nyatsuwa; 

17hobane mmuso wa Modimo hase ho ja, hase ho nwa, empa ke ho loka, le kgotso, le 

thabo, ka Moya o Halalelang. 

18Hobane ya sebeletsang Kreste nthong tseo, o kgahlisa Modimo, mme o emelwa ke 

batho. 

19A re ke re batleng ke hona ditaba tse hlahisang kgotso, le tseo re ka hahisanang 

hammoho ka tsona. 

20O se ke wa fedisa mosebetsi wa Modimo ka sejo sa hao. Efela nthotsohle di 

hlwekile, empa motho a ka etsa hampe ha a di ja a ntse a kgopisa e mong. 

21Ho hotle hore ho se ke ha jewa nama, ho se ke ha nowa veine, ho se ke ha 

etswa letho, leha le le leng, le ka kgopisang ngwaneno, leha e le ho mo 

kgolokgothehisa, leha e le ho mo fokodisa. 

22Ha o ena le tumelo, o be le yona kahare ho wena pela Modimo. Mothoya 

lehlohonolo ke eo letswalo la hae le sa mo tsweng dinthong tseo a di emelang. 

23Empa ya belaelang, ha a eja, o tsuong, kahobane ha a je ka tumelo; mme se seng le 

se seng se sa etsweng ka tumelo ke sebe. 

BAROMA 15 

1Jwale, rona ba matla, re tshwanetse ho jara mefokolo ya ba fokolang, mme re se ke ra 

batla ho kgahlisang rona feela. 

2Motho ka mong ho rona a kgahlise ngwanabo ka ho mmatlela se molemo ho yena, se 

ka mo hahisang. 

3Hobane Kreste le yena ha a ka a batla tse mo kgahlisang, empa ho bile jwalokaha ho 

ngodilwe, ho thwe: Dikomang tsa ba o rorelang di nkwetse hodimo. 

4Hobane taba tsohle tse ngodilweng pele, di ngodilwe ho re ruta, hore, ka ho mamella 

le ka ho tshediswa ke Mangolo, re tle re be le tshepo. 

5Modimo wa mamello le wa tshediso o ke o le nee ho ba le kgopolo e le nngwe e 

mong ka nqa ho e mong, ho Jesu Kreste, 

6bohle hammoho le tle le tlotlise Modimo, e leng Ntata Morena wa rona Jesu Kreste, 

ka molomo o le mong. 

7Le amohelane ke hona, jwalokaha Kreste le yena a le amohetse, e be tlotliso ya 

Modimo. 

8Mme ke re: Jesu Kreste e bile monemotse wa ba lebollo ya emelang nnete ya 

Modimo, hore a tle a phethe ditshepiso tse etseditsweng bontatemoholo; 

9le hore baditjhaba ba tle ba tlotlise Modimo, ka baka la mohau wa wona; jwalokaha 

ho ngodilwe, ho thwe: Ka baka leo, ke tla o tumisa hara baditjhaba, ke binele lebitso 

la hao dipesaleme. 

10Ho itswe hape: Lona, baditjhaba, le nyakalle le setjhaba sa wona. 

11Ha boelwa ha thwe: Lona ditjhaba tsohle, bokang Morena; mo roriseng, lona batho 

bohle. 

12Esaia le yena o itse: Ho tla hlaha lehlomela la Jese, e leng ya tla ema ho busa 

ditjhaba, mme baditjhaba ba tla mo tshepa. 

13Jwale, Modimo wa tshepo o le tlatse ka thabo yohle le ka kgotso yohle tumelong, 

tshepo ya lona e tle e ekeletswe ka matla a Moya o Halalelang. 

Seo Pauluse a bolelang mosebetsi wa hae ka sona. — Morero wa maeto. 

14Haele nna, banabeso, ke a tshepa hore le lona le tletse molemo, le hoba le tletse le 

tsebo yohle, mme le hona le ka tseba ho eletsana. 

15Empa banabeso, nqe nngwe ke le ngoletse phatlalatsa, ke ntse ke re, ke le hopotsa 

ditaba ka baka la mohau oo ke o filweng ke Modimo, 

16ke tle ke be monemotse wa Jesu Kreste hara baditjhaba, ka ho phetha tsa boprista ba 

Evangeli ya Modimo, hore kabelo ya baditjhaba e tle e be e natefelang Modimo, e 

ntse e halaletswe ke Moya o Halalelang. 

17Ke moo ke nang le lebaka la ho ithorisa ho Jesu Kreste tabeng tseo e leng tsa 

Modimo. 

18Hobane nka sitwa ho bolela letho leo Kreste a sa kang a le etsa ka nna, ho tlisa 

baditjhaba kutlong, ka dipolelo le ka mesebetsi, 

19ka matla a mehlolo le a meeka, le ka matla a Moya wa Modimo; ke bile ka hasa 

Evangeli ya Kreste, ho qala ka Jerusalema le mathoko a yona ho ya qetella ka Iliria. 

20Mme jwale, ke bile ka phehella hoba ke bolele Evangeli moo Kreste a neng a eso ho 

bolelwe teng, hore ke se ke ka haha motheong wa ba bang. 

21Ho mpe ho be jwalokaha ho ngodilwe, ho thwe: Bao a neng a eso ho ka a bolelwa 

ho bona, ba tla bona, le ba neng ba eso ho ka ba utlwa taba tsa hae, ba tla utlwisisa. 

22Ke yona taba e nthibetseng hangata ho le etela. 

23Empa jwale, haele moo ke se ke se na sebaka naheng tsena, mme kahobane 

esale kentse ke lakatsa ho le etela, e se e le dilemo tse ngata, 

24ke tla le etela ha ke ya Spania; hobane ke tshepile hore ke tla le bona, ha ke 

haola naha ya lona,le hore ke lona le tla nkisa teng, ha ke se ke kgotswe hanyenyane 

ke lona. 

25Haele jwale, ke ya Jerusalema, ho ya sebeletsa bahalaledi. 

26Hobaneba Masedonia le ba Akaea ba ratile ho bokella dithuso tse tla 

abelwabahalaledi ba fumanehileng ba Jerusalema. 

27Ke re, ba ratile, athe ba fela ba le molato ho bona ruri; hobane baditjhaba ha ba 

abetswe menono yabona ya moya, le bona ba tshwanetse ho ba abela menono 

ya nama. 

28Jwale, etlare hobane ke phethe hoo, mme ke behe tholwana eo matsohong a bona, 

ke tla ya Spania, ke feta ha lona. 

29Mme ke tseba hore ha ke etla ho lona, ke tla tla ka hlohonolofatso e ngata ya 

Evangeli ya Kreste. 

30Jwale, banabeso, ke a le rapela, ka baka la Morena wa rona Jesu Kreste, le ka lerato 

la Moya, hore le lona le tle le ntwanele merapelong eo le nketsetsang yona ho 

Modimo; 

31hore o tle o ntwele ho ba sa dumeleng ba Judea, le hore bahalaledi ba Jerusalema 

ba tle ba amohele hamonate thuso eo ke e isang ho bona; 

32ke tle ke le etele ka thabo, ka ho rata ha Modimo, mme ke kgatholohe ha lona. 

33Jwale, Modimo wa kgotso o be le lona bohle! Amen! 

BAROMA 16 

Dikeletso, ditumediso. 

1Ke le laeletsa Fibi, kgaitsedi ya rona, lekgabunyane la kereke ya Kenkrea. 

2Le tle le mo amohele Moreneng, jwalokaha bahalaledi ba tshwanelwa ke ho 

amohelwa, mme le mo thuse nthong tsohle tseo a ka le hlokang ho tsona; hobane le 

yena o thusitse ba bangata, le nna ka sebele. 

3Ntumedisetseng Prisila le Akila, batlatsi ba ka ho Jesu Kreste; 

4ba kileng ba ntella dihlooho tsa bona ho mpholosa; mme hase nna feela ke ba 

lebohang, ba lebohuwa le ke dikereke tsohle tsa baditjhaba. 

5Ntumedisetseng le kereke e ka tlung ya bona. Ntumedisetseng Epainete, moratuwa 

wa ka, eo e leng thakangwaha ya Akaea ho Kreste. 

6Ntumedisetseng Maria, ya re sebeleditseng haholo. 

7Ntumedisetseng Andronika le Juniase, batswala ba ka, ba kileng ba tlangwa le nna, 

mme ba tumile hara baapostola, mme e bile ba pele ho nna ho Kreste. 

8Ntumedisetseng Ampliase, moratuwa wa ka Moreneng. 

9Ntumedisetseng Urbane, motlatsi wa rona mosebetsing wa Kreste, le Stakise, 

moratuwa wa ka. 

10Ntumedisetseng Apelle, ya kgabane ho Kreste. Ntumedisetseng le ba ha Aristobule. 

11Ntumedisetseng Herodione, motswala wa ka. Ntumedisetseng ba ntlo ya Narsise, ba 

leng Moreneng. 

12Ntumedisetseng Trifene le Trifose, basadi ba sebeletsang Morena. Ntumedisetseng 

Persida, moratuwa wa rona; le yena o sebeditse haholotshebeletsong ya Morena. 

13Ntumedisetseng Rufuse, mokgethwa wa Morena, le mmae, eo e leng le mme. 

14Ntumedisetseng Asinkrite, leFlegone, le Hermese, le Patrobase, le Hermase, le 

baena ba nang le bona. 

15Ntumedisetseng Filologe, le Julia, le Nerea, le ngwanabo, le Olimpa, le bahalaledi 

bohle ba nang le bona. 

16Dumedisanang ka kako e halalelang. Dikereke tsa Kreste kaofela di a le dumedisa. 

17Jwale, banabeso, ke a le kgothatsa, ke re, le iponele ho ba hlahisang dikgaohano le 

dikgopiso ka ho senya thuto eo le ithutileng yona, mme le ba sesefe. 

18Hobane batho ba jwalo ha ba sebeletse Morena wa rona Jesu Kreste, ba mpa 

ba sebeletsa dimpa tsa bona feela, mme ba kgelosa dipelo tsa ba se nang molato ka 

dipolelo tse kgahlehang le ka tse tjhatjhehisang. 

19Empa ho utlwa ha lona ho tsebilwe ke bohle; ke le thabela ke hona, empa ke rata ha 

le ka ba bohlale botleng, mme le be dithoto bobeng. 

20Modimo wa kgotso ke wona o tla phakisa o robokele Satane katlasa maoto a lona. 

Mohau wa Morena wa rona Jesu Kreste o be le lona. Amen! 

21Timothea, molekane wa ka mosebetsing, o a le dumedisa; Lusiuse, Jasone, le 

Sosipatere, batswala ba ka, ba le dumedisa. 

22Nna, Tertiuse, mongodi wa lengolo lena, ke a le dumedisa Moreneng. 

23Gaiuse, moamohedi wa ka le wa kereke yohle, o a le dumedisa. Eraste, molotolotsi 

wa motse, o a le dumedisa, le Kwartuse, ngwanabo rona. 

24Mohau wa Morena wa rona Jesu Kreste o be le lona bohle. Amen! 

25Jwale, ho ya nang le matla a ho le tiisa Evangeling ya ka, le polelong ya Jesu 

Kreste, ka tshenolo ya sephiri se neng se kwahetswe mehleng ya boholoholo, 

26empa jwale se pepesitswe ke mangolo a baporofeta, mme, ka taelo ya Modimo o sa 

feleng, se senoletswe ditjhaba tsohle, di tle di finyelle kutlong ya tumelo; 

27ke re, ho yena, e leng Modimo o bohlale o nnotshi, e be letlotlo ka ho sa yeng kae, 

ka Jesu Kreste! Amen! 

I BAKORINTHE 

I BAKORINTHE 1 

Tumediso. 

1Ke le Pauluse, ya bitsitsweng ho ba moapostola wa Jesu Kreste, ka ho rata ha 

Modimo, ke ena le Sosthene, ngwaneso, 

2ke ngolla kereke ya Modimo e Korinthe, e leng ba halaleditsweng ho Jesu Kreste, ba 

bileditsweng ho halalela, hammoho le bohle ba rapelang nqalong tsohle lebitso la 

Morena wa rona Jesu Kreste, e leng Morena wa bona le wa rona; 

3ke re: Le newe mohau le kgotso ke Modimo Ntata rona, le ke Morena Jesu Kreste. 

Teboho ya ho leboha ka ditshitso tseo Bakorinthe ba sitsitsweng ka tsona. — 
Kgothatso ya ho kopana. 

4Ke leboha Modimo wa ka kamehla bakeng sa lona, ha ke hopolamohau wa Modimo, 

oo le o neilweng ho Jesu Kreste. 

5Hobane le filwe ho yena monono dinthong tsohle, monono wa mantswe wohle le wa 

tsebo yohle; 

6kamoo bopaki ba Jesu Kreste bo tiisitsweng kateng, ka ho lona. 

7Ke ka hona le sa hlokeng mpho ya mohau leha e le nngwe, lona bao le lebeletseng 

ponahatso ya Morena wa rona Jesu Kreste; 

8e leng yena ya tlang ho le tiisa ho isa qetellong, le tle le be ba sa tlong ho nyatsuwa 

letsatsing la Morena wa rona Jesu Kreste. 

9Modimo, o le bileditseng kopanong le Mora wa wona Jesu Kreste, Morena wa rona, 

o hlile o a tshepeha. 

10Ke a le rapela, banabeso, ka lebitso la Morena wa rona Jesu Kreste, ke re: Le ke le 

bolele bohle taba e le nngwe; dikgaohano di se ke tsa eba teng hara lona, le mpe le 

phethehe boikutlong bo le bong le kgopolong e le nngwe. 

11Hobane, banabeso, ke boleletswe bakeng sa lona ke ba ha Klowe hore dikgang di 

teng hara lona. 

12Ke lekanya jwalo, kahobane e mong le e mong ho lona o re: Nna, ke wa Pauluse! — 

Nna, ke wa Appolose! — Nna, ke wa Kefase! — Nna he, ke wa Kreste! 

13Na Kreste o kgaohane na? Kapa Pauluse o thakgiseditswe lona na? Kapa a le 

kolobeditswe ka lebitso la Pauluse na? 

14Ke leboha Modimo kahobane ke sa ka ka kolobetsa motho ho lona, haese Krispuse 

le Gaiuse; 

15ho tle ho se ke ha bolelwa hore le kolobeditswe ka lebitso la ka. 

16Ke kolobeditse le ba ntlo ya Setefanase; haele ba bang, ha ke tsebe hoba ke 

kolobeditse mang. 

Bohlale ba lefatshe le bohlale ba Modimo. — Seo thuto ya Pauluse e leng sona, le 
moo e isang teng. 

17Hobane Kreste ha a ka a nthoma hore ke kolobetse, empa e le hore ke bolele 

Evangeli, e seng ka bohlale ba dipolelo, sefapano sa Kreste se tle se se ke sa etswa 

lefeela. 

18Hobane polelo ya sefapano ke bohlanya ho ba timelang; empa ho rona ba 

bolokehang, ke matla a Modimo. 

19Hobane ho ngodilwe, ho thwe: Ke tla fedisa bohlale jwa ba bohlale, ke fetole tsebo 

ya batsebi lefeela. 

20Ya bohlale o kae na? Ya matla Mangolong o kae na? Mopheakgang wa mehla ena o 

kae na? Na Modimo ha o a ka wa etsa bohlale ba lefatshe lena bohlanya na? 

21Hobane ereka ha lefatshe le sa ka la tseba Modimo bohlaleng ba Modimo, ka 

bohlale ba lona, Modimo o ithatetse ho pholosa ba dumelang ka bohlanya ba polelo ya 

Evangeli. 

22Bajuda ba kopa mohlolo, mme Bagerike ba batla bohlale; 

23empa haele rona, re bolela Kreste ya thakgisitsweng, e leng kgopiso ho Bajuda, le 

bohlanya ho Bagerike. 

24Empa ho ba bitsitsweng, leha e le ba Bajuda, leha e le ba Bagerike, Kreste ke matla 

a Modimo le bohlale ba Modimo. 

25Hobane bohlanya ba Modimo bo fetisa bohlale ba batho, le ho fokola ha Modimo ho 

fetisa matla a batho. 

26Banabeso, le lemoheng hle ho bitswa ha lona, hobane ba bohlale ka mokgwa wa 

nama ha ba bakae, le ba matla ha ba bakae, le ba baholo ha ba bakae. 

27Empa Modimo o ikgethetse tse hlanyang tsa lefatshe, o tle o swabise tse bohlale; 

mme tse fokolang tsa lefatshe, Modimo o ikgethetse tsona, o tle o swabise tse matla. 

28Hape, Modimo o ikgethetse mafeela a lefatshe, le tse songwang, le tse leng siyo, o 

tle o tsietse tse leng teng, 

29hore ho tle ho se ke ha eba nama, leha e le nngwe, e ithorisang pela wona. 

30Mme ke ka wona lona le leng ho Jesu Kreste, ya entsweng ke Modimo bohlale ba 

rona, le ho loka ha rona, le kgalalelo ya rona, le topollo ya rona: 

31hore ho mpe ho be jwalokaha ho ngodilwe, ho thwe:Ya ithorisang, a ithorisetse 

Moreneng. 

I BAKORINTHE 2 

1Haele nna, banabeso, mohla ke fihlang hara lona, ha ke a ka ka fihla ke le tsebisa 

bopaki ba Modimo ka dipolelo tse phahamileng, leha e le tsa bohlale. 

2Hobane ke ne ke pheheletse hore ke se ke ka tseba letho le leng hara lona haese Jesu 

Kreste, le hona e le ya thakgisitsweng. 

3Le nna ke bile hara lona ka mefokolo, le tshabo, le thothomelo e kgolo. 

4Mme polelo tsa ka le thuto ya ka ha e a ka ya eba dipolelo tse kgodisang tsa bohlale 

ba motho, ya mpa ya eba ponahatso ya Moya le ya matla; 

5hore tumelo ya lona e se ke ya thewa bohlaleng ba batho, e mpe e thewematleng a 

Modimo. 

6Empa re bolela bohlale hara ba phethehileng, e seng bohlale ba lefatshe lena, le ba 

marena a lefatshe lena a felang; 

7empa re bolela bohlale ba Modimo, e leng sephiri, bohlale bo patilweng, boo 

Modimo o bo lokisitseng pele, dilemo di eso ka di eba teng, e be tlotliso ya rona; 

8e leng boo ho seng le a mong wa marena a lefatshe lena ya bo tsebileng; hobane, 

hojane a bo tsebile, a ka be a sa ka a thakgisa Morena wa kganyasefapanong. 

9Empa ho dutse jwalokaha ho ngodilwe, ho thwe: Taba tseo Modimo o di 

lokiseditseng ba o ratang, ke tseo leihlo le sa kang la di bona, tseo tsebe e sa kang ya 

di utlwa, tse sa kang tsa itlhahela pelong ya motho. 

10Empa Modimo o di senoletse rona ka Moya wa wona, hobane Moya o batlisisa 

tsohle, le tse tebileng tsa Modimo. 

11Hobane motho ke ofe ya tsebang tsa motho, haese moya wa motho o leng ka ho 

yena? Ka mokgwa o jwalo, ditaba tsa Modimo ha ho motho ya di tsebang haese Moya 

wa Modimo. 

12Haele rona, ha re a ka ra amohela moya wa lefatshe, empa re amohetse Moya o 

tswang ho Modimo, re tle re tsebe tseo re di filweng feela ke Modimo. 

13Mme re di bolela, e seng ka dipolelo tse rutwang ke bohlale ba batho, empa e le ka 

tse rutwang ke Moya o Halalelang; mme re lokisetsa ba moya tsa Moya. 

14Empa motho wa nama ha a amoheleditaba tseo e leng tsa Moya wa Modimo; 

hobane ho yena ke bohlanya, mme o sitwa ho di tseba, hobane di lemohuwa ka moya. 

15Empa motho wa moya o ahlola tsohle, mme ha a ahlolwe ke motho. 

16Hobane ke mang ya tsebileng kgopolo ya Morena a tle a mo rute? Empa rona, re 

tsebile kgopolo ya Kreste. 

I BAKORINTHE 3 

1Haele nna, banabeso, ke sitilwe ho bua le lona jwaloka hoja le le bahoba moya, ke 

buile jwaloka hoja le le ba nama, leha e le masea ho Kreste. 

2Ke le fepile ka lebese, e seng ka dijo tse tiileng; hobane le ne le sa lokela tsona, le 

jwale di sa ntse di ka le sita, 

3hoba le sa le ba nama. Hobane haele moo mona o sa le teng hara lona, le diphapang, 

na ha le ba nama na? na ha le ye ka mokgwa wa batho na? 

4Na ha e mong a re: Nna, ke wa Pauluse! e mong a re: Nna, ke wa Apolose! Na ha le 

ba nama na? 

5Pauluse ke mang na? Le Apolose ke mang na? Ke bahlanka bao le dumetseng ka 

bona, kamoo e mong le e mong a filweng kateng, ke Morena. 

6Nna, ke hlomile, Apolose yena o noseditse, empa Modimo ke wona o medisitseng. 

7Ha ho le jwalo, ya nang le taba hase ya hlomang, leha e le ya nosetsang, empa e le 

Modimo o medisang. 

8Mme ya hlomang le ya nosetsang ke ntho e le nngwe feela; mme e mong le e mong o 

tla amohela moputso oo e leng wa hae, ka tekanyo ya mosebetsi oo e leng wa hae. 

9Hobane re ba sebetsang le Modimo, mme lona, le boleme ba Modimo, le mohaho wa 

Modimo. 

10Haele nna, ka mohau wa Modimo oo ke o filweng, ke theile motheo jwaloka sehahi 

se bohlale, mme e mong o haha kahodima wona; e mong le e mong a mpe a iponele 

kamoo a hahang kateng hodima wona. 

11Hobane ha ho motho ya ka theang motheo osele ho o setseng o theilwe, e leng Jesu 

Kreste. 

12Ekare ha e mong a haha hodima motheo oo ka kgauta, kapa ka silefera, leha e le ka 

majwe a bohlokwa, le mahong, le jwang le dihlokwa, 

13mosebetsi wa e mong le e mong o tla bonahala; hobane o tla hlahiswa pontsheng ke 

letsatsi, etswe o tla bonahatswa ke mollo, mme mollo o tla leka mosebetsi wa e mong 

le e mong hoba o jwang. 

14Ekare ha mosebetsi oo e mong a o hahileng hodima motheo o sala, yena o tla 

putswa. 

15Ekare ha mosebetsi wa e mong o etjha, yena o tla timellwa ke wona; mme haele 

yena, o tla pholoha, empa ho tla bajwaloka hoja a fetile hara mollo. 

16Ana ha le tsebe hobane le tempele ya Modimo, le hoba Moya wa Modimo o ahile ho 

lona na? 

17Ekare ha motho a senya tempele ya Modimo, Modimo o tla mo senya; hobane 

tempele ya Modimo e a halalela, mme tempele eo ke lona. 

18Motho a se ke a ithetsa; ekare ha e mong hara lona a itekanya hoba o bohlale 

lefatsheng lena, a ke a fetohe lehlanya, hore a tle a fetohe ya bohlale. 

19Hobane bohlale ba lefatshe lena ke bohlanya pela Modimo; hobane ho ngodilwe, ho 

thwe: O tshwasa ba bohlale manong a bona. 

20Hape, ho itswe: Morena o tseba mehopolo ya ba bohlale hobane ke bosawana. 

21Ha ho le jwalo, motho a se ke a ithorisa ka batho; hobane tsohle ke tsa lona, 

22leha e le Pauluse, leha e le Apolose, leha e le Kefase, leha e le lefatshe, leha e le ho 

phela, leha e le ho shwa, leha e le tsa jwale, leha e le tse tla tla; tsohle ke tsa lona, 

23lona le ba Kreste, mme Kreste ke wa Modimo. 

I BAKORINTHE 4 

1Ha ho le jwalo, motho ka mong a ke a re tsebe hoba re bahlanka ba Kreste, le diabi 

tsa diphiri tsa Modimo. 

2Efela se batlwang ho diabi, ke hoba se seng le se seng se fumanwe e le se 

tshepehang. 

3Mme haele ka nna, e ka ba nthwana e nyenyane ho ahlolwa ke lona, leha e le ka 

kahlolo ya batho; esita e le nna, ha ke ikahlole. 

4Hobane ha ke ikutlwe letho la molato; leha ho le jwalo, ha ke a bewa ya lokileng ke 

hona, empa ya nkahlolang ke Morena. 

5Ka baka leo, le se ke la ahlola letho e eso ho be nako, le mpe le lebelle Morena a be a 

fihle, ya tlang ho hlahisetsa leseding tse patilweng tsa lefifi, le ho senola merero ya 

dipelo; mme ke moo Modimo o tla nea motho ka mong poko e mo loketseng. 

6Banabeso, ke tshwantshitse taba tseo ka nna le ka Apolose, ka baka la lona, le tle le 

ithute ka rona hore le se ke la tlodisa se ngodilweng; hore ho se ke ha eba e mong hara 

lona ya ikgantshang ho e mong ke ho emela e mong. 

7Hobane ke mang ya o kgethang ho e mong? Mme o na le eng eo o sa kang wa e 

fuwa? Mme ekare ha o e filwe, o ka ithorisa jwang, jwaloka hoja o sa ka wa e fuwa? 

8Le se le kgotshe, le se le enne, le se le busitse kantle ho rona; hoja le ka fela la busa, 

le rona re tle re buse hammoho le lona! 

9Athe ha ke lekanya, ho jwaloka hoja Modimo o re beile morao, rona baapostola, ka 

mokgwa wa ba rerilweng ho bolawa; hobane re pepesitswe pela lefatshe, le pela 

mangeloi, le pela batho. 

10Rona, re mahlanya ka baka la Kreste, empa lona, le bohlale ho Kreste; rona re a 

fokola, empa lona le matla; lona, le a bokwa, empa rona, re a kgeswa. 

11Ho fihlela nako ena, re a lapa, re a nyorwa, re hlobotse, re a jabelwa, mme re hloka 

setsha. 

12Re kgathala ke ho sebetsa ka matsoho a rona; leha re sejwa, re hlohonolofatsa ba 

bang; leha re hloriswa, re mameletse. 

13Leha re nyefolwa, re a rapela; re entswe dithole tsa lefatshe, le dilahlwa tsa bohle, 

ho fihlela jwale. 

14Ke ngola taba tseo, e seng ho le hlabisa dihlong, empa ke a le lemosa, kaha le le 

bana ba ka ba ratwang. 

15Hobane leha le be le ka ba le baruti ba dikete tse leshome ho Kreste, ha le na bontata 

lona ba bangata; hobane ke nna ya le tswetseng ho Jesu Kreste ka Evangeli. 

16Ke le kgothatsa ke hona, ke re, le be baetsisi ba ka. 

17Ke ka baka leo ke le rometseng Timothea, e leng mora wa ka ya ratwang, ya 

tshepehang Moreneng, hore a le hopotse dika tsa ka ho Kreste, kamoo ke rutang 

kateng, kahohle kerekeng e nngwe le e nngwe. 

18Ba bang ho lona ba ikgantshitse jwaloka hoja ke sa tlo hlola ke eya ho lona. 

19Athe ke se ke tla ya ho lona kapele, ha Morena a rata, mme ke tla tseba, e seng 

dipolelo tsa ba ikgantshitseng, empa e le matla a bona. 

20Hobane mmuso wa Modimo ha o dipolelong, empa o matleng. 

21Na le ratang? Ke tle ho lona ka thupa, kapa ka lerato le ka moya o mosa na? 

I BAKORINTHE 5 

Bophelo ba kereke ya Korinthe. — Ho kgalemelwa mekgwa ya teng. 

1Ho tumile kahohle hobane bofebe bo teng hara lona, le hona e le bofebe boo ho sa 

bolelweng bo bokalo le hara bahetene; ho thwe, e mong o na le mohatsa wa ntatae. 

2Leha ho le jwalo, le ikgohomositse, kanthe ha le a ka la lla ka ho re, ho tloswe hara 

lona ya entseng ketso eo! 

3Haele nna, leha ke le siyo ka mmele, ke mpa ke le teng ho lona ka moya, ke se ke 

ahlotse monna ya entseng taba e jwalo, jwaloka hoja ke le teng. 

4Ka lebitso la Morena wa rona Jesu Kreste, ha le phuthehile, lona le moya wa ka, ka 

matla a Morena wa rona Jesu Kreste, 

5ke ahlotse hore monna eo a neelwe Satane, hore ho senyehe nama ya hae, moya o tle 

o pholohe ka letsatsi la Morena Jesu. 

6Ha le na tokelo ya ho ithorisa! Na ha le tsebe hoba tomoso e nyenyane e hohomosa 

hlama kaofela na? 

7A le ke le tlose ho lona ditomoso tsa kgale, le tle le be hlama e ntjha, haele moo le le 

ba sa lomoswang; hobane Paseka ya rona, e leng Kreste, e hlabetswe rona. 

8A re etseng mokete ke hona, e seng ka ditomoso tsa kgale, kapa ka ditomoso tsa 

lonya le tsa bobe, e mpe e be ka mahobe a se nang ditomoso, a kgabane le a nnete. 

9Ke le ngoletse lengolong la ka, hore le se ke la kopana le bafebi; 

10e seng hore le ka kgaohana ruri le bafebi ba lefatshe lena, le ba lakatsang leruo, le 

mashodu, le ba rapelang ditshwantsho; hobane hoja ho jwalo, e be e ka kgona le tswe 

lefatsheng. 

11Empa jwale, ke le ngolla hore le se ke la kopana le ya ipitsang moena, e leng 

mofebi, kapa ya lakatsang leruo, leha e le ya rapelang medimo, leha e le moetselletsi, 

kapa letahwa, kapa leshodu; ya jwalo, le ho ja, le se no ja le yena. 

12Hobane ke na le taba efe kahlolong ya ba kantle? Haele ba kahare, na ha le ba ahlole 

na? 

13Haele ba kantle, Modimo ke wona o tlang ho ba ahlola. Tlosang e mobe hara lona. 

I BAKORINTHE 6 

1Motho ho lona, ha a ena le taba ya tseko le e mong, ha a tshabe keng ho ya ahlolelwa 

ke bakgopo, e seng ke bahalaledi? 

2Na ha le tsebe hoba bahalaledi ba tla ahlola lefatshe? Mme ha esita lefatshe le tla 

ahlolwa ke lona, na ha le lokele ho ahlola ditseko tse nyenyane na? 

3Ana ha le tsebe hoba re tla ahlola mangeloi na? Re fetisa hakakang ho ahlola 

ditaba tsa bophelo ba jwale! 

4Ha ho le jwalo, ha le ena le ditseko ho tsa bophelo bona, le bea jwang ba sa balweng 

letho kerekeng ho di ahlola? 

5Ke rialo ho le hlabisa dihlong. Na ke ho re, ha ho na ya bohlale hara lona, leha a le 

mong, ya ka tsebang ho ahlolela motho le ngwanabo na? 

6Empa ngwanabo motho o ya tsekong le ngwanabo, le hona e le pela ba sa dumelang! 

7Athe e se e le molato ruri ho lona, ha le ena le ditseko. Na ha le ikgethele keng ho 

etswa hampe? Na ha le ikgethele keng ho senyehelwa? 

8Empa jwale, ke lona ba etsang ba bang hampe, ba ba senyetsang, mme tseo le di 

etsa bana babo lona! 

9Ana ha le tsebe hoba bakgopo ha ba ka ke ba rua lefa la mmuso wa Modimo na? 

10Le se ke la lahleha: Haele ba ditshila, haele ba rapelang ditshwantsho, haele baboki 

le bafebi, leha e le basodoma, le mashodu, le ba lakatsang leruo, le matahwa, le ba 

sebang ba bang, le ba utswang, ba jwalo ba ke ke ba rua lefa la mmuso wa Modimo. 

11Mme ke seo ba bang ho lona le neng le le sona; empa le hlatswitswe, empa le 

halaleditswe, empa le beilwe ba lokileng ka lebitso la Morena Jesu, le ka Moya wa 

Modimo wa rona. 

12Ho nna tsohle di dumelehile, empa hase tsohle tse nang le molemo; ho nna tsohle di 

dumelehile, empa nke ke ka dumela ho buswa ke e nngwe ya tsona. 

13Dijo ke tsa mpa, mpa ke ya dijo, mme Modimo o tla fedisa dijo le mpa. Empa 

mmele hase wa bofebe, empa e le wa Morena, le Morena e le wa mmele. 

14Mme Modimo o tsositseng Morena, le rona o tla re tsosa ka matla a wona. 

15Ana ha le tsebe hobane mmele ya lona ke ditho tsa Kreste na? Na nka etsa ditho tsa 

Kreste ditho tsa seotswa? Tjhe, le ho leka! 

16Ana ha le tsebe hobane ya ikopanyang le seotswa, o iketsa mmele o le mong le 

sona na? Hobane ho itswe: Ba babedi e tla ba nama e le nngwe feela. 

17Mme ya ikopanyang le Morena, o iketsa moya o le mong le yena. 

18Tshabang bofebe; sebe se seng le se seng se ka etswang ke motho, se kantle ho 

mmele wa hae; empa ya febang o sitelwa mmele wa hae. 

19Ana ha le tsebe hobane mmele ya lona ke tempele ya Moya o Halalelang, o leng 

teng ka ho lona, oo le o filweng ke Modimo? Hape ha le ba lona, 

20hobane le lopolotswe ka theko. Tlotlisang Modimo ke hona mmeleng ya lona le 

meyeng ya lona, e leng ya Modimo. 

I BAKORINTHE 7 

Pauluse o araba potso ya Bakorinthe hodima lenyalo. 

1Jwale, haele ka taba tseo le nngoletseng tsona, nka re: Ho ka ba molemo ho monna 

ha a sa ame mosadi. 

2Empa ka baka la ho tshaba bofebe, monna ka mong a be le mosadi eo e leng wa hae, 

le mosadi ka mong a be le monna eo e leng wa hae. 

3Monna a nee mosadi seo e leng tshwanelo, le mosadi a etse jwalo ho monna wa hae. 

4Mmele wa mosadi ha o pusong ya hae, o mpa o le pusong ya monna; le mmele wa 

monna ha o pusong ya hae, o mpa o le pusong ya mosadi. 

5Le se ke la timana, haese ka tumellano, ka nako e itseng, le tle le ineele ho itima dijo 

le ho rapela; hamorao, le ke le boelane hammoho, Satane a tle a se ke a le leka ka 

takatso ya lona. 

6Ke rialo ka ho le qenehela, e seng ka taelo. 

7Hobane nka rata ha batho bohle ba ka ba jwaloka nna; empa motho ka mong o na le 

neo ya hae e mo lokelang, e tswang ho Modimo, e mong ka mokgwa o itseng, e mong 

ka osele. 

8Haele masoha le basadi ba bahlolohadi, ke re ho bona: Ho ka ba molemo ho bona ho 

dula jwaloka nna. 

9Empa ekare ha ba sitwa ho itshwara, ba nyale; hobane haele ho nyala, e le ho tjha, ho 

molemo ke ho nyala. 

10Haele ba seng ba nyetse, ke a ba laela, e seng nna, empa e le Morena, ke re: 

11Mosadi a se ke a hlala monna wa hae — leha mosadi a se a mo hladile, a itulele a se 

ke a nyalwa; kapa a boelane le monna wa hae — le yena monna a se ke a hlala 

mosadi wa hae. 

12Haele ba bang, ke a ba bolella, nna, e seng Morena, ke re: Moena e mong, ekare ha 

a ena le mosadi ya sa dumelang, a se ke a mo hlala, hamosadi a ratile ho dula le yena. 

13Mme mosadi ya nang le monna ya sa dumelang, ekare ha monna a dumela ho dula 

le yena, a se ka a mo hlala. 

14Hobane monna ya sa dumelang o halaletswa ho mosadi, le mosadi ya sa dumelang o 

halaletswa ho monna; hoja ha ho jwalo, ekabeba bana ba lona ke bana ba ditshila, athe 

jwale ba halalela. 

15Empa ekare ha ya sa dumelang a hlala ya dumetseng, a mo hlale; moena rona wa 

monna, kapa wa mosadi, ha a tlangwa ditabeng tse jwalo; empa Modimo o re bileditse 

ho tsa kgotso. 

16Hobane wena mosadi, o tseba kang hobane o tla pholosa monna wa hao na? Le 

wena monna, o tseba kang hobane o tla pholosa mosadi wa hao na? 

17Empa motho ka mong a tsamaye kamoo Morena a mo abetseng kateng, le kamoo 

Modimo o mmitsitseng kateng. Ke laela dikereke tsohle jwalo. 

18Motho ha a bitsitswe a bolotse, a se ke a ipusetsa boqaing; motho ha a bitsitswe a 

eso ho ka a bolla, a se ke a bolla. 

19Lebollo hase letho, le boqai hase letho, empa eo e leng taba ke ho boloka melao ya 

Modimo. 

20Motho ka mong a ke a dule kabelong eo a neng a le ho yona, mohla a bitswang. 

21Hleka o bitsitswe o le ya ruilweng na? O se ke wa belaela ke hona. Empa ha o ka 

lokollwa, o mpe o ikgethele hona. 

22Hobane ya bitsitsweng ke Morena e le moruwa, ke molokollwa wa Morena; le yena 

ya bitsitsweng e le molokollwa, ke moruwa wa Kreste. 

23Le rekilwe ka theko; le se ke la fetoha baruwa ba batho. 

24Banabeso,motho ka mong a dule pela Modimo kabelong eo a neng a le ho yona, 

mohla a bitswang. 

25Jwale, haele ka taba ya barwetsana, teng ha ke na molao wa Morena; ke mpa ke 

hlahisa molomo wa ka, kamoo ke leng motho ya hauhetsweng ke Morena kateng, hore 

ke tshepehe. 

26Ka baka leo, ke lekanya hore ho ka ba molemo ho motho ho itulela jwalokaha a 

dutse, ka baka la tsietsi ya mehla ena. 

27Ha o tlameletswe ho mosadi, o se ke wa batla tokoloho. Ha o sa ka wa tlamellwa ho 

mosadi, o se ke wa batla mosadi. 

28Empa ekare ha o nyala, ha o etse sebe; le morwetsana ha a nyalwa, ha a etse sebe; 

empa ba jwalo ba tla ba le matshwenyeho nameng, mme nna ke a le qenehela. 

29Seo ke se bolelang, banabeso, ke hoba, jwale, nako e kgutshwanyane; e le hore ba 

nang le basadi ba be jwaloka hoja ba se na bona; 

30ba llang ba be jwaloka hoja ba sa lle; ba thabileng ba be jwaloka hoja ba sa thaba; 

ba rekang ba be jwaloka hoja ba sa rua letho; 

31le ba itshebeletsang ka tsa lefatshe lena, ba be jwaloka hoja ba sa sebetse ka tsona; 

hobane mokgwa wa lefatshe lena o a fela. 

32Nka rata hore le hloke pelaelo. Ya sa nyalang o hlokomela tseo e leng tsa Morena, 

le kamoo a ka kgahlisang Morena kateng. 

33Empa ya nyetseng o hlokomela tsa lefatshe lena, le kamoo a ka kgahlisang mosadi 

wa hae kateng. 

34Mosadi ya nyetsweng le morwetsana ha ba tshwane. Ya sa nyalwang o hlokomela 

tsa Morena, a tle a halalele mmeleng le moyeng; empa ya nyetsweng o hlokomela tsa 

lefatshe lena, le kamoo a ka kgahlisang monna wa hae kateng. 

35Ke rialo ka ho lekanya se ka bang molemo ho lona, e seng ho le tjheha ka leraba; e 

le hore le mpe le etse ka hlokomelo, mme le sebeletse Morena le sa horeletswe ke 

letho. 

36Empa ekare ha motho a lekanya hobane e ka ba ntho e dihlong ho moradi wa hae ha 

a ka feta palesa ya botjha ba hae a eso ho nyalwe, mme a tshwanetse ho nyalwa, a etse 

seo a se ratang; ha a etse sebe; ha ba ke ba nyalwe. 

37Empa ya tiyang pelong ya hae, ya sa thibelwang ke letho, a mpa a iketsetsa ka ho 

rata, ya rerileng pelong ya hae hore moradi wa hae o tla dula ho yena, o etsa hantle. 

38Mme jwale, ya nyadisangmoradi wa hae, o etsa hantle, mme ya sa mo nyadiseng, o 

etsa hantle ka ho fetisisa. 

39Mosadi o tlameletswe ho monna wa hae ke molao mehleng yohle eo monna wa hae 

a phelang ka yona; empa ekare ha monna wa hae a shwele, eba o lokolotswe, a ka 

nyalana le eo a mo ratang, e mpe e be Moreneng. 

40Leha ho le jwalo, molomo wa ka, ke re: Ha a ka itulela feela, a ka iketla ka ho 

fetisisa: mme ke lekanya hoba le nna ke na le Moya wa Modimo. 

I BAKORINTHE 8 

Pauluse o araba potso ya Bakorinthe hodima dinama tse hlabetsweng 
ditshwantsho. 

1Haele ka dintho tse hlabetsweng ditshwantsho, re a tseba hobane bohle re na le tsebo. 

Tsebo empa e na le boikgohomoso, athe lerato le a hahisa. 

2Ekare ha motho a lekanya hoba o tseba ntho, ha a eso ho tsebe letho kamoo a 

tshwanetseng ho tseba kateng. 

3Empa ekare ha motho a rata Modimo, ke yena ya tsejwang ke wona. 

4Jwale, ha e le ka ho ja dijo tse halbetsweng ditshwantsho, re a tseba hore 

setshwantsho hase letho lefatsheng, le hore ha ho Modimo o mong,haese o le 

mong feela. 

5Hobane leha ho le ba bitswang medimo mahodimong le lefatsheng — ho 

batho medimo e fela e le mengata, le marena a mangata — 

6leha ho le jwalo, ho rona Modimo o mong feela, e leng Ntata rona, e leng oo tsohle di 

tswang ho wona, oo re leng ho wona; mme re na le Morena a le mong feela, e 

leng Jesu Kreste, eo tsohle dientsweng ka yena, le rona re leng ka yena. 

7Empa tsebo ha e ho bohle; hobane ba bang le jwale ba sa ntse ba eja dintho tse 

hlabetsweng ditshwantsho ke letswalo la hore setshwantshoekaba se na le taba, mme 

letswalo la bona le fokolang le ditshila ke hona. 

8Dijo hase ntho eo re ka kgahlisang Modimo ka yona, hobane leha re eja, ha re 

ekeletswe letho pela wona; leha re sa je, ha re haellwe ke letho. 

9Le mpe le iponele esere mohlomong tokoloho ya lona e ka kgopisa ba fokolang. 

10Hobane ekare ha e mong a o bona, wena ya nang le tsebo, o dutse ho ja tempeleng 

ya ditshwantsho, na letswalo la ya fokolang le ke ke la kgothatswa ke hona hore a tle 

a je tse hlabetsweng ditshwantsho na? 

11Mme jwale, ngwaneno eo ya fokolang, eo Kreste a mo shwetseng, o tla timela ke 

tsebo ya hao! 

12Mme ha le sitelwa bana babo lona jwalo,mme le hlaba matswalo a bona a fokolang, 

le sitelwa le Kreste. 

13Ha ho le jwalo, ekare ha sejo seo se ka kgopisa ngwaneso, nke ke ka hlola ke eja 

nama le ka mohla o le mong, ke tle ke se ke ka kgopisa ngwaneso. 

I BAKORINTHE 9 

1Ana ha ke a lokoloha na? Ha ke moapostola na? Ha ke a ka ka bona Morena wa rona 

Jesu Kreste na? Ha le mosebetsi wa ka Moreneng na? 

2E be ekasita ke se moapostola ho ba bang, ho lona ke yena; hobane ke lonale 

leng letshwao la boapostola ba ka Moreneng. 

3Ke bona boikarabelo ba ka ho ba nkahlolang. 

4Hleka ha re na tokelo ya ho ja le ya ho nwa na? 

5Na ha re na tokelo ya ho tsamaya re ena le kgaitsedi, e leng mohatsa wa rona, 

jwaloka baapostola ba bang, le banababo Morena, le Kefase na? 

6Kapa ke nna le Barnabase feela re se nang tokelo ya ho lesa ho sebetsaka 

matsoho na? 

7Ke mang ya yang ntweng ka mefaho ya hae? Ke mang ya hlomang morara, mme a sa 

je dijo tsa wona na? Ke mang ya disang mohlape, mme a sa je lebese la mohlape na? 

8Hleka taba tseo ke di bolela ka mokgwa wa batho na? Molao ha o rialo le wona na? 

9Hobane ho ngodilwe molaong wa Moshe, ho thwe: O se ke wa thiba molomo wa 

kgomo, ha e pola. Hleka le re, Modimo ha o rialo, ke ho hlokomela dikgomo na? 

10Ha ke re, taba tseo o di boletse haholo ka baka la rona na? Efela ke ka baka la rona 

ho ngodilweng hore ya lemang o tshwanetse ho lema ka tshepo, le ya polang a pole a 

ntse a tshepile hobane le yena o tla ja. 

11Ha re le jaletse tsa moya, e ka ba ntho e kgolo jwang ha re kotula tsa lona tsa nama 

na? 

12Mme ha ba bang ba ena le tokelo ya ho etsa jwalo ho lona, ana haholoholo hase ya 

rona na? Athe ha re a ka ra etsa ka tokelo eo; re mpa re mameletse tsohle, re tle re se 

ke ra beela Evangeli ya Kreste thibelo leha e le nngwe. 

13Na ha le tsebe hobane ba sebetsang tse halalelang ba jela ho tsa tempele? Le ba 

sebetsang aletareng ha ba jele aletareng na? 

14Ke ka mokgwa oo Morena a laetseng hore ba bolelang Evangeli ba phele ka 

Evangeli. 

15Empa haele nna, ha ke a ka ka ithusa ka e nngwe ya tseo, mme leha ke 

ngola taba tseo, hase hore ho etswe jwalo bakeng sa ka; hobane haele hore motho a 

etse thoriso ya ka lefeela, nka ikgethela ho shwa. 

16Hobane leha ke bolela Evangeli, teng ha ke na seo nka ithorisang ka sona, kahobane 

molao wa teng o ntlamile, mme ho madimabe nna ha ke sa bolele Evangeli! 

17Ekare ha ke etsa jwalo ka ho rata, ke na le moputso teng; mme leha ke etsa ke sa 

rate, tshebetso ya yona e sa ntse e beilwe hodima ka. 

18Hleka seo e leng moputso wa ka keng? Ke hobane, ha ke ntse ke bolela Evangeli, ke 

behela batho Evangeli ya Kreste, ka mokgwa o sa ba etsetseng boima, hore ke se ke 

ka ithusa ka tokelo eo ke nang le yona Evangeling. 

19Hobane leha ke le ya sa ruwang ke motho, ke ikentse mohlanka wa bohle, ke tle ke 

rue ba bangata. 

20Ho Bajuda, ke ikentse Mojuda, hore ke rue Bajuda; ho ba katlasa molao, ke 

ikentse ya leng katlasa molao, leha ke se katlasa molao, ke tle ke rue ba leng katlasa 

molao; 

21ho ba seng katlasa molao, ke ikentse ya seng katlasa molao, leha ke se ya se nang 

molao ka nqa ho Modimo, athe ke molaong wa Kreste, ke tle ke rue ba seng katlasa 

molao; 

22ho ba fokolang, ke ikentse ya fokolang, ho rua ba fokolang; ke ikentse ntho tsohle 

ho bohle, hore ke mpe ke pholose ba bang. 

23Tsohle tseo ke di etsa ka baka la Evangeli, hore le nna ke tle ke be le kabelo teng. 

24Na ha le tsebe hobane, haele ka ba mathang lephallong ho matha bohle; empa ya 

nkang moputso o ba mong feela? Mathang ka mokgwa oo le tlang ho o nka ka wona. 

25Hape, e mong le e mong ya pheileng kgang ya ho betana, o itima tsohle; athe 

bona ba etsa hore ba fuwe moqhaka o bolang; empa rona re etsetsa ho fuwa o sa 

boleng. 

26Ka mokgwa oo, le nna ha ke matha, ha ke mathe jwaloka hoja ke tlatselela; leha ke 

lwana,ha ke lwane jwaloka hoja ke otlana le moya feela: 

27ke mpa ke laya mmele wa ka, ke ithapisetsa wona; esere mohlomong ha ke boleletse 

ba bang Evangeli, nna ka fumanwa ke sa lokelwa ke ho amohelwa. 

I BAKORINTHE 10 

1Banabeso, ke rata ha le ka tseba hoba bontate moholo ba bile bohle katlasa leru, mme 

bohle ba ne ba tshele lewatle; 

2ba kolobeditswe bohle ho Moshe lerung le lewatleng; 

3ba jele bohle sejo se le seng sa moya; 

4ba nwele bohle seno se le seng sa moya; hobane ba ne ba enwa metsi a lefika la 

moya le ba latelang, mme lefika leo e ne e le Kreste. 

5Empa Modimo ha o a ka wa kgahliswa ke ba bangata hara bona, haele moo ba 

rapaladitswe feelleng. 

6Taba tseo ke ditemoso ho rona, re tle re se ke ra lakatsa tse mpe, jwalokaha 

ba di lakaditse. 

7Mme le se ke la fetoha ba rapelang ditshwantsho, jwaloka ba bang hara bona; kamoo 

ho ngodilweng kateng, ho thwe: Setjhaba sa dulela ho ja le ho nwa, sa ntoo ema, sa 

bapala. 

8Hape, re se ke ra etsa bootswa, jwaloka ba bang hara bona ba kileng ba ineela jona, 

mme ka tsatsi le le leng ha wa ba dikete tse mashome a mabedi a metso e meraro. 

9Le hona re se ke ra leka Kreste, jwaloka ba bang hara bona ba kileng ba mo leka, 

mme ba bolailwe ke dinoha. 

10Hape, le se ke la korotla jwaloka ba bang hara bona ba kileng ba korotla, mme ba 

bile ba timetswa ke motimetsi. 

11Efela taba tseo tsohle di ne di ba hlahele hore e be ditemoso, mme di 

ngodilwe hore re ithuteka tsona, rona ba hlahetsweng ke mehla ya bofelo. 

12Ka baka leo, ya lekanyang hore o sa eme, a ke a iponele hore a se ke a wa. 

13Ha le eso ho ka le hlahelwa ke moleko o sa lekaneng motho; empa Modimo o a 

tshepeha, o ke ke wa dumela hore le hlahelwe ke moleko o ka le sitang; empa moleko 

ha o le teng, o tla le etsetsa le sebaka sa ho tswa ho wona, le tle le tsebe ho o jara. 

14Ka baka leo, baratuwa ba ka, le ke le tshabe tshebeletso ya ditshwantsho. 

15Ke bua le lona kaha le le batho ba nang le kelello; ikahloleleng seo ke se bolelang. 

16Senwelo sa hlohonolofatso seo re se lebohang, na hase kopano le madi a Kreste na? 

Le bohobe boo re bo ngwathang, na hase kopano le mmele wa Kreste na? 

17Rona, bao re leng bangata, re mmele o le mong, kahoba bohobe bo le 

bong feela; hobane bohle re ja bohobe boo bo le bong. 

18Bonang Baiseraele, bao e leng bona ka nama: ana ba jang mahlabelo ha ba jele 

aletareng na? 

19Ha ho le jwalo, ke reng? Na ke re, setshwantsho ke ntho na? Kapa se hlabetsweng 

medimo ke ntho na? Ha ke rialo. 

20Empa ke re: Dintho tseo bahetene ba di hlabelang aletareng,ba di hlabela batemona, 

e seng Modimo: mme ke hana hoba le ka jesana le batemona. 

21Le ke ke la nwela senwelong sa Morena le senwelong sa batemona; le ke ke la jela 

tafoleng ya Morena le tafoleng ya batemona. 

22Re rata ho bouledisa Morena na? Hleka re mo fetisa ka matla na? 

23Ke dumeletswe ntho tsohle, empa hase tsohle tse nang le 

molemo. Kedumeletswe ntho tsohle, empa ntho tsohle ha di hahise. 

24Ho se ke ha eba motho ya batlang tse tshwanelang yena a nnotshi, empa motho ka 

mong a ke a batle le tse tshwanelang ba bang. 

25Jang ntho tsohle tse rekwang thekisong, le sa botse letho ka baka la letswalo; 

26hobane lefatshe ke la Morena, le ho tlala ha lona. 

27Ekare ha e mong wa ba sa dumelang a le biletsa ho ja, mme le rata ho ya, jang 

tsohle tse ka bewang pela lona, le sa botse letho ka baka la letswalo. 

28Empa etlere ha motho a le bolella, a re: Ntho eo e hlabetswe ditshwantsho, le se ke 

la e ja ka baka la ya le eleditseng, le ka baka la letswalo; hobane lefatshe ke la 

Morena, le ho tlala ha lona. 

29Mme ha ke bolela letswalo, hase la hao, empa e le la e mong; hobane ho se tshabe 

ha ka ho ka tsuwa jwang ke letswalo la e mong? 

30Mme ekare ha ke eja ka teboho, nka nyatsuwa jwang hodima seo ke lebohileng ka 

baka la sona? 

31Empa leha le eja, leha le enwa, leha le etsa ntho efe le efe, etsang tsohle ho tlotlisa 

Modimo ka tsona. 

32Le se ke la dihela Bajuda, leha e le Bagerike, leha e le kereke ya Modimo, 

33jwalokaha le nna ke kgahlisa bohle nthong tsohle, ke sa ipatlele se tshwanelang nna 

feela, ke mpa ke batla se tshwanelang ba bangata, ba tle ba bolokehe. 

I BAKORINTHE 11 

1Le be baetsisi ba ka, jwalokaha le nna ke le wa Kreste. 

Mokgwa o lokelang basadi diphuthehong. 

2Ke a le boka, banabeso, kahobane le nkgopola nthong tsohle, mme le boloka dithuto 

kamoo ke le neileng tsona kateng. 

3Empa ke rata ha le ka tseba hoba hlooho ya monna e mong le e mong ke Kreste, 

mme hlooho ya mosadi ke monna, mme hlooho ya Kreste ke Modimo. 

4Monna e mong le e mong ha a rapela, leha a porofeta, a rwetse hloohong, o tlotlolla 

hlooho ya hae. 

5Mme mosadi e mong le e mong ha a rapela, leha a porofeta, a sa rwale hloohong, o 

tlotlolla hlooho ya hae, hobane ke ntho e le nngwe le ha a beotswe. 

6Hobane ekare ha mosadi a sa rwale hloohong, a hle a kutwe; mme jwale, haele ntho e 

dihlong ha mosadi a ka kutwa, kapa a beolwa, a rwale hloohong ke hona. 

7Haele monna, yena ha a tshwanela ho rwala hloohong, hobane ke setshwantsho le 

kganya ya Modimo; athe mosadi ke kganya ya monna. 

8Hobane monna ha a ka a nkwa mosading, empa ke mosadi ya nkileng monneng. 

9Hape, monna ha a ka a bopelwa mosadi, ke mosadi ya bopetsweng monna. 

10Ka baka leo, mosadi o tshwanetse ho ba le pontsho ya ho buswa, hloohong, ka baka 

la mangeloi. 

11Leha ho le jwalo, monna ha a yo kantle ho mosadi, le mosadi ha a yo kantle ho 

monna, Moreneng. 

12Hobane jwalokaha mosadi a nkilwe monneng, le yena monna o tswalwa ke mosadi, 

mme tsohle di tswa ho Modimo. 

13Le ke le ahlole e le lona hore na ho a lokela hore mosadi a rapele Modimo a sa 

rwala hloohong? 

14Ha ke re, le tsona dipelo tsa lona di a le ruta hoba monna ha a hodisa moriri wa hae, 

ke ntho e dihlong ho yena? 

15Athe mosadi ha a hodisa moriri wa hae, ke kganya ho yena; hobane o filwe moriri, e 

tle e be lesira. 

16Empa ekare ha motho a rata kgang, rona ha re na mokgwa oo, le tsona dikereke tsa 

Modimo ha di na wona. 

Tsa Selallo sa Morena. 

17Jwale seo ke se bolelang, ke mpang ke sa le boke, ke hoba ha le phutheha, hase ho 

eketsa molemo, empa e le bobe. 

18Hobane taba ya ho qala, ke hore, ha le phuthehela kerekeng, ke utlwa hoba 

diphaphang di teng ho lona; mme ka nqa e nngwe ke kgolwa hoba ho jwalo, 

19hobane dikgaohano le tsona e ka kgona di be teng hara lona, hore ho tle ho bonahale 

bao e leng ba sebele hara lona. 

20Hape, ka mokgatlo wa lona hammoho, hase ho ja selallo sa Morena. 

21Hobane ha ho jewa, e mong le e mong o inkela selallo sa hae pele; mme jwale e 

mong a lape, athe e mong yena a tahwe. 

22Ana ha le na matlo a ho jela le ho nwela teng na? Kapa a le nyedisa kereke ya 

Modimo, mme le swabisa ba se nang letho na? Ke tla reng ho lona? A ke tla le boka 

na? Tjhe, ho tseo ha ke le boke. 

23Hobane nna ke amohetse ho Morena seo ke le neileng sona, ke hoba Morena Jesu, 

ka bosiu boo a ekilweng ka bona, o ne a nke bohobe; 

24mme hobane a lebohe, a bo ngwatha, a re: Nkang, le je; hona ke mmele wa ka o 

robelwang lona; le etse hoo, le tle le nkgopole ka hona. 

25Ka mokgwa o jwalo, a nka senwelo, hobane ho lallwe, a re: Senwelo sena ke 

selekane se setjha mading a ka; etsang hoo, kamehla yohle ha le enwa, le tle le 

nkgopole ka hona. 

26Efela kamehla yohle, ha le eja bohobe boo, mme le nwela senwelong seo, etlaba le 

bolela lefu la Morena, a tle a be a fihle. 

27Ka baka leo, mang le mang ya jang bohobe boo, kapa ya nwelang senwelong sa 

Morena ka mokgwa o sa tshwanelang, o tla ba le molato wa mmele le wa madi a 

Morena. 

28Motho ka mong a ke a itekole ke hona, mme jwale e be hona a jang bohobe bona, a 

nwelang senwelong sena. 

29Hobane ya jang, le ya nwang ka mokgwa o sa tshwanelang, o itjella, o inwella tsuo, 

hobane a sa lemohe mmele wa Morena. 

30Ke ka baka leo ho nang le ba bangata ba fokolang, le ba kulang hara lona; mme ba 

bangata ba se ba bile ba shwele. 

31Hobane hoja re a ikahlola, ke moo re ka beng re sa ahlolwe. 

32Empa ha re ahlolwa, re lauwa ke Morena, re tle re se ke ra tsuwa le lefatshe. 

33Ha ho le jwalo, banabeso, ha le phuthehela ho ja, le ke le letane. 

34Mme ekare ha e mong a lapile, a no ja hae, le tle le se ke la phuthehela tsuo. Haele 

ka tse ding, tsona ke tla di lokisa ha ke se ke fihlile. 

I BAKORINTHE 12 

Dineo tsa Moya. 

1Haele ka dineo tsa Moya, banabeso, ha ke rate hoba le ka hloka hlalohanyo ya tsona. 

2Le a tseba hoba le ne le le bahetene ba hulelwang ditshwantshong tse sa bueng, 

kamoo le neng le hulanngwa kateng. 

3Ke moo ke le tsebisang hoba ha ho motho, ya buang ka Moya wa Modimo, ya ka 

bitsang Jesu anathema, mme ha ho e mong ya ka bitsang Jesu Morena, haese ka Moya 

o Halalelang. 

4Dineo tsona di arohane, empa Moya o mong feela. 

5Ditshebeletso le tsona di arohane, empa Morena o mong feela. 

6Le diketso di arohane, empa Modimo o mong feela, o sebetsang tsohle ho bohle. 

7Mme ponahatso ya Moya e newa e mong le e mong, e tle e be molemowa bohle. 



1825 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

8Hobane e mong o newa ke Moya puo ya bohlale; e mong o newa puo ya tsebo ke 

Moya wona oo. 

9E mong o fuwa tumelo ke wona Moya oo; e mong o fuwa ke Moya wona oo dineo 

tsa ho fodisa. 

10E mongo newa tshebetso ya mehlolo, e mong boporofeta, e mong temoho ya meya, 

e mong dipuo tse mefuta, e mong phetolo ya dipuo. 

11Tseo tsohle di sebetswa ke wona Moya oo o leng mong feela, o ntseng o abela e 

mong le e mong kamoo o ratang kateng. 

12Hobane jwalokaha mmele o le mong, mme o ena le ditho tse ngata, mme ditho 

tsohle tsa mmele o leng mong, leha di le ngata, e le mmele o le mong feela, Kreste le 

yena o jwalo. 

13Hobane rona bohle re kolobeditswe Moyeng o le mong, hore re be mmele o le 

mong, leha e le Bajuda, leha e le Bagerike, leha e le ba ruilweng, leha e le ba sa 

ruwang; mme bohle re nositswe Moyeng o le mong. 

14Efela mmele hase setho se le seng, empa ke ditho tse ngata. 

15Hoja leoto le ka re: Erekaha ke se letsoho, ha ke wa mmele, na hase la mmele leha 

ho le jwalo na? 

16Mme tsebe leha e be e ka re: Erekaha ke se leihlo, ha ke wa mmele, na hase ya 

mmele leha ho le jwalo na? 

17Hoja mmele wohle e ka ba leihlo, kutlo e ka ba kae? Ha mmele wohle e ka ba kae? 

Hammele wohle e ka ba kutlo, kutlo ya nko e ka ba kae na? 

18Mme jwale, Modimo o beile ditho mmeleng, se seng le se seng sa tsona, kamoo o 

ratileng kateng. 

19Hola tsohle ke setho se le seng feela, mmele o ka be o le kae? 

20Empa jwale, ditho di ngata, mmele wona o mong. 

21Leihlo le ke ke la re ho letsoho: Ha ke o hloke; hape, hlooho e ke ke ya re ho maoto: 

Ha ke le hloke. 

22Tjhe, empa ditho tsa mmele tseo e kang di fetisa ka ho fokola, ke tsona tse 

hlokwang haholo. 

23Mme ditho tsa mmele tseo re lekanyang hoba ha di na ho hlonephuwa, ke tsona tseo 

re di apesang ka hlonepho, mme ditho tsa rona tse leng mpe, ke tsona tse nang le 

hlompho e tlodisang. 

24Hobane ditho tsa rona tse ntle ha di batlekgabiso; empa Modimo o kopantse mmele 

jwalo, o hlomphisitse ka ho fetisa ho neng ho hloka hlompho; 

25hore kgaohano e tle e se ke ya eba teng mmeleng, ditho di mpe di baballane. 

26Mme setho se seng ha se utlwa bohloko, ditho tsohle di utlwa bohloko le sona; leha 

setho se seng se tlotliswa, ditho tsohle di thaba le sona. 

27Haele lona, le mmele wa Kreste, mme le ditho tse ding tsa hae. 

28Mme bao Modimo o ba beileng kerekeng, pele ke baapostola, ba 

bobedi kebaporofeta, ba boraro ke baruti, ho ntoo ba ba mehlolo, le dineo tsa phodiso, 

le ditshebeletso, le ditsamaiso, le mefuta ya dipuo. 

29Na bohle ke baapostola? Na bohle ke baporofeta? Na bohle ke baruti? Na bohle ba 

na le neo ya mehlolo? 

30Na bohle ba na le dineo tsa phodiso? Na bohle ba bua dipuo? Na bohle ba na le neo 

ya ho fetola dipuo na? 

31Hara dineo tseo, a le keng le tjhesehelleng tse fetisang ka molemo; empa ke sa tla le 

bontsha tsela e fetisisang. 

I BAKORINTHE 13 

Lerato. 

1Leha nka bua dipuo tsa batho le tsa mangeloi, ha ke se na lerato, ke jwaloka koporo e 

llang, leha e le simbala e modumo o moholo. 

2Mme leha nka ba le neo ya boporofeta, kapa leha nka tseba diphiri tsohle le bohlale 

bohle, leha nka ba le tumelo yohle, ka ba ka falatsa le dithaba, ha ke se na lerato, ha 

ke letho. 

3Mme leha nka aba maruo a ka wohle, ka fana ka wona, kapa leha nka tela mmele wa 

ka hore o tjheswe, ha ke se na lerato, tseo ha di nthuse letho. 

4Lerato le sebete, le mosa; lerato ha le na mona; lerato ha le na boikgantsho; ha le 

ikgohomose. 

5Ha le etse ho swabisang, ha le ipatlele tsa lona, ha le halefe, ha le hopole bobe. 

6Ha le thabele bokgopo, le mpa le thabela nnete. 

7Le mamella tsohle, le dumela tsohle, le tshepa tsohle, le jara tsohle. 

8Lerato ha le ka ke la timela le ka mohla o le mong. Athe haele boporofeta, bo tla fela; 

leha e le dipuo, di tla lesa ho ba teng, le yona tsebo e tla fela. 

9Hobane re tseba ka nqa e le nngwe, mme re porofeta ka nqa e le nngwe feela. 

10Empa mohla ho hlahang phetheho, ke moo se leng ka nqa e le nngwe feela se tla 

fediswa. 

11Ha ke ne ke le ngwana, ke ne ke bua jwaloka ngwana, ke ne ke hopola jwaloka 

ngwana, ke ne ke lekanya jwaloka ngwana; mohla ke fetohileng monna, ke lahlile tsa 

bongwana. 

12Efela jwale, re bona ka seipone, ka lerotho; mohlang oo, re tla senola, difahleho di 

tadimane; jwale, ke tseba ka nqa e le nngwe feela; mohlang oo, ke tla tseba jwalokaha 

ke tsebilwe le nna. 

13Mme jwale, tse tharo tsena di a sala: tumelo, le tebello, le lerato; empa e kgolo ho 

tsona ke lerato. 

I BAKORINTHE 14 

Neo ya ho porofeta e kgolo ho ya dipuo. 

1Phehellang lerato. Leha ho le jwalo, le tjhesehelle dineo tsa Moya, haholo ya ho 

porofeta. 

2Efela haele ya buang ka puo, ha a bue le batho, o bua le Modimo feela,hobane ha ho 

ya mo utlwang, mme o bolela disatsejweng ka moya. 

3Empa haele ya porofetang, o beela batho tsa kgahiso, tsa kgothatso, le tsa 

matshediso. 

4Ya buang ka puo o ikgahisa a nnotshi, empa ya porofetang o hahisa kereke. 

5Ke rata ha le ka bua bohle ka dipuo, empa haholoholo ke rata ha le ka porofeta; 

hobane ya porofetang o fetisa ya buang ka dipuo, haese ha eo a ka fetola, kereke e tle 

e fumane kgahiso. 

6Mme jwale, banabeso, ha ke be nka tla ho lona ke bua ka dipuo, le ne le ka fihlela 

molemo ofe, ha ke sa bue le lona ka taba ya tshenolo, leha e le ka ya bohlale, leha e le 

ka ya boporofeta, leha e le ka ya thuto? 

7Ho dutse jwalo le dintho tse sa pheleng tse nang le medumo, leha e ka ba phala, kapa 

harepa; ha di ka lla molodi o le mong, ho ka tsejwa jwang ha ho letsitswe phala, kapa 

ha ho letsitswe harepa? 

8Mme ekare ha terompeta e ena le modumo o sa kgethweng, ke mang ya tla phallela 

ntweng? 

9Ha ho le jwalo, le lona, ekare ha le sa hlahise puong tsa lona taba e utlwahalang, 

ana batho ba tla tseba jwang se bolelwang? Ekaba ke ho ipuella sebakeng. 

10Ho thwe, medumo e sa tshwaneng e ntse e atile lefatsheng; empamedumong eo ha 

ho na o sa utlwahaleng. 

11Mme ekare ha ke sa tsebe hoba puo e reng, nka ba mobarebare ho ya buang, le ya 

buang e ka ba mobarebare ho nna. 

12Mme jwale lona, haele mona le tjhesehella dineo tsa Moya, batlang ho atelwa ke tse 

ka hahisang kereke. 

13Ka baka leo, ke re: Ya buang ka puo a rapele hore a tsebe ho fetola. 

14Hobane ekare ha ke rapela ka puo, moya wa ka o a rapela, empa kelello ya ka ha e 

sebetse letho. 

15Nka etsa jwang na? Ke tla rapela ka moya, mme le hona ke tla rapela ka kelello; ke 

tla bina ka moya, mme le hona ke tla bina ka kelello. 

16Ha ho se jwalo, ekare ha o leboha ka moya, ana ya dutseng setulong sa ya sa 

tsebeng a ka tiisa jwang teboho ya hao ka amen ya hae, haele mona a sa tsebe seo o se 

bolelang? 

17Efela wena o leboha hantle, empa e mong ha a hahiswe ke hona. 

18Ke boka Modimo wa ka, hobane ke bua ka dipuo ho fetisa lona bohle. 

19Empa kerekeng nka rata ho bolela mantswe a le mahlano feela ka kelello, ke tle ke 

rute ba bang le bona, ho fetisa mantswe a dikete tse leshome ka puo. 

20Banabeso, le se ke la ba bana hlalefong, le mpe le be bana lonyeng; mme haele 

hlalefong, le be banna. 

21Ho ngodilwe molaong, ho thwe: Ke tla bua le setjhaba sena ka batho ba puo esele le 

ka melomo ya basele; mme le teng ba ke ke ba nkutlwa, ho rialo Morena. 

22Ha ho le jwalo, dipuo ke pontsho, e seng ho badumedi, empa e le ho ba sa 

dumelang; athe baporofeta ke pontsho, e seng ho ba sa dumelang, empa e le ho 

badumedi. 

23Ekare ha kereke yohle e phuthehela nqalong e le nngwe, mme bohle ba bua ka 

dipuo, leha ho ka kena batho ba sa tsebeng, leha e le ba sa dumelang, na ba ke ke ba 

re, le a hlanya na? 

24Empa ekare ha bohle ba porofeta, leha ho ka kena motho ya sa dumelang, leha e le 

ya sa tsebeng, eba o kgodiswa ke bohle, mme o ahlolwa ke bohle. 

25Mme ka mokgwa o jwalo, makunutu a pelo ya hae a bonahatswa, mme o tla 

itihela fatshe ka sefahleho, a rapele Modimo, mme a bolele hore Modimo o hara lona 

ka sebele. 

26Ana ke re, ho be jwang, banabeso? Ke re: Kamehla yohle ha le phutheha, e mong le 

e mong ho lona o na le pesaleme, leha e le thuto, kapa puo, leha e le tshenolo, leha e 

le phetolo; tsohle di etsetswe kgahiso. 

27Mme ekare ha e mong a bua ka puo, ho etswe jwalo ke ba babedi, boholo e be ba 

bararo, mme ho etswe ka ho latelana; mme e mong a fetole. 

28Ekare ha mofetodi a le siyo, motho eo a ikgutsetse kerekeng, a ipuele a 

nnotshi, a bue le Modimo. 

29Ho bolele baporofeta ba babedi, leha e le ba bararo, mme ba bang ba ahlole se 

bolelwang. 

30Mme ekare ha e mong wa ba dutseng a newa tshenolo, ya emeng pele a kgutse. 

31Hobane le ka porofeta bohle ka ho latelana, hore bohle ba rutwe, mme bohle ba 

kgothatswe. 

32Meya ya baporofeta e buswa ke baporofeta. 

33Hobane Modimo hase Modimo wa moferefere, empa e le wa kgotso, jwalokaha 

ho bonwa dikerekeng tsohle tsa bahalaledi. 

34Basadi ba lona ba kgutse diphuthehong; hobane ha ba dumellwe ho bua; ba mpa 

ba tshwanetse ho mamela; jwalokaha le wona molao o bolela. 

35Mme ekare ha taba e le teng eo ba ratang ho e tseba, ba e botse banna ba bona hae; 

hobane ho hobe ha basadi ba bua kerekeng. 

36Ana lentswe la Modimo le tswile ho lona, kapa ke lona feela ba fihletsweng ke lona 

na? 

37Ekare ha motho a itekanya hoba ke moporofeta, kapa motho ya nang le moya, a ke a 

tsebe hoba ditaba tseo ke le ngollang tsona, ke melao ya Morena. 

38Mme ekare ha e mong a hana ho tseba, a ikganele ho tseba. 

39Ho feleng, banabeso, tjhesehellang ho porofeta, haholo, mme le se ke la thibela ha 

ho buwa ka dipuo. 

40Tsohle di etswe ka tshwanelo le ka molao. 

I BAKORINTHE 15 

Tsoho ya bafu 

1Hape, banabeso, ke le hopotsa Evangeli eo ke seng ke le boleletse yona, eo le e 

amohetseng, eo le tiisetsang ho yona, 

2eo le pholohang ka yona, ha le ka e boloka kamoo ke le boleletseng yona kateng, 

haeba le sa ka la dumela feela. 

3Hobane pele ho ntho tsohle, ke le neile seo le nna ke se amohetseng, ke ho re, Kreste 

o shwele ka baka la dibe tsa rona, kamoo Mangolo a bolelang kateng; 

4mme o kile a patwa, a ba a tsoha ka letsatsi la boraro, kamoo Mangolo a 

bolelang kateng. 

5O kile a bonwa ke Kefase, hamorao ke ba leshome le metso e mmedi. 

6Hamorao a bonwa ka nako e le nngwe ke baena ba fetisang makgolo a mahlano; ba 

bangata ho bona ba sa le teng, mme ba bang ba se ba shwele. 

7A ntoo bonwa ke Jakobo; ka mohla o mong a bonwa ke baapostola bohle. 

8Mme kamorao ho bohle, a bonwa le ke nna ke leng jwaloka sefolotsana; 

9hobane ke e monyenyane ho baapostola, mme ha ke a lokela ho bitswa moapostola, 

kahobane ke hlorisitse kereke ya Modimo. 

10Empa ke ka mohau wa Modimo ke leng seo ke leng sona; mme mohau wa wona ho 

nna ha o a ka wa eba lefeela; empa, ke ba fetisitse bohle hole ka ho sebetsa; empa e 

seng nna, e leng mohau wa Modimo o ho nna. 

11Mme leha e le nna, leha e le bona, re ruta jwalo, mme le dumetse jwalo. 

12Ekare ha ho rutwa hore Kreste o tsohile bafung, ana ba bang hara lona ba bolela 

jwang hore tsoho ya bafu e siyo? 

13Hobane ekare ha tsuo ya bafu e le siyo, ekaba Kreste le yena ha a ka a tsoha. 

14Mme ekare ha Kreste a sa ka a tsoha, thuto ya rona ke lefeela, le tumelo ya lona ke 

lefeela. 

15Hape, re ka fihlelwa re le dipaki tsa leshano tsa Modimo; hobane ekaba re paketse 

Modimo ka bopaki ba rona, ka ho re o tsositse Kreste, athe ekaba he ha o a ka wa mo 

tsosa, ha bafu ba fela ba sa tsohe. 

16Hobane ekare ha bafu ba sa tsohe, ekaba Kreste le yena ha a ka a tsoha. 

17Mme ekare ha Kreste a sa ka a tsoha, tumelo ya lona ke lefeela, mme le sa le dibeng 

tsa lona. 

18Ha ho le jwalo, ekaba le ba ithobaletseng ho Kreste ba timetse. 

19Ha re tshepile Kreste bophelong bona feela, re fetisa batho bohle ka soto. 

20Tjhe, empa Kreste o tsohile bafung, mme o beilwe thakangwaha ya ba robetseng. 

21Hobane lefu ha le hlahile ka motho, tsoho ya bafu le yona e hlahile ka motho. 

22Hobane jwalokaha bohle ba eshwa ka Adama, bohle le jwale ba tla boela ba phele 

ka Kreste. 

23Empa e mong le e mong o tla tsoha nakong eo e leng ya hae; thakangwaha ke 

Kreste; hamorao ke bao e leng ba Kreste; ba tla tsoha ho tleng ha hae. 

24Hamorao, ho tla tla bofelo, mohla a busetsang mmuso ho Modimo Ntate, mme a 

fedisang borena bohle, le mebuso yohle, le matla wohle. 

25Hobane e ka kgona a buse, a tle a be a bee dira tsohle katlasa maoto a hae. 

26Sera se tlang ho fediswa moraorao ke lefu. 

27Hobane Modimo o fela o beile tsohle katlasa maoto a hae. Mme ha ho itswe, tsohle 

di beilwe katlasa hae, ho a utlwahala hobane ya di beileng tsohle katlasa hae, yena ha 

a balwe. 

28Mme etlare ha tsohle di beilwe katlasa hae, ke hona Mora le yena a tla bewa katlasa 

ya beileng tsohle katlasa hae, hore Modimo e tle e be tsohle ho bohle. 

29Ha ho se jwalo, ba kolobelletswang bafu ba ya etsa eng? Ha bafu ba fela ba sa tsohe, 

na ba kolobelletswang bafu? 

30Mme le rona re ipeile dikotsing keng ka dinako tsohle? 

31Ke shwa ka matsatsi wohle; ke omela jwalo ka sebaka sa ho ithorisa seo ke nang le 

sona ka lona ho Jesu Kreste, Morena wa rona. 

32Ha ke lwanne le dibatana Efese ka phehello ya botho, ke ruileng ka hoo? Ekare ha 

bafu ba sa tsohe, a re jeng, a re nweng, hobane hosasane re se re ya shwa. 

33Le se ke la lahleha: ditlwaelano tse mpe di bodisa mekgwa e metle. 

34Hlaphohelwang, le se otsele, le phele ka ho loka, le se ke la etsa sebe; hobane ba 

bang ba hloka tsebo ya Modimo; ke le bolella hoo, e be dihlong ho lona. 

35Empa e mong o tla re: Bafu ba tsoha jwang? Ba tla hlaha ka mmele o jwang? 

36Sethoto ke wena! Seo o se jalang se ke ke sa phela, ha se sa shwe pele. 

37Mme ha o jala, ha o jale mmele o tlang ho hlaha, empa o jalahlaku e hlobotseng, 

mohlomong e le ya koro, leha e le ya dijalo tse ding. 

38Mme Modimo ke wona o e neang mmele kamoo o ratang kateng, mmeo nea hlaku e 

nngwe le e nngwe mmele wa yona. 

39Nama tsohle hase nama e le nngwe; empa nama ya batho ke esele, le nama ya 

diphoofolo ke esele, le ya dihlapi ke esele, le ya dinonyana ke esele. 

40Mme mmele ya lehodimo e teng, le mmele ya lefatshe e teng;empa kganya ya ya 

lehodimo ke esele, le ya ya lefatshe ke esele. 

41Khanya ya letsatsi ke esele, le kganya ya kgwedi ke esele, le kganya ya dinaledi ke 

esele; hobane naledi e ye e be hosele ho naledi e nngwe ka kganya. 

42Ho tla ba jwalo le tsohong ya bafu. Mmele o jallwa ho boleng, o tla tsohela ho se 

bole; 

43o jalwa e le ntho e nyatsuwang, o tla tsoha o kganya; o jalwa o fokotse, o tla tsoha o 

le matla; 

44o jalwa e le mmele wa nama, o tla tsoha e le mmele wa moya. Mmele wa nama o 

teng, le mmele wa moya o teng. 

45Jwalokaha ho ngodilwe, ho thwe: Motho wa pele, Adama, o entswe moya o 

phelang, mme Adama wa morao o entswe moya o phedisang. 

46Mme seo e leng sa moya hase sa pele, sa pele ke seo e leng sa nama, mme se latelwa 

ke seo e leng sa moya. 

47Motho wa pele e ne e le wa lefatshe, o entswe ka mobu, empa motho wa bobedi, e 

lengMorena, o tswile lehodimong. 

48Mme kamoo wa lefatshe a leng kateng, le ba lefatshe ba jwalo; mme kamoo wa 

lehodimo a leng kateng, le ba lehodimo ba jwalo. 

49Mme jwalokaha re apere setshwantsho sa wa lefatshe, re tla apara jwalo 

setshwantsho sa wa lehodimo. 

50Seo ke mpang ke se bolela, banabeso, ke hoba nama le madi di ke ke tsa eja lefa la 

mmuso wa Modimo, mme ho bola ho ke ke ha eja lefa la ho sa boleng. 

51Bonang, ke le bolella sephiri: ha re ka ke ra robala bohle, empa re tla fetoha bohle, 

52hang, ka ho panya ha leihlo, ka terompeta ya morao; hobane terompeta e tla lla, 

mme bafu ba tla tsoha, ba se ke ba boela ba bola, mme le rona re tla fetoha. 

53Hobane e ka kgona ho bolang hona ho apare ho sa boleng, le ho shwang hona ho 

apare ho sa shweng. 

54Mme etlare ha ho bolang hona ho apere ho sa boleng, le ho shwang hona ho apere 

ho sa shweng, ke moo polelo e ngodilweng e tla phetheha, e itseng: Lefu le metsitswe 

ke hlolo. 

55Na lefu, tsenene ya hao e kae na? Wenalebitla, ho hlola ha hao ho kae na? 

56Tsenene ya lefu ke sebe, mme matla a sebe ke molao. 

57A re leboheng Modimo o re neileng ho hlola ka Morena wa rona Jesu Kreste! 

58Ka baka leo, banabeso ba ratwang, tiyang matla, le se ke la sisinyeha, mme le nne le 

eketse kamehla ho sebeletsa Morena, le ntse le tseba hobane mosebetsi wa lona e ke 

ke ya eba wa lefeela Moreneng. 

I BAKORINTHE 16 

Dithuso tse bokellelwang bakreste ba Jerusalema. — Merero ya moapostola ya ho 
eta. — Dikgothatso le ditumediso. 

1Haele dithuso tse bokellelwang bahalaledi, le etse jwalokaha ke laetse dikereke tsa 

Galatia. 

2Ka tsatsi le qalang veke, e mong le e mong wa lona a bee kathoko ha hae seo a ka se 

bokellang, a lekanye ka seo a sitsitsweng ka sona, ho se ke ha lebellwa ho tla ha ka ho 

etsa dikabelo. 

3Mme etlare ha ke fihla, ke tla roma ka mangolo bao le ba tshepileng, ba tle ba ise 

mpho ya lona Jerusalema. 

4Mme ekare ha ho ka tshwanela hore le nna ke ye, ba tla ya le nna. 

5Ke tla tla le ka ho lona, ha ke fetile ka Masedonia; hobane ke tla ya ka la Masedonia. 

6Mme ekaba ke tla hlola ditshiu hara lona, mohlomong ke hlole teng mariha a be a 

fete, le tle le nne le mphelehetse hohle moo ke yang le teng. 

7Hobane, haele jwale, ha ke rate ho le fapohela feela, empa ke tshepile hoba ke tla 

hlola ditshiu le lona, ha Morena a dumela. 

8Empa ke tla dula Efese ho be ho fihle Pentekonta. 

9Hobane teng ke buletswe monyako o moholo wa tshebetso e hlohonolofalang; hape 

ho le bahanyetsi ba bangata. 

10Ekare ha Timothea a etla, le bone hore a dule hara lona a sa tshabe letho, kahobane 

a ineetse mosebetsi wa Morena jwaloka nna. 

11A se ke a nyatsuwa ke motho, le mpe le mo felehetse ka kgotso, a tle ho nna, hobane 

ke mo lebeletse le banababo rona. 

12Haele Apolose, ngwanabo rona, ke mo kgothaditse haholo hore a ke a ye ho lona le 

banababo rona, empa ha a ka a dumela le hanyenyane ho ya jwale; leha ho le jwalo, o 

tla tla mohla a nang le sebaka. 

13Fadimehang, le tiye tumelong; le etse ka senna, le matlafale. 

14Ditabatsohle tsa lona di etswe ka lerato. 

15Ke sa le rapela hle, banabeso! Le tseba ba ntlo ya Setefanase, hobane ke bona bao e 

leng matsibolo a Akaea, le hoba ba ineetse tshebeletso ya bahalaledi. 

16Le lona, le ke le utlwe batho ba jwalo, le bohle ba sebetsang le rona, ba thusang. 

17Ke thabile ke ho tla ha Setefanase, le ha Fortunate, le ha Akaike, hobane ba 

nketseditse, bakeng sa lona, seo le sitilweng ho se etsa. 

18Hobane ba kgatholotse pelo ya ka le tsa lona; hlokomelang batho ba jwalo. 

19Dikereke tsa Asia di a le dumedisa. Akila le Prisila, le kereke e ka tlung ya bona, ba 

le dumedisa haholo Moreneng. 

20Baena bohle ba le dumedisa. Dumedisanang ka kako e halalelang. 

21Tumediso ke ya letsoho la ka, Pauluse. 

22Ekare ha motho a le teng, ya sa rateng Morena Jesu, a be anathema. Maranatha 

(Morena wa rona o a tla). 

23Mohau wa Morena wa rona Jesu Kreste o be le lona! 

24Lerato la ka le aparetse lona bohle ho Jesu Kreste. Amen! 

  



1834 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

II BAKORINTHE 

II BAKORINTHE 1 

Tumediso. 

1Ke le Pauluse, moapostola wa Jesu Kreste ka thato ya Modimo, ke enale Timothea, 

ngwaneso, ke ngolla kereke ya Modimo e Korinthe, le bahalaledi bohle 

ba naheng yohle ya Akaea, ke re: 

2Le newe mohau le kgotso ke Modimo, Ntata rona, le ke Morena Jesu Kreste. 

Ho tshediseha ha moapostola ditsietsing tsa hae. — O hlalosetsa Bakorinthe 
lebaka leo a diehileng ka lona ho ba etela. 

3Ho bokwe Modimo, e leng Ntata Morena wa rona Jesu Kreste, Ntata mehauhelo, 

Modimo wa matshediso wohle, 

4o re tshedisang mahlomoleng wohle a rona, hore ba leng mahlomoleng, leha e le afe 

le afe, re tle re tsebe ho ba tshedisa ka matshediso ao le rona re tshediswang ka wona 

ke Modimo. 

5Hobane jwalokaha mahlomola a Kreste a re atetse, le wona matshediso a re atetse ka 

Kreste. 

6Mme leha re le mahlomoleng, ke hore e be tshediso ya lona le poloko ya lona, e 

ntseng e etsahala ha le mamella bohloko boo re bo utlwiswang le rona; mme hape, ha 

re tshediswa, ke hore e be tshediso ya lona le poloko ya lona. Mme tshepo ya rona 

hodima lona e tiile, 

7ka ho tseba hore, jwalokaha le ena le kabelo bohlokong, hape, le na le yona le 

tshedisong. 

8Efela banabeso, ha re rate hoba le se ke la tseba hoba, haele mahlomola a re 

hlahetseng Asia, re kile ra hatellwa ka hosele ho fetisa matla a rona, ra ba ra fellwa le 

ke tshepo ya ho phela. 

9Empa kahlolo ya ho shwa ya hla ya eba ka ho rona, hore re tle re se ke ra itshepa, re 

mpere tshepe Modimo o tsosang bafu; 

10e leng wona o re pholositseng lefung le lekalo, mme o sa ntse o re pholosa, mme re 

tshepile hoba o sa tla nne o re pholose, 

11re ntse re thuswa ke thapelo eo le ntseng le re etsetsa yona, hore mohau oo re o 

batlelwang ke batho ba bangata, o lebohelwe rona ke ba bangata. 

12Hobane thoriso ya rona ke ho emelwa ke letswalo la rona, hoba re tsamaile 

lefatsheng, haholoholo hara lona, ke pelo e hlokang mano le ka nnete ya Modimo, e 

seng ka bohlale ba nama, empa e leng ka mohau wa Modimo. 

13Hobane ha re le ngolle taba disele, haese tseo le di balang, tseo le di tsebang, tseo ke 

tshepileng hoba le ya nne le di tsebe le ho isa bofellong; 

14jwalokaha le fela le re tsebile ka nqa tse ding, hoba ke rona re leng thoriso ya lona, 

jwalokaha le lona le tla ba ya rona, ka letsatsi la Morena Jesu. 

15Mme ha ke ne ke ntse ke tshepa jwalo, ke ne ke ratile ho tla ho lona pele, le tle le 

newe molemo wa bobedi, 

16ke ntoo le feta, ke ye Masedonia, mme ha ke kgutla Masedonia, ke boye le ka ha 

heno, e tle e be lona ba mphelehetsang ha ke fetela Judea. 

17Hleka ha ke ne ke rerile jwalo, a ke ne ke etsa bosawana na? Kapa ha ke rera taba, a 

ke e rera ka nama na, hore e, e, le tjhe, tjhe, di fumanwe hammoho ka ho nna na? 

18Tjhe, empa jwalokaha Modimo e le wa nnete, polelo ya rona ho lona ha e a ka ya 

fetoha hore e be e le tjhe. 

19Hobane Mora Modimo, Jesu Kreste, ya boletsweng hara lona ke rona, nna le Silfane 

le Timothea, ha e a ka ya eba e le tjhe, empa e bile e ho yena. 

20Hobane dipallo tsa Modimo kaofela ha tsona ke e ho yena; ka baka leo, amen le 

yona e teng ka yena, Modimo o tle o tlotliswe ka rona. 

21Mme ya re tiisang le lona ho Kreste, ya re tlotsitseng, ke Modimo; 

22e leng wona hape o re tshwaileng, o re neileng ditebeletso tsa Moya dipelong tsa 

rona. 

23Mme ke bitsa Modimo, e be paki ya taba tsa moya wa ka, ha ke re, e ne e le ka baka 

la ho le hauhela, ha ke eso ho ye Korinthe le jwale; 

24e seng hore re na le puso hodima tumelo ya lona, empa re le sebedisa tse le 

thabisang, hobane efela le eme ka tumelo. 

II BAKORINTHE 2 

1Mme ke itaile hore nke ke ka boela ho lona ka maswabi. 

2Hobane ha nka le swabisa, ke tla thabiswa ke mang, haese ke eo ke mo swabisitseng? 

3Leha ke ne ke le ngolle jwalo, e ne e le hore mohla ke fihlang, ke se ke ka swabiswa 

ke bao ke tshwanetseng ho thabiswa ke bona; kamoo ke ntseng ke le tshepile kaofela 

kateng, hobane thabo ya ka ke ya lona bohle. 

4Hobane nkile ka le ngolla ke hlomohile haholo, ka pelo e tsietsweng le ka meokgo e 

mengata; mme e ne e se ho le swabisa, empa e ne e le hore le tle le tsebe lerato le 

tlodisang leo ke le ratang ka lona. 

5Ha e mong a hlahisitse maswabi, ha a swabisa nna, empa ka nqa tse ding o 

swabisitse le lona bohle; ke rialo, ke tle ke se ke ka le imetsa. 

6Ho lekane ha motho eo a kgalemetswe jwalo ke ba bangata. 

7Empa jwale, le tshwanetse ho mo rekolohela le ho mo tshedisa, motho eo a tle a se ke 

a qetwa ke maswabi a tlodisang. 

8Ke le rapela ke hona, ke re, le ke le mmontshe lerato la lona; 

9etswe ke le ngoletse hore ke tle ke le leke, mme ke tsebe hobane na nthong tsohle le a 

nkutlwa. 

10Eo le mo rekolohelang le nna ke a mo rekolohela; hobane le nna ha ke leballa motho 

molato, ke mo leballa wona ka baka la lona, mahlong a Kreste; 

11re tle re se ke ra tlatlapuwa letho ke Satane, hobane re hlile re tseba merero ya hae. 

12Mme mohla ke tlileng Trowase ho bolela Evangeli ya Kreste, leha nkile ka bulelwa 

monyako teng ke Morena, 

13ha ke a ka ka iketla moyeng wa ka, kahobane ha ke a ka ka fumana Tite, ngwaneso; 

ka mpa ka ba dumedisa, ka ntoo ikela Masedonia. 

Boapostola ba Pauluse; seo a se sebeditseng ke ka Modimo; selekane se setjha 
se feta sa kgale; ditsietsi tsa mosebetsi; tse mo tshepisang, tse mo kgothatsang. 

14Ho roriswe Modimo o re neang ho hlola kamehla ka Kreste, o hasetsang hohle ka 

rona monkgo wa tsebo ya wona! 

15Hobane ho Modimo re monkgo o monate wa Kreste hara ba bolokehang le hara ba 

timelang: 

16ho ba bang re monkgo wa lefu, o bolayang; ho ba bang remonkgo wa bophelo, o 

phedisang. Empa ke mang ya ka lokelang tse kalo? 

17Hobane ha re tshwane le ba bangata ba tswakang lentswe la Modimo; re ntse re bua 

re le ba nnete, re le ba buiswang ke Modimo, pontsheng ya Modimo, re le ho Kreste. 

II BAKORINTHE 3 

1Hleka re boela re qala ho ikemela na? Kapa a re tshwanela ho batla, jwaloka ba bang, 

mangolo a re emelang pela lona, leha e le a ka tswang ho lona ho re emela pela ba 

bang? 

2Ke lona le leng lengolo la rona, le ngodilweng ka dipelong tsa rona, le tsejwang, le 

balwang ke batho bohle. 

3Le a bonahala hoba le lengolo la Kreste, le lokisitsweng ke tshebetso ya rona, le 

ngodilweng, e seng ka enke, empa e le ka Moya wa Modimo o phelang; ha le a 

ngolwa matlapeng a lejwe, empa e le matlapeng a nama, a dipelo tsa lona. 

4Re fela re na le tshepo e jwalo ho Modimo, ka Kreste. 

5E seng hore re ka tseba ho lekanya letho re nnotshi, jwaloka hoja le itswela ho rona; 

matla a rona a mpa a tswa ho Modimo; 

6e leng wona hape o re fileng matla a ho ba basebeletsi ba selekane se setjha, e seng sa 

letere, empa e leng sa Moya; hobane letere yona e a bolaya, empa Moya o a phedisa. 

7Mme ekare ha tshebeletso ya lefu, e ngodilweng ka diletere tse betlilweng majweng, 

e ne e na le kganya e kgolo, bana ba Iseraele ba ba ba sitwa ho tadima Moshe 

mahlong, ka baka la kganya ya sefahleho sa hae, athe ke e neng e tla fela; 

8tshebeletso ya Moya e tla ba le kganya e fetisang hakakang! 

9Hobane tshebeletso ya tsuo ha e bile le kganya, haholoholo tshebeletso ya ho loka e 

fetisa ka kganya hakakang! 

10Efela se neng se na le kganya pele, ha se sa na kganya, ha se bapiswa le kganya ena 

e fetisang haholo. 

11Hobane se neng se tla fela ha se ne se tle ka kganya, haholo se sa feleng se tiya ka 

kganya hakakang! 

12Jwale, ka baka la ho ba le tebello e kalo, re bolela ka matla a maholo. 

13Ha re etse jwaloka Moshe ya neng a ipea lesira mahlong, bana ba Iseraele ba tle ba 

se ke ba tadima qetello ya ntho e felang. 

14Empa dikelello tsa bona di ne di thatafatswe; hobane le jwale ha ho balwaditaba tsa 

selekane sa kgale, lona lesira leo, le fediswang ke Kreste, le sa ntse le le teng, ha le 

eso ho ka le tloswa. 

15Empa le kajeno a bokajeno, ha ho balwa ditaba tsa Moshe, lesira le sa ntse le siretse 

dipelong tsa bona. 

16Empa mohla di tla sokolohela ho Morena, lesira le tla tloswa. 

17Mme Morena ke Moya; mme moo Moya wa Morena o leng teng, tokoloho e teng. 

18Jwale, rona bohle ba tadimang seiponeng kganya ya Morena, ka mahlo a se nang 

lesira, re fetohela setshwantshong se le seng le yena ka kganya e isang kganyeng, e 

leng ka Moya wa Morena. 

II BAKORINTHE 4 

1Ka baka leo, ha re ntse re ena le tshebeletso eo ka mohau o re hlahetseng, ha re 

tepelle. 

2Empa re lahlile dintho tse patwang tse dihlong; mme ha re tsamaye ka mano, ha re 

tswakanye lentswe la Modimo, empa ka ho hlahisa nnete, re iketsetsa kemelo 

matswalong a batho bohle pela Modimo. 

3Ekare ha Evangeli ya rona e kwahetswe, e kwahelletswe ba timelang; 

4e leng bao modimo wa lefatshe lena o ba foufaditseng dikelello, ke ho re, ba sa 

dumelang, ba tle ba se ke ba tjhabelwa ke lesedi la Evangeli ya kganya ya Kreste, eo e 

leng setshwantsho sa Modimo. 

5Hobane ha re ipolele, empa re bolela Jesu Kreste hore ke Morena; mme haele 

rona, re ipolela hore re bahlanka ba lona, ka baka la Jesu. 

6Hobane Modimo o kileng wa re: Lesedi le hlahe lefifing, ke wona o bonesitseng 

dipelong tsa rona, ho hlahisa lesedi la tsebo ya kganya ya Modimo e bonahalang ho 

Jesu Kreste. 

7Empa letlotlo leo, re na le lona dipitseng tsa letsopa, matla ao a tlodisang e be a 

Modimo, e seng a rona. 

8Re hlomohile ka nqa tsohle, empa ha re tsielehe ruri; re bothateng bo boholo, empa 

ha re tele; 

9re a hloriswa, empa ha re lahlwe; re dihelwa fatshe, empa ha re timele; 

10re jara lefu la Morena Jesu hohle mmeleng wa rona, hore bophelo ba Jesu le bona bo 

tle bo bonahale mmeleng wa rona. 

11Hobane rona ba phelang, re ntse re tellwa lefu kamehla ka baka la Jesu, hore le bona 

bophelo ba Jesu bo tle bo bonahale nameng ya rona e shwang. 

12Kahoo, lefu le sebetsa ka ho rona, empa bophelo bo sebetsa ka ho lona. 

13Mme kahobane re na le moya o le mong wa tumelo, jwalokaha ho ngodilwe, ho 

thwe: Ke dumetse, mme ke boletse ke hona; le rona re a dumela, mme ke ka baka leo 

re bolelang; 

14re ntse re tseba hobane ya tsositseng Morena Jesu, o tla re tsosa le rona ka Jesu, 

mme o tla rehlahisa le lona. 

15Hobane tsohle di etsetswa lona, hore mohau ha o ntse o ata ka ba bangata, o tle o 

ngatafatse teboho, Modimo o be o tlotliswe. 

16Ka baka leo, ha re tepelle; empa leha motho wa rona wa kantle a ntse a senyeha, 

motho wa kahare, yena, o ntse a ntjhafala ka letsatsi le letsatsi. 

17Hobane hlomoho e tjhatsi ya rona, ya motsotso wona, e ntse e re sebelletsa letlotlo 

la kganya le tlodisang, le sa feleng; 

18ha re fela re sa tadime tse bonahalang, re mpa re tadima tse sa bonahaleng; hobane 

tse bonahalang ke tsa mehla ena feela: empa tse sa bonahaleng ha di ka ke tsa eba le 

bofelo. 

II BAKORINTHE 5 

1Efela re a tseba hoba mohla ntlo ena ya rona ya lefatshe, e kangmotlotlwane, e 

senyehang, re na le leaho mahodimong le tswang ho Modimo, e leng ntlo e sa kang ya 

etswa ka matsoho, e sa feleng. 

2Ha re sa ntse re le motlotlwaneng wona, re hema ke ho lakatsa haholo ho apara ntlo 

ya rona ya lehodimo; 

3ha re fela re ka fihlelwa re apere, e seng re hlobotse. 

4Hobane rona, ba motlotlwaneng ona, re hemiswa ke ho imelwa; kahobane ha re rate 

ho hlobola, empa e le ho apara wa lehodimohodima wona, se shwang se tle se 

monngwe ke bophelo. 

5Mme ya re bopetseng hona hoo ke Modimo, e leng wona hape o re neileng 

ditebeletso tsa Moya. 

6Tshepo ya rona e tiya kamehla ke hona, mme re a tseba hoba, ha re ntse re ahile 

mmeleng, ha re hae ho Modimo. 

7Hobane re tsamaya ka tumelo, e seng ka pono. 

8Ke re, re na le tshepo e tiyang, mme hoo re ho ratang ke ho falla mmeleng, re be hae 

ho Morena. 

9Ke ka baka leo re tiisang matla ho mo kgahlisa, leha re sa le tlung ena, leha re ka 

falla ho yona. 

10Hobane e ka kgona re hlahe bohle pela setulo sa kahlolo sa Kreste, hore e mong le e 

mong a tle a nke ho lekanang seo a se entseng ha a sa le mmeleng, leha e le se setle, 

leha e le se sebe. 

11Jwale, ka baka la ho tseba botshabeho ba Morena, re qhopheletse batho ho dumela, 

mme re tsejwa ke Modimo, hape ke tshepile hoba re tsejwa le matswalong a lona. 

12Hase hore re boela re ikemela pela lona, empa re le nea sebaka sa ho ithorisa ka 

rona; le tle le tsebe ho fetola ba ithorisang ka tshobotsi, e seng ka pelo. 

13Hobane ha re hlanya, re hlanyetsa Modimo, mme ha re ena le ditaba, ke ka baka la 

lona. 

14Hobane lerato la Kreste le re tlamile; re tswe re dumetse hoba, e mong ha a shwetse 

bohle, bohle le bona ba shwele; 

15mme o shwele bakeng sa bohle hore ba phelang ba se hlole ba iphelela, ba mpe ba 

phelele ya shweleng, a ba a tsoha bakeng sa bona. 

16Ka baka leo, le jwale ha re sa tseba motho ka nama; esita le yena Kreste, ha ekaba re 

mo tsebile ka nama, jwale ha re sa mo tseba ka mokgwa oo. 

17Ka baka leo, motho ha a le ho Kreste, ke mmopuwa e motjha; tsa kgale di fetile; 

bonang, tsohle di ntjhafetse. 

18Mme tsohle di tswa ho Modimo, o re boelantseng le wona ka Jesu Kreste, e leng 

wona hape o re neileng tshebeletso ya poelano; 

19ke ho re, Modimo o ne o le ho Kreste, ha o busetsa lefatshe kgotsong ho wona ka ho 

se balle batho dibe tsa bona, mme o kentse ho rona polelo ya poelano. 

20Re manqosa a Kreste ke hona, mme ho ka thwe, ke Modimo o le kgothatsang ka 

rona; re a le rapela, bakeng sa Kreste, re re: Boelanang le Modimo! 

21Hobane ya sa kang a tseba sebe, Modimo o mo entse sebe ka baka la rona, re tle re 

bewe ka yena ba lokileng pela Modimo. 

II BAKORINTHE 6 

Boineelo le botshepehi ba Pauluse mosebetsing wa hae. — O kgothatsa 
Bakorinthe ka matla. — Thabo ya hae ka taba tse tlisitsweng ke Tite tsa kamoo 

lengolo la pele la moapostola le sebeditseng kerekeng ya Korinthe kateng. 

1Jwale, kahobane re le ba sebedisanang le Modimo, re a le kgothatsa hore le se ke la 

ba ba nketseng mohau wa Modimo lefeela. 

2Hobane o itse: Ke o utlwile nakong e tshwanelang, mme ke o thusitse ka letsatsi la 

pholoho. Bonang, jwale ke nako e tshwanelang; bonang, jwale ke letsatsi la pholoho. 

3Ha re dihele batho le ka nthwana e nyenyane, tshebeletso ya rona e tle e se ke ya 

nyatsuwa. 

4Re mpa re iketsetsa kahohle kemelo e loketseng bahlanka ba Modimo, ka tiisetso e 

kgolo mahlomoleng, le bofumeng, le ditsietsing, 

5le dikotsing, le ditlamong, le meferefereng, le ho sebetseng,le ho fadimeheng, le ka 

ho itima dijo; 

6ka ho hlweka, ka tsebo, ka sebete, ka mosa, ka Moya o Halalelang, ka lerato le se 

nang boiketsiso, 

7ka lentswe la nnete, ka matla a Modimo, re ithusa ka dihlomo tsa ho loka tse 

tshwarwang ka letsoho le letona le ka le letshehadi; 

8hara hlompho, le hlomphollo, hara diketselletso le botumo bo botle; 

9jwaloka hoja re le bathetsi, athe re ba nnete; jwaloka hoja re le ba sa tsejweng, athe re 

a tsejwa; jwaloka hoja re a shwa, athe re a phela; jwaloka hoja re a lauwa, empa ha re 

bolawe; 

10jwaloka hoja re hlomohile, athe re thabile kamehla; jwaloka hoja re a fumaneha, 

athe re ruisa ba bangata; jwaloka hoja ha re na letho, athe re ruile ntho tsohle. 

11Helang! lona Bakorinthe, molomo wa rona o le ahlametse, pelo tsa rona di le 

ahlametse. 

12Ha le a patisana ka teng ho rona, empa le patisane ka maleng a lona. 

13Re etsetseng moputso, ahlamang le lona; ke rialo ke ho le etsa bana ba ka. 

14Se sikareng joko e le nngwe le ba sa dumelang; hobane kopano ke efe ya ho loka le 

bokgopo? Kapa lesedi le na le kopano efe le lefifi? 

15Kreste o na le selekane sefe le Beliale? Kapa ya dumetseng o na le kabelo efe le ya 

sa dumelang? 

16Tempele ya Modimo e na le tumellano efe le ditshwantsho tse rapelwang? Hobane 

ke lona le leng tempele ya Modimo o phelang, jwalokaha Modimo o itse: Ke tla 

ikahela hara bona, ke itsamaele teng; mme ke tla ba Modimo wa bona, mme bona e tla 

ba setjhaba sa ka. 

17Ka baka leo, tswang hara bona, mme le ikgethe, o rialo Morena; le se ke la ama 

sesila; mme nna ke tla le amohela, 

18mme ke tla ba ntata lona, lona le be bara ba ka le baradi ba ka, ho thualo ke Morena 

ya matla wohle. 

II BAKORINTHE 7 

1Jwale, baratuwa, ha re ena le dipallo tseo, a re ke re itlhatsweng ditshila tsohle tsa 

nama le tsa moya, re ntse re phetha kgalalelo ya rona ka ho tshaba Modimo. 

2Re amoheleng; ha re a ka ra etsa motho hampe; ha re a ka ra senyetsa motho; ha re a 

ka ra ja motho. 

3Ha ke rialo ho le nyatsa; hobane ke se ke boletse hore le ka dipelong tsa rona, re be 

hammoho ho shweng le ho pheleng. 

4Ke bua le lona ka matla a maholo, ke ithorisa haholo ka lona; ke tletse tshediso, ke 

thabile ka ho fetisisa mahlomoleng wohle a rona. 

5Hobane esale re fihla Masedonia, nama ya rona ha e a ka ya phomola le hanyenyane; 

ra mpa ra hlomoha ka nqa tsohle; kantle e bile dintwa, kahare ya eba ditshoho. 

6Empa Modimo o tshedisang ba kokobetseng, o re tshedisitse ka ho fihla ha Tite. 

7Mme hase ka ho fihla ha hae feela, hape e bile ka tshediso eo a tshedisitsweng 

bakeng sa lona ka yona, kamoo a re boleletseng hlolohelo ya lona kateng, ho lla ha 

lona, le kamoo le ntjhesehelang kateng; taba tseo tsa ba tsa nthabisa haholo. 

8Hobane leha ke le swabisitse ka lengolo la ka, ha ke inyatse ke hona; ha ke ne ke 

inyatse — ke fela ke bona hobane lengolo leo le le swabisitse, leha ekaba e bile ka 

motsotso o se okae — 

9jwale ke thabile, e seng kahobane le kile la swabiswa, empa e le kahobane maswabi a 

lona a hlahisitse pako; hobane le ile la swaba ka mokgwa o ratwang ke Modimo, mme 

ka mokgwa oo, ha re a ka ra le etsa hampe tabeng leha e le nngwe. 

10Hobane ho swaba ka mokgwa o ratwang ke Modimo ho hlahisa pako e pholosang, e 

sa bakelweng; empa ho swaba ka mokgwa wa lefatshe ho hlahisa lefu. 

11Bonang he, ha le swabile jwalo ka mokgwa o ratwang keModimo, e bile taba e 

hlahisitseng mafolofolo a makakang ka ho lona, le boitlhatsuo bo bokakang, le 

hlonamo e kakang, le tshoho e kakang, le takatso e kakang, le tjheseho e kakang, le 

tayo e kakang! Le bonahaditse ka tsohle hoba le ne le se na molato tabeng eo. 

12Leha ke le ngoletse jwalo, e ne e se ka baka la ya sentseng, leha e le ka baka la ya 

senyeditsweng, empa e ne e le ho bonahatsa ho lona paballo eo re le etsetsang yona 

pela Modimo. 

13Ke ka baka leo re tshedisitsweng; hape, kahodima tshediso ya rona re thabile 

haholoholo ka baka la thabo ya Tite, hobane moya wa hae o kile wa kgathollwa ke 

lona bohle. 

14Hobane, leha ke ne ke ithorise ka lona pela hae, ka hore ho itseng, ha ke a ka ka 

swaba ke hona; empa jwalokaha re ne re le bolelle nnete tabeng tsohle, le hona ho 

ithorisa ha rona ka lona pela Tite ho fumanwe e le nnete ka sebele. 

15Ka baka leo, leha a hopola kutlo ya lona bohle, le kamoo le mo amohetseng kateng, 

ka tshabo le ka thothomelo, lerato la hae ho lona le ntse le eketseha. 

16Ke fela ke itumela kahobane nka le tshepa nthong tsohle. 

II BAKORINTHE 8 

Pauluse o lemosa Bakorinthe bakeng sa kabelo e neng e bokellelwa bakreste ba 
Jerusalema. 

1Banabeso, jwale re le tsebisa mohau oo Modimo o o etseditseng dikereke tsa 

Masedonia. 

2Ke hobane, mahareng a moleko wa mahlomola a maholo, thabo ya tsona ya nna ya 

eketseha, mme bofumanehi bo boholo ba tsona bo tsholotse monono wa ho fana ha 

bona. 

3Hobane ba ithaopile ho ntsha ka matla a bona — teng ke paki — le ka ho fetisa 

matla. 

4Ba re qopheletse ka merapelo e mengata, hore re no amohela ketso eo ya mohau le 

ho kena ha bona dithusong tse etsetswang bahalaledi. 

5Mme ha ba ka ba etsa feela kamoo re neng re lebeletse kateng, empa ba qadile ka ho 

ineela Morena le rona, ka thato ya Modimo. 

6Ra ba ra rapela Tite, ra re, ha a se a qadile, a fele a phethe ketso eo ya mohau hara 

lona. 

7Mme jwalokaha le atetswe ke tsohle, ke tumelo, ke dipolelo, ke tsebo, ke mafolofolo 

wohle, le ke lerato leo le re ratang ka lona, le fele le atelwe le ke ketso eo ya mohau. 

8Ha ke rialo ka molao, empa e le hore ke leke, ka mafolofolo a ba bang, nnete ya 

lerato la lona. 

9Hobane le tseba mohau wa Morena wa rona Jesu Kreste, hoba, leha a ne a enne, o ne 

a iketse mofumanehi ka baka la lona, le tle le ene ka bofumanehi ba hae. 

10Ke le nea keletso tabeng eo; efela lona e le tshwanetse, hobane esale ngwahola le 

rakile bohle ka ho etsa le ka ho rata. 

11Jwale, phethang le hona ho etsa; hore, jwalokaha le bile mafolofolo ho rateng, le be 

jwalo le ho etseng, le nka ho seo le nang le sona. 

12Hobane ho rata ha ho le teng, motho o ye a natefelwe ka seo a nang le sona, e seng 

ka seo a se hlokang. 

13Hobane ha ho etswe hore ba bang ba bone thuso, mme lona le tsielehe; ho mpa 

ho etswa ka ho re, ho lekane hantle; 

14hore nala ya lona e tle e imolle bofumanehi ba bona nakong ya jwale, mme nala ya 

bona le yona e tle e imolle bofumanehi ba lona, ho tle ho etswe ka ho lekana; 

15jwalokaha ho ngodilwe, ho thwe: Ya neng a bokeletse haholo ha a ka a sallwa ke 

letho; mme ya neng abokeletse hanyenyane ha a ka a hloka. 

16A re leboheng Modimo, o kentseng tjheseho e le nngwe pelong ya Tite le ho ya ka 

ka baka la lona. 

17O fela a amohetse kgothatso ya ka hantle, mme o ile ho lona a sa laelwa ke e 

mong, a mpa a iswa ke tjheseho ya hae. 

18Re romile le yena moena e mong ya tumileng dikerekeng tsohle kataba tsa Evangeli; 

19e seng kahoo feela, hape ke motho eo re mo kgethetsweng ke dikereke hore re 

tsamaye le yena mosebetsing wona wamohau, oo re o sebetsang ho tlotlisa Modimo 

ka sebele, le ho hlahisatjheseho ya lona. 

20Re ipabaletse, esere mohlomong ra nyatsuwa tabeng ya dithuso tseo tse ngata, tseo 

re di disang. 

21Hobane re batla seo e leng se setle, e seng mahlong a Morena feela, e leng le 

mahlong a batho. 

22Re romile le bona moena e mong, eo re boneng hangata a le mafolofolo ditabeng tse 

ngata; le jwale o sa na le mafolofolo a fetisang ka ho le tshepa haholo. 

23Haele Tite, ke molekane wa ka le motlatsi wa ka ho lona; mme haele baena ba bang, 

ke baromuwa ba dikereke, ke letlotlo la Kreste. 

24A le ke le bonahatseng lerato la lona pela dikereke, le kamoo re sa foseng ha re 

ithorisa ka lona kateng. 

II BAKORINTHE 9 

1Haele ka thuso e etsetswang bahalaledi, ekaba ke a tlodisa ha nka le ngolla taba tsa 

yona; 

2hobane ke tseba tjheseho ya lona tabeng ena eo ke ntseng ke ithorisa ka lona ho ba 

Masedonia, ka ho re, ba Akaea ba se ba ne ba lokise le ngwahola; mme tjheseho ya 

lona e fela e tsositse ba bangata. 

3Mme ke romile baena, hore e se be boithoriso ba rona sebakeng sa lona bo ka fetoha 

lefeela bakeng seo, le mpe le fumanwe le itokisitse jwalokaha nkile ka bolela. 

4Esere, leha ba Masedonia ba ka tla le nna, mme ba le fihlela le eso ho lokise, ra tla ra 

hlajwa ke dihlong — ha ke sa re lona — tabeng eo re kileng ra ithorisa ka yona. 

5Ke lekantse ke hona hoba ke tshwanetse ho kgothatsa baena, hore ba ke ba ye ho 

lona pele, mme ba phethe tokiso ya phano ya lona eo ke e boletseng, ka re, e se e 

lokile, e tle e be phano ya pelo, e seng ntho e etswang ka bokgonatha. 

6Hobane taba ke yona ena: Ya jalang hanyenyane o tla kotula hanyenyane; mme ya 

jalang haholo le hona o tla kotula haholo. 

7E mong le e mong a ntshe kamoo a seng a lekantse pele kateng, pelong ya hae; e 

seng ka ho swaba, leha e le ka ho kgannwa; hobane Modimo o rata ya fanang a 

thabile. 

8Mme Modimo o na le matla a ho le atisetsa neo e nngwe le e nngwe ya mohau, le tle 

le be le ho le lekanang kamehlanthong tsohle, mme le atelwe ke tseo le tlang ho 

etsa mesebetsi yohle e molemo ka tsona; 

9jwalokaha ho ngodilwe, ho thwe: O hasitse, o file bafumanehi; ho loka ha hae ho 

hlola ka ho sa feleng. 

10Ya baballang mojadi ka peo, le motho ka bohobe a tle a je, o tla le sitsa, mme a le 

atisetse se jalwang ke lona, mme a totise ditholwana tsa ho loka ka ho lona; 

11le tle le ene kahohle, mme le tsebe ho fana ruri, e leng ntho e tla etswa teboho ho 

Modimo ke rona. 

12Hobane tokiso ya tshebeletso eo ha e kgodise bohloki ba bahalaledi feela, empa 

hape e tla atisa diteboho tse ngata tse bewang ho Modimo. 

13Ba tla rorisa Modimo, ha ba bontshwa ka dithuso tseo hoba le na le kutlo 

Evangeling ya Kreste, eo le ipitsang ka yona, le hore le na le phano ya sebele ho bona, 

le ho bohle. 

14Ke moo ba tla le rapella, mme ba tiye ho le rata, ka baka la mohau wa Modimo o le 

atetseng. 

15Ho bokwe Modimo ka neo ya wona e se nang ho bolelwa. 

II BAKORINTHE 10 

Pauluse o ikarabela bakeng sa boapostola ba hae. 

1Ke le Pauluse, ke a le kgothatsa ka bonolo le ka mosa wa Kreste, e le nna eo ho 

thweng ke ikokobetsa ha ke le hara lona, empa ha ke se teng, ke ye ke le etsetse ka 

matla; 

2ke fela ke le rapela, ke re: Mohla ke tlang ho ba teng hara lona, ke se ke ka bona 

sebaka sa ho etsa ka matla, ka bothata boo ke hopolang hobane ke tla etsa ka bona ho 

ba bang ba re lekanyang jwaloka hoja re tsamaya ka nama. 

3Hobane leha re tsamaya re le nameng, ha re lwane ka nama; 

4hobane dibetsa tsa ntwa ya rona hase tsa nama, empa di le matla ka Modimo ho diha 

diqhobosheane. 

5Re diha ka tsona merero le diphahamo tsohle tse phahamelang ho lwantsha tsebo ya 

Modimo, mme re hapa mehopolo yohle, e tle e utlwe Kreste. 

6Mme re itokiseditse ho kgalemela ho se utlwe hohle, mohla kutlo ya lona e 

phethehang. 

7Na le tadima tshobotsi na? Ekare ha e mong a itshepetse hoba ke wa Kreste, a ke a 

hopole hape hobane, jwalokaha yena e le wa Kreste, le rona re ba Kreste. 

8Athe, leha nka eketsa hanyenyane ho ithorisa ka matla a rona, ao re a neilweng ke 

Morena ho le hahisa, e seng ho le diha, nke ke ka ba le dihlong; 

9ho tle ho se ke ha eba jwaloka hoja ke rata ho le tshosa ka mangolo a ka. 

10Hobane ba bang ba re: Mangolo a hae wona a boima, a matla, empa sebopeho sa 

mmele wa hae ke se fokolang, le puo ya hae ke e nyatsehang. 

11Ya buang jwalo a ke a hopole hoba seo re leng sona ka dipolelo mangolong a rona, 

ha re le siyo, re sona le ka diketso, mohla re leng teng. 

12Empa re tshaba ho ipala le ho ipapisa le ba bang ba ikemelang; athe ha ba itekanya 

bona ka bona, mme ba itshwantsha bona ka bona, ha ba etse ka kelello. 

13Haele rona, re ke ke ra ithorisa ho tlodisa tekanyo, eo re e lekanyeditsweng; empa e 

le ka tekanyo ya sebaka seo Modimo o re aroletseng sona, kamoo o re fihlisitseng le 

ha heno kateng. 

14Hobane ha re ikotlolle ka ho fetisa, jwaloka hoja ha re a fihla le ha heno, athe re 

fihlile le ha heno ka Evangeli ya Kreste. 

15Ha re ithorise ka se sa re lekaneng, e leng mesebetsi ya ba bang, empa re tshepile 

hoba tumelo ya lona, ha e ntse e hola, re tla nama haholo, kamoo re lekanyeditsweng 

sebaka kateng, 

16sa ho bolela ho sona Evangeli ho ditjhaba tse ka pele ho lona, re tle re se ke ra 

ithorisa ka sebaka se lekanyeditsweng ba bang, moo ba se lokiseditsweng. 

17Mme ya ithorisang a ke a ithorisetse Moreneng. 

18Hobane ya dumelehang hase ya ikemelang, empa e le ya emelwang ke Morena. 

II BAKORINTHE 11 

1Hola le ka mamella bowatla ba ka hanyenyane! E, le fele le mmamelle! 

2Hobane ke le boulela ka poulelo ya Modimo, ke tswe ke le lebelleditse monna a le 

mong, ke tle ke le hlahise pela Kreste le le jwaloka morwetsana ya se nang sekodi. 

3Empa ke tshohile, esere mohlomong, jwalokaha noha e ne e thetse Eva ka mano a 

yona, le ya lona mehopolo e ka senyeha, ya timellwa ke nnete e ho Kreste. 

4Hobane e mong ha a ka tla, a le bolella Jesu osele, e seng eo re le boleletseng yena, 

leha le ka amohela Moya osele, e seng oo le o amohetseng, leha e le Evangeli esele, e 

seng eo le e nkileng taba eo le ka e mamella hantle. 

5Empa ke lekanya hoba ha ke a ka ka fetiswa ka letho, leha le le leng, ke baapostola 

ba fetisang ka boholo. 

6Ekare ha ke le sethoto ka puo, ka tsebo ha ke sona; empa re itsebahaditse hara lona 

ka nqa tsohle le ka ntho tsohle. 

7Kapa ke sitilwe ha ke ikokobeditse, le tle le phahamiswe, kahoba ke le boleletse 

Evangeli ya Modimo feela-feela na? 

8Ke hlobodisitse dikereke tse ding, ka nka moputso ho tsona ke tle ke sebeletse lona. 

9Mme leha ke ne ke sa le hara lona, ke le tsietsing ya bohloki, ha ke a ka ka kgathatsa 

motho; hobane baena ba tswang Masedonia ba mpabaletse ka seo ke neng ke se hloka; 

mme ke itlhokometse hore ke se ke ka le etsetsa boima le ka ntho leha e le nngwe le 

jwale ke sa tla iponela teng. 

10Ke ometse ka nnete ya Kreste, e leng ho nna, hoba nke ke ka amohuwa sebaka 

seo sa ho ithorisa seo ke nang le sona mafatsheng a Akaea. 

11Na ke ka baka lang? Na ke ka hoba ke sa le rate? Ho tseba Modimo! 

12Empa seo ke se etsang, ke tla nne ke se etse hore, haele ba batlang sebaka, ke ba 

hlokise sona, hore ho seo ba ithorisang ka sona, ba fumanwe hoba ba jwaloka rona. 

13Hobane batho ba jwalo ke baapostola ba bohata, ke basebetsi ba mano, ba 

ikgakanya ka sebopeho se kang sa baapostola ba Kreste. 

14Mme hase ho ka makatsang, etswe Satane le yena a ikgakanya ka sebopeho se kang 

sa lengeloi la lesedi. 

15Ha ho le jwalo, re ke ke ra makala ha bahlanka ba hae le bona ba ikgakanya ka 

sebopeho se kang sa bahlanka ba ho loka; empa qetello ya bona e tla lekana le 

mesebetsi ya bona. 

16Ke a pheta, ke re: Motho a se ke a bolela hore ke lewatla; leha ho se jwalo, 

nkamoheleng, leha ke le lewatla, le nna ke tle ke ithorise hanyenyane. 

17Seo ke se bolelang, ha ke lekanya tseo nka ithorisang ka tsona, ha ke se bolele 

ka mokgwa wa Morena, empa e le jwaloka hoja ke ka bowatla. 

18Jwale he, erekaha ba bangata ba ithorisa ka nama, le nna ke tla ithorisa. 

19Hobane le ye le mamelle mawatla hantle, lona ba hlalefileng. 

20Ekasita leha motho a le tuba, leha motho a le ja, leha motho a le amoha, leha motho 

a le phahamela, leha motho a le jabela, le ye le mamelle. 

21Ke rialo ka dihlong, ho le jwaloka hoja re se na matla le hanyenyane. Athe leha 

motho a ka bua a sa tshabise letho, le nna — ke bua ka bowatla — nke ke ka tshabisa 

letho. 

22A ke Baheberu? Le nna ke yena. A ke Baiseraele? Le nna ke yena. A ke ditloholo 

tsa Abrahama? Le nna ke se seng sa tsona. 

23Na ke bahlanka ba Kreste? — ke bua ka bowatla — teng, ke a ba fetisa; ke ba fetisa 

ka mesebetsi, le ka mabote haholo, le ka diteronko; ke bile lefung hangata; 

24ke shapilwe ka phafa ke Bajuda hahlano, ditjhapo tsa eba mashome a mane, ha 

hlokahala e qetellang; ke shapilwe ka thupa hararo; 

25ke tlepeditswe ka majwe hang; ke shwetswe ke sekepe hararo; ke hlotse tsatsi le le 

leng le bosiu bo le bong bodibeng ba lewatle; 

26ke bile maetong hangata; ke batlile ke timella dinokeng, ka batla ke timela hara 

mashodu, ka batla ke timetswa ke ba setjhaba sa heso, ka batla ke timetswa ke 

baditjhaba, ka batla ke timella metseng, ka batla ke timella mafeelleng, ka batla ke 

timella lewatleng, ka batla ke timetswa ke baena ba mahata. 

27Ka ba ditsietsing le bothateng, ka hloka boroko hangata, ka lapa, ka nyorwa, ka 

itima dijo hangata, ka hatsela, ka senyehelwa ke dikobo. 

28Leha ho sa balwe ditsietsi tse tswang kantle, ke dikilwe ka matsatsi wohle ke 

dipelaetso tsa dikereke tsohle. 

29Ke mang ya fokolang, nna ke sa fokole? Ke mang ya kgoptjwang, nna ke sa tjhe? 

30Ha ho ka thwe, ho ke ho ithoriswe, nna ke tla ithorisa ka tsa ho fokola ha ka! 

31Modimo, e leng Ntata Morena wa rona Jesu Kreste, e leng o bokwang ka ho sa 

feleng, o a tseba hoba ha ke leshano. 

32Enere mohla ke neng ke le Damaseka, mmusisi wa morena Aretase o ne a beile 

dihlwela motseng wa Badameseka, a rata ho ntshwara. 

33Empa ba ntheosa lerakong ka sefensetere, ke le ka serotong, mme ka 

phonyohajwalo matsohong a hae. 

II BAKORINTHE 12 

1Ke tshwanetse ho ithorisa; empa ha ho nthuse letho. Leha ho le jwalo, ke tla fihlisa 

mehlolong le ditshenolong tsa Morena. 

2Ke tseba motho ya leng ho Kreste, ya kileng a nkelwa lehodimong la boraro, ho se 

ho le dilemo tse leshome le metso e mene — kapa e bileng ka mmele, ha ke tsebe; 

kapa e bileng ka ho siya mmele, le teng ha ke tsebe, ho tseba Modimo — 

3ke a tseba hoba motho eo — kapa e bileng ka mmele, kapa e bileng ka ho siya 

mmele, ha ke tsebe, ho tseba Modimo — 

4o kile a nkelwa Paradeiseng, mme a utlwa ditaba tse se nang ho bolelwa, tseo motho 

a ke keng a dumellwa ho di hlahisa. 

5Nka ithorisa ka motho eo; empa nke ke ka ithorisa ka nna, haese ka mefokolo ya ka. 

6Athe, leha nka ithorisa, e ke ke ya ba ke etsa ka bowatla, hobane seo ke se bolelang, 

ke nnete; empa tseo ke a di lesa, motho a tle a se ke a mpea boholo bo fetisang seo a 

mponang ke le sona, leha e le seo a nkutlwang ke bolelwa ka sona. 

7Empa ka ho re, ke se ke ka iphahamisa ka boholo ba ditshenolo tseo tse tlodisang, ke 

neilwe phatsa e hlabang ka nameng, e leng lengeloi la Satane, le tle le 

nkwahlele, hore ke se ke ka iphahamisa. 

8Bakeng seo, ke rapetse Morena hararo, hore ntho eo e tloswe ho nna. 

9Empa Morena a re ho nna: Mohau wa ka o a o lekana; hobane matla a ka a iphetha 

mefokolong. Ka baka leo, moo ke ratang teng, ke ho ithorisetsa ho fokoleng ha ka, 

matla a Kreste a tle a nkapese. 

10Ke ka baka leo ke ithatelang 

mefokolong, le dinyefolong, le bohloking, le dihlorisong, lemahlomoleng, ka baka la 

Kreste; hobane mohla ke fokolang, eba ke mohla ke nang le matla. 

11Ha ke ithorisitse, ke fetohile lewatla, ke lona le ntshusumeleditseng teng; hobane ke 

ne ke tshwanelwa ke ho emelwa ke lona, hobane ha ke a ka ka fetiswa ka letho, leha 

le le leng, ke baapostola ba fetisang ka boholo, leha ke se eng. 

12Ruri, haele dipontsho tsa baopostola ba ka, di sebeditswe ka matla hara lona, ka 

mamello yohle, ka dipontsho, ka meeka, le ka mehlolo. 

13Ana le kile la fetiswa ka eng ke dikereke tse ding, haese kahobane ke sa ka ka le 

etsetsa boima? Le nkgauhele tshitong eo. 



1849 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

14Bonang, e se e le lekgetlo la boraro ke itokisetsa ho tla ho lona, mmele jwale nke ke 

ka le etsetsa boima; hobane ha ke batle tsa lona, empa kebatla lona; etswe e se bana ba 

tshwanetseng ho bokellela bontata bona, empa e le bontata batho ba tshwanetseng ho 

bokellela bana ba bona. 

15Mme haele nna, nke ke ka kganana ho ntshetsa le ho ntshetswa meya ya lona; leha 

ke ratwa hanyenyane, ke ntse ke le rata haholo. 

16Ekaba ho tla thwe: Efela ha ke a ka ka le etsetsa boima, empa ke ne ke na le mano, 

mme ke le tshwere ka bohlale. 

17Na ke ruile tsa lona ka ofe ho bao ke ba romileng ho lona na? 

18Ke kgothaditse Tite, ka re, a ye ho lona, mme ke romile le yena moena e mong. Na 

Tite o kile a rua letho ka lona na? Na ha re a ka ra tsamaya le yena ka moya o le 

mong, ka mehlala e le meng feela na? 

19Hleka le jwale le re, re sa ntse re itlhatswa ho lona na? Tjhe, re bua pela Modimo, re 

le ho Kreste; mme ka tsohle tseo, baratuwa, re le batlela kgahiso. 

20Hobane ke a tshoha hoba, ekaba mohla ke tlang, ke tla le fumana le se jwalokaha 

nka le rata, mme le nna le tla fumana ke se jwalokaha le rata, mme mohlomong ke tla 

fihlela dikgang, le mehono, le diphapang, le dikomang, le ditshebo, le diketselletso, le 

boikgohomoso, le meferefere. 

21Mme jwale, ha ke boela ho lona, mohlomong Modimo wa ka o tla nkokobetsa ka 

lona, mme ke tla hlomoha ka ba bangata ba sitilweng pele, ba sa kang ba baka 

ditshileng, le bofebeng, le bohloleng boo ba bo entseng. 

II BAKORINTHE 13 

Dikeletso tse ding. — Ditumediso. 

1Lena ke la boraro ke tlang ho lona ka lona; ditaba tsohle di tla tiya ke melomo ya 

dipaki tse pedi, leha e le tse tharo. 

2Ke se ke le boleletse pele, le jwale ke sa le bolella, ke re: Jwalokaha nkile ka etsa ha 

ke le ho lona ka la bobedi, le jwale ke sa pheta, leha ke le siyo, ke ngolla ba sitilweng 

pele, le ba bang bohle hore, ha ke boela ke etla, nke ke ka ba rekolohela; 

3haele moo le batla pontsho e le kgodisang hore Kreste o bua ka nna, athe yena ha 

a le fokolla, empa o matla hara lona. 

4Hobane leha a kile a thakgiswa sefapanong ka phokolo, o phela ke matla a Modimo; 

mme le rona re fokoletse ho yena, empa re tla phela le yena, ka matla a Modimoa 

sebetsang ho lona. 

5Itekoleng e le lona, le tle le bone ha le le tumelong; itekeng e le lona; na ha le 

itemohele hoba Kreste o ka ho lona, haese hoba mohlomong le le ba se nang ho 

amohelwa! 

6Empa ke tshepa hoba, haele rona, le tla lemoha hobane re lokelwa ke ho amohelwa. 

7Empa ke rapela Modimo hore le se ke la etsa bobe le hanyenyane; e seng hore re 

bonahale hoba re ba lokelwang ke ho amohelwa, empa e le hore le etse hantle, leha 

rona re ka ba jwaloka hoja re se na ho amohelwa. 

8Hobane ha re na matla le a manyenyane ho hanela nnete, empa e le ho emela nnete. 

9Re thaba ha rona re fokola, le lona ha le le matla; mme seo re se eletsang, ke 

phetheho ya lona. 

10Ke ka baka leo ke ngolang taba tseo, ke sa le siyo ho lona, hore mohla ke leng teng, 

ke se ke ka etsa ka thata, ka matla ao Morena a nneileng wona ho hahisa, e seng ho 

heletsa. 

11Ha ke qetella, banabeso, ke re: Ithabeleng, le phethehe, le tshedisane, le be le 

kgopolo e le nngwe, le dule ka kgotso; mme Modimo wa lerato le wa kgotso o tla ba 

le lona. 

12Dumedisanang ka kako e halalelang. Bahalaledi bohle ba le dumedisa. 

13Mohau wa Morena Jesu Kreste o be le lona bohle, le lerato la Modimo, le kopano ya 

Moya o Halalelang. Amen! 

BAGALATA 

BAGALATA 1 

Tumediso. 

1Ke le Pauluse, moapostola, e seng ka batho, leha e le ka motho, empa e le ka Jesu 

Kreste, le ka Modimo Ntate, o mo tsositseng bafung; 

2ke ena le baena bohle ba ho nna ke ngolla dikereke tsa Galatia; 

3ke re: A le ke le newe mohau le kgotso ke Modimo Ntate, le ke Morena wa rona Jesu 

Kreste, 

4ya iteletseng dibe tsa rona, a tle a re namolele lefatsheng la jwale le lebe, ka ho rata 

ha Modimo, Ntata rona. 

5Ho yena e be kganya ka ho sa feleng! Amen! 

Ho se tiye ha Bagalata, ba nkilweng ke baruti ba bohata. 

6Ke maketse kahobane le setse le tlohetse ya le bitsitseng ka mohau wa Kreste, la 

phakisa ho fetela Evangeling esele; 

7e seng hore e nngwe e teng, empa batho ba teng ba le ferekanyang, mme ba rata ho 

sokanya Evangeli ya Kreste. 

8Athe motho, leha e ka ba rona, kapa lengeloi le tswang lehodimong, ha a ka le bolella 

Evangeli esele ho eo re seng re le boleletse yona, a neelwe anathema. 

9Jwalokaha re se re le boleletse pele, le jwale ke sa rialo: Ekare ha e mong a fela a le 

bolella Evangeli esele ho eo le e amohetseng, a neelwe anathema. 

10Hobane, hleka ke re, ke emelwe ke batho, kapa ke Modimo na? Mohlomong, na ho 

ka thwe, ke rata ho kgahlisa batho? Athe hoja ebe ke sa rata ho kgahlisa batho, nka be 

ke se mohlanka wa Kreste. 

Pauluse o bolela Evangeli kamoo a e neilweng ka tshenolo ya Jesu Kreste kateng. 
Thuto le boapostola ba hae di emetswe ke baapostola Jerusalema. O ile a 

kgalemela Petrose Antioke ka ho re, ketso tsa hae ha di dumellane le thuto e 
reng, motho o bewa ya lokileng ka tumelo. 

11Banabeso, ke le hopotsa hoba Evangeli eo ke le boleletseng yona, ha e ye ka ho ya 

ha motho: 

12hobane ha ke a ka ka e amohela ho motho, leha e le ho e rutwa ke motho; empa e 

bile ka tshenolo ya Jesu Kreste. 

13Le fela le utlwile metsamao ya ka ya pele, ha ke ne ke sa le Bojudeng, kamoo ke 

neng ke hlorisa kateng, ka bohale bosele, kereke ya Modimo, mme ke ne ke e ripitla. 

14Mme ke ne ke siile hole, ka taba tsa Bojuda, thaka tsa ka tse ngata, setjhabeng sa 

heso; e ne e le nna sehlooho sa ho tjhesehela mekgwa ya bontate. 

15Empa mohla ho kgahlileng Modimo, o neng o nkgethe ke sa le mpeng ya mme, wa 

ba wa mpitsa ka mohau wa wona, 

16ho senolela ka ho nna Mora wa wona, ke tle ke mmolele hara baditjhaba, ha ke a ka 

ka botsa nama, leha e le madi; 

17le hona ha ke a ka ka nyolohela Jerusalema ho baapostola bao e bileng bona pele ho 

nna; ka mpa ka phakisa ka ikela Arabia, ka ntoo kgutlela Damaseka. 

18Yare ho feleng ha dilemo tse tharo, ya eba hona ke nyolohelang Jerusalema ho ya 

tsebana le Kefase, mme ka dula ha hae ditshiu tse leshome le metso e mehlano. 

19Mme ha ke a ka ka bona e mong wa baapostola ba bang, haese Jakobo, ngwanabo 

Morena. 

20Taba tseo, ha ke le ngolla tsona, bonang, pela Modimo, ha ke etse leshano. 

21Yaba ke ya mafatsheng a Siria le a Silisia. 

22Ke ne ke eso ho tsejwe ka mahlo ke dikereke tsa Judea tse ho Kreste; 

23di ne di utlwile feela, ha ho thwe: Ya neng a re hlorisa pele, jwale o bolela tumelo 

eo a neng a e ripitla pele. 

24Mme di ne di leboha Modimo ka baka la ka. 

BAGALATA 2 

1Yare hoba dilemo tse leshome le metso e mene di fete, ka boela ka nyolohela 

Jerusalema le Barnabase, re nkile Tite le rona; 

2ka nyolohela teng ka tshenolo. Ka beela badumedi, haholo bao e leng dihlooho, 

Evangeli eo ke e rutang hara baditjhaba, ka re, esebe ke tla mathela lefeela, kapa ke se 

ke le mathetse. 

3Empa esita le Tite ya neng a na le nna, leha e ne e le Mogerike, ha a ka a phehellelwa 

ho bolla. 

4E ne e le ka baka la baena ba bohata ba kgukgunetseng hara rona ba sa lemohuwe, 

mme ba nanaretse ho tla hlwela tokoloho eo re nang le yona ho Jesu Kreste, ba tle ba 

re busetse botubong. 

5Empa ha re a ka ra ba suthela sebaka, leha e le ho ba dumella le ka nakwana e le 

nngwe, nnete ya Evangeli e tle e dule ho lona e tiile. 

6Haele ba lekanngwang hoba ke bao e leng dihlooho — leha e kile ya eba ba jwang le 

ba jwang mohla monene, ho nna hase letho, etswe Modimo o sa ye ka tshobotsi ya 

motho — ke re, ba lekanngwang hoba ke ba baholo, ha ba ka ba nkekeletsa ka letho. 

7Tjhe, empa yare ha ba bona hoba ke abetswe ho bolella ba sa bollang Evangeli, 

jwalokaha Petrose a abetswe ba bolotseng — 

8hobane ya sebeditseng ka ho Petrose ho mo etsa moapostola wa ba lebollo, o 

sebeditse le ka ho nna ka baka la baditjhaba — ke re, ba lekanngwang hoba ke 

ditshiya, 

9Jakobo, le Kefase, le Johanne, eitse ha ba lemoha mohau oo ke o neilweng, ba re nea 

matsoho a bolekane, nna le Barnabase, hore rona re ikele ho baditjhaba, mme bona ba 

ye ho ba lebollo. 

10Feela ba re, re no hopola bafumanehi, mme ke sona seo ke thootheletsweng ho se 

etsa. 

11Empa mohla Kefase a tlileng Antioke, ka mo hanyetsa mahlong, hobane a ne a 

tshwanelwa ke ho nyatsuwa. 

12Hobane enere ba bang ba tswang ho Jakobo, ha ba eso ho fihle, o ne a ntse a eja le 

baditjhaba; empa yare ha ba fihla, a sutha kasanthao, mme a ikgetha ka ho tshaba ba 

lebollo. 

13Mme Bajuda ba bang ba iketsisa jwaloka yena; esita le Barnabase a hla a hulanngwa 

ke boikaketsi ba bona. 

14Empa eitse ha ke lemohile hobane ha ba hate ka ho loka nneteng ya Evangeli, ka re 

ho Petrose pontsheng ho bohle: Hleka wena, o leng Mojuda, ha o etsa ka mokgwa wa 

baditjhaba, e seng ka wa Bajuda, le phehellelang baditjhaba ho etsa ka Bojuda na? 

15Haele rona, re Bajuda ka mofuta, ha re baetsadibe ba baditjhabeng; 

16athe ka ho tseba hobane motho ha a bewe ya lokileng ke mesebetsi ya molao, empa 

e le ka ho dumela ho Jesu Kreste, le rona re dumetse ho Jesu Kreste, re tle re bewe ba 

lokileng ke ho dumela ho Kreste, e seng ke mesebetsi ya molao; hobane ha ho motho 

ya tla bewa ya lokileng ke mesebetsi ya molao. 

17Mme ha re ntse re batla ho bewa ba lokileng ke Kreste, ekare ha ho fumanwa hoba 

rona re sa le baetsadibe, na ke ho reKreste o re sebedisa sebe na? Ho se ke ha thualo. 

18Hobane ekare ha ke tsosa dintho tseo ke di qhaqhileng, ekaba ke iketsa motlodi wa 

molao. 

19Athe nna ka molao ke shwele ka nqeng ya molao, ke tle ke phelele Modimo. 

20Ke thakgisitswe le Kreste, mme ha e hlole e le nna ya phelang, empa e le Kreste ya 

phelang ka ho nna; mme jwale, ha ke sa ntse ke phela nameng, ke iphelela tumelong 

ho Mora Modimo, ya nthatileng, a ba a itella nna. 

21Ha ke etse mohau wa Modimo lefeela; hobane ha ekaba ho loka ho tswa molaong, 

ekaba Kreste o shwetse lefeela. 

BAGALATA 3 

Molao le tumelo; molao o sitwa ho pholosa, o mpa o isa pholohong. — Tumelo e 
bea motho tokolohong. 

1Jo! Bagalata, mawatla ting! na le loilwe ke mang, ha le tla lesa ho utlwa nnete, 

lona bao Jesu Kreste a kileng a tshwantshwa pela mahlo a lona, jwaloka hoja a 

thakgisitswe hara lona? 

2Nka rata ho utlwa ho lona hona hoo feela: Ana le nkile Moya ka mesebetsi ya molao, 

kapa a ke ka polelo ya tumelo na? 

3Na le mawatla keng hakakale, hore ere le qadile ka Moya, jwale le yo phethella ka 

nama na? 

4Hleka dihloriso tse kalo le di mamelletse lefeela na? Ha mohlomong e ka ba lefeela! 

5Ya le fang Moya, ya etsang mehlolo hara lona, na o e etsa ka mesebetsi ya molao, 

kapa a ke ka polelo ya tumelo na? 

6Jwalokaha Abrahama a dumetse ho Modimo, mme tumelo ya hae a e ballwa, ya eba 

ho loka; 

7le lemohe kahoo, hore ba tumelong ke bona bao e leng bana ba Abrahama. 

8Mme lengolo, ka ho iponela pele hoba Modimo o tla bea baditjhaba ba lokileng ka 

tumelo, le boleletse Abrahama Evangeli eo pele, la re: Ditjhaba tsohle di tla 

hlohonolofalla ho wena. 

9Ka baka leo, ba tumelo ba hlohonolofala le Abrahama modumedi. 

10Hobane bohle bao e leng ba mesebetsi ya molao, ba thohakong, hobane ho 

ngodilwe, ho thwe: Ho rohakwe mang le mang ya sa tiisetseng nthong tsohle tse 

ngodilweng bukeng ya molao, ho di etsa. 

11Mme haele hoba ha ho motho ya ka bewang ya lokileng pela Modimo ke molao, ho 

a bonahala; kahobane ho itswe: Ya lokileng o tla phela ke tumelo. 

12Athe molao o hosele ho tumelo; o itse: Motho ya etsang ntho tseo o tla phela ke 

tsona. 

13Kreste o re lopolotse thohakong ya molao, ka ho etswa thohako bakeng sa rona; — 

hobane ho ngodilwe,ho thwe: Ho rohakwe mang le mang ya fehilweng sefateng; 

14hore lehlohonolo la Abrahama le fihlele baditjhaba ka Jesu Kreste, mme re amohele 

pallo ya Moya ka tumelo. 

15Banabeso — ke bua ka mokgwa wa batho — selekane leha e le sa motho, ha se se 

se tiisitswe, ha ho ya ka se fedisang, leha e le ho se ekeletsa. 

16Mme jwale, dipallo di etseditswe Abrahama le leloko la hae; ha ho thwe, meloko, 

jwaloka hoja ho bolelwa e mengata, empa ka ho lekanya le le leng feela, ho itswe: Le 

ho leloko la hao, e leng Kreste. 

17Ha ho le jwalo, seo ke se bolelang, ke hoba selekane se tiisitsweng pele ke Modimo 

hodima Kreste, molao o tlileng kamora dilemo tse makgolo a mane a mashome a 

mararo ha o a ka wa se fedisa hore pallo e fetohe lefeela. 

18Hobane, hola lefa le newa ka molao, ha e sa le ka pallo; athe Modimo o le neile 

Abrahama ka pallo feela. 

19Ha ho le jwalo, molao ke wa ho etsang? O beilwe ka baka la ditlolo, ho tle ho be ho 

fihle leloko leo dipallo di etseditsweng lona, mme o tiisitswe ke mangeloi ka letsoho 

la mmuelli. 

20Mme mmuelli hase wa a le mong, empa Modimo o mong. 

21Ha ho le jwalo, na molao o hanana le dipallo tsa Modimo na? Le hanyenyane! 

Hobane molao o neilweng batho hoja o ka tseba ho phedisa, ruri ho loka ho ne ho tla 

tswa molaong. 

22Empa Lengolo le hlahletsebatho bohle sebeng, hore pallo e tle e newe badumedi ka 

ho dumela ho Jesu Kreste. 

23Enere ha tumelo e eso ho tle, re ne re lebelwa ke molao, re hlahletswe ho wona, ho 

ntse ho lebeletswe tumelo e tlang ho bonahala. 

24Ka mokgwa o jwalo, molao e bile modisa wa bongwana ba rona, ho re isa ho 

Kreste, re tle re bewe ba lokileng ka tumelo. 

25Empa tumelo ha e se e tlile, ha re sa le pusong ya modisa eo. 

26Hobane bohle le bara ba Modimo ka ho dumela ho Jesu Kreste. 

27Hobane lona bohle ba kolobeditsweng ho Kreste, le apere Kreste. 

28Ha ho sa le Mojuda, leha e le Mogerike; ha ho sa le ya ruilweng, leha e le ya sa 

ruwang; ha ho sa le monna, leha e le mosadi; hobane kaofela ha lona le ntho e le 

nngwe ho Jesu Kreste. 

29Mme ha le le ba Kreste, ke moo le leng leloko la Abrahama, le majalefa ka pallo. 

BAGALATA 4 

1Hape ke re: Ha mojalefa e sa le ngwana, ha ho kamoo a sa tshwaneng le mohlanka 

kateng, leha e le yena monga ntho tsohle; 

2empa o sa le pusong ya balebedi le ya badisa, ho be ho fihle nako e beilweng ke 

ntatae. 

3Ka mokgwa o jwalo, le rona, enere ha re sa le bana, re ne re le pusong ya taba tsa 

qalo tsa lefatshe. 

4Empa nako ha di phethehile, Modimo o romile Mora wona, ya tswetsweng ke 

mosadi, a hlahetse pusong ya molao, 

5a tle a lopolle ba katlasa molao, re tle re bewe bana. 

6Mme erekaha le le bana, Modimo o rometse dipelong tsa lona Moya wa Mora wa 

wona, o howang, o re: Abba! Ntate! 

7Ke moo jwale o sa hloleng o le mohlanka, empa o mora; mme ha o le mora, hape o 

mojalefa wa Modimo ka Kreste. 

8Efela pele, ha le ne le eso ho tsebe Modimo, le ne le sebeletsa medimo e neng e se 

yona ka sebele; 

9empa jwale, ha le tsebile Modimo, mme haholo ha le tsebilwe ke Modimo, ana le 

kgutlela jwang ditabeng tsa qalo, tse fokolang, tse fumanehileng, tseo le ratang le ka 

boela la tlangwa ke tsona? 

10Le hlokomela matsatsi, le dikgwedi, le dinako, le dilemo. 

11Ke tshohile ka baka la lona, esere mohlomong ke sebeditse lefeela ho lona. 

12Le be jwaloka nna, hobane le nna ke jwaloka lona; ke a le rapela hle, banabeso. Ha 

le a ka la nketsa hampe ka letho. 

13Le a tseba hoba, mohla ke qalang ho le bolella Evangeli, e ne e le ka baka la 

phokolo ya nama. 

14Ha le a ka la nnyedisa, leha e le ho nkganaka baka la moleko wa ka o nameng ya ka; 

la mpa la nkamohela jwaloka hoja ke le lengeloi la Modimo, le jwaloka hoja ke le 

Jesu Kreste. 

15Le kae jwale lehlohonolo leo le neng le re, le na le lona? Hobane nka le paka hoba 

le ka be le ikgontse mahlo ho nnea wona, hola ya be e le ntho e ka etswang. 

16Hleka ke fetohile sera ho lona, ka ho le bolella nnete na? 

17Bao leha ba le tjhesehetse, ha ba le tjhesehele hantle; ba mpa ba rata ho re kwallela 

ntle, hore le tle le ba tjhesehele. 

18Ke ntho e ntle ho tjhesehela botle kamehla, e seng mohla ke leng teng ho lona feela. 

19Bana ba ka ba banyenyane, lona bao ke boelang ke le utlwela bohloko ba ho tswala, 

Kreste a tle a be a bopelwe ka ho lona; 

20nka rata hore ke boele ke be teng hara lona, ke tle ke tsebe ho fetola lentswe la ka; 

hobane ke ferekane ka baka la lona! 

21Mpolelleng, lona ba ratang ho ba tlasa molao, hleka ha le utlwe molao na? 

22Athe ho ngodilwe hore Abrahama o bile le bara ba babedi, e mong e le wa mosadi 

ya rekilweng, e mong e le wa mosadi ya sa rekwang. 

23Empa eo e neng e le wa ya rekilweng, o tswetswe ka nama, mme eo e neng e le wa 

ya sa rekwang, yena o tswetswe ka pallo. 

24Mmetaba tseo ke setshwantsho; hobane basadi bao ke dilekane tse pedi; se seng e le 

sa thaba ya Sinai, se tswalang ba rekwang; seo ke Agare —25hobane Agare ke Sinai, 

thaba ya Arabia — mme o tshwantsha le Jerusalema wa jwale; mme ke ya 

tlamilweng, le bana ba hae. 

26Empa Jerusalema wa hodimo ha a tlanngwa; ke yena e leng mma rona bohle; 

27hobane ho ngodilwe, ho tshwe: Ithabele, wena nyopa ya sa tswaleng; tlerola, o 

hoeletse, wena o neng o hloka pelehi; hobane bana ba ya tlohetsweng ba tla fetisa ba 

ya nang le monna ka bongata. 

28Haele rona, banabeso, re bana ba pallo, jwaloka Isaaka. 

29Mme jwalokaha, mohlang oo, ya tswetsweng ka nama a ne a hlorisa ya tswetsweng 

ka Moya, le jwale ho sa le jwalo. 

30Empa Lengolo le reng? Le re: Lelekisa ya rekilweng le mora wa hae; hobane mora 

wa ya rekilweng e ke ke ya eba mojalefa hammoho le mora wa ya sa rekwang. 

31Ka baka leo, banabeso, ha re bana ba ya rekilweng, empa re le ba ya sa rekwang. 

BAGALATA 5 

1Emang ke hona tokolohong eo Kreste a re lokolotseng ka yona, mme le se ke la boela 

la bofjwa jokong ya bohlanka. 

2Bonang, nna Pauluse, ke a le bolella hore, ha le ka bolla, Kreste a ke ke a le thusa 

letho. 

3Mme ke boela ke omela ho motho e mong le e mong ya ka bollang, hore o 

tshwanetse ho etsa ka molao kaofela ha wona. 

4Lona kaofela ba ratang ho bewa ba lokileng ka molao, le arohile ho Kreste, le wele 

mohaung. 

5Empa rona, re lebeletse ka Moya tshepo ya ho loka ho tswang tumelong. 

6Hobane ho Jesu Kreste, ho bolla le boqai ha di thuse letho, empa ho thusa tumelo e 

sebetsang ka lerato. 

7Le ne le matha hantle; ke mang ya le sitisitseng hore le se utlwe nnete? 

8Keletso eo ha e tswe ho ya le bitsitseng. 

9Tomoso e nyenyane e hohomosa hlama kaofela. 

10Haele nna, ke le tshepile Moreneng hore le ke ke la ba le kgopolo esele; empa ya le 

ferekanyang o tla fihlelwa ke kahlolo, leha e ka ba mang le mang. 

11Mme nna, banabeso, hoja ke sa bolela lebollo, ekaba ke sa hlorisetswang? Athe 

kgopiso ya sefapano e ka be e tlohile. 

12Hojane ba le ferekanyang ba ka ikgaola le hona. 

Bagalata ba kgothatswa hore ba phele ka Moya, e seng ka nama. 

13Haele lona, banabeso, le bileditswe ho lokoloha, empa feela le se ke la etsa tokoloho 

eo sebaka sa ho phela ka nama, le mpe le sebeletsane ka baka la lerato. 

14Hobane molao wohle o phethahetse tabeng e le nngwe, e reng: Rata wa heno 

jwalokaha o ithata. 

15Empa ekare ha le lomana, mme le jana, iponeleng esebe la fedisana. 

16Mme ke re: Tsamayang ka Moya, mme le se ke la kgodisa ditakatso tsa nama. 

17Hobane nama e na le ditakatso tse lwantshang Moya, mme lewona Moya o na le 

ditakatso tse lwantshang nama; mme ntho tseo di emellane ho lwantshana, hore le tle 

le se ke la etsa tseo le di ratang. 

18Ekare ha le tsamaiswa ke Moya, ha le pusong ya molao. 

19Mme mesebetsi ya nama e pepeneneng: Ke ho feba, le ho 

boka, kebonyala, le bootswa; 

20ke ho rapela medimo ya bohata, le boloi, kehloyano, le dikomang, ke mona, le 

bohale, le dikgang, le diphapang, ledikgaohano; 

21ke mohono, le dipolao, le botahwa, le meharo, le dinthotse jwalo, tseo ke le 

bolellang, jwalokaha ke se nkile ka le bolella, hore ba etsang tse jwalo, ba ke ke ba ba 

ba rua mmuso wa Modimo. 

22Empa tholwana ya Moya ke 

lerato, le thabo, le kgotso, le sebete, lekgauho, le molemo, le botshepehi, le bonolo, le 

boitshwaro. 

23Ha ho molao o hanang tse jwalo. 

24Mme bao e leng ba Kreste, ba thakgisitse nama, le dithato, le ditakatso tsa yona. 

25Ekare ha re phela ka Moya, a re keng re tsamaye le ka Moya. 

26Re se keng ra batla boithoriso ba lefeela, ka ho phephetsana, le ka ho honohelana. 

BAGALATA 6 

Ba ke ba mamellane. Ba fane, ba etse tse lokileng. 

1Banabeso, ekare ha motho a wela molatong o mong, lona bao le leng ba moya, le ke 

le mo tsose ka moya o mosa; mme o iponele, esere wa lekwa le wena. 

2Jarelanang diphahlo, mme le phethe jwalo molao wa Kreste. 

3Hobane ekare ha e mong a itekanya hore ke letho, athe hase eng, o ithetsa e le yena. 

4Empa e mong le e mong a ke a leke mesebetsi eo e leng ya hae, mme ke moo a tla ba 

le sebaka sa ho ithorisa ka tsa hae, e seng ka tsa ba bang. 

5Hobane e mong le e mong o tla jara phahlo eo e leng ya hae. 

6Ya rutwang Lentswe a ke a qotsetse ya mo rutang mesebetsing ya hae yohle. 

7Le se ke la thetswa, Modimo ha o songwe; hobane seo motho a se jalang, o tla se 

kotula le hona. 

8Ya jallang nama ya hae, o tla kotula nameng ho bola; empa ya jallang Moya, o tla 

kotula Moyeng bophelo bo sa feleng. 

9Re se ke ra kgathala ke ho etsa hantle, hobane re tla kotula nakong ya teng, ha re sa 

tepelle. 

10Ka baka leo, ha re sa na le sebaka, a re etseng bohle hantle, empa haholo ba ntlo ya 

tumelo. 

Kgothatso e nngwe ka taba tsa ba emelang lebollo. — Sefapano sa Kreste 
moapostola o tla nne a ithorise ka sona. — Ditumediso. 

11Bonang, ke le ngoletse ka letsoho la ka ka dihlaku tse kaakang. 

12Bohle ba ratang ho kgahlisa ka nama, ba le phehella ho bolla, hore ba tle ba se ke ba 

hlorisetswa sefapano sa Kreste. 

13Kanthe esita le bona ba bollang, ha ba boloke molao; empa ba rata ha le ka bolla, ba 

tle ba ithorise ka nama ya lona. 

14Haele nna, ho ithorisa ho be hole le nna, haese ka sefapano sa Morena wa rona Jesu 

Kreste, eo ka yena lefatshe le thakisitsweng ka nqeng ya ka, le nna ke 

thakigisitsweng ka nqeng ya lefatshe. 

15Hobane ho Jesu Kreste ho bolla le boqai hase letho, empa eo e leng taba ke 

hore motho e be mmopuwa e motjha. 

16Mme haele bohle ba tlang ho ya ka molao oo, kgotso le mohau di be ho bona, le ho 

Iseraele wa Modimo. 

17Empa feela, motho a tle a se ke a ntshwabisa, hobane ke jere mabote a Morena Jesu 

mmeleng wa ka. 

18Banabeso, mohau wa Morena wa rona Jesu Kreste o be le moya wa lona. Amen! 

BAEFESE 

BAEFESE 1 

Tumediso. 

1Ke le Pauluse, moapostola wa Jesu Kreste ka thato ya Modimo, ke ngolla bahalaledi 

ba Efese, e leng ba dumetseng ho Jesu Kreste, ke re: 

2A le ke le newe mohau le kgotso ke Modimo, Ntata rona, le ke Morena Jesu Kreste! 

Mahlohonolo a tswang ho Modimo ka Jesu Kreste ya re lopolotseng, e bileng e le 
hlooho ya Kereke. 

3Ho bokwe Modimo, Ntata Morena wa rona Jesu Kreste, o re hlohonolofaditseng ka 

mahlohonolo wohle a Moya, mahodimong, ho Kreste; 

4kamoo o re kgethetseng ho yena kateng, ha o ne o eso ho thee lefatshe, hore re tle re 

halalele, mme re hloke sekodi pela wona. 

5Hobane leratong la wona, o ne o rere pele ho re bea bana ba wona, ka Jesu Kreste, ka 

ketso ya boithatelo ba wona, 

6e tle e be thoriso ya kganya ya mohau wa wona oo o re hauhetseng ka wona ho 

Maratuwa wa wona. 

7Ke ka ho yena re nang le topollo ka madi a hae, ke ho re, tshwarelo ya ditshito, ka 

monono wa mohau wa hae, 

8oo Modimo o re atiseditseng wona ka bohlale bohle le ka kelello yohle; 

9wa re tsebisa sephiri sa thato ya wona ka boithatelo ba wona, kamoo o neng o 

itherele kateng; 

10hore, etlere nako tse beilweng ke wona ha di se di phethehile, o tle o bokellele 

tsohle ho Kreste, leha e le tse lehodimong, leha e le tse lefatsheng. 

11Hape, ke ka ho Kreste re entsweng lefa la wona, kamoo re neng re rerelwe hona 

pele kateng, ka morero wa ya sebetsang dintho tsohle ka phehello ya thato ya hae; 

12re tle re be thoriso ya kganya ya hae, rona ba tshepileng Kreste pele. 

13Ke yena eo le lona le leng ho yena, lona ba utlwileng lentswe la nnete e 

leng Evangeli ya pholoho ya lona; eo hape, ha le se le dumetse ho yena, le 

tshwailweng ke Moya o Halalelang, o baletsweng batho; 

14e leng wona tebeletso ya lefa la rona, ho tle ho lopollwe bao Modimo o ithuetseng 

bona, e be thoriso ya kganya ya wona. 

15Ka baka leo, haesale ke utlwa le nna tumelo ya lona ho Morena Jesu, le lerato la 

lona ho bahalaledi bohle, 

16ha ke lese ho leboha ka lona, ke ntse ke le hopola merapelong ya ka, 

17hore Modimo wa Morena wa rona Jesu Kreste, Ntate wa kganya, o le nee moya wa 

bohlale le wa tshenolo tsebong ya wona; 

18o edise mahlo a dipelo tsa lona, le tle le tsebe tshepo e leng teng pitsong ya wona le 

monono wa kganya ya lefa la wona hara bahalaledi; 

19le tsebe le boholo bo sa lekanngweng ba matla a wona ho rona ba dumetseng, ka 

tshebetso ya matla a wona a sa sitweng ke letho; 

20ao o sebeditseng ka wona ho Kreste, ha o mo tsosa bafung, wa ba wa mo dudisa 

letsohong le letona la wona, mahodimong, 

21kahodima boholo bohle, le puso yohle, le matla wohle, le borena bohle, le mabitso 

wohle a ka bitswang, e seng lefatsheng lena feela, empa e leng le ho le tlang ho tla. 

22Mme o beile dintho tsohle katlasa maoto a hae, a ba a mo nea Kereke, e tle e be 

yena hlooho dinthong tsohle. 

23Kereke e leng mmele wa hae, le phetheho ya ya phethang ntho tsohle ho bohle. 

BAEFESE 2 

1O le tsositse jwalo le lona le neng le shwele melatong ya lona le dibeng tsa lona; 

2tseo kgale le neng le itsamaela ho tsona ka mokgwa wa lefatshe lena, ha le ne le sa 

buswa ke morena ya busang matla a sebaka, e leng moya o sebetsang jwale baneng ba 

ho se dumele. 

3Le rona bohle, pele, re ne re tsamaya le bona ditakatsong tsa nama ya rona, re ntse re 

etsa ho ratwang ke nama le ke mehopolo ya rona; mme ka ho hlaha ha rona re ne re le 

bana ba bohale, jwaloka ba bang. 

4Empa Modimo, kaha e le morui wa mohau, ka baka la lerato le leholo leo o re 

ratileng ka lona, 

5ha re ne re itjhweletse melatong ya rona, o re pholositse hammoho ho Kreste (hobane 

le bolokehile ke mohau), 

6mme o re tsositse hammoho, wa ba wa re dudisa hammoho mahodimong, ho Jesu 

Kreste; 

7hore mehleng e tlang, o tle o bonahatse monono o fetisang wa mohau wa wona, ka 

lereko leo o re etseditseng lona ho Jesu Kreste. 

8Hobane le bolokehile ke mohau, ka tumelo; ha ho tswe ho lona, kempho ya Modimo: 

9hase ka mesebetsi, ho tle ho se ka ha eba motho ya ithorisang. 

10Hobane re mosebetsi wa wona, re bopetswe ho Jesu Kreste mesebetsi e molemo, eo 

Modimo o e lokisitseng pele, re tle re itsamaele ho yona. 

Baditjhaba le Bajuda ba teantswe hammoho ho Modimo ka sefapano sa Jesu 
Kreste. 

11Ka baka leo, le ke le hopole hobane lona bao pele le neng le le baditjhaba ka nama, 

le neng le bitswa maqai ke ba bitswang babolli ka lebollo le etswang nameng ka 

matsoho; 

12mehleng eo, le ne le le kantle ho Kreste, le ne le kgaohane le setjhaba sa Iseraele, le 

ne le se na kabelo dilekaneng tsa pallo, le se na tshepo, le se na Modimo lefatsheng. 

13Empa jwale, ha le le ho Jesu Kreste, lona bao le neng le le hole kgale, le 

atameditswe ke madi a Kreste. 

14Hobane ke yena kgotso ya rona, e leng yena ya entseng ditjhaba tse pedi setjhaba se 

le seng, mme o rapaladitse lerako le neng le di kgaohantse. 

15O fedisitse ka nameng ya hae sebaka sa hloyano, e leng molao wa ditaelo tse 

laelwang; hore ba babedi a ba fetole ka ho yena motho a le mong, e motjha, ka ho etsa 

kgotso; 

16mme a busetse hammoho ho Modimo ba bang le ba bang, e le mmele o le mong, ka 

sefapano sa hae, ha a bolaile hloyano ka sona. 

17Mme ha a tlile, o boletse kgotso ho lona le neng le le hole, le ho ba neng ba le haufi; 

18hobane ke ka yena re nang le katamelo ba babedi ho Ntate, ka Moya o le mong. 

19Mme jwale, ha le sa le basele, leha e le bajaki, empa le se le le ba motse o le mong 

le bahalaledi, mme le ba ntlo ya Modimo, 

20le mohahoo theilweng hodima motheo wa baapostola le wa baporofeta, oo Jesu 

Kreste e leng yena lejwe la ntlha la wona; 

21eo mohaho wohle o theilweng hodima hae, o kopaneng ka nqa tsohle, mme o ntse o 

hola ho ba tempele e kgethehileng Moreneng. 

22Le lona le hahilwe hammoho ho yena, ho ba ntlo ya Modimo Moyeng. 

BAEFESE 3 

Sephiri sa pitso ya baditjhaba. — Boholo bo se nang ho lekanngwa ba lerato la 
Kreste. 

1Ke ka baka leo ke le ngollang, nna, Pauluse, ke leng moholehuwa wa Jesu Kreste ka 

baka la lona baditjhaba, 

2ha le fela le utlwile kabelo ya mohau wa Modimo eo ke e neetsweng bakeng sa lona. 

3Sephiri seo ke se tsebisitswe ka tshenolo, jwalokaha ke sa tswa le ngolla 

ka mantswe a se makae; 

4kamoo le ka lemohang kateng, ha le bala teng, kutlwisiso eo ke nang le yona ya 

sephiri sa Kreste. 

5Sephiri seo ha se a ka sa senolelwa bana ba batho melokong e fetileng, jwalokaha 

se tswa senolwa mehleng ena ke Moya ho baapostola ba hae ba halalelang, le ho 

baporofeta; 

6e leng hore baditjhaba ke majalefa le Baiseraele, ke mmele o le mong le bona, ba na 

le kabelo hammoho pallong ho Jesu Kreste, ka Evangeli; 

7eo ke entsweng mohlanka wa yona, ka neo ya mohau wa Modimo, oo ke o neilweng 

ka tshebetso ya matla a wona. 

8Mohau oo o neilwe nna, ke leng e monyenyane ho bahalaledi bohle, wa hore ke 

bolele hara baditjhaba monono o sa fihlelweng wa Kreste, 

9mme ke pepese pela bohle ditaba tsa sephiri seo, se neng se patilwe, mehla ya 

bohloleho e eso ho qale, ka ho Modimo o hlodileng dintho tsohle; 

10hore jwale bohlale ba Modimo, bo leng bongata mekgweng ya jona, bo bonahale ka 

kereke, ho baholo le ho mebuso mahodimong, 

11ka morero oo o o entseng ho hloleheng, mme ke hona o tswang ho o phetha ka Jesu 

Kreste, Morena wa rona; 

12eo re dumeletsweng ka yena ho atamela ho Modimo ka tshepo, ka tumelo eo re nang 

le yona ho yena. 

13Ke moo ke le rapelang hore le se ke la fediswa pelo ke dihloriso tse ntlhahelang ka 

baka la lona; tsona ke thoriso ya lona. 

14Ke ka baka leo ke kgumamang pela Ntata Morena wa rona Jesu Kreste, 

15eo leloko le leng le le leng le mahodimong le lefatsheng le bitswang ka yena. 

16Ke a rapela hore a le nee, ka monono wa kganya ya hae, hore le tiiswe ka matla 

mothong wa kahare ke Moya wa hae, 

17Kreste a tle a ahe dipelong tsa lona ka tumelo; 

18e le hore, ha le se le meletse leratong, le theilwe ka ho lona, le be ba ka utlwisisang 

le bahalaledi bohle bophara ba lona, le bolelele ba lona, le botebo ba lona, le ho 

phahama ha lona; 

19mme le tsebe lerato la Kreste, le fetisang tsebo yohle, le tle le tlale botlalo bohle ba 

Modimo. 

20Ho yena ya ka tsebang, ka matla a hae a sebetsang ho rona, ho etsa ho fetisang 

haholo tsohle tseo re ka di qelang le tseo re ka di hopolang, 

21ho yena ho iswe kganya kerekeng, ka baka la Jesu Kreste, kamehla yohle, ka ho sa 

feleng! Amen! 

BAEFESE 4 

Bonngwe ba tumelo. 

1Ke le kgothatsa ke hona, nna ke leng moholehuwa ka baka la Morena, ke re: 

Tsamayang ka mokgwa o tshwanelang pitso eo le bitsitsweng ka yona, 

2ka boikokobetso bohle, le ka mosa, le ka sebete, le ntse le mamellana ka lerato. 

3Le tiye matla ho boloka bonngwe ba moya ka tlamo ya kgotso. 

4Mmele o mong, le Moya o mong, jwalokaha le bileditswe tebello e le nngwe ka ho 

bitswa ha lona. 

5Morena o mong, tumelo e nngwe, le kolobetso e nngwe. 

6Modimo o mong, e leng Ntata bohle, ya kahodimo ho bohle, ya hara bohle, ya ka ho 

bohle. 

7Empa e mong le e mong ho rona o neilwe mohau ka tekanyo ya neo ya Kreste. 

8Ke ka baka leo ho itsweng: Eitse hobane a nyolohele lehodimong, o isitse kgolehong 

ba holehilweng ba bangata, mme o neile batho dineo. 

9Mme ho nyoloha hoo ke ho reng, haese ho re, o ne a theohetse pele dibakeng tse ka 

tlasetlase tsa lefatshe? 

10Ya neng a theohile, esale yena ya nyolohetseng kahodimo ho mahodimo wohle, a tle 

a tlale ntho tsohle. 

11Mme esale yena ya beileng ba bang baapostola, ba bang baporofeta, ba bang 

baboledi ba Evangeli, ba bang badisa le baruti, 

12ho phethisisa bahalaledi, ho etsa tshebetso ya bodisa, ho hahisa mmele wa Kreste; 

13re tle re be re finyelle bohle bonngweng ba tumelo le ba tsebo ya Mora wa 

Modimo, re be re fihlele boholo ba monna ya phethehileng, le tekano ya boemo bo 

phethehileng ba Kreste; 

14hore re se hlole re eba bana, ba jwaloka mahohodi, ba fetohelang moyeng o mong le 

o mong wa thuto e ntjha, ka thetso ya batho, le ka mano a bona a ho kgelosa ka 

bohata; 

15re mpe re etse nnete ka lerato, mme re hole nthongtsohle ho Kreste, eo e leng 

hlooho, 

16eo mmele wohle o bopehileng hantle, o kopantsweng hammoho, ka dikopano tsohle 

tse fepang ditho tsohle, o nkang kgolo ho yena, ka matla a abelwang se seng le se seng 

sa tsona, o tle o hahuwe leratong. 

Kgalalelo eo ka yona bakreste ba ikgethang ho baditjhaba. 

17Jwale, seo ke se bolelang, seo ke se tiisang Moreneng, ke re: Le se hlole le phela 

jwaloka baditjhaba ba bang, ba yang ka bosawana ba dikelello tsa bona; 

18bao mehopolo ya bona e leng lefifing, mme ba hole le bophelo ba Modimo ke ho se 

tsebe ho leng ho bona, ka baka la bothata ba dipelo tsa bona. 

19Ba timeletswe ke kutlo yohle, ba ineetse bohlola, ba tle ba etse manyala wohle ka 

takatso e se nang ho kgolwa. 

20Empa haele lona, ha le a ka la ithuta Kreste jwalo; 

21ha le fela le mo mametse, mme le rutilwe ho yena kamoo nnete e leng ho Jesu 

kateng, 

22e leng hore le hlobole, kamoo metsamao ya lona ya pele e neng e le kateng, motho 

wa kgale, ya bodiswang ke ditakatso tse thetsang; 

23le ho ntjhafala mehopolong ya dipelo tsa lona, 

24le ho apara motho e motjha, ya bopilweng ka setshwantsho sa Modimo, ho lokeng le 

kgalalelong ya nnete. 

25Ka baka leo, le ke le tele leshano, mme e mong le e mong a bolele nnete ho wa 

habo; hobane re ditho ba bang tsa ba bang. 

26Ekare ha le halefa, le se ke la etsa sebe; letsatsi le se ke la phirimela bohale ba lona; 

27mme le se ke la nea Diabolose sebaka. 

28Ya neng a utswa, a se ke a hlola a utswa, a mpe a ineele ho sebetsa dintho tse 

molemo ka matsoho a hae, a tle a tsebe ho nea ya hlokang. 

29Polelo e dihlong, leha e le nngwe, e se ke ya tswa melomong ya lona; empa ho 

tswe e ntle, e lokelang kgahiso, e tle e hlahisetse ba e utlwang molemo. 

30Le se ke la swabisa Moya o Halalelang wa Modimo, oo le tshwaetsweng letsatsi la 

topollo ke wona. 

31Tse bohloko tsohle, le bohale, le ho itshena, le komang, le ho seba, le lonya lohle, di 

falatswe ho lona. 

32Le rekolohelane, le hauhelane, le tshwarelane, jwalokaha Modimo le wona o le 

tshwaretse ka JesuKreste. 

BAEFESE 5 

1Le fele le be baetsisi ba Modimo, kaha le le bana ba ratwang; 

2mme le tsamaye leratong, jwalokaha Kreste le yena a re ratile, mme a ineetse bakeng 

sa rona, hore e be nyehelo le sehlabelo se monko o monate ho Modimo. 

3Empa haele bofebe, le ditshila tsohle, le takatso ya moruo, ho se ke ha bolelwa le 

mabitso a tsona hara lona, kamoo ho tshwanelang bahalaledi kateng; 

4leha e le taba e dihlong, leha e le ya bowatla, leha e le ya meswaso e mebe, e 

leng taba tse sa tshwanelang; ho mpe ho utlwahale diteboho. 

5Hobane le a tseba hore mofebi, leha a le mong, le ya ditshila, le ya ratang leruo, e 

leng motho ya sebeletsang medimo ya bohata, ha ba na kabelo mmusong wa Kreste le 

Modimo. 

6Motho a se ke a le thetsa ka dipolelo tsa lefeela; hobane ke ka baka la ntho tseo 

bohale ba Modimo bo tlelang bana ba ho se dumele. 

7Ka baka leo, le se ke la ba le taba le bona. 

8Hobane kgale le ne le le lefifi, empa jwale le lesedi Moreneng; tsamayang ke hona 

jwaloka bana ba lesedi. 

9Hobane tholwana ya lesedi ke molemo wohle, le ho loka, le nnete. 

10Le qamake se ka kgahlisang Morena; 

11mme le se ke la ba le kabelo mesebetsing e nyopang ya lefifi, le mpe le e nyatse: 

12hobane le ho bolelwa tseo ba di etsang sephiring ke taba e hlabisang dihlong. 

13Empa ntho tseo tsohle ha di kgalemelwa, di bonahatswa ke lesedi; hobane hohle ho 

bonahatswang, ho lesedi. 

14Ke ka baka leo ho itsweng: Tsoha, wena morobadi, tloha hara bafu, mme Kreste o 

tla o bonesetsa. 

15Ha ho le jwalo, iponeleng hore le tsamaye ka kelello, e seng jwaloka mawatla, e 

mpe e be jwaloka ba bohlale. 

16Lopollang dinako, hobane mehla e se e le mebe. 

17Ka baka leo, le se ke la etsa ka bowatla, le mpe le tsebisise hantle ho ratwang ke 

Morena. 

18Mme le se ke la tahwa ke veine,hobane bohlola bo teng ho yona; le mpe le tlale 

Moya. 

19Buisanang ka dipesalema, le ka difela, le ka dipina tsa moya, mme le binele 

Morena, le mo dudueletse ka dipelong tsa lona. 

20Le lebohe kamehla Modimo, Ntata rona, ka baka la ntho tsohle, ka lebitso la Jesu 

Kreste, Morena wa rona. 

Ditshwanelo tsa ntlo. 

21Ikokobetseng e mong ho e mong, le ntse le tshaba Kreste. 

22Lona basadi, le ikokobetse katlasa banna ba lona, jwalokaha le ikokobetsa ho 

Morena; 

23hobane monna ke hlooho ya mosadi, jwalokaha Kreste le yena e le hlooho ya 

kereke, mme ke yena Mmoloki wa mmele wa hae. 

24Jwalokaha kereke e ikokobetsa katlasa Kreste, basadi le bona ba ikokobetse ho 

banna ba bona jwalo nthong tsohle. 

25Lona banna, ratang basadi ba lona, jwalokaha Kreste le yena a ratile kereke, mme a 

iteletse lefu ka baka la yona; 

26hore a tle a e halaletse, ha a se a e ntlafaditse ka hlatsuo ya metsi ka lentswe la hae, 

27a tle a ikemisetse yona pela hae, e le kereke e kganyang, e se nang letheba le letsika, 

leha e le letho le jwaloka tseo; e mpe e be e halalelang, e se nang sekodi. 

28Ke ka mokgwa o jwalo le bona banna ba tshwanetseng ho rata basadi ba bona 

jwaloka mmele wa bona. Ya ratang mosadi wa hae, eba o a ithata. 

29Hobane ha ho eso ho be motho ya kileng a hloya nama ya hae le ka mohla o le 

mong; empa o ye a e fepe, a e baballe, jwalokaha Kreste le yena a etsa kereke. 

30Hobane re ditho tsa mmele wa hae. 

31Ke ka baka leo ho ngodilweng, ho thwe: Monna o tla tlohela ntatae le mmae, a 

kgomarele mosadi wa hae, mme ba babedi e tla ba nama e le nngwe feela. 

32Sephiri sena se seholo; empa ke bua ke ntse ke lekanya Kreste le kereke. 

33Leha ho le jwalo, e mong le e mong ho lona a fele a rate mosadi wa hae jwalokaha a 

ithata, mme mosadi yena a hlomphe monna wa hae. 

BAEFESE 6 

1Bana, utlwang batswadi ba lona Moreneng; hobane ke ntho e lokileng. 

2Hlonepha ntatao le mmao — ke oo molao wa pele o nang le pallo — 

3o tle o be le lehlohonolo, mme o phele halelele lefatsheng. 

4Mme lona bontata bana, le se ke la halefisa bana ba lona; le mpe le ba hodise ka ho 

ba laya le ka ho ba rutela Moreneng. 

5Bahlanka, utlwang ka tshabo, le ka thothomelo, le ka tshepeho ya dipelo tsa lona, bao 

e leng beng ba lona ka nama, jwalokaha le utlwaKreste. 

6Le se ke la ba sebeletsa feela ha ba le tadimile, jwaloka hoja lerata ho kgahlisa batho; 

le mpe le etse ho rata ha Modimo, ka pelo ka ho re, le bahlanka ba Kreste; 

7le ba sebeletse ka pelo e ntle, le ntse le sebeletsa Morena, e seng batho; 

8le ntse le tseba hobane e mong le e mong, leha e le ya ruilweng, leha e le ya sa 

ruwang, o tla newa ke Morena ka tekano ya botle boo a bo entseng. 

9Le lona benghadi, le ba etse jwalo, mme le tlohele ho ba sokela, ka ho tseba hobane 

le wa lona Morena o teng mahodimong, le hobane ha a re letho ka tshobotsi ya motho. 

Dihlomo tsa Moya. 

10Qetellong, banabeso, tiyang Moreneng le matleng a hae a sa sitweng ke letho. 

11Aparang dihlomo tsohle tsa Modimo, le tle le tsebe ho hlola dihloho tsohle tsa 

Diabolose. 

12Hobane ntwa ya rona ha e lwane le nama le madi, empa e lwana le baholo, le 

mebuso, le marena a lefifi la lefatshe lena, le meya e bolotsana e sebakeng sa 

lehodimo. 

13Ka baka leo, nkang dihlomo tsohle tsa Modimo, le tle le tsebe ho tiya ka tsatsi le 

lebe, le ho ema le setse le hlotse tsohle. 

14Tiyang ke hona, le ntse le itlamile matheka ka senyepa sa nnete, mme le apere 

tshireletso ya sefuba, e leng ho loka. 

15Maotong a lona, le rwale mafolofolo a Evangeli ya kgotso. 

16Kahodima tseo tsohle le tshware thebe ya tumelo eo ka yona le ka tsebang ho tima 

metsu yohle e tukang ya molotsana. 

17Rwalang heleme ya poloko, mme le tshware lerumo la Moya, e leng lentswe la 

Modimo. 

18Le rapele ka Moya kamehla, ka merapelo yohle, le fadimehele teng ka tiisetso 

yohle, mme le rapelle bahalaledi bohle. 

19Le nna le nthapelle, hore ke newe ho bua phatlalatsa, ke tle ke tsebise batho sephiri 

sa Evangeli, 

20eo ke leng lenqosa la yona, leha ke tlamilwe ka mahlaahlela, hore ke bolele ditaba 

tsa yona ka matla, jwalokaha ke tshwanetse ho dibolela. 

Lengolo leo le rongwa ka Tikike. — Tumediso. 

21Mme ka hore le tle le tsebe le lona kamoo ke dutseng kateng, le seo ke se etsang, 

Tikike, ngwaneso ya ratwang, mohlanka ya tshepehang Moreneng, o tla le tsebisa 

tsohle. 

22Ke ka baka leo ke mo rometseng ho lona, a tle a le tsebise kamoo re dutseng kateng, 

mme a tshedise dipelo tsa lona. 

23Kgotso, le lerato, le tumelo di be le baena, di etswa ho Modimo Ntate le ho Morena 

Jesu Kreste! 

24Mohau o be le bohle ba ratang Morena wa rona Jesu Kreste ka lerato le sa feleng. 

Amen! 

BAFILIPI 

BAFILIPI 1 

Tumediso. 

1Re le Pauluse le Timothea, bahlanka ba Jesu Kreste, re ngollabahalaledi bohle ba 

Filipi ba leng ho Jesu Kreste, le balebedi, le bahlankaba kereke, re re: 

2Le ke le newe mohau le kgotso ke Modimo, Ntata rona, le ke Morena Jesu Kreste. 

Tsa kamoo moapostola a ratang Bafilipi kateng, ka baka la hobane ba kgomaretse 
Evangeli. 

3Ke leboha Modimo wa ka kamehla yohle ha ke le hopola; 

4ke ntse ke le rapella bohle kamehla, ka thabo, merapelong yohle eo ke e etsang, 

5kahobane le fela le kgomaretse Evangeli, haesale mohla le qalang ho e utlwa, ho 

fihlela jwale. 

6Ke tshepile hobane ya qadileng mosebetsi o molemo ho lona, o tla fela a o phethe, ho 

isa tsatsing la Jesu Kreste. 

7Ho lokile, ha ke ikutlwa jwalo bakeng sa lona bohle, kahobane, ditlamong tsa ka, le 

boikarabelong ba ka, le tiisong ya Evangeli, ke na le lona ka pelong ya ka; hobane 

bohle le nkile kabelo mohaung hammoho le nna. 

8Hobane Modimo ke paki ya ka ya hobane ke le hlolohetswe bohle leratong la Jesu 

Kreste. 

9Mme seo ke se kopang, ke hore lerato la lona le nne le eketsehe kamehla, ka tsebo le 

ka kelello yohle; 

10le tle le tsebe ho lemoha ditabatse fetisang ka molemo, le nne le hlweke, mme le se 

ke la kgoptjwa, letsatsi la Kreste le be le tjhabe; 

11le ntse le tletse ditholwana tsa ho loka, tse behwang ka Jesu Kreste, hore e be 

kganya le poko ho Modimo. 

Ho tlangwa ha moapostola ho ntsheditse mosebetsi wa Evangeli pele. 

12Banabeso, ke rata ha le ka tseba hoba tse ntlhahetseng di thusitse haholo ho ntshetsa 

Evangeli pele. 

13Ho tlangwa ha ka ka baka la Kreste ho bile ha tuma hohle tlung ya borena, le ka nqa 

tsohle tse ding. 

14Mme jwale, ba bangata ho bana babo rona Moreneng ba ekeleditswe matla a ho 

bolela lentswe la Modimo, ba se na tshabo, ka ho kgothahala ke ditlamo tsa ka. 

15Ba bang ba fela ba etsa jwalo ka mona le ka kgang; empa ba bang ba bolela Kreste 

ka pelo e kgabane. 

16Ba bang ba bolela Kreste ka kgang, e seng ka pelo e ntle, ba lekanya hoba ba tla 

eketsa bohloko ba ditlamo tsa ka. 

17Empa ba bang ba etsa ka lerato, ka ho tseba hoba ke beilwe hore ke emele Evangeli. 

18Ho nang? Kreste o ntse a bolelwa ka mekgwa yohle, leha e le ka boiketsiso, leha e 

le ka nnete; mme ke thabile ke hona, mme ke ya nne ke thabe. 

19Ke tswe ke tseba hobane hoo ho tla mphetohela polokeho ka merapelo ya lona, le ka 

tshitso ya Moya wa Jesu Kreste, 

20ka tebello e tiyang ya ka, le ka tshepo eo ke nang le yona, ya hoba nke ke ka 

swabiswa tabeng leha e le nngwe; ke mpa ke tsebisisa hore, esita le jwale le mehleng 

yohle, Kreste o tla tlotliswa mmeleng wa ka, leha e le ka ho phela ha ka, leha e le ka 

ho shwa ha ka. 

21Hobane ho nna ho phela ke Kreste, mme ho shwa ke moruo. 

22Ha ke tsebe ha ho ka ba molemo ho nna ho phela nameng, le hoba ke tshwanetse ho 

kgetha ka kae; 

23hobane ke hulwa ka nqa tse pedi; ke na le takatso ya ho tloha le ho ba le Kreste, 

hobane ke hona ho leng molemo ka ho fetisisa. 

24Empa ka baka la lona, ho fetisang ka molemo ke ha nka nna ka ba nameng. 

25Mme hape, ka baka la ho kgolwa ke hoo, ke a tseba hoba ke tla nne ke be teng, ke 

nne ke dule le lona bohle, le tle le hole, mme le thabe tumelong; 

26hore ho ithorisa ha lona ka nna ho tle ho eketsehe ho Jesu Kreste, ha ke boetse ke le 

teng ho lona. 

Kereke e kgothatswa hore e be le tiisetso, le lerato la boena, le boikokobetso, le 
kgalalelo. 

27Feela, le itsamaeleng ka mokgwa o tshwanelang Evangeli ya Kreste; hore leha, nka 

tla, ka le bona, leha nka ba siyo, ke nne ke utlwe taba tsa lona tsa hore le ntse le eme 

moyeng o le mong le pelong e le nngwe, le ntse le lwanela hammoho tumelo ya 

Evangeli, 

28le hona le sa tshohe leha e le tabeng e le nngwe ka baka la bahanyetsi. Bora boo, ho 

bona ke pontsho ya tshenyeho, empa ho lona ke ya poloko; mme hoo ho tswa ho 

Modimo. 

29Hobane ka baka la Kreste le neilwe lehlohonolo, e seng feela la ho dumela ho yena, 

e leng le la ho utlwiswa bohloko ka baka la hae. 

30Hobane le dutse ntweng eo le boneng e le ho nna, eo le jwale le sa utlwang hobane e 

ho nna. 

BAFILIPI 2 

1Ka baka leo, ekare ha tshediso e le teng ho Kreste, ha ho le kgothatso ya lerato, ha ho 

le kopano ya Moya, ha ho le lereko le mehauhelo, 

2le ke le phethise thabo ya ka, ka ho ba le kgopolo e le nngwe, le lerato le le leng, le 

moya o le mong, le ho ikutlwa ho le hong feela. 

3Le se ke la etsaletho ka kgang, leha e le ka boithoriso ba lefeela, empa e mong le e 

mong, ka boikokobetso, a lekanye hobane ba bang ba mo fetisa. 

4E mong le e mong a se ka a hlokomela tseo e leng tsa hae feela, a mpe a hlokomele le 

tseo e leng tsa ba bang. 

5Le fele le be le pelo e bileng le ho Jesu Kreste; 

6eo leha a ne a ema ka sebopeho sa Modimo, a sa kang a lekanya hobane o a utswa ha 

a iketsa ya lekangang le Modimo; 

7athe o iphedisitse ka ho nka sebopeho sa mohlanka, ka ho iketsa ya tshwanang le 

batho. 

8Mme ha a hlahile a le jwaloka motho, o ikokobeditse, a iketsa ya utlwang ho isa 

lefung, e, le lefung la sefapano. 

9Ke ka baka leo Modimo o mo phahamisitseng ka ho fetisa, mme o mo neile lebitso le 

hodima mabitso wohle; 

10hore lebitsong la Jesu, mangwele wohle a ba mahodimong, le lefatsheng, le katlase 

ho lefatshe, a kgumame; 

11mme maleme wohle a bolele hore Jesu Kreste ke Morena, e be tlotliso ya Modimo 

Ntate. 

12Baratuwa ba ka, jwalokaha le bile le kutlo kamehla, le fele le sebetse polokeho ya 

lona ka tshabo le ka thothomelo, e seng feela ha ke le ho lona, empa haholoholo leha 

ke le siyo; 

13hobane Modimo ke wona o sebetsang ka ho lona ho rata le ho etsa, ka boithatelo ba 

wona. 

14Etsang tsohle le sa ngongorehe, le sa dikadike; 

15le tle le hloke sekodi le letheba,le be bana ba Modimo, ba sa nyatseheng hara 

moloko o senyehileng, o kgopo, oo le kganyang hara wona jwaloka masedi 

lefatsheng, le ntse le phahamisitse lentswe la bophelo; 

16ke tle ke tsebe ho ithorisa ka letsatsi la Kreste, ka hore ha ke a ka ka mathela lefeela, 

leha e le ho sebeletsa lefeela. 

17Ekasita leha madi a ka a ka tshelwa sehlabelong le kananelong ya tumelo ya lona, 

teng nka thaba, ka thaba le lona bohle. 

18Le lona, le thabele hona hoo, le thabe le nna. 

Ho roriswa Timothea le Epafrodite ba tla romelwa Filipi. 

19Ke tshepile ho Morena Jesu hobane ke tla phakisa ke le romele Timothea, ke tle ke 

kgothahale, ha ke utlwa kamoo taba tsa lona di dutseng kateng. 

20Hobane ha ke na e mong eo pelo ya hae e tshwanangle ya ka jwaloka yena, leha e le 

ya hlokomelang taba tsa lona ka sebelejwaloka yena. 

21Hobane bohle ba ipatlela tsa bona, e seng tsa Jesu Kreste. 

22Empa yena, le tseba diketso tsa hae, kamoo a ntshebeleditseng Evangeling kateng, 

jwoloka ngwana ha a sebeletsa ntatae. 

23Ke yena eo jwale ke tshepileng ho mo romela ho lona, ha ke se ke bone tseo ke leng 

hara tsona hore na di feletse kae. 

24Hape, ke kgolwa Moreneng hoba le nna ke tla tla kapele ho lona. 

25Empa ke lekantse hobane e ka kgona ke le romele Epafrodite, ngwaneso le motlatsi 

wa ka mosebetsing le hlabanong, lenqosa la lona le ho nna, le mmaballi wa ka 

bohloking. 

26Hobane o ne a le hlolohetswe haholo bohle, mme o ne a belaela haholo kahobane le 

utlwile ho kula ha hae. 

27O fela a kile a kula, a batla a eshwa; empa Modimo o mo hauhetse, e seng yena a 

nnotshi, empa le nna, hore ke tle ke se ke kaimelwa ke mahlomola a kallanang. 

28Ke phakisitse ka mo romela ho lona ke hona, hore, ha le boela le mmona, le ke le 

thabe, mme le nna ke lese ho hlomoha. 

29Le fele le mo amohele Moreneng ka thabo yohle, mme le hlomphe batho ba jwalo. 

30Hobane o kile a atamela lefu ka baka la mosebetsi wa Kreste, a tedile ho phela ha 

hae, a tle a tlatse tseo le neng le sitwa ho nketsetsa tsona. 

BAFILIPI 3 

1Haele ka ho hong, banabeso, le ithabele Moreneng. 

Ho tshajwe baruti ba bohata; ho phehellwe phetheho ka ho kgomarela Jesu. Ho 
uwe ka mehlala ya moapostola. 

Ha ke kgathale ke ho le ngolla ditaba di le ding, mme ke ntho e le tiisang. 

2Tshabang dintja; tshabang basebetsi ba babe; tshabang lebollo la bohata; 

3hobane ke rona re leng lebollo la nnete, bao re sebeletsang Modimo moyeng, bao re 

ithorisetsang ho Jesu Kreste, bao re sa tshepeng nama. 

4E seng hore le nna nka hloka seo nka ithorisetsang ka sona le nameng. Ekare ha e 

mong a lekanya hoba o na le sebaka sa ho ithorisetsa nameng, haholo ka nna eo. 

5Ke boloditswe ka letsatsi la boroba meno e le mmedi,ke wa mofuta wa Iseraele, wa 

leloko la Benjamine, ke Moheberu wa Baheberu; ka nqa ya molao ke mofarisi. 

6Haele ka tjheseho ke nna ya hlorisitseng kereke; haele ka ho loka ha molao, ke ne ke 

se na ho nyatsuwa. 

7Empa tse neng di le moruo ho nna, ke di entse tshenyehelo ka baka la Kreste. 

8Ke fela ke lekanya hoba ntho tsohle ke tshenyehelo, ha di ka bapiswa le boholo ba ho 

tseba Jesu Kreste, Morena wa ka, eo ke lahlileng tsohle ka baka la hae, mme ke di etsa 

dithole, ke tle ke rue Kreste; 

9mme ke fumanwe ho yena ke ena le ho loka, e seng ha molao, empa e le ho leng ka 

ho dumela ho Kreste, ke ho re, ho loka ho tswang ho Modimo ka tumelo; 

10ke tle ke tsebe Jesu Kreste, le matla a tsoho ya hae, le ho kopana le 

yena mahlomoleng a hae, ke tle ke tshwane le yenalefung la hae; 

11hore mohlomong le nna nke ke fihlele tsoho ya bafu. 

12E seng hore ke se ke nkile moputso, leha e le hore ke se ke phethehile; empa ke ntse 

ke phalla hore ke tle ke hape seo Kreste le yena a nkgapetseng sona. 

13Banabeso, haele nna, ha ke itekanye hore ke se ke se hapile; 

14empa ke etsa ho le hong feela: ke lebala tse kamorao, mme ke hahamalla ho tse 

kapele; ke mathela moo ho lekantsweng teng, e lengpheo eo re e biletswang hodimo 

ke Modimo, ka Jesu Kreste. 

15Ka baka leo, rona bohle ba phethehileng, a re ke re ikutlweng jwalo; mme ha le ena 

le boikutlo bosele nthong e nngwe, le hona Modimo o tla le senolela hona. 

16Empa haele moo re setseng re fihletse teng, re ke re tsamaye ka molao o le mong. 

17Banabeso bohle hammoho le be baetsisi ba ka, mme le ele hloko ba tsamayang ka 

mehlala eo re le etseditseng yona. 

18Hobane ba bangata bao ke seng ke ba boletse ho lona hangata, le jwale ke sa ba 

bolela ka ho lla, ba tsamaya e le dira ho sefapano sa Kreste; 

19bao qetello ya bona e leng timelo, bao modimo wa bona e leng mpa, ba itlotlisang 

ka dihlong tsa bona, ba hopotseng dintho tsa lefatshe feela. 

20Empa wa rona motse o mahodimong, e leng oo hape re lebeletseng ho kgutla teng 

ha Mmoloki Jesu Kreste, Morena; 

21ya tlang ho fetola mmele ya rona e nyatsehang,ho e etsa sebopeho se le seng le 

mmele wa hae o kganyang, ka tshebetso eo a ka tsebang ka yona le ho ipeela dintho 

tsohle katlasa hae. 

BAFILIPI 4 

1Ka baka leo, bana beso ba ratwang, ba hlolohelwang haholo, lona bao le leng thabo 

ya ka, le moqhaka wa ka, ha le ke le tiye jwalo Moreneng, baratuwa. 

Dikgothatso le ditemoso. 

2Ke kgothatsa Efodia, ke kgothatsa Sintike, hore ba be le pelo e le nngwe Moreneng. 

3Le wena, molekanaka wa sebele jokong, ke a o rapela,ke re, o thuse basadi bao ba 

ntlatsitseng Evangeling, ba ena le Klemense, le bantshebedisi ba bang, bao mabitso a 

bona a ngodilweng bukeng ya bophelo. 

4Ithabeleng Moreneng kamehla; ke boela ke rialo, ke re: Ithabeleng. 

5Mosa wa lona o tsejwe ke batho bohle. Morena o haufi. 

6Le se ke la belaella letho; empa nthong tsohle seo le se batlang, le ke le se tsebise 

Modimo ka thapelo le ka kopo e nang le teboho. 

7Mme kgotso ya Modimo, e fetisang kutlwisiso yohle, e tla boloka dipelo tsa lona le 

mehopolo ya lona ho Jesu Kreste. 

8Haele ka ho hong, banabeso, tsohle tseo e leng tsa nnete, tsohle tse hlomphehang, 

tsohle tse lokileng, tsohle tse hlwekileng, tsohle tse ratehang, tsohle tse botumo bo 

botle, tsohle tseo bokgabane bo bong le poko e nngwe e leng teng ho tsona, le ke le 

hopole tsona. 

9Tseo le ithutileng tsona la di amohela, la di utlwa, la di bona ho nna, etsang tsona; 

mme Modimo wa kgotso o tla ba le lona. 

Moapostola o leboha Bafilipi ka dimpho tseo ba mo rometseng tsona. 

10Ke thabile haholo Moreneng, kahobane jwale le boetse le nkgopotse; athe le ne le 

fela le hopotse, empa le ne le hloka sebaka. 

11Ha ke bolele ka baka la ho hloka; hobane ke ithutile ho kgolwa ditabeng dife le dife 

tseo ke leng ho tsona. 

12Ke tseba ho kokobetswa, ke tseba le ho atelwa ke dintho; kahohle le nthong tsohle, 

ke ithutile ho kgora le ho lapa, ho ba naleng le ho ba bofumeng. 

13Nka etsa tsohle ka Kreste ya mphang matla. 

14Leha ho le jwalo, le entse hantle, ha le nthusitse bohloking ba ka. 

15Le a tseba le lona, Bafilipi, hoba, enere ha ke tswa Masedonia, ha ke qala ho le 

bolella Evangeli, ha ho a ka ha eba le kereke e nneileng letho le ka bitswang mpho, 

leha e le kamohelo, haese lona le nnotshi. 

16Esitile leha ke le Thesalonika, le nthometse hang le habedi seo ke neng ke se hloka. 

17Hase hoba ke batla dimpho, empa ke batla ditholwana tse ka leatelang ho le ruisa. 

18Ke fela ke amohetse tsohle, mme ke atetswe haholo; ho tletse ho nna, ka ho nka ho 

Epafrodite tse tswang ho lona, tseo e leng monkgo o monate le sehlabelo se 

amohetsweng ke Modimo, se o kgahlisang. 

19Mme Modimo wa ka o tla le tlatsetsa ka tsohle tseo le di hlokang, ka monono wa 

wona, kganyeng, ka Jesu Kreste. 

20Jwale, ho Modimo, Ntata rona, e be kganya ka ho sa feleng. Amen! 

Ditumediso. 

21Ntumedisetseng bahalaledi bohle ba leng ho Jesu Kreste. Baena ba nang le nna ba le 

dumedisa. 

22Bahalaledi bohle ba le dumedisa, empa haholo bao e leng ba ntlo ya Sesare. 

23Mohau wa Morena wa rona Jesu Kreste o be le lona bohle. Amen! 

BAKOLOSE 

BAKOLOSE 1 

Tumediso. 

1Ke le Pauluse, moapostola wa Jesu Kreste ka thato ya Modimo, ke ena le Timothea, 

ngwaneso, 

2ke ngolla baena ba leng ho Jesu Kreste, bahalaledi le badumedi ba Kolose, ke re: Le 

ke le newe mohau le kgotso ke Modimo, Ntata rona, le ke Morena Jesu Kreste. 

Tumelo ya Bakolose le lerato la bona. — Moapostola o rapela hore ba tswele pele. 
— Jesu Kreste ke Molopolli wa rona, le setshwantsho sa Modimo o sa bonweng, 

le mmopi wa tsohle, le hlooho ya kereke. 

3Re leboha Modimo, Ntata Morena wa rona Jesu Kreste, merapelong eo re sa 

phetseng ho le rapella ka yona; 

4re ntse re utlwa tumelo ya lona ho Jesu Kreste, le lerato la lona ho bahalaledi bohle, 

5ka baka la tshepo eo le e beetsweng mahodimong, eo le e utlwileng pele ka lentswe 

la nnete la Evangeli 

6e fihlileng ha heno, jwalokaha e fihlile lefatsheng lohle, moo e ntseng e 

beha ditholwana, jwalokaha e etsa hara lona haesale mohla le eutlwileng, le tsebileng 

mohau wa Modimo kannete; 

7jwalokaha le rutilwe ke Epafrase, moratuwa le mong ka rona tshebeletsong, le 

mohlanka ya tshepehang wa Kreste hara lona; 

8e leng yena hape ya re tsebisitseng lerato leo le nang le lona ka Moya. 

9Ka baka leo, le rona, haesale mohla re utlwang hoo, ha re phetse ho le rapella, le ho 

le kopela hore le tlale tsebo ya thato ya wona, ka bohlale bohle, le kelello yohle ya 

Moya; 

10le tle le tsamaye ka mokgwa o tshwanelang Morena, le mo kgahlise kahohle, le 

behe ditholwanamesebetsing e metle yohle, le ntse le hola tsebong ya Modimo; 

11le ntse le tiile ka nqa tsohle ka matla a wona a kganyang, ho ba le 

mamellonthong tsohle le sebete se selelele ka thabo; 

12le ntse le leboha Ntate ya re entseng ba loketsweng ke ho ba le kabelo lefeng la 

bahalaledi leseding; 

13mme o re ntshitse matleng a lefifi, wa re falletsa mmusong wa Mora wa wona ya 

ratwang; 

14eo re nang le topollo ka madi a hae, e leng tshwarelo ya dibe. 

15Ke yena e leng setshwantsho sa Modimo o sa bonweng, letsibolo la tsohle tse 

hlodilweng. 

16Hobane ka ho yena ho hlodilwe tsohle tse mahodimong le tse lefatsheng, tse 

bonwang le tse sa bonweng, leha e le diterone, leha e le marena, leha e le dihlooho, 

leha e le mebuso; tsohle di hlodilwe ka yena, mme di hloletswe yena. 

17Ke yena ya leng kapele hodintho tsohle, mme tsohle di eme ka yena. 

18Hape, ke yena hlooho ya mmele, ya kereke, qalo le letsibolo ho bafu, a tle a be le 

tulo ya pelenthong tsohle. 

19Hobane botlalo kaofela bo ratile ho ikahela ka ho yena; 

20le ho busetsa dintho tsohle kgotsong ya Modimo ka yena, leha e le tse lefatsheng, 

leha e le tse mahodimong, kahobane e le yena ya entseng kgotso ka madi a sefapano 

sa hae. 

21Le lona, le neng le le hole pele, le neng le sa le dira ka mehopolo le ka mesebetsi e 

mebe, 

22jwale o le buseditse kgotsong ka mmele wa nama ya hae, ka lefu la hae, a tle a le 

hlahise pela wona le halalela, le se na letheba le molato; 

23ha le fela le tiya tumelong, le theilwe teng, le sa sisinyehe, mme le sa lahle tshepo 

ya Evangeli eo le e utlwileng, e lengyona e boleletsweng babopuwa bohle ba tlasa 

lehodimo; eo nna, Pauluse, ke entsweng mohlanka wa yona. 

Mesebetsi ya Pauluse le dintwa tsa hae ha a ruta baditjhaba. 

24Jwale, ke thabela mahloko a ntlhahelang ka baka la lona, mme ke phethisisa nameng 

ya ka ho setseng ha mahlomola a Kreste, ka baka la mmele wa hae, e leng kereke. 

25Ke entswe mohlanka wa yona, ka kabelo eo Modimo o nkabetseng yona bakeng sa 

lona, ya ho isa lentswe la Modimo kahohle, 

26e leng sephiri se nnileng sa patwa mehleng yohle le melokong yohle, empa jwale se 

pepeseditswe bahalaledi ba wona; 

27bao Modimo o ratileng ho ba tsebisa monono wa kganya ya sephiri seo hara 

baditjhaba, e leng hoba Kreste o ho lona, yena e leng tshepo ya kganya. 

28Ke yena eo re mmolelang, re ntse re tsosa batho bohle, mme re ruta batho bohle 

bohlale bohle, re tle re hlahise batho bohle pela Modimo, e le baphethehi ka ho Jesu 

Kreste. 

29Ke seo ke se sebetsang, ke ntse ke lwana ka tshebetso ya hae e sebetsang ka ho nna 

ka matla. 

BAKOLOSE 2 

1Hobane ke rata ha le ka tseba ntwa e kgolo eo ke e lwanelang lona, le ba Laodisia, le 

bohle ba sa kang ba bona sefahleho sa ka nameng, 

2dipolelo tsa bona di tle di tshediswe, mme ha ba tlamahanngwa hammoho ka lerato, 

ba fihlele monono wohle wa kelello e tletseng, ba tle ba utlwisise sephiri sa Modimo e 

leng Kreste, 

3eo matlotlo kaofela a bohlale le a tsebo a patilweng ka ho yena. 

Ditemoso bakeng sa dithuto tse kgelohileng. 

4Ke le bolella hona hore motho a se ke a le thetsa ka dipolelo tseo e kang di na le ho 

tshepeha. 

5Hobane, leha ke le siyo ka nama, ka moya ke na le lona, ke ntse ke thaba, ke boha ho 

lokisa ha lona, le ho tiya ha tumelo ya lona ho Kreste. 

6Mme jwalokaha le amohetse Morena Jesu Kreste, le fele le tsamaye jwalo ho yena; 

7le ntse le tebisa metso ho yena, le thewa ka ho yena, le tiya tumelong, jwalokaha le 

rutilwe, le ntse le tletse teboho. 

8Itebeleng, motho a se ke a le hulanya ka bohlale ba batho le ka mashano a lefeela, ka 

ho ya ka dithuto tseo batho ba neanang tsona, ka ho latela ditaba tsa qalo tsa lefatshe, 

e seng Kreste. 

9Hobane botlalo kaofela ba bomodimo bo ahile ho yena ka mmele. 

10Ka ho yena le tlala tsohle, e le hlooho ya borena bohle le ya mebuso yohle. 

11Le hona le bolotse ka ho yena ka lebollo le sa etswang ka letsoho, e leng ho hlobola 

mmele wa nama, ka lebollo la Kreste. 

12Le patilwe le yena kolobetsong, moo le tsositsweng le yena ka ho dumela matla a 

Modimo o mo tsositseng bafung. 

13Eitse ha le ne le sa ntse le itjhweletse dibeng tsa lona le ho se bolleng ha nama ya 

lona, o le phedisitse hammoho le yena, ka ho le tshwarela ditlolo tsohle; 

14o hlakotse lengolo la molato la melao e neng e re qosa, mme o le fedisitse ka ho le 

kgokgothella sefapanong. 

15Wa hlobodisa le marena le mebuso, wa e pepesa pontsheng ha Jesu a se a o 

hlotse sefapanong seo. 

16Ka baka leo, motho a se ke a le nyatsa tabeng ya ho ja le ya ho nwa, leha e le tabeng 

ya mekete, le ya dikgwedi tse ntjha, le ya disabatha, 

17tseo e leng seriti sa tse tlang ho tla, empa mmele wa tsona ke Kreste. 

18Motho a se ke a le hlokisa moputso ka ho rata ha hae, ka taba tse kangboikokobetso, 

le tshebeletso ya mangeloi, a ikenya ho tseo a sa kang a di bona, ke ho ikgohomosetsa 

lefeela ka kutlo ya hae ya nama, 

19a sa itshwarelle ka hlooho, eo mmele wohle, ha o ntse o fepjwa, mme o teanngwa 

hammoho ka dikopano tsa manonyello, o holang ka kgolo ya Modimo. 

20Ha le fela le shwele le Kreste ka nqa ya ditaba tsa qalo tsa lefatshe, ana le sa 

bofellwang ka mekgwa, jwaloka hola le sa phela lefatsheng, 

21ha ho thwe: O se ke wa ja; o se ke wa latswa; o se ke wa ama? 

22Tseo tsohle ke tse isang ho boleng; di lateletse melao le dithuto tsa batho; 

23di na le botumo ba bohlale ba hore ke ho sebeletsa Modimo ka ho itlama, le ka ho 

ikokobetsa, le ka ho se hauhele mmele, athe ke tsa lefeela, hobane ke ho kgorisa nama 

feela. 

BAKOLOSE 3 

1Jwale, ha le tsohile le Kreste, batlang dintho tse hodimo, moo Kreste a dutseng 

letsohong le letona la Modimo. 

2Hopolang dintho tse hodimo, e seng tse lefatsheng. 

3Hobane le shwele, mme bophelo ba lona bo patilwe le Kreste ho Modimo. 

4Mme Kreste, e leng bophelo ba lona, mohla a hlahang, le lona le tla hlaha le yena 

kganyeng. 

Bakolose ba kgothatswa ho phela ka kgalalelo, ka lerato, le ka borapedi. 

5Le bolaye ke hona ditho tsa lona tse leng lefatsheng, ke ho re, 

bofebe,le ditshila, le maikutlo a mabe, le ditakatso tse mpe, le takatso ya moruo, e 

leng ho sebeletsa modimo wa bohata. 

6Ke ka baka la ntho tseo bohale ba Modimo bo tlang hodima bana ba ho se dumele. 

7Ke tseo le lona le neng le tsamaya ho tsona pele, ha le ne le sa phela ka tsona. 

8Empa jwale, lahlang le lona, ntho tseo kaofela, e leng bohale, le ho itshena, le 

lonya, le dinyefolo; mme polelo e dihlong e se ke ya tswa melomong ya lona. 

9Le se ke la thetsana ka mashano; le hlobole motho wa kgale le diketso tsa hae; 

10mme le apare motho e motjha, ya ntjhafallang tsebong ka setshwantsho sa ya 

mmopileng. 

11Mona, ha ho Mogerike, leha e le Mojuda, leha e le lebollo, leha e le boqai, leha e le 

mobarebare, leha e le Moskitha, leha e le ya ruilweng, leha e le ya sa ruwang; empa 

Kreste e lentho tsohle, le ho bohle. 

12Le apare ke hona, kaha le le bakgethwa ba Modimo, ba halalelang, ba ratwang, 

maikutlo a mohau, a molemo, a boikokobetso, a bonolo, a mamello. 

13Le mamellane, le rekolohelane, mme ekare ha e mong a ena le komang le e mong 

jwalokaha Kreste a le hauhetse, etsang jwalo le lona. 

14Kahodima tseo tsohle le apare lerato, e leng tlamo ya phetheho. 

15Mme kgotso ya Modimo, eo le e biletswang ho ba mmele o le mong, e buse pelong 

tsa lona; hape le be le teboho. 

16Lentswe la Kreste le ikahele ho lona ka moeno, ho le hlahisetsabohlale bohle; le nne 

le rutane, mme le kgothatsane ka dipesalema, le dithoko, le difela tsa moya, le ntse le 

binela Morena ka dipelo tsa lona, ka bokgabane. 

17Mme seo le se etsang, leha e ka ba eng le eng, ka ho bua, kapa ka ho sebetsa, le etse 

tsohle ka lebitso la Morena Jesu, le ntse le leboha ka yena Modimo Ntate. 

Ditshwanelo tsa ntlo. 

18Basadi, ikokobetseng katlase ho banna ba lona, jwalokaha ho tshwaneleha 

Moreneng. 

19Banna, ratang basadi ba lona, mme le se ke la ba halefela. 

20Bana, utlwang batswadi ba lona nthong tsohle; hobane ke taba e kgahlisang Morena. 

21Bontata bana, se halefiseng bana ba lona, ba tle ba se ke ba nyahama dipelo. 

22Bahlanka, utlwang nthong tsohle bao e leng benghadi ba lona ka nama, le se ke la 

ba sebeletsa feela ha ba le tadimile, jwaloka hoja le rata ho kgahlisa batho, e mpe e be 

ka pelo e kgabane, ka ho tshaba Modimo. 

23Mme seo le se etsang, leha e ka ba eng le eng, le se etse ka pelo e ratang jwaloka 

hoja le etsetsa Morena, e seng batho; 

24le tswe le tseba hobane le tla fuwa ke Morena moputso wa lefa; le sebeletsa Kreste 

Morena. 

25Ya etsang bokgopo, o tla jara bokgopo boo a bo entseng; hapeModimo ha o ahlole 

ka tshobotsi ya batho. 

BAKOLOSE 4 

1Benghadi, etsetsang bahlanka ba lona ka ho loka le ka tshwanelo, le ntse le tseba 

hobane le lona le na le morena mahodimong. 

Ba kgothatswa ho rapela le ho itsamaela ka bohlale. 

2Tiisetsang thapelong, mme le e fadimehele ka teboho. 

3Le hona, bohle hammoho, le re rapelleng, hore Modimo o re bulele monyako wa 

lentswe, re tle re bolele sephiri sa Kreste, seo ke leng motlamuwa ka baka le sona; 

4ke tle ke se pepese ka mokgwa oo ke tshwanetseng ho se bolela ka wona. 

5Tsamayang ka bohlale pela ba kantle, le ntse le lopolla dinako. 

6Le polelo tsa lona e be tse molemo kamehla, tse nokilweng ka letswai, le tle le tsebe 

kamoo le tshwanetseng ho araba e mong le e mong kateng. 

Thomo ya Tikike le Onesima. 

7Tikike, ngwaneso ya ratehang, mohlanka ya tshepehang, mong ka nna tshebeletsong 

ya Morena, o tla le tsebisa kahohle kamoo taba tsa ka di dutseng kateng. 

8Ke mo rometse ho lona ka hona hoo, hore a tle a tsebe kamoo taba tsa lona 

di dutseng kateng, mme a tshedise dipelo tsa lona. 

9O na le Onesima, ngwaneso ya tshepehang, ya ratehang, e leng e mong wa lona; ba 

tla le phetela tsohle tsa kwano. 

Ditumediso. 

10Aristarke, ya tlamilweng le nna, o a le dumedisa; le motswala wa Barnabase, 

Mareka, eo le etseditsweng taelo ka baka la hae; ekare ha a etla ho lona, mo 

amoheleng. 

11Jesu, ya bitswang Juste, le yena o a le dumedisa. Ho ba lebollo, ke bona ba nnotshi 

ba ntshebedisang mmusong wa Modimo, mme ba bile tshediso ho nna. 

12Epafrase wa ha heno, mohlanka wa Kreste, o a le dumedisa; o ntse a le lwanela 

kamehla merapelong ya hae, hore le ke le eme le phethehile, mme le kgodise ka ho 

etsa ho rata hohle ha Modimo. 

13Le nna ke paka hoba o fela a le tjhesehela haholo, le ba Laodisea, le ba Hierapolise. 

14Luka, ngaka e ratwang, le Demase, ba le dumedisa. 

15Dumedisang baena ba Laodisea, le Nimfase, le kereke e ka tlung ya hae. 

16Etlere ha lengolo lena le badilwe ha heno, le bone hore le balwe le kerekeng ya 

Laodisea; mme le lona le bale le tswang Laodisea. 

17E reng ho Arkipe: Tadima tshebetso eo o e abetsweng ke Morena, o tle o e phethe. 

18Nna, Pauluse, ke le dumedisa mona ka letsoho la ka. Hopolang ditlamo tsa ka. 

Mohau o be le lona. Amen! 

I BATHESALONIKA 

I BATHESALONIKA 1 

Tumediso. 

1Ke le Pauluse, ke ena le Silfane le Timothea, ke ngolla kereke ya Bathesalonika, e 

leng ho Modimo Ntate, le ho Morena wa rona Jesu Kreste, ke re: A le ke le 

newe mohau le kgotso ke Modimo, Ntata rona, le ke Morena Jesu Kreste! 

Ho tswela pele ha Evangeli Thesalonika; botshepehi ba kereke ya teng. 

2Re leboha Modimo kamehla ka baka la lona bohle, re ntse re le hopotse merapelong 

ya rona. 

3Ha re lese ho hopola ho sebetsa ha tumelo ya lona le phehello ya lerato la lona, le 

tiisetso ya tshepo ya lona ho Morena Jesu Kreste, pela Modimo, Ntata rona; 

4re tswe re tseba, banabeso ba ratwang ke Modimo, ho kgethwa ha lona. 

5Hobane Evangeli ya rona ha e a ka ya tla ho lona ka dipolelo feela, empa e tlile le ka 

matla, ka Moya o Halalelang, le ka kgodiso e kgolo, jwalokaha le tseba seo re bileng 

sona ha heno, ka baka la lona. 

6Le lona le fetohile baetsisi ba rona le ba Morena, ka ho amohela lentswe, hara 

matshwenyeho a maholo, ka thabo ya Moya o Halalelang; 

7la ba la fetoha ba etsetsang bohle ba dumetseng Masedonia le Akaea mehlala. 

8Hobane lentswe la Morena ha le tloha ha heno, le dumaetse, e seng Masedonia le 

Akaea feela, empa tumelo ya lona ho Modimo e hasane kahohle, ya eba ntho eo re sa 

tshwanelang ho e bolela. 

9Hobane batho bohle ba bolela sebaka sa ho kena seo re bileng le sona hara lona, le 

kamoo le sokolohetseng ho Modimo kateng, la furalla ditswantsho ho sebeletsa 

Modimo o phelang, wa nnete, 

10le ho lebella Mora wa wona mahodimong, eo o mo tsositseng bafung, e leng Jesu ya 

re loetseng bohaleng bo tlang. 

I BATHESALONIKA 2 

Mokgwa oo Pauluse a sebeditseng hara Bathesalonika. 

1Hobane le lona, banabeso, le a tseba ho kena ha rona ha heno hoba ha e a ka ya eba 

lefeela. 

2Empa leha re ne re utlwisitswe bohloko pelemotseng wa Filipi, ra ba ra tshwenngwa 

hampe, jwalokaha le tseba, re kile ra tiya matla, ke ho tshepa Modimo wa rona, ho le 

bolella Evangeli ya Modimo hara ntwa e kgolo. 

3Hobane dikgothatso tsa rona hase tse tswang leshanong, leha e le ditshileng, leha e le 

manong. 

4Empa jwalokaha Modimo o re bone re le ba tshwanelwang ke ho abelwa tshebetso ya 

Evangeli, re bua jwalo, e seng hore re kgahlise batho, e le hore re mpe re 

kgahlise Modimo o lekolang dipelo tsa rona. 

5Hape, ha re a ka ra ba le polelo e le qekang le ka mohla o le mong, le lona le a tseba, 

leha e le mano a patang takatso ya moruo; teng re pakwa ke Modimo. 

6Le hona ha re a ka ra batla poko ho batho, leha e le ho lona, leha e le ho ba bang; 

leha re ne re lokela ho ipea boholo, kahobane re baapostola ba Kreste. 

7Empa re bile mosa hara lona, jwaloka moanyesi ha a hlokomela bana ba hae ka 

lerato. 

8Ka mokgwa o jwalo, ka baka la ho le rata, re eleditse hore re tla le nea e seng 

Evangeli ya Modimo feela, empa le yona meya ya rona, kahobane le le baratuwa ba 

rona ruri. 

9Le lona, banabeso, le sa hopotse mosebetsi le mofufutso wa rona, kamoo re le 

boleletseng Evangeli ya Modimo kateng, re ntse re sebetsa motshehare le bosiu, re tle 

re se ke ra imetsa motho, leha a le mong, hara lona. 

10Le dipaki, le Modimo ke yona, tsa mokgwa o halalelang, o lokileng, o se nang 

molato, oo re le entseng ka wona, lona ba dumetseng. 

11Mme le a tseba hoba re kgothaditse, ra ba ra tshedisa e mong le e mong ho lona, 

jwaloka ntata motho ha a etsa bana ba hae. 

12Mme ra le rapela hore le tsamaye ka mokgwa o tshwanelang Modimo, o le biletsang 

mmusong wa wona le kganyeng ya wona. 

13Ka baka leo, le rona ha re phetse ho leboha Modimo kahobane, mohla le 

amohetseng lentswe la Modimo, leo le le utlwileng ho rona, le le amohetse e seng 

jwaloka hoja e le lentswe la batho, empa la kgolwa hore ke lentswe la Modimo, 

jwalokaha e le lona ka sebele, le sebetsang ka ho lona ba dumetseng. 

14Hobane, banabeso, le bile baetsisi ba dikereke tsa Modimo tsa Judea, tse leng ho 

Jesu Kreste; hobane efela le lona le utlwisitswe ke ba setjhaba sa heno bohloko bo le 

bong le boo di boutlwisitsweng ke Bajuda; 

15e leng bona ba bolaileng Morena Jesu le baporofeta ba bona, mme ba re hlorisitse; 

ha ba kgahlise Modimo, mme ba hanyetsa batho bohle. 

16Ba re hanela ho bua le baditjhaba, hore ba tle ba bolokehe, ba ntse ba tlatsa jwalo 

kamehla tekanyo ya dibe tsa bona. Mme bohale ba Modimo bo ba thootheletswe ka ho 

phetheha. 

Takatso ya moapostola ya hore a boele a bone Bathesalonika. O thabile ka taba 
tse tlisitsweng ke Timothea. 

17Haele rona, banabeso, re kgaohane le lona ka motsotso o kang wa hora, ke ho se 

bonane feela, e seng ka pelo, mme ke moo re lekileng kannete ho tla le bona ka 

hlolohelo e fetisang. 

18Ka baka leo, re ratile ho tla ho lona, e le nna Pauluse; ke lekile hang, hape ka leka la 

bobedi; empa Satane o re thibetse. 

19Hobane tshepo ya rona ke mang, kapa thabo ya rona, kapa moqhaka oo re ithorisang 

ka wona keng? Na hase lona le tla ba wona pela Morena Jesu Kreste, ho tleng ha hae? 

20Efela ke lona le leng kganya le thabo ya rona. 

I BATHESALONIKA 3 

1Ka baka la ho hlolwa ke hlolohelo eo, re ikgethetse ho siuwa Athene re nnotshi. 

2Mme re romile Timothea, ngwanabo rona, mohlanka wa Modimo, ya re sebedisang 

Evangeling ya Kreste, hore a ye ho le tiisa le ho le kgothatsa bakeng sa tumelo ya 

lona; 

3ho tle ho se ke ha eba ya sisinngwang ke dihloriso tseo; athe le fela le tseba hobane 

re abetswe tsona. 

4Hobane esitile re sa na le lona, re nnile ra le bolella pele hore e ka kgona re hloriswe, 

jwalokaha ho etsahetse le hona, le jwalokaha le tseba. 

5Ke re, ka baka la ho hlolwa ke ho le hlolohelwa, nkile ka romaTimothea, a tle a bone 

kamoo tumelo ya lona e dutseng kateng; esebe mohlomong moleki a le lekile, mme 

mosebetsi wa rona wa fetoha lefeela. 

6Empa Timothea, ha a etla ho rona a etswa ha heno, o re behetse ditaba tse monate tsa 

tumelo ya lona le tsa lerato la lona, a re, le ntse le re hopotse kamehla, le lakatsa 

haholo ho re bona jwalokaha le rona re lakatsa ho le bona. 

7Efela banabeso, re tshedisitswe ke lona, ka tumelo ya lona, mahlomoleng wohle a 

rona le tsietsing tsa rona. 

8Hobane jwale, ha le tiile Moreneng, re a phela. 

9Mme re ka ananela ho Modimo bakeng sa lona ka teboho efe, ka baka la thabo yohle 

eo re le thabetseng ka yona pela Modimo wa rona? 

10Re ntse re o rapela motshehare le bosiu ka ho fetisisa, hore re ke re tsebe ho bona 

difahleho tsa lona le ho ekeletsa tumelo ya lona ka seo e haellwang ke sona. 

11Oho! re etsetswe tsela ya ho tla ho lona ke Modimo, Ntata rona, le ke Morena wa 

rona Jesu Kreste! 

12Mme Morena a le hodise, mme a le atisetse lerato la ho ratana, le la ho rata bohle, 

jwalokaha re le rata le rona, 

13a tle a tiise dipelo tsa lona; di hloke sekodi kgalalelong, pela Modimo, Ntata rona, 

ho tleng ha Morena wa rona Jesu Kreste hammoho le bahalaledi ba hae bohle. 

I BATHESALONIKA 4 

Ba kgothatswa ho phela ka kgalalelo, le ka lerato, le ka ho sebetsa. 

1Haele ka ho hong, banabeso, re a le rapela, hape re le kgothatsa ka Morena Jesu, 

hore, jwalokaha le ithutile ho rona kamoo le tshwanetseng ho tsamaya le ho kgahlisa 

Modimo kateng, le nne le hole teng kamehla. 

2Le tswe le tseba ditaelo tseo re le neileng tsona ka Morena Jesu. 

3Hobane ho rata ha Modimo ke hore le halalele, le hore le tshabe bofebe, 

4le hore e mong le e mong ho lona a tsebe ho bolokela pitsa ya hae kgalalelong le 

hlonephong, 

5e seng ditakatsong tse mpe, jwaloka bahetene ba sa tsebeng Modimo. 

6Hape, motho a se ke a hata ngwanabo, leha e le ho mo senyetsa tabeng leha e le 

nngwe; hobane Morena ke mophethetsi wa ntho tsohle tse jwalo, jwalokaha re se re 

kile ra le bolella pele ka komelo e tiileng. 

7Hobane Modimo ha o a ka wa re biletsa ditshileng, empa e le kgalalelong. 

8Ka baka leo, ya nyatsang tseo, ha a nyatse motho, empa o nyatsa Modimo, o 

kentseng le Moya wa wona o Halaleleng ka ho lona. 

9Haele lerato la boena, hase taba eo ke tshwanetseng ho le ngolla yona, kahobane le 

lona le rutwa ke Modimo ho ratana. 

10Mme le fela le etsa jwalo ho baena bohle ba Masedonia yohle; re mpa re le 

kgothatsa, banabeso, hore le ke le hole leratong leo. 

11Mme le tiise matla ho dula ka kgotso; le itshebelletse tsa lona, mme le sebetse ka 

matsoho a lona, jwalokaha re le laetse; 

12le tle le etse ka mokgwa o tshwanelang ka nqeng ya ba kantle, mme le se ke la hloka 

letho. 

Tsa tsoho ya bafu le tsa ho kgutla ha Morena. 

13Banabeso, ha ke rate hore le ka hloka tsebo tabeng ya ba ithobaletseng, le tle le se 

ke la hlomoha jwaloka ba bang ba se nang tshepo. 

14Hobane ha re dumetse hoba Jesu o kile a shwa, a ba a tsoha, le hona re tshwanetse 

ho dumela hoba ba ithobaletseng, Modimo o tla ba tsosa ka Jesu, mme o ba hlahise le 

yena. 

15Re fela re le bolella ka polelo ya Morena, hore, haele rona ba tlang ho phela le ho 

salla ho tla ha Morena, re ke ke ra raka ba robetseng. 

16Hobane Morena ka sebele o tla theoha lehodimong ka mohoo, ka lentswe la 

arekangeloi, le ka terompeta ya Modimo, mme ba shwetseng ho Kreste ba tla tsoha 

pele. 

17Ebe moo, rona ba phelang, ba saletseng nakong eo, re nkelwang marung hammoho 

le bona, ho ya kgahlanyetsa Morena sebakeng; mme ka mokgwa o jwalo, re tla ba le 

Morena kamehla. 

18Ka baka leo, le ke le tshedisane ka dipolelo tseo. 

I BATHESALONIKA 5 

1Haele tsa mehla le tsa dinako, banabeso, ha le tshwanele ho di ngollwa. 

2Le tswe le tseba hantlentle le lona hoba letsatsi la Morena le tla hlaha jwaloka 

leshodu la bosiu. 

3Hobane mohla ba tla re: Ho kgotso, ho iketlilwe! ke moo tshenyeho e tla ba wela 

hodimo ka sehloho, jwaloka pelehi ha e hlahela moimana, mme ba ke ke ba 

phonyoha. 

4Empa haele lona, banabeso, ha le lefifing hore letsatsi leo le ka le wela ka sehloho 

jwaloka leshodu. 

5Bohle le bana ba lesedi, le bana ba motshehare; ha re ba bosiu, leha e le ba lefifi. 

6Ka baka leo, a re se keng ra robala jwaloka ba bang, re mpe re fadimehe, mme re 

tshabe botahwa. 

7Hobane ba robalang, ba ye ba robale bosiu; le ba tahwang, ba ye ba tahwe bosiu. 

8Empa rona, bao re leng bana ba motshehare, a re tshabeng botahwa, mme re apare 

tshireletso ya sefuba, e leng tumelo le lerato, mme re rwale heleme ya tshepo ya 

poloko. 

9Hobane Modimo ha o a ka wa re beela bohale, empa e le ho re ruisa polokeho ka 

Morena wa rona Jesu Kreste, 

10ya re shwetseng, hore, leha re fadimeha, leha re robetse, re phelele mahong le yena. 

11Ka baka leo, le ke le tshedisane, mme le hahisane, jwalokaha le fela le etsa. 

Ditemoso tse ding. Ditumediso. 

12Re a le rapela, banabeso, re re: Le ke le hlomphe ba sebetsang hara lona, ba le 

busang Moreneng, ba le kgothatsang. 

13Le ba hlomphe haholoholo ka lerato, ka baka la tshebetso ya bona. 

Dudisananghammoho ka kgotso. 

14Hape, banabeso, re a le rapela, hore le ke le lokise ba sa yeng ka molao, le tshedise 

ba pelo di tepeletseng, le tiise ba fokolang, mme le be le mamello ho bohle. 

15Le bone hore ho se ke ha eba ya lefetsang bobe ka bobe; le mpe le batle kamehla se 

ka bang molemo ho e mong le e mong hara lona, le ho bohle. 

16Thabang kamehla. 

17Se phetseng ho rapela. 

18Lebohang nthong tsohle; hobane ke seo Modimo o ratang le ka se etsaho Jesu 

Kreste. 

19Le se ke la tima Moya. 

20Le se ke la nyedisa ho porofeta. 

21Lekang tsohle; le tiise tse molemo. 

22Tshabang tsohle tse tshwanang le bobe. 

23Modimo wa kgotso, wona ka sebele, o le halaletse, o le etse ba phethehileng; 

kaofela ha moya wa lona, le ha pelo ya lona, le ha mmele wa lona, ho bolokelwe ho 

hlaheng ha Morena wa rona Jesu Kreste ho se na sekodi. 

24Ya le bitsang o a tshepeha, ke yena ya tla etsa le hona. 

25Banabeso, re rapelleng. 

26Dumedisang baena bohle ka kako e halalelang. 

27Ke le rapela ka Morena, ke re, lengolo lena le ke le ballwe baena bohle ba 

halalelang. 

28Mohau wa Jesu Kreste, Morena wa rona, o be le lona. Amen! 

II BATHESALONIKA 

II BATHESALONIKA 1 

Tumediso. 

1Nna Pauluse, ke ena le Silfane le Timothea, ke ngolla kereke ya Bathesalonika e ho 

Modimo Ntate le ho Morena Jesu Kreste, ke re: 

2Le ke le newe mohau le kgotso ke Modimo, Ntata rona, le ke Morena Jesu Kreste. 

Bathesalonika kamoo ba tswetseng pele tumelong le leratong kateng, leha ba le 
dihlorisong. 

3Re tshwanetse ho leboha Modimo kamehla ka baka la lona, banabeso, kamoo ho 

lokelang kateng, ka baka la hobane tumelo ya lona e ntse e hola ka ho fetisa, le lerato 

la lona bohle ho e mong le e mong le ntse le eketseha. 

4Ke hona re ithorisang ka lona dikerekeng tsa Modimo, ka baka la sebete sa lona le la 

tumelo ya lona dihlorisong le matshwenyehong ao le a mamellang; 

5ao e leng pontsho ya kahlolo e lokileng ya Modimo, le tle le etswe ba lokelang 

mmuso wa Modimo, oo le utlwiswang bohloko ka baka la wona. 

6Hobane efela ho lokile hoba Modimo o busetse matshweneyeho ho ba le 

tshwenyang, 

7mme lona ba tshwenngwang, leetsetswe phomolo le rona, mohla Morena Jesu a 

bonahalang a etswa lehodimong, le mangeloi a matla a hae, 

8ka mollo o tukang, ho iphetetsa ho ba sa tsebeng Modimo, le ho ba sa utlweng 

Evangeli ya Jesu Kreste, Morena wa rona. 

9Bao ba tla otlwa ka tshenyeho e sa feleng, ba tloswe pela Morena, le pela kganya ya 

matla a hae, 

10ha a etla ho tlotliswa mohlang oo bahalaleding ba hae, le ho etswa ya makatsang ka 

bohle ba dumetseng; hobane bopaki ba rona hara lona bo amohetswe. 

11Ke ka baka leo re le rapellang kamehla, hore Modimo wa rona o le etse ba 

lokelwang ke pitso ya wona, mme o phethe ka ho lona ka matla dithato tsohle tsa 

mosa wa wona, le mesebetsi yohle ya tumelo; 

12lebitso la Morena wa rona Jesu Kreste le tle le tlotliswe ka lona, le lona le 

tlotliswe ho yena, ka mohau wa Modimo wa rona, le wa Jesu Kreste Morena wa rona. 

II BATHESALONIKA 2 

Tsa ho kgutla ha Morena. 

1Haele tsa ho tla ha Jesu Kreste Morena, le tsa ho phuthehela ha rona ho yena re a le 

rapela, banabeso, re re: 

2Le se ke la phaka la sisinyeha pelong tsa lona, leha e le ho tshoha ke moya, 

mohlomong ke polelo, kapa ke lengolo leo ho thweng, le tswa ho rona, le ka reng: 

Letsatsi la Kreste le haufi. 

3Le se ke la thetswa ke motho le ka mokgwa o le mong; hobane e ka kgona ho 

etsahale kweneho pele, mme ho hlahe motho eo wa sebe, mora tahleho; 

4ya hanang, ya iphahamisang hodima hohle ho bitswang Modimo, leha e le ho 

kgumamelwang, mme o tla dula jwaloka Modimo tempeleng ya Modimo, a ipeile 

Modimo. 

5Ana ha le hopole hobane, enere ha ke sa na le lona, nkile ka le bolella taba tseo na? 

6Le jwale le tseba se mo thibelang, a tle a fele a bonahale nakong ya hae. 

7Hobane sephiri sa bokgopo se se se sebetseha; feela, ya mo thibetseng e ka kgona a 

tloswe. 

8Mme ke moo ho tla hlaha molotsana, eo Morena a tlang ho mo fedisa ka moya wa 

molomo wa hae, mme o tla mo timetsa ka ponahalo ya ho hlaha ha hae. 

9Ke lekanya eo ho tla ha hae ho leng ka tshebetso ya Satane, ka matla wohle, le ka 

dipontsho, le ka mehlolo ya bohata, 

10le ka thetso yohle ya bokgopo ho ba timelang; hobane ha ba ka ba amohela lerato la 

ho rata nnete, ba tle ba bolokehe. 

11Ke ka baka leo Modimo o tlang ho ba romela moya wa thetso o sebetsang ka matla, 

ba tle ba dumele bohata; 

12hore ho tle ho ahlolwe bohle ba sa kang ba dumela nnete, ba mpa ba thabetse 

bokgopo. 

13Empa haele rona, re tshwanetse ho boka Modimo kamehla ka baka la lona, 

banabeso, baratuwa ba Morena, kahobane Modimo o le kgethile esale ho 

qaleng, hore le tle le bolokehe ke ho halaletswa ke Moya, le ke ho dumela nnete. 

14O le bileditse hona ka Evangeli ya rona, le tle le rue kganya ya Morena wa rona Jesu 

Kreste. 

15Ka baka leo, banabeso, le eme le tiile, mme le tiise dipolelo tseo le di rutilweng, 

leha e le ka molomo, leha e le ka lengolo la rona. 

16Mme Morena wa rona Jesu Kreste, yena ka sebele, le Modimo, Ntata rona, o re 

ratileng, o re fileng ka mohau wa wona tshediso e sa feleng le tshepo e molemo, 

17o tshedise dipelo tsa lona, mme o le tiise dipolelong tsohle le mesebetsing yohle e 

molemo! 

II BATHESALONIKA 3 

Bathesalonika ba kgothatswa ho rapella Evangeli, le ho arohana le ba phelang 
hampe, le ho sebetsa ka tshwanelo. Tumediso. 

1Haele ka tse ding, banabeso, le re rapelleng, lentswe la Morena le tle le nne le mathe, 

mme le tlotliswe hohle jwaloka ha heno, 

2mme re namolelwe bathong ba kgathatsang le ba lonya; hobane tumelo hase ya 

bohle. 

3Empa Morena o a tshepeha; ke yena ya tla le tiisa le ho le sireletsa ho e mobe. 

4Haele ka lona, re tshepile ka baka la Morena hoba le etsa tseo re le laelang tsona, le 

hoba le ya nne le di etse. 

5Morena a ke a lebise dipelo tsa lona leratong la Modimo le mamellong ya Kreste. 

6Re a le laela, banabeso, ka lebitso la Jesu Kreste, Morena wa rona, hore le arohane le 

moena ofe le ofe ya sa tsamayeng ka molao le ka thuto eo a e amohetseng ho rona. 

7Hobane le lona le tseba kamoo re tshwanetseng ho etsiswa kateng, hobane ha re a ka 

ra tsamaya hara lona ka mokgwa o hanwang ke molao. 

8Hape, ha re a ka ra ja bohobe ba motho feela, re mpa re sebeditse motshehare le 

bosiu ka thata le ka kgathalo, hore re tle re se ke ra imetsa motho hara lona. 

9E seng hoba re hloka tokelo e jwalo, empa e le ho le etsetsa mohlala, le tle le re 

etsise. 

10Hobane enere ha re sa le ha heno, re kile ra le laela, ra re: Ekare ha e mong a hana 

ho sebetsa, a se ke a ja le hona. 

11Athe re utlwa hobane ba bang ba heno ba tsamaya ka mokgwa o hanwang ke molao; 

ha ba sebetse, mme ba kena ditabeng tseo e seng tsa bona. 

12Ba jwalo re a ba laela, mme re ba kgothatsa ka Morena wa rona Jesu Kreste, hore ba 

sebetse ba kgutsitse, mme ba je bohobe boo e leng ba bona. 

13Empa lona, banabeso, le se ke la kgathala ho etsa hantle. 

14Ekare ha e mong a sa utlwe mantswe a rona a lengolo lena, eo le mo kgethe, mme le 

se ke la kopana le yena, a tle a be le dihlong. 

15Leha ho le jwalo, le se ke la mo etsa sera, le mpe le mo eletse ka ho re, ke ngwanabo 

lona. 

16Jwale, Morena wa kgotso, yena ka sebele, a nne a le fe kgotso kamehla le ka 

mekgwa yohle! Morena a be le lona bohle! 

17Ke le Pauluse, ke le dumedisa ka letsoho la ka; ke yona pontsho ya ka mangolong a 

ka wohle. Ke ngola jwalo. 

18Mohau wa Jesu Kreste, Morena wa rona, o be le lona bohle. Amen! 

I TIMOTHEA 

I TIMOTHEA 1 

Tumediso. 

1Ke le Pauluse, moapostola wa Jesu Kreste ka taelo ya Modimo, Mmoloki wa rona, le 

ya Morena Jesu Kreste, tshepo ya rona, 

2ke ngollaTimothea, mora wa ka wa sebele tumelong, ke re: O newe mohau, le lereko, 

le kgotso ke Modimo, Ntata rona, le ke Jesu Kreste, Morena wa rona. 

Dithuto tse kgelohileng, le Evangeli ya nnete. — Ho lwanwe ntwa e molemo. 

3Jwalokaha ke ne ke o laele mohla ke yang Masedonia, ka re, o sale Efese, hore o tle o 

laele ba bang, ba tle ba se ke ba ruta thuto esele; 

4mme ba se ke ba ineela ditshomo le ditaba tse sa feleng tsa masika, e leng ditaba tse 

hlahisang dikgang, e seng kgahiso ya ntlo ya Modimo e tiiswang ka tumelo, le jwale, 

ke sa o laela jwalo. 

5Hobane moo taelo e isang teng, ke leratong le tswang pelong e hlwekileng le 

letswalong le letle, le tumelong e se nang boiketsiso; 

6tseo ba bang ba di kgelohileng ho leba dipolelong tsa lefeela. 

7Ba rata ho ba baruti ba molao, mme ha ba utlwisise tseo ba di bolelang, leha e le tseo 

ba di tiisang. 

8Athe re tseba hobane molao o molemo, ha motho a sebetsa ka wona ka tshwanelo, 

9a ntse a tseba hoba molao ha o a etsetswa ya lokileng, empa o etseditswe ba kgopo le 

ba hanang ho utlwa, le ba hanang ditaba tsa Modimo, le baetsadibe, le dihlola, le 

banyefodi, le ba bolayang bontata bona, le ba bolayang bomma bona, le ba 

bolayang batho, 

10le bafebi, le basotoma, le ba utswang batho, le mahata, le ba kwenehelang 

dikano tsa bona, leha e le hofe le hofe ho furallanang le thuto ya pholoho, 

11e lengka Evangeli e kganyang ya Modimo o lehlohonolo, eo ke e laetsweng. 

12Ke boka Morena wa rona Jesu Kreste, ya ntiisitseng, kahobane o lekantse hoba ke 

tshepehile, ha a mpea mohlanka wa hae: 

13nna, eo ke neng ke le monyefodi pele, le mohlorisi, le morori; empa ke 

rekolohetswe, hobane ke ne ke etsa tseo ke ho se tsebe, ke sa le ho se dumeleng. 

14Mme mohau wa Morena wa rona o ntletse ka ho fetisisa, ka tumelo le ka lerato le ho 

Jesu Kreste. 

15Ke taba e tiileng, e tshwanetseng ho amohelwa ka kgolo yohle, hore Jesu Kreste o 

tlile lefatsheng ho boloka baetsadibe, bao ke leng wa sehlooho ho bona. 

16Empa ke rekolohetswe, hore Jesu Kreste a bonahatse ka nna, ke leng wa pele, 

mohau wohle wa hae, ho tle ho etswe mehlala ka nna ho bohle ba tlang ho dumela ho 

yena, hore ba be le bophelo bo sa feleng. 

17Ho Morena ya se nang ho fela, ya sa shweng, ya sa bonweng, ho Modimo o bohlale 

o nnotshi, e be letlotlo le kganya ka ho sa feleng! Amen! 

18Timothea, ngwana ka, taelo eo ke o beelang yona ke hore, jwalokaha ho kile ha 

porofetwa pele hodima hao, o nne o lwane ntwa e molemo, o ntse o eya ka tseo tse 

porofetilweng; 

19o ntse o bolokile tumelo le letswalo le letle, leo ba bang ba le lahlileng, tumelo ya 

bona ya ba ya senyeha jwaloka sekepe ha se timela. 

20Hara bona ho na le Himenea le Aleksandere, bao ke ba neetseng Satane, ba tle ba 

rutwe ho lesa ho nyefola. 

I TIMOTHEA 2 

Ho rapellwe bohle. — Ditshwanelo tsa basadi. 

1Jwale, kgothatso ya ka ya sehlooho, ke re: Diqelo, le merapelo, le dithapello, le 

diteboho, di etsetswe batho bohle, 

2le marena, le bohle ba boholong, hore re tle re iphelele kgotsong le boiketlong ka 

borapedi bohle le ka bokgabane. 

3Hobane hoo ke ho molemo, ho kgahlehang ho Modimo, Mmoloki wa rona, 

4o ratang hoba batho bohle ba bolokehe, mme ba fihle tsebong ya nnete. 

5Hobane Modimo o mong feela, le Mmuelli mahareng a Modimo le batho o mong, e 

leng Jesu Kreste motho, 

6ya ineetseng ho ba topollo ya bohle. Ke boo bopaki bo beilweng mehleng ya teng, 

7boo ke beilweng mmoledi le moapostola ka baka la jona — ke bolela nnete ka 

Kreste, ha ke etse leshano — le moruti wa baditjhaba ho ba isa tumelong le nneteng. 

8Ke fela ke rata hoba banna ba rapele kahohle, ba phahamise matsoho a masweu, ho 

se bohale le kgang. 

9Basadi le bona ba apare seaparo se lokelang, ba itlhophe ka boitlhompho le ka 

tshabo, e seng ka moriri o forilweng, le ka kgauta, leha e le diperela, leha e le meaparo 

e kgabisitsweng; 

10e mpe e be ka mesebetsi e molemo, jwalokaha ho tshwanela basadi ba ipolelang 

hoba ba sebeletsa Modimo. 

11Mosadi a ithute a kgutsitse, ka kutlo yohle. 

12Hobane ha ke dumelle mosadi ho ruta, leha e le ho laola monna; a mpe a itulele ka 

ho ikgutsetsa. 

13Hobane Adama o bopilwe pele, hamorao ha bopjwa Eva; 

14mme hase Adama ya thetsitsweng, empa mosadi, hobane a thetswe, o hlahisitse 

tlolo. 

15Leha ho le jwalo, o tla bolokeha ha a tswala bana, ha a hlola tumelong, le leratong, 

le kgalalelong, a ena le tshabo. 

I TIMOTHEA 3 

Ditshwanelo tsa balebedi le tsa bahlanka. 

1Taba ena ke ya nnete: Motho ha a rata bolebedi, o lakatsa mosebetsi o motle. 

2Empa e ka kgona molebedi a hloke sekodi, e be monna wa mosadi a le mong, a be le 

phadimeho, le masene, le hlompheho, a rate ho amohela baeti, a lokele ho ruta. 

3E se ke ya eba motho ya hapjwang ke veine, leha e le ya otlang, kapa ya batlang 

leruo ka thetso, e mpe e bemotho ya mosa, ya hloyang komang, ya sa rateng tjhelete; 

4ya busang ntlo ya hae hantle, ya kgannelang bana ba hae kutlong ka bokgabane 

bohle. 

5Hobane motho ha a sa tsebe ho busa ntlo ya hae, a ka disa kereke ya Modimo jwang? 

6Hape, e se ke ya eba modumedi e motjha, esebe a ka ikgohomosa, mme a wela 

tsuong ya Diabolose. 

7Hape, e ka kgona a be le bopaki bo botle bo tswang ho ba kantle, a tle a se ke a wela 

dihlapeng le lerabeng la Diabolose. 

8Bahlanka ba kereke le bona e be banna ba bokgabane, ba se ke ba eba le maleme a 

mabedi, ba se ke ba hlanyetsa veine, ba se ke ba batla leruo ka thetso: 

9ba boloke sephiri sa tumelo ka letswalo le hlwekileng. 

10Le bona ba tshwanetse ho lekwa pele, ba ntoo bewa bahlanka, ha ba se na sekodi. 

11Le bona basadi ba bona e be batho ba bokgabane, e seng baetselletsi, ba be le 

phadimeho le ho tshepeha nthong tsohle. 

12Hape, bahlanka ba kereke e be banna ba nang le basadi ka bong, ba busang bana ba 

bona hantle le matlo a bona. 

13Hobane ba sebeditseng tsa bohlanka boo hantle, ba ithuetse boholo bo molemo, le 

bonatla bo boholo tumelong e ho Jesu Kreste. 

14Ke o ngolla taba tseo, leha ke tshepile hobane ke tla phakisa ke tle ho wena; 

15hore, leha nka dieha, o tle o tsebe kamoo ho tshwanetsweng ho etswa 

kateng, ka tlung ya Modimo, eo e leng kereke ya Modimo o phelang, tshiya le motheo 

wa nnete. 

16Mme ruri sephiri sa borapedi se seholo: o bonahetse nameng, o lokiseditswe ke 

Moya, o bonwe ke mangeloi, o boletswe hara ditjhaba, o dumetswe lefatsheng, o 

phahamiseditswe kganyeng. 

I TIMOTHEA 4 

Timothea o eletswa bakeng sa baruti ba thuto tse kgelohileng, le bakeng sa 
mosebetsi wa hae wa boruti, le sa kamoo a tshwanetseng ho kgalemela le ho laya 

kateng. 

1Empa Moya o ometse hore, mehleng ya morao, ba bang ba tla kwenehela tumelo, ba 

kgomarele meya e thetsang le dithuto tsa batemona; 

2ka ho ya ka boikaketsi ba baruti ba bohata, bao matswalo a bona a tjhesitsweng ka 

tshepe; 

3ba tlang ho hana ha batho ba nyala, ba tla re, ho tshajwe dijo tseo Modimo o di 

bopileng hore ba dumetseng, ba tsebang nnete, ba di amohele ka teboho. 

4Hobane tsohle tse bopilweng ke Modimo di ntle, mme ha ho letho le tshwanetseng 

ho kgeswa ha ho jewa ka teboho; 

5hobane tsohle di halaleditswe ke lentswe la Modimo le thapelo. 

6Ha o beela baena taba tseo, o tla ba mohlanka ya molemo wa Jesu Kreste, ya 

otlilweng ka dipolelo tsa tumelo le ka thuto e molemo, eo o e latetseng. 

7Empa o hane ditshomo tsa bosawana, tse kang tse bolelwang ke basadi ba tsofetseng, 

mme o itlhakisetse borapeding. 

8Hobane hlakiso ya mmele ha e thuse hakae, empa borapedi bo thusa kahohle, bo 

tswe bo ena le pallo ya bophelo ba jwale le ya bo tlang ho tla. 

9Taba eo ke ya nnete, mme e tshwanelwa ke kamohelo yohle. 

10Efela ke ka baka la yona re sebetsang, re lwanang; kahobane re itshepetse Modimo 

o phelang, oo e leng Mmoloki wa batho bohle, haholo wa ba dumetseng. 

11Laela taba tseo, mme o di rute batho. 

12Ho se ke ha eba ya nyatsang botjha ba hao; empa e be wena o etsetsang badumedi 

mehlala ya dipolelo, ya metsamao, ya lerato, ya tumelo, le ya hlweko. 

13O ineele ho bala, le ho kgothatsa, le ho ruta, ke be ke fihle. 

14Hape, o se ke wa lebala mpho e ho wena, eo o e filweng ka boporofeta hammoho le 

peo ya matsoho a baholo. 

15Hlokomela taba tseo, mme o be ho tsona; ho tswela pele ha hao ho nne ho 

lemohuwe ke bohle. 

16O ke o itebele, o lebele le yona thuto; mme o tiye teng; hobane, ha o etsa jwalo, o tla 

ipholosa, o pholose le ba o utlwang. 

I TIMOTHEA 5 

1O se ke wa kgalemela ya hodileng ka thata, empa o mo kgothatse jwaloka hoja ke 

ntatao, ba batjha jwaloka hoja ke banabeno; 

2basadi ba hodileng jwaloka hoja ke bommao, ba batjha jwaloka hoja ke bokgaitsedie, 

ka hlweko yohle. 

Ditemoso bakeng sa basadi ba bahlolohadi, sa baholo, le sa bahlanka. 

3Hlonepha basadi ba bahlolohadi, bao e leng bona ruri. 

4Empa ekare ha mohlolohadi e mong a ena le bana, kapa ditloholo, bao ba ithute pele 

ho baballa ba ntlo ya bona, le ho etsa ba ba tswetseng kamoo bona ba ba entseng 

kateng; hobane hona ke ho kgahlehang pela Modimo. 

5Jwale, eoe leng mohlolohadi ruri, ya siilweng a nnotshi, o itshepetse Modimo, mme o 

tiisetsa diqelong le merapelong, bosiu le motshehare. 

6Empa ya iphelelang menyakeng o shwele, leha a sa phela. 

7Le tseo o ba laeletsona, ba tle ba hloke sekodi. 

8Ekare ha e mong a sa baballe bahabo, haholo ba ntlo ya hae, eo o latotse tumelo, 

mme o fetiswa ke ya sa dumelang. 

9Ho ngolwe mohlolohadi eo dilemo tsa hae di sa haelleng ho phetha mashome a 

tsheletseng, eo e kileng ya eba mosadi wa monna a le mong feela; 

10ya tumileng ka mesebetsi e metle, ya hodisitseng bana, le ho amohela baeti, le ho 

hlatswa bahalaledi maoto, le ho thusa ba mahlomoleng, le ho hlokomela mesebetsi 

yohle e molemo. 

11Empa o hane bahlolohadi ba batjha; hobane ditakatso ha di ba ngadisa Kreste, ba 

be ba rate ho nyalwa, 

12ba kena tsuong ka ho etsa boitlamo ba bona ba pele lefeela. 

13Hape, ba fetoha ba botswa, ba lemalla ho tjhakela matlung; mme ha ba botswa feela, 

e bile ke mahehle, ba ikenya ditabeng tseo e seng tsa bona, ba bolela tse sa 

tshwanelang. 

14Ke ka baka leo ke ratang hoba bahlolohadi ba batjha ba nyalwe, ba tswale bana, ba 

dise matlo a bona, ba se ke ba nea mohanyetsi sebaka le se senyenyane sa ho seba. 

15Le jwale, ba bang ba se ba ngadile, hore ba tle ba latele Satane. 

16Ekare ha modumedi a le teng, wa monna, kapa wa mosadi, ya nang le bahlolohadi, 

ba ke ba baballwe ke yena, mme kereke e se ke ya etsetswa boima, e tle e tsebe 

ho thusa bao e leng bahlolohadi ruri. 

17Baholo ba disang hantle ba ke ba balwe hoba ba tshwanelwa ke hlompho e 

fetisisang, haholo ba sebetsang polelong le thutong. 

18Hobane Lengolo le re: O se ke wa thiba molomo wa kgomo ha e pola. Hape le re: 

Ya sebetsang o tshwanelwa ke moputso wa hae. 

19O se ke wa amohela qoso e qosang moholo wa kereke, haese ka polelo ya dipaki tse 

pedi, leha e le tse tharo. 

20Ba etsang dibe, o ba kgalemele pela bohle, ba bang ba tle ba be le tshabo. 

21Ke o laela pela Modimo le Morena Jesu Kreste, le mangeloi a kgethilweng, hore 

taba tseo o di ele hloko, mme o se ke wa phaka wa ahlola, leha e le ho ya ka tshobotsi. 

22O se ke wa phaka wa bea motho matsoho; hape, o se ke wa kena dibeng tsa ba bang. 

O ipoloke, o be mohlweki. 

23O se ke wa hlola o enwa metsi feela, empa o no nwa le veinenyana ka baka la mala 

a hao, le ka baka la dipabo tsa hao tse ngata. 

24Dibe tsa batho ba bang di ye di bonahale pele, di ba etelle pele kahlolong, empa tsa 

ba bang tsona di ba latele. 

25Hape, le yona mesebetsi e metle ya ba bang e ye e bonahale pele, mme e hosele e 

sitwa ho patwa. 

I TIMOTHEA 6 

1Bahlanka bohle ba jokong ba lekanye hoba beng ba bona ba loketswe ke hlompho 

yohle, lebitso la Modimo le thuto di tle di se ke tsa nyefolwa. 

2Mme ba nang le benghadi ba dumetseng, ba se ke ba ba nyedisa ka hoba e le bana 

babo bona, empa ba ba sebeletse haholo ke hona, hobane bona bao ba ba etsetsang 

hantle ke badumedi le baratuwa. Ruta taba tseo, mme o kgothatse ka tsona. 

Baruti ba kgelohileng. — Lerato la leruo moo le isang teng. — Timothea a ke a 
batle menono ya moya, mme a etse ka botshepehi. 

3Ekare ha e mong a ruta thuto esele, mme a sa kgomarele dipolelo tse phedisang tsa 

Morena wa rona Jesu Kreste, le thuto e bapileng le borapedi, 

4o ikgohomositse, ha a tsebe letho, mme o jewa ke leru la diphetolano le la dikgang 

tse hlahisang mona, le dikomang, le dinyefolo, le diplaelo tse mpe, 

5le diphapang tsa lefeela tsa batho ba maikutlo a bodileng, ba lahlehetsweng ke nnete, 

ba lekanyang hore borapedi ke mokgwa wa ho rua. Kgaohana le ba jwalo. 

6Efela borapedi, ha bo ena le ho kgolwa ha pelo, ke leruo le leholo. 

7Hobane ha re a ka ra tlisa letho lefatsheng, mme ho a bonahala hoba re sitwa ho ya le 

letho, ha re le tlohela. 

8Mme ha re ena le dijo le diaparo, a re kgolweng ke tsona. 

9Empa ba ratang ho rua, ba wela melekong, le lerabeng, le ditakatsong tse ngata, tse 

sa utlwahaleng, tse senyang, tse tebisetsang batho timelong le tahlehong. 

10Hobane lerato la leruo ke motso wa dibe tsohle; ba bang ka ho le lakatsa ba 

kgelohile tumelo, mme ba itlhabile ka mahlomola a mangata. 

11Haele wena he, monna wa Modimo, sesefa ntho tseo, mme o mathele ho loka, le 

borapedi, le tumelo, le lerato, le mamello, le mosa. 

12Lwana ntwa e ntle ya tumelo, o hape bophelo bo sa feleng, boo o bo bileditsweng, 

kamoo o seng o ipoletse kateng, ka bokgabane pela dipaki tse ngata. 

13Ke o laela pontsheng ya Modimo o phedisang ntho tsohle, le pontsheng ya Jesu 

Kreste ya pakileng nnete ka boipolelo ba bokgabane pela Ponse Pilato, ke re: 

14Boloka molao oo, o se na letheba, leha e le sekodi, Morena wa rona Jesu Kreste a tle 

a be a fihle, 

15eo ponahalo ya hae e tlang ho hlahiswa nakong ya teng ke eo e leng ya lehlohonolo, 

ya matla a nnotshi, Mmusi wa babusi le Morena wa marena; 

16e leng yena a nnotshi ya nang le ho se shwe, ya ikahetseng leseding le sa 

atamelweng, eo ho seng le a mong ho batho ya kileng a mmona, eo ho seng ya ka 

mmonang, eo hlompho le matla a sa feleng e leng tsa hae. Amen! 

17Laela ba ruileng tsa mehla ya jwale hore ba se ke ba ikgohomosa, ba se ke ba tshepa 

moruo o sa tiyang, ba mpe ba tshepe Modimo o phelang, o re fang tsohle ka bongata, 

re tle re di thabele. 

18Ba sebetse se molemo, ba atelwe ke mesebetsi e molemo, ba abele ba bang, ba fane; 

19ba ipokellele letlotlo mehleng e tlang, le nang le motheo o molemo, ba tle ba rue 

bophelo bo sa feleng. 

20Oho Timothea, boloka hle se beilweng kalosong ya hao, o tshabe dipolelo tsa 

lefeela, tsa bonyefodi, le diphapang tsa tsebo e bitswang jwalo ka leshano; 

21eo ba bang, ka ho e dumela, ba kgelohileng tumelo ke hona. Mohau o be le wena! 

Amen! 

  



1898 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

II TIMOTHEA 

II TIMOTHEA 1 

Tumediso. 

1Ke le Pauluse, moapostola wa Jesu Kreste ka thato ya Modimo, ka baka la pallo ya 

bophelo bo ho Jesu Kreste; 

2ke ngolla Timothea, mora wa ka ya ratwang, ke re: O ke o newe mohau, le lereko, le 

kgotso, ke Modimo Ntate, le ke Jesu Kreste, Morena wa rona. 

Lerato leo Pauluse a ratang Timothea ka lona. — Timothea o kgothatswa hore a 
tiisetse tumelong le boruting. 

3Ke leboha Modimo oo ke o sebeletsang ka letswalo le lesweu, jwaloka bontate 

moholo, hoba ha ke phetse ho o hopola merapelong ya ka bosiu le motshehare; 

4ke ntse ke hopola meokgo ya hao, mme ke lakatsa haholo ho o bona, ke tle ke tlale 

thabo; 

5ke hopola le yona tumelo ya hao e se nang boiketsiso, eo pele e bileng ho Loise, 

nkgonao, le ho Eunise, mmao; mme le wena ke kgolwa ruri hoba e ho wena. 

6Ka baka leo, le jwale, ke sa o hopotsa ho tsosa mpho ya Modimo e leng ho wena ka 

peo ya matsoho a ka. 

7Hobane Modimo ha o a ka wa re nea moya o boi, empa e le wa matla, le wa lerato, le 

wa kelello. 

8Ka baka leo, o se ke wa hlajwa ke dihlong ka bopaki ba Morena wa rona, leha e le ka 

nna ke leng moholehuwa wa hae, empa o inkele kabelo bohlokong ba Evangeli ka 

matla a Modimo, 

9o re bolokileng, o re bitsitseng ka pitso e halalelang, e seng ka baka la mesebetsi ya 

rona, empa e le ka morero wa wona o tiileng le ka mohau oo re sitsitsweng ka wona 

ho Jesu Kreste, mehla ya bohloleho e eso ho qale; 

10mme jwale, o tswa pepeswa ka ho hlaha ha Mmoloki wa rona Jesu Kreste, ya 

fedisitseng lefu, a bea bophelo le ho se shwe leseding ka Evangeli, 

11eo ke beilweng mmoledi le moapostola wa yona, le moruti wa ditjhaba. 

12Hape, e sa le ka baka leo ke utlwiswang bohloko boo; empa ha ke hlajwe ke dihlong 

ke hona, kahobane ke tseba eo ke mo dumetseng, mme ke kgolwa ruri hore o na le 

matla a ho mpolokela seo ke se beileng ho yena, letsatsi lela le be le tjhabe. 

13O tiisetse mohlaleng wa ditaba tsa pholoho tseo o di utlwileng ho nna, tumelong le 

leratong le ho Jesu Kreste. 

14O boloke ka Moya o Halalelang, o ikahetseng ho rona, letlotlo le molemo le 

beilweng ho wena. 

15O a tseba hobane bohle ba Asia ba mphuraletse; hara bona ho na le Figele le 

Hermogene. 

16Morena a ke a hauhele ntlo ya Onesifore; hobane o ntshedisitse hangata, mme ha a 

ka a ntlhabelwa ke dihlong ka baka la mahlaahlela a ka; 

17empa mohla a fihlang Roma, o mpatlile ka mafolofolo, a ba a mphumana. 

18Morena a mo fumanise mohau pela Morena, ka tsatsi lela. Tsohle tseo a 

ntshebeleditseng Efese ka tsona, di tsejwa ka ho fetisisa ke wena. 

II TIMOTHEA 2 

1Haele wena, mora ka o iphe matla mohaung o ho Jesu Kreste. 

2Mmeditaba tseo o di utwileng ho nna pela dipaki tse ngata, o di bee ho batho ba 

tshepehang, ba lokelang ho ruta ba bang le bona. 

3Haele wena, mamella bothata ka mokgwa wa mohlabani ya molemo wa Jesu Kreste. 

4Ya yang ntweng ha a itshitse ka ditaba tsa bophelo bona, a tle a kgahlise ya mo 

memileng. 

5Ekare ha motho a lwana peisong, a ke ke a rweswa moqhaka, ha a sa ka a lwana ka 

molao. 

6Ya lemang ka matla, ke yena ya tshwanetseng ho kotula ditholwana pele. 

7Lemoha seo ke se bolelang; mme Morena a ke a o nee kelello tabeng tsohle. 

8Hopola hobane Jesu Kreste, e leng wa leloko la Davida, o tsohilebafung, kamoo 

Evangeli ya ka e bolelang kateng; 

9e leng Evangeli eo ke mamellang bothata bo boholo, mme ke bile ke tlangwa ka baka 

la yona, jwaloka hola ke le sehlola; empa lentswe la Modimo lona ha le a tlangwa. 

10Ke mamella tsohle ke hona ka baka la bakgethwa, hore le bona ba ke ba rue poloko 

e ho Jesu Kreste, le kganya e sa feleng. 

11Le tshepehile lentswe le reng: Ekare ha re eshwa le yena, re tla phela le yena; 

12mmeha re mamella bohloko le yena, re tla busa le yena; ha re mo latola, le yena o 

tla re latola; 

13ha re lesa ho tshepeha, yena o ya nne a tshepehe; o sitwa ho itatola. 

A hane dithuto tse kgelohileng, a tiise hlweko. 

14O ba hopotse taba tseo, mme o ba laele pela Morena hore ba se ke ba etsa kgang ka 

ditaba; kgang tseo ha di thuse letho, empa di senya ba di utlwang. 

15O tiye matla ho iketsa ya dumelehang ho Modimo, mosebetsi ya se nang ho 

nyatsuwa, ya rutang lentswe la nnete ka ho loka. 

16O hane meswaso ya dipolelo tsa lefeela; hobane ba tsamayang ka tsona ba tla nne ba 

fetele nyefolong e fetisang; 

17mme ditaba tsa bona di tla tswela pele jwaloka seso se kekang; hara bona ho na le 

Himenea le Filete, 

18ba kgelohileng nnete, ka ho re, tsoho ya bafu e setse e etsahetse, mme ba diha 

tumelo ya ba bang. 

19Leha ho le jwalo, motheo wa Modimo o ntse o tiile, o na le tiiso e reng: Morena o 

tseba bao e leng ba hae. Hape e re: E mong le e mong ya rapelang Morena, a ke a 

tlohe bokgopong. 

20Ka tlung e kgolo, ha ho na dipitsa tsa kgauta le tsa silefera feela, empa tsa mahong 

di teng le tsona tsa letsopa; tse ding ke tse hlomphuwang, tse ding ke tse sa 

hlomphuweng. 

21Jwale, ekare ha motho a itlhwekisa ka ho itima nthotseo, o tla fetoha pitsa e 

kgethetsweng hlompho, e molemo ho monga yona, e lokiseditsweng mesebetsi yohle 

e metle. 

22O ke o balehele ditakatso tsa botjha, mme o phehelle ho loka, le tumelo, le lerato, le 

kgotso hammoho le bohle ba rapelang Morena ka pelo e hlwekileng. 

23O furalle dikgang tsohle tsa bowatla, tseo ho sa ithutweng letho ka tsona, etswe o 

tseba hoba di tswala dintwa. 

24Mohlanka wa Morena ha a tshwanela ho lwana; empa e ka kgona a be mosa ho 

bohle, a lokele ho ruta, a mamelle ka sebete. 

25A rute ka bonolo ba hanyetsang, ho tle ho lekwe hore na mohlomong Modimo o ke 

se ke wa ba nea pako, ba be ba lemohe nnete; 

26mme ba tlohe lerabeng la Diabolose, ya ba tshwasitseng hore ba etse kamoo a ratang 

kateng. 

II TIMOTHEA 3 

1Tseba hobane mehleng ya qetello ho tla hlaha dinako tse bohloko. 

2Hobane batho e tla ba baithati, le ba ratang leruo, le bakaki, le baikakasi, le 

banyefodi, le ba sa utlweng batswadi ba bona, ba hlokang teboho le borapedi; 

3e tla ba ba se nang lerato la hlaho, leha e le ho tshepeha, ba etselletsang ba bang, ba 

sa tsebeng ho itshwara, ba sehloho, ba hloyang ba molemo; 

4e be baeki, le bahalefi, le baikgohomosi, ba ratang menate ya nama, e seng Modimo; 

5ba tla ba le sebopeho sa borapedi, empa e le ba latotseng matla a jona. Le ba jwalo o 

ba furalle. 

6Hara bao ho na le ba kgukgunelang matlung, mme ba hapa basajana ba imetsweng ke 

dibe, ba kenweng ke ditakatso tse ngata, 

7ba ithutang kamehla, empa e le ba sitwang ho fihla tsebong ya nnete le ka mohla o le 

mong. 

8Mme jwalokaha Janese le Jambrese ba ne ba hanyetsa Moshe, bao le bona ba hanela 

nnete jwalo; ke batho ba dikelello tse bodileng, ba lahlilweng ka nqeng ya tumelo. 

9Empa ba ke ke ba hlola ba tswela pele; hobane bohlanya ba bona bo tla pepesetswa 

bohle jwaloka jwa bao. 

10Empa haele wena, o rutehile thuto ya ka ruri, le ho etsa ha ka, le phehello ya ka, le 

tumelo ya ka, le mamello ya ka, le lerato la ka, le sebete sa ka; 

11le dihloriso le tse bohloko tse kileng tsa ntlhahela Antioke, le Ikone, le Listra, le 

dihloriso dife le dife tseo ke di mameletseng; empa Morena o ntwetse ho tsona 

kaofela. 

12Bohle ba ratang ho phela ka borapedi bo ho Jesu Kreste, ba tla hloriswa jwalo. 

13Empa batho ba lonya, ba thetsang, ba ya nne ba tswele pele tshenyong, ba ntse ba 

thetsa, ba ntse ba thetswa. 

14Empa haele wena, o eme ho tseo o ithutileng tsona, tseo o di tiiseditsweng, o ntse o 

tseba eo o ithutileng tsona ho yena; 

15etswe le bonyenyaneng ba hao o hlile wa tseba Mangolo a Halalelang, a lokelang ho 

o hlalefisetsa ho bolokeha, ka ho dumela ho Jesu Kreste. 

16Lengolo lohle le budutsweng ke Moya wa Modimo, le na le molemo wa ho ruta, wa 

ho kgodisa, wa ho laya, le wa ho hodisa ka kgolo ya ho loka; 

17motho wa Modimo a tle a phethehe, mme a rutehele ruri mesebetsing yohle e 

molemo. 

II TIMOTHEA 4 

1Ke o laela ke hona haholo pela Modimo, le pela Morena Jesu Kreste, ya tlang ho 

ahlola ba phelang le ba shweleng mohla a hlahang ka mmuso wa hae, ke re: 

2O bolele lentswe, o phehelle nako ha e tshwaneleha, leha e sa tshwanelehe; o laye, o 

kgalemele, o kgothatse ka mamello yohle le ka ho ruta. 

3Hobane nako e tla ba teng eo ba ke keng ba mamella thuto ya pholoho, empa ka baka 

la ho hlohlona ha ditsebe tsa bona, ba tla ipokelella baruti ba dumellanang le ditakatso 

tsa bona; 

4mme ba tla kgelosa ditsebe tsa bona nneteng, ho di isa ditshomong. 

5Empa haele wena, fadimeha nthong tsohle, o mamelle bohloko, o etse mosebetsi wa 

mmoledi wa Evangeli, o phethisise tshebetso ya hao. 

Pauluse o bolela mokgwa oo a itokisetsang lefu ka wona. O laela Timothea ho tla 
ho yena. Ditumediso. 

6Hobane, haele nna, ke se ke tla etswa sehlabelo, mme nako ya ho falla ha ka e se e le 

haufi. 

7Ke lwanne ntwa e molemo, ke mathile ka qetasebaka, ke bolokile tumelo. 

8Ho setseng e se e le ho amohela moqhaka wa ho loka oo ke o behetsweng, oo 

Morena, moahlodi ya lokileng, a tlang ho nnea wona ka letsatsi lela, e seng nna feela, 

le bohle ba ratileng ho tla ha hae. 

9Akofa ho tla ho nna kapele; 

10hobane Demase o ntahlile ka ho rata lefatshe la jwale, mme o ile Thesalonika; 

Kresense o ile Galatia, Tite Dalmatia. 

11Luka o ho nna a nnotshi. O ntlele le Mareka, o mo tlise, hobane o molemo ho nna 

tshebetsong ya lentswe. 

12Tikike yena ke mo rometse Efese. 

13O ntlele le kobo eo ke e siileng Trowase ha Karpuse, le tsona dibuka, haholo 

dipampiri tsa matlalo. 

14Aleksandere, setei sa koporo, o nkentse hampe haholoholo. Morena o tla busetsa ho 

yena ho lekanang mesebetsi ya hae. 

15O iponele bakeng sa hae, hobane o lwantshitse ditaba tsa rona ka matla. 

16Mohla ke ikarabelang ka la pele, kgotla, ha ho a ka ha eba motho ya nkemelang; 

empa ba ne ba ntahle bohle; Modimo o se ke wa ba bea molato wa hoo. 

17Empa Morena a nkemela, mme a nkenya matla, hore polelo ya Evangeli ya hae e 

phethehe ka nna, mme ditjhaba tsohle di e utlwe; mme ke namoletswe molomong wa 

tau. 

18Mme Morena o tla nne a nnamolele mesebetsing yohle e mebe, mme o tla 

mpolokela ho kena mmusong wa hae o lehodimong. Ho yena e be kganya ka ho sa 

feleng. Amen! 

19Dumedisa Priska le Akila, le ba ntlo ya Onesifore. 

20Eraste o setse Korinthe; Trofime ke mo tlohetse Mileta, a baba. 

21O phakise ho tla e eso ho be mariha. Eubule, le Pudense, le Lene, le Klaudia, le 

baena bohle ba o dumedisa. 

22Morena Jesu Kreste a be le moya wa hao! Mohau o be le lona! Amen! 

TITE 

TITE 1 

Tumediso. 

1Nna, Pauluse, mohlanka wa Modimo le moapostola wa Jesu Kreste, ho isa 

bakgethwa ba Modimo tumelong le tsebong ya nnete e leng ka borapedi, 

2ba tle ba be le tshepo ya bophelo bo sa feleng, boo Modimo o sa thetseng o bo 

baletseng batho, lefatshe ha le ne le eso ho be teng, 

3mme o senotse nakong ya teng lentswe la wona, ka polelo eo ke e laetsweng ka taelo 

ya Modimo, Mmoloki wa rona, 

4ke ngolla wena Tite, ngwanaka wa sebele tumelong eo re nang le yona hammoho le 

wena, ke re: O ke o newe mohau, le lereko, le kgotso ke Modimo Ntate, le ke Morena 

Jesu Kreste, Mmoloki wa rona. 

Tite o laelwa ho lokisa tsa kereke ya Kreta, ho bea badisa ba tshepehileng, le ho 
lwantsha ba rutang thuto tse kgelohileng. 

5Taba eo ke o siileng Kreta ba baka la yona, ke hore o qetelle ho lokisa tse esong ho 

lokiswe, mme o bee baholo metseng yohle, jwalokaha nkile ka o laela; 

6ha o ka fumana monna ya se nang sekodi, e le monna wa mosadi a le mong, ya nang 

le bana ba dumelang, ba sa nyatsuweng ka ho re ke dihlola, kapa ba sa utlweng. 

7Hobane e ka kgona molebedi e be motho ya se nang sekodi, hobane ke monemotse 

ka tlung ya Modimo; e se ke ya eba moithati, le mohalefi, le ya hapjwang ke veine, le 

ya otlang, le ya batlang leruo ka thetso; 

8empa e be motho ya amohelang baeti, ya ratang batho ba molemo, ya hlalefileng, ya 

lokileng, ya halalelang, ya phelang ka boitshwaro; 

9ya tiyang thutong ya nnete jwalokaha e rutilwe, a tle a lokele le ho kgothatsa ka thuto 

ya pholoho, le ho hlola bahanyetsi. 

10Hobane ba bangata ba teng, haholo hara ba lebollo, ba hanang ho utlwa, ba bolelang 

mafeela, ba thetsang ba bang, 

11bao e ka kgonang ho thijwe melomo ya bona. Ba diha matlo kammoho, ba ruta tse 

sa tshwanelang, ba tle ba ipokellele moruo wa bokgopo. 

12E mong wa habo bona, e bileng moporofeta wa bona, o itse: Bakreta ke mahata 

kamehla,ke diphoofolo tse mpe, ke dimpa tse botswa. 

13Bopaki boo ke ba nnete; ka baka leo, o ba kgalemele ka thata, tumelo ya bona e tle e 

hloke sekodi; 

14mme ba se ke ba ineela ditshomo tsa Bajuda, le ditaelo tsa batho ba furallang nnete. 

15Efela ntho tsohle di hlwekile ho ba hlwekileng; empa ha ho ntho e hlwekileng ho ba 

ditshila le ho ba sa dumelang; ba silafetse dipelo le matswalo. 

16Ka molomo ba bolela hore ba tseba Modimo, empa ba o latola ka diketso; ke ba 

manyala le ba hanang ho utlwa, mme ba sitwa ke ho etsa mosebetsi o motle leha o le 

mong. 

TITE 2 

Mokgwa oo Tite e ka kgonang a kgothatse ba hodileng, le basadi, le banna ba 
batjha, le bahlanka; a ba etsetse mehlala. 

1Haele wena, o bolele tse lokelang thuto ya pholoho. 

2Bolella banna ba hodileng hore ba tshabe botahwa, ba tshabe le ho saoha, ba be le 

kelello, ba loke tumelong, le leratong le mamellong. 

3Le bona basadi ba hodileng ba be le motsamao o lokelang kgalalelo, e se ke ya eba 

basebi, ba se ke ba ineela veine e ngata, ba rute tse ntle, 

4ba tle ba hlalefise ba batjha, ba ba rute ho rata banna ba bona, le ho rata bana, 

5ho phela ka kelello, le ho hlweka, le ho itulela mahae a bona; e bebasadi ba molemo, 

ba utlwang banna ba bona, hore lentswe la Modimo le se ke la nyefolwa. 

6Banna ba batjha le bona o ba kgothatse, hore ba phele ka kelello. 

7Wena ka sebele, o ba etsetse mehlala ya mesebetsi e metle nthongtsohle, ka thuto e 

hlwekileng le ka ho tshaba ho saoha. 

8Puo ya hao e be e pholosang, e se nang ho nyatseha, hore ya re hanyetsang a tle a 

swabe ke ho hloka ntho e mpe eo a ka re beang yona. 

9Bolella bahlanka hore ba no utlwa beng ba bona, ba ba kgahlisenthong tsohle, ba se 

ke ba ba fetola, 

10ba se ke ba utswa letho, empa ba etse hohle ka botshepehi bo botle, ba tle ba 

hlophise thuto ya Modimo, Mmoloki wa rona, nthong tsohle. 

Mohau wa Modimo o bonahetse; — tse rutwang ke wona; — tseo e ka kgonang 
Tite a rute ka tsona. 

11Hobane mohau wa Modimo, o ka bolokang batho bohle, o bonahetse; 

12o ntse o re ruta ho tela ho se tshabe Modimo le ditakatso tsa lefatshe, re tle re phele 

nakong ya jwale ka kelello, ka ho loka, le ka borapedi; 

13re ntse re lebeletse tshepo e lehlohonolo, le ho hlaha ha kganya ya Modimo o 

moholo, Jesu Kreste, Mmoloki wa rona; 

14ya iteletseng rona, a tle a re lopolle bokgopong bohle, mme a re hlatswe, a tle a 

iketsetse ka rona setjhaba seo e leng sa hae ka sebele, se tjhesehelang mesebetsi e 

metle. 

15Bolela taba tseo, mme o kgothatse, o kgalemele ka matla wohle; ho se ke ha eba 

motho ya o nyedisang. 

TITE 3 

1O ba hopotse ho utlwa dihlooho le marena, ho ya ka melao, ho lokela mesebetsi 

yohle e metle; 

2ba se ke ba nyefola motho, ba tshabe dikomang, ba be bonolo, ba etsetse batho bohle 

ka mosa wohle. 

3Hobane le rona kgale re ne re le dithoto, re le ba hanang ho utlwa, ba lahlehileng, ba 

buswang ke ditakatso le ke dikgahliso tse ngata, ba phelang lonyeng le mohonong, ba 

tshwanetseng ho hlouwa, ba hloyanang. 

4Empa mohla ho bonahatseng mohau wa Modimo, Mmoloki wa rona, le lerato la 

wona ho batho, o re pholositse; 

5e seng ka mesebetsi e lokileng e entsweng ke rona, empa e bile ka lereko la wona, ka 

hlatsuo ya ho tswalwa la bobedi, le ka ntjhafatso ya Moya o Halalelang, 

6oo o o tshetseng ka bongata hodima rona ka Jesu Kreste, Mmoloki wa rona; 

7hore, ha re se re beilwe ba lokileng ka mohau wa wona, re tle re be majalefa a 

bophelo bo sa feleng, jwalokaha re tshepile. 

8Polelo eo e tiile, mme ke rata hoba o omele ka matla tabeng tseo, hore ba dumetseng 

ho Modimo ba iponele, ba tle ba phehelle mesebetsi e metle, tse ntle, tse molemo ho 

batho ke tsona tseo. 

9Empa o tshabe dikgang tsa bowatla, le tsa masika, le diqabang le diphapang tse 

etswang hodima molao; hobane ha di thuse letho, mme ke lefeela. 

10Suthisa motho ya hlahisang thuto e kgelohileng, ha o se o kile wa mo tsosa ka la 

pele le ka la bobedi; 

11o tle o tsebe hobane ya jwalo o se a senyehile, mme o etsa sebe; o se a ikahlotse. 

Ditumediso. 

12Etlere ha ke o romela Artemase, leha e le Tikike, o phakise o tle ho nna Nikopolise; 

hobane ke hopotse ho hlola mariha teng. 

13O felehetse Senase, moruti wa molao, le Apolose hantle leetong la bona, ba tle ba se 

ke ba hloka letho. 

14Baheso le bona ba ke ba ithute ho phehella mesebetsi e metle, mohla e hlokwang, e 

tle e se be ba sa beheng ditholwana. 

15Ba ho nna ba o dumedisa bohle. Dumedisa ba re ratang tumelong. Mohau o be le 

lona bohle! Amen! 

FILEMONE 

FILEMONE 1 

Tumediso. 

1Nna, Pauluse, moholehuwa wa Jesu Kreste, ke ena le Timothea, ngwaneso, ke ngolla 

wena, Filemone, moratuwa le mosebedisi wa rona, 

2le Afia, ya ratwang, le Arkipe, molekane wa rona hlabanong, le kereke e ka tlung ya 

hao, ke re: 

3Le ke le newe mohau le kgotso ke Modimo, Ntata rona, le ke Morena Jesu Kreste! 

Pauluse o leboha ka tumelo le ka lerato la Filemone. 

4Ke leboha Modimo wa ka kamehla, ha ke ntse ke o hopola merapelong ya ka, 

5kamoo ke utlwang tumelo ya hao ho Morena Jesu kateng, le lerato la hao ho 

bahalaledi bohle. 

6Ke kopa hore tumelo ya hao, eo re kopaneng le wena ka yona, e tle e sebetse ka 

matla, o tle o bontshise molemo wohle o ka etsetswang Jesu Kreste ha heno. 

7Efela, re na le thabo le tshediso e kgolo leratong la hao, kahobane dipelo tsa 

bahalaledi di kgatholotswe ke wena, ngwaneso. 

Pauluse o rapella mohlanka Onesima ya neng a thobile. 

8-9Ka baka leo, leha ke ena le tokelo e kgolo, ka baka la Kreste, ya ho o laela se o 

tshwanelang, ke ikgethetse, ka baka la lerato, ho o rapela, nna, ke leng 

Pauluse, monna ya hodileng, ya bileng a tlamilwe tshiung tsena ka baka la Jesu 

Kreste: 

10ke rapella ho wena Onesima, ngwanaka, eo ke mo tswetseng ke le ditlamong, 

11ya neng a se na thuso ho wena pele, empa jwale o na le thuso ho wena le ho nna, 

mme ke mo kgutlisetsa ho wena. 

12Mo amohele hle, hobane ke pelo ya ka ka sebele. 

13Ke ne ke hopotse hore nka mo thibela hore a dule le nna, a tle a ntshebeletse bakeng 

sa hao, ditlamong tsa Evangeli; 

14empa ha ke a ka ka rata ho etsa letho ke eso ho tsebe molomo wa hao, hore botle 

boo ba hao bo se ke ba etswa ke wena ka ho qophellwa, e mpe e be ka ho ithatela ha 

hao. 

15Hape, ekaba ha a ile a kgaohana le wena ka nakwana e kgutshwanyane, e ne e le 

hore o tle o boele o be le yena kamehla; 

16e tle e se ke ya hlola e eba mohlanka, e mpe e be ya fetisang mohlanka, e be moena 

ya ratwang, haholo ke nna, haholoholo ke wena ka nqeng ya nama le ka nqeng ya 

Morena! 

17Jwale he, ha ke le motswalle wa hao, mo amohele hle, jwaloka hoja e le nna. 

18Mme leha ekaba a kile a o tlatlapa ka hore hoitseng, kapa a na le molato ho wena, o 

ke o o batle ho nna. 

19Nna, Pauluse, ke ngodileng hona hoo ka letsoho la ka, ke tla o lefa, leha ke sa o 

bolelle hore o molato ho nna, wena, ka sebele sa hao. 

20E, ngwaneso, a nke ke thabiswe ke wena Moreneng, o kgatholle pelo ya ka ho 

Kreste. 

21Ke o ngoletse tseo, ke ntse ke tshepile kutlo ya hao, mme ke a tseba hore o tla etsa 

le ho fetisa seo ke se boletseng. 

22Hape, o ntokisetse ntlo; hobane ke tshepile hore ke tla le newa ka merapelo ya lona. 

Ditumediso. 

23Epafrase, ya tlamilweng le nna ka baka la Jesu Kreste, o a o dumedisa; 

24o na le Mareka, le Aristarke, le Demase, le Luka, basebedisi ba ka. 

25Mohau wa Morena wa rona Jesu Kreste o be le meya ya lona! Amen! 

BAHEBERU 

BAHEBERU 1 

Mora Modimo o phahame ho feta mangeloi le dibopuwa tsohle. — Ha a 
ikokobeditse, e bile ho tla pholosa baetsadibe. 

1Modimo, ha o ne o buile hangata mehleng ya kgale, le ka mekgwa e mengata, le 

bontata rona ka baporofeta, 

2jwale, mehleng ena ya qetello o buile le rona ka Mora, eo o mmeileng mojalefa wa 

ntho tsohle, eo hape o entseng ka yena tse bopilweng kaofela. 

3Yena eo e leng lehlasedi la kganya ya wona, le setshwantsho sa boleng ba wona, ya 

kakatlelang dintho tsohle ka lentswe la matla a hae, eitse hobane a etse hlatsuo ya dibe 

tsa rona, o ile ho dula ka letsohong le letona la Boholo bo hodimo; 

4a etswa ya kahodimo ho mangeloi, jwalokaha lebitso leo a le ruileng ka mokgwa wa 

lefa le fetisa la wona ka boholo. 

5Hobane ke ho lefe ho mangeloi Modimo o kileng wa re le ka mohla o le mong: O 

Mora wa ka, ke o tswetse kajeno? Hape, ke ho lefe o itseng: Ke tla ba Ntatae, yena e 

be Mora wa ka? 

6Hape, mohla o tlisang Mora wa wona wa letsibolo lefatsheng, o itse: Mangeloi wohle 

a Modimo a mo kgumamele. 

7Athe haele ka mangeloi, o itse: O etsa mangeloi a wona meya e fokang, le bahlanka 

ba wona malakabe a mollo. 

8Empa haele ka Mora, o itse: Modimo, terone ya hao e tiile ka ho sa feleng, mme lere 

la mmuso wa hao ke lere la ho loka; 

9o ratile ho loka, mme o hloile bokgopo; ka baka leo, Modimo, Modimo wa hao o o 

tlotsitse ka ole ya nyakallo kahodima bohle ba nang le kabelo le wena. 

10Hape ho itswe:Haele wena, Morena, o ne o thee lefatshe tshimolohong, mme 

mahodimo ke mesebetsi ya matsoho a hao; 

11a tla timela, empa wena o ya sala; a tla tsofala kaofela jwaloka seaparo; 

12o tla a mena jwaloka kobo, mme a tla fetoha; empa haele wena, e sa le e le wena, 

mme mengwaha ya hao e ke ke ya eba le bofelo. 

13Ke ho lefe ho mangeloi o kileng wa re, le ka mohla o le mong: Dula letsohong la ka 

le letona, ke be ke etse bao e leng dira ho wena bonamelo ba maoto a hao? 

14Na kaofela ha wona hase meya e sebeletsang, e rongwang ho sebeletsa ba tlang ho 

rua lefa la poloko na? 

BAHEBERU 2 

1Ka baka leo, e ka kgona re ele ka ho fetisisa ditaba tseo re di utlwileng hloko, esebe 

ra suthela hole le tsona. 

2Hobane ha esitile lentswe le boletsweng ka mangeloi le sa ka la lesa ho tiya, mme ho 

tlola le ho se utlwe hohle ha ba ha hlahelwa ke moputso o ho lekanang, 

3ana re tla phonyoha jwang, ha re sa hlokomele poloko e kalo, e neng e qale ho 

bolelwa pele ke Morena, ya ntoo tiiswa ho rona ke ba e utlwileng, 

4ha Modimo o ntse o omela hammoho le bona ka dipontsho, le meeka, lediketso tse 

ngata tse matla, le ka dineo tse ajwang ke Moya o Halalelang, kamoo o ratang kateng? 

5Hobane lefatshe le tlang ho tla leo re le bolelang, ha o a ka wa le bea pusong ya 

mangeloi. 

6Empa e mong o pakile lengolong le leng, a re: Motho keng ha o tla mo hopola, kapa 

ngwana motho keng ha o tla mo hlokomela? 

7O mmeile ka sebaka se seng sekae katlasana ho mangeloi; a mo rwesitse moqhaka 

wa kganya le wa hlompho, mme o mmeile ho busa mesebetsi ya matsoho a hao. 

8O beile ntho tsohle katlasa maoto a hae. Mme ha ho thwe: Tsohle di beilwe katlasa 

hae, ha ho a leswa letho le sa bewang katlasa hae; athe ha re eso ho bone jwale hoba 

tsohle di beilwe katlasa hae. 

9Empa re bona Jesu ya neng a beilwe ka sebaka se seng sekae katlasana ho mangeloi, 

a rwesitswe moqhaka wa kganya le wa hlompho ka baka la lefu leo a le utlwileng, 

hore, ka mohau wa Modimo, a utlwe lefu ka baka la bohle. 

10Efela ho ne ho tshwaneleha hoba yena eo ntho tsohle di etseditswengyena, eo 

tsohle di entsweng ke yena, ha a ne a tla isa bana ba bangata kganyeng, a phethisise ka 

bohloko eo e leng Morena wa poloko ya bona. 

11Hobane leha e le ya halaletsang, leha e le ba halaletswang, ke ba a le mong bohle; 

ka baka leo, ha a na dihlong tsa ho ba bitsa banababo, 

12ha a re: Ke tla bolella banabeso lebitso la hao, ke o binele difela hara phutheho. 

13Hape o re: Ke tla mo tshepa. Hapehape o re: Bona, ke nna enwa le bana bao 

Modimo o nneileng bona. 

14Mme kahobane bana ba na le kabelo nameng le mading, le yena o ile a ba le kabelo 

teng jwaloka bona, hore a fedise ka lefu la hae ya nang le mmuso wa lefu, ke ho re, 

Diabolose, 

15mme a lokolle bohle ba neng ba le bohlankeng ka matsatsi wohle a ho phela ha bona 

ke ho tshaba lefu. 

16Hobane kannete ha a ka a tlela mangeloi, empa o tletse leloko la Abrahama. 

17Ka baka leo, ho ne ho tshwanetse hobane a ka etswa ya tshwanang kahohle le 

banababo, e tle e be moprista e moholo ya mohau, ya tshepehang ditabeng tsa 

Modimo, a tle a etsetse dibe tsa setjhaba pheko. 

18Hobane erekaha a utlwile bohloko mohla a lekwang, ke kahoo a tsebang ho thusa ba 

lekwang. 

BAHEBERU 3 

Jesu o moholo ho Moshe. — E ka kgona ho se ke ha uwa ka mehlala ya bothata le 
ya ho se utlwile ha Baiseraele; badumedi ba mpe ba phehelle ho kena phomolong 

ya Modimo. 

1Ka baka leo, banabeso ba halalelang, ba nang le kabelo pitsong ya lehodimo, le ke le 

lemohe Jesu Kreste, moapostola le moprista e moholo wa tumelo eo re leng ho yona; 

2ya bileng kgabane ho ya mmeileng, jwalokaha Moshe le yena o bile kgabane ka tlung 

ya hae yohle. 

3HobaneKreste o lekantswe hoba o tshwanelwa ke tlotliso e fetisang ya Moshe, 

kamoo ya hahileng ntlo a felang a ena le hlompheho kateng, e fetisang ya ntlo. 

4Hobane ntlo e nngwe le e nngwe e ye e hahuwe ke motho; empa ya 

hahileng ntho tsohle ke Modimo. 

5Haele Moshe, o fela a bile kgabane ka tlung yohle ya Modimo, ka mokgwa wa 

mohlanka, ho behela batho tse neng di tshwanetse ho bolelwa. 

6Empa Kreste o bile kgabane pusong ya ntlo ya wona ka mokgwa wa Mora; mme ntlo 

ya wona ke rona, ha re boloka, ka ho tiya, tshepo le thabo ya tebello ya rona ho fihlela 

la bofelo. 

7Ka baka leo, jwalokaha Moya o Halalelang o bolela, o re: Kajeno, ha le utlwa 

lentswe la wona, 

8le se ke la thatafatsa dipelo tsa lona, jwaloka mohla phephetso, mohla moleko 

feelleng; 

9moo bontata lona ba ntekileng, ba nkgathaditseng, mme ba bone mesebetsi ya ka ka 

dilemo tse mashome a mane. 

10Ka baka leo, ka na ka halefiswa ke moloko oo, ka re: Pelo tsa bona di kgeloha 

kamehla; ha ba ka ba tseba ditsela tsa ka. 

11Ke moo ke hlapantseng kgalefong ya ka, ka re: Ba ke ke ba kena phomolong ya ka! 

12Banabeso, iponeleng, esebe e mong ho lona a ka ba le pelo e mpe ya ho se dumele, e 

mo lahlisang Modimo o phelang; 

13le mpe le kgothatsane ka matsatsi wohle, ha ho sa ntsane ho thwe: Kajeno! esebe e 

mong ho lona a ithatafatsa ka thetso ya sebe. 

14Hobane re filwe kabelo ho Kreste, ha re fela re tiisetsa, ho fihlela la bofelo, ho seo e 

leng motheo wa tshepo ya rona; 

15ha ho ntse ho thwe: Kajeno, ha le utlwa lentswe la wona, le se ke la thatafatsa dipelo 

tsa lona, jwaloka mohla phephetso. 

16Na ba le utlwileng, ba ba ba o phephetsa, ke bafe? Na hase bohle ba tlohileng 

Egepeta ka Moshe? 

17Ana ba o halefisitseng ka dilemo tse mashome a mane ke bafe? Na hase ba 

sitilweng, bao ditopo tsa bona di wetseng feelleng? 

18Mme ke ho bomang o kileng wa hlapanya hore ba ke ke ba kena phomolong ya 

wona, haese ho ba ikgantshitseng? 

19Ke moo re bonang hore ba ne ba sitwe ho kena ke ho se dumele. 

BAHEBERU 4 

1A re tshabeng ke hona, haele moo pallo ya ho kena phomolong ya wona e sa le teng, 

esebe e mong wa rona a ka bonahala hoba eka o haeletswe ke yona. 

2Hobane le rona, re boleletswe Evangeli jwaloka bona; empa bao, lentswe leo ba le 

utlwileng ha le a ka la ba thusa letho, ka baka la hobane ha le a ka la fihlelana le 

tumelo pelong tsa ba leutlwileng. 

3Empa haele rona ba dumetseng, re tla kena phomolong,kamoo o itseng kateng: Ka 

baka leo ke hlapantse kgalefong ya ka, ka re: Ba ke ke ba kena phomolong ya ka! 

Athe mesebetsi ya Modimo esale e phetheha popong ya dintho tsohle. 

4Hobane ha o bolela letsatsi la bosupa, o itse lengolong le leng: Modimo o phomotse 

mesebetsing yohle ya wona ka letsatsi la bosupa. 

5Hape hona mona o re: Ba ke ke ba kena phomolong ya ka! 

6Jwale, haele moo ba bang ba tla kena ho yona, athe ba boleletsweng Evangeli pele ha 

ba ka ba kena ke ho se dumele. 

7Modimo o boetse o beile letsatsi le leng, e leng la kajeno, ha o bolela ka molomo 

wa Davida, kamora ditshiu tse ngata, o re: Kajeno, ha le utlwa lentswe la wona, le se 

ke la thatafatsa dipelo tsa lona. 

8Hobane holane Joshua o ba kentse phomolong, Modimo o ka be o sa ka wa bolela le 

leng letsatsi. 

9Ha ho le jwalo, phomolo e teng e saletseng setjhaba sa Modimo. 

10Hobane ya keneng phomolong ya wona, le yena o phomotse mesebetsing ya hae, 

jwaloka Modimo ha o phomotse mesebetsing ya wona. 

11A re ke re itlhahaneleng ke hona ho kena phomolong eo, esebe e mong a tshoha a 

ewa ke ho ya ka mohlala wa bao ba sa kang ba dumela. 

12Hobane Lentswe la Modimo ke lentswe le phelang, le matla, mme le fetisa ka 

bohale disabole tsohle tse leoditsweng ka nqa tse pedi; mme le a hlaba, le ye ho kena 

le dikgaohanong tsa pelo le tsa moya, le manonyellong le mokong; mme le ahlola 

maikutlo le mehopolo ya pelo. 

13Ha ho sebopuwa se seng pepeneneng ho wona; empa tsohle di hlobotse, di senohile 

mahlong a eo re nang le ditaba le yena. 

Jesu ke moprista e moholo ya fetang baprista ba baholo ba selekane sa kgale. — 
Boprista ba hae bo kang ba Melkisedeke bo hlola ka ho sa feleng; mme ka baka la 

jona, jwa bana ba Levi bo fedisitswe. 

14Erekaha re ena le mopirsta e moholo ya nang le boholo bo bokalo, e leng Jesu, Mora 

Modimo, ya pholleditseng ka mahodimo, a re tiiseng kano ya rona. 

15Hobane moprista e moholo eo re nang le yena, hase ya ka sitwang ho re utlwela 

bohloko mefokolong ya rona; hobane o lekilwenthong tsohle jwaloka rona, empa ha a 

ka a etsa sebe. 

16Ka baka leo, a re atameleng ka tshepo terone ya mohau, hore re tle re bone mohau, 

mme re fumane lereko, re tle re thuswe nakong e loketseng. 

BAHEBERU 5 

1Hobane moprista e moholo, leha e le ofe le ofe, ya nkwang hara batho, o ye a beelwe 

batho dinthong tsa tshebeletso ya Modimo, a tle a hlahise dinyehelo le mahlabelo ka 

baka la dibe; 

2mme o na le matla a ho hauhela ba sitilweng ke ho se tsebe le ke ho timellwa, 

kahobane le yena o dikilwe ke mefokolo. 

3Ke ka baka leo a tshwanetseng ho hlahisa mahlabelo ka baka la dibe tsa hae, 

jwalokaha a etsa ka baka la dibe tsa setjhaba. 

4Hape, ha ho motho ya ka inkelang kabelo eo e hlomphehang, haese ya e bileditsweng 

ke Modimo, jwaloka Aarone. 

5Esitile Kreste le yena ha a ka a inea kganya ya boprista bo boholo, empa o e 

neilwe ke ya itseng ho yena: O Mora ka, ke o tswetse kajeno. 

6Jwalokaha lengolong le leng ho itswe: Wena, o moprista ka ho sa feleng, ka mokgwa 

wa Melkisedeke. 

7Ke Jesu eo, mehleng ya nama ya hae, ya kileng a hlahisa, ka mohoo o moholo le ka 

meokgo, merapelo ya hae e bohloko ho ya neng a ka tseba ho mo lwela lefung; mme 

eitse hobane a utluwe, ka baka la borapedi ba hae, 

8leha e ne e le Mora, o ithutile kutlo ka tse bohloko tse mo hlahetseng. 

9Mme jwale, ha a phethehile, o entswe moetsi wa poloko e sa feleng ho bohle ba mo 

utlwang, 

10mme Modimo o mmoletse hore ke moprista e moholo, ka mokgwa wa Melkisedeke. 

11Bakeng seo, re na le taba tse ngata tseo re ka di bolelang, empa di thata ho hlaloswa, 

ka hobane le fetohile ba botswa ho mameleng. 

12Hobane ekabeba ke kgale le le baruti, athe le sa ntse le tshwanelwa ke ho rutwa 

ditaba tsa bonyenyane, tseo taba tsa Modimo di qalwang ka tsona; mme le 

fetohile batho ba tshwanelwang ke ho fepjwa ka lebese, e seng ka dijo tse tiileng. 

13Hobane e mong le e mong ya fepjwang ka lebese, o sitwa ho ikutlwela lentswe la ho 

loka; kahobane e sa le ngwana; 

14empa dijo tse tiileng ke tsa banna ba tiileng, e leng bao dikelello tsa bona di 

lemaletseng ho kgetha ho hotle le ho hobe, ke ho sebediswa hona. 

BAHEBERU 6 

1Ka baka leo, a re feteng ditaba tsa thuto ya Kreste tseo ho qalwang ka tsona, mme re 

feteleng ho tsa kgolo e tletseng, re se boele ra thea motheo wa ho baka mesebetsing e 

shweleng le wa tumelo ho Modimo, 

2le wa thuto ya dikolobetso, le wa peo ya matsoho, le wa tsoho ya bafu, le wa kahlolo 

ya ho sa feleng. 

3Mme re tla etsa jwalo, ha Modimo o re dumella. 

4Hobane ba seng ba kile ba bonesetswa, ba lekileng neo ya lehodimo, ba filweng 

kabelo Moyeng o Halalelang, 

5ba latswitseng lentswe le monate la Modimo, le matla a bophelo bo tlang ho tla, 

6bao ha ba ka wa, ha ho kamoo ba ka boelang ba ntjhafatswa kateng, hore ba boele ba 

bake, hobane ba boela ba ithakgisetsa Mora Modimo, ba mo etsetsa nyediso. 

7Hobane haele lefatshe le inwellang metsi a dipula tse le nelang hangata, le 

medisetsang bao le lemelwang bona meroho e molemo,lefatshe le jwalo le ye le fuwe 

lehlohonolo ke Modimo. 

8Empa haele le medisang meutlwa le dibajwa feela, lona le ye le lahlwe, le okamelwe 

ke thohako, mme taba ya lona ya qetello ke ho tjheswa. 

9Empa leha re bua jwalo, haele bakeng sa lona, baratuwa, re tshepile tse 

fetisang tseo ka botle, tse tshwanelang poloko. 

10Hobane Modimo ha o kgopo; o ke ke wa lebala mesebetsi ya lona, le kamoo lerato 

la lona le sebeditseng kateng ka baka la lebitso la wona, ha le babaletse bahalaledi, le 

jwale le sa ba baballa. 

11Empa re rata hoba e mong le e mong a ka nna a hlahisa tjheseho yona eo ho isa 

qetellong, tshepo ya lona e tle e phethehe; 

12le tle le se ke la fetoha ba botswa, le mpe le be balatedi ba ba ruileng dipallo ka 

tumelo le ka sebete. 

13Hobane Modimo, mohla o neng o etsetsa Abrahama pallo, kahobane ho ne ho se e 

mong ya o fetisang, eo o neng o ka hlapanya ka yena, o hlapantse ka wona, o itse: 

14Ruri, ke tla o hlohonolofatsa, ke be ke o hlohonolofatse, ke tla o atisa, ke be ke o 

atise. 

15Mme Abrahama, hoba a lebelle ka sebete, ke moo a neilweng seo a neng a se 

baletswe. 

16Efela batho ba ye ba hlapanye ka ya ba fetisang, mme ha ho tiiswa taba ka kano, ke 

moo dikgang tsohle tsa bona di felang. 

17Ke ka baka leo Modimo, mohla o ratileng ho kgodisisa majalefa a pallo hoba 

morero wa wona ha o na ho fetoha, o kileng wa kenya kano; 

18hore rona, ba phallelang tshepo eo re e beetsweng pele, re be le tshediso e fetisang 

ka ho tiya ka baka la ntho tse pedi tse sa sisinyeheng, tseo Modimo o neng o ke ke wa 

etsa leshano ho tsona. 

19Tshepo eo ho rona e ka ankora ya moya, e tiyang, e sa sisinyeheng, e keneng ka 

kwana kahare ho lesira; 

20moo Jesu a keneng ka baka la rona, e le moetelli wa rona, ha a bewa moprista e 

moholo ka ho sa feleng, ka mokgwa wa Melkisedeke. 

BAHEBERU 7 

1Ke Melkisedeke eo, morena wa Saleme, le moprista wa Modimo o moholoholo, ya 

neng a ye ho kgahlanyetsa Abrahama, mohla a neng a sa tswa qhala marena, a ba a 

mo hlohonolofatsa; 

2ke yena eo Abrahama a bileng a mo abela karolo ya leshome ya tsohle, — eo mabitso 

a hae ha a fetolwa, la pele le reng, morena wa ho loka, la bobedi le re, morena wa 

Saleme, e leng ho re, morena wa kgotso; 

3ya se nang ntatae le mmae, ya se nang le leloko, leha e le qaleho ya ditshiu le qetello 

ya bophelo; empa e le ya entsweng ya tshwanang le Mora Modimo — e ya nne e sa le 

e le moprista ka ho sa feleng. 

4A le ke le lemoheng boholo ba eo ntata rona moholo Abrahama a mo abetseng karolo 

ya leshome ya dintho tseo e neng a di hapile. 

5Haele ba bara ba Levi ba amohelang boprista, ba na le molao wa ho nka karolo ya 

leshome ya ntho tsa setjhaba, ke ho re, tsa banababo bona, leha ba tswile le bona 

lethekeng la Abrahama. 

6Empa ya sa balweng lelokong la bona, o nkile karolo ya leshome ho Abrahama, mme 

o hlohonolofaditse eo dipallo di etseditsweng yena. 

7Athe ha ho motho ya ka hanang ha ho thwe, e monyenyane o ye a hlohonolofatswe 

ke e moholo. 

8Mme mona, ba nkang karolo ya leshome, ke batho ba shwang; empa mono, ya e 

nkileng, ke eo ho bolelwang hore o a phela. 

9Mme ho ka thwe, esita le yena Levi, ya nkang karolo ya leshome, o ntshisitswe yona 

ka Abrahama; 

10kahobane o ne a sa le lethekeng la ntatae moholo, Abrahama, mohla Melkisedeke a 

mo kgahlanyeditseng. 

11Jwale, hojane phetheho e ne e setse e hlahile ka boprista ba Levi — athe molao o 

neilweng setjhaba o theilwe hodima jona — ana tshwanelo e ne e sa le efe ya hoba ho 

ka hlaha moprista e mong ya bitswang ka mokgwa wa Melkisedeke, e seng ka 

mokgwa wa Aarone? 

12Hobane boprista ha bo fetohile, molao le wona e ka kgona o fetohe. 

13Mme efela ya lekanngwang ka taba tseo ke wa leloko lesele le sa kang la eba le 

motho ya sebetsang aletareng; 

14hobane ho tsejwa hoba Morena wa rona o hlahile lelokong la Juda, e leng leo Moshe 

a sa kang a le abela boprista. 

15Mme moo hoo ho boetseng ho bonahalang ka ho fetisisa, ke ha ho hlahile moprista 

e mong hape ya tshwanang le Melkisedeke; 

16ya sa bewang ka molao wa leloko la nama, empa e leng ka matla a bophelo bo se 

nang ho fela. 

17Hobane Modimo o pakile, o itse: O moprista ka ho sa feleng, ka mokgwa wa 

Melkisedeke. 

18-19Efela molao wa pele o tlositswe, kahobane o ne o fokola, o sa thuse letho — 

hobane molao ha o a ka wa phetha letho — mme ho kenntswe bakeng sa wona tshepo 

e fetisang, eo re atamelang Modimo ka yona. 

20Hape, ha kano e sa ka ya hlokahala 

21athe baprista bale ba pele ba beilwe ho se kano, empa yena o beilwe ka kano ke ya 

itseng ho yena: Morena o hlapantse, mme a ke ke a kweneha: O moprista ka ho sa 

feleng, ka mokgwa wa Melkisedeke — 

22ke moo ho bonahalang hoba Jesu o beilwe mmuelli wa selekane se fetisang sa pele. 

23Hape, haele baprista ba pele, ba nnile ba hlahlamana ba le bangata, kahobane lefu le 

ne le ba sitisa ho dula kamehla bopristeng. 

24Empa yena, kahobane ke wa kamehla, o na le boprista bo sa abuweng. 

25Ke ka baka leo a ka tsebang ho pholosa ka ho fetisisa ba atamelang Modimo ka 

yena, kahobane o ntse a phela kamehla ho ba rapella. 

26Efela ho ne ho tshwaneleha hoba re be le moprista e moholo ya jwalo, ya halalelang, 

ya se nang molato, ya se nang letheba, ya kahosele ho baetsadibe, ya 

phahamisitsweng ho fetisa lehodimo; 

27ya sa tshwanelang, jwaloka baprista ba baholo, ho hlahisa pele, ka matsatsi wohle, 

mahlabelo ka baka la dibe tsa hae, a ntoo hlahisa a dibe tsa setjhaba; hobane taba eo 

yena o e entse hang feela, mohla a ikentseng sehlabelo. 

28Molao o fela o nka batho ba fokolang ho ba etsa baprista ba baholo; empa haele 

polelo ya kano e entsweng kamorao ho molao, e mmea Mora ya phethehileng ka ho sa 

feleng. 

BAHEBERU 8 

Boprista bo boholo ba Jesu bo mo neile tokelo ya ho ba mmuelli wa selekane se 
setjha se se nang ho fetoha. — Sehlabelo sa hae se entswe hang, mme se 

phethile tsohle. 

1Jwale, sehlooho sa ditaba tseo re di boletseng, ke hoba re na le moprista e moholo 

hakalo, ya dutseng letsohong le letona ho terone ya Boholo mahodimong; 

2eo e leng mosebeletsi wa sehalalelo, le wa tabernakele ya sebele e hlomilweng ke 

Morena, e seng ke motho. 

3Hobane moprista e moholo e mong le e mong o ye a bewe ho hlahisetsa Modimo 

dinyehelo le mahlabelo; ka baka leo, e ka kgona eo le yena a be le seo a se hlahisang. 

4Hojane a le lefatsheng, o ne a ya hloka tokelo ya ho ba moprista, kahobane baprista 

ba teng ba hlahisang dinyehelo ka molao; 

5ba sebetsang ka tse tshwantshang dintho tsa lehodimo le diriti tsa tsona, kamoo 

Modimo o neng o laetse Moshekateng, ha a tla etsa tabernakele, wa re: Lemoha 

hantle, o etse nthotsohle ka tekanyetso ya tseo o di bontshitsweng. 

6Empa moprista e moholo wa rona o filwe tshebeletso e fetisang, kahobane e le 

mmuelli wa selekane se fetisang, se hlabilweng ka dipallo tse fetisang le tsona. 

7Hobane hoja sa pele ha se a ka sa hloka letho, sebaka sa ho batla sa bobedi se ka be 

se bile siyo. 

8Athe ke ka nyatso Modimo o itseng ho Bajuda: Bonang, nako e sa tla eo ke tla etsa 

selekane se setjha le ntlo ya Iseraele le ntlo ya Juda: ho itswalo ke Morena; 

9e seng jwaloka selekane seo ke neng ke se etse le bontata bona, mohla ke ba 

tshwereng ka letsoho, ka ba ka ba ntsha naheng ya Egepeta; hobane ha ba ka ba 

tiisetsa selekaneng sa ka, mme ke ba lahlile ke hona, ho itswalo ke Morena. 

10Haele selekane seo ke tla se hlaba le ntlo ya Iseraele kamora ditshiu tseo, ke sona 

sena, ho bolela Morena: Ke tla kenya melao ya ka kelellong tsa bona, ke e ngole 

dipelong tsa bona; mme ke tla ba Modimo wa bona, le bona e tla ba setjhaba sa ka. 

11Mme ha ho ka ke ha hlola ho eba ya rutang ya ahisaneng le yena, kapa ngwanabo, 

ka ho re: Tseba Morena! Hobane ba tla ntseba bohle, ho qala ka e monyenyane ho 

qetella ka e moholo. 

12Hobane ke tla ba rekolohela makgopong a bona, mme nke ke ka hlola ke sa hopola 

dibe tsa bona le ditlolo tsa bona. 

13Jwale, ha a bolela selekane se setjha, sa pele o se etsa ntho e tsofetseng, mme ntho e 

tsofetseng, ya mokgulela, e se e ya timela. 

BAHEBERU 9 

1Ha ho le jwalo, selekane sa pele se ne se na le melao ya tshebeletso, le sehalalelo e 

leng sa lefatshe. 

2Hobane mohla tabernakele e emiswang, ho ne ho etswe sebaka sa pele, moo ho 

beilweng kandelare, le tafole, le mahobe a pontsha, mme baka seo se ne se bitswa 

sehalalelo. 

3Mme kamora lesira la bobedi, e ne e le sebaka sa tabernakele se bitswang 

sehalaledisiso; 

4se neng se na le aletare ya dibano ya kgauta, le areka ya selekane e apesitsweng 

hohle ka kgauta, moo ho kenntsweng pitsa ya kgauta e tshetsweng manna, le thupa ya 

Aarone e thuntseng, le matlapa a selekane. 

5Kahodimo ho areka eo, ho ne ho le dikerubime tse kganyang, tse okametseng 

sekwahelo sa serapello. Empa jwale, hase sebaka sa ho bolela ntho tseo ka bonngwe. 

6Ntho tseo, ha di ne di lokisitswe jwalo, baprista ba ne ba kena ka matsatsi 

wohle sebakeng sa pele sa tabernakele, ho etsa tsa tshebeletso ya Modimo teng; 

7empa ke moprista e moholo a nnotshi ya neng a kena sebakeng sa bobedi, hang feela 

ka lemo se seng le se seng; mme o ne a sa kene haese ka madi ao a a hlahisang ka 

baka la dibe tsa hae le tsa setjhaba. 

8Moya o Halalelang o ne o re bontsha ka hoo hobane tsela ya sehalaledisiso e ne e eso 

ho ka e bulwa, ha tabernakele ya pele e ne e sa eme. 

9Empa e ne e le setshwantsho se etse ditsweng mehla ena, ha ho ne ho ntse ho 

hlahiswa dinyehelo le mahlabelo a sitwang ho hlatswa matswalo a ya etsang tshebe 

letso ya teng, 

10e leng dijo le dino feela, le dihlatsuo tse ngata, le mekgwa ya nama, e beilweng ho 

be ho fihle nako ya tokiso. 

11Empa Kreste, moprista e moholo wa menono e tlang ho hlaha, ha a pholleditse ka 

tabernakele e fetisang ka boholo le ka botle, e leng e sa kang ya etswa ka matsoho, ke 

ho re, eo e seng ya popo ena, 

12o kene hang feela sehalaledisisong, e seng ka madi a diphooko le a manamane, 

empa e leng ka madi a hae a sebele, mme a etsa topollo e sa feleng. 

13Hobane ha esita madi a diphoho le a diphooko, le melora ya sethole eo ho fokwang 

ba ditshila ka yona, di ba hlatswa ka nqeng ya nama, 

14ana haele madi a Kreste, ya itlhahisitseng ho Modimo ka Moya wa kamehla yohle, e 

le pheko e se nang letheba, madi ao a tla hlatswa matswalo a lona hakakang 

mesebetsing e shweleng, hore le tle le sebeletse Modimo o phelang! 

15Ke ka baka leo Kreste e leng mmuelli wa selekane se setjha, hore lefula hae ha le 

kenetse ho hlatswa ditlolo tse entsweng mehleng ya selekane sa pele, ba bitsitsweng 

ba fuwe lefa le sa feleng leo ba le baletsweng. 

16Hobane moo testamente e leng teng, e ka kgona lefu la moreri wa yona le pakwe. 

17Etswe taba tsa testamente di na le ho etsahala ha monga yona a shwele; empa moreri 

wa yona ha a sa le teng, ha ho etswe letho ka yona. 

18Ka baka leo, le sa pele selekane ha se a ka sa etswa madi a le siyo. 

19Hobane Moshe, enere mohla a boleletseng setjhaba kaofela ditaelo tsohle tsa molao, 

a nka madi a manamane le a diphooko, le metsi, le boya bo takilweng ka purepera, le 

hisopa, mme a foka buka le setjhaba sohle ka tsona, 

20a re: Ke ana madi a selekane seo Modimo o se laetseng bakeng sa lona. 

21A ntoo foka le yona tabernakele le dipitsa tsohle tsa tshebeletso ka madi. 

22Mme ka molao, dintho tse hlatsuwang ka madi e batla e eba tsohle, mme ha madi a 

sa tsholohe, ha ho teselo ya dibe. 

23Efela ho ne ho tshwaneleha hore dintho tse tshwantshang tse lehodimong di 

hlatsuwe ka mokgwa oo, empa haele tsa lehodimo di ne di tshwanela ho hlatsuwa ka 

mahlabelo a fetisang ao. 

24Hobane Kreste ha a ka a kena sehalalelong se entsweng ka matsoho, e leng 

setshwantsho feelasa sa sebele; empa o kene lehodimong la sebele, a tle a hlahe jwale 

pela sefahleho sa Modimo, sebakeng sa rona; 

25e seng hore a iketse pheko hangata, jwaloka moprista e moholo ha a kena 

sehalaledisisong ka selemo se seng le se seng, a tshwere madi ao e seng a hae. 

26Hobane hojataba di dutse jwalo, ekabeba o hlabilwe hangata, haesale lefatshe le 

thewa; empa jwale, hobane nako di phethehe, o hlahile hang ho fedisa sebe ka ho 

iketsa sehlabelo. 

27Mme jwalokaha ho laetswe hoba batho bohle ba shwe hang, ho ntoo ba kahlolo; 

28ka mokgwa o jwalo, le yena Kreste, ha a setse a ikentse pheko hang ho jara dibe tsa 

ba bangata, o tla bonwa la bobedi, a se na sebe, ke ba mo lebeletseng hore a ba 

pholose. 

BAHEBERU 10 

1Hobane molao erekaha o ne o na le seriti feela sa menono e tlang ho hlaha, e seng 

sebele sa dintho, o sitilwe ruri ho phethisa barapedi ka mahlabelo a hlahiswang ka 

selemo se seng le se seng. 

2Hola ha ho jwalo,ha ke re, a ka be a lesitswe ho hlahiswa, hobane barapedi, ha ba se 

ba hlatswehile, ba ne ba ke ke ba hlola ba sa na le letswalo la dibe? 

3Empamahlabelong ao ho boetse ha hopolwa dibe ka selemo se seng le se seng. 

4Hobane madi a dipoho le a diphooko a sitwa ruri ho tlosa dibe. 

5Ka baka leo, mohla a tla tla lefatsheng, o itse: Ha o a ka wa rata sehlabelo, leha e 

le nyehelo, empa o ntokiseditse mmele. 

6Ha o a ka wa kgahliswa ke ditjheso le ke mahlabelo a etswang ka baka la sebe. 

7Jwale ka re: Bona, Modimo, ke tlile ho etsa thato ya hao; jwalokaha ho 

ngodilwe taba tsa ka bukeng. 

8Ha a setse a boletse pele, a re: Ha o a ka wa rata sehlabelo, le nyehelo, le ditjheso, le 

mahlabelo a etswang ka baka la sebe, mme ha o a ka wa kgahliswa ke tsona — athe 

ke tsona ntho tse hlahiswang ka molao — 

9ke moo a itseng: Bona, Modimo, ke tlile ho etsa thato ya hao. Ha a rialo, o fedisa sa 

pele, mme o hloma sa bobedi. 

10Ke ka yona thato eo re halaleditsweng ka sehlabelo sa mmele wa Jesu Kreste se 

entsweng hang. 

11Haele moprista e mong le e mong, o ntse a ema ka matsatsi wohle ho 

sebeletsa Modimo, mme o hlahisa hangata mahlabelo a le mang, a sa tsebeng le 

hanyenyane ho tlose dibe. 

12Empa yena, hobane a hlahise sehlabelo se le seng ka baka la dibe, o ituletse ka ho sa 

feleng letsohong le letona la Modimo, 

13a lebeletse ho sa ntseng ho tla etsahala, e leng hore bao e leng dira ho yena ba bewe 

bonamelo ba maoto a hae. 

14Hobane ka sehlabelo se le seng o phethisitse ka ho sa feleng bao a ba halaleditseng. 

15Ke seo Moya o Halalelang le wona o re pakelang sona; hobane ha o se o boletse ka 

ho re: 

16Selekane ke sena seo ke tla se etsa le bona kamora ditshiu tseo, ho rialo Morena; ke 

tla kenya melao ya ka dipelong tsa bona, ke e ngole dikelellong tsa bona, o eketsa o 

re: 

17Ha nka ke ka hlola ke sa hopola dibe tsa bona le ditlolo tsa bona. 

18Efela moo teselo ya dibe e leng teng, ha ho sa batlwa sehlabelo ka baka la dibe. 

Badumedi ba kgothatswa ho tiisetsa tshepong le tumelong ya bona. 

19Ka baka leo, banabeso, erekaha re neilwe sebaka sa ho kena sehalalelong, re se na 

tshabo, ka madi a Jesu. 

20e leng tsela e ntjha e isang bophelong, eo a re hleketseng yona, e phunyang lesira, ke 

ho re, nama ya hae; 

21mme erekaha re ena le moprista wa rona e moholo, ya beilweng tlung ya Modimo, 

22a re atameleng ho wona ka pelo ya nnete, ka tumelo e nang le tshepo ya sebele, 

matswalo a mabe a phekotswe dipelong tsa rona, mme mmele ya rona e hlatswitswe 

ka metsi a hlwekileng. 

23A re tiiseng kano ya tumelo ya rona, re se na ho sisinyeha; hobane ya re 

tshepisitseng o a tshepeha. 

24A re lebelaneng, re tle re isane ka tjheseho leratong le mesebetsing e metle. 

25Re se ke ra ngala diphutheho tsa rona, kamoo e leng mokgwa wa ba bang kateng; re 

mpe re kgothatsane, haholo etswe le bona letsatsi le ntse le atamela. 

26Hobane ekare ha re etsa sebe ka boomo, ha re se re filwe tsebo ya nnete, ha ho sa le 

sehlabelo se seng sa dibe; 

27e se e mpa e le tebello e tshabehang ya kahlolo, le bohale ba mollo o tlang ho ja 

bahanyetsi. 

28Ya neng a nyedisa molao wa Moshe, o ne a bolawa, ho se mohau ka polelo 

ya dipaki tse pedi, leha di le tharo; 

29ha le bona, eo e leng ya hataketseng Mora Modimo ka maoto, ya entseng madi a 

selekane ao a hlatswitsweng ka wona ntho feela, ya nyefotseng Moya wa mohau, yena 

ho tla lekanngwa hoba o tshwanelwa ke kotlo e fetisang hakakang! 

30Etswe re tseba ya itseng: Phetetso ke ya ka, ke tla ipheteletsa e le nna, ho itswalo ke 

Morena. Mme hape ho itswe: Morena o tla ahlola setjhaba sa hae. 

31Ke ntho e tshabehang ho wela matsohong a Modimo o phelang. 

32Le nne le hopole mehla ya pele, eo eitseng hobane le bonesetswe, la hla la mamella 

ntwa e kgolo ya bohloko. 

33Ka nqa e nngwe, la hoboswa pepeneneng ka mahlapa le ka dihloriso, mme ka nqa e 

nngwe la ba balekane ba ba etswang tse jwalo. 

34Hobane le kile la hlomohela ba ditlamong, mme le dumetse ka thabo ha ntho tsa 

lona di tlatlapuwa, la itsebela hobane le na le moruo o fetisang, o sa tloheng. 

35Ka baka leo, le se ke la lahla tshepo ya lona, e nang le moputso o moholo. 

36Hobane le tshwanetse ho ba le mamello, le tle le etse thato ya Modimo, le tle le ntoo 

kotula tseo le di tshepisitsweng. 

37Hobane ho se ho se hokae, mme ya tlang ho tla o tla hlaha; a ke ke a dieha. 

38Mme ya lokileng o tla phela ke tumelo; empa ekare ha a kweneha, moya wa ka ha o 

kgahliswe ke yena. 

39Haele rona, ha re batho ba kwenehang ho ya timela; empa re ba tiisangtumelo ho 

pholosa meya ya rona. 

BAHEBERU 11 

Seo tumelo e leng sona, le ditholwana tsa yona, le dipallo tsa yona. — Ho uwe ka 
mehlala ya badumedi ba selekane sa kgale. 

1Jwale, tumelo ke tshepiso e tiileng ya dintho tse lebeletsweng, ke pontsho e 

kgodisang ya tse sa bonweng. 

2Ka yona baholo ba bone poko e ntle. 

3Ka tumelo, re a tseba hoba dintho tsohle di bopilwe ke lentswe la Modimo, ka 

mokgwa wa hore tse bonwang ha di a ka tsa etswa ka tse bonahalang. 

4Ka tumelo, Abele o hlahisitse pela Modimo sehlabelo se fetisang sa Kaine; mme ka 

baka la yona o pakilwe hore o lokile, hobane Modimo o pakile dineo tsa hae; mme 

leha a shwele, le jwale o sa bua ka yonatumelo eo. 

5Ka tumelo, Henoke o nkilwe hore a se ke a bona lefu, mme ha a ka a fumanwa, 

kahobane Modimo o ne o mo nkile; mme enere a eso ho nkwe, o pakilwe hore o 

kgahlisitse Modimo. 

6Empa tumelo ha e le siyo, ha ho kamoo Modimo o ka kgahliswang kateng; ya 

atamelang Modimo e ka kgona a dumele hobane o teng, le hoba ke wona moputsi wa 

ba o batlang. 

7Ka tumelo, Nowe, eitse hobane a tsebiswe ke Modimo tse esong ho bonahale, o kile 

a tshaba Modimo, mme a haha areka ho pholosa ba ntlo ya hae, mme ka tumelo eo o 

tswile lefatshe, le hona a etswa mojalefa wa ho loka ho leng ka tumelo. 

8Ka tumelo, Abrahama, mohla a bitswang, o kile a utlwa, a fallela naheng eo a tlang 

ho e newa ka mokgwa wa lefa, mme a falla a sa tsebe moo a yang teng. 

9Ka tumelo, o kile a dula ka mokgwa wa mojaki naheng eo a e baletsweng, a aha 

ditenteng le Isaaka le Jakobo, bao e bileng majalefa le yena a pallo e le nngwe; 

10hobane o ne a lebeletse motse o nang le motheo, oo Modimo e leng mohahi le 

mothei wa wona. 

11Ka tumelo, Sara le yena o filwe matla a ho emola peo, a ba a tswala a se a tsofetse, 

kahobane a ne a dumetse hoba ya mmaletseng ke ya tshepehang. 

12Ka baka leo, ho kile ha hlaha ka motho a le mong, ya seng a itjhweletse, bongata bo 

ka ka dinaledi tsa lehodimo le lehlabathe le se nang ho balwa le lebopong la lewatle. 

13Bao bohle ba shwele ka tumelo, ba eso ho newe tseo ba di baletsweng, ba mpa ba di 

bonetse hole, ba di dumetse, ba di dumedisitse, mme ba ipoletse hore ke basele le 

baeti lefatsheng. 

14Ba buang jwalo ba bonahala hoba ba batla moo e tla ba ha habo. 

15Efela hojane ba ne ba sa hopotse lefatshe leo ba faletseng ho lona, ba ne ba na le 

sebaka sa ho kgutlela teng. 

16Empa jwale, ba lakatsa lehae le fetisang ka molemo, e leng la lehodimo; ke ka baka 

leo Modimo o se nang dihlong tsa ho ipitsa Modimo wa bona; hobane o ba lokiseditse 

motse. 

17Ka tumelo, Abrahama, mohla a lekwang, a hlahisa Isaaka; ya neng a neilwe dipallo, 

o hlahisitse mora ya mong ho yena; 

18eo ho neng ho lekanntswe yena, ha ho thwe: Ditloholo tsa hao, tse tlang ho bitswa 

ka lebitso la hao, di tla hlaha ka Isaaka. 

19A lekanya hoba Modimo o ka tseba ho tsosa mora wa hae bafung; mme efela o 

boetse a mo rua ka mokgwa o kang wa tsoho. 

20Ka tumelo, Isaaka o kile a sitsa Jakobo le Esau ka hlohonolofatso e lebileng ho tse 

tlang ho tla. 

21Ka tumelo, Jakobo, mohla a shwang, o kile a hlohonolofatsa bara ba Josefa ba 

babedi, mme a rapela a ikokotletse ka ntlha ya lere la hae. 

22Ka tumelo Josefa, mohla a shwang, o kile a bolela ho tloha ha bana ba Iseraele, 

mme a ba beela molao bakeng sa masapo a hae. 

23Ka tumelo, Moshe, hobane a tswalwe, o kile a patwa ke baholo ba hae ka dikgwedi 

tse tharo, ha ba mmona hoba ke ngwana e motle, mme ha ba ka ba tshoha molao wa 

morena wa Egepeta. 

24Ka tumelo, Moshe ha a se a hodile, o hanne ho bitswa mora wa moradi wa Faro; 

25a mpa a ikgethela ho tshwenngwa le setjhaba sa Modimo, e seng ho thabela menate 

ya dibe e felang kapele; 

26a kgolwa hoba sekgobo sa Kreste ke monono o fetisang matlotlo a Egepeta; hobane 

o ne a tadimile moputso. 

27Ka tumelo, o kile a tloha Egepeta, a sa tshabe bohale ba morena, kahobane o ne a 

tiya jwaloka hoja a bona ya sa bonweng. 

28Ka tumelo, o entse Paseka le phoko ya madi, hore ya bolayang matsibolo a se ke a 

ama a Baiseraele. 

29Ka tumelo, ba kile ba tshela Lewatle le Lefubedu, jwaloka hoja e lelefatshe le 

omileng; mme Baegepeta ha ba leka ho etsa jwalo, ba nkwa ke metsi. 

30Ka tumelo, marako a Jeriko a wele, hobane a potolohuwe ka matsatsi a supileng. 

31Ka tumelo, Rahaba, mosadi wa moetsadibe, ha a ka a timela le ba sa dumelang, 

hobane o ne a amohele dihlwela ka kgotso. 

32Mme nka eketsa ka bolela dife? Athe nka fellwa ke sebaka sa ho bolela tsa Gideone, 

le tsa Barake, le tsa Samsone, le tsa Jafeta, le tsa Davida, le tsa Samuele, le tsa 

baporofeta. 

33Bao bohle ka tumelo ba hlotse marena, ba sebeditse ho loka, ba ruile dipallo, ba 

thibile melomo ya ditau; 

34ba timile matla a mollo, ba phonyohile bohaleng ba lerumo, ba thusitswe dipabong 

tsa bona, ba entswe dinatla ntweng, ba qhadile makgotla a dira. 

35Basadi ba boetse ba newa ka tsoho bafu ba bona. Ba bang ba hlokofaditswe ka 

sehloho, ba hana ho lokollwa, ba tle ba bone tokoloho e fetisang tsohong ya bafu. 

36Ba bang ba tshwenyehile ka ditshomo, le ka ho shapuwa, le ka ditlamo, le ka 

diteronko. 

37Ba tlepeditswe ka majwe, ba sehlilwe ka disakga, ba lekilwe, ba bolailwe ka bohale 

ba lerumo, ba phaitse hohle, ba ntse ba apere matlalo a dinku le a dipodi, ba 

lahlehelwa ke tsohle, ba hloriswa, ba etswa hampe —38kanthebo lefatshe le ne le sa 

tshwanele ho ba le batho ba jwalo — ba shotile mafeelleng, le dithabeng, le 

mahaheng, le mekoting ya lefatshe. 

39Bao bohle, ba emetsweng ka baka la tumelo ya bona, ha ba ka ba newa seo ba se 

baletsweng; 

40hobane Modimo o re bonetse ho hong ho fetisang, ba tle ba se ke ba phetheha, rona 

re le siyo. 

BAHEBERU 12 

Ho tiisetswe matshwenyehong, ka ho ya ka mehlala ya Jesu Kreste. 

1Jwale he, le rona ha re teetswe hare ke leru le lekalo la dipaki, a re ke re lahleng 

hohle ho re imelang, le sebe se tshwasang feela, mme re ke re mathe ka sebete 

peisong eo re e beetsweng, 

2re ntse re tadimile Jesu, moqadi le mophethi wa tumelo, ya mameletseng sefapano ka 

baka la thabo eo a e beetsweng, a sa kang a re letho ka dihlong, a ba a ya dula 

letsohong le letona la terone ya Modimo. 

3Le fele le lemohe ya mameletseng kganyetso e kalo ya baetsadibe, le tle le se ke la 

kgathala ke ho fellwa ke dipelo. 

4Ha le eso ho lwane madi a ba a hlaha, ntweng eo le e lwanang le sebe. 

5Mme le lebetse kgothatso ya Modimo kamoo o buang le lona kateng, ka ho re, le 

bana ba wona, ha o re: Mora wa ka, se nyatse tayo ya Morena, mme o se ke wa tepella 

ha o kgalemelwa ke yena; 

6hobane Morena o ye e laye eo a mo ratang, mme a shape mora e mong le e mong eo 

a mo amohelang. 

7Ekare ha le mamella ho lauwa, Modimo o le etsa jwaloka bara ba wona, hobane ke 

ofe mora eo ntatae a sa mo layeng? 

8Ha le ke ke la lauwa, e leng hoo bohle ba nang le kabelo teng, ke ha le mpa le le bana 

ba bonyatsi, e seng bara ba sebele. 

9Mme ha esitile bontata rona ka nama ba re laile, mme re ba hlonephile, na 

haholoholo re ke ke ra utlwa eo e leng Ntata meya, re tle re phele na? 

10Athe bao ba re laile ka ditshiu di se kae, kamoo ba neng ba bona tshwanelo kateng; 

empa Morena o relaya ho re batlela molemo, re tle re be le kabelo kgalalelong ya hae. 

11Empa tayo ha e hlahela motho, ha ho bonahale kamoo e ka mo thabisang kateng; e a 

mo llisa; empa hamorao, ba rutwang ka yona e ba kotudisa kgotsong ditholwana tsa 

ho loka. 

12A le ke le tiiseng ke hona matsoho a tepeletseng le mangwele a tetemang; 

13mme le etsetse maoto a lona ditsela tse lokileng, hore se hlotsang se se ke sa 

nonyetsehela ruri, se mpe se fole. 

14Phehellang, ho bale kgotso le batho bohle, le kgalalelo eo ho seng motho a tlang ho 

bona Modimo, ha a se na yona. 

15Iponeleng, hore e mong a se ke a haellwa ke mohau wa Modimo, monoko o 

mahloko o se ke wa le hlahela, wa tla wa le ferekanya, mme ba bangata ba senyeha ke 

wona. 

16Ho se ke ha eba e mong e leng mofebi, leha e le ya etsang ditaba tsa 

Modimo bosawana, jwaloka Esau, ya neng a bapatse ka boholo ba hae ba ho 

tswalwa, a reka sejonyana se le seng feela. 

17Athe le a tseba hobane hamorao, ha a ratile ho fuwa lefa la hlohonolofalo, o kile a 

hanwa, mme leha a kile a e batla ka meokgo, ha a ka a bona sebaka sa phetoho. 

18Hobane ha le a tla thabeng e ka angwang ka letsoho, leha e le mollong o tjhesang, 

leha e le lerung le letsho, leha e le lefifing, leha e le sefefong, 

19leha e le modumong wa terompeta, leha e le lentsweng le bolelang ditaba, leo ba 

kileng ba le utlwa ba rapetseng, ba re, ho ke ho leswe ho buwa le bona. 

20Hobane ba ne ba imelwa ke taelo e itseng: Ekasita e le phoofolo ha e ka ama thaba, 

e bolawe ka majwe. 

21Mme ka baka la ho tshabeha ha se bonahalang, Moshe le yena o kile a re: Ke 

tshohile hampe, ke a thothomela. 

22Empa le tlile thabeng ya Sione, motseng wa Modimo o phelang, Jerusalema wa 

lehodimo, diketeng tsa dikete tsa mangeloi, 

23phuthehong le kerekeng ya matsibolo a ngodilweng mahodimong, ho Modimo, 

moahlodi wa bohle, ho meya ya ba lokileng ba setseng ba phethehile, 

24ho Jesu, mmuelli wa selekane se setjha, le mading ao re fokilweng ka wona, a 

bolelang ditaba tse fetisang tsa madi a Abele ka molemo. 

25Iponeleng, le se ke la nyedisa ya buang le lona; hobane ba nyedisitseng ya neng a 

bua le bona a le lefatsheng, ha ba sa ka ba phonyoha, haholoholo rona re ka phonyoha 

jwang ha re furalla ya buang le rona a le mahodimong? 

26Eo lentswe la hae le kileng la sisinya lefatshe mohla monene, mme le jwale o sa 

baletse batho, a re: Ke sa tla be ke sisinye hang hape, e seng lefatshe feela, empa e 

leng le lona lehodimo. 

27Mme ha a re: Hang hape, ke ho lekanya hoba o tla fedisa dintho tse sisinngwang, 

etswe e le tse bopilweng, hore tse sa sisinyeheng di tiyekamehla. 

28Ka baka leo, haele moo re amohetse mmuso o sa sisinyeheng, a re ke re be le teboho 

eo re sebeletsang Modimo ka yona ka mokgwa o o khahlisang, ka hlompho le ka 

tshabo; 

29hobane Modimo wa rona ke mollo o timeletsang. 

BAHEBERU 13 

1Lerato la boena a le tiye. 

2Le se ke la lebala ho amohela baeti; hobane ba bang, ka ho etsa jwalo, ba amohetse 

mangeloi ha bona, ba sa tsebe. 

3Hopolang ba ditlamong, ho be jwaloka hoja le tlamilwe le bona; hopolang ba 

etswang hampe, etswe le sa le mmeleng le lona. 

4Lenyalo a le ke le hlomphehe hara batho bohle, le diphate di hloke ditshila; hobane 

Modimo o tla ahlola baboki le bafebi. 

5Ketso tsa lona di hloke takatso ya ho rua; le kgolwe ke tseo le nang le tsona; 

hobane Modimo ka sebele o itse: Nke ke ka o tlohela, nke ke ka o lahla. 

6Ka baka leo, re ka re ka tshepo: Morena ke mothusi wa ka, nke ke ka 

tshoha letho; motho a ka nketsang? 

7Hopolang badisa ba lona ba le boleletseng lentswe la Modimo, mme le etsise tumelo 

ya bona, le ntse le lemoha qetello ya ho phela ha bona. 

8Jesu Kreste e ne e le yena maobane, e sa le yena le kajeno, mme e tla nne e be 

yena ka ho sa feleng. 

9Le se ke la kgeloswa ke dithuto tse ngata, tseo e leng dithuto disele; hobane ho 

hotle ha motho a tiisa pelo ya hae ka mohau, e seng ka dijo tse sa kang tsa thusa ba di 

tshepileng. 

10Re na le aletare eo ba sebeletsang tabernakeleng ba se nang tokelo ya ho jela ho 

yona. 

11Ditopo tsa dikgomo tseo madi a tsona a nkelwang sehalalelong ke moprista e 

moholo ka baka la dibe, di tjheswa kantle ho setsha sa ditente. 

12Ka baka leo, Jesu le yena, a tle a halaletse setjhaba ka madi a hae, o kile a shwela 

kantle ho monyako wa motse. 

13Ka baka leo, re ke re tsweleng ho yena kantle ho setsha sa ditente, re ntse re jere 

sekgobo sa hae. 

14Hobane mona, ha re na motse o tiyang, empa re batla o tlang ho hlaha. 

15Ka baka leo, a re hlahiseng kamehla ho Modimo ka yena sehlabelo sa poko, e leng 

tholwana ya melomo e bolelang lebitso la hae. 

16Le se ke la lebala ho etsa batho hantle, le ho fana; hobane Modimo o kgahliswa ke 

mahlabelo a jwalo. 

17Utlwang badisa ba lona, mme le ipee katlase ho bona, hobane bona ba fadimehela 

meya ya lona, etswe ba tla e botswa; ba utlweng, hore ba etse hona ka thabo, e seng ka 

hlomoho; hobane hoo ho ke ke ha le hlahisetsa molemo. 

Ditumediso. 

18Re rapelleng; re fela re kgolwa hoba re na le letswalo le letle, re ntse re rata ho etsa 

hantle nthong tsohle. 

19Mme ke le kgothatsa haholoholohore le ke le etse jwalo, ke tle ke busetswe ho lona 

kapele. 

20Modimo wa kgotso, o kgutlisitseng bafung Morena wa rona Jesu, modisa e moholo 

wa dinku, ka madi a selekane se sa feleng, 

21o ke o le bopele mesebetsi yohle e metle, le tle le etse thato ya wona, mme le wona 

o etse ka ho lona se o kgahlisang ka Jesu Kreste, eo re reng: Kganya e beho yena ka 

ho sa feleng! Amen! 

22Ke a le rapela, banabeso, hore le ke le amohele polelo tseo tsa kgothatso; hobane ke 

le ngoletse hakgutswanyane. 

23Tsebang hobane ngwanabo rona, Timothea, o lokolotswe; ekare ha a ka tla kapele, 

ke tla tla le yena ho le bona. 

24Ntumedisetseng badisa bohle ba lona le bahalaledi bohle. Ba Italia ba le dumedisa. 

25Mohau o be le lona bohle. Amen! 

JAKOBO 

JAKOBO 1 

Tumediso. 

1Ke le Jakobo, mohlanka wa Modimo le wa Morena Jesu Kreste, ke ngolla meloko e 

leshome le metso e mmedi e qhalaneng, ke re:Dumelang! 

Meleko le matshwenyeho. 

2Banabeso, le ke le lekanye hobane ke thabo feela ha le hlahelwa ke meleko e 

mengata; 

3le ntse le tseba hobane ho lekwa ha tumelo ya lona ho hlahisa mamello; 

4mme mamello e ka kgona e phethehe tshebetsongya yona, le tle le be ba 

phethehileng, ba hodileng ruri, bao ho sa hlokweng letho ho bona. 

5Ha e mong ho lona a hloka bohlale, a bo kope ho Modimo, o sitsang bohle ka 

phano e kgolo, o se na ho kganana, mme o tla bo newa. 

6Feela, a kope ka tumelo, a se ke a dikadika; hobane motho ya dikadikang o jwaloka 

leqhubu la lewatle le tsukutlwang, le akgelwang hohle ke moya. 

7Ya jwalo a se ka a tshepa hobane a ka newa letho ke Morena. 

8Ke motho ya pelo tse pedi, ya dikadikang metsamaong ya hae yohle. 

9Modumedi wa mofutsana a ithabele boholong ba hae. 

10Morui yena aithabele bofutsaneng ba hae; hobane o tla fela jwaloka palesa ya 

jwang. 

11Hobane letsatsi le re le sa tjhaba le mofuthumela wa lona, le phakise le pontshe 

jwang, mme palesa ya jona e we, mme botle ba sebopeho sa jona bo timele; morui le 

yena o tla pona jwalo metsamaong ya hae. 

12Ho lehlohonolo motho ya mamellang moleko; hobane etlare hobane a hlole moleko, 

o tla newa moqhaka wa bophelo, oo Morena a o baletseng ba mo ratang. 

13Motho ha a lekwa, a se ke a re: Ke lekwa ke Modimo. Hobane Modimo ha o lekwe 

ke bobe, mme ha o leke motho ka jona. 

14Empa motho e mong le e mong o ye a lekwe ke ho hohelwa le ke ho tjhatjhehiswa 

ke takatso eo e leng ya hae. 

15Mme takatso hoba e emare, e tswala sebe; mme sebe ha se phethehile, se tswala 

lefu. 

16Le se ke la thetseha, banabeso ba ratwang. 

17Mpho e nngwe le e nngwe e ntle, leha e le neo e nngwe le e nngwe e phethehileng, e 

tswa hodimo, e theoha ho Ntata masedi, eo ho seng tikatiko ho yena, leha e le seriti sa 

ho fetoha. 

18Ka ho rata ha hae, o re tswetse ka lentswe la nnete, re tle re be bao e kang ke 

dithakangwaha tsa dibopuwa tsa hae. 

Ho etswe ka lentswe la Modimo. 

19Tsebang tsena, banabeso ba ratwang: Motho ka mong a ke a be mafolofolo ho 

utlwa, a diehe ho bua, a diehe le ho halefa; 

20hobane kgalefo ya motho ha e phethe ho loka ha Modimo. 

21Ka baka leo, lahlang ditshila tsohle le tsohle tsa lonya, mme le amohele ka bonolo 

lentswe le hlomilweng ka ho lona, le tsebang ho boloka meya ya lona. 

22Le be baetsi ba lentswe, e seng bautlwi feela ba ithetsang. 

23Hobane motho, haele moutlwi wa lentswe, e seng moetsi wa lona, o jwaloka motho 

ya iponang seiponeng tshobotsi eo a tswetsweng ka yona. 

24Ere hobane a ipone, o ye a tlohe, a lebale hang hore ke motho ya jwang. 

25Empa ya shebisisang molaong o phethehileng, e leng wa tokoloho, mme a tiisetsa 

teng, e se moutlwi ya hakwang, empa e le moetsi ya sebetsang, motho eo o tla ba le 

lehlohonolo ho etseng ha hae. 

26Ekare ha e mong hara lona a lekanya hoba o na le borapedi, mme a sa tlame leleme 

la hae, a mpa a ithetsa pelo, borapedi ba motho eo ke ba lefeela. 

27Borapedi bo hlwekileng, bo se nang sekodi mahlong a Modimo Ntata rona, ke 

ha motho a lekola dikgutsana le basadi ba bahlolohadi mahlomoleng a bona, mme a 

ipoloka lefatsheng a se na le lethebanyana. 

JAKOBO 2 

Ho se ke ha uwa ka tshobotsi. 

1Banabeso, tumelo eo le nang le yona ho Jesu Kreste, Morena wa kganya, le se ke la e 

kopanya le ho ya ka tshobotsi ya batho. 

2Hobane ekare ha monna ya rwetseng lesale la kgauta, ya apereng dikobo tsa 

bokgabane, a kena phuthehong ya lona, ho kena le mofumanehi ya dikobo di mpe; 

3ha le ka babatsa ya apereng dikobo tsa bokgabane, la re ho yena: Dula mona botleng, 

mme la re ho mofumanehi: Wena, ema mane! kapa: Dula mona tlasa bonamelo ba 

maoto a ka! 

4ana e ke ke yaba le kgethile ka dipelong tsa lona, mme le ahlotse ka mehopolo e 

mebe na? 

5Utlwang, banabeso ba ratwang! Na Modimo ha o a ka wa kgetha bafumanehi ba 

lefatshe lena, hore e be ba ruileng tumelong, le majalefa a mmuso oo o o baletseng ba 

o ratang? 

6Athe lona le nyedisitse mofumanehi! Na hase barui ba le hlorisang, ba le hulelang 

kgotla na? 

7Na hase bona ba nyefolang lebitso le letle leo le bitswang ka lona? 

8Ha le phetha molao oo e leng morena hara melao, kamoo o ngodilweng kateng ka ho 

re: Rata wa heno jwalokaha o ithata, le etsa hantle. 

9Empa ha le ya ka tshobotsi ya batho, le etsa sebe, mme le tsuwa ke molao, ka hore le 

batlodi ba wona. 

10Hobane leha e mong a ka boloka melao yohle, a mpa a tlola o le mong feela, eba o 

se a ikentse ya molato ho yona yohle. 

11Hobane ya itseng: O se ke wa feba, le hona o itse: O se ke wa bolaya. Jwale, leha o 

sa febe, o mpa o bolaya, o se o le motlodi wa molao. 

12Buang, mme le etse ka mokgwa o tshwanelang ba tlang ho ahlolwa ke molao wa 

tokoloho. 

13Hobane kahlolo e ke ke ya eba le mohau ho ya sa etsang ka mohau; empa mohau o 

ithorisa hodima kahlolo. 

Tumelo e se nang mesebetsi. 

14Banabeso, ho thusang, leha motho a ka re, o na le tumelo, empa a se na mesebetsi? 

Na tumelo eo e ka mmoloka na? 

15Ha ngwanabo lona, kapa kgaitsedi ya lona, ba hlobotse, mme ba hloka dijo tsa 

letsatsi le leng le le leng, 

16mme e mong ho lona a re ho bona: Eyang ka kgotso, le futhumale, le kgore! athe ha 

le a ba nea tse batlwang ke mmele ya bona, ho thusang? 

17Ka mokgwa o jwalo, le yona tumelo, ha e se na mesebetsi, e itjhweletse ruri. 

18Empa e mong o tla re: Wena, o na le tumelo; nna, ke na le mesebetsi; mpontshe he 

tumelo ya hao ho se mesebetsi, mme nna ke tla o bontsha tumelo ya ka ka mesebetsi 

ya ka. 

19O dumela hobane Modimo o mong feela: O etsa hantle; empa le bona batemona ba 

dumela, mme ba thothomela. 

20Motho wa lefeela, na o rata ho tseba hobane tumelo e se nang mesebetsi e shwele 

na? 

21Na Abrahama, ntata rona, ha a ka a bewa ya lokileng ke mesebetsi, mohla a 

hlahisang mora wa hae, Isaaka, hodima aletare na? 

22O a bona hobane tumelo ya hae e sebedisane le mesebetsi ya hae, mme tumelo ya 

hae e phethilwe ke mesebetsi, 

23ha ba ha etsahala lengolo le reng: Abrahama o dumetse Modimo, mme a ballwa 

hona hoba ke ho loka, mme a newa lebitso la motswalle wa Modimo. 

24Ke moo le bonang hobane motho o bewa ya lokileng ke mesebetsi ya hae, e seng ke 

tumelo e nnotshi. 

25Na le yena Rahaba, mosadi wa moetsadibe, ha a ka a bewa ya lokileng ke 

mesebetsi, mohla a amohelang dihlwela, mme a di kgutlisa ka tsela esele na? 

26Hobane, jwalokaha mmele o se nang moya o shwele, le yona tumelo, ha e se na 

mesebetsi, e shwele. 

JAKOBO 3 

Ho buwe ka kelello. 

1Banabeso, le se ke la ipea baruti kaofela, le tswe le tseba le tseba hobane ke moo re 

tla hlahelwa ke kahlolo e fetisang ka bothata. 

2Hobane bohle re kgoptjwa nthong tse ngata. Ekare ha e mong a sa kgoptjwe dipuong, 

eo ke monna ya phethehileng, ya ka tsebang ho busa le mmele kaofela. 

3Bonang, re kenya ditomo ka hanong ho dipere, hore di tle di re utlwe, mme re 

tsamaisa mmele wohle wa tsona kamoo re ratang kateng. 

4Bonang le tsona dikepe; leha di le kgolo hakalo, mme di fefolwa ke meya e bohale, 

di fetolwa ka lemati le lenyenyane, mme di ye hohle moo thato ya motsamaisi wa 

tsona e hopotseng teng. 

5Ka mokgwa o jwalo, le lona leleme, leha e le sethwana se senyenyane, le ithorisa ka 

tse kgolo. Bonang, mollwana o monyenyane o ka tjhesa moru o mokakang! 

6Le lona leleme ke mollo, ke naha ya bokgopo; mokgwa wa leleme hara ditho tsa 

rona, ke ho silafatsa mmele kaofela, ke ho kenya kganare tseleng yohle ya kgolo ya 

motho, etswe le hoteditswe ke mollo wa dihele. 

7Athe mefuta yohle ya diphoofolo, le ya dinonyana, le ya dihahabi, le ya tse phelang 

lewatleng, e na le ho thapiswa, mme e se e kile ya thapiswa ke batho. 

8Haele leleme, tjhe, lona ha ho motho ya tsebang ho le thapisa; ke bobe bo sa 

hlolweng; le tletse mahloko a bolayang. 

9Ka lona, re ye re boke Modimo Ntate; ka lona hape, re rohake batho ba entsweng ka 

setshwantsho sa Modimo. 

10Molomong o le mong ho tswa poko le thohako! Banabeso, taba ha di a tshwanela ho 

dula jwalo. 

11Na sediba se ka kolla ka mothapo o le mong metsi a monate le a babang na? 

12Na, banabeso, sefate sa feiye se ka beha ditholwana tsa mohlwaare na? Kapa 

morara o ka beha difeiye na? Le hona ha ho sediba se ka kollang metsi a babang le a 

monate. 

Bohlale bo tswang hodimo. 

13O kae hara lona ya hlalefileng, ya rutehileng? A ke a bonahatse ka motsamao wa 

hae o motle mesebetsi ya hae ka mosa o tswalwang ke bohlale. 

14Empa ha ekaba le ena le mona o bohloko le kgang ka dipelong tsa lona, le se ke la 

ithorisa, mme le se ke la etsa leshano, ka ho sitelwa nnete. 

15Bohlale boo hase bo tswang hodimo, empa ke ba lefatshe, ba nama, ba batemona. 

16Hobane moo mona le kgang di leng teng, ke moo ho leng moferefere le mesebetsi 

yohle e mebe. 

17Empa bohlale bo tswang hodimo, taba ya bona ya pele, bo hlwekile, hape bo na le 

kgotso, bo bonolo, bo rekoloha kapele, bo tletse mohau le ditholwana tse monate, ha 

bo fetofetohe, ha bo na boiketsiso. 

18Mme tholwana tsa ho loka di jallwa kgotsong ho ba etsang kgotso. 

JAKOBO 4 

Ho tshajwe ditakatso tse sa lokang. 

1Dintwa le diphapang tse hara lona di tswa kae? Na ha di tswe ditakatsong tsa lona tse 

lwanang dithong tsa lona na? 

2Le a lakatsa, mme ha le rue letho; le a bolaya, le na le mona, mme le sitwa ho 

fumana; le a lwana, le a tseka; ha le na letho kahobane ha le kope. 

3Le a kopa, mme ha le fuwe, kahobane le kopa hampe, ho nkela ditakatso tsa lona. 

4Banna le basadi ba bafebi, hleka ha le tsebe hoba ho rata lefatshe ke ho lwantsha 

Modimo na? Efela ya phehellang ho iketsa motswalle wa lefatshe o ipea sera ho 

Modimo. 

5Na le lekanya hoba Lengolo le bolela lefeela na? Moya o ikahetseng ho rona na 

o re isa mohonong na? 

6Athe o re ekeletsa tshitso, mme ke ka baka leo Lengolo le reng: Modimo o hanela 

baikgohomosi, empa o hauhela ba ikokobetsang. 

7Ka baka leo, ipeeng katlase ho Modimo, le hanele Diabolose, mme o tla le balehela. 

8Atamelang Modimo, mme o tla le atamela. Baetsadibe, hatlelang, mmelona ba pelo 

di pedi, hlatswang dipelo tsa lona. 

9Hlomohang dipelo, le lle, le bokolle; ditsheho tsa lona di fetohe dillo, thabo ya lona e 

fetohemaswabi. 

10Ikokobetseng pela Morena, mme o tla le phahamisa. 

11Le se ke la sebana, banabeso. Ya sebang ngwanabo, kapa ya ahlolang ngwanabo, o 

seba molao, o ahlola molao; mme ha o ahlola molao, ha o moetsi wa molao, empa o le 

moahlodi wa wona. 

12Mmei wa molao o mong, ke yena ya nang le matla a ho boloka le a ho timetsa; wena 

o mang ha o ahlola ba bang? 

Ba etsang merero ba ke ba e rere ka ho e bea tisong ya Modimo. 

13Jwale, ke bua le lona ba reng: Kajeno, kapa hosasane, re tla ya motseng wa hore 

hoitseng, re tla dula teng selemo se le seng, re tla hweba teng, re tla rua; 

14athe ha le tsebe se tla hlaha hosasane. Hobane bophelo ba lona ke eng? Ke mohodi 

feela o bonahalang ka motsotso o se okae, o ntoo nyamela. 

15Empa jwale le ka be le re: Ha Morena a rata, ha re sa le teng, re tla etsa hore le hore. 

16Jwale, le ithabela meithorisong ya lona; ho ithorisa hohle ho jwalo ho hobe. 

17Efela ya tsebang ho etsa botle, mme a sa bo etse, yena o etsa sebe. 

JAKOBO 5 

Barui ba ke ba iponele. 

1Jwale, ke tla ho lona barui. Llang, le bokolle ka baka la ditlokotsi tse tla le wela 

hodimo. 

2Menono ya lona e bodile, ditshwele di jele dikobo tsa lona. 

3Kgauta le silefera ya lona di jelwe ke mafome, mme mafome a tsona e tla ba paki e le 

tswang, a tla ja dinama tsa lona jwaloka eka ke mollo. Le ipokelletse matlotlo, hara 

matsatsi a bofelo. 

4Bonang, moputso wa basebetsi ba kotutseng masimo a lona, oo le o jeleng o ntse o 

howeletsa; mme dillo tsa bakotudi bao di fihlile ditsebeng tsa Morena wa makgotla. 

5Le ipheletse lefatsheng ka menate, le bone menyaka, le nontshitse dipelo tsa lona 

letsatsing la hlabo. 

6Le tswile, mme le bolaile ya lokileng, mme ha a ka a itwanela. 

Tsa sebete, tsa dihlapanyo, tsa thapelo, tsa ba kgelohileng nnete. 

7Empa haele lona, banabeso, le lebelle ka sebete, Morena a be a fihle. Bonang, 

molemi ha a ntse a lebeletse dijo tsa bohlokwa tsa lefatshe, o di lebella ka sebete, a be 

a fuwe pula ya tsheola le ya hwetla. 

8Le lona, lebellang ka sebete, mme le tiise dipelo tsa lona; hobane ho tla ha Morena 

ho haufi. 

9Banabeso, le se ke la beana melato, hore le se ke la ahlolwa. Bonang, moahlodi o 

eme pela monyako. 

10Banabeso, nkang mohlala wa mahlomola le wa sebete ho baporofeta ba buileng ka 

lebitso la Morena. 

11Bonang, re rorisa lehlohonolo la ba mameletseng; le utlwile mamello ya Jobo, mme 

le bone tsa qetello ya Morena; hobane Morena o tletse mohau le lereko. 

12Haholoholo, banabeso, se hlapanyeng, leha e le ka lehodimo, leha e le ka lefatshe, 

leha e le ka kano efe le efe; empa e ya lona e ke e be e, le tjhe ya lona e be tjhe, le tle 

le se ke la tshoha le wela kahlolong. 

13E mong hara lona ha a le mahlomoleng, a rapele. E mong ha a thabile, a bine difela. 

14E mong hara lona ha a baba, a bitse baholo ba kereke, mme ba mo rapelle, ba ntse 

ba mo tlotsa ka ole ka lebitso la Morena. 

15Mme thapelo e entsweng ka tumelo e tla pholosa mobabi, mme Morena o tla mo 

tsosa diphateng; mme ekare ha a entse dibe, o tla tshwarelwa tsona. 

16Bolellanang ditshito tsa lona, mme le rapellane, le tle le fole. Thapelo ya ya lokileng 

e na le matla a maholo ho sebetseng ha yona. 

17Elia e ne e le motho ya ikutlwang jwaloka rona; leha ho le jwalo, o kile a kopa ka 

merapelo hore ho se ke ha na pula, mme ka dilemo tse tharo tse nang le kgwedi tse 

tsheletseng pula ha e a ka ya na lefatsheng. 

18A boela a rapela, mme lehodimo la nesa pula, lefatshe le lona la boela la medisa dijo 

tsa lona. 

19Banabeso, ekare ha e mong ho lona a kgeloha nnete, mme e mong a mmusetsa ho 

yona, 

20eo a ke a tsebe hobane ya kgutlisitseng moetsadibe kgelohong ya hae, o pholositse 

moya lefung, mme o apesitse dibe tse ngatangata. 

I PETROSE 

I PETROSE 1 

Tumediso. 

1Ke le Petrose, moapostola wa Jesu Kreste, ke ngolla bakgethwa ba jakileng, ba 

hasaneng mafatsheng a Ponto, a Galatia, a Kapadosia, a Asia, le a Bithinia; 

2ba kgethilweng ka ho tsejwa pele ke Modimo Ntate, ba halaleditsweng ke Moya, 

hore ba utlwe Jesu Kreste, mme ba fokwe ka madi a hae; ke re: Le ke le atisetswe 

mohau le kgotso. 

Petrose o leboha ka tshepo ya poloko. 

3Ho bokwe Modimo, Ntata Morena wa rona Jesu Kreste, kahobane ka boholo ba 

mohau wa wona o boetse o re tswaletse tshepong e phedisang ka ho tsoha ha Jesu 

Kreste bafung, 

4re tle re fuwe lefa le sa boleng, le se nang sekodi, le sa omelleng, le boloketsweng 

lona lehodimong; 

5lona ba bolokwang ke matla a Modimo ka tumelo, le tle le amohele poloko e seng e 

lokiseditswe ho bonahatswa nakong ya qetello. 

6Ke sona seo le se thabelang haholo, leha empa jwale le sa ntse le hlomohile ke 

meleko e mengata, leha empa e le ka motsotso o mokgutshwanyane kamoo 

ho le tshwanetseng kateng; 

7hore tumelo ya lona, ha e se e lekilwe, e leng e fetisang hole kgauta e timelang, athe 

le yona e ye e lekwe ka mollo, e tle e le fetohele poko, le hlompho, le kganya, mohla 

Jesu Kreste a hlahang; 

8eo le mo ratang, leha le sa ka la mmona; eo, leha le eso ho mmone ho fihlela jwale, le 

dumetseng ho yena, mme le nyakallang ka thabo e sa bolelweng, e tlotlehang; 

9le ntse le ikgapela moputso wa tumelo ya lona, e leng poloko ya meya ya lona. 

10Poloko eo ke yona e kileng ya batlwa haholo, ya ba ya botsisiswa ke baporofeta ba 

porofetileng mohau o le hlahetseng. 

11Ba ne ba ntse ba batlisisa hore na ke nako efe le e jwang e neng e lekantswe ke 

Moya wa Kreste, o neng o le ho bona, ha o ne o ba bolella pele mahlomola a Kreste, 

le kganya e tlang ho a latela. 

12Mme ba senoletswe hoba e ne e se ka baka la bona, empa e le ka baka la lona, ba 

neng ba beilwe basebetsi ba tseo le di behetsweng jwaloka ba le boleletseng Evangeli, 

ka Moya o Halalelang, o romilweng o etswa lehodimong, e leng tseo mangeloi a 

lakatsang haholo ho nyarela hara tsona. 

Ho phelwe ka kgalalelo. 

13Jwale he lona, itlameng matheka a dikelello tsa lona, le phele ka boitshwaro, le lete 

ka tshepo e tiyang mohau oo le tla o tlisetswa mohla Jesu Kreste a hlahang. 

14O lebelleng le le bana ba utlwang, ba sa yeng ka ditakatso tseo le neng le na le tsona 

pele mehleng ya ho se tsebe ha lona. 

15Empa jwalokaha ya le bitsitseng a halalela, le lona le halalele metsamaong ya lona 

yohle; 

16kamoo ho ngodilweng kateng, ho thwe:halalelang, hobane ke a halalela. 

17Mme ha le bitsa Ntata lona eo e leng ya ahlolang e mong le e mong ka mesebetsi ya 

hae, e seng ka tshobotsi, le tsamaye ka tshabo mehleng ya ho hlola ha lona lefatsheng; 

18le ntse le tseba hobane, hase ka tse bolang, hase ka silefera la ka kgauta le 

lopolotsweng mokgweng wa lona wa lefeela, oo le neng le o rutilwe ke bontata lona; 

19empa e le ka madi a bohlokwa a Kreste, konyana e se nang letheba le sekodi; 

20ya neng a rerwe lefatshe le eso ho thewe, a ntoo bonahatswa mehleng ya qetello ka 

baka la lona, 

21ba dumetseng ka yena ho Modimo, o mo tsositseng bafung, wa ba wa mo tlotlisa, 

hore tumelo ya lona le tshepo ya lona di be ho Modimo. 

22Jwale, meya ya lona ha e hlatswitswe ke ho utlwa nnete, hore le be le lerato la boena 

le se nang boiketsiso, a le ke le rataneng ka ho tiya ka pelo e hlwekileng; 

23le tswe le boetse le tswetswe, e seng ka peo e bolang, e leng ka e sa boleng, ka 

lentswe la Modimo le phelang, le hlolang ka ho sa feleng. 

24Hobane nama yohle e jwaloka jwang, mme kganya yohle ya motho e jwaloka palesa 

ya jwang. Jwang bo ye bo omelle, mme palesa ya jona e we; 

25empa lentswe la Morena le hlola ka ho sa feleng. Mme ke lona lentswe leo le le 

bolellwang. 

I PETROSE 2 

1Jwale, le ke le lahle lonya lohle, le thetso yohle, le boiketsiso, le mohono, le 

diketselletso tshohle; 

2mme le lapele haholo, jwaloka bana ba tswang ho tswalwa, lebese la moya, le sa 

tswakwang, le tle le holele poloko ke lona; 

3ha le fela le setse le latswitse molemo wa Morena. 

4Le tle ho yena, e leng lejwe le phelang, le neng le lahlilwe ke batho, athe ho Modimo 

ke le kgethilweng, la bohlokwa; 

5le lona, le ke le hahuwe le le majwe a phelang, ho etsa ntlo ya Moya, le boprista bo 

halalelang, ho hlahisa mahlabelo a moya, a natefelang Modimo ka Jesu Kreste. 

6Hobane ho itswe Lengolong: Bonang, ke bea Sione lejwe la ntlha, le kgethilweng, la 

bohlokwa; mme ya dumelang ho lona a ke ke a swaba. 

7Efela e le la bohlokwa ho lona ba dumetseng; empa, haele ho ba sa dumelang, lejwe 

le lahlilweng ke bahahi le fetohile ntlha ya motheo, le lejwe le kgothometsang, le 

lefika le kgopang. 

8Bao ba kgoptjwa ke lentswe kahobane ba sa dumele; etswe e le ntho eo ba e 

abetsweng. 

9Empa haele lona, le moloko o kgethilweng, le baprista le marena, le mofuta o 

halalelang, le setjhaba se ruilweng, le tle le bolele dithoko tsa ya le bitsitseng 

lefifing ho le kenya leseding la hae le hlollang; 

10lona bao le neng le se setjhaba pele, empa jwale le setjhaba sa Modimo; lona bao le 

neng le sa hauhelwa, empa jwale le hauhetswe. 

Ho tsamauwe ka kelello ke badumedi hara bahetene; ho utluwe ba beilweng 
boholong. 

11Baratuwa, ke a le kgothatsa jwalokaha le le basele le baeti, ke re: Tshabang 

ditakatso tsa nama, tse lwantshang moya; 

12le be le motsamao o motle hara bahetene, hore tabeng tseo ba le sebang ho tsona, 

jwaloka hola le le disenyi, ba rorise Modimo mohla o ba etelang, ha ba bontshisa 

mesebetsi ya lona e metle. 

13Ka baka la Morena, le ke le utlwe borena bofe le bofe ba batho, leha e le morena, 

kahobane e le yena e moholo; 

14leha e le babusisi, ka ho re, ke ba rongwang ke yena ho kgalemela ba etsang hampe, 

le ho boka ba etsang hantle. 

15Hobane thato ya Modimo ke hore le thibe, ka ho etsa hantle, melomo ya batho ba 

mawatla, ba sa tsebeng letho. 

16Etsang ka mokgwa o tshwanelang balokolohi, e seng ka ho etsa bolokolohi ba lona 

tshireletso ya bobe, le mpe le ipee bahlanka ba Modimo. 

17Hlomphangbatho bohle; ratang banababo lona bohle; tshabang Modimo; hlomphang 

morena wa setjhaba. 

Ditshwanelo tsa bahlanka, tsa basadi, tsa banna; ho phelwe ka ho mamellana, le 
ka kgotso, le ka sebete mahlomoleng. 

18Lona bahlanka, utlwang beng ba lona ka tshabo yohle, e seng ba molemo, leha e le 

ba bonolo feela, empa le bona ba thata. 

19Hobane kentho e lebohuwang, ha motho, ka baka la ho utlwa letswalo pela 

Modimo, a mamella mahlomola, a ntse a utlwa bohloko a se na molato. 

20Sebaka sa ho bokwa e ka ba sefe ha le ka mamella ho jabelwa, ha le sitilwe? Empa 

ekare ha le mamella bohloko le ntse le etsa hantle, hoo ke ntho e lebohuwang ke 

Modimo. 

21Hape, ke seo le bileditsweng sona; hobane Kreste le yena o utlwisitswe bohloko 

bakeng sa lona, a le siela mehlala, le tle le hate moo a hatileng teng; 

22yena ya sa kang a etsa sebe, mme le thetso ha e a ka ya fumanwa molomong wa hae; 

23enereha a rohakwa, o ne a sa rohake; ha a ne a utlwiswa bohloko, o ne a sa bope; 

empa o ne a tshepa ya ahlolang ka ho loka; 

24yena ya jereng dibe tsa rona mmeleng wa hae sefapanong, hore re shwe ka nqa ya 

dibe, re tle re phelele ho loka; eo le fodisitsweng ka matetetso a hae. 

25Hobane le ne le le jwaloka dinku tse lahlehileng; empa jwale, le boetse ho eo e leng 

modisa le molebedi wa meya ya lona. 

I PETROSE 3 

1Haele lona basadi, le utlwe banna bao e leng ba lona jwalo, hore leha ba bang ba ka 

ba teng ba sa dumeleng lentswe, ba mpe ba hapuwe, leha e ke ke ya eba ka lentswe, e 

be ka metsamao ya basadi ba bona, 

2ha ba lemoha metsamao ya lona e hlwekileng, e nang le hlompho. 

3Ho hlopheha ha lona e se ke ya eba ho kantle, e leng moriri o forilweng, kapa 

dikgabisotsa kgauta, kapa diaparo tsa ho kgaba; 

4empa le hlophisemotho ya ka sephiring, e leng wa pelo, ka kgabo e sa senyeheng ya 

moya o mosa, o bonolo; hlopheho eo hase le ho rateha ho Modimo. 

5Hobane ke ka mokgwa o jwalo, kgale, le bona basadi ba halalelang, ba tshepileng 

Modimo, ba neng ba ikgabisa, ha ba ne ba utlwa banna ba bona; 

6jwalokaha Sara a ne a utlwa Abrahama, a mmitsa morena wa hae; eo le lona le leng 

baradi ba hae, ha le etsa hantle, le sa tshoswe ke letho. 

7Ka mokgwa o jwalo, le lona banna, le phedisane le bona ka hlokomelo, ka ho re, 

mosadi ke pitsa e fetisang ka ho fokola, mme le ba hlomphe, etswe e le majalefa 

hammoho le lona a mohau wa bophelo, merapelo ya lona e tle e se ke ya sitiswa. 

8Haele ka ho hong, ke re: Bohle le be le kgopolo e le nngwe, le hauhelane, le ratane le 

baena, le be le mohau, le be le mosa; 

9le se ke la phetetsa bobe ka bobe, le hlapa ka hlapa; le mpe le hlohonolofatse, ke ho 

tseba hobane le bileditswe hona, hore le tle le rue hlohonolofatso. 

10Hobane ya lakatsang ho rata ho phela le ho bona matsatsi a monate, e ka kgona a 

kganne leleme la hae bobeng, le melomo ya hae puong tsa thetso; 

11a kgelohe bobe, mme a etse ho molemo, a batle kgotso, a e phehelle. 

12Hobane mahlo a Morena a tadima ba lokileng, mme ditsebe tsa hae 

di mamela thapelo ya bona; empa sefahleho sa Morena se bohale ho ba etsang hampe. 

13Mme ke mang ya tla le etsa hampe, ha le tjhesehela botle? 

14Empa esita leha le ka utlwiswa bohloko ka baka la ho loka, le lehlohonolo; se 

tshabeng ditshokelo tsa bona, mme le se ke la tshoha; 

15le mpe le tshabe Morena Jesu dipelong tsa lona, mme le itokisetse kamehla ho 

ikarabela, ka mosa le ka hlompho, ho ya le botsang tshepo e ho lona. 

16Le be le letswalo le letle, hore, tabeng tsona tseo ba le etselletsang ho tsona, jwaloka 

hoja le le disenyi, bona bao ba sebang metsamao ya lona e metle ho Kreste ba hlajwe 

ke dihlong. 

17Hobane, ha ekaba ke thato ya Modimo hore le utlwiswe bohloko, ho ka fetisa hore 

le bo utlwe le ntse le etsa hantle, e seng hampe. 

Jesu Kreste o re sietse mehlala e le ya utlwisitsweng bohloko ka baka la rona. — 
Dikeletso tse disang metsamao ya badumedi; matshediso ao ba a neilweng. 

18Hobane le yena Kreste o ne a utlwiswe bohloko hang ka baka la dibe; yena ya 

lokileng o bolaetswe bakgopo, hore a tsebe ho re tlisa ho Modimo; o shwele ka nqeng 

ya nama, empa o phedisitswe ka nqeng ya moya. 

19Ke ka wona moya oo a ileng ho bolella meya e teronkong, 

20e neng e ikgantshitse kgale, ha Modimo o ne o sa mameletse ka sebete, e leng 

mehleng ya Nowe, ha ho ne ho hahuwa areka, eo batho ba seng bakae, e leng ba 

robileng meno e le mmedi, ba pholositsweng ka yona metsing. 

21Se tshwantswang ke hoo ke kolobetso e re pholosang jwale — e seng e hlatswang 

ditshila tsa mmele, empa eo e leng ho itlama ha letswalo le letle pela Modimo — ka 

tsoho ya Jesu Kreste, 

22ya ileng lehodimong, ya dutseng letsohong le letona la Modimo, eo mangeloi, le 

marena, le mebuso e beilweng tlasa hae. 

I PETROSE 4 

1Jwale, erekaha Kreste a utlwisitswe bohloko nameng ka baka la rona, hlomelang 

kgopolo ena le lona; hobane ya utlwisitsweng bohloko nameng o hlobohane le dibe; 

2a tle a se ke a hlola a sa phela ka ditakatso tsa batho, mehleng e sa setseng ho yena ho 

phela nameng ka yona, e mpe e be ka ho rata ha Modimo. 

3Hobane di lekane dinako tse fetileng tseo re di phetseng re ntse re etsa ho ratwang ke 

bahetene, ha re ne re itsamaela ka bootswa, le ka ditakatso, le ka botahwa, le ka 

meharo ya dijo le ya dino, le ka tshebeletso e manyala ya medimo ya bohata. 

4Ke moo ba makalang ha le sa mathele hammoho le bona kgaphatsehong eo ya 

bohlola, mme ba le nyefola ke hona. 

5Empa ba tla ikarabela ho ya itokisitseng ho ahlola ba phelang le ba shweleng. 

6Hobane Evangeli e behetswe le bona ba shweleng, e leng hore, leha ba ahlotswe 

nameng ka mokgwa wa batho, ba phele moyeng pela Modimo. 

7Bofelo ba ntho tsohle bo haufi; le tsohe masene ke hona, mme le phele ka 

boitshwaro, le tle le tsebe ho rapela. 

8Haholoholo, le ratane ka phehello, hobane lerato le apesa dibe tse ngata. 

9Le amohelane boeting le sa kganane. 

10E mong le e mong, kamoo neo eo a e abetsweng e leng kateng, a no sebeletsa ba 

bang ka yona, kamoo ho loketseng diabi tse ntle tsa mehauhelo kateng, e mengata ya 

Modimo. 

11E mong ha a bua, a ye ka dipolelo tsa Modimo; e mong ha a sebeletsa ba bang, a 

etse ka matla a hlahiswang ke Modimo, hore Modimo o tlotliswe nthong tsohle ka 

Jesu Kreste, eo kganya le borena e leng tsa hae, ka ho sa feleng! Amen. 

12Baratuwa, ha ho ena le ho kang mollo hara lona hore le lekwe ke wona, se makaleng 

jwaloka hola le hlahetswe ke ntho e ka tsotwang; 

13empa erekaha le nkile kabelo mahlomoleng a Kreste, thabang hore, mohla kganya 

ya hae e bonahalang, le tle le thabe ka nyakallo e fetisisang. 

14Ha le nyefolelwe lebitso la Kreste le lehlohonolo; hobane Moya wa kganya, Moya 

wa Modimo, o dutse hodima lona; bona ba o nyefola, empa lona le a o tlotlisa. 

15Ho se ke ha eba e mong hara lona ya utlwiswang bohloko ke hobane e le mmolai, 

kapa leshodu, kapa sesenyi, kapa ya ikenyang tabeng tsa ba bang. 

16Empa ekare ha a utlwiswa bohloko kahoba e le mokreste, a se ke a ba le dihlong ke 

hona, a mpe a tlotlise Modimo ka baka la lebitso leo. 

17Hobane nako ena ke eo kahlolo ya Modimo e tshwanetseng ho qala ka ntlo ya 

Modimo; mme ha e qala ka rona, bofelo ba ba sa dumeleng Evangeli ya Modimo e tla 

ba eng? 

18Mme ha esita ya lokileng a phela ka thata, eo e leng monyefodi le moetsadibe yena 

o tla leba kae? 

19Ka baka leo, ba utlwiswang bohloko ka ho rata ha Modimo, ba bee meya ya 

bona matsohong a wona, kahobane e le Mmopi ya tshepehang, mme ba nne ba 

tiisetse ho etsa hantle. 

I PETROSE 5 

Ho kgothatswa baholo le bohle. — Boikokobetso le phadimeho. 

1Ke kgothatsa baholo ba ho lona, nna ke leng moholo le bona, le paki ya mahlomola a 

Kreste, le ya nang le kabelo kganyeng e tlang ho senolwa, 

2ke re: Alosang mohlape wa Modimo o ho lona, le o lebele, e eng ka ho qophellwa, e 

mpe e be ka ho rata; e seng ka baka la moruo o mobe, e mpe e be ka ho rata; 

3e seng ka ho busa mehlape ya lona ka thata, e mpe e be ka ho etsetsa mohlape 

mehlala. 

4Mme mohla modisa e moholo a hlahang, le tla nka moqhaka wa kganya, o sa boleng. 

5Le lona ba batjha, ipeeng katlase ho ba baholo, mme le apare bohle boikokobetso, le 

ntse le ipea e mong katlase ho e mong; hobane Modimo o hanela ba ikgohomosang, 

empa o hauhela ba ikokobetsang. 

6Ka baka leo, le ke le ikokobetse katlasa letsoho le matla la Modimo, o tle o le 

phahamise nakong e tshwanelang. 

7Lahlelang dipelaelo tsohle tsa lona hodima wona; hobane o a le hlokomela. 

8Le tsohe masene, le fadimehe; hobane Diabolose, e leng sera sa lona, o ntse a 

dikadika jwaloka tau e purumang, e batlang eo e ka mo jang. 

9Hanang ho yena ka ho tiya tumelong, le ntse le tseba hobane dihloreho di le ding le 

tsena di ntse di hlahela banababo lona ba lefatsheng. 

10Empa Modimo wa mehauhelo yohle, o re bileditseng ka Jesu Kreste ho rua kganya 

ya wona e sa feleng, ha le se le utlwile bohloko ka ditshiuana, o tla le etsa ba 

phethehileng, o le tiise, o le fe matla, o le thee. 

11Kganya le matla ke tsa wona kamehla e sa feleng! Amen! 

Ditumediso. 

12Ke le ngoletse hakgutshwanyane ka Silfane, e leng ngwanabo lona ya tshepehang, 

ha ke lekanya, ke ntse ke le kgothatsa, mme ke omela hore mohau wa sebele wa 

Modimo ke wona oo le emeng ho wona. 

13Ba kereke e Babilona, e kgethehileng jwaloka lona, le Mareka, mora wa ka, ba le 

dumedisa. 

14Dumedisanang ka kako ya lerato. Kgotso e be ho lona bohle ba ho Jesu Kreste! 

Amen! 

II PETROSE 

II PETROSE 1 

Tumediso. 

1Ke le Simone Petrose, mohlanka le moapostola wa Jesu Kreste, ke ngolla lona ba 

abetsweng tumelo e le nngwe le ya rona ka bohlokwa, ka ho loka ha Modimo le 

Mmoloki wa rona, Jesu Kreste, ke re: 

2Le ke le atisetswe mohau le kgotso, ka tsebo ya Modimo le ya Jesu Kreste, Morena 

wa rona. 

Ditshwanelo tsa bakreste. 

3Haele moo matla a hae, e leng matla a Modimo, a re neile dinthotsohle tseo e leng tsa 

bophelo le tsa borapedi, ka tsebo ya ya re bitsitseng ka kganya le ka matla a hae; 

4mme ha ka tseo a re sitsitse jwalo ka dipallo tse kgolohadi, tsa bohlokwa, hore ka 

tsona le be le kabelo ho seo Modimo o leng sona, ka ho hloboha ho bola ho leng 

lefatsheng ka ditakatso; 

5jwale le lona, le ke le ntsheletse hona hoo matla wohle a lona, le eketse tumelo ya 

lona ka matla, le matla a eketswe ka tsebo, 

6le tsebo ka boitshwaro, le boitshwaro ka mamello, le mamello ka borapedi, 

7le borapedi ka lerato la boena, le lerato la boena ka lerato la bohle. 

8Hobane ntho tseo ha di le ho lona, mme di eketseha ho lona, di ke ke tsa le fa sebaka 

sa ho ba botswa le sa ho nyopa tsebong ya Jesu Kreste, Morena wa rona. 

9Hobane eo ntho tseo di leng siyo ho yena, o foufetse, ha a bonele hole, mme o 

lebetse phekolo ya dibe tsa hae tsa pele. 

10Ha ho le jwalo, banabeso, le mpe le tiye matla ke hona ho tiisa ho bitswa le ho 

kgethwa ha lona; hobane ha le ka etsa jwalo ke moo le ke keng la kgoptjwa le ka 

mohla o le mong. 

11Hape, ke ka mokgwa oo le tla fuwasebaka se seholo sa ho kena mmusong o sa 

feleng wa Jesu Kreste, Morena le Mmoloki wa rona. 

12Ke ka baka leo nke keng ka lesa ho le hopotsa taba tseo kamehla, leha le se le 

rutehile, mme le tiile nneteng eo e seng e le ho lona. 

13Ke fela ke lekanya hobane, ha ke sa ntse ke le motlotlwaneng ona, ke tshwanetse ho 

le tsosa ka ho le hopotsa, 

14ke tswe ke tseba hobane nako ya ka ya ho tloha kapele motlotlwaneng wona e se e 

le haufi, jwalokaha Morena wa rona Jesu Kreste a kile a ntsebisa. 

15Mme ke tla phehella hore, leha ke se ke tlohile, le nne le be le se ka le hopotsang 

taba tseo. 

16Hobane hase ka ho ya ka ditshomo tse entsweng ka mano re le tsebisitseng matla le 

ho tla ha Jesu Kreste, Morena wa rona; empa e le kahobane re iponetse boholo ba hae 

ka mahlo a rona. 

17Hobane enereha a fuwa hlompho le tlotliso ke Modimo, Ntatae, mohla lentswe le 

mo tlelang, le etswa kganyeng e phahameng le re: Enwa ke Mora wa ka ya ratwang, 

eo ke kgahliswang ke yena; 

18le rona re ne re le utlwe lentswe leo, ha le theoha lehodimong, re ntse re na le yena 

thabeng e halalelang. 

19Hape, re na le ditaba tsa boporofeta, tse tiisitsweng ka ho fetisisa, mme le etsa 

hantle ha le di ela hloko, jwaloka lebone le bonesitseng nqalong e lefifi, ho fihlela 

meso e ba e hlaha, mme naledi ya hosasa e tjhabela dipelong tsa lona; 

20le tswe le se le dumela hobane ha ho boporofeta Lengolong bo hlahileng ka ho 

itlhalosetsa ha motho. 

21Hobane haesale, boporofeta ha bo a ka ba tliswa ke ho rata ha motho, empa ke ka 

tshusumetso ya Moya o Halalelang batho ba halalelang ba Modimo ba buileng. 

II PETROSE 2 

Baruti ba rutang thuto tse kgelohileng. 

1Empa, jwalokaha baporofeta ba bohata ba ile ba hlaha setjhabeng sa Iseraele, le hara 

lona baruti ba bohata ba tla ba teng, ba kenyang ka sephiri dithuto tse senyang, mme 

ka ho latola Morena ya ba lopolotseng, ba tla ikgulela tshenyeho e sehloho hodimo. 

2Mme ba bangata ba tla ba latela bohloleng ba bona; mme tsela ya nnete e tla 

nyefolwa ka baka la bona. 

3Mme ka baka la takatso ya bona ya ho rua ka lona, ba tla le thetsa ka dipolelo tsa 

mano; empa kahlolo eo e seng e le kgale ba e abetswe, ha e diehe, mme timelo ya 

bona ha e robale. 

4Hobane Modimo, ha o sa ka wa hauhela mangeloi a sitilweng, wa mpa wa a dihela 

diheleng, a tlamilwe ka mahlaahlela a lefifi, mme o a neetse ho bolokelwa kahlolo; 

5mme ha o sa ka wa hauhela lefatshe la kgale, wa mpa wa boloka Nowe, mmoledi wa 

ho loka, e le yena wa boroba meno e le mmedi, mohla o tlisang morwallo hodima 

lefatshe la banyefodi; 

6mme ha o ahlotse metse ya Sodoma le Gomora ka ho e ripitla, le ka ho e fetola 

molora, hore e be temoso ho ba tlang ho ba banyefodi; 

7mme ha o pholositse Lota, monna ya lokileng, ya neng a hlora hampe ka baka la 

ketso tse dihlong tsa batho bao ba manyala — 

8hobane monna eo ya lokileng, moyeng wa hae o lokileng, o ne a ntse a hloreha ka 

tsatsi le leng le le leng, ha a ne a ahile le bona, ka baka la mesebetsi e mebe ya bona, 

eo a neng a e bona le eo a neng a e utlwa — 

9ke moo ho bonahalang hobane Morena o tseba ho lwela barapedi molekong, le ho 

bolokela bakgopo hlokofatso ya letsatsi la kahlolo; 

10haholo ba dumelang ho hulelwa ke nama ditakatsong tse ditshila, ba nyedisang 

borena. Baikgantshi, baikgohomosi bao, ha ba tshabe ho nyefola ba kganyang; 

11athe mangeloi, leha a re fetisa ka matla le ka boholo, ha a hlahise kahlolo e ba 

nyefolang pela Morena. 

12Empa bao, ba leng jwaloka diphoofolo tse se nang kelello, tse nang le bophelo ba 

nama feela, tse hlahileng hore di tshwarwe mme di hlajwe, ha ba ntse ba nyefola 

tabeng tseo ba sa di tsebeng, ba tla timela ho boleng ha bona, ba inkele moputso wa 

bokgopo jwa bona. 

13Seo e leng monyaka ho bona ke ho phela ka bohlola ka matsatsi wohle; ke matheba 

le ditshilahara lona; ba ithabela dithetsong tsa bona, ha ba ntse ba eja le lona. 

14Mahlo a bona a tletse bofebe le sebe se sa phetseng, ba tjheha meya e dikadikang; 

ba na le dipelo tse hlalefetseng ho batla leruo; ke ba rohakilweng. 

15Ba kgelohile tsela e lokileng, ba lahlehile, ba ile ka tsela ya Balaame, mora Bosore, 

ya ratileng moputso wa bokgopo. 

16Empa o ne a kgalemellwe bokgopo ba hae; esele e se nang puo, ya thibela bohlanya 

ba moporofeta ka lentswe le kang la motho. 

17Bao ke didiba tse se nang metsi, ke maru a fefolwang ke sefefo, mme botsho ba 

lefifi bo boloketswe bona ka ho sa feleng. 

18Hobane ka ho bolela ditaba tsa boikgantsho le tsa lefeela, ba tjhatjhehisa ka 

ditakatso tsa nama le ka bohlola batho ba sa tswa furalla ba itsamaelang leshanong; 

19ba ba tshepisa tokoloho, athe bona ke bahlanka ba ho bola; hobane seo motho a 

hlolwang ke sona, o fetoha mofo wa sona le hona. 

20Hobane ha ba ne ba se ba balehetse ditshila tsa lefatshe, ke ho tseba Jesu Kreste, 

Morena le Mmoloki wa rona, mme ba boetse ba itshwasitse ho tsona, mme ba hlotswe 

ke tsona, taba tsa bona tsa qetello di mpe ho fetisa tsa pele. 

21Hobane ho ne ho ka fetisa ka molemo ho bona hore ba se ke ba tseba tsela ya ho 

loka, ho ena le hore ba kgelohe molao o halalelang oo ba o neilweng, ha ba se ba o 

tsebile. 

22Empa ba hlahetswe ke taba ya setshwantsho sa nnete se reng: Ntja e kgutletse 

mahlatseng a yona, mme kolobe, hobane e hlatsuwe, e boetse e ipitikile seretseng. 

II PETROSE 3 

Ho tla ha Morena. 

1Baratuwa, e se e le lengolo la bobedi leo ke le ngollang lona; mme ka wona a 

mabedi ke ntse ke re, ke a le hopotsa hore ke tsosa maikutlo a lona a hlwekileng; 

2le tle le hopole ditaba tse boletsweng pele ke baporofeta ba halalelang, le molao wa 

Morena Mmoloki, oo le o beetsweng ke baapostola ba lona; 

3le ntse le tseba haholoholo hobane, mehleng ya morao, ho tla hlaha basomi ba tla 

tsamaya ka ditakatso tsa bona, 

4ba soma, ba re: E kae pallo ya ho tla ha hae? Hobane, haesale ho eshwa bontate 

moholo, ntho tsohle di sa ntse di tiile, di sa le jwaloka qalong, ha di hlolwa. 

5Hobane ba lebala ka boomo hoba mahodimo a ne a hlolwe kgale ke lentswe la 

Modimo, le hoba le lona lefatshe le ntshitswe metsing, la bolokwa hara metsi; 

6le hoba lefatshe la mehleng eo le timeditswe ka wona, ha le kwahetswe ke metsi. 

7Haele mahodimo a jwale le lefatshe la jwale, di boloketswe mollo ke lentswe lona 

leo, di boloketswe letsatsi la kahlolo, le la tshenyeho ya batho ba nyefolang. 

8Feela, baratuwa, se lebaleng taba ena e le nngwe, ya hore letsatsi le le leng pela 

Morena le jwaloka mengwaha e sekete, le hoba mengwaha e sekete e jwaloka letsatsi 

le le leng. 

9Morena ha a diehise dipallo tsa hae, jwalokaha ba bang ba lekanya hobane tieho e 

teng; empa o sa mameletse ka baka la rona; hobane ha a rate ha ba bang ba ka timela, 

empa o ratahore bohle ba finyelle pakong. 

10Letsatsi la Morena lona le tla tla ka mokgwa wa leshodu la bosiu, mme ka lona 

mahodimo a tla feta ka leratale tshabehang, mme metheo ya dintho e tla fediswa ke ho 

tjha, le lefatshe le tla tjha ruri le mesebetsi e ho lona. 

11Jwale, haele moo ntho tseo tsohle di abetswe ho fediswa, e ka kgona le be batho ba 

matla hakakang diketsong tse halalelang tsa borapedi; 

12le ntse le lebeletse, mme le akofisa ho tla ha letsatsi la Modimo, leo mahodimo a tla 

fediswa ke ho tjha ka lona, mme metheo e tla qhibidiha ke ho tjha! 

13Empa re lebeletse, ka pallo ya wona, mahodimo a matjha le lefatshe le letjha moo 

ho loka ho ikahetseng teng. 

14Ka baka leo, baratuwa, erekaha le lebeletse tse jwalo, itiiseng hore le tle le fihlelwe 

ke yena le ena le kgotso, le se na letheba le sekodi. 

15Mme le lemohe hobane mamello ya Morena wa rona, ke poloko; jwalokaha 

Pauluse, ngwanabo rona ya ratwang, a le ngoletse le yena, ka bohlale boo a bo 

neilweng; 

16jwalokaha a ngola mangolong a hae wohle, moo a bolelang tse jwalo; empa ho 

wona ho na le ditaba tse ding tse thata, tseo ba sa rutehang le ba tetemang ba di 

kgopamisetsang tahleho ya bona, jwalokaha ba etsa mangolo a mang. 

17Haele lona, baratuwa, ha le se le itsebetse tseo pele, itebeleng, le se tshohe le 

hulanngwa le ba bang ke thetso ya ba manyala bao, mme la timellwa ke ho tiya ha 

lona; 

18le mpe le hole mohaung le tsebong ya Jesu Kreste, Morena le Mmoloki wa rona. Ho 

yena e be kganya jwale le mehleng e sa feleng! Amen! 

I JOHANNE 

I JOHANNE 1 

Lentswe la bophelo. 

1Se neng se le teng esale ho qaleng, seo re se utlwileng, seo re se boneng ka mahlo a 

rona, seo re se bohileng, seo matsoho a rona a se amileng, e leng sa lentswe la 

bophelo — 

2hobane bophelo bo senotswe, mme re bo bone, mme re dipaki tsa jona, mme re le 

bolella bophelo bo sa feleng, bo neng bo le ho Ntate, mme bo senoletswe rona — 

3seo re se boneng, seo re se utlwileng ke sona seo re le bolellang sona, hore le lona le 

tle le be le kopano le rona; mme kopano ya rona re na le yona le Ntate, le Mora wa 

hae Jesu Kreste. 

4Mme re ngola ditaba tsena, hore thabo ya rona e tle e phethehe. 

Modimo ke lesedi; ha ho le jwalo, e ka kgona ho tsamauwe leseding. — Ho 
ipolelwe dibe. — Tshwarelo e tswa ho Jesu Kreste. 

5Ke ena taba eo re e utlwileng ho yena, eo re le bolellang yona, ke hobaModimo o 

lesedi, mme ha ho lefifi ho wona le hanyenyane. 

6Ha re bolela hore re na le kopano le wona, athe re tsamaya lefifing, teng re leshano, 

mme ha re etse ka nnete. 

7Empa ha re tsamaya leseding, jwalokaha wona o le leseding, re na le kopano 

hammoho, mme madi a Jesu Kreste, Mora wa wona, a re hlatswa dibe tsohle. 

8Ha re re, ha re na sebe, re a ithetsa, mme nnete ha e yo ho rona. 

9Ha re ipolela dibe tsa rona, Modimo o a tshepeha, o lokile, hore o re tshwarele dibe, 

mme o re hlatswe bokgopo bohle. 

10Ha re bolela hore ha re na sebe, re o etsa leshano, mme lentswe la wona ha le yo ho 

rona. 

I JOHANNE 2 

1Bana ba ka, ke le ngolla taba tseo, le tle le se ke la etsa sebe. Ekare ha motho a entse 

sebe, re na le moemedi pela Ntate: ke Jesu Kreste ya lokileng. 

2Ke yena e leng pheko ya dibe tsa rona; e seng ya tsa rona feela, empa e le le ya tsa 

lefatshe lohle. 

Ho uwe ka ditaelo tsa Modimo; tsa lerato la boena; ho kgaohanwe le lefatshe. 

3Moo re lemohang hoba re tseba Modimo ke ha re boloka ditaelo tsa wona. 

4Ya reng: Ke a o tseba, kanthe ha e boloke ditaelo tsa wona, o leshano, mme nnete ha 

e yo ho yena. 

5Empa ya bolokang lentswe la wona, lerato la Modimo le phethehile ruri ka ho yena; 

ke kahoo re tsebang hobane re ho wona. 

6Ya bolelang hore o dutse ho wona, e ka kgona a tsamaye ka mokgwa oo le 

yena Jesu a tsamaileng ka wona. 

7Banabeso, ha ke le ngolle taelo e ntjha, empa e ntse e le taelo ya kgale eo e sa leng le 

na le yona le ho qaleng; taelo eo ya kgale ke lentswe leo le le utlwileng esale ho 

qaleng. 

8Ke boela ke le ngolla taelo e ntjha, e leng nnete ho yena le ho lona; hobane lefifi le a 

feta, mme lesedi la nnete le se le hlahile. 

9Ya bolelang hore o leseding, athe o hloile ngwanabo, o sa le lefifing le jwale. 

10Ya ratang ngwanabo, o dutse leseding, mme ha holetho ka ho yena le mo kgopisang. 

11Empa ya hloileng ngwanabo, o lefifing, mme o tsamaya lefifing, mme ha a tsebe 

moo a yang teng, kahobane lefifi le foufaditse mahlo a hae. 

12Bana, ke a le ngolla, kahobane le tshwaretswe dibe ka baka la lebitso la hae. 

13Bontate, ke a le ngolla, kahobane le tseba ya leng teng esale ho qaleng. Ba batjha, 

ke a le ngolla, kahobane le hlotse e mobe. 

14Bana, ke a le ngolla, kahobane le tseba ntate. Bontate, ke le ngoletse, ka hobane le 

tseba ya leng teng esale ho qaleng. Ba batjha, ke le ngoletse, kahobane le matla, mme 

lentswe la Modimo le dutse ho lona, mme le hlotse e mobe. 

15Se rateng lefatshe, leha e le tse lefatsheng; ekare ha motho a rata lefatshe, lerato la 

Ntate ha le yo ho yena. 

16Hobane tsohle tse lefatsheng, takatso ya nama, le takatso ya mahlo, le boikgantsho 

jwa bophelo, ha di tswe ho Ntate, empa di tswa lefatsheng. 

17Mme lefatshe le a feta, le yona takatso ya lona; empa ya etsang thato ya Modimo, o 

hlola ka ho sa feleng. 

Boantikreste. 

18Bana, ke nako ya qetello; mme jwalokaha le utlwile hobane antikreste o ya tla, le 

jwale boantikreste ba bangata ba se ba hlahile; ke kahoo re tsebang hobane ke nako ya 

qetello. 

19Ba tswile ho rona, empa e ne e se ba rona; hobane hoja e be e le ba rona, ba ka be ba 

setse ho rona; empa hoo ho hlahile hore ho tle ho bonahale hobane bohle hase ba rona. 

20Haele lona, le amohetse tlholo ho Ya halalelang, mme le tseba tsohle. 

21Ke le ngoletse, e seng kahobane le sa tsebe nnete, empa e le kahobane le a e tseba, 

mme ho se leshano le tswang nneteng. 

22Ya leshano ke mang, haese ya latolang hore Jesu ke Kreste? Ya latolang Ntate le 

Mora ke yena e leng antikreste. 

23E mong le e mong ya latolang Mora ha a bile ha a na le yena Ntate; empa ya 

bolelang Mora, o bile o na le yena le Ntate. 

24Jwale lona, seo le se utlwileng esale ho qaleng, se ke se dule ho lona. Ekare ha seo 

le se utlwileng, esale ho qaleng, se dula ho lona, le lona le tla dula ho Mora le ho 

Ntate. 

25Mme pallo eo a re baletseng yona, ke bophelo bo sa feleng. 

26Ke le ngoletse ditaba tseo ka baka la ba le thetsang. 

27Haele lona, tlholo eo le e nkileng ho yena e dutse ho lona, mme ha le a tshwanela ho 

rutwa ke e mong; empa jwalokaha tlholo ya hae e le ruta tsohle, mme e le ya nnete, e 

se ya leshano, dulang ho yona, jwalokaha a le rutile. 

Seo bana ba Modimo ba tshwanetseng ho ba sona, le seo ba tla ba sona. 

28Mme jwale, bana, dulang ho yena, hore, mohla a hlahang, re tle re be le tshepo e 

tiileng, mme re se ke ra swaba pela hae ho hlaheng ha hae. 

29Ha le tseba hobane o lokile, le ke le tsebe hoba e mong le e mong ya etsang ho 

lokileng, o tswetswe ke yena. 

I JOHANNE 3 

1Bonang! lerato leo Ntate a re ratileng ka lona le lekakang, ha re bitswa bana ba 

Modimo! Re fela re le bona. Ka baka leo, lefatshe ha le re tsebe, kahobane ha le a ka 

la o tseba. 

2Baratuwa, jwale re bana ba Modimo, mme seo re tla ba sona ha se eso ho 

bonahatswe; empa re a tseba hobane, mohla se bonahatswang, re tla tshwana le wona; 

hobane re tla o bona kamoo o leng kateng. 

3Mme e mong le e mong ya nang le tshepo eo ho wona, o a itlhwekisa, jwalokaha le 

wona o hlwekile. 

4E mong le e mong ya etsang sebe o etsa tlolo ya molao; hobane sebe ke ho tlola 

molao. 

5Mme le a tseba hobane yena o hlahile hore a tle a tlose dibe tsa rona; mme ha ho sebe 

ho yena. 

6E mong le e mong ya dutseng ho yena ha a etse sebe; e mong le e mong ya etsang 

sebe ha a ka a mmona, ha a bile ha a mo tsebe le hona. 

7Bana, le se ke la thetswa ke motho: Ya etsang ho lokileng o lokile, jwalokaha le yena 

a lokile; 

8ya etsang sebe ke wa Diabolose; hobane Diabolose o etsa sebe esale ho qaleng. 

Lebaka leo Mora Modimo a hlahileng ka lona, ke hore a fedise mesebetsi ya 

Diabolose. 

9E mong le e mong ya tswetsweng ke Modimo ha a etse sebe, kahobane peo ya wona 

e dutse ho yena; mme o sitwa ho etsa sebe, kahobane o tswetswe ke Modimo. 

10Ke hona moo ho bonahalang bao e leng bana ba Modimo le bao e leng bana ba 

Diabolose: E mong le e mong ya sa etseng ho lokileng hase wa Modimo, leha e le ya 

sa rateng ngwanabo. 

11Hobane taba eo le e utlwileng, esale ho qaleng, ke hore re ratane, 

12mme re se ke ra ba jwaloka Kaine, e neng e le wa e mobe, mme a bolaile ngwanabo. 

Mme o mmolaile ka baka lang? Ke hobane yena mesebetsi ya hae e ne e le e mebe, 

athe ya ngwanabo e ne e lokile. 

13Se makaleng, banabeso, ha lefatshe le le hloile. 

14Moo re tsebang hobane re faletse lefung ho kena bophelong, ke ha re rata banababo 

rona. Ya sa rateng ngwanabo o sa dutse lefung. 

15E mong le e mong ya hloileng ngwanabo ke mmolai; mme le a tseba hobane ha ho 

mmolai eo bophelo bo sa feleng bo dutseng ho yena. 

16Moo re tsebileng lerato, ke ha Jesu a re teletse bophelo ba hae; le rona re tshwanetse 

ho tella banababo rona bophelo ba rona. 

17Empamotho ha a na le dintho tsa bophelo ba lefatshe, mme a bona ngwanabo a 

hloka, mme a mo kwalla pelo ya hae, lerato la Modimo le dutse jwang ho yena? 

18Bana ba ka, re se ke ra rata ka dipolelo le ka leleme, e mpe e be ka ketso le ka nnete. 

19Ke kahoo re tsebang hobane re ba nnete, mme re ka tshepisang dipelo tsa rona pela 

wona. 

20Hobane leha dipelo tsa rona di re qosa, Modimo o moholo ho dipelo tsa rona, mme 

o tseba tsohle. 

21Baratuwa, ha dipelo tsa rona di sa re nyatse, re na le tshepo e tiileng ho Modimo. 

22Mme seo re se kopang, leha e le sefe le sefe, re se newa ke wona; hobane re boloka 

ditaelo tsa wona, mme re etsa tse leng ntle pela wona. 

23Mme taelo ya wona ke hore re dumele lebitso la Mora wa wona Jesu Kreste, le hore 

re ratane, jwalokaha o re laetse. 

24Mme ya bolokang ditaelo tsa wona o dutse ho wona, le wona o dutse ho yena, mme 

hoo re tsebang ka hona hobane o dutse ho rona, ke ka Moya oo o re neileng wona. 

I JOHANNE 4 

Baruti ba thuto tse kgelohileng. 

1Baratuwa, le se ke la dumela meya yohle, le mpe le leke meya, hore na ke e tswang 

ho Modimo; hobane baporofeta ba bohata ba tlile lefatsheng ba le bangata. 

2Tsebang Moya wa Modimo ka hona: Moya o mong le o mong o bolelang Jesu Kreste 

ya tlileng nameng, ke wa Modimo; 

3mme moya o mong le o mong o sa boleleng Jesu Kreste ya tlileng nameng, hase wa 

Modimo; ke wona moya wa antikreste, eo le mo utlwileng hobane o ya tla, mme le 

jwale o se a le lefatsheng. 

4Bana, haele lona, le tswa ho Modimo, mme le ba hlotse; hobane ya leng ho lona o 

fetisa ka boholo ya leng lefatsheng. 

5Bona ke ba lefatshe; ke ka baka leo ba bolelang tsa lefatshe, mme lefatshe le a ba 

utlwa. 

6Rona, re ba Modimo; ya tsebang Modimo o a re utlwa; eo e seng wa Modimo ha a re 

utlwe; ke kahoo re tsebang moya oo e leng wa nnete, le moya oo e leng wa leshano. 

Modimo o lerato. Ho ke ho ratwe Modimo le baena. 

7Baratuwa, a re rataneng; hobane lerato le tswa ho Modimo, mme e mong le e mong 

ya ratang o tswetswe ke Modimo, le hona o tseba Modimo. 

8Ya sa rateng ha a ka a tseba Modimo; hobane Modimo o lerato. 

9Lerato la Modimo ho rona le bonahetse ka hona: Modimo o romile lefatsheng Mora 

wa wona ya tswetsweng a le mong, re tle re phele ka yena. 

10Lerato le bonahala hona moo hoba hase rona ba ratileng Modimo, empa e le wona o 

re ratileng, mme o romile Mora wa wona hore e be pheko ya dibe tsa rona. 

11Baratuwa, haele moo Modimo o re ratile jwalo, le rona e ka kgona re ratane. 

12Ha ho motho ya kileng a bona Modimo, le ka mohla o le mong; ha re ratana, 

Modimo o dutse ho rona, mme lerato la wona le phethehile ho rona. 

13Mokgwa oo re tsebang ka wona hobane re dutse ho wona, le wona ho rona, ke 

hobane o re ngwathetse Moya wa wona. 

14Mme rona re bone, hape re bile re dipaki tsa hobane Ntate o romile Mora wa hae, e 

tle e be Mmoloki wa lefatshe. 

15E mong le e mong ya bolelang hore Jesu ke Mora wa Modimo, Modimo o dutse ho 

yena, mme le yena o dutse ho Modimo. 

16Mme rona re tsebile, re bile re dumetse lerato leo Modimo o re ratang ka lona. 

Modimo o lerato, mme ya dutseng leratong o dutse ho Modimo, mme Modimo 

le wona o dutse ho yena. 

17Moo lerato le phethehang ho rona, re tle re be le tshepo e tiileng ka letsatsi la 

kahlolo, ke ha seo a leng sona le rona re eba sona lefatsheng lena. 

18Ha ho tshabo leratong, empa lerato le phethehileng le leleka tshabo; hobane tshabo e 

tsamaya le kotlo, mme ya tshabang ha a phetheha leratong. 

19Re a mo rata, kahobane e le yena ya re ratileng pele. 

20E mong ha a re: Ke rata Modimo, mme a hloya ngwanabo, o leshano; hobane ya sa 

rateng ngwanabo eo a mmonang, a ka tseba jwang ho rata Modimo oo a sa o boneng? 

21Mme re filwe ke wona taelo ena, e reng: Ya ratang Modimo a rate le ngwanabo. 

I JOHANNE 5 

Ditholwana tsa tumelo. Matla a thapelo. 

1E mong le e mong ya dumelang hobane Jesu ke Kreste, o tswetswe ke Modimo; mme 

e mong le e mong ya ratang motswadi, o rata le ya tswetsweng ke yena. 

2Moo re tsebang hobane re rata bana ba Modimo, ke ha re rata Modimo, mme re 

boloka ditaelo tsa wona. 

3Hobane ho rata Modimo, ke ha re boloka ditaelo tsa wona, mme ditaelo tsa wona ha 

di boima. 

4Hobane hohle ho tswetsweng ke Modimo ho hlola lefatshe, mme hlolo e hlotseng 

lefatshe ke tumelo ya rona. 

5Ke mang ya hlolang lefatshe, haese ya dumelang hobane Jesu ke Mora wa Modimo? 

6Jesu Kreste ke yena ya tlileng ka metsi le ka madi; e seng ka metsi feela, empa e le 

ka metsi le ka madi. Mme Moya ke wona paki; hobane Moya ke nnete. 

7Hobane ho le ba bararo bao e leng dipaki: 

8Moya, le metsi, le madi; mme tse tharo tseo di paka ntho e le nngwe. 

9Haesita le bopaki ba batho re bo amohela, bopaki ba Modimo bo fetisa ka boholo; 

mme ke bona boo bopaki boo Modimo o pakileng Mora wa wona ka bona. 

10Ya dumelang ho Mora wa Modimo o na le bopaki ka ho yena; ya sa dumeleng 

Modimo o o entse leshano; hobane ha a dumele bopaki boo Modimo o pakileng Mora 

wa wona ka bona. 

11Mme bopaki boo ke hoba Modimo o re neile bophelo bo sa feleng, mme bophelo 

boo bo ho Mora wa wona. 

12Ya nang le Mora, o na le bophelo; ya se nang Mora wa Modimo, ha a na bophelo. 

13Ke le ngoletse taba tseo, lona ba dumelang lebitso la Mora wa Modimo, hore le tle 

le tsebe hobane le na le bophelo bo sa feleng, mme le tle le dumele lebitso la Mora wa 

Modimo. 

14Mme tshepo e tiileng eo re nang le yona ho yena, ke hobane, ha re kopa ntho ka ho 

rata ha hae o a re utlwa. 

15Mme ha re tseba hoba o re utlwa ha re kopa eng le eng, re a tseba hoba re na le tseo 

re di kopileng ho yena. 

16Ha motho a bona ngwanabo a etsa sebe se sa iseng lefung, a ke a morapelle, 

mme Modimo o tla mo nea bophelo bakeng sa ba etsang sebe se sa iseng lefung. Sebe 

se teng se isang lefung; hase bakeng sa sona ke reng, ho rapelwe. 

17Bokgopo bohle ke sebe, mme sebe se teng se sa iseng lefung. 

18Re a tseba hoba e mong le e mong ya tswetsweng ke Modimo ha a etse sebe; empa 

ya tswetsweng ke Modimo o a ipoloka, mme e mobe ha a mo ame. 

19Re a tseba hoba re tswetswe ke Modimo le hoba lefatshe lohle le rapaletse katlase 

ho e mobe. 

20Re a tseba hape hoba Mora Modimo o tlile, mme o re neile kutlwisiso, hore re tsebe 

Wa nnete; mme re ho Wa nnete, ho Mora wa wona Jesu Kreste; ke yena e leng 

Modimo wa nnete le bophelo bo sa feleng. 

21Bana, itshabiseng medimo ya bohata. Amen! 

II JOHANNE 

II JOHANNE 1 

Tumediso. 

1Nna, moholo, ke ngolla mofumahadi wa mokgethwa le bana ba hae, bao ke ba ratang 

nneteng — mme hase nna feela, empa ba ratwa le kebohle ba tsebileng nnete — 

2ka baka la nnete e dutseng ho rona, mme e ya nne e be ho rona ka ho sa feleng, ke re: 

3Mohau, lereko, le kgotso, di be ho lona, le di fuwa ke Modimo Ntate le ke Morena 

Jesu Kreste, Mora wa Ntate, nneteng le leratong. 

Lerato la boena; baruti ba thuto tse kgelohileng. 

4Ke thabile haholo ha ke fihletse bana ba bang ba hao ba tsamaya nneteng, jwalokaha 

re laetswe ke Ntate. 

5Mme jwale, wena mofumahadi, ke a o rapela, e seng ka ho re, ke o ngolla taelo e 

ntjha, empa e le eo re bileng le yona esale ho qaleng, e reng, re ratane. 

6Mme seo e leng lerato, ke hoba re tsamaye ka taelo tsa hae; mme ke ena taelo, kamoo 

le e utlwileng kateng, esale ho qaleng, hore le tsamaye ho yona. 

7Hobane bathetsi ba bangata ba kene lefatsheng, ba sa boleleng Jesu Kreste ya tlileng 

nameng. Ya jwalo ke mothetsi le antikreste. 

8Iponeleng, hore re se ke ra timellwa ke tseo re di sebeleditseng, re mpe re fuwe 

moputso o tletseng. 

9Mang le mang ya kgelohang, ya sa tiisetseng thutong ya Kreste, ha a na Modimo; ya 

tiisetsang thutong ya Kreste, yena o na le Ntate le Mora. 

10Ekare ha e mong a etla ho lona, mme a sa tlise thuto eo, le se ke la mo amohela 

matlung a lona, mme le se ke la mo dumedisa! 

11Hobane ya mo dumedisang o kopana le yena ketsong tsa hae tse mpe. 

12Ke sa na le ditaba tse ngata, empa ha ke rate ho le ngolla tsona ka pampiri le ka 

enke; empa ke tshepile ho le etela, le ho buisana le lona ka molomo, thabo ya lona e 

tle e phethehe. 

13Bana ba ngwaneno wa mokgethwa ba o dumedisa. Amen! 

III JOHANNE 

III JOHANNE 1 

Tumediso. — Ho roriswa Gaiuse. 

1Nna, moholo, ke ngolla Gaiuse, moratuwa, eo ke mo ratang nneteng. 

2Moratuwa, ke rata hoba o atlehe nthong tsohle, mme o iketle mmelengwa hao, 

jwalokaha moya wa hao o atlehile. 

3Hobane ke thabile haholo ha baena ba fihlileng mona ba pakile nnete ya hao, kamoo 

o tsamayang nneteng kateng. 

4Ho nna ha ho thabo e fetisang ena, ya ho utlwa hoba bana ba ka ba tsamaya nneteng. 

5Moratuwa, o etsa ka bokgabane ho tsohle tseo o di etsetsang baena le baeti. 

6Ke bona ba pakileng lerato la hao pela kereke; mme o tla etsa hantle ha o ba baballa 

leetong la bona ka mokgwa o ka bokwang ke Modimo. 

7Hobane ba tsamaile ka baka la lebitso la wona, ba sa amohele letho ho baditjhaba. 

8Efela re tshwanetse ho amohela ba jwalo, hore re sebedisane le nnete. 

Ho qoswa Diotrefe; ho roriswa Demetriuse. — Ditumediso. 

9Ke ngoletse kereke; empa Diotrefe, ya ratang ho ba wa pele wa bona, ha a re 

amohele. 

10Ka baka leo, mohla ke tlang ha heno, ke tla le hopotsa diketso tsa hae, tseo a di 

etsang, ha a ntse a re seba ka mantswe a lonya, mme ha a kgolwe ke hoo, empa, ere a 

sa amohele baena, o thibela le ba ratang ho ba amohela, a be a ba leleke kerekeng. 

11Moratuwa, o se ke wa etsisa bobe, o mpe o etsise botle. Ya etsang hantle o tswa ho 

Modima; empa ya etsang hampe ha a ka a bona Modimo. 

12Demetriuse o bokwa ke bohle, le ke yona nnete; le rona re a mmoka, mme le a tseba 

hobane poko ya rona ke ya nnete. 

13Ke ne ke na le ditaba tse ngata tseo nka beng ke o ngolla tsona; empa ha ke rate ho 

di ngola ka pene le ka enke; 

14empa ke tshepile hoba ke tla o bona kapele, le ho buisana le wena ka molomo. 

15Kgotso e be ho wena! Metswalle e a o dumedisa. Dumedisa metswalle ka mabitso a 

yona. 

JUDA 

JUDA 1 

Tumediso. 

1Ke le Juda, mohlanka wa Jesu Kreste, le ngwanabo Jakobo, ke ngollaba bitsitsweng, 

ba ratilweng ke Modimo Ntate, ba boloketsweng Jesu Kreste, ke re: 

2Le ke le atisetswe mohau, le kgotso, le lerato. 

Tsa ba nyedisang Modimo. 

3Baratuwa, erekaha ke tjhesehela ho le ngolla taba tsa poloko, eo re e 

hlahiseditsweng hammoho, ke phehellwa ke pelo ho etsa jwalo, ke tle ke le kgothatse 

ho lwanela tumelo eo bahalaledi ba ileng ba e fuwa ka nako e le nngwe. 

4Hobane hara lona, ho kgukgunetse batho ba bang, bao tsuo ya bona e seng e le kgale 

e ngotswe; ke batho ba hlokang borapedi, ba fetolang mohau wa Modimo wa rona 

bohlola, ba latolang Jesu Kreste eo e leng yena Mmusi a nnotshi, le Morena wa rona. 

5Ke rata ho le hopotsa taba eo le seng le e tseba, ke hoba Morena, hobane a lwele 

setjhaba sa hae naheng ya Egepeta, hamorao o fedisitse ba sa kang ba dumela. 

6Hape, o bolokile ditlamong tse sa feleng le lefifing, ho lebella kahlolo ya letsatsi le 

leholo teng, mangeloi a sa kang a tiisetsa boholong ba wona, a mpa a tlohile tulong 

tseo e neng e le tsa wona. 

7Ho bile jwalo le Sodoma le Gomora, le metse e ka mathoko a teng, e neng e ineetse 

bootswa bo le bong, ka ho kgelohela ho batla nama esele; metse eo yohle e beilwe 

hore e be temoso, ha e ntse e le kotlong ya mollo o sa feleng. 

8Balori bao le bona ba itshilafatsa nama ka mokgwa o jwalo, mme ba nyefola ba 

beilweng boholong, mme ba nyedisa ba kganyang. 

9Athe haele arekangeloi Mikaele, ha a ne a tseka setopo sa Moshe le Diabolose, o 

tshabile ho mo ahlola ka nyefolo, a mpa a re: Morena a o kgalemele! 

10Empa bao ba nyefola tsohle tseo ba sa di tsebeng; mme esita ho tsohle tseo ba di 

tsebang ka tsebo ya hlaho, jwaloka diphoofolo tse se nang kelello, ba itshenya ho 

tsona. 

11Ho madimabe bona, kahobane ba tsamaile ka tsela ya Kaine, mme ba kgelohile ke 

ho thetswa ke moputso jwaloka Balaame, mme ba timetse ka kganyetso e jwaloka ya 

Kore. 

12Bao ke dikodi meketeng ya lona ya lerato, ha ba ntse ba eja le lona; ba kgora hampe, 

ba se na dihlong; ke maru a se nang pula, a fefolwang ke meya; ke difate tse 

hlohlorehileng, tse sa beheng, tse shweleng habedi, tse fothotsweng; 

13ke maqhubu a hlanyang a lewatle, a akgelang mafilo a ditshila tsa wona mane le 

mane; ke dinaledi tse kgerang, tse lokiseditsweng botsho ba lefifi la bo sa feleng. 

14Le bona ba porofetilwe ke Henoke, monna wa bosupa ha ho qalwa ka Adama, ka ho 

re: 

15Bonang, Morena o tlile le bahalaledi ba hae ba diketekete ho etsa kahlolo hodima 

bohle, le ho kgalemela banyefodi bohle ka baka la diketso tsohle tsa bonyefodi, tseo 

ba sitilweng ka tsona, le la dipolelo tsohle tse thata, tseo baetsadibe bao ba banyefodi 

ba di buileng hodima hae. 

16Ke batho ba korotlang, ba kgananang, ba yang ka ditakatso tsa bona; melomo ya 

bona e bolela tsa boikgohomoso, ba tadima tshobotso ya batho ka takatso ya moruo. 

17Empa, haele lona, baratuwa, hopolang ditaba tse boletsweng pele ke baapostola ba 

Morena wa rona Jesu Kreste; 

18kamoo ba le boleletseng kateng, hoba, mehleng ya qetello, basomi ba tla ba teng, ba 

tsamayang ka ditakatso tsa bonyefodi ba bona. 

19Ke ba ikarolang ho rona, ba nang le bophelo ba nama feela, ba se nang Moya. 

Badumedi ba kgothatswa ho tiya tumelong. — Thoko tsa Modimo. 

20Empa haele lona, baratuwa, le nne le ikgahe hodima tumelo ya lona e halalelang ka 

ho fetisisa, mme le rapele ka Moya o Halalelang; 

21le ipoloke leratong la Modimo, le ntse le lebeletse mohau wa Morena wa rona Jesu 

Kreste, hore le fuwe bophelo bo sa feleng. 

22Le hauhele ba bang ba dikadikang; 

23mme le pholose ba bang ka ho ba tshosa, le ba tlose mollong, mme le ile le kobo e 

nang le ditshila tsa nama. 

24Jwale, ho ya ka tsebang ho le boloka, hore le se ke la wa, le ho le hlahisa pontsheng 

ya hae e kganyang, le se na letheba, le nyakaletse, 

25ho Modimo o nnotshi, Mmoloki wa rona, e be kganya, le boholo, le matla, le 

borena, ka Morena wa rona Jesu Kreste, jwale le kamehleng le mehla! Amen! 

TSHENOLO 

TSHENOLO 1 

Ditaba le dihlooho tsa buka. 

1Ke ena tshenolo ya Jesu Kreste, eo a e neileng ke Modimo, ho tsebisa bahlanka ba 

hae ditaba tse tshwanetseng ho hlaha kapele, tseo a di rometseng ka lengeloi, a bileng 

a di tshwantshetsa Johanne, mohlanka wa hae, 

2ya tiisitseng lentswe la Modimo, a paka le tsa Jesu Kreste, e leng tsohle tseo a di 

boneng. 

3Ho lehlohonolo ya balang, le ba utlwang ditaba tsa boporofeta bona, ba bolokang tse 

ngodilweng teng; hobane nako ya tsona e se e le haufi. 

Buka eo e ngoletswe dikereke tse supileng tse Asia. 

4Ke le Johanne, ke ngolla dikereke tse supileng tse Asia, ke re: Le newe mohau le 

kgotso ke ya leng teng, ya neng a le teng, ya tla nne a be teng, le ke Meya e supileng e 

pela terone ya hae, 

5le ke Jesu Kreste, paki e tshepehang, letsibolo la tsoho ya bafu, le Morena wa marena 

a lefatshe! 

6Ho ya re ratileng, ya re hlatswitseng dibe tsa rona mading a hae, a ba a re bea marena 

le baprista ho Modimo, Ntatae, ho iswe kganya le matla kamehla le mehla! Amen! 

7Bonang, o tla ka maru, mme mahlo wohle a tla mmona, le bona ba mo hlabileng; 

mme ba mefuta yohle ya lefatshe ba tla swaba ka baka la hae. E, Amen! 

8Ke nna alfa le omega, qalo le qetello, ho bolela Morena Modimo, ya leng teng, ya 

neng a le teng, ya tla nne a be teng, ya matla wohle. 

Pono ya Johanne sehlekehlekeng sa Patmose. — O laetswe ho ngola taba tsa 
pono eo le ho di romela ho dikereke tse supileng tse Asia. 

9Nna, Johanne, ke leng ngwanabo lona, ya abetsweng le lonamatshwenyeho, le 

mmuso, le mamello e leng ho Jesu Kreste, ke ne ke le sehlekehlekeng se bitswang 

Patmose, ka bka la lentswe la Modimo, le ka baka la ho paka Jesu Kreste. 

10Moya wa ka wa nkwa ka letsatsi la Morena, mme ka utlwa kamora ka lentswe le 

leholo le kang la terompeta, le re: 

11Ke nna alfa le omega, wa pele le wa morao. Seo o se bonang, o se ngole bukeng, o 

ntoo se romela ho dikereke tse supileng tse Asia, e leng Efese, le Smirna, le Pergame, 

le Thiatire, le Sarda, le Filadelfia, le Laodisea. 

12Yaba ke reteleha ho bona eo lentswe la hae le buang le nna. Eitse hobane ke 

retelehe, ka bona dikandelare tsa kgauta tse supileng; 

13mme hara dikandelare ka bona e mong ya kang mora motho, ya apereng kobo e 

hohobang maotong, ya itlamileng sefubeng ka senyepa sa kgauta. 

14Hlooho ya hae le moriri wa hae di ne di le tshweu, jwaloka boya bo bosweu ba nku, 

le jwaloka lehlwa; mahlo a hae a ne a le jwaloka kgabo ya mollo; 

15maoto a hae a ne a tshwana le koporo e benyang, a le jwaloka hoja a hlenne 

seboping; lentswe la hae le ne le le jwaloka modumo wa metsi a mangata. 

16O ne a tshwere dinaledi tse supileng letsohong le letona la hae, mme sabole e 

ntjhotjho, e leoditsweng ka nqa tse pedi, e ne e tswa molomong wa hae; sefahleho sa 

hae se ne se tshwana le letsatsi ha le kganya ka matla a lona. 

17Eitse ha ke mmona, ka wela maotong a hae, yaka ke shwele. A bea letsoho la hae le 

letona hodima ka, a re ho nna: Se tshabe; ke nna wa pele le wa morao, mme ke a 

phela. 

18Ke na be ke shwele, mme bona! ke phela kamehla le mehla. Amen! Ke na le 

dinotlolo tsa nqalo ya bafu le tsa lefu. 

19Jwale, ngola ditaba tseo o di boneng, le tse leng jwale, le tse tlang ho tla kamora 

tsena, 

20sephiri sa dinaledi tse supileng tseo o di boneng letsohong la ka le letona, le 

dikandelare tse supileng tsa kgauta. Dinaledi tse supileng ke mangeloi a dikereke tse 

supileng; mme dikandelare tse supileng tseo o di boneng, ke dikereke tse supileng. 

TSHENOLO 2 

Mangolo a ngoletsweng dikereke tse supileng tse Asia. — Lengolo la pele: ho 
kereke ya Efese. 

1Ngolla lengeloi la kereke ya Efese, o re: Ya tshwereng dinaledi tse supileng 

letsohong la hae le letona, ya tsamayang hara dikandelare tse supileng tsa kgauta, o 

bolela tseo, o re: 

2Ke tseba mesebetsi ya hao, le mokgathala wa hao, le mamello ya hao, le hobane o 

sitwa ho mamella ba babe, o bile o lekile le ba ipeileng baapostola, athe hase bona, 

mme o lemohile hoba ba leshano; 

3hape, o na le sebete; o mameletse bothata ka baka la lebitso la ka, mme ha o a ka wa 

kgathala. 

4Empa ke na le seo ke se nyatsang ho wena, ke hobane o lahlile lerato la hao la pele. 

5Hopola hle moo o weleng, mme o bake, mme o etse mesebetsi ya pele; ha ho se 

jwalo, ke tla tla ho wena, ke tlose kandelare ya hao tulong ya yona, ha o sa bake. 

6Empa o na le molemo ona, ke hobane o hloile diketso tsa Banikola, tseo le nna ke di 

hloileng. 

7Ya nang le ditsebe a utlwe seo Moya o se bolellang dikereke: Ya hlolang, ke tla mo 

fa ho ja sefate sa ho phela, se kahara Paradeise ya Modimo. 

Lengolo la bobedi: ho kereke ya Smirna. 

8Ngolla lengeloi la kereke ya Smirna, o re: Wa pele le wa morao, ya kileng a shwa, 

mme a boela a phela, o bolela tsena, o re: 

9Ke tseba mesebetsi ya hao, le matshwenyeho a hao, le bofutsana ba hao, leha o mpa 

o le morui; ke tseba le dinyefolo tsa ba ipitsang Bajuda, athe hase bona, empa e le 

sinagoge ya Satane. 

10O se ke wa tshaba letho la tseo o tlang ho tshwenngwa ka tsona. Bona, Diabolose o 

se a ya kenya ba bang ho lona teronkong, hore le lekwe; mme le tla ba le 

matshwenyeho a matsatsi a leshome. O tiye ho isa lefung, mme ke tla o fa moqhaka 

wa bophelo. 

11Ya nang le ditsebe a utlwe seo Moya o se bolellang dikereke: Ya hlolang a ke ke a 

etswa hampe ke lefu la bobedi. 

Lengolo la boraro: ho kereke ya Pergame. 

12Ngolla lengeloi la kereke ya Pergame, o re: Ya tshwereng sabole e ntjhotjho e 

leoditsweng ka nqa tse pedi, o bolela tsena, o re: 

13Ke tseba mesebetsi ya hao, le moo o ahileng teng, e leng moo Satane a nang le 

terone ya hae teng; ke tseba le hobane o tiisitse lebitso la ka; mme ha o a ka wa latola 

tumelo ya hao ho nna, leha e le mohla Antipase, paki ya ka e tshepehang, a bolawang 

hara lona, moo Satane a ahileng teng. 

14Empa ke na le ditaba tse seng kae, tseo ke di nyatsang ho wena: ke hobane mona o 

na le ba yang ka thuto ya Balaame, ya rutileng Balake ho bea kgopiso pela bana ba 

Iseraele, ba tle ba je tse hlabetsweng medimo ya bohata, mme ba etse bohlola. 

15Hape, o na le ba yang ka thuto ya Banikola, eo ke e hloileng. 

16O bake; ha ho se jwalo, ke tla phakisa ke tle ho wena, ke lwane le bona ka sabole ya 

molomo wa ka. 

17Ya nang le ditsebe a utlwe seo Moya o se bolellang dikereke: Ya hlolang, ke tla mo 

fa ho ja manna a patilweng, ke be ke mo fe le lejwe le lesweu, leo ho ngodilweng ho 

lona lebitso le letjha, le sa tsejweng ke motho, haese ke ya le amohelang. 

Lengolo la bone: ho kereke ya Thiatire. 

18Ngolla lengeloi la kereke ya Thiatire, o re: Ke tsena tse bolelwang ke Mora 

Modimo, eo mahlo a hae a leng jwaloka kgabo ya mollo, le maoto a hae a tshwanang 

le koporo e benyang: 

19Ke tseba mesebetsi ya hao, le lerato la hao, le tshebeletso ya hao, le tumelo ya hao, 

le mamello ya hao, le hoba mesebetsi ya hao ya morao e fetisa ya pele. 

20Empa ke na leditaba tse seng kae tseo ke di nyatsang ho wena; ke hobane o dumella 

Jesebele, mosadi eo ya ipitsang moporofeta, ho ruta, le ho kgelosa bahlanka ba ka, 

hore ba tle ba etse bohlola, mme ba je dinama tse hlabetsweng medimo ya bohata. 

21Ke mo file sebaka sa ho baka bohloleng ba hae, empa ha a ka a baka. 

22Bona, ke se ke tla mo dihela diphateng, mme ba febileng le yena ke tla ba kenya 

tlokotsing e kgolo, ha ba sa baka diketsong tsa bona. 

23Ke tla bolaya bana ba hae ka lefu; mme dikereke tsohle di tla tseba hobane ke nna 

ya lekolang matheka le dipelo; mme ke tla putsa e mong le e mong wa lona ka ho 

lekanang mesebetsi ya hae. 

24Haele lona, le ba bang ba Thiatire, ba sa yeng ka thuto eo, ba sa kang ba tseba 

matebo a Satane, kamoo ba a bitsang kateng, ke a le bolella hore nke ke ka le bea 

boima bo bong. 

25Feela, le nne le tiise seo le nang le sona, ke be ke fihle. 

26Ya hlolang, mme a tiisetsa ho etsa mesebetsi ya ka ho isa qetellong, ke tla mo fa 

mmuso hodima ditjhaba: 

27o tla di disa ka lere la tshepe, mme di tla thuwa jwaloka dipitsa tsa letsopa, kamoo le 

nna ke nkileng taelo ho Ntate kateng. 

28Ke tla mo fa le naledi ya meso. 

29Ya nang le ditsebe a utlwe seo Moya o se bolellang dikereke. 

TSHENOLO 3 

Lengolo la bohlano: ho kereke ya Sarda. 

1Ngolla lengeloi la kereke ya Sarda, o re: Ya tshwereng Meya e supileng ya Modimo 

le dinaledi tse supileng, o bolela tsena, o re: Ke tseba mesebetsi ya hao, le hoba o na le 

botumo ba ho phela, athe o shwele. 

2Lebela, mme o tiise ho sa setseng ho seng ho ya shwa; hobane ha ke a ka ka fihlela 

mesebetsi ya hao e phethehile pela Modimo. 

3Hopola hle kamoo o filweng kateng, le kamoo o utlwileng kateng, o se boloke, mme 

o bake; hobane ha o sa lebele, ke tla tla ho wena ka mokgwa wa leshodu, mme o ke ke 

wa tseba nako eo ke tla tla ho wena ka yona. 

4Empa o na le mabitso a ba seng bakae Sarda, ba sa kang ba silafatsa diaparo tsa 

bona; ba tla tsamaya le nna ka diaparo tse tshweu, kahobane ba loketswe ke hona. 

5Ya hlolang, yena o tla apeswa diaparo tse tshweu, mme nke ke ka hlakola lebitso la 

hae bukeng ya bophelo, empa ke tla bolela lebitso la hae pela Ntate le pela mangeloi a 

hae. 

6Ya nang le ditsebe a utlwe seo Moya o se bolellang dikereke. 

Lengolo la botshelela: ho kereke ya Filadelfia. 

7Ngolla lengeloi la kereke ya Filadelfia, o re: Ya halalelang, Wa nnete, ya tshwereng 

senotlolo sa Davida, ya bulang, mme ho se ya ka kwalang, ya kwalang, mme ho se ya 

ka bulang, o bolela tsena, o re: 

8Ke tseba mesebetsi ya hao. Bona, ke butse monyako pela hao, o ke keng wa kwalwa 

ke motho; hobane o na le matlanyana, mme o bolokile lentswe la ka, mme ha o a ka 

wa latola lebitso la ka. 

9Bona, ke o neela ba bang ba sinagoge ya Satane, ba ipitsang Bajuda, athe hase bona, 

ba mpa ba le leshano. Bona, ke tla ba tlisa hore ba kgumame pela maoto a hao, mme 

ba tla tseba hobane ke o ratile. 

10Erekaha o bolokile lentswe la mamello ya ka, le nna ke tla o lwela nakong ya 

moleko, o tlang ho hlahela lefatshe kaofela, ho leka ba ahileng lefatsheng. 

11Bona, ke se ke etla kapele. Boloka seo o nang le sona, e mong a tle a se ke a nka 

moqhaka wa hao. 

12Ya hlolang, ke tla mo etsa tshiya tempeleng ya Modimo wa ka, mme ha a sa tla 

hlola a etswa teng; mme ke tla ngola hodima hae lebitso la Modimo wa ka, le lebitso 

la motse wa Modimo wa ka, e leng Jerusalema e motjha, ya theohang lehodimong ho 

Modimo wa ka, le lebitso la ka le letjha. 

13Ya nang le ditsebe a utlwe seo Moya o se bolellang dikereke. 

Lengolo la bosupa: ho kereke ya Laodisea 

14Ngolla le lengeloi la kereke ya Laodisea, o re: Ke tsena tse bolelwang ke eo e leng 

Amen, paki e tshepehang, ya nnete, hlooho ya dibopuwa tsa Modimo: 

15Ke tseba mesebetsi ya hao: ha o bate, ha o tjhese; holane o a bata, kapa o a tjhesa! 

16Mme jwale, erekaha o le fofo, o sa bate, o sa tjhese, ke tla o hlatsa molomong wa 

ka. 

17Erekaha o re: Ke morui, ke mononi, mme ha ke hloke letho; athe ha o tsebe hobane 

o soto, o madimabe, o mofutsana, o sefofu, o feela; 

18ke a o eletsa hore o ithekele ho nna kgauta e hlwekisitsweng mollong, o tle o rue; le 

diaparo tse tsweu, o tle o apare, dihlong tsa bofeela ba hao di tle di se ke tsa 

bonahala; o ithekele le setlolo sa mahlo, ho a tlotsa ka sona, o tle o bone. 

19Nna, ke kgalemela, ke laya bohle bao ke ba ratang; o be le tjheseho hle, mme o 

bake. 

20Bona, ke eme monyako, mme ke a kokota; ekare ha e mong a utlwa lentswe la ka, 

mme a bula monyako, ke tla kena ha hae, mme ke tla lalla le yena, le yena le nna. 

21Ya hlolang, ke tla mo fa ho dula le nna teroneng ya ka, jwalokaha le nna ke hlotse, 

mme ke dutse le Ntate teroneng ya hae. 

22Ya nang le ditsebe a utlwe seo Moya o se bolellang dikereke. 

TSHENOLO 4 

Terone ya Modimo. — Baholo ba 24 le dibopuwa tse 4. 

1Kamora tseo, ka tadima, mme ka bona monyako o butswe lehodimong, mme lentswe 

la pele, leo ke neng ke le utlwile le bua le nna, le kang la terompeta, la re: Nyolohela 

kwano, mme ke tla o bontsha tse tlang ho hlaha kamora tseo. 

2Yaba hang, ke nkwa ke Moya; mme, bonang, terone e ne e beilwe lehodimong, mme 

e mong o ne a dutse teroneng eo. 

3Ya dutseng ho yona, ha ke mmona, o ne a tshwana le lejwe la jaspe le la sardone, 

mme terone e ne e teetswe hare ke mookodi o kang emerauda, ha ho tadingwa. 

4Terone hape e ne e dikeditswe ke diterone tse ding tse mashome a mabedi a metso e 

mene, mme diteroneng tseo ka bona baholo ba mashome a mabedi a metso e mene, ba 

dutse, ba apere diaparo tse tshweu, ba rwetse meqhaka ya kgauta dihloohong tsa bona. 

5Teroneng eo ho ne ho etswa mahadima, le diaduma, le mantswe; mme pela terone ho 

ne ho tuka dilampi tse supileng, tseo e leng Meya e supileng ya Modimo. 

6Hape, pela terone, ho ne ho le lewatle la seipone, se kang kristale. Bohareng ba 

terone le ka nqa tsohle ho terone, dibopuwa tse phelang tse nne di ne di le teng, tse 

tletseng mahlo kapele le kamorao. 

7Sebopuwa se phelang sa pele se ne se tshwana le tau; sebopuwa se phelang sa bobedi 

se ne se le jwaloka namane; sebopuwa se phelang sa boraro se ne se na le sefahleho se 

kang sa motho; mme sebopuwa se phelang sa bone se ne se ka ntsu e fofang. 

8Dipobuwa tse nne tseo tse phelang, se seng le se seng sa tsona se ne se medile dipheo 

tse tsheletseng, mme se ne se tletse mahlo ka nqa tsohle le kahare; mme di ne di sa 

phetse, motshehare le bosiu, ho re: O a halalela, o a halalela, o a halalela, Morena 

Modimo, Ya matla wohle, ya neng a le teng, ya ntseng a le teng, ya tla nne a be teng. 

9Mme dibopuwa tse phelang, enere ha di isa kganya, le hlompho, le teboho ho ya 

dutseng teroneng, ya phelang kamehla le mehla, 

10baholo ba mashome a mabedi a metso e mene ba ne ba wa ka mangwele pela ya 

dutseng teroneng, ba rapela ya phelang kamehla le mehla, mme ba ne ba akgela 

meqhaka ya bona pela terone, ba re: 

11Morena, o loketswe ke ho newa kganya, le hlompho, le matla; hobane o 

hlodile dintho kaofela, mme ke ka ho rata ha hao di leng teng, di bileng di bopilwe. 

TSHENOLO 5 

Buka e tiisitsweng ka tiiso tse 7 tse manolotsweng ke Konyana. 

1Mme ka bona letsohong le letona la ya dutseng teroneng buka e ngodilweng kahare 

le kantle, e tiisitsweng ka ditiiso tse supileng. 

2Mme ka bona lengeloi le matla le howang ka lentswe le phahamileng, le re: Ke mang 

ya nang le tokelo ya ho phetla buka le ya ho manolla ditiiso tsa yona? 

3Mme ho ne ho se e mong lehodimong, leha e le lefatsheng, leha e le katlase ho 

lefatshe, ya neng a ka tseba ho phetla buka, leha e le ho e tadima. 

4Mme nna, ka lla haholo, hobane ho ne ho se ya loketseng ho phetla buka, le ho e 

bala, leha e le ho e tadima. 

5Yaba e mong wa baholo o re ho nna: Se lle; bona, tau ya leloko la Juda, lehlomela la 

Davida, e hlotse, e tle e tsebe ho phetla buka le ho manolla ditiiso tse supileng tsa 

yona. 

6Yaba ke bona konyana e kang e hlabilwe, e eme mahareng a terone le a dibopuwa tse 

phelang tse nne, le mahareng a baholo, e na le dinaka tse supileng, le mahlo a 

supileng, e leng Meya e supileng ya Modimo, e rometsweng kahohle lefatsheng. 

7Mme ya tla, ya nka buka letsohong le letona la ya dutseng teroneng. 

8Eitse hobane e nke buka eo, dibopuwa tse phelang tse nne, le baholo ba mashome a 

mabedi a metso e mene, ba kgumama pela Konyana, ba nkile, e mong le e mong, 

harepa le pitsana ya kgauta e tletseng tse monko o monate, e leng merapelo ya 

bahalaledi. 

9Ba bina sefela se setjha, ba re: O loketse ho nka buka, le ho manolla ditiiso tsa yona; 

hobane o ne o hlajwe, mme wa lopollela Modimo, ka madi a hao, batho ba mefuta 

yohle, le ba dipuo tsohle, le ba merabe yohle, le ba ditjhaba tsohle; 

10mme o ba beile marena le baprista ho Modimo wa rona, mme ba tla busa hodima 

lefatshe. 

11Jwale, ka tadima, mme ka utlwa mantswe a mangeloi a mangata a teetseng terone, le 

dibopuwa tse phelang tse nne le baholo hare, mme palo ya wona e ne e le dikete tse 

dikete le mashome a dikete a mashome a dikete. 

12A ne a re ka lentswe le phahamileng: Konyana e neng e hlajwe e loketse ho nka 

borena, le monono, le bohlale, le matla, le hlompho, le kganya, le teboho. 

13Mme ka utlwa dibopuwa tsohle tse lehodimong, le tse lefatsheng, le tse katlase ho 

lefatshe, le tse lewatleng, le tse ho tsona kaofela, di re: Ho ya dutseng teroneng le ho 

Konyana, e be teboho, le hlompho, le kganya, le matla, mehleng le mehla! 

14Mme dibopuwa tse phelang tse nne tsa re: Amen! Mme baholo ba wa 

ka difahleho tsa bona, ba rapela. 

TSHENOLO 6 

Ho manollwa ditiiso tse tsheletseng tsa pele. 

1Mme ka bona Konyana ha e manolla tiiso e nngwe ya tse supileng, mme ka utlwa se 

seng sa dibopuwa tse phelang tse nne, se re ka lentswe le kang seaduma: Tloo. 

2Yaba ke a tadima, ka bona pere e tshweu, mme ya e kaletseng a tshwere seqha; a 

fuwa moqhaka, mme a tloha e le ya hlolang le ya tla hlola. 

3Eitse hobane e manolle tiiso ya bobedi, ka utlwa sebopuwa se phelang sa bobedi se 

re: Tloo. 

4Mme ha tswa pere e nngwe e kgunong, mme ya e kaletseng a fuwa matla a ho fedisa 

kgotso lefatsheng, hore batho ba bolayane, mme a newa lerumo le leholo. 

5Yare hobane e manolle tiiso ya boraro, ka utlwa sebopuwa se phelang sa boraro se 

re: Tloo. Yaba ke a tadima, ka bona pere e ntsho, mme ya e kaletseng a tshwere sekala 

letsohong la hae. 

6Mme ka utlwa lentswe mahareng a dipobuwa tse phelang tse nne, le re: Kgala e le 

nngwe ya koro e rekwe ka denare, le kgala tse tharo tsa harese ka denare; empa o se 

ke wa senya ole le veine. 

7Hoba e manolle tiiso ya bone, ka utlwa lentswe la sebopuwa se phelang sa bone, le 

re: Tloo. 

8Yaba ke a tadima, ka bona pere e tshehla, mme ya e kaletseng lebitso la hae e le 

Lefu, a lateletswe ke nqalo ya bafu; a fuwa matla hodima karolo ya bone ya lefatshe 

ho bolaya batho ka lerumo, le ka tlala, le ka lefu, le ka dibatana tsa naha. 

9Eitse hobane e manolle tiiso ya bohlano, ka bona katlasa aletare meya ya ba 

bolaetsweng lentswe la Modimo le bopaki boo ba neng ba bo tiisitse. 

10Ya howa ka lentswe le phahamileng, ya re: Morena ya halalelang, wa nnete, o tla 

dieha ho le hokae ho ahlola le ho lefetsa madi a rona ho ba ahileng lefatsheng? 

11Yaba e mong le e mong o newa seaparo se selelele se sesweu. Mme ba bolellwa 

hore ba ke ba phomole ho se hokae, palo ya balekane ba bona ba bohlanka, le ya 

banababo bona ba sa tlang ho bolawa jwaloka bona, e tle e be e phethehe. 

12Ka tadima ha e manolla tiiso ya botshelela, mme bonang, tshisinyeho e kgolo ya 

lefatshe ya eba teng; letsatsi la eba letsho jwaloka mokotla wa boditse, mme kgwedi 

ya eba jwaloka madi. 

13Dinaledi tsa lehodimo tsa wela lefatsheng, jwaloka difeiye tse tala ha sefate sa tsona 

se tsukutlwa ke moya o fokang ka matla. 

14Lehodimo le finahana jwaloka lengolo ha le phuthwa, mme dithaba le dihlekehleke 

kaofela tsa suthiswa ditulong tsa tsona. 

15Marena a lefatshe, le ba baholo, le barui, le balaodi, le dinatla, le bohle ba ruilweng, 

le bohle ba sa ruwang, ba ipata mahaheng le mafikeng a dithaba, 

16ba re ho dithaba le ho mafika: Re weleng hodimo, le re pate pela sefahleho sa ya 

dutseng teroneng le pela bohale ba Konyana. 

17Hobane letsatsi le leholo la kgalefo ya yona le tjhabile, mme ho ka ema mang? 

TSHENOLO 7 

Bahlanka ba Modimo, bahalaledi le ba bolaetsweng tumelo. 

1Kamora tseo, ka bona mangeloi a mane a eme dikgutlong tse nne tsa lefatshe, a 

thibetse meya e mene ya lefatshe, hore ho se ke ha eba moya o fokelang lefatsheng, le 

lewatleng, leha e le sefateng se le seng. 

2Ka bona lengeloi le leng le nyoloha botjhabatsatsi, le tshwere letshwao la Modimo o 

phelang; la phahamisa lentswe, le howeletsa mangeloi a mane a neng a neilwe taelo 

ya ho senya lefatshe le lewatle, 

3la re: Le se ke la senya lefatshe, leha e le lewatle, leha e le difate, re eso ho tshwaye 

bahlanka ba Modimo wa rona diphatleng tsa bona. 

4Mme ka utlwa palo ya ba tshwailweng e le dikete tse lekgolo le nang le mashome a 

mane a metse e mene, e leng ba tshwailweng melokong yohle ya bana ba Iseraele. 

5Ba leloko la Juda ba tshwailweng ba ne ba le dikete tse leshome le metso e mmedi; 

ba leloko la Rubene ba tshwailweng ba ne ba le dikete tse leshome le metso e mmedi; 

ba leloko la Gade ba tshwailweng ba ne ba le dikete tse leshome le metso e mmedi; 

6ba leloko la Asere ba tshwailweng ba ne ba le dikete tse leshome le metso e mmedi; 

ba leloko la Nefthali ba tshwailweng ba ne ba le dikete tse leshome le metso e mmedi; 

ba leloko la Manase ba tshwailweng ba ne ba le dikete tse leshome le metso e mmedi; 

7ba leloko la Simeone ba tshwailweng ba ne ba le dikete tse leshome le metso e 

mmedi; ba leloko la Levi ba tshwailweng ba ne ba le dikete tse leshome le metso e 

mmedi; ba leloko la Isakare ba tshwailweng ba ne ba le dikete tse leshome le metso e 

mmedi; 

8ba leloko la Sabulone ba tshwailweng ba ne ba le dikete tse leshome le metso e 

mmedi; ba leloko la Josefa ba tshwailweng ba ne ba le dikete tse leshome le metso e 

mmedi; ba leloko la Benjamine ba tshwailweng ba ne ba le dikete tse leshome le 

metso e mmedi. 

9Kamora tseo, ka tadima, mme ka bona bongata bo boholo ba batho, bao ho seng 

motho ya ka tsebang ho ba bala, ba ditjhaba tsohle, le ba mefuta yohle, le ba merabe 

yohle, le ba dipuo tsohle, ba eme pela terone le pela Konyana, ba apere diaparo tse 

telele tse tshweu, ba tshwere dipalema matsohong a bona, 

10ba ntse ba howa ka mantswe a phahamileng, ba re: Poloko ke ya Modimo wa rona, 

o dutseng teroneng, le ya Konyana. 

11Mme mangeloi kaofela a ne a eme a teetse terone, le baholo, le dibopuwa tse 

phelang tse nne hare; a ne a wa ka difahleho pela terone, a rapela Modimo, 

12a re: Amen! Ho Modimo wa rona e be poko, le kganya, le bohlale, le teboho, le 

hlompho, le borena, le matla, mehleng le mehla! Amen! 

13Yaba e mong wa baholo o ahlamisa molomo wa hae, a re: Bana ba apereng diaparo 

tse telele tse tshweu ke bomang, mme ba tswa kae? 

14Ka re ho yena: Monghadi, ho tseba wena. A re ho nna: Ke ba tswang mahlomoleng 

a maholo; ba hlatswitse diaparo tse telele tsa bona, ba di sweufaditse mading a 

Konyana. 

15Ke ka lebaka leo ba leng pela terone ya Modimo, mme ba o sebeletsa motshehare le 

bosiu tempeleng ya wona; mme ya dutseng teroneng o tla ba sireletsa. 

16Ha ba sa tla hlola ba lapa, leha e le ho nyorwa; ha ba sa tla hlola ba batwa ke 

letsatsi, leha e le ke lebatama le leng; 

17hobane Konyana e hara terone e tla ba alosa, mme e tla ba isa didibeng tsa metsi a 

bophelo; mme Modimo o tla hlakola meokgo yohle mahlong a bona. 

TSHENOLO 8 

Ho manollwa tiiso ya bosupa. — Mangeloi a 7 a nang le diterompeta tse 7. — 
Diterompeta tsa pele tse tsheletseng. 

1Eitse hobane Konyana e manolle tiiso ya bosupa, ha kgutsa, ha re tu lehodimong ka 

motsotso o ka fihlang bohareng ba hora. 

2Ka bona mangeloi a supileng a emeng pela Modimo, mme a newa diterompeta tse 

supileng. 

3Ha tla lengeloi le leng, la ema aletareng, le tshwere pitsa ya kgauta ya ho tjhesa 

dibano, mme la newa dibano tse ngata, hore le di hlahise le merapelo ya bahalaledi 

bohle aletareng ya kgauta, e pela terone. 

4Mosi wa dibano o tswang letsohong la lengeloi wa nyolohela ho Modimo, o ena le 

merapelo ya bahalaledi. 

5Mme lengeloi la nka pitsa ya ho tjhesa dibano, mme la e tlatsa ka mollo wa aletare, 

mme la e akgela lefatsheng; ha ba ha hlaha mantswe, le diaduma, le mahadima, le 

tshisinyeho ya lefatshe. 

6Yaba mangeloi a supileng, a tshwereng diterompeta tse supileng, a itokisetsa ho di 

letsa. 

7Lengeloi la pele la letsa terompeta ya lona, mme ha hlaha sefako le mollo, ho kopane 

le madi; ntho tseo tsa akgelwa lefatsheng; mme ha etjha karolo ya boraro ya lefatshe, 

ha etjha le karolo ya boraro ya difate, le jwang bo botala ba etjha kaofela. 

8Lengeloi la bobedi la letsa terompeta ya lona, mme ntho e kang thaba e kgolo, e 

tukang ke mollo, ya akgelwa lewatleng, mme karolo ya boraro ya metsi a lewatle ya 

fetoha madi; 

9mme karolo ya boraro ya dibopuwa tse phelang, tse lewatleng, ya eshwa, le karolo ya 

boraro ya dikepe ya timela. 

10Lengeloi la boraro la letsa terompeta ya lona, mme ha wa lehodimong naledi e 

kgolo, e tukang jwaloka serumula, mme ya wela hodima karolo ya boraro ya dinoka le 

ya didiba tsa metsi. 

11Lebitso la naledi eo ke Lengana, mme karolo ya boraro ya metsi ya fetoha lengana, 

mme batho ba bangata ba eshwa ke metsi ao, kahobane a fetohile a babang. 

12Lengeloi la bone la letsa terompeta ya lona; mme karolo ya boraro ya letsatsi ya 

otlwa, le karolo ya boraro ya kgwedi, le karolo ya boraro ya dinaledi, e le hore ho 

fifale karolo ya boraro ya ntho tseo, mme ho fifale le karolo ya boraro ya lesedi la 

motshehare le la bosiu. 

13Jwale, ka bona, ka ba ka utlwa ntsu e nngwe e fofang sebakeng sa lehodimo, e re ka 

lentswe le phahamileng: Ho madimabe, ho madimabe, ho madimabe ba ahileng 

lefatsheng, ka baka la mantswe a sa setseng a diterompeta tsa mangeloi a mararo a sa 

tlang ho di letsa! 

TSHENOLO 9 

1Lengeloi la bohlano la letsa terompeta ya lona, mme ka bona naledi e tswang 

lehodimong e wetseng lefatsheng; ya newa senotlolo sa sekoti sa dihele, 

2mme ya kwaholla sekoti sa dihele, mme ha tswa sekoting mosi o kang mosi wa 

sebopi se seholo; mme letsatsi le sebaka tsa fifatswa ke mosi o tswang sekoting. 

3Ditsie tsa tswa mosing, tsa tla lefatsheng, mme tsa newa matla a kang matla a 

diphepheng tsa lefatshe. 

4Tsa bolellwa hore di se ke tsa senya jwang ba lefatshe, leha e le tsohle tse tala, leha e 

le difate tsohle; di mpe di tshwenye batho feela ba se nang letshwao la Modimo 

diphatleng tsa bona. 

5Tsa laelwa hore di se ke tsa ba bolaya, di mpe di ba hlokofatse ka dikgwedi tse 

hlano; mme bohloko ba tsona bo ne bo le jwaloka bohloko ba phepheng, ha e hlabile 

motho. 

6Mehleng eo, batho ba tla ipatlela lefu, empa ba ke ke ba le fumana; ba tla lakatsa ho 

shwa, empa lefu le tla ba balehela. 

7Sebopeho sa ditsie tseo se ne se tshwana le sa dipere tse lokiseditsweng ntwa; 

dihloohong tsa tsona di ne di rwetse ho tshwanang le meqhaka e kang ya kgauta; 

difahleho tsa tsona di ne di le jwaloka difahleho tsa batho. 

8Di ne di na le moriri o kang moriri wa basadi, mme meno a tsona a ne a le jwaloka a 

tau. 

9Di ne di rwetse ditshireletso tsa sefuba, tse jwaloka ditshireletso tsa tshepe, mme 

modumo wa dipheo tsa tsona o no o le jwaloka modumo wa makoloi le wa dipere tse 

ngata tse mathelang ntweng. 

10Di na le mehatla e jwaloka ya diphepheng, le ditsenene, mme matla a tsona a ho 

hlokofatsa batho ka dikgwedi tse hlano a mehatleng ya tsona. 

11Mme di na le morena wa tsona, e leng lengeloi la sekoti; lebitso la hae ka Sebeheru, 

ke Abadone, ka Segerike le bitswa Apolione. 

12Kotsi e nngwe e fetile, empa bonang, ho sa tla kotsi tse pedi kamora eo. 

13Lengeloi la botshelela la letsa terompeta ya lona, mme ka utlwa lentswe le tswang 

dinakeng tse nne tsa aletare ya kgauta e pela Modimo, 

14la re ho lengeloi la botshelela, le tshwereng terompeta: Lokolla mangeloi a mane a 

holehilweng nokeng e kgolo ya Eufrate. 

15Yaba ho lokollwa mangeloi ao a mane, a seng a itokiseditse hora, le letsatsi, le 

kgwedi, le ngwaha, hore a tle a bolaye karolo ya boraro ya batho. 

16Palo ya makgotla a ba kaletseng ke dimilione tse makgolo a mabedi; hobane ke ne 

ke utlwe palo ya bona. 

17Ponong ya ka ka bona jwalo le tsona dipere, le ba di kaletseng; ditshireletso tsa bona 

e ne e le tsa mollo, le tsa hiasinthe, le tsa sebabole; dihlooho tsa dipere di ne di le 

jwaloka dihlooho tsa ditau; ho ne ho etswa melomong ya tsona mollo, le mosi, le 

sebabole. 

18Mme ka ntho tse tharo tsena, mollo, mosi, le sebabole, tse tswang melomong ya 

tsona, karolo ya boraro ya batho ya eshwa. 

19Hobane matla a dipere tseo a ne a le melomong ya tsona le mehatleng ya tsona; 

mehatla ya tsona e ne e tshwana le dinoha, e na le dihlooho tseo e senyang ka tsona. 

20Mme batho ba setseng, ba sa kang ba bolawa ke dikotsi tseo, ha ba ka ba baka 

mesebetsing ya matsoho a bona, mme ha ba ka ba lesa ho rapela batemona, le medimo 

ya kgauta, le ya silefera, le ya koporo, le ya majwe, le ya mahong, e sa tsebeng ho 

bona, le ho utlwa, le ho tsamaya. 

21Mme ha ba ka ba baka dipolaong tsa bona, le boloing ba bona, le bootsweng ba 

bona, le dikutsong tsa bona. 

TSHENOLO 10 

Tsa ha ho eso ho letswe terompeta ya bosupa. — Buka e tlisitsweng ke lengeloi le 
tswang lehodimong. — Dipaki tse pedi. 

1Yaba ke bona lengeloi le leng le matla, le theohang lehodimong, le ipopileng ka leru, 

le rwetse mookodi hloohong; sefahleho sa lona se ne se le jwaloka letsatsi, le maoto a 

lona e ne e ka ditshiya tsa mollo; 

2le ne le tshwere bukana e phetlilweng letsohong la lona. La bea leoto le letona la lona 

hodima lewatle, le leoto le letshehadi hodima lefatshe; 

3mme la howa ka lentswe le phahamileng, jwaloka tau ha e puruma. Eitse hobane le 

howe, diaduma tse supileng tsa utlwahatsa mantswe a tsona. 

4Yare hobane diaduma tse supileng di utlwahatse mantswe a tsona, ka re, ke a ngola; 

yaba ke utlwa lentswe le tswang lehodimong, le re ho nna: Kwahela tse boletsweng ke 

diaduma tse supileng, mme o se ke wa di ngola. 

5Mme lengeloi leo ke neng ke le bone le eme hodima lefatshe le hodima lewatle, la 

emisetsa letsoho la lona le letona nqa lehodimong; 

6mme la hlapanya ka ya phelang kamehla le mehla, ya bopileng lehodimo le tse ho 

lona, le lefatshe le tse ho lona, le lewatle le tse ho lona, hore tieho ha e sa tla ba teng; 

7empa mehleng ya lentswe la lengeloi la bosupa, ha terompeta ya lona e tla lla, ke 

moo sephiri sa Modimo se tla phetheha, kamoo o boleletseng bahlanka ba wona, 

baporofeta kateng. 

8Lentswe leo ke neng ke le utlwile le etswa lehodimong, la boela la bua le nna, la re: 

Eya, o nke bukana e phetlilweng letsohong la lengeloi le emeng hodima lewatle le 

lefatshe. 

9Ka ya ho lengeloi leo, ka le bolella hore le mphe bukana. La re ho nna: Nka, mme o e 

metse; e tla baba maleng a hao, empa molomong wa hao e tla ba monate jwaloka 

dinotshi. 

10Ka nka bukana letsohong la lengeloi, mme ka e metsa; mme ya eba monate 

molomong wa ka jwaloka dinotshi; empa, ha ke se ke e metsitse, mpa ya ka ya baba. 

11La re ho nna: E ka kgona o boele o porofete hodima ditjhaba, le mefuta, le dipuo, le 

marena a mangata. 

TSHENOLO 11 

1Yaba ke newa leqala le kang thupa, mme lengeloi la re ho nna: Ema, mme o lekanye 

tempele ya Modimo, le aletare, le batho ba rapelang ho yona. 

2Empa, haele lebala le kantle ho tempele o le siye, o se ke wa le lekanya; hobane 

baditjhaba ba le neilwe, mme ba tla hatakela motse o halalelang ka maoto, ka 

dikgwedi tse mashome a mane a metso e mmedi. 

3Mme ke tla nea dipaki tsa ka tse pedi taelo, mme di tla porofeta ka matsatsi a sekete 

se nang le makgolo a mabedi a mashome a tsheletseng, di ntse di apere lesela le 

mahwashe. 

4Tseo ke mehlwaare e mmedi le dikandelare tse pedi tse emeng pela Modimo wa 

lefatshe. 

5Ekare ha motho a rata ho di etsa hampe, mollo o tla tswa melomong ya tsona, mme o 

tla ja dira tsa tsona; mme e mong le e mong ya ratang ho di etsa hampe, e ka kgona a 

shwe jwalo. 

6Di na le matla a ho kwala lehodimo, hore pula e se ke ya na ka matsatsi ao 

diporofetang ka wona; hape, di na le matla a ho fetola metsi madi, le a ho otla lefatshe 

ka dikotsi tsohle, nakong tsohle tseo di ka ratang ho etsa jwalo. 

7Etlare hobane di phethe bopaki ba tsona, sebata se nyolohang sekoting se tla di 

lwantsha, se di hlole, se di bolaye. 

8Ditopo tsa tsona di tla rapalla lepatlelong la motse o moholo, o bitswang Sotoma le 

Egepeta ka puo ya moya, e leng moo hape Morena wa tsona a thakgisitsweng teng. 

9Ba bang ba ditjhaba, le ba mefuta, le ba dipuo, le ba merabe, ba tla bona ditopo tsa 

tsona ka matsatsi a mararo, ho isa mahareng a letsatsi le leng; mme ba tla hana hore 

ditopo tsa tsona di patwe mabitleng. 

10Mme ba ahileng lefatsheng ba tla thabela lefu la tsona, ba nyakalle, ba be ba 

isetsane dimpho, kahobane baporofeta ba babedi bao ba ne ba kgathaditse ba ahileng 

lefatsheng. 

11Empa ha ho fetile matsatsi a mararo, ho isa mahareng a letsatsi le leng, moya wa 

bophelo o tswang ho Modimo wa kena ho bona; ba ema ka maoto a bona, mme tshabo 

e kgolo ya wela ba ba bonang. 

12Mme ba utlwa lentswe le matla le tswang lehodimong, le re ho bona: Nyolohelang 

kwano. Ba fela ba nyolohela lehodimong ka leru, ba ntse ba bonwa ke dira tsa bona. 

13Ka nako yona eo, tshisinyeho e kgolo ya lefatshe ya eba teng; karolo ya leshome ya 

motse ya heleha tshisinyehong eo, batho ba dikete tse supileng ba eshwa; mme ba 

bang ba tshwarwa ke ho thothomela, mme ba isa kganya ho Modimo wa lehodimo. 

14Kotsi ya bobedi e fetile, empa bonang, kotsi ya boraro e latela haufi. 

Terompeta ya bosupa. 

15Jwale, lengeloi la bosupa la letsa terompeta ya lona; mme ha utlwahala mantswe a 

maholo a buang lehodimong, a re: Mebuso ya lefatshe e fetohile mmuso wa Morena 

wa rona le wa Kreste wa hae, mme o tla busa ka ho sa feleng. 

16Jwale baholo ba mashome a mabedi a metso e mene, ba dutseng diteroneng tsa bona 

pela Modimo, ba wa ka difahleho, mme ba rapela Modimo, 

17ba re: Re a o leboha, Morena, Modimo o matla wohle, o leng teng, o neng o le teng, 

o tla nne o be teng, hobane o nkile matla a hao a maholo, mme wa rena. 

18Ditjhaba di ne di halefile, mme bohale ba hao bo hlahile, le nako ya ho ahlola bafu, 

le ya ho ntsha moputso wa bahlanka ba hao ba baporofeta le wa bahalaledi le wa ba 

tshabang lebitso la hao, ba banyenyane le ba baholo, le ya ho senya ba senyang 

lefatshe. 

19Mme tempele ya Modimo ya bulwa lehodimong, mme areka ya selekane sa wona ya 

bonahala tempeleng ya wona; mme ha hlaha mahadima, le mantswe, le diaduma, le 

tshisinyeho ya lefatshe, le sefako se seholo. 

TSHENOLO 12 

Mosadi le drakone. 

1Yaba mohlolo o moholo wa hlaha lehodimong, e le wa mosadi ya apereng letsatsi, 

kgwedi e le tlasa maoto a hae, a rwetse hloohong mofapahlooho wa dinaledi tse 

leshome le metso e mmedi. 

2E ne e le moimana, mme a howa a setse a le pelehing, a utlwa bohloko ba ho beleha. 

3Mohlolo o mong hape wa hlaha lehodimong, e le wa drakone e kgolo, e kgubedu, e 

nang le dihlooho tse supileng, le dinaka tse leshome, le meqhaka e supileng 

dihloohong tsa yona. 

4Mohatla wa yona o ne o hulanya karolo ya boraro ya dinaledi tsa lehodimo, mme o 

ne o di lahlela lefatsheng. Drakone ya ema pela mosadi ya belehang, hore e tle e je 

ngwana hae ha a se a mmelehile. 

5A beleha mora, ngwana e motona, ya tla alosa ditjhaba tsohle ka lere la tshepe; mme 

ngwana hae a nkelwa ho Modimo le teroneng ya wona. 

6Mosadi yena a balehela feelleng, moo a lokiseditsweng ditulo ke Modimo, hore a tle 

a fepuwe teng ka matsatsi a sekete se nang le makgolo a mabedi a mashome a 

tsheletseng. 

7Jwale ntwa ya eba teng lehodimong, Mikaele le mangeloi a hae a lwantsha drakone. 

Drakone ya lwana, e ena le mangeloi a yona; 

8empa ha ba ka ba hlola, mme ha ba ka ba hlola ba ena le ditulo lehodimong. 

9Mme drakone e kgolo, e leng noha ya kgale, e bitswang Diabolose le Satane, e 

thetsang lefatshe kaofela, ya dihelwa; ya lahlelwa ntle, ya dihelwa lefatsheng, le 

mangeloi a yona. 

10Jwale ka utlwa lentswe le leholo lehodimong, le re: Jwale, ho hlahile poloko, le 

matla, le mmuso wa Modimo wa rona, le matla a Kreste wa wona; hobane moqosi wa 

banababo rona, ya neng a ba qosa pela sefahleho sa Modimo motshehare le bosiu, o 

dihetswe. 

11Ba mo hlotse ka madi a Konyana, le ka lentswe la bopaki ba bona; mme ha ba ka ba 

re letho ka bophelo ba bona, le ho isa lefung. 

12Thabang ke hona, mahodimo, le lona ba ahileng teng. Ho madimabe lona ba ahileng 

lefatsheng le lewatleng; hobane Diabolose o theohetse ho lona a halefile hampe, ka ho 

tseba hobane nako ya hae ha e sa le ekae. 

13Drakone, eitse ha e bona hobane e dihetswe lefatsheng, ya ya ho hlorisa mosadi ya 

neng a belehile ngwana e motona. 

14Mosadi a newa dipheo tse pedi tsa ntsu e kgolo, hore a tle a fofele lefeelleng, 

ditulong tsa hae, moo a fepuwang ka nako e nngwe, le ka dinako, le ho isa mahareng a 

nako e nngwe, a le hole le noha. 

15Mme noha ya phutsalatsa kamora mosadi metsi a ka ka a noka, a tle a nkwe ke 

wona. 

16Empa lefatshe la hla la thusa mosadi; lefatshe la ahlamisa molomo wa lona, mme la 

metsa noka eo drakone e neng e phutsaladitse ka molomo wa yona. 

17Mme drakone ya halefela mosadi, mme ya tloha ho ya lwantsha masala a leloko la 

hae, e leng ba bolokileng ditaelo tsa Modimo, ba nang le bopaki ba Jesu Kreste. 

18Mme ya ema lebopong la lewatle. 

TSHENOLO 13 

Sebata se nyolohileng lewatleng. 

1Yaba ke bona sebata se nyolohang lewatleng, se nang le dihlooho tse supileng le 

dinaka tse leshome; dinakeng tsa sona se ne se rwetse meqhaka e leshome; mme 

dihloohong tsa sona ho ne ho ngodilwe mabitso a nyefolang Modimo. 

2Sebata seo ke se boneng se ne se tshwana le lengau; maoto a sona a ne a le jwaloka 

maoto a bere, mme molomo wa sona o ne o le jwaloka molomo wa tau; mme drakone 

ya se fa matla a yona, le terone ya yona, le borena bo boholo. 

3Ka bona hlooho e nngwe ya sona e hlabilwe eka e ya shwa; empa leqeba leo, le e 

bolayang, la fola, mme lefatshe kaofela la makala ke sebata. 

4Ba rapela drakone kahobane e neile sebata matla a yona, ba rapela le sebata, ba re: 

Ke mang ya lekanang le sebata, mme ke mang ya ka tsebang ho lwana le sona? 

5Sa newa molomo o bolelang ditaba tse kgolo, le dinyefolo; mme sa fuwa matla a ho 

lwana ka dikgwedi tse mashome a mane a metso e mmedi. 

6Sa ahlamisa molomo wa sona ho nyefola Modimo, ho nyefola le lebitso la wona, le 

tabernakele ya wona, le ba ahileng lehodimong. 

7Sa newa ho lwantsha bahalaledi, le ho ba hlola. Hape, sa newa matla hodima mefuta 

yohle, le hodima merabe yohle, le hodima dipuo tsohle, le hodima ditjhaba tsohle. 

8Mme se tla rapelwa ke bohle ba ahileng lefatsheng bao mabitso a bona a sa kang a 

ngolwa bukeng ya bophelo ya Konyana e hlabilweng, esale lefatshe le thewa. 

9Ya nang le ditsebe a utlwe. 

10Ya isang ba bang kgolehong, o tla ya kgolehong le yena; mme ekare ha motho a 

bolaya ka lerumo, e ka kgona le yena a bolawe ka lerumo. Ke moo ho tla bonahala 

mamello le tumelo ya bahalaledi. 

Sebata se nyolohang lefatsheng. 

11Ka ba ka bona sebata se seng se nyolohelang lefatsheng, se nang le dinaka tse pedi 

tse jwaloka tsa konyana, se mpa se bua jwaloka drakone. 

12Sa etsa ka matla wohle a sebata sa pele pontsheng ya sona, mme sa etsa hore 

lefatshe, le ba ahileng ho lona, ba rapele sebata sa pele, seo leqeba la sona le bolayang 

le neng le fodile. 

13Hape, sa etsa mehlolo e moholo, ho isa le ho theola mollo lehodimong, hore o 

wele lefatsheng pontsheng ya batho. 

14Sa thetsa ba ahileng lefatsheng ka mehlolo eo se filweng matla a ho e etsa pela 

sebata, sa bolella ba ahileng lefatsheng hore ba etsetse sebata, se neng se hlabilwe ka 

lerumo, sa ba sa pholoha, setshwantsho. 

15Sa fuwa matla a ho kenya phefumoloho setshwantshong sa sebata, hore 

setshwantsho sa sebata se tsebe ho bua, se etse le hore ho bolawe bohle ba hanang ho 

kgumamela setshwantsho sa sebata. 

16Mme sa etsa hore batho bohle, ba banyenyane le ba baholo, ba ruileng le ba 

fumanehileng, ba sa ruwang le ba ruilweng, ba amohele letshwao letsohong le letona 

la bona, leha e le phatleng tsa bona; 

17le hore ho se be motho ya ka tsebang ho reka, leha e le ho rekisa, ha a se na 

letshwao, kapa lebitso la sebata, kapa palo ya lebitso la sona. 

18Ke moo bohlale bo leng teng. Ya hlalefileng a bale palo ya sebata; hobane ke palo 

ya motho: palo ya sona ke makgolo a tsheletseng a mashome a tsheletseng a metso e 

tsheletseng. 

TSHENOLO 14 

Konyana le balopollwa ba yona thabeng ya Sione. 

1Jwale, ka tadima, mme ka bona Konyana e eme thabeng ya Sione, e ena le ba 

ngodilweng lebitso la Ntata yona diphatleng tsa bona, ba le dikete tse lekgolo le nang 

le mashome a mane a metso e mene. 

2Mme ka utlwa lentswe le tswang lehodimong le kang modumo wa metsi a mangata, 

le jwaloka modumo wa seaduma se seholo. Hape, lentswe leo ka le utlwa, eka ke la 

baharepa ha ba tidinya diharepa tsa bona. 

3Ba ne ba bina ho kang sefela se setjha pela terone, le pela dibopuwa tse phelang tse 

nne, le pela baholo. Mme ho ne ho se ba ka ithutang sefela seo, haese ba dikete tse 

lekgolo le nang le mashome a mane a metso e mene, e leng ba lopolotsweng 

lefatsheng. 

4Bao ke ba sa kang ba itshilafatsa le basadi; hobane ba sa le jwaloka mohla ba 

hlahang. Ke ba latelang Konyana hohle moo e yang teng; ke ba lopolotsweng hara 

batho, e be dithakangwaha ho Modimo le ho Konyana. 

5Mme leshano ha le a ka la fumanwa melomong ya bona; hobane ba hlokile letheba 

pela terone ya Modimo. 

6Hape, ka bona lengeloi le leng le fofang mahareng a lehodimo, le tshwere Evangeli 

ya kamehla le mehla ho e bolella ba ahileng lefatsheng, le ditjhaba tsohle, le mefuta 

yohle, le dipuo tsohle, le merabe yohle; 

7la re ka lentswe le phahamileng: Tshabang Modimo, isang kganya ho wona, hobane 

nako ya ho ahlola ha wona e tlile; mme le kgumamele ya entseng lehodimo, le 

lefatshe, le lewatle, le didiba tsa metsi. 

8Lengeloi la bobedi la latela, le re: O wele, o wele, Babilona, motse o moholo, hobane 

o nwesitse ditjhaba tsohle veine ya bohale ba bootswa ba wona. 

9Lengeloi la boraro la latela a mabedi ao, la re ka lentswe le leholo: Ekare ha motho a 

rapela sebata le setshwantsho sa sona, a nka le letshwao la sona phatleng ya hae, kapa 

letsohong la hae, 

10le yena o tla nwa veine ya bohale ba Modimo e tshetsweng, e sa tswakwa, 

senwelong sa kgalefo ya wona, mme o tla hlokofatswa mollong le sebaboleng 

pontsheng ya mangeloi a halalelang le ya Konyana. 

11Mosi wa hlokofalo ya bona o nyoloha kamehla le mehla, mme barapedi ba sebata le 

ba setshwantsho sa sona ba ke ke ba eba le phomolo bosiu le motshehare, leha e le ba 

amohetseng letshwao la lebitso la sona. 

12Ke moo ho tla bonahala mamello ya bahalaledi, e leng ba bolokang ditaelo tsa 

Modimo le tumelo ya bona ho Jesu. 

13Yaba ke utlwa lentswe le tswang lehodimong, le re ho nna: Ngola: Ho lehlohonolo 

bafu ba shwelang Moreneng ho tloha jwale! Moya o re: E, hoba ba ya phomola 

mesebetsing ya bona; hobane mesebetsi ya bona e a ba latela. 

Kotulo ya koro le ya merara. 

14Jwale ka tadima, mme ka bona leru le lesweu, mme e mong ya kang mora motho a 

dutse hodima leru, a rwetse moqhaka wa kgauta hloohong, mme a nkile sekele e 

bohale letsohong la hae. 

15Lengeloi le leng la tswa tempeleng, la howeletsa ka lentswe le phahamileng ho ya 

dutseng lerung, la re: Kenya sekele ya hao, o kotule; hobane nako ya ho kotula e 

fihlile, hobane koro ya lefatshe e butswitse. 

16Mme ya dutseng hodima leru a akgela sekele ya hae lefatsheng, mme lefatshe la 

kotulwa. 

17Lengeloi le leng la tswa tempeleng e lehodimong, le lona le nkile sekele e bohale. 

18Le leng hape lengeloi la tswa aletareng, le ena le matla hodima mollo, mme la 

howeletsa ka lentswe le phahamileng ho le nkileng sekele e bohale, la re: Akgela 

sekele ya hao e bohale, mme o kge merara ya lefatshe, hobane ditholwana tsa yona di 

butswitse. 

19Lengeloi la akgela sekele ya lona lefatsheng, la kotula merara ya lefatshe, mme la 

akgela ditholwana tse kotutsweng sehatelong se seholo sa bohale ba Modimo. 

20Sehatelo sa hatelwa kantle ho motse, mme ha tswa madi sehatelong, mme a 

phahama a ba a fihla ditomong tsa dipere, sebaka sa wona se lekane le distadia tse 

sekete se nang le makgolo a tsheletseng. 

TSHENOLO 15 

Mangeloi a 7 a nang le dinkgo tse 7, e leng dikotsi tse 7 tsa ho qetella. 

1Yaba ke bona lehodimong mohlolo o mong, o moholo, o makatsang, e leng mangeloi 

a supileng a tshwereng dikotsi tse supileng tsa qetello; hobane bohale ba Modimo bo 

ya phetheha ka tsona. 

2Ka bona ho kang lewatle la seipone le kopaneng le mollo; ba neng ba hlotse sebata, 

le setshwantsho sa sona, le letshwao la sona, le palo ya lebitso la sona, ba ne ba eme 

hodima lewatle la seipone, ba tshwere diharepa tsa Modimo. 

3Mme ba bina sefela sa Moshe, mohlanka wa Modimo, le sefela sa Konyana, ba re: E 

meholo, e a babatseha, mesebetsi ya hao, Morena Modimo o matla wohle! Oho, 

Morena wa ditjhaba, ditsela tsa hao di lokile hakakang, ke nnete feela! 

4Ya sa tlo o tshaba ke ha e le mang, Morena? Ya sa tlo tlotlisa lebitso la hao ke mang? 

Hobane ya halalelang ke wena o nnotshi. Mme ditjhaba tsohle di tla tla, di kgumame 

maotong a hao, kahobane dikahlolo tsa hao di beilwe pepeneneng. 

5Kamora tseo ka tadima, mme ka bona tempele ya tabernakele ya bopaki e bulwa 

lehodimong. 

6Mangeloi a supileng, a tshwereng dikotsi tse supileng, a tswa tempeleng a apere 

masela a lene e ntle, e kganyang, mme a itlamile difubeng ka dinyepa tsa kgauta. 

7Mme se seng sa dibopuwa tse phelang tse nne sa nea mangeloi a supileng dinkgo tsa 

kgauta tse supileng, tse tletseng bohale ba Modimo o phelang ka ho sa feleng. 

8Yaba tempele e tlala mosi o tswang kganyeng ya Modimo le matleng a wona, mme 

ho ne ho se ya ka kenang tempeleng, kotsi tse supileng tsa mangeloi a supileng di eso 

ho phethehe. 



1977 

 

BIBELE Sesotho [Southern Sotho]  
Sesotho 1909/1961 (SO) 

©  Bible Society of South Africa. 

 
 

 

TSHENOLO 16 

1Yaba ke utlwa lentswe le leholo, le tswang tempeleng, le howeletsa mangeloi a 

supileng, le re: Eyang, le tshollele lefatsheng dinkgo tse supileng tsa bohale ba 

Modimo. 

2La pele la ya, mme la tshollela nkgo ya lona lefatsheng, mme ba nkileng letshwao la 

sebata, le ba rapelang setshwantsho sa sona, ba tswa dibebe tse mpe, tse bohloko 

boselesele. 

3Lengeloi la bobedi la tshollela nkgo ya lona lewatleng, mme lewatle la fetoha madi a 

kang madi a motho ya shweleng, mme tse phelang lewatleng kaofela tsa eshwa. 

4Lengeloi la boraro la tshollela nkgo ya lona dinokeng le didibeng tsa metsi, mme tsa 

fetoha madi. 

5Mme ka utlwa lengeloi la metsi, le re: O lokile, Morena, ya leng teng, ya neng a le 

teng, ya halalelang, ha o ahlotse jwalo. 

6Erekaha ba tsholotse madi a bahalaledi le a baporofeta, o ba file madi ho nwa; 

hobane ho ba loketse. 

7Ka ba ka utlwa lengeloi le leng ka nqa ya aletare, le re: Efela, Morena, Modimo o 

matla wohle, dikahlolo tsa hao ke tsa nnete le tsa ho loka. 

8Lengeloi la bone la tshollela nkgo ya lona hodima letsatsi; mme letsatsila newa matla 

a ho tjhesa batho ka mollo. 

9Batho ba tjheswa ka lebatama le fetisang, mme ba nyefola lebitso la Modimo o 

laolang dikotsi tseo, mme ha ba ka ba baka, ha ba ka ba isa thoriso ho wona. 

10Lengeloi la bohlano la tshollela nkgo ya lona hodima terone ya sebata; yaba mmuso 

wa sona o ba lefifi, batho ba itoma maleme ka baka la bohloko. 

11Ba nyefola Modimo wa lehodimo ka baka la mahloko a bona le la dibebe tsa bona, 

empa ha ba ka ba baka diketsong tsa bona. 

12Lengeloi la botshelela la tshollela nkgo ya lona hodima noka e kgolo ya Eufrate, 

mme metsi a yona a epsha, hore ho tle ho lokiswe tsela ya marena a Botjhabatsatsi. 

13Yaba ke bona ho etswa molomong wa drakone, le molomong wa sebata, le 

molomong wa moporofeta wa bohata, meya e ditshila e meraro, e kang dihoho. 

14Eo ke meya ya batemona, e etsang mehlolo, e yang ho marena a lefatshe le a dinaha 

tsohle tseo ho ahilweng ho tsona, ho a memela ntwa ya letsatsi le leholo la Modimo o 

matla wohle. 

15Bonang, ke tla jwaloka leshodu. Ho lehlohonolo ya lebelang, ya bolokang diaparo 

tsa hae, hore a tle a se ke a tsamaya a le feela, mme dihlong tsa hae di se ke tsa 

bonahala! 

16Mme ya ba bokella thoteng e bitswang Harmagedone, ka Seheberu. 

17Lengeloi la bosupa la tshollela nkgo ya lona sebakeng; mme lentswe le leholo la 

tswa tempeleng ka nqa ya terone, la re: Ho entswe! 

18Yaba ho hlaha mantswe, le mahadima, le diaduma, mme tshisinyeho e tshabehang 

ya lefatshe ya eba teng, eo, esaleng batho ba le lefatsheng, tshisinyeho e kalo e sa 

kang ya eba teng. 

19Motse o moholo wa arolwa dikarolo tse tharo; metse ya ditjhaba ya heleha, mme 

Modimo wa hopola Babilona e moholo ho mo nwesa senwelo sa veine ya kgalefo e 

tukang ya wona. 

20Dihlekehleke tsohle tsa baleha, mme dithaba ha di a ka tsa hlola di fumanwa. 

21Sefako se seholo, se boima bo kang ba talenta, sa na lehodimong, sa wela hodima 

batho; mme batho ba nyefola Modimo, ka baka la kotsi ya sefako, kahobane e bile 

kotsi e kgolo haholo. 

TSHENOLO 17 

Ho wa ha Babilona. 

1Yaba lengeloi le leng la a supileng a tshwereng dinkgo tse supileng, le tla ho nna, la 

re: Tloo, ke o bontshe kahlolo ya seotswa se seholo, se dutseng hodima metsi a 

mangata; 

2seo marena a lefatshe a febileng le sona, le ba ahileng lefatsheng ba tahilweng ke 

veine ya bootswa ba sona. 

3La nkisa feelleng ka moya, mme ka bona mosadi ya dutseng hodima sebata se mmala 

wa sekarelata, se tletseng mabitso a bonyefodi, se nang le dihlooho tse supileng, le 

dinaka tse leshome. 

4Mosadi eo o ne a apere purepera le sekarelata, a kgabile ka kgauta, le mahakwe a 

bohlokwa, le diperela; letsohong la hae o ne a tshwere pitsa ya kgauta, e tletseng 

manyala le ditshila tsa bootswa ba hae. 

5Ho ne ho ngodilwe phatleng ya hae lebitso le reng: Sephiri: Babilona e moholo, mma 

diotswa le wa manyala a lefatshe. 

6Mme ka bona mosadi eo a tahilwe ke madi a bahalaledi le ke madi a dipaki tsa Jesu, 

mme ka makala ka makalo e kgolo, ha ke mmona. 

7Lengeloi la re ho nna: O makaletseng? Ke tla o bolella sephiri sa mosadi le sa sebata 

seo a se kaletseng, se nang le dihlooho tse supileng le dinaka tse leshome. 

8Sebata seo o se boneng se ne se le teng, mme ha se yo; se se se tla nyoloha sekoting, 

se ntoo ya tahlehong; mme ba ahileng lefatsheng, bao mabitso a bona a sa kang a 

ngolwa bukeng ya bophelo haesale lefatshe le thewa, ba tla makala ha ba bona sebata, 

hobane se ne se le teng, mme ha se yo, athe se tla boela se be teng. 

9Ke mona ho hlokwang kutlwisiso e nang le bohlale. Dihlooho tse supileng ke dithaba 

tse supileng, tseo mosadi a dutseng hodima tsona. 

10Hape, ke marena a supileng. Ho se ho wele a mahlano, e mong o sa le teng, mme e 

mong ha a eso ho tle; etlare hobane a tle, o tla ba teng ho se hokae. 

11Sebata se neng se le teng, se seng se le siyo, sona ke morena wa boroba meno e le 

mmedi, mme ke e mong wa a supileng, mme o ya tahlehong. 

12Dinaka tse leshome tseo o di boneng ke marena a leshome, a esong ho nke borena, a 

mpa a tla amohela matla a borena hammoho le sebata ka hora e le nngwe. 

13Ba kgopolo e le nngwe, mme ba tla neela sebata borena le matla a bona. 

14Ba tla lwantsha Konyana, empa Konyana e tla ba hlola, kahobane ke Morena wa 

marena, le Mmusi wa babusi, mme ba nang le yena ke ba bitsitsweng, le bakgethwa, 

le badumedi. 

15Yaba lengeloi le re ho nna: Metsi ao o a boneng, ao seotswa se dutseng ho wona, ke 

merabe, le matshwele, le ditjhaba, le dipuo. 

16Mme dinaka tse leshome tseo o di boneng ho sebata, di tla hloya seotswa, di se 

fedise, di se hlobodise, di je nama tsa sona, mme di se tjhese mollong. 

17Hobane Modimo o kentse dipelong tsa bona ho phetha morero wa wona, le ho 

dumellana, le ho neela sebata mebuso ya bona, dipolelo tsa Modimo di tle di be di 

phethehe. 

18Haele mosadi eo o mmoneng, ke motse o moholo o busang marena a lefatshe. 

TSHENOLO 18 

1Kamora tseo, ka bona lengeloi le theoha lehodimong, le ena le matla a maholo; mme 

lefatshe la boneswa ke kganya ya lona. 

2La howa ka lentswe le phahameng, le phepa, la re: O wele, o wele, Babilona e 

moholo! o fetohile moaho wa batemona, letsaba la meya yohle e ditshila, le letsaba la 

dinonyana tsohle tse sa hlwekang, tse ilwang! 

3Hobane ditjhaba tsohle di nwele veine ya bohale ba bootswa ba hae; mme marena a 

lefatshe a febile le yena, mme bahwebi ba lefatshe ba enne ka boholo ba menono ya 

hae. 

4Yaba ke utlwa lentswe le leng le tswang lehodimong, le re: Tlohang ho yena, lona 

setjhaba sa ka, le se tshohe le kenella dibe tsa hae, mme la welwa ke dikotsi tsa hae. 

5Hobane dibe tsa hae di se di kolohane ho ya fihla lehodimong, mme Modimo o 

hopotse makgopo a hae. 

6Le mo putse kamoo a le putsitseng kateng, mme le mo lefise habedi ho lekaneng 

mesebetsi ya hae, le mo tswakele habedi senwelong seo a le tswaketseng ho sona. 

7Mo hlokofatseng, le be le mo hlomodise, ho tle ho be ho lekane le ho ithorisa le ho 

nyakalla ha hae, hobane o itse pelong ya hae: Ke dutse ke le mofumahadi, ha ke 

mohlolohadi, mme nke ke ka tseba bofifi. 

8Ka baka leo, dikotsi tsa hae di tla hlaha ka tsatsi le le leng, lefu, bofifi, le tlala, mme 

o tla tjheswa ka mollo; hobane o matla, Modimo o mo ahlolang. 

9Mme marena a lefatshe a febileng le yena, a ileng a phela le yena menyakeng, a tla 

mo llela, a itete difuba, ha a bona mosi wa ho tjha ha hae; 

10a ntse a eme hole le yena ke ho tshaba dikotsi tsa hae, a re: Jo! jo! Babilona, motse o 

moholo, motse o matla, kahlolo ya hao e hlahile jwang ka hora e le nngwe! 

11Le bahwebi ba lefatshe ba tla llela motse oo, ba be ba o hlomohele; hobane 

mesebetsi ya bona ha e sa tla hlola e rekwa ke motho: 

12Mesebetsi ya kgauta, le ya silefera, le ya mahakwe a bohlokwa, le ya diperela, le ya 

lene e ntle, le ya purepera, le ya sei, le ya sekarelata, le ya mahong wohle a monkgo o 

monate, le ya dipitsa tsa mefutafuta tse entsweng ka dinaka tsa ditlou, le dipitsa tsohle 

tsa mahong a hlokwang, le tsa koporo, le tsa tshepe, le tsa maramore; 

13le sinamone, le dibano, le mira, le diarubetso, le veine, le ole, le lefi la phofo, le 

koro, le dikgomo, le dinku, le dipere, le makoloi, le mmele le meya ya batho. 

14Ditholwana tsa lehwetla, tseo pelo ya hao e di thabelang, di suthetse hole le wena, 

mme tse monate le tse bokgabane kaofela di tlohile ho wena, mme ha o sa tla hlola o 

di fumana. 

15Bahwebi ba mesebetsi eo, ba entsweng banoni ka wona, ba tla ema hole, ke ho 

tshaba dikotsi tsa wona, ka ho lla le ka ho hlomoha, 

16ba re: Jo! jo! Motse o moholo o neng o apere line e ntle le purepera le sekarelata, o 

neng o kgabile ka kgauta, le ka mahakwe a bohlokwa, le ka diperela, na maruo a 

kakalo a fedile jwang ka hora e le nngwe? 

17Mme balaedi ba dikepe kaofela, le bongata bohle bo tsamayang ka dikepe, le ba di 

tsamaisang, le bohle ba hwebang lewatleng, ba ema hole; 

18mme ba bokolla ha ba bona mosi wa ho tjha ha wona, ba re: Motse ke ofe o 

tshwanang le motse o moholo oo? 

19Mme ba ithuntshetsa dihlooho ka lerole, ba howa, ba lla, ba bokolla, ba re: Jo! jo! 

Motse o moholo oo ba nang le dikepe lewatleng ba ruileng ka maruo a nonneng a 

wona, o ripitlehile jwang ka hora e le nngwe? 

20Nyakallang ka baka la wona, wena lehodimo, le lona bahalaledi, baapostola, le 

baporofeta, hobane Modimo o tiisitse kahlolo eo le o ahlotseng ka yona! 

21Yaba lengeloi le matla le nka lejwe le ka ka lelwala le leholo, la le akgela lewatleng, 

la re: Ho tla akgelwa jwalo ka matla Babilona, motse o moholo, mme ha a sa tla hlola 

a fumanwa. 

22Mme mantswe a ba tidinyang diharepa, le a ba letsang dithomo, le a ba diphala, le a 

ba diterompeta, ha a sa tla hlola a utlwahala ha hao; mme ha ho sa tla hlola ho 

fumanwa ha hao motho ya sebetsang mosebetsi ofe le ofe, leha e le modumo wa 

lelwala ha o sa tla hlola o utlwahala ha hao. 

23Lesedi la dilampi ha le sa tla hlola le bonesa ha hao; le lentswe la monyadi le la 

monyaduwa ha le sa tla hlola le utlwahala ha hao; hobane bahwebi ba hao e ne e le 

benghadi ba lefatshe, le hobane ditjhaba kaofela di kgelositswe ke bolao ba hao. 

24Mme ke ho wona ho fumanweng madi a baporofeta, le a bahalaledi, le a bohle ba 

bolailweng lefatsheng. 

TSHENOLO 19 

1Kamora tseo, ka utlwa lehodimong ho kang lentswe la bongata bo boholo, le re: 

Alleluya! Poloko, le kganya, le hlompho, le matla, ke tsa Modimo wa rona; 

2hobane dikahlolo tsa wona ke tsa nnete, ke tse lokileng; hobane o ahlotse seotswa se 

seholo, se bodisitseng lefatshe ka bootswa ba sona; mme o pheteditse madi a bahlanka 

ba wona letsohong la sona. 

3Mme ba pheta ba re: Alleluya! Mosi wa sona o nyoloha kamehla le mehla. 

4Baholo ba mashome a mabedi a metso e mene, le dibopuwa tse phelang tse nne, ba 

wa ka difahleho, ba kgumamela Modimo o dutseng teroneng, ba re: Amen! Alleluya! 

5Lentswe la tswa teroneng, la re: Bokang Modimo wa rona, lona bohle bahlanka ba 

wona, le lona ba o tshabang, ba baholo le ba banyenyane. 

6Ka utlwa le ho kang lentswe la bongata bo boholo, le ho kang modumo wa metsi a 

mangata, le ho kang lentswe la diaduma tse matla, le re: Alleluya! Hobane Morena, 

Modimo wa rona o matla wohle, o a busa. 

7A re thabeng, re nyakalle, mme re ise kganya ho wona; hobane lenyalo la Konyana le 

hlahile, mme mosadi wa yona o itokisitse; 

8mme o neilwe ho ikapesa ka lene e ntle, e kganyang, e hlwekileng; hobane lene e ntle 

eo ke ho loka ha bahalaledi. 

9Yaba lengeloi le re ho nna: Ngola: Ho lehlohonolo ba bileditsweng mokete wa 

lenyalo la Konyana! La ntoo re ho nna: Tseo ke dipolelo tsa sebele tsa Modimo. 

10Yaba ke wela maotong a lona ho le kgumamela. Empa la re ho nna: O se ke wa etsa 

hoo; hobane ke molekane wa hao wa tshebeletso, le wa banabeno ba ba nang le 

bopaki ba Jesu; kgumamela Modimo: hobane bopaki ba Jesu ke Moya wa boporofeta. 

Sebata se a hlolwa le yena moporofeta wa bohata. 

11Yaba ke bona lehodimo le bulwa, mme ha hlaha pere e tshweu, mme ya e kaletseng 

o bitswa Motshepehi le Wa nnete; o ahlola, o lwana ka ho loka. 

12Mahlo a hae e ka kgabo ya mollo, mme hloohong ya hae o rwetse meqhaka e 

mengata; o na le lebitso le ngodilweng le sa tsejweng ke motho, haese ke yena feela; 

13o apere seaparo se takilweng ka madi, mme lebitso leo a bitswang ka lona ke 

Lentswe la Modimo. 

14Makgotla a lehodimo a mo latela, a kaletse dipere tse tshweu, a apere lene e ntle e 

tshweu, e hlwekileng. 

15Sabole e bohale e tswa molomong wa hae, a tle a otle ditjhaba ka yona; o tla di alosa 

ka lere la tshepe; mme ke yena ya tla hatisa sehatelong sa veine ya bohale le ya 

kgalefo ya Modimo o matla wohle. 

16Mme o na le lebitso le ngodilweng seaparong le seropeng sa hae, le reng: Morena 

wa marena, le Mmusi wa babusi. 

17Ka bona le lengeloi le leng le eme letsatsing, le howa ka lentswe le phahamileng, le 

howeletsa dinonyana tsohle tse fofang sebakeng sa lehodimo, le re: Tloong, le 

phuthehele moketeng o moholo wa Modimo, 

18le tle le je dinama tsa marena, le dinama tsa balaodi ba dikete, le dinama tsa dinatla, 

le dinama tsa dipere, le tsa ba di kaletseng, le dinama tsa bohle ba sa ruwang le ba 

ruilweng, tsa ba banyenyane le tsa ba baholo. 

19Yaba ke bona sebata, le marena a lefatshe, le makgotla a wona, a phuthehetse ho 

lwana le ya kaletseng pere le makgotla a hae. 

20Mme sebata sa tshwarwa, mme hammoho le sona ha tshwarwa moporofeta wa 

bohata ya neng a etsa mehlolo pela sona, eo a kgelositseng ka yona ba nkileng 

letshwao la sebata le ba rapetseng setshwantsho sa sona. 

21Ba babedi bao ba akgelwa, ba sa phela, letsheng le tukang mollo le sebabole. 

22Mme ba setseng ba bolawa ka sabole e tswang molomong wa ya kaletseng pere; 

mme dinonyana tsohle tsa kgora dinama tsa bona. 

TSHENOLO 20 

Satane o tlangwa ka dilemo tse sekete; puso ya badumedi le Kreste ka dilemo 
tseo. 

1Ka ntoo bona lengeloi le leng le theoha lehodimong, le tshwere senotlolo sa sekoti le 

lehlaahlela le leholo letsohong la lona. 

2La tshwara drakone, noha ya kgale, e leng Diabolose le Satane, mme la e holehela 

dilemo tse sekete. 

3La e akgela sekoting, la e kwalla teng, mme la tiisa hodima sona, hore e se ke ya 

hlola e kgelosa ditjhaba, dilemo tse sekete di eso ho phethehe. Kamora tseo, e ka 

kgona e lokollelwe motsotso o se mokae. 

4Yaba ke bona diterone, mme ba bang ba dula hodima tsona, ba filwematla a ho 

ahlola; ka bona le meya ya ba kgaotsweng dihlooho ka baka la bopaki ba Jesu le ka 

baka la lentswe la Modimo, le ba sa kang ba kgumamela sebata, leha e le 

setshwantsho sa sona, ba sa kang ba amohela letshwao la sona diphatleng tsa bona le 

matsohong a bona; ba boela ba phela, mme ba busa le Kreste dilemo tse sekete. 

5Haele bafu ba bang, ha ba ka ba tsoha, dilemo tse sekete tseo di eso ho phethehe. Eo 

ke tsoho ya pele. 

6Ho lehlohonolo, ho halaletse ba nang le kabelo tsohong ya pele; hobane lefu la 

bobedi ha le na matla hodima ba jwalo, empa e tla ba baprista ba Modimo le ba 

Kreste, mme ba tla busa le yena dilemo tse sekete. 

Satane o a lokollwa, o boela a tlangwa ho isa ka ho sa feleng. 

7Dilemo tse sekete ha di fetile, Satane o tla lokollwa teronkong ya hae; 

8mme o tla tswa ho ya kgelosa ditjhaba tse dikgutlong tse nne tsa lefatshe, Gogo le 

Magogo, a ba bokellele ho lwana; palo ya bona e ka ka lehlabathe la lewatle. 

9Ka ba bona ba tla ka bophara ba lefatshe, mme ba dika diahelo tsa bahalaledi le 

motse o ratwang; ha mpa ha hlaha mollo o tswang ho Modimo lehodimong, mme wa 

ba qeta. 

10Mme Diabolose ya ba kgelositseng a akgelwa letsheng la mollo le sebabole, moo ho 

seng ho le sebata le moporofeta wa bohata, mme ba tla hlokofatswa motshehare le 

bosiu, ka ho sa feleng. 

Kahlolo ya tsatsi la bofelo. 

11Yaba ke bona terone e tshweu e kgolo, le e mong ya dutseng hodima yona; yaba 

lefatshe le lehodimo di baleha pela sefahleho sa hae, mme ha di a ka tsa hlola di 

fumanelwa sebaka. 

12Ka ntoo bona bafu ba banyenyane le ba baholo ba eme pela terone; ha phetlwa 

dibuka; ha phetlwa le buka e nngwe, e leng buka ya bophelo; mme bafu ba ahlolwa ka 

tse ngodilweng dibukeng tseo, e leng ka mesebetsi ya bona. 

13Lewatle la busetsa bafu ba ho lona, lefu le lebitla tsa ntsha bafu ba ho tsona; e mong 

le e mong a ntoo ahlolwa ka mesebetsi ya hae. 

14Lefu le lebitla tsa akgelwa letsheng la mollo; ke lona lefu la bobedi. 

15Mme e mong le e mong ya sa kang a fumanwa a ngodilwe bukeng ya bophelo, a 

akgelwa letsheng la mollo. 

TSHENOLO 21 

Mahodimo a matjha le lefatshe le letjha. 

1Yaba ke bona lehodimo le letjha le lefatshe le letjha; hobane lehodimo la pele le 

lefatshe la pele di ne di fetile, le lona lewatle le ne le se le le siyo. 

2Yaba ke bona motse o halalelang, Jerusalema e motjha, o theoha lehodimong ho 

Modimo, o itokisitse jwaloka monyaduwa ya itlhophiseditseng monna wa hae. 

3Ka utlwa lentswe le phahameng le etswa teroneng, le re: Bonang tabernakele ya 

Modimo e hara batho; o tla aha le bona; e tla ba ditjhaba tsa wona, mme Modimo o tla 

ba le bona ka sebele sa wona, e be Modimo wa bona. 

4Modimo o tla hlakola meokgo yohle mahlong a bona; lefu ha le sa tla hlola le eba 

teng; mme ha ho sa tla ba maswabi, leha e le ho bokolla, kapa bohloko; hobane tsa 

pele di fetile. 

5Jwale ya dutseng teroneng, a re: Bonang, ntho tsohle ke di etsa tse ntjha. A ntoo re 

ho nna: Ngola; hobane dipolelo tseo di tiile; ke tsa nnete. 

6A ba a re ho nna: Ho phethehile! Ke nna alfa le omega, qalo le qetello. Ya 

nyorilweng ke tla mo nosa feela metsi a sediba sa bophelo. 

7Ya hlolang o tla ja lefa la ntho tsohle, mme ke tla ba Modimo wa hae, yena e be mora 

wa ka. 

8Empa ha e le ba boi, le ba sa dumelang, le ba manyala, le babolai, le bafebi, le baloi, 

le ba rapelang medimo, le mahata kaofela, kabelo ya bona e ka letsheng le tukileng 

hampe la mollo le sebabole: hona ke lefu la bobedi. 

Jerusalema e motjha. 

9Jwale lengeloi le leng la a supileng a neng a tshwere dinkgo tse supileng tse tletseng 

dikotsi tsa qetello tse supileng, la tla, la re ho nna: Tloo, ke o bontshe monyaduwa, eo 

e leng mosadi wa Konyana. 

10Yaba le nkisa ka moya hodima thaba e kgolo, e phahamileng, la ntoo mpontsha 

motse o moholo, Jerusalema ya halalelang, o theoha lehodimong ho Modimo, 

11o kganya ka kganya ya Modimo: lesedi la wona le tshwana le la lehakwe la 

bohlokwa, le kang lejwe la jaspe e bonaletsang jwaloka kristale. 

12O dikeditswe ke lerako le leholo le phahamileng; o kenwa ka menyako e leshome le 

metso e mmedi; mangeloi a leshome le metso e mmedi a eme menyakong ya wona; 

mme mabitso a ngodilwe hodima yona, e leng mabitso a meloko e leshome le metso e 

mmedi ya bana ba Iseraele. 

13Ka nqa ya botjhabela menyako e meraro; ka nqa ya leboya menyako e meraro; ka 

nqa ya borwa menyako e meraro, le ka nqa ya bophirimela menyako e meraro. 

14Lerako la motse le na le metheo e leshome le metso e mmedi eo ho ngodilweng ho 

yona mabitso a baapostola ba Konyana ba leshome le metso e mmedi. 

15Ya buang le nna o ne a tshwere leqala la kgauta la ho lekanya motse le menyako ya 

wona le lerako la wona. 

16Motse o na le dikgutlo tse nne; bolelele ba wona bo lekana le bophara ba wona; ha o 

se o lekanntswe ka leqala, ha fihlelwa ho le stadia tse dikete tse leshome le metso e 

mmedi; bolelele, le bophara, le bophahamo ba wona bo a lekana. 

17A ntoo lekanya lerako la wona, mme a fihlela ho le ditswe tse lekgolo le nang le 

mashome a mane a metso e mene, ka tekanyo ya motho, e leng ya lengeloi. 

18Lerako la motse le hahilwe ka majwe a jaspe; motse wona e le kgautafeela e 

hlwekileng, e kang seipone se hlwekileng. 

19Metheo ya lerako la motse e kgabisitswe ka mahakwe a mefutafuta, a bohlokwa. 

Motheo wa pele ke wa jaspe; wa bebedi wa safire; wa boraro wa kalsedone; wa bone 

wa emerauda; 

20wa bohlano ke wa sardonise, wa botshelela wa sardone, wa bosupa wa krisolithe, 

wa boroba meno e le mmedi wa berile, wa boroba mono o le mong wa topase, wa 

leshome wa krisoprase, wa leshome le motso o mong wa hiasinthe, wa leshome le 

metso e mmedi wa amethiste. 

21Menyako e leshome le metso e mmedi ke diperela tse leshome le metso e mmedi; 

monyako o mong le o mong o entswe ka perela e le nngwe; lepatlelo la motse lona ke 

kgauta e ntle jwaloka seipone se bonaletsang. 

22Haele tempele, ha ke a ka ka e bona ho wona; hobane Morena Modimo o matla 

wohle le Konyana ke tempele ya wona. 

23Motse ha o na ho boneswa ke letsatsi le kgwedi; hobane o boneswa ke kganya ya 

Modimo, mme Konyana ke lebone la wona. 

24Ditjhaba di tla tsamaya leseding la wona, mme marena a lefatshe a tla tiisa teng 

kganya le hlompho ya wona. 

25Menyako ya wona e ke ke ya kwalwa motshehare, etswe bosiu ha bo sa tla hlola bo 

eba teng ho wona. 

26Ho tla tliswa ho wona kganya le hlompho ya ditjhaba. 

27Ha ho ntho e ditshila e tla kena teng, leha e le ba etsang manyala le leshano, ho tla 

kena ba ngodilweng bukeng ya bophelo ya Konyana feela. 

TSHENOLO 22 

1Lengeloi la mpontsha hape noka e ntle ya metsi a bophelo, a hlwekileng jwaloka 

kristale, e tswang teroneng ya Modimo le Konyana. 

2Mahareng a lepatlelo la motse le mabopong a noka, ka mose o mong le o mong, ho 

na le sefate sa bophelo se behang ditholwana ha leshome le metso e mmedi, mme se 

beha ditholwana ka dikgwedi tsohle; mahlaku a sefate seo ke a ho fodisa baditjhaba. 

3Anathema ha e sa tla hlola e eba teng; se leng hona teng ke terone ya Modimo le ya 

Konyana, mme bahlanka ba wona ba tla o sebeletsa; 

4ba tla bona sefahleho sa wona, mme lebitso la wona le tla ngolwa diphatleng tsa 

bona. 

5Bosiu ha bo sa tla hlola bo eba teng, mme ha ba sa hloka lesedi la lebone, leha e le la 

letsatsi; hobane Morena Modimo o tla ba bonesa, mme ba tla busa kamehla le mehla. 

Taba tse qetellang buka ya Tshenolo. 

6La ntoo re ho nna: Ditaba tseo ke tse tiileng, ke tsa nnete; mme Morena, Modimo wa 

meya ya baporofeta, o romile lengeloi la hae ho bontsha bahlanka ba hae ditaba tse 

seng di tla hlaha kapele. 

7Bona, ke se ke etla kapele! Ho lehlohonolo ya bolokang ditaba tsa boporofeta ba 

buka ena! 

8Ke nna, Johanne, ya boneng, ya utlwileng ditaba tseo. Eitse hobane ke utlwe, ke 

bone, ka itihela ho kgumama maotong a lengeloi le mpontshitseng ntho tseo. 

9Empa la re ho nna: Se etse hoo; hobane ke molekane wa hao wa tshebeletso, le wa 

banabeno ba baporofeta, le wa ba bolokang dipolelo tsa buka ena. Kgumamela 

Modimo. 

10La eketsa la re ho nna: O se ke wa kwahela ditaba tsa boporofeta ba buka ena; 

hobane nako ya tsona e se e le haufi. 

11Ya etsang ho sa lokang a nne a etse ho sa lokang; ya itshilafatsang a nne a 

itshilafatse; ya lokileng a eketse ho loka; le ya halalelang a nne a eketse ho halaletswa. 

12Bonang, ke phakisa ke etla, mme ke tshwere moputso wa ka, ho putsa e mong le e 

mong ka ho lekanang diketso tsa hae. 

13Ke nna alfa le omega, qalo le qetello, wa pele le wa morao. 

14Ho lehlohonolo ba hlatswang diaparo tsa bona, ba tle ba lokele ho ja sefate sa 

bophelo, mme ba kene motseng ka menyako ya wona. 

15Empa kantle ho tla sala dintja, le baloi, le bafebi, le babolai, le ba rapelang medimo 

ya bohata, le bohle ba ratang leshano, le ba le etsang. 

16Ke nna Jesu ke romileng lengeloi la ka ho le pakela ditaba tseo dikerekeng. Ke nna 

motso le moloko wa Davida, naledi e kganyang ya meso. 

17Moya le monyaduwa ba re: Tloo! Le ya utlwang a ke a re: Tloo! Le ya nyorilweng 

ha a tle; le ya ratang, a nke feela metsi a bophelo. 

18Ke pakela e mong le e mong ya utlwang dipolelo tsa boporofeta ba buka ena, hore, 

ha motho a ka di ekeletsa, Modimo o tla ekeletsa hodima hae dikotsi tse ngodilweng 

bukeng ena. 

19Mme ekare ha e mong a tlosa ho hong dipolelong tsa boporofeta ba buka ena, 

Modimo o tla tlosa kabelo ya hae sefateng sa bophelo le motseng o halalelang tse 

ngodilweng bukeng ena. 

20Ya pakang ditaba tseo o re: E, ke tla kapele. Amen! Tloo, Morena Jesu! 

21Mohau wa Morena wa rona Jesu Kreste o be le lona bohle. Amen! 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

Marcel da Glória Pereira 
2021, Vitória/ES - Brasil 

 

 

 

 

Capa: Pôr do sol. Trata-se de imagem disponibilizada na internet, dentre as que 
não informam haver restrição ao uso. 

 


